
JƐNISIS 

JƐNISIS 1 

1Saha naa Koosa fun naami buudaha awa tɛɛnɛ ali piili ti ni, 

2kindɔŋ waa fun to tɛɛnɛ ni. Birsa funɛ tɔ niiti maga, amaa Koosa yiko ti funɛ nyɛn 

niiti taa mag ni. 

3Doonee Koosa fun ŋɔ, "Nyɛ chaani li wa aa chaani." Saha tirɛ chaani fun li wa aa 

chaani. 

4Koosa fun nyini di chaani ti weru, o fun waligi chaani ti ali birsa ni, 

5a fun du chaani ti sɔn nha, aa ka du birsa sɔn dusum. Doonee chɔɔsa awa zaazɔɔn fun 

nyɛn wuzu bɛgim tuha ni. 

6Koosa fun bu ŋɔ, "Nyɛ niiti taa pɛŋi a waligi a titi ali dɔŋ ni.” 

7Chen fun ya, niiti taa sir fun waligi a titi, buudaha kina waligi aa ka tɛɛnɛ kina. 

8Doonani funɛ bol wa tɛɛnɛ ni chen, Koosa fun du o sɔn buudaha. Chɔɔsa awa 

zaazɔɔn fun vɛɛn nyɛn wuzu bulɛ tiina. 

9Koosa fun bu ŋɔ, "Nyɛ nii ti anawara nyɛn buudaha mun ni chen lagmi dɔŋ ni kaa ka 

tɛɛnɛ.” 

10O fun du nii ti bar nyɛni ti sɔn mɔɔga. Koosa funɛ nyini di chen weru. 

11O fun bu ŋɔ, "Nyɛ ki duha magkpaa nyɛn tɛɛnɛ ni, anawara laa nɔn be awa nɔɔna." 

Chen fun ya. 

12Doonee ki duha awa bugil kurgɛ maga fun nyɛn tɛɛnɛ ni aa nɔn nɔna aa pɛliki, kaa 

laa du be. Chen fun wer Koosa ni. 

13Wuzu butor tiin ti, chɔɔsa awa zaazɔɔn fun vɛɛn nyɛn. 

14A gantɛl ni, Koosa fun bu ŋɔ, "Nyɛ chaani nyɛn buudaha ni a waligi nha ali dusum 

ni, a vɛɛn ki biksi bunsa awa wuzuuna. 

15Nan chaani nɔɔ kaa kpa chaani a li buudaha aa wa tɛɛnɛ." Chen fun ya. 

16Chendaha Koosa funɛ naami chaani zene alɛwa, a waa ya nha awa pɛna. Nha laa 

chaani chɔɔsi pusa ka pɛna kaa chaani dusum. 

17Koosa funɛ kpa chaanisi ta a ta buudaha nɛɛ a chaani aa wa tɛɛnɛ dusum awa nha 

maga. 

18O funɛ kpa aa tau di aa chaani nha awa dusum, a waligi nha ali dusum ni. O fun na 

di chen weru. 

19Chɔɔsa awa zaazɔɔn fun nyɛn wuzu bunaasi wuzu ti. 

20Doonee Koosa fun bu ŋɔ, "Nyɛ ki nyine maga su nii ta, ka ki zaalɛ ka nyɛn buudaha 

ni.” 

21O funɛ naami nii tuha ki nyine zene awa ki wisa anawara nyɛn un ni awa ki zaalɛ 

maga. A fun nyini di chen weru. 

22Saha tirɛ, o fun ya alibarka a du a ni kaa ŋɔ, di aa wɔsi nii tuha ni ka zimebisa kaa 

wasi tɛɛnɛ ni. 

23Chɔɔsa awa zaazɔɔn fun vɛɛn nyɛn wuzu bunyuun wuzu ti tiina. 

24Koosa fun bu ŋɔ, "Nyɛ sel kurgɛ su tɛɛnɛ nɔ maga, dama sela awa kɔha sela a 

magawa a tiha, ki zene awa ki wisa." Chen sir fun ya. 

25O funɛ naami a magkpaa, o funɛ nyini di chen weru. 

26Doonee Koosa fun ŋɔ, "Lalaknɔ, ya zi naami nibinsa ba chi ya titi. Ba zi dɔ tɛɛnɛ nɔ 

kina magkpaa kpoku. Chen kina ta nɛɛnɛ: Nyinsa, zimebisa, nuhɛ, sela awa kɔha tuha 

kina maga.” 

27Doonee Koosa fun naami nibine a chi o titi. O dunnɛ o fun kpa naami nibaal. O 

dunnɛ o fun vɛɛn kpa naami nihaan. 

28O fun a sumi wusisum weri a du ba ni, ka ŋɔ ba di baa wasi a su tɛɛnɛ nɔ maga, aa 

ki di tɛɛnɛ nɔ ni, kaa dɔ ki zaalɛ awa nii tuha kina awa sela magkpaa kpok. 

29Koosa fun bu ŋɔ, "Lalaknɔ, mu kpa ki duha naa laa nɔn nɔna awa bugil naa laa nɔn 

nɔna magau a du i nin niu. A waa ya i diwe, 

30amaa sela awa zimebisa, mu kpa kɔsa awa kpachakwa a nyɛ a, a ya a diwe." Chen 

fun tum. 

31Koosa fun nyini kinawara o naami chen magkpaa di a weru, ka chɔɔsa awa zaazɔɔn 

fun nyɛn wuzu bunɔra wuzu ti. 

JƐNISIS 2 

1Buudaha awa tɛɛnɛ ki naamɛ magkpaa funɛ peti. 

2Koosa funɛ peti kinawara o naami chen, o funɛ gil tumau wuzu bunɔpɛ wuzu, kaa 

hiisi. 

3O funɛ sumi wusisum weri a du a wuzu ti ni, aku o funɛ hiisi a wuzu ti ka o ya wuzu 

zen chen daha. 

4Chenee Koosa fun naami buudaha awa tɛɛnɛ. Koosa funɛ wa naami buudaha awa 

tɛɛnɛ a peti, 

5saha naa chen di ki duha ha waa fun to tɛɛnɛ nɔ ni. Kɔha koo bugil ka ha waa fun nyu 

aku oo haa funɛ vɛ tum doon daha. Nandigi ka waa fun to aa du kindɔŋ tɛɛnɛ ni, 

6amaa nii yaa fun li tɛɛnɛ munnɛ aa misi tɛɛnɛ. 

7Saha tirɛ Koosa zi fun chɔk hɛɛra a ma nibine, a fun hiisi miisi hiisa a du un ni, 

nibine fun piili a ya miisi tiina kaa kpak hiisa. 

8Doonee Koosa fun dau ŋmaha nha bar yɛli ni, a fun kpa nibine a du ŋmaha ti ni. 

9O funɛ nyɛ bugil werewa nyɛn wa a nɔni ni ali ŋmaha ti banbaan ni. O funɛ kpa bugil 

digirɛ a chiksi oo nyɛ miisa awa zima, a vɛɛnaa biksi nara ki weri awa ki tagin. 

10Pol we funɛ chɔ ŋmaha naa Koosa fun naami naa ba yir Idin chen tuha ni aa misi 

ŋmaha ti, pol ti nyuha ni o funɛ purigi bunaasiwa. 

11Pol naa funɛ te chen sɔn funɛ ya Pilɔn, waa fun val Havila pulim banbaan a la gali 

un ni doonani salma fun nyɛn chen. 

12Salma titi awa ki sɔɔr lɛma awa bunkol were funɛ nyɛn doonee. 

13Pol naa sak bulɛ tiina chen sɔn funɛ ya Gihɔn waa funɛ val Kus pulim banbaan a la 

gali chen. 

14Pol naa sak butora chen funɛ ya Tagris mɔɔga naa funɛ chɔ Asiriya pulim nha bar 

yɛli ni chen. Yufuretis mɔɔga ka funɛ ya a banaasi tiin ti. 

15Doonee ya Kunyana Koosa fun kpa nibine a du ŋmaha ti ni, a ŋɔ di oo nyini un saha 

maga, 

16kaa fun ŋɔ un, di o zi koti di bugil maga nɔnau aa li ŋmaha nɔ ni. 

17O funɛ ŋɔ unnu di, amaa bugil naa laa nyɛ ki weri awa ki tagin zima chen, o ta wa di 

o nɔn ka o wa maksi di o nɔn, o zi siwu a wuzu ti. 

18Doonee ya Kunyan Koosa fun bu lisi o bambi ni, "O wa wer wa nibine nyɛn o 

duŋduŋ, adaha mu zi naami ni suŋiu oo suŋi un.” 

19Chendaha o funɛ kpa ki zaalɛ awa ki valɛ a du nibine nin nee di o du a sɔna. 

20Nibine ti funɛ du sela awa nuhɛ awa zimebisa magkpaa sɔnau, amaa a ki digi waa 

fun ya ni suŋi weri a nyɛ un. 

21Doonee ya Kunyana Koosa fun nyɛ nibaal ti laaki do zenzen ka o fun yisi o kukzawi 

hok, 

22a fun kpa hok ti a naami nihaan a nyɛ nibaal ni. 

23Doonee nibaal ti fun ŋɔ, "Nara i zi naami nan hok chi mu hokre, o bara chi mu bara, 

adaha o sɔn zi ya nihaanu, domi o li mu bar ba digirɛ.” 

24Chendaha o lawa saha naa nibaal wa burigi nar o gil o niina awa o nyana ka o wa 

nihaan lagmi dɔŋ ni a birigi ki bɛgim. 

25Nibaal ti awa nihaan ti maga funɛ kpak bakpelewa, amaa hiisa waa fun kpak ba. 

JƐNISIS 3 

1Saha ti dum ka funɛ ya kinawara ya Kunyana Koosa naami chen maga nɛha tiina. O 

funɛ wa pɛɛsi nihaan tiu a nee, "Koosa sir ŋɔ ma, di ma ta wa di bugil digi nɔn ŋmaha 

ti niu?” 

2Nihaan ti ka fun ŋɔ di ba zi koti a di bugil naa ba daŋni nɔnu ŋmaha ti ni, 

3amaa bugil naa chiŋɛ ŋmaha ti banbaan ni chen Koosa ŋɔ di ya ta wa di o nɔna koo a 

gbaŋsi un, ya wa gbaŋsi un ya zi sitiu. 

4Doonee dum ti fun ŋɔ, "Chen wa ya wuti, ma waa zi siti. 

5Kinkina nyɛ Koosa ŋɔ di ma ta wa di un chen nɛɛnɛ, o zimu di ma di un, ma zi kpak 

nɛhau a chi un a zim ki weri awa ki tagin.” 

6Nihaan ti funɛ na chenani bugil ti nɔn fun wer wa diili, o funɛ lisiu di nar di un o zi 

nɛɛgɛu. Chendaha o funɛ tɔti o nɔn tiu a di kaa kpa a la nyɛ o baal ni. 

7Saha naa ba fun di bugil ti nɔn ti a peti, ba magkpaa see funɛ pogliu ba zim di ba 

kpak bakpelewa a fun kpɛliki sɔsɔha kpachaka a tɔ ba titi. 

8A wuzu ti zaazɔɔn sɔni, ba funɛ nuu ka Koosa val ŋmaha ti ni, ba fun chɔ la sogli 

bugil tusa ni di Koosa ta na ba, 

9amaa Koosa funɛ yir nibaal tiu di, "Leenee o nyɛn?” 

10Doonee nibaal ti fun ŋɔ, "Mu nu i gbaŋwa ŋmaha ti ni a chɔɔ sogli, domi bakpelewa 

mu kpak.” 

11Koosa fun pɛɛsi un, "Anti ŋɔ hin di bakpelewa i kpak? I nak di bugil naa nɔn mu ŋɔ 

di i ta diili chene?” 

12Nibaal ti fun ŋɔ Koosa ni: "Nihaan naa i naami a gbaari min ni chen kpa nɔn ti a wa 

nyɛ min mu di.” 

13Koosa fun pɛɛsi nihaan ti di, "Baŋ daha o ya chen?" Nihaan ti ka fun ŋɔ di dum tii 

mur un o di nɔn ti. 

14Nanɛ Koosa fun ŋɔ dum ti ni, "Sibira zɔŋ i nyuha niu. Chenani i tum nan daha, chiŋi 

zinan kila i kaa kpa i loore aa val aa ki di hɛɛra saha maga. 

15Mu zi nyɛ i wa nihaan ti ha dɔŋau. Nihaan ti bisa awa i bisa zi ha dɔŋau, ba zi mosi i 

nyuhau, ka i kaa dusi ba naalumsa.” 

16Nihaan ti ni Koosa ka funɛ ŋɔ nannɛ, "Mu zi bu gbaari hin bar wihau ali i lo kpaki 

awa i be luli ni, a maga yɔri i kaa zi vɛɛn ki daŋni i baalu, domi waa kaa ya i dam 

tiina.” 

17Nanɛ Koosa ka fun ŋɔ Adam ni, "Chenani i nu nihaan nɔ nɔɔ a di bugil naa nɔn mu 

fun ŋɔ di ma ta diili nan, sibira nyɛn tɛɛnɛ nɔ niu. I vɛ tum tum kpoka tɛɛnɛ nɔ ni, i 

waa zi na kindɔŋ a di ali i nyɛni ni. 

18Tɛɛnɛ nɔ zi nyu kɔsa awa sɔtau, amaa see a tuha nɛɛ i kaa zi na kindɔŋ aa di. 

19I tɛɛnɛ nɔ nyɛni tuha ni see i tumu i wilim yɛli ka i zi na a di hali i tɛɛnɛ liili saha wa 

tel. I vɛɛn bur kaali hɛɛra ni aku baŋ daha hɛɛra wa ba kpa naami hin.” 

20Saha naa Koosa fun sɛm Adam ni a peti, o funɛ du o haan ti sɔnu Iif aku o ya nibine 

magkpaa niina daha. 

21Doonee Koosa fun kpa sel tɔna a kɔɔri bar ki tɔɔlɛ, a nyɛ Adam awa o haan ni, ba 

fun kpa a tɔ ba titi. 

22Saha tirɛ ya Kunyana Koosa fun lisi o bambi ni, "Lalaknɔ nibine zi nɛɛgɛu a chi ya, 

a zim ki weri a wa ki tagin. Mu waa zi nyɛ o nyɛn aa di nɔn naa laa gbaari miisa 

chen.” 

23Chendaha o funɛ yisi unnu ali Idin ŋmaha ti ni, a kpa un ta di a tum aa di tɛɛnɛ naa 

ni ba naami un chen. 

24O funɛ yisi nibine ti ŋmaha ti ni, o funɛ kpa o malaika naa ba yir chɛrubim chene a 

du Idin nha bar yɛli ni awa chise naa funɛ kur chiŋi aa feu luksi maga ni, aku nar wa 

ŋmɛ bugil naa laa nyɛ miisa chen daha. 

JƐNISIS 4 

1Doonee Adam awa o haan Iif fun daŋni dɔŋa, o haan ti fun kpak lo a lul nibabichɛla. 

O haan fun lisi o bambi ni, "Koosa suŋɛ minnu mu na be nɔ, adaha mu zi du o sɔnu 

Keen.” 

2A gantɛl ni Iiv fun bu wa lul be digi, ba fun du o sɔn Ebɛl. Be ti fun wa ya piisi ni 

gbaŋi ka Keen ka ya ni pari. 

3Wuzu digirɛ Keen fun kpa o ŋmaha ki parɛ a wa di o wa pa Koosa wa papaha. 

4Doonee Ebɛl ka fun yisi o piisisi ta nihɛɛ di o wa nyɛ Koosa ni. Ya Kunyana Koosa 

fun la Ebɛl wusisum ti kaa vɛ Keen kin ta, 

5amaa o funɛ vɛ Keen papaha ti chen funɛ nyɛ Keen ha o niinbe Ebɛl tiu kinkan. 

6Doonee ya Kunyana Koosa fun pɛɛsi Keen, "Baŋaa nyɛ i na paan a kpak i see a 

lomsi? 

7I fu tum wu weri a nyɛ min, i na nan i waa zi mɔmu? Amaa i tum wu tagin chen daha 

o chi tum tagna laa val i zɔɔnɔ ni di o burigi i kunyana, amaa see i nyaŋi un.” 

8Keen fun mur o niinbe Ebɛl ba kaali dapora o fun la kpu un. 

9Koosa fun pɛɛsi Keen, "Leene i niinbe Ebɛl ka?" Keen fun ŋɔ, "Mu wa zim o bar 

nyɛni, koo min laa nyini mu niinbe tii?” 

10Koosa fun ŋɔ, "Baŋ wi zenzenne i tum nan? O chi i niinbe ti chɛl wiu a li tɛɛnɛ a 

waa pu min. 

11Lalaknɔ sibira zɔŋ hin niu. I waa ki bu par tɛɛnɛ nɔ, aku chenani i tum kaa yisi i 

niinbe ti chɛl ti chen. 

12I du ki duha tɛɛnɛ nɔ ni, o wa zi bi, adaha i kur kaa ya ni buurirɛ tɛɛnɛ nɔ ni.” 

13Doonee Keen fun ŋɔ Koosa ni, "Nan diŋlɛrigi nɔ bɔm a nyɛ minnu wa mu koti un. 

14I lisɛ minnu ali i wati awa tɛɛnɛ nɔ nyɛni ni. Mu kur kaa ya ni buuri baa zi wa la 

kpak minnu a kpu bar digi niu.” 

15Koosa fun ŋɔ un: "Aayi, nandigi kpu hin, miisisa a banɔpɛwa kaa li tiin dama ni, kaa 

fun ŋmɛn Keen wa wullɛ, di nara na un a zim di o wa ya ki kpuuli.” 

16Keen fun bu li Koosa wati a la nyɛn doonani baa yir Nɔd chen. Nɔd mun funɛ ya 

nibuuri. O funɛ nyɛn Idin nha bar yɛli nɛɛ. 

17Chen gantɛl ni Keen awa o haan funɛ lul beu a du o sɔn Inɔk. Doonee Keen fun sa tɔ 

zenzen a fun kpa o be ti sɔn a du tɔha ti. 

18Inɔk ka fun lul o be a du o sɔn Irad naa funɛ ya Mɛhujɛɛl nyana chen. Mɛhujɛɛl ka 

fun lul o be a du o sɔn Mɛtusɛla naa funɛ ya Lamɛk nyana chen. 

19Lamɛk haanasa sɔna funɛ ya Ada awa Zila. 

20Ada fun lul Jabal naa funɛ ya banawara funɛ dɛɛsi sela kaa nyɛn lɛwa ni chen maga 

nyana. 

21Jabal niinbe funɛ ya Jubal naa funɛ ya boolɔɔl awa loŋa nimowe chen nawaal. 

22Zila be funɛ ya Tubal Keen. Waa funɛ kpa luke aa kɔɔri kina ki kɔɔrɛ chen. Tubal-
Keen towe funɛ ya Naama. 

23Wuzu digirɛ Lamɛk fun ŋɔ o haanasa nawara baa yir Ada awa Zila chen ni, "Maa nu 

mu wati, baal digi tum min wu tagin mu ka kpu un. 

24O ya di nar kpu Keen nara banɔpɛwa ba kaa kpu ali tiin sal ni, chen wara nar kpu 

mu gbaanko, nar fumnɔpɛ daa nɔpɛwa ba kaa kpu ali tiin sal ni.” 

25Chen gantɛl ni Adam awa o haan fun bu lul be digi, a fun ŋɔ di chenani Koosa bu 

nyɛ ba be o chiŋi Ebɛl bar chiŋi ni nan, ba zi du o sɔnu Sɛt. 

26Sɛt ka fun si a kpa haan a lul be a fun du o sɔn Enos. Chen saharɛ nibinsa zi fun piili 

Koosa sɔn weri ti jɛɛmi. 

JƐNISIS 5 

1Nannɛ Adam mun fun piili a li saha naa Koosa fun naami nibine chen. O funɛ naami 

nibine tiu o chi o waa Koosa. 

2O funɛ naami nibaal awa nihaannɛ a sumi wusisum weri a du ba ni kaa du ba sɔn 

nibinsa. 

3Adam funɛ wa tel bun kɔkwa difumtora, o funɛ lul o be naa baa yir Sɛt chene. 

4Chen gantɛl ni o funɛ bu nyɛn bun kɔksa ŋmɛnaasa, o funɛ lul bii bɔnɛu kaa fun wa 

siu. 

5Saha naa o fun wa tel bun kɔksa digto awa fumtora. 

6Sɛt funɛ wa tel bun kɔkwa awa bunsa anyuun, o funɛ lul Enɔsrɛ, 

7a fun bu nyɛn bun kɔksi ŋmɛnaasa awa bunsa nɔpɛ a fun lul bi bɔnɛ. 

8O funɛ nyɛn bun kɔksa digto awa fidaalɛ kaa siu. 

9Enɔs funɛ wa tel bun fumdigto o funɛ lul Kenanrɛ. 

10Kenan luli gantɛl ni, Enɔs funɛ nyɛn bun kɔksi ŋmɛnaasa awa fidaanyuunwa aa fun 

lul bisa a gbaari. 

11Enɔs funɛ siu saha naa o fun wa tel bun kɔksa digto awa abanyuun chene. 

12Kenan funɛ nyɛn bun kɔksa nɔpɛ a fun lul Mahalalɛl. 

13O fun bu nyɛn bun kɔksa ŋmɛnaasa awa fumnaasi a lul bisa a gbaari. 

14O funɛ wa tel bun kɔksa digto awa fire kaa siu. 

15Mahalalɛl gbaan funɛ wa tel bun fumnɔra daanyuunwa kaa fun lul Jarɛd. 

16O funɛ nyɛn bun kɔksa ŋmɛnaasa awa fumtorawa kaa lul bisa a gbaari. 

17O funɛ wa tel bun kɔksa ŋmɛnaasa di fumdigto daanyuunwa kaa siu. 

18Jarɛd funɛ wa tel bun kɔksa fumnɔra daalɛ a fun lul Inɔk. 

19O fun bu nyɛn bun kɔksa ŋmɛnaasa kaa lul bisa a gbaari. 

20O funɛ wa tel bun kɔksi dikto difumnɔra daalɛwa kaa siu. 

21Inɔk funɛ wa tel bun fumnɔra daanyuunwa kaa lul Mɛtusɛla. 

22A gantɛl ni, o bu nyɛn bun kɔksa tora kaa lul bisa a gbaari. 

23O funɛ nyɛn bun kɔksa tora difumnɔr daanyuunwa. 

24O nyɛni magkpaa funɛ kur ya Koosa jɛɛmirɛ hali Koosa fun wa zer un ka nandigi 

fun vɛ zim o bar nyɛni. 

25Mɛtusɛla funɛ wa tel bun kɔkwa di fumŋmɛnaasa daanɔpɛwa kaa lul Lamɛk. 

26O fun bu nyɛn bun kɔksa nɔpɛ difumŋmɛnaasa daalɛ a gbaari kaa lul bisa. 

27O funɛ wa tel bun kɔksa digto difumnɔr awa diktore kaa siu. 

28Lamɛk funɛ wa tel bun kɔkwa difumŋmɛnaasa daalɛwa kaa lul be. 

29O fun ŋɔ di be nɔ zi wa tumtum kpokau ali tɛɛnɛ naa ni Koosa fun ŋɔ nɔ a nyɛ chen, 

adaha o fun du o sɔn Nowa. 

30Lamɛk funɛ bu nyɛn bun kɔksa nyuun difumdigto daanyuunwa kaa lul bisa a gbaari. 

31O funɛ wa tel bun kɔksa anɔpɛ difumnɔpɛ daanɔpɛwa kaa siu. 

32Nowa ka funɛ wa tel bun kɔksa anyuunwa kaa lul bisa atora. Ba sɔna funɛ ya Sɛm, 

Ham awa Jafɛt. 

JƐNISIS 6 

1Saha naa nibinsa fun wa su tɛɛnɛ nɔ nihabichɛsa zi nyɛn chen. 

2Koosa bisa ta funɛ na di nihabichɛsi ta werwa haanasau. Ba fun kpa ba ba nyɛn ba 

wati a ya ba haanasa. 

3Koosa fun lisi o bambi ni di a waa zi bu nyɛ o siim ti ki vusi nibine ni. O funɛ ŋɔu di 

o wa zi nyɛ nibine bu nyɛn aa vusi, di o baraa siwu, adaha nibine bunsa zi ya kɔk 

difumlɛ duŋduŋnɛ. 

4Chen saha ti banawara ba funɛ yir Nɛfilim koo nibin kpok taa chen funɛ ya nihaana 

niisisa kaa ya Koosa nibinsa chen funɛ nyɛn. Ba waa funɛ ya nibin kpoka saha digi ti. 

5Koosa funɛ wa na chenani tum tagna tumi kur nyɛn nibinsa ni ka ba lisisa kur ya tum 

tagna lisi saha maga chen. 

6O funɛ ya un yɔriu wa o naami nibine chen. O fun luk nɔ o titi. 

7O funɛ lisi o bambi ni, "Mu zi kpu nibine awa kina anawara mu naami nan duhau, 

aku baŋ daha o ya min yɔriu wa mu naami a a ta tɛɛnɛ nɔ ni?” 

8Saha ti baal naa baa yir Nowa chen funɛ kpak dahau ali Koosa suwachak ni. 

9Nowa laaboora nɛɛnɛ, o funɛ ya nibin werire Koosa suwachak ni, domi o funɛ zim 

Koosau. 

10O funɛ kpak bisa batorwa. Ba sɔna funɛ ya Sɛm, Ham awa Jafɛt. 

11Saha ti nibine maga funɛ tum tum tagniwa kinkan Koosa suwachak ni. 

12Koosa funɛ nyiniu a na chenani nibinsa su tɛɛnɛ nɔ wa tum tagni tumi ni. 

13O fun ŋɔ Nowa ni, "Mu zi kpu nibine magau, domi tɛɛnɛ nɔ magkpaa zi suu wa 

nibine tum tagni ni, 

14amaa kpaasi ariŋa zenzen wa taabo weri ni, o kpak dɛɛna a wa koti zer i wa i sal 

walɛ, kaa ta o tuha awa gantɛl wa chel ni. 

15Nyɛ o ziŋziŋ ya naa kɔksa naasi difumnyuun, o pɛnpɛn ka ya naa fumnɔpɛ 

daanyuun. Zini ka ya naa fumnaasi daanyuun. 

16Kpaasi ariŋ ti nyuha kaa gil bar digi o tel nin magsi fumlɛ alɛ wato kila nyu daha ti. 

Du un dɛɛna zɔŋsi dɔŋ ni, kaa du zɔɔnɔ o cheŋcheŋ ni, kɔɔri ariŋ ti o ya dɛɛna tora a 

zɔŋsi dɔŋ ni. A maga kpak zɔɔnɔsa. 

17Mu kaa tum niirɛ o wa di tɛɛnɛ nɔ nibinsa maga awa o ki nyine. Anawara nyɛn tɛɛnɛ 

nɔ ni maga zi wa sitiu, 

18amaa nan vɔurɛ mu ka vɔu wa hin ni. Nii wa zi di i haan, i bisa awa i bisa haanasa 

ba zomsa. 

19Vɛɛn chɛ ki dɛɛsɛ maga nihaan awa nibaal a du ariŋ ti ni. Zer diwe kurgɛ maga a du. 

20Zer zimebisa abalɛ, sela abalɛ, awa ki nyine anawara laa pal tɛɛnɛ ni chen gbaan a 

du ariŋ ti ni. 

21Zer diwe kurgɛ maga a gbaari a ya ma diwe.” 

22Doonee Nowa fun tum chenani magkpaa Koosa biksi un chen. 

JƐNISIS 7 

1Doonee ya Kunyana Koosa ti fun ŋɔ Nowa, "Nyɛ i wa i sal walɛ magkpaa ki zu ariŋ 

ti. Mu kur nyini di i duŋduŋ zim min aa tum mu tutɔ tɛɛnɛ nɔ ni. 

2Kpaksi sela kurge abanɔpɛ a naa vɛɛ kpak doŋa aa zi koti kɔɔri kɔɔra a ya ki wɔla 

awa ki nima. 

3Vɛɛn kpaksi zimebe kurgɛ anawara ya ki wɔla awa ki nima abanɔpɛ nawara la zi koti 

kɔɔri kɔɔra chen a nyɛn aa wasi. 

4Wuzu bunɔpɛ wuzu mu kaa tum doonne, o nii nha fumnaasi awa dusum fumnaasi. O 

nyaŋi a di nibinsa naa mu naami chen.” 

5Nowa fun tum chenani magkpaa Koosa biksi un chen. 

6Nii ti funɛ piili aa wa kinkan chen di Nowa ya bun kɔksa anɔrawa. 

7Nowa awa o haan awa o bisa awa o bisa haanasa awa ba bazoomsa funɛ zu ariŋ tiu di 

ba fosi ba titi ali nii ti ni. 

8Sela awa zimebisa wa tɛɛnɛ ki palɛ maga funɛ zu ariŋ tiu. A maga kina abalɛlɛ. A naa 

vɛɛ kpak doŋa aa zi koti kɔɔri kɔɔra awa a naa kpak doŋa. 

9A kina ba lɛlɛ, ki nima awa ki wala funɛ zu ariŋ tiu a zu gbaari Nowa ni a chi chenani 

Koosa fun piin biksi chen. 

10Wuzu bunɔpɛ fun wa tel nii ti fun wa. 

11Saha naa Nowa fun wa tel bun kɔksa anɔra pɛnsa alɛ tiina wuzu fidaanɔpɛ wuzurɛ 

dobaali nawara funɛ nyɛn buudaha ni chen zi fun peeli ka o zi chaani. Tɛɛnɛ maga 

funɛ yɛli niitau. 

12Doon ti funɛ nii wuzu fumnaasiwa nha awa dusum. 

13Chen wuzuuni ta Nowa awa o haan awa o bisa, Sɛm, Ham awa Jafɛt awa ba haanasa 

funɛ zu ariŋ tiu. 

14Ba funɛ kpaksi dama sela kurgɛ awa kɔha sel kurgɛu, ki zene awa ki wisa awa 

zimebi kurgɛ anawara funɛ pal tɛɛnɛ awa anawara funɛ ya zimebisa funɛ zu ariŋ tiu. 

15A nibaala awa nihaana magkpaa funɛ zu ariŋ tiu. 

16Banawara maga Koosa fun biksi chen funɛ zu peti, o funɛ tɔ ariŋ ti zɔɔnɔu. 

17Nii ti funɛ wau kinkan wuzu fumnaasi, a wa kinkan a nyɛ ariŋ ti zini buudaha. 

18Nii ti funɛ luŋ kinkannɛ a witi ariŋ ti zini buudaha. 

19O funɛ wau hali a lim bɛ naa funɛ kur ziŋ kinkan tɛɛnɛ nɔ ni chen. 

20O funɛ ziŋiu kinkan hali a la saaki bɛ taa nyuha ni a kaali naa maksi fumlɛ 

daanyuun. 

21Chendaha nibinsa awa sela awa zimebisa magkpaa funɛ sitiu kaa ka tɛɛnɛ huli. 

22Ki nyine awa ki hiise naa funɛ nyɛn tɛɛnɛ ni chen magkpaa funɛ sitiu. 

23Koosa funɛ kpu nibinsa awa sela awa ki nyine kurgɛ magkpaa duhau, chendaha 

banawara funɛ kur ka a kpak miisa funɛ ya Nowa awa banawara funɛ gbaari un ni a zu 

ariŋ ti chene. 

24Nii ti funɛ nyɛn chene hali a wa tel wuzuuna kɔk difumnyuun. 

JƐNISIS 8 

1Koosa ha waa fun vɛɛn sugli Nowa awa sela anawara funɛ nyɛn ariŋ ti ni chen wɛ. O 

funɛ nyɛ peharɛ mou, doonee nii ti fun piili aa hɛɛsi. 

2Tɛɛnɛ doonani funɛ puk ka nii lii wa chen fun tɔ ka buudaha dobaali ta fun peeli a 

magkpaa, doon ti zi fun kasi. 

3Wuzu kɔk di fumnyuun gantɛl ni, nii ti fun hɛɛsi. 

4Pɛnsa anɔpɛ tiina wuzu fidaanɔpɛ wuzu, ariŋ ti funɛ wa chiŋi Ararat bi ti nyuha nee. 

5Nii ti funɛ hɛɛsi chene awa tel pen fi tiina wuzu bɛgim wuzu bɛ anawara ka chen 

nyuuna zi fun li suksi. 

6Wuzu fumnaasi gantɛl ni Nowa fun puk ariŋ ti tokoro, 

7a fun tum gaŋgaha o fun la a bu vɛ bur waali, kaa nyɛn za aa go nii ti hali o wa hɛɛsi 

o maga. 

8A gantɛl ni, Nowa fun bu tum kom di o la nyini nee nii ti hɛɛsɛu, 

9amaa nii ti haa funɛ vɛ hɛɛsi chen daha, kom ti funɛ daŋni doonani o zi kani a kuu a 

fun chɔ bur kaali Nowa wati. O fun kpak un a du ariŋ ti ni. 

10Wuzu bunɔpɛ fun bu wa tel o fun bu tum kom ti di o la nyini. 

11Kom ti fun la kaa bur wa a wuzu ti zaazɔɔn, a fun tɔti chinchɛu kpachak a kak o nɔ a 

wa biksi Nowa. O fun zim di nii ti zi hɛɛseu. 

12Wuzu bunɔpɛ gantɛl ni Nowa funɛ bu tum kom tiu, amaa o funɛ la o waa fun bu bur 

a wa Nowa wati. 

13Nowa funɛ wa tel bun kɔksa anɔra di ki bɛgim pɛn bɛgim wuzu bɛgim wuzu tiina, 

nii ti funɛ hɛɛsi o magau. Doonee o fun puk o ariŋ ti nyuhu daha a ta, kaa fun nyini di 

tɛɛnɛ zii hulu. 

14Pɛnsa alɛ tiina wuzu fumlɛ daanɔpɛ wuzu, tɛɛnɛ magkpaa zi funɛ hulu. 

15Doonee Koosa fun ŋɔ Nowa ni nan, 

16"Nyɛ i wa i walɛ taa awa ba haanasa ta ki li ariŋ ti tuha. 

17Luksi zimebisa taa awa sel taa i awa anawara laa pal tɛɛnɛ ni chen a ta i wati aa wasi 

a su tɛɛnɛ nɔ maga.” 

18Nowa awa o haan awa o bisa awa ba haanasa fun li ariŋ ti tuha ni. 

19Sela taa awa zimebisa awa ki nyine magkpaa fun li ariŋ ti tuha ni. 

20Chen gantɛl ni Nowa fun sa biŋbiŋa a yisi sela awa zimebisa anawara vɛ kpak doŋa 

chen a sak biŋbiŋ ti daha ni a kɔɔri kɔɔra a nyɛ Koosa ni. 

21Koosa funɛ nu chenani kɔɔr ti sɔɔr lɛm un ni chen, o funɛ lisi o bambi niu di o wa zi 

bu ŋɔ nɔ a nyɛ nibine ni aku chenani oo tum daha. O zi zimu di nibine lisi tagna piin 

ya o bichɛsi nɛɛ. O waa zi bu kpu ki nyini duha a chi chenani o ya nan. 

22O funɛ vɛɛn vɔu di chenani tɛɛnɛ nɔ ha kur nyɛn nan, duuli saha zi nyɛnu, kumi saha 

nyɛni, waa saha zi nyɛnu ka wilim saha nyɛn. Nha gbaan zi nyɛnu, ka dusum nyɛn. 

JƐNISIS 9 

1Koosa fun a sumi wusisum weri a du Nowa awa o bisa ni kaa ŋɔ ba, "Maa lul bisa, 

chen ni i niisisa zi wa nyɛn tɛɛnɛ nɔ maga niu. 

2Sela, zimebisa, nyinsa awa kina maga zi waa ɔm hinnu aku i ya a nyuha tiina daha. 

3Lalaknɔ mu vɛɛn kpa a maga awa ki parɛ a nyɛ hinnɛ i kpa ya i diwe. 

4Kinkina vɛ werwa i diili ya namɛ naa chɛl nyɛn un ni. Mu wa la nɔɔni di i di chen 

namɛ, domi miisa nyɛn chɛl nɛɛ. 

5Nibine koo sel yisɛ nibine miisa, siurɛ mu kaa kpa lɛrigi tiin diŋna. Koosa kpa o 

dunnɛ a naami nibine. 

6Adaha nar lise nibine miisa, nibine ka vɛɛn kaa yisi tiin gbaan miisa. 

7"Ma kur nyɛn aa lul bisa kinkan, chen ni ma niisisa zi wa su tɛɛnɛ nɔu.” 

8Koosa funɛ bu ŋɔ Nowa awa o bisa nanɛ, 

9"Mu wa ma ka vɔu vɔurɛ hali ma niisisa wa si pu chen vɔu ti. 

10Chen vɔu ti nɛɛnɛ. Ki nyine nawara nyɛnɛɛ wa a miisi ni, zimebisa sela awa kinaa 

maga funɛ zu i ariŋ ti chen. 

11Mu vɔu vɔurɛ di ma tɛɛnɛ nɔ nyɛni ni, mu waa zi bu nyɛ nii di ma ali tɛɛnɛ nɔ ni. 

12Kinkina mu ka kaa kpa chiksi o ya sɛhɛra di mu waa zi bu tum nii chen nɛɛnɛ. 

13Saha naa mu dokagil ti yaa wa li dobaali ni, o zi lisi mau di mu vɔu ti ha vɛɛn 

chiŋiu. 

14Hali saha naa mu ya kur wa kpa dobaala a tɔ buudaha ka dokagil ti li. 

15Ma nibinsa awa sela awa ki nyine nawara nyɛn tɛɛnɛ nɔ ni, muu zi lisi mau ma zim 

di nii waa zi bu di tɛɛnɛ nɔ. 

16Saha naa dokagil ti yaa wa li wa, o zi lisi mau di mu vɔu ti ha vɛɛn nyɛnu.” 

17Koosa fun ŋɔ Nowa ni, "Nan dokagil nɔɔ kaa ya ya sɛhɛra aa lisi ya vɔu ti wɛ ali 

tɛɛnɛ nɔ ni.” 

18Nowa bisa banawara funɛ zu ariŋ ti funɛ ya Sɛm, Ham awa Jafɛt. Ham funɛ ya 

Kenan nyana. 

19Nowa bisa bator naa funɛ naami nibinsa ba su tɛɛnɛ nɔ maga. 

20Nowa funɛ ya niparirɛ daha, waa funɛ ya naa te par ŋmaha. 

21O funɛ wa nyɔ sin a dɛɛsi a fun ur kinaa a ta kaa chɔ o ŋmaha ti lɛu ni. 

22Ham naa ya Kenan nyana chen fun la na un ka o chɔ bar kpele chen, o fun bur a la 

ŋɔ o niinbisa balɛ taa ni. 

23Doonee Sɛm awa Jafɛt fun zer takta ziŋziŋi a val muntula hali a la tel ba nyana ti 

wati, a fun la laari un takta ti kaa vɛɛ nyini o wati di ba na o bar kpele ta. 

24Nowa funɛ wa si o do ti bar chɔɔli ni a na chenani Ham niinbisi ta fun ya un chen. 

25O funɛ ŋɔu, "Sibir nyɛn Ham be Kenan niu, i zi ya yosa magkpaa yomau ali i 

niinbisa suwachak ni. 

26Ya Kunyan Koosa naa ya Sɛm Koosa chen sɔn lawa pɛki. Kenan zi ya Sɛm yomau. 

27Koosa la zi nyɛ Jafɛt tɛɛnɛ gbaariu, a nyɛ o niisisa awa Sɛm walɛ wa koti a zu. Kaa 

nyɛ Kenan ya Jafɛt yoma.” 

28Nii waali ti gantɛl ni, Nowa funɛ nyɛn bun kɔksa tora difumnyuunwa. 

29Nowa funɛ ya bun kɔksa dikto difumnyuunwa kaa siu. 

JƐNISIS 10 

1Nowa bisa funɛ ya Sɛm, Ham awa Jafɛt. Ba funɛ lul bisau nii waali ti gantɛl ni. 

2Jafɛt bisa ka funɛ ya Goma, Magɔg, Madai, Jawan, Tubal, Mɛsɛk awa Tiras. 

3Goma bisa funɛ ya Askɛnaz, Rifat awa Togama. 

4Jawan bisa funɛ ya Ɛlisa, Tasis, Kitim awa Rodanim. 

5Ba niisisa funɛ ya banawara tɛɛnɛ funɛ nyɛn pol nɔɔsi ni chen. Ba funɛ kani ali ba 

sɛma awa ba pulimsi nɛɛ. 

6Ham bisa funɛ ya Kus, Ijipt, Put awa Kenan. 

7Kus niisisa funɛ ya Sɛba, Havila, Sabta, Raama awa Sabtɛka. Raama niisisa funɛ ya 

Siba awa Didani. 

8Kus be sɔn funɛ ya Nimrɔd naa funɛ te burigi laal ni chemi nihɛɛ chen. 

9Koosa funɛ nyiniu di o ya nambagil zene o suwachak ni, chendaha nibinsa yaa fun ŋɔ 

di, "O ya nambagil zene Koosa suwachak ni a chi Nimrɔd.” 

10Tɔsa anawara o fun piili a dɔ chen funɛ ya Babilɔn, Ɛrɛk, Akad awa Kalnɛ a la li 

Babilɔn pulim ni. 

11O fun bu li doon a kaali Asiriya pulim a la sa Ninive, Rɛhɔbɔf-Ir awa Kala, 

12waa funɛ vɛɛn sa Resen naa funɛ nyɛn Ninive awa Kala banbaan ni chen. Ninive 

funɛ ya tɔ zenne. 

13Ijipt niisisa funɛ ya Lud tima, Anam tima, Lehab tima, Naftu tima, 

14Patrus tima, Kafta tima awa Kaslu tima naa funɛ ya Filistia tima nawaal chen. 

15Kenan bisa funɛ ya Saidɔn naa funɛ ya o be hɛɛ chen. 

16Kenan niisisa funɛ ya Hita tima, Jebus tima, Amɔr tima, Gɛgas tima, 

17Hif tima, Aak tima, San tima, 

18Aavɛd tima, Zɛma tima awa Hamaf tima. Ba gantɛl ni, Kenan niisisa ta ka fun wasi. 

19Tɔsa anawara funɛ nyɛn Kenan pulim ti magbɔ ni chen funɛ ya Saidɔn awa Gɛra naa 

funɛ dugli Gaza chen. A bɔnɛ funɛ ya Sɔdɔm awa Gomora, Adma, Zɛbɔyim awa Lasa. 

20Ham walɛ funɛ ya chen. Ba magkpaa ka funɛ kpak ba sɛma awa ba tɔsawa. 

21Sɛm naa funɛ ya Jafɛt maana chen funɛ ya Ebɛ tima taa maga nawaal. O gbaan funɛ 

lul bisau. 

22Sɛm bisa funɛ ya Elam, Asu, Apaksad, Lud awa Aram. 

23Aram bisa ka funɛ ya Uz, Hul, Gɛta awa Mɛsɛk. 

24Apaksad bisa funɛ ya Sɛla naa funɛ ya Ɛba nyana chen. 

25Ɛba funɛ lul bisa balɛwa. Digi sɔn funɛ ya Pɛlɛg, domi o saharɛ ba fun purigi ba 

sɛma. Ba tɛɛnɛ ti zi burigi bulɛ. Kinkin ti sɔn ka funɛ ya Jɔktan. 

26Jɔktan bisa funɛ ya Almɔdad, Sɛlɛf, Hasamavɛt, Jɛra, 

27Hadɔram, Uzal, Dikla, 

28Obal, Abimeel, Siba, 



16 

 

© 1999,  Wycliffe Bible Translators, Inc. 
 

 
 

 

29Ofee, Havila awa Jobab. Ba magkpaa funɛ li Jɔktan zɔɔnɔrɛ. 

30Ba pulim nyɛni funɛ piili Mɛsa naa funɛ nyɛn Sɛfa nyinbaan ni chen. Sɛfa ka funɛ 

nyɛn bɛ pulim naa funɛ nyɛn nha bar yɛli ni chen. 

31Sɛm niisisa funɛ chen. Nannɛ ba fun nyɛn Sɛm walɛ, ba sɛma funɛ kurgiu a kpak ba 

duŋ tɛɛnɛ awa ba pulim. 

32Nan nibinsa naa magkpaa funɛ ya Nowa niisisawa. Ba pulimsa funɛ kurgiu ka ba 

fun su tɛɛnɛ nɔ maga saha naa nii ti fun wa kaali chen gantɛl ni. 

JƐNISIS 11 

1Piili ti ni tɛɛnɛ nɔ tima nibinsa funɛ sɛm sɛmsɛm bɛgimnɛ. 

2Nibinsa funɛ siiu aa kaali awa tel pulim digi funɛ nyɛn nha bar yɛli ni baa yir un 

Babilɔn chen, a fun kani pulim ti ni. 

3Saha naa ba fun kani chen, ba fun ŋɔ dɔŋ ni, "Ma nyɛ ya sa dɛ ziŋziŋi o la dugli 

buudaha. Ya kpa chaŋgbaŋa kpoka awa chɛl a sa, ka ta kpa awa tɛ a saali.” 

4Ba fun bu ŋɔ dɔŋ ni, "Lalaknɔ ma nyɛ ya sa tɔha, a sa dɛ ziŋziŋi o la dugli buudaha, 

chen ni ya zi nyɛ ya titi wa sɔnu, a ta wa waligi dɔŋ ni ali tɛɛnɛ nɔ ni.” 

5Doonee Koosa funɛ na chenani baa kaa sa tɔha ti awa dɛ ziŋziŋi ti chen. 

6O fun lisi o bambi ni, "Lalaknɔ nar naa kote tum ba tum naa aku ba sɛm bɛgim daha. 

Ba wɛ maga bar piili ha nɛɛnɛ. Saha wau ba zi koti ya chenani ba daŋni. 

7Ma nyɛ yaa la, a la kpa ba sɛm ta a lagmi dɔŋ ni ba koti a vɛɛ nu dɔŋ sɛma.” 

8Chendaha Koosa funɛ pusi bau ali dɔŋ ni ba fun gil dɛ ti saali kaa su tɛɛnɛ maga. 

9Tɔha ti sɔn funɛ ya Babɛl, chen biksi di doonee Koosa fun waligi nibinsa sɛma a 

kurgi dɔŋ ni. Doonee o fun vɛɛn pusi ba a su tɛɛnɛ nɔ maga. 

10Sɛm niisisa funɛ nɛɛnɛ. Sɛm funɛ wa tel bun kɔkwa, nii ti waali gantɛl ni bunsa alɛ. 

O funɛ lul Apaksadrɛ. 

11Chen gantɛl o fun bu nyɛn bun kɔksa anɔra aa lul bisa a gbaari. 

12Apaksad funɛ wa tel bun fumtor daanyuun wa kaa lul Sɛla. 

13Chen gantɛl ni, o fun bu lul bisa. O funɛ ya bun kɔksa anaasi di fumnaasi alɛ wato 

ka zi siu. 

14Sɛla funɛ wa tel bun fumtorwa kaa lul Ebɛ. 

15Chen gantɛl ni, o fun buu lul bisa a gbaari. O funɛ ya bun kɔksa anaasi awa bunsa 

torawa ka zi siu. 

16Ebɛ funɛ wa tel bun fumtor da anaasiwa kaa lul o be naa funɛ ya Pɛlɛgi chen. 

17Chen gantɛl ni, o fun buu lul bisa a gbaari. O funɛ ya bun kɔksa anaasi di fumnɔra 

daanaasi ka siu. 

18Pelegi ka funɛ wa tel bun fumtorwa kaa lul Reu. 

19Chen gantɛl ni, o fun bu lul bisa a gbaari. O funɛ ya bun kɔksalɛ difumnaasi 

dikibɛgim watore ka siu. 

20Reu funɛ wa tel bun fumtor dalɛwa kaa lul Sɛrugi. 

21A gantɛl ni, o fun bu lul bisa a gbaari. O funɛ ya bun kɔksa alɛ di fumnaasi 

dikibɛgim watore ka siu. 

22Sɛrugi funɛ wa tel bun fumtorwa kaa lul Nahɔ. 

23A gantɛl ni, o fun bu lul bisa a gbaari. O funɛ ya bun kɔksa alɛ daanɔpɛwa a gbaari. 

24Nahɔ funɛ wa tel bun fumlɛ awa diktore kaa lul Tɛra. 

25A gantɛl ni, o fun bu lul bisa a gbaari. O funɛ ya bun kɔkwa difumlɛ dikibɛgim 

watore a gbaari. 

26Tɛra funɛ wa tel bun fumnɔpɛwa kaa lul Abram, Nahɔ awa Haran. 

27Tɛra niisisa funɛ nɛɛnɛ. Tɛra bisa funɛ ya Abram, Nahɔ awa Haran. Haran be funɛ 

ya Lɔt. 

28Haran funɛ siu o nyana tɔha nɛɛ ali Ɛɛ naa nyɛn Babilɔn pulim ni. O funɛ siu di o 

nyana ha nyɛnu. 

29Abram funɛ kpa Sarairɛ a ya haan. Nahɔ ka fun kpa Haran be Milka a ya haan. 

Milka niinbe funɛ ya Iska. Ba nyana ka funɛ ya Haran. 

30Sarai funɛ yu Abram ba waa funɛ lul. 

31Doonee Tɛra fun si zer o be Abram awa o niha Lɔt naa funɛ ya Haran be chen awa o 

be haan Sarai. O funɛ gil Ɛɛ ali Babilɔn pulim ti niu aa kaali Kenan pulim. O funɛ val 

chene hali a la tel tɔha naa baa yir Haran chen a fun kani dooni. 

32Tɛra funɛ wa tel bun kɔksalɛ awa bunsa nyuunwa kaa siu dooni. 

JƐNISIS 12 

1Koosa funɛ piin ŋɔ Abram niu, "Gil i walɛ wa i nyana pulim ti kaa kila pulim digi 

naa mu kaa biksi hin chen. 

2Mu zi nyɛ i niisisa gbaariu kinkan, kaa vɛɛn sumi wusisum weri a du ba ni, a nyɛ hin 

sɔn zen, chen ni i zi wa kpak nyɔɔrau a nyɛ ba. 

3"Naa wa sumi wusisum weri a nyɛ hin, mu zi ya alibarka a du tiin niu, amaa naa wa 

ŋɔ nɔɔ tagin a nyɛ hin, mu zi ŋɔ nɔɔ tagin a nyɛ tiin gbaanko niu. Amaa i daha, mu zi 

wa ya sumi wusisum weri a du tɛɛnɛ nɔ nibinsa maga niu.” 

4Chendaha Abram funɛ gil Haran pulimu a chi chenani Koosa fun piin sɛm un chen, 

saha ti di o funɛ ya bun fumnɔpɛ daanyuunwa. Lɔt ka funɛ tiŋ unnu ba si tɔha ti ni. 

5O funɛ kaa si o funɛ zer o haan Sarai awa o neere Lɔt awa o nisi kina nawara o fun na 

ali Haran ni chen magau aa la Kenan pulim. Baa funɛ wa tel Kenan pulim. 

6Abram funɛ gbau hali a la li Mɔrɛ bugil nawara nyɛn doonani du kasi ali Sɛkɛm ni 

chen. Chen saha ti di Kenan tima ta ha funɛ dɔ dooniu. 

7Doonee Koosa fun kpa o titi a biksi Abram kaa ŋɔ, "Pulim nɔ wa mu kaa kpa a nyɛ i 

wa i niisisa taa ni chen." Abram fun sa biŋbiŋa a nyɛ Koosa ni dooni a fun jɛɛmi un. 

8A gantɛl ni, o fun bu si a kaali kunkule tɔha naa nyɛn Bɛtɛl nha bar yɛli ni chen. O 

funɛ la baŋsi o biŋbiŋa ali Bɛtɛl awa Ai banbaan ni. Bɛtɛl fun nyɛn nha bar cheli ni, ka 

Ai ka nyɛn nha bar yɛli ni. Abram funɛ vɛɛn sa biŋbiŋne a jɛɛmi Koosa dooni. 

9O funɛ bu li dooni o funɛ piili valiu aa la Kenan pulim nha ba yɛli nindil. O funɛ ya 

nyaabaannɛ. 

10Lɔsa saha ti funɛ wa chel Kenan pulim niu kinkan, chendaha Abram awa o haan fun 

si a kaali Ijipt pulim di ba la nyɛn dooni wuzu bu ŋmɛna. 

11Ba funɛ la a la kaa zu Ijipt pulim, o funɛ ŋɔ o haan Sarai niu, "I ya nihaan werire 

chen daha. 

12Ijipt tima taa la na hin, baa zi ŋɔ di mu haan ya hin. Ba kaa zi ku i dahau a kpu min 

kaa nyɛ i nyɛn. 

13Chendaha ya la tel dooni ka ba pɛɛsi hin, i ŋɔ ba di mu towe ya hin, chen ni ba zi ku 

i dahau a nyɛ mu nyɛn.” 

14Abram awa o haan funɛ la zu Ijipt, ba funɛ sir na di o haan ti weru kinkan. 

15Saha naa Ijipt tima koor naa baa yir Fɛɛro chen bol nihɛɛti ta fun na un, ba funɛ la 

sɛm Fɛɛro niu di nihaan ti weru. Doonee Fɛɛro fun nyɛ ba kpa Sara ti a wa du o dama 

ni. 

16Sara daha koor ti funɛ nyini Abram nɛnɛu a fun nyɛ un piisisa, nuhɛ awa lakoomisa. 

Koor ti funɛ vɛɛn nyɛ un kakusa awa yosau nihaana awa nibaala. 

17Amaa koor ti funɛ la Sarai a la du o dama ni chen daha, Koosa funɛ nyɛ wichɔ 

zenzenne kpak o wa o dama ti walɛ maga. 

18Doonee kankoor Fɛɛro fun tum ba la yir Abram, o fun pɛɛsi un, "Yɛrɛ i ya min nan 

ni? Baŋnɛ i fun vɛ ŋɔ min di nihaan ti ya i haannɛ? 

19Baŋ daha i fun ŋɔ di i towere, kaa nyɛ mu kpa un a la du mu dama ni di o ya mu 

haan? Tɔ lalaknɔ i haan nɛɛnɛ, la i kin aa li mu tɔha nɔ ni.” 

20Doonee kankoor Fɛɛro fun nyɛ o nihɛɛti taa wa nyinbaan, ba fun kpa Abram awa o 

haan awa kinawara magkpaa ba fun kpak chen ali tɔha ti ni. 

JƐNISIS 13 

1Abram awa o haan fun kpa kinawara funɛ nyɛn ba nisa ni chen fun li Ijipt pulim ni a 

kaali Kenan pulim mun. 

2Saha ti piisisa, buuna, nuhɛ, anzunfa naa funɛ nyɛn Abram wati waa fun kpuri. 

3O fun bu gil dooni kaa kaali Bɛtɛl awa Ai banbaan ti doonani o fun piin te baŋsi o lɛu 

ti a kani chen. 

4Doonee o fun piin sa biŋbiŋ ti chen. O funɛ jɛɛmi Koosau dooni vɛɛna. 

5Lɔt gbaan piisisa, buuna, nuhɛ awa o walɛ maga funɛ tiŋ unnu a kaali. 

6Abram awa Lɔt nisi kina taa daha, doonani ba fun nyɛn chen waa fun kpak kɔsa 

kinkan, ba sela ta zi koti aa se. 

7Chendaha yoosa funɛ nyɛn, banawara laa nyini Abram sela awa banawara laa nyini 

Lɔt sel ta chen banbaan ni. Chen saha ti di Kenan tima ta awa Peris tim taa gbaan funɛ 

nyɛn dooniu. 

8Saha tirɛ Abram fun ŋɔ Lɔt ni, "Mu wa hin ya ki bɛgimnɛ, adaha o wa werwa ya sela 

ni nyine taa ki yo dɔŋa. 

9Nyɛ ya waligi, i yisi tɛɛnɛ ti cheŋ naa i daŋni, ka mu ka zer cheŋ digi.” 

10Lɔt fun nyini di Jɔɔdan mɔɔga naa nyɛn nɛŋbɔɔ ni chen a la tel tɔha naa baa yir 

Zowa chen funɛ kpak niiu kinkan a chi Koosa ŋmaha naa baa yir Idin chen koo Ijipt 

pulim. Saha ti di Koosa ha waa fun suk din a du tɔsa nawara baa yir Sɔdɔm awa 

Gomora chen ni. 

11Chendaha Lɔt funɛ yisi Jɔɔdan nha bar yɛli lukirɛ a fun si a la kani dooni. Chenani 

ba fun waligi dɔŋ ni chen. 

12Abram funɛ nyɛn Kenan pulim nɛɛ, ka Lɔt ka fun nyɛn Jɔɔdan mɔɔga ni kpaa la 

Sɔdɔm wati. 

13Sɔdɔm tima funɛ ya tum tagna tima wa kinkan ali Koosa suwachak ni. 

14Saha naa Lɔt fun waligi kaa ka Abram chen, Koosa funɛ ŋɔ unnu, "Piili doonani i 

chiŋi chen, ki nyini doonani maga go hin ni. 

15Mu kaa kpa doon tɛɛnɛ ti a nyɛ i wa i niisisa nɛɛ, ma dɔ un hali saha naa vɛ kpak bɔ. 

16Muu zi nyɛ i kpak niisisau hali a wa gali guri bɔɔ ni. Hali nar wa kaa gur hɛɛra o wa 

zi bɔm a nyɛ un a chi o gur i niisisa ta. 

17Mu kaa kpa tɛɛnɛ ti nyɛ hinnu, adaha kila a laa nyini o maga.” 

18Doonee Abram awa o walɛ ta fun kpiriki ba lɛwa ta a bu la baŋsi Mamrɛ bugil tusa 

naa kpak sogli a li doonani ba funɛ yir Hɛbrɔn chen a fun sa biŋbiŋa a jɛɛmi Koosa. 

JƐNISIS 14 

1Koorsa abanaasi funɛ nyɛn dooni, ba sɔna funɛ ya Amrafɛl a li Sina, Ariyɔk a li 

Ɛlasa, Kɛdɔlauma a li Elam pulim awa Tidal naa funɛ li Gɔyim pulim chen. 

2Nan koorsa naa funɛ siiu a vɔu laal di ba la chem koorsa anyuun naa sɔna funɛ ya 

Bera ali Sɔdɔm ni, Birsa ali Gomora ni, Sinab ali Adama ni, Sɛmɛba ali Zɛbɔyim ni 

awa Bela Koora naa ya Zowa chen. 

3Nan koorsa anyuun naa funɛ ya nɔɔ bɛgimu a dɛu ba lanjimasa a wa kani Sidim 

nɛŋbɔɔ naa zii ya nii siu a vɛ kpak ki nyinɛ lalaknɔ nan. 

4Koorsa anyuun naa funɛ nyɛn Kɛdɔlauma nisi niu hali bun fidaalɛ, amaa fi daatora ti 

tiina ba funɛ vɛ ba nyuha niu. 

5Bun fidanaasi ti tiina, koorsa nawara funɛ go Kɛdɔlauma chen funɛ siiu a la chem 

nyaŋi Rɛfa tima ali Astɛrɔf Kanayim pulim ni, awa Sus tima ali Ham pulim ni awa 

Em tima ali Save Kiriatayim pulim ni. 

6Ba funɛ chem Hɔr tima naa funɛ kani Sɛɛr bi nyuha ni chen, a fun gbur ba hali a la tel 

Ɛlparan naa funɛ nyɛn nyaabaan ti magbɔ ni chen. 

7Doonee ba fun bu wa tel Ɛmispat naa zi ya Kadɛs lalaknɔ nan, a fun chem Amelek 

tima awa Amɔr tima naa funɛ nyɛn Hazɛzɔn-Tama ni chen. 

8Doonee Sɔdɔm awa Gomora awa Adma awa Zɛbɔyim awa Bela tima koorsa ka fun si 

awa ba lanjimasa ni aa la Sidim nɛŋbɔ ti di ba la chem laal. 

9Ba ka funɛ la di ba la chem Elam tima koora, naa funɛ ya Kɛdɔlauma chen, awa 

Gɔyim tima awa Babilɔn tima awa Ɛlasa tim koorsiwa. Koorsa anyuun funɛ si di ba 

chem koorsa anaasi. 

10Sidim nɛŋbɔ naa ni ba fun wa chem laal ti chen funɛ kur ya bɔɔ luŋewa. Chendaha 

Sɔdɔm awa Gomora tima koorsa awa ba lanjimasa funɛ wa kaa chɔ fosi ba funɛ chesi 

bɔɔni taa nɛɛ, ka koorsa ator ta awa ba lanjimasa waa fun chɔ fosi a kaali kuŋkulsa bar 

nyɛni ti. 

11Koorsa anaasi naa funɛ chem ba chen fun pa kinawara funɛ nyɛn Sɔdɔm awa 

Gomora ni, awa bu diwe a fun kaali. 

12Saha ti di Abram neere naa ba funɛ yir Lɔt chen funɛ nyɛn Sɔdɔm nee chen daha, ba 

funɛ zer o wa o nin kina magkpaanu a kaali. 

13Nar fun chɔ a li Sɔdɔm wa, a wa ŋɔ Abram naa funɛ ya Israɛl nar a nyɛn Mamrɛ naa 

funɛ ya Amɔr tima nar wati chen. Ɛskɔl awa Ana funɛ ya Mamrɛ niinbisiwa, ba chɛna 

ka funɛ ya Abram. 

14Abram funɛ nu di Kɛdɔlauma awa koorsa ta funɛ chem o neere ti laalu a kpak un 

kaali, o funɛ yisi o laal ni cheme nara kɔksa tora awa fi wa ŋmɛnaasirɛ ba fun la duŋni 

koorsa anaasi ta hali a la tel tɔha naa baa yir Dan chen. 

15Doonee o fun purigi purigi o nara taa dusum di ba chem ba dɔma ta maga. O funɛ 

nyɛ ba duŋni bau hali a la tel Hoba naa funɛ nyɛn Damaskɔs nyuha ni chen. 

16O funɛ la fuksi o neere Lɔt awa o nin kina taa magau ali koorsa taa wati. Hali o funɛ 

fuksi wa nihaani awa ba naa maga ba fun kpaksi chenu. 

17Abram funɛ chem Kɛdɔlauma awa o walɛ ta a nyaŋi kaa laa wa, Sɔdɔm tima koora 

funɛ siiu di o wa chem un ali Save nɛŋbɔɔ ni naa ba yir koora nɛŋbɔɔ chen. 

18Doonee Mɛlkizidɛk naa funɛ ya Selɛm tima koora awa Koosa dama kɔkɔɔra chen 

fun kpa boroboro awa sin awa nyɛ Abram ni. 

19O funɛ ya alibarka a du un niu kaa laa ŋɔ, "Koosa zen naa funɛ kɔɔri buudaha awa 

tɛɛnɛ maga nan, zi sumi wusisum weri a du hin niu. 

20Waa ya naa nyɛ hin kpok i chem i dɔma naa a nyaŋi chen, adaha o sɔn lawa pɛki." 

Doonee Abram fun yisi kina anawara o chem nyaŋi chen fi tuha ni ki bɛgim a nyɛ 

Mɛlkizidɛk ni. 

21Saha tirɛ Sɔdɔm tima koora ti fun ŋɔ Abram ni di o kpa buna taa pusi kaa nyɛ un 

nibinsa. 

22Abram fun ŋɔ, "Mu hɛɛsɛu Koosa naa naami buudaha awa tɛɛnɛ nan suwachak ni, 

23di mu waa zi kpa i kindɔŋ a pusi o ya fɔna koo natau ŋmɛn. Mu ya chen, i waa ŋɔ 

minnu di hin nyɛ mu burigi kin tiina. 

24Mu waa zi kpa i kindɔŋ a pusi. Kinkina mu zi kur la ya, waa ya kinkina mu walɛ taa 

piin kpa tum chene, amaa nyɛ mu chɛnsa, Ana, Ɛskɔl awa Mamrɛ wa yisi ba tori." 

JƐNISIS 15 

1Wɛ anama gantɛl ni, Koosa zi funɛ tu wa Abram watiu ali deesi ni a fun wa ŋɔ un, 

"Taa ɔmi Abram, min ya i ni koki. I nyɔɔra zi zenu kinkan ali mu wati.” 

2Amaa Abram funɛ ŋɔ Koosa niu, "Mu Kunyan Koosa, i wa nyɛ min nyɔɔr digi, domi 

mu ha wa kpak be chen daha, naa kur ya mu kapati be kur ya Ɛleeza ali Damaskɔs ni. 

3I vɛ nyɛ min be, yom naa nyɛn mu wati nan kaa wa di mu kapata.” 

4Doonee Koosa fun bu ŋɔ un, "Yom naa nyɛn i wati baa yir Ɛleesa nan waa zi di i 

kapata i bee kaa di i kapata.” 

5Koosa fun vɛɛn kpa Abram a li cheŋcheŋa a li ŋɔ un, "Nyini buudaha awa wullɛ 

nama a nee i zi koti a gur aau. Tɔ chene i niisisa kaa wa du.” 

6Abram fun nyɛ o sii su Koosa sɛmsɛm ti, chendaha Koosa tuha funɛ sɔɔniu o fun ŋɔ 

di o tum a tum weriu. 

7Doonee Koosa zi fun ŋɔ un, "Min ya Koosa naa funɛ yisi hin, a li Ɛɛ naa nyɛn 

Babilɔn pulim ni chen. Mu funɛ kpa hin di mu wa biksi hin tɛɛnɛ nɔ, chen ni i zi dɔ 

unnu.” 

8Amaa Abram funɛ pɛɛsiu, "Mu Kunyan Koosa, yɛrɛ mu kaa ya a zim di tɛɛnɛ tii zi ya 

mu kinu?” 



22 

 

© 1999,  Wycliffe Bible Translators, Inc. 
 

 
 

 

9Koosa fun ŋɔ un, "Kpa nuha awa buun awa piisi mal anawara ya bunsa ator kina awa 

kom awa kombugil a wa nyɛ min.” 

10Abram fun dɛu kina taa maga a wa Koosa wati a fun purigi sela ta maga bulɛlɛ a dau 

a chem dɔŋa, amaa o waa fun purigi kosa taa wara. 

11Saha naa o fun ya chen a peti zuugsa fun tu wa di a wa di sela taa, amaa Abram funɛ 

duŋni aau a ta. 

12Nha funɛ waa tu, Abram funɛ laagi do zenzenne saha naa o fun wa si, o funɛ nau ka 

birsa nyɛn kinkan, chendaha hansura fun kpak un. 

13Saha tirɛ Koosa fun ŋɔ un, "I niisisa zi wa ya hɔɔrau ali pulim digi ni. Baa zi wa ya 

yosau nara maga ki ya ba chenani baa daŋni hali a wa tel bun kɔksa anaasi. 

14Amaa mu zi wa lɛrigi pulim naa zer ba yosa chen nibinsa diŋsau. I walɛ taa ka vɛɛn 

wa kaa li pulim naa ni ba ya hɔɔra chen ni, ba zi wa kpak nisi kinau kinkan. 

15I zi wa hɛɛsiu kaa zi gil tɛɛnɛ nɔ wa tusɔɔn ni, chen ni i walɛ zi sogli hinnu. 

16See zuliya bunaasi ti gantɛl nɛɛ i niisisa ta zi bur wa bar nɔ, domi mu waa zi duŋni 

Amɔr tima ta, a ta see ba tum tagni taa wa nyɛ mu lɛrigi ba diŋsa.” 

17Nha funɛ bu wa tu ka dusum zi biri, din vi funɛ zɔŋ din ni ka nyɔɔsa awa dinful li un 

ni a fun val sel taa Abram fun kpa dau chen banbaan a la li. 

18A wuzu ti, Koosa funɛ vɔu nan vɔurɛ o wa Abram ni a ŋɔ un, "Chiŋi Ijipt pol ni aa 

la Yufuretis mɔɔga, mu kpa doon tɛɛnɛ ti maga a nyɛ i wa i niisisa ta niu. 

19Banawara nyɛn dooni chen ya Keen tima awa Kenis tima awa Kadmɔn tima, 

20awa Hita tima awa Pɛris tima awa Rɛfa tima, 

21awa Amɔr tima awa Kenan tima awa Gɛgas tima awa Jebus tima." 

JƐNISIS 16 

1Saha ti Abram haan ha waa fun lul be a nyɛ un, amaa Ijipt tima haan digi funɛ nyɛn o 

wati baa yir Hega. O funɛ ya Sarai tumtumnɛ. 

2Chendaha Sarai funɛ ŋɔ Abram niu, "Koosa ha wa nyɛ min lul, adaha i fa la nɔɔni i fa 

chɔ yom naa nyɛn mu wati nannu, chen ni o zi lul be nyɛ minnu." Abram fun nu 

chenani Sarai sɛm un chen. 

3Saha naa Abram zi fun nyɛn Kenan pulim ni awa tel bun fi gantɛl ni, o haan Sarai 

funɛ kpa Hega nan a nyɛ di o ya o haan. 

4Doonee Abram fun daŋni Hega, o fun kpak lo. Saha naa o fun wa zim di o kpak loore 

o funɛ dɛɛsiu, kaa laa nyiki Sarai. 

5Sarai ka fun ŋɔ Abram ni, "Hin nyɛ Hega kura nyiiki min chen, min kpa un a nyɛ hin, 

amaa o filimi minnu ali o lo nɔ kpaki ni, o kuraa nyini min yɔrirɛ, amaa see Koosa laa 

zi zim ya naa ya nibin birigi.” 



23 

 

© 1999,  Wycliffe Bible Translators, Inc. 
 

 
 

 

6Abram fun ŋɔ un, "O ya wutiu i zimu di i yoma ya un a nyɛn i nisa ni, adaha ki ya un 

chenani ii daŋni." Chendaha Sarai funɛ piiliu aa muksi Hega chenani oo daŋni, hali o 

fun wa si chɔ. 

7Koosa malaika fun la chem Hega nyaabaan guuga naa funɛ chɔ tɔha naa baa yir Sur 

nyinbaan ni chen. 

8O fun ŋɔ un, "Hega naa ya Sarai yoma, leene i li ka leene ii la?" O fun ŋɔ, "Muu chɔu 

ali mu nihɛɛ ti wati.” 

9Malaika ti fun bu ŋɔ un, "Bur kila o wati a vɛɛn la ya o yoma a kpa i titi a nyɛ un. 

10Mu zi nyɛ hin niisisau hali nar wa luku ba guri.” 

11Malaika ti funɛ vɛɛn ŋɔ unnu, "I kaa lul nibabichɛllɛ, i kaa zi du o sɔnu Ismɛɛl, domi 

Koosa nu i fɔulau di baa muksi hinnu, 

12amaa i be ti zi wa chi kakuma naa vɛ daŋni nibinsa bar nyɛniu. O zi wa vɛ nara 

magau. Nara maga gbaan kaa zi wa vɛ unnu. O zi waa daŋni o walɛ wati nyɛniu.” 

13Hega fun lisi o bambi ni, "Lalaknɔ mu na Koosau wa mu sii ni, kaa ha vɛɛn nyɛn wa 

mu miisa ni." Chendaha o fun du Koosa sɔn, "Koosa naa laa na min.” 

14Chendaha bɔnɛ yir guuga naa chɔ Kadɛs awa Bɛrɛd banbaan ni chen wa, "Naa 

nyɛnɛɛ a na min a wa o miisa ni chen guuga.” 

15Hega fun lul be a nyɛ Abram ni, o fun du o sɔn Ismɛɛl. 

16Saha ti di Abram ya bun fumŋmɛnaasa daanɔrawa ka Hega lul nibabichɛla o du o 

sɔn Ismɛɛl. 

JƐNISIS 17 

1Saha naa Abram fun wa tel bun fumdigto awa digto, Koosa funɛ bu wau a wa ŋɔ un, 

"Min ya Koosa zenzen naa kpak kpok awa kina maga yiko chen, ki nu mu nɔ kaa kur 

ki tum chenani weree. 

2Mu vɔwa naa mu kaa vɔu wa hin ni ya di mu zi nyɛ hin niisisau kinkan.” 

3Doonee Abram fun huuni, a kpa o see a gbaŋsi tɛɛnɛ. Koosa fun bu ŋɔ un, 

4"Nan vɔurɛ mu wa hin kaa vɔu, i zi wa ya zɔɔnɔ damata nawaalu. 

5I sɔn waa zi bu ya Abram, amaa lalaknɔ i sɔn ya Abraham, aku mu kaa nyɛ i wa ya 

zɔɔnɔ damata nawaal chen daha. 

6Mu zi nyɛ i na niisisau kinkan hali bɔnɛ zi wa burigi koorsau bɔnɛ burigi pulimsa 

nawaalsa. 

7"Mu zi kpak nɔɔ nɔu hali o wa pu i niisisa hali chɔɔsa pusi digi. Saha ti mu zi wa ya i 

wa i niisisa taa Koosau. 

8Tɛɛnɛ naa ni ma ya hɔɔra a nyɛn lalaknɔ nan, mu zi kpa unnu a nyɛ i wa i niisisa taa 

ni. Kenan pulim magkpaa kaa wa ya i niisisa taa kinnɛ hali saha naa vɛ kpak bɔ, ka 

mu ka ya ba Koosa.” 

9Koosa ka funɛ vɛɛn ŋɔ Abraham ni nanɛ, "See ma gbaan tiŋ mu nɔ naa maga mu vɔu 

nan, hin awa i niisisa nawara kaa wa si chɔɔsa pusi digi chen. 

10See i wa i niisisa ta magkpaa la nɔɔni ali teŋsi ni. 

11Ma teŋsi tii laa zi nyɛ mu zim di maa lisi vɔu naa mu wa maa vɔu chenu. 

12Nibaal naa maga ba lul ka o wa tel wuzu ŋmɛnaasa, koo hali yosa nawara nyɛn ma 

wati aa lul bisa, awa yosa naa ma yausi ali pulim digi ni, ma teŋsi ba chen wuzu ti. 

13Naa ba lul ma damsa ni koo naa ma yau wa malɛ ni, ma teŋsi ba. Chen la zi biksi 

min di maa lisi mu vɔu tiu ali ma bara ni saha maga. 

14Nibaal naa maga vɛ teŋi, o waa zi bu gbaari mu nibinsa ni, aku o vɛ tiŋ mu chiksi 

daha.” 

15O funɛ vɛɛn ŋɔ Abraham niu, "Ta bu wa yir i haan ti sɔn Sarai, lalaknɔ o sɔn zi ya 

Sara, 

16domi mu zi sumi wusisum weri a du un niu. Kaa nyɛ o lul nibabichɛla a nyɛ hin, kaa 

vɛɛn nyɛ o wa ya zɔɔnɔ damata niina, o mun zi wa pɛnu, o kpak niisisa kinkan hali ba 

bɔnɛ wa burigi koorsa.” 

17Abraham fun mɔm kaa huuni a kpa o see a gbaŋsi tɛɛnɛ a fun lisi o bambi ni, 

"Nyinbaan wato wa nibaal wa tel bun kɔkwa kaa bu nyaŋi a lul be. Sara sarkɛ tel bun 

fumdigto nan, nyinbaan wato wa o bu nyaŋi a lul be.” 

18Doonee o funɛ pɛɛsi Koosau, "Ka i waa zi nyɛ Ismɛɛl ya mu kapata ni diili tii?” 

19Koosa fun ŋɔ un, "Aayi, i haan Sara zi lul nibabichɛlau a nyɛ hin i du o sɔn Aizik. 

Mu nɔ nɔ zi wa pu o gbaanko awa o niisisau hali saha naa vɛ kpak bɔ. 

20Chenani i sumi aa nyɛ Ismɛɛl ni chen, mu nu unnu. Mu zi nyɛ un bi damata awa 

niisisa kinkanu. O zi wa ya koor dama nihɛɛta fidaalɛ nyanau. Mu zi vɛɛn wa nyɛ 

zɔɔnɔ zenzen li o niisisa niu, 

21amaa mu zi vɛɛn lisi mu vɔu nɔu a li Aizik naa ba kaa lul a nyɛ hin, chen bun naa 

laa wa nan, nan saha nan.” 

22Koosa funɛ sɛm Abraham ni a peti, o funɛ kaaliu kaa ka un. 

23Chen wuzu tirɛ, Abraham waa fun van nu chenani Koosa sɛm chen, a fun teŋsi 

Ismɛɛl awa nibaala naa funɛ nyɛn o dama ni chen a gbaari yosa naa o fun yausi ba 

nyɛn o dama ni a lulsi chen ni. 

24Abraham titi funɛ wa tel bun fumdigto awa digtore kaa teŋ. 

25O be Ismɛɛl ka fun ya bun fidaatora kaa teŋ. 

26Wuzu bɛgim tirɛ o wa o be ti maga fun teŋsi. 

27Abraham yosu taa maga gbaan funɛ teŋsi wuzu bɛgim tirɛ. 

JƐNISIS 18 

1Wilim funɛ nyɛnu, chendaha Abraham fun la kani doonani baa yir Mamrɛ chen 

gbanpulim ni aa ta peha, Koosa fun kpa o titi a biksi un ali dooni. 

2O fun nyini a na nibaala nara batora ka ba chiŋi, o fun chɔ a la chem ba, a fun gbiri 

ba suwachak ni a kpa o see a chem tɛɛnɛ, 

3a fun ŋɔ, "Mu sumi mau di ma zu wa mu dama, a wa kani hiisi ka mu kpak ma hɔɔra. 

4Mu zi nyɛ ba zɔg nii wau ma sɛm ma naasa, ka kani bugil nɔ mun ni a hiisi. 

5Mu zi nyɛ ma diwe tamau ma di, chen ni maa zi bu kpak kpoku a koti a val ma val ti. 

Ma nyɛ min jirimau a wa mu dama, adaha ma nyɛ mu nyɛ ma diwe." Ba fun ŋɔ un, 

"Yaa zaami hinnu wa diwe ta.” 

6Doonee Abraham fun chɔ lalaka a la zu o haan Sara wati a fun ŋɔ un, "Si lalaka, a si 

chɔk sau ti a du boroboro.” 

7O funɛ sɛm o haan ni a peti kaa fun chɔ la zu o nuhɛ gar, a fun kpak o nuha be a kpu 

a kpa nyɛ o tumtumsa taa digi ni di o boori lalaka. 

8O funɛ yisi nuil awa nɛm sɛmu a fun kpa la chiksi nara taa suwachak ni ali bugil ti 

mun ni, ba fun di. 

9Chen gantɛl ni ba fun pɛɛsi un, "Leenee i haan Sara ka?" O ka fun ŋɔ ba, di waa nyɛn 

o lɛu ti ni. 

10Nara ta digi fun ŋɔ un, "Kpaa wa pɛn dikto saha, mu zi bur wa i watiu, saha ti di 

Sara lul nibabichɛlau." Sara funɛ chiŋi ba gantɛl ni ali lɛu ti zɔɔnɔɔ ni aa nu. 

11Saha ti di Abraham awa Sara maga funɛ hɛɛsiu, hali Sara fun bu vɛɛ ya nin. 

12Chendaha Sara funɛ mɔmu kaa fun lisi o bambi ni nan, "Mu sarkɛ hɛɛsiu, adaha mu 

waa zi bu nyaŋi a chɔ nibaal, domi mu baal gbaan hɛɛsɛu.” 

13Doonee Koosa fun pɛɛsi Abraham, "Baŋ daha Sara mɔm kaa ŋɔ di chenani o hɛɛsi 

nan o zi bu lul beu? 

14Wudigi wato a bɔm a nyɛ min ni. Chenani mu piin ŋɔ chen, 'Kpaa wa pɛn dikto 

saha, mu zi wa bur aa wa di Sara lul nibabichɛlau.' “ 

15Amaa hansura funɛ kpak Sarau o fun tɔ di o wa mɔm. Koosa fun a ŋɔ un, "Wuti, i 

mɔmu.” 

16Doonee nara batora taa fun si a fun kpa ba see a chak Sɔdɔm aa la, Abraham fun tiŋ 

ba di o la ta ba nyinbaan ni. 

17Doonee Koosa fun lisi o bambi ni, "Mu zi ŋɔ Abraham ni chenani mu ka yau. 

18O niisisa zi wa kpak nyuha, zɔɔnɔsa kinkan zi wa li o niisisa ta niu. Ba daha mu kaa 

zi wa sumi wusisum weri a du nara maga niu. 

19Mu ka vɛɛn yisi unnu di o kpa mu sɔn nɔ a biksi o bisa awa o niisisa ta ba tiŋ mu 

tutɔ ti, chen ni mu kaa zi kpa vɔu naa magkpaa mu vɔu wa un ni chennu a nyɛ un. 

20"Sɔdɔm wu tagni kinkan iiu wa mu wati, ba tum tagna ii kinkannɛ. 

21See mu la a la na nee wutirɛ ba sir tum tum tagna damata nɔɔ.” 

22Nara balɛ taa fun kaali Sɔdɔm, kaa ka Abraham awa Koosa. 

23Abraham fun tur la gbɛr Koosa a pɛɛsi un, "Amɛ i la Sɔdɔm, ii zi kpu nibin were wa 

nibin tagni ta magawa? 

24Nibin were tel nar fumnyuun ali tɔha ti ni, ii zi kpu tɔha ti tima magau? I waa zi ku 

nar fumnyuun ta daha a gil baa? 

25Mu sii su di i wa zi laa nɔɔni a tum chen, domi nibin were wa nibin tagni diŋlɛrigi 

waa ki ya ki bɛgim. See ba magkpaa la ba diŋlɛrigisa.” 

26Doonee Koosa fun ŋɔ un, "Mu la li kaa na nibine were fumnyuun ali Sɔdɔm ni, mu 

zi ku ba dahau a gil tɔha ti tima.” 

27Abraham fun bu pɛɛsi un, "Mu Kunyana, gil mu galimsa a pɛŋ min ka mu pɛɛsi hin 

nan pɛɛsi nɔ, domi mu ya nibinere aa laa zi vɛ koti a ŋɔ wudigi. 

28Ka nibin were fumnaasi daanyuun nyɛn dooni, i zi kpu tɔha ti tima magau a baa vɛ i 

nɔ dahau?" Koosa fun ŋɔ un, "Mu na nibin were fumnaasi daanyuun, mu waa zi kpu 

tɔha ti tima maga aku ba daha.” 

29Abraham fun bu pɛɛsi, "Ka i na nibin were fumnaasi nɔɔ?" O fun ŋɔ un, "Mu na nar 

fumnaasi mu waa zi kpu tɔha ti tima maga.” 

30Abraham fun bu ŋɔ un, "Min sumi hinnu di ta nyɛ i paan siili aku mu pɛɛsisa naa 

daha, see mu sɛm kinkina nyɛn mu nɔɔ ni nan a peti. Ka nibin were fumtora nyɛn tɔha 

ti ni?" Koosa fun ŋɔ un, "Mu waa zi kpu ba.” 

31Abraham fun bu pɛɛsi un, "Ka nibin were fumlɛ duŋduŋ kur nyɛn tɔha ti ni, i zi kpu 

bau?" Koosa fun ŋɔ un, "Mu na nara fumlɛ tɔha ti ni, mu wa zi kpu nandigi.” 

32Abraham fun bu ŋɔ, "Mu kunyana, ta na paan a du min ni ka mu pɛɛsi hin bu bɛgim 

duŋduŋ, ka i la na nibin were fi duŋ, i zi kpu tɔha ti tima magau?" O fun ŋɔ un, "Mu la 

na nara fi duŋ, mu wa zi kpu tɔha ti tima.” 

33Koosa funɛ wa sɛm sɛm ta a peti ali Abraham wati, o funɛ kaaliu ka Abraham ka 

kaali o dama. 

JƐNISIS 19 

1Lɔt funɛ kani Sɔdɔm bar val zuuli nɛɛ kaa na malaikasa nar balɛ ka ba fun waa zu 

tɔha ti. O funɛ wa na ba, o funɛ chɔu a la gbiri ba suwachak ni, a fun kpa o tila a 

gbaŋsi tɛɛnɛ. 

2O funɛ yir bau a ŋɔ, "Mu kunyama, ma waa zi chɔ o pusi ka ma buu la ma bar laali?" 

Doonee ba fun ŋɔ Lot ni, "Aayi, yaa zi la chɔ zaŋtuha niu ali damtil ni hali o la pusi.” 

3Amaa Lɔt funɛ muksi bau kinkan hali ba fun bɛ o dama, o fun du boroboro naa sin 

muna vɛ nyɛni a zɔŋ diwe a nyɛ ba, ba fun di. 

4Chɔɔli saha funɛ wa tel, tɔha ti nihɛɛta awa ba bunɔɔna funɛ wa go Lɔt dama ti 

magwa. 

5Ba funɛ wa pɛɛsi Lɔt nanɛ, "Leenee hɔɔra banawara wa zu i dama nɔ chen ka? Nyɛ 

ba lii wa ya daŋni ba, a chi chenani ya yaa daŋni nihaana chen.” 

6Amaa Lɔt funɛ liu a li kpari o bolzɔɔnɔ, 

7kaa fun ŋɔ ba, "Mu chɛnsa, muu sumi mau di ma ta tum ba tu haasa. 

8Mu kpak nihanichɛsa nar balɛu ba naa vɛ zim nibaala. Adaha di maa daŋni ba, ma 

nyɛ mun yir ba a nyɛ ma. Ma ya ba chenani ma daŋni ka ma ta ya banawara wa mu 

wati nan wa wu wudigi, aku baa ya mu dama hɔɔra chen daha.” 

9Amaa ba funɛ ŋɔ Lɔt ni nanɛ, "Chiiki ya suwachak ni, nyina i waa naa ya hɔɔr a li bar 

nɔ, a ka waa biksi ya chenani yaa zi ya? I vɛ doso hinnɛ ya tau kaa ya wudigi kaa gil 

hɔɔri ta." Saha tirɛ ba fun zak Lɔt a ta gantɛl ni, kaa boti bolzɔɔnɔ ti kaa la zu dama ti. 

10Doonee nara balɛ ta fun kpa nin a lɛrigi Lɔt a zu dama ti kaa vɛɛn far o zɔɔnɔ ti. 

11Ba fun nyɛ nyulumsa chel nar ta maga ni. Nihɛɛta wa bichɛsa maga, chen fun nyɛ ba 

dɛu Lɔt dama ti zɔɔnɔɔ ku. 

12Saha tirɛ nara balɛ ta zi fun ŋɔ Lɔt, "I kpak nibaala koo nihaana koo i haan 

bazoomsa koo i walɛ, i nyɛ ba li tɔha nɔ maga ni.” 

13Kinkina nyuha ni ya wa chen nɛɛnɛ. Ya nu tɔha nɔ tima tum tagniwa kinkan, Koosa 

tum ya di wa chɔk tɔha nɔ. 

14Chendaha Lɔt fun li sɛm banawara magkpaa ya o walɛ nan ni, "Ma zer ma haanasa 

awa ma bisa aa li tɔha nɔ ni lalaka, domi Koosa kaa kpu tɔha nɔ tima magwa." Amaa 

ba funɛ ŋɔ di Lɔt wa kpa sii sɛɛm. 

15Chɔɔsa funɛ wa pisi, malaikasi ta funɛ daŋni Lɔt ya lalakau a ŋɔ un, "Ki si lalaka a 

si zer i haan awa i nihabichɛse nar balɛ ta a kpa ba ali tɔha nɔ ni, chen ni i zi kpa i 

miisa a la sogliu.” 

16Lɔt funɛ liu kaa laa bur, doonee malaikasi ta fun wa kpak o nin awa o haan nin, a 

gbaari o nihabichɛsa nar balɛ ta ni, a kpa ba a li tɔha ti cheŋcheŋ a li ta. 

17Ba funɛ kpa ba a la li chenne malaikasi taa digi fun ŋɔ ba, "Maa chɔ kinkan a fosi 

ma miisa, ma ka ta kani bar digi ni a hiisi ma ka ta wa burigi nyini gantɛl ni. Ma kur 

chɔ aa la bɛ bar nyɛni ti.” 

18Lɔt fun ŋɔ ba, "Aayi, mu kunyama, ma ta nyɛ ya tum chen. 

19Chenani ma sarki lisi di ma fosi min chen o wer min niu, amaa bɛ bar nyɛni ti bol 

kinkannɛ wa ya koti la tel dooni. O waa gali siu ti vɛɛn wa pu ya nyinbaan ni. 

20Ma nyɛ yaa la tɔ we naa tau la chiŋi suwachak ni nan, chen ni ya zi koti a fosi sibira 

nɔ niu.” 

21Malaika ti fun ŋɔ un, "Tɔ, mu nuu, mu wa zi kpu tɔha ti tima.” 

22Kaa fun ŋɔ Lɔt ni: "Ki chɔ lalaka. Mu wa zi ya wudigi see i la tel doonee." Lɔt funɛ 

yir doon wa tɔ we daha, o sɔn funɛ ya Zuwa. 

23Lɔt awa o walɛ funɛ wa tel Zuwa di nha fali yɛlɛu, 

24a funɛ wa ya tama Koosa funɛ buti luri naa vɛ visi din yɛli a misi Sɔdɔm awa 

Gomora maga kaa fun suk din a du a ni. 

25Din ti fun di tɔsa ta maga, awa a nibinsa awa sela naa maga funɛ nyɛn a ni. 

26Amaa Lɔt haan funɛ burigi nyini gantɛl niu, a fun birigi yi bunkol a chiŋi. 

27Chɔɔsa funɛ wa pusi, Abraham funɛ si teeu, a kaali doonani o fun chiŋi Koosa wati 

chen. 

28O funɛ la chiŋi doonee kaa nyini di nyɔɔsa funɛ kuraa zini ali Sɔdɔm awa Gomora 

awa nɛŋbɔɔ magkpaa ni a chi ba buksɛ din a du lukɛ ni. 

29Amaa Koosa funɛ suk din a du tɔsa taa awa o nɛŋbɔɔsa maga ni, o funɛ lisi chenani 

Abraham fun sɛm chenu, a fun nyɛ Lɔt chɔ a fosi. 

30Hansur funɛ kpak Lɔt awa Zuwa tuha nyɛniu, o fun li a la nyɛn gbɛntɛl bɔɔ ni o wa 

o nihabichɛsa nar balɛ taa ni. 

31Doonee nihɛɛti tiina fun wa ŋɔ bichɛla ti ni, "Ya nyana hɛɛsɛu, nandigi ka wa to 

tɛɛnɛ nɔ ni aa zi bu dɛu ya, di o daŋni ya. 

32Nyɛ ya nyɛ ya nyana wa sin, o nyɔ a dɛɛsi chen ni, ya wa un zi chɔu a na bisa.” 

33Dusum fun wa biri ba fun nyɛ un sin o fun nyɔ a dɛɛsi, o be hɛɛ ti wa un fun chɔ 

dɔŋa ka o vɛ zimi. 

34Chɔɔsa pusi, nihɛɛ ti fun bu ŋɔ bichɛl ti ni, "Mu dɛ chɔ mu nyana watiu, adaha nyɛ 

ya vɛɛn nyɛ un sin o nyɔ, i ka chɔ o wati.” 

35Doonee ba fun vɛɛn nyɛ ba nyana wa sin o nyɔ a dɛɛsi. O wa bichɛl ti tiin fun chɔ 

dɔŋa ka o vɛ zimi. 

36Ba funɛ ya chene, ba nyana ti fun wa nyɛ ba kpaksi loona a lul bisa. 

37Be hɛɛ ti fun wa lul nibabichɛla, a fun du o sɔn Moab. Waa ya Moab tima nawaal 

zinan. 

38Bichɛl ti tiina ka fun vɛɛn lul nibabichɛla a fun du o sɔn Bɛnami, wa ya Amɔn tima 

magkpaa nawaal hali wa zinan. 

JƐNISIS 20 

1Abraham funɛ bu si doonani baa yir Nɛgɛv nyaabaan chenu a la kani Kedes awa Sur 

banbaan ni. 

2O funɛ la li dooni a ha ya hɔɔr, o funɛ ŋɔ di o towe ya o haan Sara. Chendaha 

kankoor Abimɛlɛk funɛ la Sara a la du o dama ni. 

3Doonee Koosa fun wa sɛm sɛma ali Abimɛlɛk wati a li o deesi tuha a ŋɔ, "I nyɛ haan 

nɔ wa nyɛn i dama ni nan, i kaa siwu koo i wa zim di o kpak baallɛ?” 

4Amaa Abimɛlɛk ha waa fun daŋni Sara, chendaha o funɛ ŋɔ Koosa niu, "Mu 

Kunyana, amɛ chenani mu ha vɛ daŋni haan ti nan, ii zi kpu minuu?” 

5Abraham titi funɛ piin ŋɔ di o towe ya Sara, o gbaan titi fun la nɔɔni di o bazoome ya 

un. O fun ŋɔ, "Chendaha mu fun nyɛ o wa nyɛn mu dama ni chen, mu ya chenu wa 

tuchaan ni, chendaha mu wa kpak galimsa.” 

6Doonee Koosa fun bu ŋɔ ali o deesi ti ni, "Mu piin zim di i wa tum a galimi wa 

chenani i nyɛ haan ti wa nyɛn i wati chen, chendaha mu suŋi hin i ha vɛ daŋni un 

chen. 

7Amaa lalaknɔ kpa baal ti haan a nyɛ un, domi o ya Koosa witiinne a zi koti sumi 

Koosa a nyɛ hin, i ta siwi, amaa i ka magsɛɛ kaa vɛ kpa haan ti a nyɛ un, i wa i dɛ 

walɛ maga zi siwu.” 

8Chɔɔsi pusa finini, Abimɛlɛk fun yir o koor bisa ta maga a sɛm ba kinkina dɛ pu un. 

Hansura fun kpak ba kinkan. 

9Doonee Abimɛlɛk fun yir Abraham a pɛɛsi un, "Yɛrɛ i ya yaa nan? Koo baŋnɛ mu 

kur ya hin i kpa nan tum tagna a wa du mu wa mu naa ni nan?.” 

10O funɛ vɛɛn ŋɔ Abraham nanɛ, "Yɛrɛ i lise ka ya nan?” 

11Abraham ka ŋɔ un, "Mu lisiu di Koosa ni ɔmɛ wato ba ni. Ka vɛɛn a ɔmu di ma zi 

kpu minnu aku ma haan ti daha. 

12Chen vɛɛna o kur ya mu sambir towere. Mu wa un nyan ya ki bɛgimnɛ ka ya num ka 

kurgɛ ka mu kpa un ya mu haan. 

13Chen saha ti, Koosa fun nyɛ mu ya ni buri ali mu nyan dama ni. Mu fun ŋɔ un, 

'Jirima naa mu daŋni i ya a nyɛ min nɛ. Ya yaa la li doon naa ni maga i ŋɔ ba di, i 

bazoome ya min.' “ 

14Doonee Abimɛlɛk kpa piisisisa awa nuhɛ, a gbaari ni kaa nyɛ o haan bur kaali o 

wati. 

15Abimɛlɛk fun ŋɔ ba, "Min dɔ bar nɔ tɛɛnɛ nɔ maga. Ma nyini doonani ma daŋni a sa 

a kani,” 

16a ka ŋɔ Sara, "Mu nyɛ i bazomɛ ti wa anzunfa tusugrɛ a maga ya ma kapatirɛ. Ma 

wa ba naa maga nyɛn ma wati. Chen biksi i wa kpak galimsa ali mu suwachak ni.” 

17Abraham zi fun sumi Koosa a nyɛ Abimɛlɛk awa o haan Sara awa ba yom naa funɛ 

ya nihaan chen ni. Ba maga fun na tiibi. 

18Ya Kunyana Koosa funɛ tɔ Abimɛlɛk wa o walɛ maga lullɛ aku Abraham haan Sara 

daha. 

JƐNISIS 21 

1Koosa sir funɛ ŋɔ nɔ weri a du Sara niu a chi chenani o fun piin sɛm un chen. 

2Sara fun kpak lo a wa lul nibabichɛla a nyɛ Abraham ni. Saha naa Koosa fun biksi di 

o zi wa lulu chen, saha ti di Abraham zi hɛɛsɛu. 

3Abraham fun du be ti sɔn Aizik. 

4Wuzu ŋmɛnaasa funɛ wa tel, Abraham funɛ teŋ unnu a chi chenani Koosa fun biksi 

un chen. 

5Aizik luli saha di Abraham funɛ ya bun kokwa. 

6Doonee Sara fun ŋɔ, "Koosa kpa tusɔɔna awa mɔma a nyɛ minnu, naa nu nan o zi 

mɔm a suŋi minnu,” 

7a fun bu ŋɔ, "Anti fun zim di Sara zi wa kpak ila be ki ɔsiu, amaa mu lul nibabichɛlrɛ 

a nyɛ mu baal ni a li o hɛɛsi saha.” 

8A wuzu naa be ti fun wa birigi Abraham funɛ teŋ unnu ali il ni, kaa zɔŋ diwe kinkan 

a yir nara di ba wa di. 

9Wuzu digirɛ Hega naa funɛ ya Ijipt tima be chen be Ismɛɛl fun waa zɔ Sara be Aizik. 

10Sara fun na ba zɔɔsa ti a la sɛm Abraham ni, "Nyɛ nihaan nɔ awa o be nɔ kila ba 

tɔha. O wa lawa o be nɔ wa na i kapata ti bar digi naa mu be Aizik kaa wa di nan.” 

11Abraham tuha waa fun sɔɔni wa chen sɛmsɛm ti ni aku Ismɛɛl gbaanko funɛ ya o be 

chen daha, 

12amaa Koosa funɛ vɛɛn ŋɔ Abraham niu, "Ta nyɛ Ismɛɛl wa o niina wɛ muksi hin. 

Kinkina Sara kur sɛm hin chen maga, ya chen, mu zi nyɛ Aizik di i kapatau. 

13Mu zi nyɛ yom ti be ti gbaanko wa o zɔɔnɔu aku o ya i be daha.” 

14Chɔɔsa digi funɛ pusi, Abraham funɛ zɔg diwe awa niiu a nyɛ Hega ni, o fun zer o 

be a vɔu ba li Abraham wati. A fun la nyɛn Bɛɛsɛba nyaabaan ni aa go. 

15Hali ba nii ti funɛ wa peti, Hega fun pur be ti ali kɔha ti ni, 

16a fun tur la kani bar digi ni a ŋɔ o titi ni, "Mu waa kina mu be nɔ siu, o funɛ kani 

dooniu kaa nu ka be tii wi.” 

17Koosa fun nu be ti wiila, a fun tum o malaika o kpa ta wa nyɛ Hega ni ali buudaha 

ni a ŋɔ, "Hega baŋaa muksi hin nan? Ta nyɛ hansura kpak hin. Koosa piin nu be ti 

wilau. 

18Si a la zer be ti a sɔɔni o tuha. Mu kaa nyɛ un zɔɔnɔ zenzenne ali o niisisa ni.” 

19Doonee Koosa fun pogli o see, o fun na guuga ka o chɔ wa niini, o fun kaali a la zɔk 

nii ti a du o nii ki nyɔɔli ni a kpa du kapur ti ni. 

20Koosa funɛ nyini be tiu hali o wa birigi nar, a fun nyɛn Paran nyaabaan ni hali a wa 

ya nambagil hɛɛ. 

21O funɛ nyɛn doonee o niina fun wa kpa ljipt tima be a nyɛ un o ya haan. 

22Chen gantɛl nɛɛ, Abimɛlɛk awa Fikɔl naa funɛ ya o lanjimasa nihɛɛ chen fun wa 

Abraham wati a wa ŋɔ un, "Wɛ nawara maga i kuraa ya, Koosa nyɛn i watiu. 

23Adaha nyɛ ya vɔu vɔwa bar nɔ, a ta mur dɔŋa ka ya bisa awa ya niisisa wa si pu 

chen vɔu ti. Mu waa zi kpak galimsa ali i suwachak ni, adaha i gbaan ŋɔ min di i waa 

zi kpak galimsa ali mu suwachak ni, awa pulim naa i nyɛn nan maga nibinsa wati.” 

24Abraham fun ŋɔ un: "Tɔ, mu vɔu chenu.” 

25O fun ŋɔ Abimɛlɛk ni di guuga naa o tum tumsi ta fuksi chen, o wɛ muksi unnu. 

26Doonee Abimɛlɛk fun ŋɔ un, "Mu wa zim naa ya chen. I ka wa ŋɔ min chen, see 

zinannɛ mu haa nu chen.” 

27Abraham funɛ sɛm chen a peti, o funɛ kpak piisi awa nuhɛ a nyɛ Abimɛlɛk ni ka ba 

vɔu vɔu ti. 

28O fun waligi piisi pɔla abanɔpɛ ali o piisisa ta ni. 

29Abimɛlɛk fun pɛɛsi un, "Baŋ daha i ya chen?” 

30Abraham fun ŋɔ un, "Mu kaa kpa piisi pɔla abanɔpɛ nau a nyɛ hin, a ya sɛhɛra di 

min sir hur guuga ti.” 

31Baa funɛ vɔu vɔwa ti dooni chen daha, ba fun du doon sɔn Bɛɛsɛba. 

32Baa funɛ vɔu vɔwa ti a peti, Abimɛlɛk awa Fikɔl funɛ siu a kaali Filistia pulim. 

33Abraham funɛ du bugilrɛ ali Bɛɛsɛba ti ni a jɛɛmi Koosa naa vɛ kpak peti chen 

dooni. 

34O funɛ vusi kinkannɛ ali Filistia pulim ni. 

JƐNISIS 22 

1A nama gantɛl ni, Koosa funɛ wa zamsi Abraham sii suuli, a fun yir un a ŋɔ, 

"Abraham." Abraham fun jɛrigi a ŋɔ, "Min nɛɛnɛ.” 

2Koosa fun ŋɔ un, "Si zer i be bɛgim naa baa yir Aizik chen ka i kuraa daŋni un 

kinkan chen aa la Moria pulim. Mu biksi hin bi naa nyuha ni i ka kpa un a la kɔɔri 

kɔɔra a nyɛ min.” 

3Chɔɔsa digi funɛ wa pusi, Abraham fun saksi o kakuma a dɛu daasa anawara o zi la 

kpa buksi din, a zer o be Aizik awa o tumtumsa nar balɛ a gbaari ba kaali. 

4Wuzu butor wuzu, Abraham funɛ lɛli o see a nyini suwachak ni di nyinbaan ti ha vɛu 

ziŋu. 

5Doonee o fun ŋɔ o yosa tima ni, "Ma kani bar nɔ awa kakuma ti ni mu wa be nɔ la 

kɔɔri kɔɔr ti, ya nar balɛ ta zi vɛɛn bur wau.” 

6O funɛ kpa daasi tau a chuk Aizik a kaa kpa din awa chise naa o kaa la kpa kɔriki 

Aizik chen a nyɛ o kpak. 

7Ba funɛɛ la chenee, Aizik fun la yir o nyana a pɛɛsi, "Mu nyana." O nyana ti fun ŋɔ, 

"Mu be." Aizik fun pɛɛsi un, "Mu nau ka i kpak daasa awa din naa i zi la kpa buksi 

din ti, ka leenee i sel naa i kaa la kpa kɔɔri kɔɔra ti chen ka?” 

8Doonee Abraham fun ŋɔ un, "Koosa zi la kpa wau," ka ba nar balɛ ta fun tiŋ dɔŋa 

hali a la tel dooni. 

9Baa funɛ la tel doonani Koosa fun biksi di o kɔɔri kɔɔra ti chen, Abraham funɛ sa 

biŋbiŋne a fun boriki daasu ta maga a sak o daha. Saha tirɛ o fun vɔu Aizik a zer sak 

biŋbiŋ ti daha. 

10Kaa zi tɛ o nin a zer chise di o kɔriki o be ti. 

11Doonee o fun nu ka taa li. Koosa malaika digi wati ali buudaha ni aa ŋɔ un, 

"Abraham, Abraham." O fun jɛrigi a ŋɔ, "Min nɛɛnɛ, mu kunyana.” 

12Malaika ti fun ŋɔ un, "Ta wa du be ti wa dɛŋa, lalaknɔ mu zi zimu di i siraa ɔm 

Koosau hali a vɛ vɔm Koosa wa i be bɛgim nɔ.” 

13Abraham fun nyini o suwachak ni a na piisi mal ka o nyindaasa mil kɔɔsa. O fun gil 

o be ti, kaa la kpak piisi mal ti a kɔɔri kɔɔra ti a nyɛ Koosa ni. 

14Chendaha Abraham funɛ du doon sɔnu, "Koosa zi kpa wau." Hali wa zinan chene ba 

ha vɛɛnaa yir dooni, "Ba yaa ŋɔ di Koosa bi ti nyuha nɛɛ o kpa wa.” 

15Koosa malaika ti fun bu yir Abraham bulɛ tiina ali buudaha ni, 

16a fun ŋɔ un, "Chenani i vɛ vɔm min wa i be bɛgim nɔ nan, mu hɛɛsɛ hɛɛsau di mu zi 

nyɛ i na alibarkau. 

17Mu zi gbaari hin niisisaa, ba iiu a la gali guri bɔɔ ni a chi chenani wullɛ du buudaha 

ni awa chenani hɛchɛ du mɔɔga ni chen. 

18Zɔɔnɔsa maga kaa waa sumi mu alibarka nɔu a ku i daha, amaa i kaa tiŋ mu nɔ daha 

mu ya alibarka a du hin ni chen.” 

19Abraham funɛ kɔɔri kɔɔra ti a peti, o funɛ bur a la pu o tumtumsa tau nyinbaan ni, 

ba fun kaali Bɛɛsɛba a la nyɛn dooni. 

20A nama gantɛl ni, Abraham funɛ nu di o maan Nahɔ haan naa baa yir Milka chen lul 

be ŋmɛnaasarɛ a nyɛ un. Ba maga funɛ ya nibaaliwa. 

21Uz ka funɛ ya o be hɛɛ. Banawara ka chen ya Bus awa Kemuel be funɛ ya Aram. 

22Bɔnɛ funɛ ya Kɛsɛd, Hazɔ, Pildas, Jidlaf awa Bɛtuwɛl. 

23Bɛtuwɛl funɛ ya Ribɛka nyana. Nan bisu ŋmɛnaasa nɔ wa Milka fun lul a nyɛ Nahɔ 

ni. 

24O samna, Ruma, gbaanko ka fun lul Tɛba, Gaham, Tahas awa Maaka. 

JƐNISIS 23 

1Sara funɛ nyɛn bun kɔkwa difumlɛ daanɔpɛwa ali tɛɛnɛ nɔ ni. 

2O funɛ la siu Hɛbrɔn nɛɛ ali Kenan pulim ni, doonee Abraham fun wi o haan lu dama 

ni. 

3O funɛ gil o haan tiu o chɔ, kaa kaali a la sɛm Hita tima taa wa luha ti. 

4O funɛ ŋɔ bau, "Mu ya hɔɔrɛ ali ma pulim nɔ ni, adaha ma yogli min tɛɛnɛ mu kpa 

mu haan ti a sogli.” 

5Doonee tɔha ti tima fun ŋɔ un, 

6"Ya kunyana, ya waa yir hin nibin zenzenne, adaha nyini tɛɛnɛ doonani were a kpa i 

haan ti a sogli.” 

7Saha tirɛ Abraham fun si chiŋi ba suwachak ni a gumsi nyuha, 

8a fun ŋɔ, "Maa daŋni mu huk mu haan nɔ bar nɔ, ma ŋɔ Zoha be Efrɔn ni. 

9O yogli Makpɛla gbɛntɛl bɔ ti a nyɛ min. Chenani o malɛ mag, mu zi bɔ a nyɛ mau 

kaa zi dɔ dooni aa huk mu nara.” 

10Saha ti di Efrɔn awa Hita tima taa funɛ kani tɔha ti bolzɔɔnɔ nɛɛ, doonee ba fun ŋɔ 

Abraham ni, 

11"Mu kunyana, mu zi kpa tɛɛnɛ ti awa o gbɛntɛl bɔɔsa taa maga a nyɛ hinnu ali zɛmɛ 

naa suwachak ni, huk i haan ti.” 

12Abraham fun gumsi o nyuha ali Hita tima taa suwachak ni, 

13kaa fun sɛm Ɛfrɔn ni, "Ma la nɔɔ ni, mu zi bɔ tɛɛnɛ ti malɛ a nyɛ mau kaa huk mu 

haan ti dooni.” 

14Doonee Ɛfrɔn fun ŋɔ un, 

15"Mu kunyana, tɛɛnɛ ti yogli ya anzunfa kɔksa anaasiwa, ka yɛrɛ nan zi muksi min 

awa hin? Kpa i haan ti a la sogli.” 

16Abraham fun gbiri nara taa suwachak ni a bɔ anzunfa kɔksa anaasi taa a nyɛ un ali 

ba suwachak ni. 

17Chendaha Ɛfrɔn tɛɛnɛ naa funɛ nyɛn Makpɛla ali Mamrɛ nha bar yɛli ni awa gbɛntɛl 

bɔɔ ti awa bugili taa bar chen funɛ burigi Abraham kinnɛ. 

18Laŋmi ti ni, Hita tima taa maga funɛ chiŋi Abraham gantɛl niu di o dɔ tɛɛnɛ ti. 

19Doonee o fun sogli o haan Sara ali gbɛntɛl bɔɔ naa funɛ nyɛn Kenan pulim ni chen. 

20Chendaha Hita tima tɛɛnɛ ti awa o gbɛntɛl bɔɔ dɛ ti funɛ burigi Abraham nara bar 

hukire. 

JƐNISIS 24 

1Koosa funɛ suŋi Abraham ali o wɛ magkpaa niu ka o zi fun wa hɛɛsi. 

2Abraham funɛ ŋɔ o dama tumtumsa nihɛɛ ti ni nanɛ, "Kpa i nin sak mu napɔri 

banbaan ni a hɛɛsi hɛɛsa. 

3Mu daŋni i hɛɛsi hɛɛsa di i waa zi dɛu haan ali Kenan pulim ni a nyɛ mu be nɔ ni. 

4See i bur kila, pulim naa ba lul min chen a la dɛu haan a wa nyɛ Aizik ni ali mu walɛ 

wati.” 

5O tumtum ti fun pɛɛsi un, "Ka nihaan ti wa ŋɔ di o waa zi gil o dama kaa tiŋ min ki 

wa pulim nɔ? Mu zi nyɛ i be ti bur kila i tɔha ti kaa?” 

6Abraham fun ŋɔ un, "Doso ka i zi wa kpa mu be ti a bur la ta mu tɔha ti ni. 

7Ya kunyana Koosa naa ya nyɛn o tɔha ni chen kpa min a li mu nyana dama a wa bar 

nɔ, kaa fun vɔu vɔwa di o zi kpa tɛɛnɛ nɔ nyɛ minnu. O zi vɛɛn tum malaikau o wa 

dɛu haan a nyɛ mu nyɛ be ti ni. 

8Nihaan ti wa ŋɔ di o waa zi tiŋ hin wa bar nɔ, o chi i li hɛɛsa ti niu chen, amaa ta wa 

magsi a nyɛ mu be ti bur la mu nyana dama.” 

9Doonee o tumtumna ti zi fun kpa o nin sak Abraham napɔri ni, a hɛɛsi hɛɛsa di o tum 

chenani Abraham biksi un chen maga. 

10Abraham tum tum naa funɛ nyini o nin kina maga chen funɛ kpaksi lakoomi fire a 

kaali Nahɔ wati ali Mɛsopotemia pulim ni. 

11O funɛ la tel dooni zaazɔɔn saharɛ. Saha naa nihaana yaa la pola chen a fun nyɛ o 

lakoomisi ta gbiri guuga digi nɔɔni. 

12O fun sumi Koosa aa ŋɔ, "Mu kunyana, naa ya mu kunyana Abraham chen Koosa, 

nyɛ i vɔu nɔ nyɛn mu wati zinan mu di nyusum. 

13Mu kanɛ bar nɔwa aa nyini di mu nee, butowe digi zi wa dɔ nii ali guuga nɔ niu. 

14Mu wa na nandigi mu kaa ŋɔ un nanɛ, 'Mu faaŋa nyɛ min nii mu nyɔ,' o van nyɛ min 

nii ti, kaa ŋɔ di o zi zɔk a wa nyɛ mu lakoomisi ta niu. Waa laa zi ya Aizik haan, ka 

mu zim di i kpak daŋni ali Abraham watiu.” 

15O funɛ van sɛm chen a peti, o funɛ na ka Ribɛkarɛ kpa tɔk zɔŋ o hanpɛɛɛn ni a waa 

kaali pol. Ribɛka nyana ka funɛ ya Nahɔ be naa baa yir Bɛtuwɛl chen. 

16Ribɛka funɛ ya butowe werire a ha vɛ zim nibaal, a fun wa kaali guuga ti a la dɔ nii 

a du o tɔk ni aa wa. 

17Abraham tumtumna ti fun chɔ la chen un a ŋɔ, "Mu faaŋa, nyɛ min nii mu nyɔ.” 

18Ribɛka fun ŋɔ un, "Mu kunyana, zɔk aa nyɔ," kaa fun toŋ o tɔk ti ali o hanpɛɛm ni a 

kpak kuli ka baal ti nyɔ. 

19Baal ti funɛ nyɔ puŋ, o funɛ ŋɔ unnu, "Mu zi la zɔk nii ti a wa nyɛ i lakoomisa ta 

gbaanko niu a nyɔ a puŋ.” 

20A fun buti nii ti a du sel nyɔɔli ni, kaa chɔ kaali pol a la zɔk nii a wa nyɛ lakoomisa 

taa ni a nyɔ hali a wa puŋ. 

21Butowe ti funɛ ya chene, ka baal ti kani aa nyini un di o nee warɛ Koosa kaa kpa a 

nyɛ un chen. 

22Butowe ti funɛ nyɛ lakoomisi ta wa nii a nyɔ a peti, baal ti funɛ a yisi salma gbin 

naa malɛ kpok kinkannɛ a la du o miisa kaa kpa ki zene a balɛ a du o nin gbarsa. 

23Kaa fun pɛɛsi un, "I nyana ya anti, mu la o dama ti mu zi na dɛ a chɔ dusum nɔu?” 

24Butowe ti ka fun ŋɔ un, "Mu nyana ya Nahɔ be naa baa yir Bɛtuwɛl ka o niina ya 

Milka chen. 

25Niŋmɛn hulɛ wa diwi hulɛ magkpaa su ya dama i zi di. Dɛɛna ka vɛɛn su ya dama i 

zi chɔ.” 

26Doonee baal ti fun gbiri a jɛɛmi Koosa, 

27a fun a ŋɔ, "Ki zaami Koosa naa ya mu kunyana Abraham Koosa naa ya wuti tiina a 

kuraa lisi o vɔwa naa o wa mu kunyana Abraham fun vɔu chen. O waa Koosa kpa min 

a biksi mu kunyana Abraham walɛ dama.” 

28Butowe ti funɛ chiŋi a nu chenani baal ti funɛ sɛm chen a peti, o funɛ chɔu a la sɛm 

o dama ni laaboora ti maga. 

29Ribɛka maan naa ba funɛ yir Leban chen funɛ nu laaboora ti, o funɛ chɔu a kaali 

guuga ti mun di o la na Abraham tumtumna ti. 

30Leban funɛ na gbin awa nin yɔɔga naa funɛ nyɛn o towe ti ni kaa ya salma chen, o 

funɛ pɛɛsi o toweu tiu di o biksi un chenani maga valɛɛ baal ti wa kpa gbin a du o nin, 

Leban funɛ a kaali guuga ti munu di o la na baal ti. 

31O funɛ la li o funɛ ŋɔ unnu, "Kuwa, i ya nibine naa ni Koosa nɔ weri tirɛ nyɛn, ka 

yɛrɛ i la chiŋi dooni? Mu kpak doonani i zi chɔu, awa doonani i lakoomisi ta gbaan zi 

chɔu.” 

32Doonee baal ti awa o walɛ ta fun la zu dama ti, Leban fun pur ba buna nawara funɛ 

saksi lakoomisa ta ni chen kaa nyɛ ba nii ba sɛm ba naasi, ka o zi dɛu diwe hulɛ a nyɛ 

lakoomisa ta ni. 

33Leban funɛ kpa diwe a wa nyɛ ba, baal ti funɛ ŋɔu, "Mu vɛ sɛm kinkina nyɛn mu 

nɔɔ ni nan a peti, mu ha waa zi di diwe ta." Leban fun ŋɔ un, "Tɔ, ki sɛm chenani i 

kpak.” 

34Doonee baal ti fun piili a ŋɔ, "Mu ya Abraham tumtumnɛ. 

35Koosa funɛ sumi wusisum weri a du mu kunyana ti niu a fun nyɛ un dɛɛsa kinkan. O 

funɛ kpak piisisau, buuna, nuhɛ anzunfa, salma, yosa ba naa ya nibaala awa nihaana 

chen, lakoomisa awa kakusa. 

36Mu kunyana ti haan Sara funɛ lul nibaallɛ saha naa ba fun wa hɛɛsi, chendaha o kpa 

o nin kina maga a nyɛ o be ti nee. 

37Mu kunyana ti funɛ nyɛ mu hɛɛsi nan hɛɛsarɛ a ŋɔ, ta wa nyɛ mu be Aizik kpa 

Kenan tima be, 

38amaa kila mu nyana pulim a la dɛu haan a wa nyɛ un. 

39Doonee mu ka fun pɛɛsi mu kunyana ti a nee, 'Ka nihaan ti wa vɛ di o waa zi tiŋ min 

a la mu pulim?’ 

40O fun ŋɔ min, 'Koosa naa nɔ mu kuraa nu saha maga chen, o zi suŋi hinnu i na haan 

ali mu nyana pulim ni a wa nyɛ mu be ti ni. 

41Amaa saha naa i wa la mu walɛ wati ka ba vɛ di ba waa zi nyɛ hin haan, o chi i gban 

hɛɛsa ti waa bɔɔ chen.’ 

42"Mu ka wa li guuga nɔ nɔɔ mu sumi Koosa di, 'Mu kunyan Koosa naa ya mu nyana 

Abraham Koosa, nyɛ mu di nyusum zinan. 

43Mu ka wa chiŋi guuga ti mun ni, kaa na ka nihaan digi waa kaali mu sumi nii ali o 

wati. 

44Mu van wa sumi nii a li naa wati ka o nyɛ min mu nyɔ, mu zi zimu di waa ya mu 

kunyana ti be ti haan.’ 

45Mu funɛ sumi nan wusisum nɔ peti, mu funɛ nau ka Ribɛka kpa tɔk a zɔŋ o nyuha ni 

a waa kaali pol, mu fun ŋɔ un, 'Mu faaŋa, nyɛ min nii mu nyɔ.’ 

46Doonee o fun kpak o tɔk ti nɔɔ a kuli kaa ŋɔ di muu nyɔ, ka o zi vɛɛn la zɔk nii ti a 

wa nyɛ mu lakoomisa taa ni. 

47Saha tirɛ mu ka fun pɛɛsi un, 'I nyana ya anti?' O fun ŋɔ min, 'Mu nyanaa ya 

Bɛtuwɛl naa ya Nahɔ awa Milka be chen.' Mu fun kpa gbin ti a du o miisa kaa ka kpa 

yɔɔga ti a du o ningbara. 

48Doonee mu fun gbiri a jɛɛmi Koosa a fun yir Abraham Koosa, o kpa min wa biksi 

Abraham walɛ mu na haan nɔ di mu la nyɛ o be ni chen. 

49Lalaknɔ, ma zim di ma zi nu mu kunyana Abraham nɔɔ tiu, adaha ma ŋɔ min, 

chenani nyɛnɛɛ ma ka vɛɛ, ma vɛɛn ŋɔ min mu zim chenani mu kaa ya.” 

50Leban awa Bɛtuwɛl fun ŋɔ un, "O sarkɛ ya Koosa tumtumna nan, ya waa ki bu yisi 

ya tutɔ.” 

51Ribɛka chiŋɛ ma wati chen, ma kpa un kila a la nyɛ Abraham be ti ni a chi chenani 

Koosa piim sɛm chen. 

52Abraham tumtumna tii funɛ nu chen, o funɛ gbiriu a zaami Koosa kaa jɛɛmi un, 

53a fun kpa gata awa anzunfa awa salma were a nyɛ Ribɛka ni kaa fun vɛɛn nyɛ 

Ribɛka maana wa kinawara kpak malɛ kinkan. 

54Doonee Abraham tumtumna ti fun chɔ dama ti ni a fun di kaa nyɔ. Chɔɔsa fun wa 

pusi, Abraham tumtum ti fun ŋɔ, "Ma nyɛ mu bur a la mu kunyana Abraham wati.” 

55Amaa Ribɛka maana awa o niina funɛ ŋɔu, "Nyɛ haan ti ha nyɛn ya wati a tel wuzu 

bunɔpɛ koo wuzu fi kaa zi tiŋ hin maa la.” 

56Tumtumna ti fun ŋɔ ba, "Ma ta bu nyɛ ya chɔɔli, domi Koosa nyɛ ya di nan nyusum 

nɔ, adaha o werwa mu la sɛm mu kunyana Abraham niu.” 

57Ribɛka wɔlɛ fun ŋɔ un, "Nyɛ ya yir nihaan ti tiina a wa pɛɛsi un a nu chenani o zi 

sɛm.” 

58Doonee ba fun yir Ribɛka a pɛɛsi un, "I zi tiŋ baal nɔ a la o pulimu?" Ribɛka fun la 

nɔɔni. 

59Ba fun nyɛ Ribɛka niin tumtumsa fun tiŋ o mun ni a wa Abraham tumtumsa ta a 

kaali. 

60Ba fun sumi wusisum weri a du Ribɛka ni, "Koosa nyɛ i wa burigi nibinsa tusugsa 

niina. Koosa nyɛ i niisisa wa si a nyaŋi ba dɔma.” 

61Doonee Ribɛka awa o walɛ zi fun saksi a zi kani ba lakoomi daha, a wa pu Abraham 

tumtumsa taa di baa la. 

62Saha ti di Aizik kanɛ nyaabaan naa ba funɛ yir, "Nara nyanɛɛ aa nyini min chen 

guuga nɛ ali Kenan pulim mun ni.” 

63Wuzu digi o fun wa li di o li gba o dapora a fun na ka lakoomisa laa wa. 

64Ribɛka funɛ na Aizik o funɛ tu o lakoomi ti dahau, 

65a fun pɛɛsi Abraham tumtumna ti, "Ka anti la nyɛn ya suwachak ni ali dapora ti ni 

nan?" Abraham tumtumna ti fun ŋɔ un, "Mu kunyana tirɛ, Ribɛka fun yisi o chiima a 

tɔ o see.” 

66Baa funɛ wa tel Aizik wati, Abraham tumtumna ti funɛ ŋɔ Aizik chenani o ya 

magkpaawa. 

67Aizik fun la Ribɛka a du o niin Sara dɛ ti ni, o fun burigi o haan ba nyɛn aa daŋni 

dɔŋa kinkan. Chen funɛ sɔɔni Aizik bambiu o fun sugli o niina siu ti wɛ. 

JƐNISIS 25 

1Abraham fun bu kpa haan digi o sɔn funɛ ya Kɛtura. 

2Haan ti fun lul bisa baa yir Zimrani, Jɔksani, Midani, Isbak awa Suwa. 

3Joksani fun si a lul Iba awa Dedani. Dedani niisisa funɛ ya Asu tima, Letusi tima awa 

Lɛumi tima. 

4Midani bisa funɛ ya Ɛfa, Ɛfɛ, Hanɔk, Abida awa Ɛldaa. Ba nama magkpaa funɛ ya 

Kɛtura niisisawa. 

5Abraham fun kpa kinawara o kpak chen a nyɛ Aizik ni, 

6amaa o samsa bisa ta wara, o funɛ pa ba papasiwa a fun kpa ba a la ta pulim ti nha 

bar yɛli ni kaa ka Aizik o nyɛn. 

7Abraham funɛ wa tel bun kɔkwa difumlɛ daanɔpɛwa kaa siu. 

8O funɛ hɛɛsiu kaa siu, ba fun huk un o kaali o nyana wati. 

9Abraham funɛ siu, o bisa Aizik awa Ismɛɛl funɛ huk un a li Makpɛla gbɛntɛl bɔɔ dɛ ti 

ni, a li Mamrɛ tɛɛnɛ naa funɛ ya Ɛfrɔn naa funɛ ya Hita tima kin chen. 

10Tɛɛnɛ naa Abraham fun yau a li Hita tima taa wati a huk o haan Sara chenee ba fun 

kpa un a vɛɛn huk. 

11Abraham siwi gantɛl ni, Koosa fun ŋɔ nɔ weri a du Aizik ni saha naa o fun nyɛn 

Bɛr-Laharoi ni chen. 

12Hega naa funɛ ya Ijipt pulim nar awa Sara yom chen funɛ lul nibabichɛllɛ baa yir 

Ismɛɛl. 

13Ismɛɛl bisa funɛ nɛɛnɛ: Nebayof, Keda, Adbeel awa Mibsam. 

14Bɔnɛɛ funɛ ya Misma, Duma, awa Masa. 

15Bɔnɛɛ funɛ ya Hadad, Tɛma, Jetu, Nafis awa Kɛdɛma. 

16Ba waa funɛ ya zɔɔnɔ fidaalɛ ta nawaalsa. Ba sɔnawa ba fun vɛɛn kpa a du ba tɔsa. 

17Ismɛɛl funɛ wa tel bun kɔkwa di fumtora daanɔpɛwa kaa siu, ba fun kpa un a huk un 

o nyana wati. 

18Ismɛɛl niisisa funɛ nyɛn Havila awa Sur banbaan nɛɛ a li Ijipt pulim nha bar yɛli luk 

ni ali Asiriya nyinbaan ni. 

19Nanɛ Abraham be Aizik mun fun piili. 

20Aizik funɛ wa tel bun fumnaasi wa kaa kpa o haan Ribɛka naa nyana funɛ ya 

Bɛtuwɛl a ya Aram tima baal ali Mɛsopotemia ni chen. Leban towe fun vɛɛn ya un. 

21Ribɛka funɛ vɛɛ luli chen daha, Aizik funɛ sumi Koosau, Koosa fun nyɛ o kpak lo. 

22Leusisa funɛ nyɛn o lo ti ni, chendaha ba funɛ muksi o lo tiu wuzu maga a fun 

muksi Ribɛka kinkan hali o fun wa si li a la pɛɛsi Koosa di o zim chen mun. 

23Doonee Koosa fun ŋɔ un, "Zɔɔnɔsa abalɛ nyɛn i lo ti ni, i zi wa lul bau ka baa yo 

dɔŋa. Digi zi wa kpok kaali digiu, nihɛɛ ti kaa zi wa burigi bichɛla ti tumtumnau.” 

24O wuzu luli fun wa tel o fun kaa lul a lul ba leusisa, ba maga fun ya nibaala. 

25Nihɛɛ ti tiina funɛ ya ki sɛmnɛ kaa kpak pusa, chendaha ba fun du o sɔn Esau. 

26Bichɛla ti tiina ka fun waa li kaa kpak nihɛɛ ti tiina naaluuma, chendaha ba fun du o 

sɔn Jekɔb. Ba luli saha di Aizik ya bun fumnɔrawa. 

27Bisa taa funɛ wa burigi, Esau funɛ daŋni nambagil kinkannɛ. Saha maga o kur nyɛn 

kɔha nɛɛ. Jekɔb ka funɛ du baalimnɛ a nyɛn dama ni. 

28Aizik funɛ daŋni Esaurɛ aku namsi naa o yaa la kpu a waa nyɛ un chen daha. Ribɛka 

ka funɛ daŋni Jekɔb. 

29Wuzu digirɛ Esau fun wa li kɔha a wa di Jekɔb zɔŋ disiwa di lɔsa ka kpak Esau. 

30Doonee o fun ŋɔ Jekɔb ni, "Lɔsa kpak min, adaha nyɛ min i disa naa mu di." 

Chendaha ba funɛ yir un Idɔm chen. 

31Jekɔb fun ŋɔ un, "I la nɔɔni di i zi kpa i hɛɛsi ti a nyɛ minnu mu ya bi hɛɛ, mu kaa zi 

nyɛ hin diwe tau.” 

32Esau fun ŋɔ, "Tɔ, chen weru, mu piinaa siwu chen, ka baŋnɛ hɛɛsa wɛ bu muksi 

min?” 

33Doonee Jekɔb ŋɔ un, "Hɛɛsi hɛɛsa sari ka mu zim di i kpa i hɛɛsa ti nyɛ minnu." 

Esau fun hɛɛsi kaa kpa o hɛɛsa ti a nyɛ Jekɔb ni. 

34Jekɔb zi fun nyɛ un boroboro awa disa, o fun di kaa nyɔ nii kaa fun si kaali. Chene 

Esau fun ya a yogli o hɛɛsa. 

JƐNISIS 26 

1Lɔsa naa funɛ wa chel Israɛl tima ni Abraham saha chen gantɛl ni. O funɛ bu wa chel 

ba niu Aizik saha. Doonee Aizik fun la nyɛn Abimɛlɛk naa funɛ ya Filistia tima koora 

chen wati ali Gɛra ni. 

2Koosa fun kpa o titi a biksi Aizik a fun ŋɔ un, "Ta wa la Ijipt pulim, nyɛn pulim naa 

ni mu biksi hin di i nyɛn nan. 

3I nyɛn bar nɔ pulim nɔ ni, mu zi nyɛn i watiu kaa ya ŋɔ nɔ weri aa du hin ni. Mu zi 

kpa bar nɔ tɛɛnɛ nɔ maga a nyɛ hinnu, kaa su hɛɛsa naa mu fun hɛɛsi ali i nyana 

Abraham wati chen. 

4Mu zi nyɛ hin niisisau kinkan a chi chenani wullɛ su buudaha chen, ka kpa bar nɔ 

pulim nɔ maga a nyɛ ba, zɔɔnɔsa maga ni baa zi daŋni mu ŋɔ nɔ weri a du ba niu aku 

ma daha. 

5Mu zi ŋɔ nɔ weri a du hin niu, domi Abraham nu mu nɔu a tiŋ mu chiksɛsi ta maga.” 

6Doonee Aizik fun nyɛn Gɛra ni. 

7Doon nara funɛ pɛɛsi Aizik wa o haan ti wɛ, o fun ŋɔ di o towe ya Ribɛka, domi o 

funɛ lisi di Ribɛka weru, chen ni ka o ŋɔ di o haannɛ, baa zi kpu unnu kaa kpa o haan 

ti. 

8Ba funɛ nyɛn dooni a wa vusi, Abimɛlɛk fun wa kukli nyini tokoro ni a na ka Aizik 

awa Ribɛka zik aa du dɔŋ ni. 

9Abimɛlɛk fun yir Aizik a pɛɛsi un, "Amɛ i haan ya un! Ka baŋaa nyɛ i ŋɔ di i 

towere?" Aizik fun ŋɔ un, "Mu funɛ baadi mu ŋɔ di mu haannɛ, nara zi kpu minnu.” 

10Abimɛlɛk fun pɛɛsi un, "Yɛrɛ i ya chen? Mu walɛ naa digi faa zi daŋni unnu, ba ka 

fa ya chen, hin fa dɔ i galimsa.” 

11Ka fun ŋɔ o walɛ ta maga ni, "Naa muksi baal nɔ koo o haan nɔ, o miisa zi petiu.” 

12Aizik fun par Gɛra pulim ni a fun kum ki parɛ kinkan a kaali chenani o yaa kum, 

domi Koosa funɛ ŋɔ nɔ weri a du un niu. 

13O fun burigi kin tiina, a kuraa na kina saha maga hali a wa kpak nisa kina kinkan. 

14Aizik funɛ kpak piisisa awa nuhɛ awa tumtumsa kinkan daha, Filistia tima funɛ di 

un handɔtirɛ. 

15Chendaha guugsa nawara Abraham fun hursi chen maga, Filistia tima taa funɛ tɔtɔ a 

magwa aku Aizik nyɔɔli daha. 

16Doonee Abimɛlɛk fun ŋɔ Aizik ni, "Ki li ya pulim ni, domi lalaknɔ i kpok kaali 

yau.” 

17Chendaha Aizik fun li Gɛra ni a la kani nyaabaan ti bar digi ni. 

18O funɛ chisi guugsa anawara Filistia tima ta fun tɔ a ya o nyana Abraham ki hure 

chennu a ta, a fun du a sɔna nawara o nyan fun piin du a chen. 

19Nyaabaan ti ni Aizik tumtumsa taa fun hur guuga digi, nii funɛ bul kinkan. 

20Gɛra sela nigbaŋɛ funɛ tɛsi Aizik sela ni gbaŋɛ. Gera sel gbaŋsi ta fun ŋɔ di ba waa 

dɔ guuga ti, Aizik walɛ ka fun ŋɔ di ba waa dɔ guuga ti. Chendaha Aizik fun du guuga 

ti sɔn "Paan sii sɛma.” 

21Aizik tumtumsi ta fun vɛɛn hur guuga digi a li paan si sɛma guuga ti banbaan ni, a 

fun du o sɔn "Dɔm.” 

22Aizik fun bu tur kaali bar digi a la hur guuga digi, doon wara yoosa waa fun to, 

chendaha o fun du o sɔn "Titi dɔɔli" a fun ŋɔ, "Lakaknɔ, Koosa nyɛ ya dɔ ya titiu, a 

nyɛn tɛɛnɛ nɔ ni, ya kaa zi burigi narau bar nɔ.” 

23Aizik fun bu si a kaali Bɛɛsɛba. 

24A wuzu ti dusum, Koosa fun kpa o titi a biksi un kaa ŋɔ un, "Min ya i nyana 

Abraham Koosa. Ta nyɛ hansur kpak hin, mu zi nyɛn i watiu. Mu zi sumi wusisum 

weri a du i niu a nyɛ hin niisisa kinkan aku mu wa mu tumtumna Abraham nyɛn ni ti 

daha.” 

25Aizik fun sa biŋbiŋa dooni a jɛɛmi Koosa, a fun baŋsi o lɛu dooni ka o tumtumsa taa 

fun bu hur guuga digi. 

26Abimɛlɛk awa o ni kpaami naa baa yir Ahuzaf awa naa funɛ ya o lanjimasa nihɛɛ 

baa yir Fikɔl chen fun wa Aizik wati. 

27Aizik fun pɛɛsi ba, "Ma ha minnu, a duŋni min a ta ka baŋ daha ma bu dɛu min aa 

wa.” 

28Doonee ba fun ŋɔ un, "Ya zi kur zimu wuti di Koosa nyɛn i wati, adaha nyɛ ya hɛɛsi 

hɛɛsa. Ka ya wa hin vɔu vɔwa, 

29di i waa zi ya yaa wu tagin digi, a chi chenani ya fun yisi hin ali ya pulim ni tusɔɔn 

ni kaa vɛ du hin dɛɛna chen. Lalaknɔ o chɔ gbanpulimu di Koosa sumi wusisumu 

weriu a du hin ni.” 

30Doonee Aizik fun kpak ba hɔɔra a fun ya diwe ba di kaa nyɔ ki nyɔɔlɛ. 

31Chɔɔsa fun wa pusi, Aizik fun nyɛ ba hɛɛsi chen hɛɛsa ti ka o la ta ba nyinbaan ni ba 

kaali wa tusɔɔn ni. 

32Chen wuzu ti Aizik tumtumsi taa funɛ vɛɛn wa ŋɔ un di baa hur guuga naa chen, ba 

na niiu. 

33Aizik fun du guuga ti sɔn Siba. A funɛ val chene Bɛɛsɛba fun na o sɔn chen. 

34Saha naa Esau fun wa tel bun fumnaasi, o funɛ kpa Hita tima nihaana balɛwa. Ba 

sɔna funɛ ya Judif naa funɛ ya Bɛɛri be awa Basɛmaf naa funɛ ya Elɔn be chen. 

35Ba funɛ nyɛ muksi nyɛnu kinkan ali Aizik wa Ribɛka sal ni. 

JƐNISIS 27 

1Aizik funɛ hɛɛsiu hali o see fun bu vɛɛ naali, doonee wuzu digi o fun yir o be hɛɛ 

Esau a ŋɔ un, "Mu be." O fun ŋɔ, "Min nɛɛnɛ.” 

2Aizik fun ŋɔ un, "Chenani mu zi hɛɛsɛ nan, mu wa zim a wuzu naa mu kaa siu. 

3Adaha si zer i maafa ti aa la kɔha a la kpu namɛ a wa nyɛ min. 

4I kpu namɛ ti a wa dama i zɔŋ a wa nyɛ min mu se kaa fooki yoom ti, kaa zi sumi 

wusisum weri a nyɛ hin ni Sari kaa zi siu.” 

5Aizik funɛ sɛm Esau ni chen di o niina Ribɛka ka chiŋɛ aa nuu, o fun moori Esau 

kaali kɔha a wa peti. 

6O fun yir Jekɔb a ŋɔ un, "Mu nuu ka i nyana sɛmsɛma ali Esau wati, o ŋɔ unnu, 

7di o la kpu namɛ a wa zɔŋ a nyɛ un o di kaa fooki yooma kaa zi ya alibarka a du un 

ni. 

8Mu be, cheŋi diŋsa a nu min wati aa ki tum chenani mu ŋɔ hin nan. 

9Kila ya sela taa ni a la kpak sela abalɛ naa zenee kinkan a wa nyɛ min mu zɔŋ i nyana 

tutɔ diwe ta a la nyɛ un. 

10I ya chen a nyɛ i nyana ti ni ka o di, o zi koti sumi wusisum weri ti a du hin niu kaa 

zi siu.” 

11Amaa Jekɔb funɛ ŋɔ o niina niu, "I zim di Esau ya pusi tiinnɛ, ka mu bara ka solsi. 

12O wa gasi wa mu wa zu mu nyana wati o gbaŋsi min a zim di mu mur unnu, chen ni 

o zi tau bu ŋɔ nɔu a nyɛ min.” 

13Doonee o niina fun ŋɔ un, "Nyɛ nɔɔ naa i nyana kaa ŋɔ a nyɛ hin chen di min. Kur 

nu mu taa nɔ, kaa la kpaksi buuna ta a wa nyɛ min.” 

14Jekɔb fun kaali a la kpaksi buun ta a wa nyɛ o niina ni, o fun zɔŋ yooma naa Jekɔb 

nyana daŋni chen, 

15a fun pa Esau kilaarɛ a laari Jekɔb. 

16Ka fun kpa buuna ti pusa a vɔti vɔti Jekɔb nisa awa o baŋna doonani vɛɛ kpak pusa 

chen. 

17Ribɛka funɛ kpa ya chen a peti, o funɛ kpa yooma ti awa namɛ ti awa boroboro naa 

o fun du chennu a nyɛ Jekɔb ni. 

18Jekɔb fun kpa kaali o nyana wati a la ŋɔ un, "Mu nyana." O nyana fun pɛɛsi, "Mu be 

leema chen?” 

19Jekɔb fun ŋɔ un, "Min ya i be hɛɛ Esau ti, chenani i ŋɔ di mu ya chen, mu yau, 

adaha si kani a se namɛ ti kaa fooki yooma kaa sumi wusisum weri ti a du min ni.” 

20Aizik fun pɛɛsi un, "Mu be, yɛrɛ i ya a na un lalaka chen?" Jekɔb fun ŋɔ un, "Mu 

kunyana naa a ya i Koosa chen suŋɛ min.” 

21Aizik fun ŋɔ Jekɔb ni, "Tur a wa gbɛr min, mu gbaŋsi hin a nee i sir ya Esaurɛ.” 

22Doonee Jekɔb fun tur a la gbɛr un, o fun gbaŋsi un a ŋɔ, "I taa chi Jekɔb taarɛ, amaa 

i nisa waa chi Esau nisawa.” 

23Aizik waa fun zim di Jekɔbrɛ, domi o nisa funɛ ya pusa wa a chi Esau kina. O funɛ 

kur saksi a petiu di o sumi wusisum weri ti a du un ni, 

24ka fun bu pɛɛsi un, "Esau sir ya hin wuti?" Jekɔb fun ŋɔ un di waa ya Esau. 

25Aizik fun ŋɔ un, "Kpa namɛ ti a wa nyɛ min mu se, mu se a peti, mu zi sumi 

wusisum weri ti a du hin niu. Jekɔb fun zer namɛ ti a kpa sin gbaari a nyɛ o nyana ni, 

o fun se a peti kaa zi nyɔ.” 

26Doonee o nyana zi fun ŋɔ un, "Tur wa gbɛr min a kpa i nin a du mu nin ni.” 

27Jekɔb fun la kpak un a muksi, ka o gbaŋsi o kilaarɛ ta kaa zi fun ŋɔ nɔ weri ti a du 

un ni aa ŋɔ, "Mu be ti bar taa sɔɔra lɛmu a chi dapora naa Koosa sumi wusisum weri 

du sɔɔra. 

28Koosa nyɛ bur li buudaha awa misi i tɛɛnɛ maga o kpak yoma. Waa laa zi vɛɛn nyɛ 

hin niŋmɛnɛ awa ki parɛ maga awa sin pulim kinkan. 

29Koosa nyɛ pulimsa maga nara wa gbiri i suwachak ni. I niinbisa zi wa gbiriu a jɛɛmi 

hin. Nar ŋɔ nɔ tagin a nyɛ hin, chen nɔ ti zi di unnu. Nar ka ŋɔ nɔɔ were a nyɛ hin 

chen nɔ ti, zi suŋi i wa tiin magau.” 

30Aizik funɛ sumi wusisum weri a nyɛ Jekɔb ni o kaali a wa peti, ka Esau ka zi fun li 

kɔha ba gbaali a wa. 

31O gbaan funɛ vɛɛn wa zɔŋ namɛ tiu a nyɛ o nyana ti ni kaa ŋɔ un, "Mu nyana, si a 

kani a se namɛ tirɛ mu kpa a wa chen, kaa sumi wusisum weri a nyɛ min.” 

32O nyana ti fun pɛɛsi un, "Anti ya hin." Esau fun ŋɔ un di o ya o be hɛɛ Esau tirɛ. 

33Hansura fun kpak Aizik o fun si a kani a pɛɛsi Esau, "Ka anti te kpa namɛ ti a wa zu 

bar nɔ mu se kaa sumi wusisum weri ti a du un ni chen? Mu ka sarkɛ se o namɛ kaa 

sumi wusisum weri ti a nyɛ un, mu waa ki bu fuksi chen wusisum weri ti.” 

34Saha naa Esau fun nu chen, o funɛ kaasiu kinkan kaa ŋɔ o nyana ni, "Nyɛ mu 

gbaanko wa i chen wusisum weri ti.” 

35Aizik fun ŋɔ un, "I niinbe wa mur min kaa sumi wusisum weri ti a kaali.” 

36Esau fun ŋɔ o nyana ni, "Jekɔb bulɛ tiina chen a fuksi min koo ba wa seen du un 

Jekɔb ti?. Domi o fuksi mu hɛɛsau, a vɛɛn bu wa fuksi mu wusisum weri ali i wati 

nan. Amɛ i wa sogli min nɔ weri ti tama di i kpa a nyɛ min?” 

37Aizik fun ŋɔ un, "Mu sarkɛ piin nyɛ o ya i kunyanau, i walɛ magkpaa ya o 

tumtumsa. Mu nyɛ un niŋmɛna awa ki parɛ maga siimau, adaha mu wa bu kpak 

wudigi aa zi ya lalaknɔ a nyɛ hin.” 

38Esau fun bɛlimi o nyana hali a fun wa ŋɔ, "Mu nyana, hali i kur kpak sɛm sɛm 

bɛgim o ya sumi wusisum a nyɛ min ni ka o wa werwa mu gbaanko vɛ na i wusisum 

weri ti," kaa fun wi sini. 

39Doonee Aizik fun sumi wusisum weri a nyɛ un. O funɛ ŋɔ unnu, "Bur wa zi li 

buudaha a misi i wati, chendaha i waa zi kpak tɛɛn weri. 

40I wa i chise kaa tum a nyɛ ii di ka i ya i niinbe yoma. I ka wa vɛ o nɔɔ o zi yisi hinnu 

ali o wati.” 

41Chendaha Esau funɛ ha Jekɔb kinkannɛ, domi o nyana funɛ kpa o wusisum weri tiu 

a nyɛ Jekɔb ni. O fun wa lisi di o nyana siu saha telu o funɛ kaa kpu Jekɔb tiu. 

42Amaa Ribɛka funɛ na chenani Esau fun kaa yu chennu a fun yir Jekɔb a ŋɔ un, "Ki 

nu. I maan Esau vɔu vɔurɛ di o kpak hin a kpu. 

43Adaha mu be, ya chenani mu kaa biksi hin nan. Kila a la nyɛn mu maana naa baa yir 

Leban chen wati ali Haran ni. 

44Kila nyɛn dooni hali i maana paan ti wa sɔɔni. 

45Saha naa i maana bu vɛ wa na paan a du hin ni chenani i ya un chen. Mu zi tumu ba 

la yir hin i bur wa. Mu waa ki kɔŋi ma maga wuzu bɛgim.” 

46Ribɛka fun ŋɔ Aizik ni, "Mu kuu a wa Esau pulim digi haanasa naa ni, Jekɔb 

gbaanko fa kpa Hita nihaani ta digi ali doon tɛɛnɛ ti ni mu fa zi siwu." 

JƐNISIS 28 

1Aizik fun yir Jekɔb a zaami un, kaa ŋɔ un, "Ta wa kpa Kenan tima nihaan. 

2Tau kila Mɛsopotemia pulim ali i nawaal Bɛtuwɛl wati, a la kpa nihaana nawara nyɛn 

o dama ni a ya i nɛɛra Leban bisa taa chen digi. 

3Koosa zi ya alibarka a du i wa i haan ni a nyɛ ma bisa, chen ni i zi wa ya zɔɔnɔ 

damata nyanau. 

4Koosa ya alibarka a du ma ni a chi chenani o fun ya a nyɛ Abraham ni chen ka ma dɔ 

tɛɛnɛ naa Koosa fun kpa a nyɛ Abraham ni chen.” 

5Aizik fun nyɛ Jekɔb kaali Leban wati ali Mɛsopotemia pulim ni. Leban nyana funɛ 

ya Aram tima baallɛ baa yir Bɛtuwɛl. O towe funɛ ya Ribɛka naa funɛ ya Jekɔb awa 

Esau niina chen. 

6Esau funɛ wa zim di o nyana nyɛ Jekɔb kaali Mɛsopotemia pulim. O funɛ vɛɛn zimu 

di o nyana ŋɔ di Jekɔb ta wa kpa Kenan tima nihaan. 

7O fun nyini di Jekɔb nu o nyana nɔɔ ti wɛɛwa a sir kaali Mɛsopotemia pulim. 

8Doonee Esau fun zim di Kenan tima nihaana ta kpali waa sɔɔni o nyana tuha. 

9Chendaha o ka fun kaali Abraham be Ismɛɛl wati a la kpa Ismɛɛl be naa ba funɛ yir 

Mahalaf ka o ya Nɛbayɔf towe chen. 

10Jekɔb funɛ li Bɛɛsɛba aa la Haran. 

11O funɛ la tel bar weri digi di nha sɛɛm tuu, o fun dau o kina dooni a chɔ kaa kpa o 

nyuha a sul bunkol ni. 

12Doonee o fun deesi a na ka malaikasi zɔŋsi dɔŋa ni a chi chinchela naa ba yaa kpak 

aa zini dɛ chen a la ta buudaha ni. 

13Saha tirɛ o fun na ka Koosa fun la chiŋi chinchela ti nyuha ni a ŋɔ, "Min ya 

Abraham awa Aizik kunyana ti. Mu zi kpa tɛɛnɛ naa ni i chɔ nanu a nyɛ i wa i niisisa 

ni. 

14I niisisa zi iiu a chi mɔɔg hɛchɛ. Ba tɛɛnɛ kaa zi wa iiu kinkan a su bar maga. I wa i 

niisisa ta sɔn daha mu kaa wa ya alibarka aa du nara maga ni. 

15Ki lisi di mu zi nyɛn i watiu aa il hin ali doonani magkpaa ii la ni, mu kaa zi vɛɛn 

kpa hin a bur wa tɛɛnɛ nɔu. See mu wa su mu vɔwa naa mu vɔu i wati nanɛ a peti, kaa 

zi gil hin.” 

16Doonee Jekɔb fun yɛrisi si o do ti ni a ŋɔ, "Mu kunyana Koosa ti nyɛn bar nɔu, ka 

mu vɛ zimi.” 

17Hansura fun nu Jekɔb kinkan o fun ŋɔ, "Bar nɔ kpak hansurau kinkan chen daha. O 

zi ya Koosa dama nɛ koo zɔɔnɔ naa laa la Koosa tɔharɛ.” 

18Chɔɔsa pisa digi finini, Jekɔb fun si a zer bunkol naa o fun sul chen a chiksi deŋli 

kaa ya nu a sak o daha o ya sɛhɛra. 

19Jekɔb fun du doon sɔn Bɛtɛl, amaa saha ti di tɔha ti sɔn ha funɛ ya Lus. 

20Doonee Jekɔb fun hɛɛsi nan hɛɛsa ali Koosa wati, "I nyɛn mu wati, a kok min mu 

koti val mu val nɔ a nyɛ min diwe awa kilaarɛ. 

21Kaa suŋi min mu bur a wa tel mu nyana dama a wa alaafɛ, i zi ya mu Koosau. 

22Bunkol naa mu kpa chiksi nan zi wa ya i bar jɛɛmiu, mu zi wa yisi kinawara i nyɛ 

min ali fi tuha ni ki bɛgim magau a nyɛ hin." 

JƐNISIS 29 

1Jekɔb funɛ kpak o val ti chene hali a la tel nha bar yeli pulim tima ta wati. 

2Doonee o fun la li guuga digi ni ka piisisa tii bu tora waa di a nyɔ nii ti a ha chɔ a go 

o nɔɔ ti. Bunkol zenzene ba fun kpa far o nɔɔ ti. 

3Saha naa piisisa wa li doon di a nyɔ ni piisi gbaŋsa taa ya bilimsi bunkol tiu ka a nyɔ 

a peti ka ba vɛɛn kpa far. 

4Jekɔb fun la li chen, a pɛɛsi piisi gbaŋsi ta, "Mu chɛnsa, leenee ma li?" Ba fun ŋɔ un 

di ba li Harannɛ. 

5O fun bu pɛɛsi ba, "Ma zim Nahɔ be naa baa yir Leban chennu?" Ba fun ŋɔ di ii ba 

zim unnu. 

6Jekɔb fun bu pɛɛsi di o kpak alaafɛu. Ba fun la nɔɔni di o kpak alaafɛu kaa fun ŋɔ un, 

"Ki na, o be Rechɛl la gbaŋ o piisisa aa wa chen.” 

7Jekɔb fun pɛɛsi ba, "Ka chenani nha ha nyɛn ka sela bol zuuli. Saha ha vɛ magi nan, 

ma wa zi nyɛ aa nii a nyɔ ka ma kpa a a la se kɔsaa?” 

8Ba fun ŋɔ un, "See piisisa taa maga wa lagmi ka ya zi bilimsi bunkol ti ka a nyɔ nii 

ti.” 

9Jekɔb awa nara taa funɛ chiŋi doon aa sɛm sɛma ta chene ka Rechɛl awa o piisisa fun 

van wa li. 

10Jekɔb funɛ wa na o nɛɛra Leban awa Rechɛl ka baa wa chen, o funɛ la bilimsi 

bunkol tiu ka o piisisa taa nyɔ nii ti. 

11Doonee Jekɔb fun kpa nin a du Rechɛl ni kaa wi. 

12O funɛ ŋɔ nihaan ti niu, "Mu ya i nyana walirɛ, mu ya Ribɛka bere." Saha tirɛ 

Rechɛl fun chɔ a la ŋɔ o nyana ni. 

13Leban funɛ nu o neere Jekɔb wɛ a peti o funɛ chɔu a la chem un a fun kpak un a kpa 

nin a du o nin ni a zaami un kaa kpa un a wa o dama. Saha naa Jekɔb fun ŋɔ un 

kinkina pu un maga. 

14Leban funɛ ŋɔu, "O ya wutiu, mu bara awa mu chɛl ya hin." Jekɔb fun nyɛn o wati 

hali pɛn birigi. 

15Doonee Leban fun wa pɛɛsi Jekɔb, "O wa lawa i kur tum aa nyɛ min a ku i nibine ya 

min daha. Bɔta a ŋmenawa ii daŋni muu bɔ hin?” 

16Leban ka funɛ kpak nihabichɛsi naa balɛwa. Nihɛɛ ti sɔn funɛ ya Liya, bichɛl ti sɔn 

ka fun ya Rechɛl. 

17Liya see funɛ kpak daŋni, amaa Rechɛl waa funɛ du baalimrɛ kaa wer. 

18Jekɔb funɛ daŋni Rechɛlrɛ, chendaha o fun ŋɔ, "I la nɔɔni aa zi nyɛ mu kpa Rechɛl, 

mu zi nyɛn i watiu a tum bunsa anɔpɛ a nyɛ hin.” 

19Doonee Leban fun ŋɔ un, "Mu waa zi piin kpa un a nyɛ nandigi ni see hin, adaha 

nyɛn mu wati aa tum.” 

20Jekɔb fun nyɛn bunsa anɔpɛ di o tum a la Rechɛl, amaa saha ti waa fun ziŋ ali o 

wati, aku o funɛ daŋni Rechɛl kinkannɛ. 

21Saha fun wa tel Jekɔb fun la ŋɔ Leban ni, "Saha telu wa mu zi kpa mu haan ti, adaha 

nyɛ mu zi kpa i be ti a ya haan.” 

22Leban fun ya haan fali dɛ diwe, a yir nara maga di ba wa di, 

23amaa dusum ti ni, Leban funɛ kpa Liyarɛ a nyɛ Jekɔb ni kaa bu gil Rechɛl, ba fun 

chɔ dɔŋa dusum ti ni. 

24Leban ka funɛ kpa o yom Zilparɛ a nyɛ o be Liya ni o tum aa nyɛ un. 

25Chɔɔsa funɛ wa pisi, Jekɔb funɛ na di Liyarɛ ba kpa a nyɛ un chen, o fun kaali a la 

pɛɛsi Leban, "Baŋnɛ i ya min chen? Mu funɛ tumu di mu la Rechɛlrɛ ka baŋ daha i 

mur min a kpa Liya a nyɛ min?” 

26Leban fun ŋɔ un, "Ya chiksi wa biksi di bichɛla tiina te yu baal nihɛɛ tiina ni. 

27Nyɛ i haan fali dɛ ti wa kaali wuzu bunɔpɛ wuzu sari. I la nɔɔni di i zi bu nyɛn mu 

wati bunsa anɔpɛ, mu zi kpa Rechɛl a gbaari hinnu.” 

28Doonee Jekɔb fun la nɔɔni ka o fun kpa Rechɛl gbaari un. 

29Leban funɛ kpa o yoma Bilharɛ a nyɛ Rechɛl ni di o tum ki nyɛ un. 

30Jekɔb funɛ daŋni Rechɛl a kaali Liya, chendaha o fun bu tum bunsa anɔpɛ a gbaari. 

31Koosa fun nyini di Jekɔb daŋni Rechɛlrɛ a kaali Liya, o funɛ nyɛ Liyarɛ fun kpak lul 

ka Rechɛl waa vɛɛ luli. 

32Liya funɛ kpak lo a lul nibabichɛla, o funɛ lisi o bambi niu, "Lalaknɔ mu baal zii 

daŋni minnu." Chendaha o funɛ du be ti sɔnu Rubɛn. 

33O fun bu kpak lo a lul nibaal, a fun vɛɛn lisi a bambi ni, "Mu kunyan Koosa, nyɛ 

min be nɔ, domi o zimu di ba wara daŋni min." Chendaha o fun du be ti sɔn Simiɔn. 

34A gantɛl ni o fun vɛɛn lul nibaal a sak nar balɛ taa ni a bu ŋɔ, "Lalaknɔ mu baal zi 

gbɛr minnu saha maga, domi mu lul nibaala batorawa a nyɛ un." Chendaha o fun du o 

sɔn Livai. 

35O fun bu kpak lo digi a vɛɛn lul nibaal a fun lisi o bambi ni, "Lalaknɔ mu zi zaami 

Koosa." Chendaha o fun du o sɔn Juda. 

JƐNISIS 30 

1Rechɛl funɛ wa na di o wara lul bisa, o funɛ di haan dɔta a du o niinbe Liya niu, a fun 

ŋɔ Jekɔb ni, "Nyɛ mu lul bisa ka zi siu.” 

2Jekɔb paan fun si o fun ŋɔ, "Mu waa ki chiŋi Koosa bar chiŋi ni, domi waa ya naa laa 

nyɛ nibine wa bisa.” 

3Rechɛl fun ŋɔ un, "Ki na, mu yoma nɛɛnɛ. Nyɛ ma chɔ dɔŋa, chen ni o zi kpak lou a 

lul be ba kaa yir min be niina a ali mu nyɛni ni.” 

4Kaa fun kpa Bilha a nyɛ Jekɔb ni, o wa un fun zim dɔŋa. 

5Bilha fun kpak lo, a fun lul nibaal a nyɛ Jekɔb ni. 

6Doonee Rechɛl fun lisi o bambi ni a ŋɔ, "Koosa, nu mu fɔulau kaa nyɛ min be 

nibabichɛla." Chendaha o fun du o sɔn Dan. 

7Bilha fun bu kpak lo a bu lul nibabichɛl a nyɛ Jekɔb ni. 

8Rechɛl fun bu lisi o bambi ni, "Mu wa mu niinbe yaa yo dɔŋau, mu ka di nyusumu." 

Chendaha o fun du o sɔn Naftali. 

9Liya kaa funɛ wa zim di o lul teŋu, o funɛ kpa o yoma Zilparɛ a nyɛ Jekɔb ni di o ya 

o haan. 

10Doonee Zilpa fun lul nibabichɛl a nyɛ Jekɔb ni. 

11Liya fun bu lisi o bambi ni, "Mu na nyusumu." Chendaha o fun du be ti sɔn Gad. 

12Zilpa fun bu lul nibabichɛla a nyɛ Jekɔb ni. 

13Liya fun bu lisi o bambi ni, "Yɛrɛ mu tusɔɔn nɔ mag nan? Lalaknɔ nihaana zi yir 

min tusɔɔn tiinau." Chendaha o fun du o sɔn Asa. 

14Mɛ kumi saha funɛ wa tel, Rubɛn funɛ li daporau a li pini bugil digi nɔna a fun kpa 

a wa nyɛ o niina Liya ni. Rechɛl fun ŋɔ Liya ni, "Nyɛ min i nɔn naa bɔnɛ.” 

15Liya fun pɛɛsi un, "I zi fuksi mu baal kaa buu sumi kina ali mu be watiu?" Rechɛl 

fun ŋɔ un, "I la nɔɔni a nyɛ min i be nɔ, kina naa mu zi nyɛ i chɔ Jekɔb watiu zinan 

dusum.” 

16Saha naa Jekɔb fun li kɔha a wa, Liya fun sɛm un, "Zinan dusum mu wa hin kaa 

chɔ, aku mu kpa bugil nɔn wa a bɔ Rechɛl di ka ya chɔ zinan." Chendaha o wa Jekɔb 

fun chɔ a wuzu ti. 

17Koosa fun nu Liya wusisuma a fun nyɛ o kpak lo a lul nibabichɛla a nyɛ Jekɔb ni. 

18Liya fun lisi o bambi ni, "Koosa bɔ mu chimu, domi mu kpa mu yomne a nyɛ mu 

baal ni di o ya haan." Chendaha o fun du o be ti wa sɔn Isaka. 

19Liya fun bu kpak lo, a lul nibaali ba nɔra tiina a nyɛ Jekɔb ni, 

20a fun lisi o bambi ni, "Koosa pa min papaha weriu. Lalaknɔ mu baal zi zii daŋni 

minnu, aku mu lul nibaala nara batorawa a nyɛ un." Chendaha o fun du o be ti sɔn 

Zɛbulum. 

21Chen gantɛl ni, o fun lul nihaan a zi du o sɔn Dina. 

22Doonee Koosa fun lisi Rechɛl gbaan wusisum wɛ, kaa fun nyɛ o nyaŋi a lul bisa. 

23O fun kpak lo a lul nibabichɛla a fun lisi o bambi ni, "Koosa yisɛ mu hiisau a nyɛ 

min be nan. 

24Koosa la zi vɛɛn nyɛ min be digi." Chendaha o fun du be ti sɔn Josɛf. 

25Josɛf luli gantɛl ni, Jekɔb funɛ ŋɔ Leban niu, "Nyɛ mu bur kila, chen ni mu zi la mu 

damau. 

26Nyɛ min mu haanasa wa bisa nawara mu tum a nyɛ hin kaa la chen. I gbaan zim 

chenani mu tum a nyɛ hin chenu.” 

27Amaa Leban funɛ ŋɔ un nannɛ, "Nyɛ mu sɛm mu sɛm nɔ. Mu bambi kur zimu di 

Koosa sumi wusisum weri a du min niu aku i daha. 

28Adaha biksi min i bɔta, mu bɔ a maga a nyɛ hin.” 

29Jekɔb fun ŋɔ un, "I piin zim chenani mu tum a nyɛ hinnu awa chenani i piisisa naa 

gbaariu aku mu daha. 

30Tamafini naa i fun kpak ka mu wa chen Koosa sumi wusisum weri a du a niu a 

gbaari kinkan.” 

31Leban fun pɛɛsi Jekɔb, "Baŋnɛ mu kaa nyɛ hin?" Jekɔb fun ŋɔ un, "Mu wara daŋni 

bɔta digi. I la nɔɔni chenani mu kaa sɛm nan, mu zi buu nyini i sela tau. 

32I la nɔɔni, i nyɛ mu nyini i sela taa ni zinan a yisi piisi bilima maga awa buun daani 

maga a ya mu kina, chen bɔtirɛ muu daŋni, 

33chen ni chɔɔsa pisa, i zi wa zimu di muu ŋɔ wutiu. Saha naa i wa kaa nyin mu sela 

ta di buun daani koo piisi bilim wato a ni, i van zim di mu ŋmɛu.” 

34Leban fun ŋɔ un, "I la nɔɔni, ya zi ya chenani i sɛm chennu.” 

35A wuzu ti vɛɛna o funɛ yisi bunbolsa awa buun numa a na laksɛu awa a naa kpak ki 

pulimu awa piisi bisa naa maga laksi ki bilima. O fun kpa a, a du o be nin ni o nyini a. 

36A fun gba a kaali kaa ka Jekɔb o funɛ nyini Leban sela ta. 

37Jekɔb fun la kpɛliki bugil digi hulsa a wa bugil munchiika a wa baŋsi a go sela ta, 

hulsa taa fun tasi ki pulima. 

38Daasi taa funɛ baŋsi sela ta nii bar nyɔɔli nɛɛ bɔɔsa si ni, doonani sela taa yaa wa 

zini saha naa a wa nii bar nyɔɔli. 

39Chendaha sel taa wa zini doon kaa wa kaa lul a yaa kura lul ki bɔrsɛ awa ki 

daanɛwa. 

40Jekɔb funɛ waligi piisisi tau kaa ka buuna, kaa nyɛ a see chem ki bɔrsɛti ta, awa 

Leban sela ta bar nyɛni. Chene Jekɔb fun ya hali a wa baŋ o duŋduŋ sela garche a fun 

waligi o kina ali Leban kina ni. 

41Saha naa sela kpok taa waa zini dɔŋa ali nii bar nyɔɔli ni. Jekɔb yaa kpa bugil hulsa 

a gbɛr aa, 

42amaa o waa ya fun kpa chen hulsa ta a nyɛ sela pukti taa ni, chendaha Jekɔb funɛ wa 

dɔ sela kpok ta maga ka Leban ka dɔ ki pukta ta. 

43Chen ti daha Jekɔb funɛ burigi kina tiinau a fun kpak sela, awa yosa awa lakoomisa 

awa kakusa kinkan. 

JƐNISIS 31 

1Jekɔb funɛ wa nuu ka Leban bisa funɛ sɛm dɔŋ ni di, "Jekɔb fuksi ya nyana sela 

magawa, o nisa kina taa maga ya ya nyana kinawa.” 

2Jekɔb gbaan titi funɛ na di o wa Leban wa bu chi chenani ba fun du a li piili ti ni 

chen. 

3Doonee Koosa fun wa ŋɔ un, "Bur kila i nyana awa i walɛ pulim, mu zi tiŋ i mun 

niu.” 

4Saha tirɛ Jekɔb fun ŋɔ Rechɛl awa Liya di baa pu un o sel bar nyɛni ti ni. 

5O funɛ ŋɔ baa nane, "Lalaknɔ mu zimu di mu kunyana ti wa buraa daŋni mu wɛ a chi 

chenani o funɛ daŋni min chen, amaa mu nyana Koosa ti waa ha nyɛn mu watiu. 

6Ma zimu di mu tumu a nyɛ ma nyan ni awa mu kpok ni. 

7A maga yɔri, o fuksi minnu kaa chɛrigi mu bɔta bu fi, amaa Koosa wa nyɛ o du min 

dɛŋa. 

8O ŋɔ minnu di anawara bara laksi chen kaa ya i bɔta o wa sɛm chen sela ta yaa lul ki 

laksɛwa, o ka wa ŋɔ di sela naa bɔrsi chen ka ya i bɔta sela ta maga ka yaa lul ki 

bɔrsɛwa. 

9Chen biksi di Koosa la ma nyana sel tau a nyɛ min. 

10"A dɛɛsi saha, mu funɛ deesiu a na ka buun bolsa naa funɛ zini kinima taa chen 

maga pipi wulla kaa daani daani. 

11Koosa malaika fun yir min ali deesi ti tuha di, 'Jekɔb.' Mu fun jɛrigi. 

12Doonee Koosa malaika ti fun ŋɔ min, 'Kina, buun bolsa anawara laa zini kinima taa 

chen waa pipiu kaa daani daani, min ka nyɛ chen ti ya chen, domi mu na chenani 

magkpaa Leban ya hinnu. 

13Min ya Koosa naa funɛ wa pu hin ali Bɛtɛl ni i zer bunkol a baŋ di o ya sɛhɛra kaa 

buti nuu a du un ni chen. Lalaknɔ, saksi aa la doonani ba fun lul hin chen.' “ 

14Rechɛl awa Liya fun ŋɔ Jekɔb ni, "Kindɔŋ wato yaa zi bur zer ali ya nyana wati. 

15O kuraa muksi yau a chi zɔɔnɔ digi tima, o yogli yau, malɛ naa ya ya kina o fuksi aa 

gbaari. 

16I nisa kina magkpaa Koosa la a li ya nyana wati nan burigi ya bisa kinawa chen. 

Adaha chenani Koosa ŋɔ di i ya, i tiŋ chen.” 

17Doonee Jekɔb fun si a zer o nisa kina awa o haanasa awa o bisa a kansi o kakusa 

daha ni. 

18A fun gbaŋ o sela awa o zime awa o nisa kina anawara maga o fun tum a na ali 

Mɛsopotemia pulim ni chen. 

19Saha ti di Leban funɛ kaali di o la yisi o piisisa tɔnawa, ka Rechɛl fun ŋmɛ o nyana 

vur hɛɛ. 

20Jekɔb funɛ mur Leban di o ta zim di kaa siiu, 

21a fun pa o nisa kina magkpaa a si chɔ. O fun la ji Yufuretis mɔɔga tiu a kpa o see a 

chem Giliad pulim kuŋkulsa bar nyɛni ti. 

22Wuzu butor gantɛl ni, Leban funɛ nuu di Jekɔb si chɔu. 



51 

 

© 1999,  Wycliffe Bible Translators, Inc. 
 

 
 

 

23Doonee o fun yir o gantɛl tiŋsa ba bɛɛsi Jekɔb wuzu bunɔpɛ hali a fun la pu un ali 

Giliad pulim kuŋkulsa bar nyɛni ti ni. 

24Leban deesi tuha ni, Koosa funɛ wa ŋɔ unnu, "Ki doso kaa ta wa gbaŋsi Jekɔb.” 

25Jekɔb funɛ baŋsi o lɛu ali kunkule nyuha nɛɛ, ka Leban ka baŋsi o lɛu ali Giliad 

kuŋkulsa tɛɛnɛ ti ni. 

26Doonee Leban fun pɛɛsi Jekɔb, "Baŋ daha i mur min a si kpa mu bisa ta a chɔ a chi 

nihaana nawara ba kpaksi ali laal ni? 

27Baŋ daha i mur min a si chɔ kaa vɛ ŋɔ min? Tɔ, i fa ŋɔ min, mu faa zi lɔ boolau, kaa 

mosi tusɔɔn ki mose a tiŋ hin a la ta. 

28Baŋ daha i vɛ nyɛ mu ta mu niisisa ta awa mu bisa ta nyinbaan ni? Chenani i ya 

chen ya womsire!  

29Mu fa kpak kpoku wa mu ya hin wu tagin, amaa Koosa naa ya i nyana Koosa chen 

dɛ tɛ min ninu dusum ti di mu ta wa ya hin wu tagin digi. 

30Mu zimu di dama wɛɛ nyɛn i bambi ni daha i kaali, ka baŋ daha i ŋmɛ mu dama vur 

ti?” 

31Jekɔb fun ŋɔ un, "Hansura funɛ kpak min, aku mu funɛ lisi di i nu di mu kaa siiu i zi 

fuksi i bisa tau aa ka min.” 

32Saha ti di Jekɔb waa fun zim di Rechɛl ŋmɛ Leban vurrɛ kaa fun ŋɔ un, "I kur na i 

kin naa wati mu zi kpu tiinau. Nyɛ i walɛ naa ya i sɛhɛra tima. I na kina ya i kin, kpa 

biksi min. Kaa zer kila.” 

33Leban fun la zu Jekɔb lɛu a nyini o waa na vura ti, doonee o bu kaali Liya lɛu o wa 

vɛɛn na, o bu kaali yosa nihaana balɛ ta lɛu a la nyini o waa na. Doonee o zi fun kaali 

a la nyini Rechɛl lɛu ni. 

34Rechɛl ka funɛ zer vura tiu, a kpa du kapur naa sak o lakoomi daha ni chen a zini 

kani, ka Leban wa nyini o lɛu ti ni o waa na vura ti. 

35Rechɛl fun ŋɔ o nyana ni: "Mu kunyana, ta na paan, mu waa ki chiŋi i suwachak ni, 

domi mu nin yaali pɛnsa telu." Leban fun dɛu o vura ti hali a wa ku. 

36Jekɔb paan fun si hali o wa tɛsi Leban a pɛɛsi un, "Baŋ tum taginnɛ mu tum. Baŋ 

chiksirɛ mu puti hin hali i waa lɔrigi mu kapura nan ni? 

37Lalaknɔ i lɔrigi mu dama a peti, kinkina i na o ya i kin, chen zer a li wa ya magkpaa 

van na a zim di wutirɛ. 

38Mu funɛ nyɛn i wati hali bun fumlɛ wa tel, i sela waa fun a gil luli, amaa mu ha wa 

se i piisi mal namɛ cheche. 

39Saha naa i sela yaa fun wa nyuksi koo kindɔŋ wa kpak un, min yaa fun dɔ galimsa 

ti, amaa lalaknɔ o chi min yaa fun kpa sela ta aa ya mu tutɔ. Amaa mu waa funɛ chɔ 

do chen nyuha ni, 

40domi saha bɔne yaa fun nyɛnu, mu yaa funɛ wɔlsi ali nunum ni nha, dusum bɔnɛ mu 

vɛɛnaa wɔlsi ali sɔnsɔn ni. 

41Bun fumlɛ ta maga ali i wati, chene mu fun kuraa ya. Bun fidanaasi wa mu kpa tum 

ali i wati a ku i bisa naa daha, mu funɛ vɛɛn kpa bunsa anɔrau a dɛɛsi i sela a nyɛ hin a 

maga yɔri, i yaa fun chɛrigi mu bɔtau bu fi. 

42Mu nyama Abraham awa Aizik Koosa ti fa funɛ vɛ nyɛn mu wati, amaa i fa funɛ 

duŋni min a tau, mu kpa nin hulɛ a kaali mu pulim, amaa Koosa funɛ na mu 

wumuksɛu awa tuma anawara mu tumu, kaa fun wa di mu sɛriya dusum digi chen.” 

43Doonee Leban fun ŋɔ Jekɔb ni, "Nihaana naa ya mu kinawa, ba bisa ta min dɔ ba, 

hali wa sela nawara i kpak nan maga, amaa mu waa ki ya wudigi a kpak mu bisa taa 

wa ba bisa taa. 

44Adaha nyɛ ya vɔu vɔwa. Ka pa bunkolu a dau aa lisi ya vɔwa ti saha maga.” 

45Chendaha Jekɔb fun zer bunkol a dau o ya sɛhɛra buŋkol. 

46Kaa fun ŋɔ o nara taa ni di ba pa bunkola taa bɔnɛ a chomsi a ni. Doonee ba fun tum 

chen kaa fun di diwe buŋkola taa wati. 

47Leban fun du doon sɔn Jega-Sahaduta ka Jekɔb ka fun du doon sɔn Galiid. 

48Leban fun ŋɔ Jekɔb ni, "Bunkola chomse naa kaa lisi yau ya vɔwa ti wɛ." Chendaha 

doon sɔn fun ya Galiid chen. 

49Leban gbaan ka fun ŋɔ, "Koosa la zi nyini ya hali saha naa ya waa wɔligi." 

Chendaha o funɛ vɛɛn du doon sɔnu Mispa. 

50Leban fun vɛɛn ŋɔ Jekɔb ni, "I muksi mu bisa naa koo i kpa nihaan bɔnɛ wa, hali mu 

vɛ zimi, i lisi di Koosa nyini yau.” 

51Leban gbaanko fun ŋɔ Jekɔb ni, "Bunkola naa chɔ mu wa i banbaan ni a biksi ya 

sɛhɛra. Di yaa lisi dɔŋa. 

52Mu ta wa gali bunkola naa ni a wa pu hin, ya yo dɔŋna, i gbaan ka ta wa ya chen. 

53Abraham wa Nahɔ Koosa ti zi yisi ya wuti tiinau, Koosa naa Aizik nyana jɛɛmi." 

Chene Jekɔb fun vɔwa di o zi kpak vɔwa nɔ nɛnɛu. 

54Kaa fun kpu sel a fun kpa sak kin daha a fu un a nyɛ Koosa ni ali kuŋkulɛ nyuha ti 

mu. O funɛ tɛ ninu a yir o nara taa maga ba wa di kaa fun chɔ kunkule ti nyuha ti ni 

chen dusum ti ni. 

55Chɔɔsa funɛ wa pusi, Leban fun yir o niisisa awa o bi nihaana a muksi ba kaa sumi 

wusisum weri a nyɛ ba kaa bur a kaali dama. 

JƐNISIS 32 

1Jekɔb funɛ la chene, malaika bɔnɛ fun la chem un nyinbaan ni. 

2Saha naa o fun la na ba, o funɛ ŋɔu, "Koosa dama nɛɛnɛ." Chendaha o funɛ du doon 

sɔnu Mahanayim. 

3Jekɔb funɛ holiu ba la ŋɔ o maan Esau ni ali Idɔm pulim ni. 

4Nannɛ o fun ŋɔ di ba la ŋɔ un, "Mu waa Jekɔb naa ya o tumtumna laa sɛm mu 

kunyana Esau ni di mu funɛ nyɛn Leban watɛɛ, amaa lalaknɔ mu zi kaa bur wa dam 

nɛ. 

5Mu kpak nuhɛ awa kakusa awa piisisa awa buuna awa yosawa. Mu ka kaa ŋɔ hinnu i 

la nɔɔni sari ka mu bur a wa i wati.” 

6Banawara Jekɔb fun holi chen fun la kaa bur a wa ŋɔ un, "Ya la i maana Esau ti wati 

di o wa bunɔɔna kɔksa anaasi laa wa di ba wa chem hin.” 

7Doonee o fun wɔligi o walɛ awa o sela ta bulɛ. O funɛ purigi piisisi ta, nuhɛ, buuna 

awa lakoomisa ta bulɛwa. 

8O funɛ lisi di Esau wa wa o kaa kpa yo a chem banawara tee chen, banawara tiŋ chen 

kaa zi chɔ fosiu. 

9Doonee Jekɔb fun sumi Koosa aa ŋɔ: "Mu nawaal Abraham wa mu nyana Aizik 

Koosa, nu mu sɛmna, domi i funɛ ŋɔ minnu di mu bur kila mu walɛ pulim ka i suŋi 

min ali mu wɛ maga ni. 

10Mu waa naa ya i yoma, ki were naa mu kpak nan wa ya min kina, domi mu funɛ ji 

Jɔɔdan mɔɔga di mu kpak daŋkpala duŋnɛ, amaa lalaknɔ mu kpak sela awa tumtumsa 

kinkannɛ. 

11Mu kunyana Koosa, suŋi min a li mu maana Esau nisa ni. Hansura kpak min wa o 

wa kaa kpu mu wa mu walɛ naa maga. 

12Koosa, vɛɛn lisi di i funɛ vɔu vɔwau di i nyɛ min niisisa ba ii a la gali guri bɔɔ ni a 

chi wulla naa nyɛn buudaha ni.” 

13Jekɔb funɛ la chem o maan Esau doonani chen o funɛ chɔ dooniu kaa pa un papaha. 

14O funɛ nyɛ Esau wa buun nima kɔksalɛwa awa buun bolsa fumlɛ awa piisi numa 

kɔksalɛ piisi mala fumlɛ. 

15A fun vɛɛn nyɛ un lakoomi nima fumtora awa a bisa. Nuhɛ fumnaasi awa nu pɔla fi 

awa kakusa fumlɛ awa kaku wala fi. 

16Jekɔb funɛ bɔni aa garchesiwa a kpa o nugbaŋsa ta ki bɛgim bɛgima a du garchesi ta 

ni kaa ŋɔ ba di ba nyɛ a te o suwachak aa se kɔsa. 

17Di ba van wa la chem Esau ka o pɛɛsi naa tee chen di laa o kunyana ka, koo leene 

baa la koo anti dɔ sela naa maga. 

18Ba ŋɔ un di, "O tumtumna Jekɔb kinawa. O kaa kpa a wa nyɛ o kunyana Esau ni. Ka 

yɔ di Jekɔb titii nyɛn ba gantɛl ni.” 

19O fun vɛɛn ŋɔ naa sak bulɛ awa butora tiina awa nugbaŋsi taa maga chen niu di ba 

kur wa chem Esau ba ŋɔ un chenani o sɛm chen maga. 

20"Ma kur la chem un ma ŋɔ di Jekɔb nyɛn gantɛl ni. Kinkina nyɛ o fun sɛm nan o 

funɛ lisi di o zi la sɔɔni o maana Esau tuhau wa papaha ti ni, chen ni o zi gil o 

galimsau a nyɛ un.” 

21O funɛ chɔ dooniu kaa nyɛ ba kpa papaha ti a kaali. 

22A wuzu ti dusum, Jekɔb funɛ kpa o haanasa awa o samsa awa o bisa magau ba la ji 

Jabɔk mɔɔga ti. 

23O funɛ kpa o sela gbaankou a la ji mɔɔga ti, 

24amaa o duŋduŋ funɛ kpalimi gantɛl ni dusum ti. Doonee nandigi fun wa kpak un ba 

luk hali chɔɔsa waa daŋni pusi. 

25Baal ti fun wa nyini di o waa ki lɔ Jekɔb o fun puti o chɛra hok. 

26Kaa fun ŋɔ Jekɔb ni, "Nyɛ muu la ka chɔɔsa pusa duglɛu." Jekɔb fun ŋɔ un, "See i 

ya alibarka a du mu niu sari. Ka zi la.” 

27Baal ti fun pɛɛsi Jekɔb, "I sɔn ya baŋa?" O fun ŋɔ di o sɔn ya Jekɔb. 

28Baal ti fun ŋɔ un, "I sɔn wa zi bu ya Jekɔb, domi i wa Koosa awa nibinsa luku, amaa 

i nyaŋi bau, adaha i sɔn zi ya Israɛl.” 

29Jekɔb fun ŋɔ un, "Lalaknɔ, biksi min i gbaan sɔn." Amaa o funɛ jerigi un nanɛ, "Taa 

daŋni i zim mu sɔn?" Kaa fun ya alibarka a du Jekɔb ni. 

30Doonee Jekɔb fun ŋɔ, "Mu na Koosau, amaa mu ha vɛɛn kpak miisau." Chendaha o 

fun du doon sɔn "Pɛniɛl.” 

31Jekɔb chɛra ta daha, chɔɔsa funɛ wa pusi o funɛ diksiu. 

32Chendaha hali zinan, Israɛl tima wara di namɛ chɛrsa bar chomsi ti, domi doonee ba 

fun boti Jekɔb chɛrsa. 

JƐNISIS 33 

1Jekɔb funɛ la a la nyini o suwachak ni di o maana Esau awa nara kɔksa anaasi laa wa. 

O fun purigi Liya bisa a nyɛ un a purigi Rechɛl bisa a nyɛ un awa o samsa nara balɛ 

taa bisa. 

2O funɛ kpa o samsa ta wa ba bisa wa a te, ka Liya awa o bisa sak, kaa zi kpa Rechɛl 

awa o bisa a tiŋ. 

3Jekɔb funɛ laa chem o maana, o funɛ te ba maga suwachakrɛ a la huuni bunɔpɛ o 

suwachak ni. 

4Amaa Esau funɛ chɔu a wa chem un, a fun kor un wa o nisa ni kaa kpa nin a du o nin 

ni saha ti. Ba maga funɛ wi siniu. 

5Esau funɛ nyini a na nihaana ta awa bisa ta o funɛ pɛɛsiu, "Ka anti maa tiŋ hin nan?" 

Jekɔb fun ŋɔ un, "Mu kunyana, nara naa maga ya bisa nawara Koosa kuraa daŋni min 

a nyɛ min nɛ.” 

6Doonee Jekɔb samsa awa o bisa ta maga fun wa gbiri Esau suwachak ni. 

7Liya awa o bisa ka fun sak, ka Josɛf awa o niina Rechɛl ka zi fun tiŋ a wa gbiri Esau 

suwachak ni vɛɛna. 

8Esau fun bu pɛɛsi, "Ka kina nawara mu chem wa nara taa ni chen mun ya baŋ?" 

Jekɔb fun ŋɔ un, "Muu daŋni i gil mu galimsau a pɛŋ min.” 

9Amaa Esau funɛ ŋɔ unnu chenani mu kpak nan maga mu nyɛ a nyɛn i wati. 

10Jekɔb fun ŋɔ un, "O ya di i tuha sɔɔnɛu wa mu ni, la mu papaha nɔ. Mu chiŋɛ i 

suwachak ni nan chi mu chiŋɛ Koosa suwachak nɛɛ, domi lalaknɔ waa zi nyɛ i wa min 

buraa ya chɛnsa chen. 

11La papa naa Koosa kpa nyɛ min nan, domi Koosa daŋni minnu a nyɛ min kin naa 

maga mu daŋniu." Jekɔb funɛ ŋɔ un chen, o fun la. 

13Jekɔb fun ŋɔ un, "Bichɛsa taa kuu, piisisa taa wa nuhɛ taa bisa ta gbaanko kaa val 

kinkan a maga zi siitiu. 

14Adaha te mu suwachak aa la, ka mu ka val a wa pu hin ali Idɔm pulim ni.” 

15Esau fun ŋɔ Jekɔb, "Amɛ i nyɛ mu kpa mu nara naa bɔnɛ a ta i wati." Jekɔb fun ŋɔ 

un, "Nan wɛ wa muksi min, mu kuraa daŋni i tuha sɔɔni wa min ni.” 

16Chen wuzu tirɛ, Esau fun si kaali Idɔm pulim, 

17amaa Jekɔb funɛ kaali Sukɔfrɛ a la sa dama kaa baŋsi lɛu a kpa o piisisa awa o nuhɛ 

ta a du doon. Chendaha doon sɔn ya Sukɔf chen. 

18Jekɔb funɛ li Mɛsopotemia pulim aa wa o funɛ wa tel Kenan pulim tɔha naa baa yir 

Sɛkɛm chene a baŋsi o lɛu dooni a chɔ. 

19O funɛ yau doon tɛɛnɛ ti a li Hamɔ naa funɛ ya Sɛkɛm nyana chen niisisa watɛɛ wa 

anzunfa kɔkwa ni, 

20a fun sa biŋbiŋa dooni a du o sɔn Ɛl naa funɛ ya Israɛl tima Koosa chen. 

JƐNISIS 34 

1Wuzu digirɛ Jekɔb awa Liya be naa baa yir Dina chen fun si di ba la zaami Kenan 

tima taa niha bɔnɛ. 

2Saha naa Sɛkɛm naa funɛ ya Hamɔ be a ya Hif tima zɔɔnɔ, ka vɛɛn ya tɔha ti tima 

koora chen fun na un o funɛ kpak unnu a daŋni, a chɔkmi un a ta. 

3O funɛ nyini be ti o wer un ni, chendaha o bambi funɛ kpak unnu kinkan. 

4O fun ŋɔ o nyana ni, "Mu daŋni i kpa i be nɔu a nyɛ min mu ya haan.” 

5Jekɔb funɛ zimu di ba du o be Dina wa hiisau, amaa o waa fun sɛm wudigi hali o bisa 

taa fun li kɔha a wa a wa sela taa ni. 

6Sɛkɛm nyana Hamɔ fun la pu Jekɔb di o sɛm un. 

7Jekɔb bisa ta funɛ li kɔha aa wa kaa nu chen ti, paan funɛ kpak bau kinkan, domi 

chenani Sɛkɛm fun ya chen, waa fun deŋli ali Israɛl pulim ni. 

8Hamɔ fun ŋɔ Jekɔb ni, "Mu be Sɛkɛm laa daŋni i nihabichɛla ti, adaha nyɛ o kpa un. 

9Nyɛ ya vɔu vɔwa, chen ni i walɛ awa mu walɛ zii kpa dɔŋau. 

10I kaa zi nyɛn ya pulim nɔ niu, aa yogli i tutɔ kaa dɔ tɛɛnɛ doonani ii daŋni.” 

11Doonee Sɛkɛm fun ŋɔ Dina nyana awa o maanasa ni, "Ma nyɛ ma tuha sɔɔni wa min 

ni, ka mu nyɛ ma kinkina maga maa daŋni. 

12Ma kur ŋɔ min kinkin naa maa daŋni. Hali maa daŋni mu bɔ chenani kaa la haan ti 

mu zi nyaŋiu, adaha ma waa kur kpa un a nyɛ min.” 

13Amaa Sɛkɛm funɛ du un hiisa chenani chen daha, Jekɔb bisi ta funɛ mur Sɛkɛm awa 

o nyana Hamɔu ali ba jɛrigi ti ni. 

14Ba funɛ ŋɔ unnu, "Ya wa zi nyɛ ya towe yu nibaal naa vɛ teŋi, domi chen ti zi ya ya 

hiisau. 

15I la nɔɔni kaa laa zi teŋsi i bisa maga kaa kpa i titi a mou du ya ni wara, yaa zi kpa 

un a nyɛ hinnu, 

16chen ni yaa zi kpa ya nihabichɛsau a nyɛ ma, ma a kpa ba a ya haanasa, ka i gbaan 

ka kpa i nihabichɛsa a nyɛ ya, ya kpa ba ya, ya haanasa, chen ni yaa zi burigi ki bɛgim 

min. 

17I vɛ la nɔɔni di i zi teŋu wara, yaa zi kpa Dinau a si bar nɔ ni kaa ka hin.” 

18Chen taa nii ti funɛ lɛm Hamɔ awa o be Sɛkɛm niu. 

19Sɛkɛm fun ya chenani Jekɔb awa o bisa ta sɛm un chen lalaka, domi o kɔrisi funɛ 

nyɛn Jekɔb be ti niu. Waa ka funɛ ya o sal walɛ ta nyu tiina. 

20Hamɔ awa o be Sɛkɛm funɛ kaali tɔha ti zɔɔnɔ zen tire a la sɛm tɔha ti tima 

magkpaa a ni. 

21Nannɛ o fun ŋɔ, "Nar naa ya mu chɛnsiwa ma nyɛ ba nyɛn ya tɛɛnɛ nɔ ni aa gba ba 

tutɔ ni. Tɛɛnɛ ti iiu ba gbaan zi na ba toriu. 

22Hali ba kaa lagmi ya, ni ya wa baa burigi ki bɛgim, see ya teŋsiu a chi chenani baa 

teŋsi ba nibaala chen. 

23Ba nyɛn ya wati, ba dɛɛsisa awa ba nin kina waa burigi ya kinawa, adaha ma nyɛ ya 

la nɔɔni ka ba nyɛn ya wati.” 

24Tɔha ti nara ta fun tiŋ chenani Hamɔ awa o be Sɛkɛm sɛm chen, a fun teŋsi ba 

nibaala maga. 

25Wuzu butora wuzu, di ba chɔɔri ta ha waa fun peti, Jekɔb bisa nar balɛ naa ba funɛ 

yir Simiɔn awa Livai, ka ba ya Dina bazoomsa chen funɛ pa ba chisi sau a la zu tɔha ti 

a kpu nibaala taa maga. 

26Ba funɛ kpu Hamɔ awa o be Sɛkɛm gbaankou kaa fun kpak Dina a kaali ba tɔha. 

27Nara taa kpuuli gantɛl ni. Jekɔb bisa taa funɛ gba tɔha ti magau di ba na kina awa 

nibinsa a bɔ chenani ba fun du ba towe ti wa hiisa chen chim. 

28Ba funɛ gbaŋ tɔha ti piisisa awa nuhɛ, awa kakusa magau a kaali. 

29Kinawara malɛ funɛ kpok maga, ba funɛ pa aau kaa vɛɛn pa ba nihaana awa bichɛsa 

maga a kaali. 

30Doonee Jekɔb fun ŋɔ Simiɔn awa Livai ni, "Muksi zenzenne ma dɛu a du min ni 

chen, domi chenani ma ya nan, Kenan tima naa wa Peris tima naa nu un, ba waa zi 

buu daŋni mu ba nyɛn. Mu walɛ ka waa ii, ka nara naa ya nɔ bɛgim a si di ba chem 

min; baa nyani ya awa ya walɛ magawa.” 

31Ba fun ŋɔ, "Ya waa ki nyɛ ba kpak ya towe ki ya a chi nihaan sakaal." 

JƐNISIS 35 

1Koosa fun ŋɔ Jekɔb ni, "Si aa la Bɛtɛl a la nyɛn dooni. La sa biŋbiŋa aa jɛɛmi min. 

Min ya Koosa naa funɛ wa pu hin saha naa i fun kaa chɔ a fosi ali i maana Esau nisa 

ni chen.” 

2Jekɔb fun ŋɔ o haan awa o bisa maga ni, "Ma kpa pulim digi vuga taa a ta, kaa chaksi 

ma kilaarɛ were. 

3Ya kaa si banɔu aa la Bɛtɛl, mu la sa biŋbiŋa a jɛɛmi Koosa naa laa suŋi min ali mu 

wumukse ni, awa naa nyɛn mu wati a li doonani maga muu la chen.” 

4Doonee ba fun kpa ba vuga ta a nyɛ Jekɔb ni a ur ba diŋyɔɔgsa a gbaari o fun kpa a 

huk bugil digi mun ni. 

5Jekɔb awa o bisa taa funɛ si di baa la, Koosa funɛ nyɛ hansura zenzene kpak tɔha ti 

tima maga ba fun luku Jekɔb ma bɛɛsi. 

6Jekɔb fun kpa o walɛ taa magkpaa ba la tel Lus naa zii ya Bɛtɛl lalaknɔ ali Kenan 

pulim ni chen. 

7O fun sa biŋbiŋa dooni a jɛɛmi Koosa kaa du doon sɔn Bɛtɛl Koosa, domi Koosa 

funɛ kpa o titi a biksi unnu a li dooni saha naa o fun chɔ aa la kaa ka Esau chen. 

8Naa funɛ dɛɛsi Ribɛka baa yir Dɛbɔra chen funɛ wa siu ba sogli un bugil zen ni, 

chendaha ba fun van du doon sɔn "Alon-Bakuf.” 

9Jekɔb funɛ li Mɛsopotemia pulim a wa, Koosa funɛ vɛɛn wa o watiu a wa ŋɔ ya 

alibarka a du un ni. 

10Koosa funɛ ŋɔ unnu, "I sɔn ya Jekɔb, amaa lalaknɔ i sɔn zi ya Israɛl.” 

11Kaa fun vɛɛn ŋɔ un, "Min ya Koosa zenzen ti ki lul bisa kinkan. I niisisa zɔɔnɔ zi wa 

iiu ka ba bɔnɛ wa ya koorsa. 

12Mu zi kpa tɛɛnɛ naa mu fun kpa a nyɛ Abraham awa Aizik ni chennu a nyɛ hin, hali 

i vɛ wa nyani, mu zi kpa dooni a nyɛ i niisisa taa niu.” 

13Koosa funɛ sɛm chennu a peti kaa kaali. 

14Doonani Koosa fun sɛm sɛma ali Jekɔb wati chen, o funɛ a zer bunkolle a dau dooni 

a kpa bunkol a biti chaari un ni, o biksi sɛhɛra di o kpa doon du Koosa niisa niu. 

15Saha tirɛ o fun du doon sɔn Bɛtɛl. 

16Doonee ba fun si Bɛtɛl ni, ba funɛ nyɛn nyinbaan a la chene a la dugli Efra. O fun 

muksi Rechɛl kinkan ka o lul, 

17o funɛ namsi kinkannɛ. Hali hansɔpaar naa kpak un chen ŋɔ un, "Ta nyɛ a muksi 

hin, ka i kaa lul nibaallɛ.” 

18Amaa o funɛ waa daŋni o siu a peti, o funɛ ŋɔ di du o be ti sɔn ya Bɛnoni, amaa o 

nyana funɛ du un Bɛnjamanrɛ. 

19Rechɛl funɛ siu, ba funɛ huk un Efraf nyinbaan nɔ nɛɛ. Doon zi ya Bɛtlihɛm lalaknɔ 

chen. 

20Jekɔb funɛ baŋ bunkolle ali Rechɛl hukla ti ni bunkol ti lisi nara di hukla ti chen. O 

ha baŋu hali wa zinan. 

21O fun bu si dooni a la baŋsi o lɛu a li Migdal ali Ɛda dɛ ziŋziŋi ti wati. 

22Jekɔb funɛ nyɛn doon nɛɛ ka o be Rubɛn fun kpak o sam digi a chɔ. O sam ti sɔn 

funɛ ya Bilha. Jekɔb fun nu chen ti wɛ. 

23Liya bisa funɛ ya Rubɛn, Simiɔn, Livai, Juda, Isaka, awa Zebulum. 

24Rechɛl bisa ka funɛ ya Josɛf awa Bɛnjaman. 

25Bilha bisa funɛ ya Dan awa Naftali. 

26Zilpa bisa ka funɛ ya Gad awa Asa. Mɛsopotemia pulim nɛɛ ba fun lul bisa ta maga 

a nyɛ Jekɔb ni. 

27Jekɔb funɛ la o nyana watiu ali Mamrɛ naa nyɛn Hɛbrɔn ni chen, doonani Abraham 

awa o nyana Aizik fun nyɛn chen. 

28Aizik bunsa funɛ ya kɔkwa di fumŋmɛnaasirɛ. 

29O funɛ wa siu, o bisa Esau awa Jekɔb funɛ sogli un. 

JƐNISIS 36 

1Esau naa ba funɛ yir Idɔm chen niisisa funɛ nɛɛnɛ. 

2Esau funɛ kpa Kenan tima nihaanawa. Ba sɔna funɛ ya Ada naa funɛ ya Ɛlɔn be ali 

Hita tima pulim chen, awa Ana be Oholibama ka o ya Zibɛɔn naa funɛ ya Hif tima 

chen be. 

3O haan funɛ vɛɛn ya Ismɛɛl be Basimaf naa funɛ ya Nɛbayɔf niinbe chen. 

4Ada funɛ lul Ɛlifazrɛ, ka Basimaf ka fun lul Ruwɛl. 

5Oholibama bisa ka funɛ ya Jiwis, Jalam awa Kɔra. Nan bisa naa maga Esau funɛ lul 

ba ali Kenan pulim ni. 

6Doonee Esau fun kpa o haan awa o bisa, nibaala awa nihaana awa o sela awa o nin 

kina naa o fun na ali Kenan pulim ti ni chen, ba si aa ka o niinbe Jekɔb dooni. 

7Tɛɛnɛ ti waa fun mag o wa Jekɔb aku ba sela damata ti daha. 

8Chendaha o funɛ la nyɛn Idɔm pulim kunkulsa bar nyɛnɛ ta nɛɛ. 

9Esau naa funɛ ya Idɔm tima nawaal chen niisisa funɛ nɛɛnɛ. 

10Esau bisa sɔna funɛ nɛɛnɛ: Ada be sɔn funɛ ya Ɛlifaz. Basimaf be sɔn ka funɛ ya 

Ruwɛl. 

11Ɛlifaz bisa sɔna ka funɛ ya Tɛman, Oma, Zɛfɔ, Gatam awa Kenas. 

12Timna funɛ ya Ɛlifaz samnɛ. O ka fun lul Amelek a nyɛ Ɛlifas ni. 

13Basimaf be Ruwɛl bisa ka funɛ ya Nahat, Zɛra, Sama awa Miza. 

14Ana awa Zibɛɔn be Oholibama ka funɛ lul bisa nanɛ a nyɛ Esau ni: Jewus, Jalam 

awa Kɔra. 

15Nan zɔɔnɔsa naa ka funɛ ya Esau niisisa: Esau be hɛɛ Ɛlifaz niisisa funɛ ya Tɛman, 

Oma, Zɛfɔ, Kenan, 

16Kɔra, Gatam, awa Amelek. Zɔɔnɔsa naa magkpaa nahaa funɛ ya Esau haan Ada. 

17Nan zɔɔnɔsa naa nawaalsa ka funɛ ya Ruwɛl: Nahat, Zɛra, Sama awa Misa. Ba 

magkpaa nahaa ka funɛ ya Esau haan Basimaf. 

18Nan zɔɔnɔsa naa nahaa ka funɛ ya Oholibama naa funɛ ya Ana be chen. Ba sɔna 

funɛ ya Jiwis, Jalam awa Kɔra. 

19Zɔɔnɔsa naa magkpaa nawaal funɛ ya Esau. 

20Sɛɛr naa funɛ ya Hɔra tima nar chen bisa ka funɛ ya banawara funɛ nyɛn Lofan, 

Sobal, Zibɛɔn awa Ana, 

21Disɔn, Ɛzɛ awa Disan. 

22Lofan funɛ ya Hɔri awa Homam nawaallɛ. Lofan towe ka funɛ ya Timna. 

23Sobal be funɛ ya Alvan, Manahaf, Ɛbal, Sefo awa Onam zɔɔnɔ nawaallɛ. 

24Zibɛɔn funɛ kpak bisa balɛwa. Ba sɔna funɛ ya Aya awa Ana. Ana funɛ la na niisi 

naa numɛ saha naa o fun kpa o nyan kakuma a li o la se kɔsa ali nyaabaan ni chen. 

25Ana bisa funɛ ya Disɔn awa Oholibama. 

26Disɔn bisa ka funɛ ya Hɛmdan, Esban, Ifram awa Keran. 

27Ɛzɛ bisa funɛ ya Bilhan, Zafan awa Akan. 

28Disan niisisa funɛ ya Us awa Aran. 

29Ba waa funɛ ya Hɔr tima zɔɔnɔ nihɛɛta a ya koorsa ali Idɔm ni: Lofan, Sobal, 

Zibɛɔn, Ana, Disɔn, Ɛzɛ awa Disan. 

30Nan zɔɔnɔsa naa funɛ ya Idɔm nihɛɛta a wa ba sɛma ni. 

31Koorsa nawara funɛ a kani Idɔm pulim ni ka Israɛl tima zi la chen nɛɛnɛ: 

32Bɛwɔ be Bela funɛ li Dinhabarɛ a wa di koora ali Idɔm pulim ni. 

33Zɛra be Jobab gbaanko funɛ li Bozrarɛ a wa di koora ali Idɔm ni. 

34Husam funɛ li Tɛman tima pulimnɛ a wa di koora ali Idɔm ni. 

35Bedad be Hadad gbaan funɛ vɛɛn li Avit a wa di koora ali Idɔm ni. Waa funɛ la 

chem Midian tima ta wa laal ni ali Moab pulim ni chen. 

36Samla funɛ li Masrɛkarɛ a wa di koora ali Idɔm pulim ni. 

37Sawul ka fun li Rehobof naa gbɛr Yufuretis mɔɔga chen awa di koora ali Idɔm ni. 

38Beel-Hanan naa funɛ ya Akbɔ chen gbaan funɛ di Idɔm tima koorau. 

39Pawu tima be naa baa yir Hadad chen gbaan funɛ di Idɔm tima koorau. O haan funɛ 

ya Mɛzahav niha naa ba funɛ yir Mɛhɛtabɛl chen. 

40Esau funɛ ya nan Idɔm zɔɔnɔsa naa nawaal, ba waa funɛ ya Timna, Alva, Jɛtɛf, 

41Oholibama, Ɛla, Pinɔn, 

42Kenas, Teman, Mibsa, 

43a zi gbaari Magdeel wa Iram. Idɔm zɔɔnɔsa funɛ chen. Ba funɛ kpa ba zɔɔnɔsi 

sɔniwa a du ba bar nyɛnɛ ta. 

JƐNISIS 37 

1Jekɔb ha funɛ vɛɛn nyɛn Kenan pulim doonani ni o nyana fun nyɛn chene. 

2O wa o bisa laaboora nɛɛnɛ: Josɛf funɛ ya bun fi daanɔpɛwa kaa laa gbaŋ o nyana 

pisisa awa o maanasa awa Bilha awa Zilpa bisa. Saha maga waa yaa fun kpa laaboor 

weri aa wa o nyan wati. 

3Chendaha Jekɔb funɛ daŋni Josɛfrɛ a kaali o bisa ta maga, domi o funɛ wa hɛɛsiu kaa 

zi lul un. O funɛ ar takta ziŋziŋirɛ a nyɛ un. 

4Josɛf maanasa funɛ wa na di ba nyana daŋni warɛ aa kaali ba, chendaha ba funɛ ha 

Josɛf kinkannɛ hali aa daŋni ba vɛɛ sɛmsɛm o wati bura. 

5Wuzu digirɛ Josɛf fun wa chɔ a deesi, a fun sɛm o maanasa taa ni, chen fun nyɛ ba ha 

un kinkan. 

6O funɛ a ŋɔ bau, "Maa nu deesi naa mu dɛ deesi chen. 

7Mu dɛ deesu ya maga dɛ nyɛn ŋmaha ni aa kum mɛ. Mu kina dɛ van wa si a chiŋi, ka 

ma kina ta go un a wa kaali a gbiri o suwachak ni.” 

8O maanasa ta fun pɛɛsi un, "I waa zi lisi di i kaa di koorarɛ a dɔ ya kaa?" Deesi ti 

daha ba funɛ ha un kinkannɛ. 

9Wuzu digi Josɛf fun bu deesi a ŋɔ ba, "Mu bu deesi deesi falirɛ a na ka nha awa pɛna 

awa wullɛ fi di ki bɛgim wa gbiri mu suwachak ni.” 

10Saha naa o fun sɛm o nyana ni deesi ti, o nyana funɛ tɛsi unnu kaa pɛɛsi un, "I deesi 

ti waa zi biksi di mu wa i niina awa i maanasa naa kaa wa gbiriu a jɛɛmi hin kaa?” 

11Josɛf maanasa taa funɛ kuraa di un handɔtirɛ, amaa o nyana funɛ kpa chennu a du o 

bambi ni. 

12Wuzu digirɛ Josɛf maanasa ta fun kaali Sɛkɛm di ba laa gbaŋ ba nyana piisisa. 

13Jekɔb fun ŋɔ Josɛf ni, "Muu daŋni i la i maanasa watɛɛ ali Sɛkɛm ni a li doonani ba 

laa gbaŋ piisisisi taa chen." Josɛf fun ŋɔ un, "Mu saksɛ a pɔ laaliu.” 

14O nyana fun ŋɔ un, "Kila a la nyini a nee i maanasa ta tel wa alaafɛu koo sela taa ha 

nyɛn nɛnɛu, kaa bur wa sɛm min." Kaa fun tiŋ un a la ta Hɛbrɔn nyaabaan ti ni, o fun 

la tel Sɛkɛm. 

15Josɛf funɛ la tel Sɛkɛm, o funɛ nyɛnu a buuri aa kaali hali baal digi fun wa na un a 

fun pɛɛsi un, "Baŋnɛ ii dɛu?” 

16Josɛf ka fun ŋɔ un, "Mu maanasa naa laa gbaŋ piisisa chene muu dɛu koo i zi biksi 

min doonani ba nyɛnu?” 

17Baal ti fun ŋɔ un, "Ba piin kaaliu. Mu waa fa nuu kaa ba ŋɔ di baa la Dotannɛ." 

Josɛf fun dɛu ba hali a la pu ba ali Dotan ni. 

18Ba funɛ na Josɛf ali bar boli ni ka oo wa, ba funɛ lisi chenani ba zi ya kaa kpu unnu, 

19kaa funɛ ŋɔ dɔŋa ni, "Deesisa tiina tii laa wa chen. 

20Maa wa lalaknɔ ya kpu un a kpa un a yo du bugil tuha a la ŋɔ di gbogimta kpak un 

ka ya na chenani o deesi ti du.” 

21Rubɛn funɛ nu ka ba sɛm chen, o funɛ daŋni o la o niinbe ti miisau ali o maanasi taa 

wati. 

22O funɛ ŋɔ ba nanɛ, "Ma kur kpa un a du bɔɔni naa digi ni kaa ta ya un kindɔŋ." 

Rubɛn funɛ daŋni ba ya chene ka o kpak Josɛf a wa nyɛ o nyana ni. 

23Josɛf funɛ wa tel o maanasa ta wati, ba funɛ kpak unnu a ur o kilaari weri ti. 

24Ka fun zer un a yo a du guuga bɔɔ ni, amaa nii waa fun to guuga ti ni. 

25Ba funɛ ya chen a peti, kaa kani di ba di diwe di Ismɛɛl tima li Giliad a waa kaali 

Ijipt pulim. Ba kakusa taa funɛ chuŋi porasa awa tulalesawa. 

26Juda fun ŋɔ o niinbisi ta ni, "Ya kpu ya niinbe nɔ kaa sogli un, baŋ nyɔɔrarɛ ya kaa 

na dooni? 

27Mu tau nyɛ ya du un dɛŋa kaa yogli un a nyɛ Ismɛɛl tima na ni, domi ya niinbe ya 

un, o chɛl awa o bara ya ya kina wa." Doonee o niinbisa taa fun la nɔɔni. 

28Ba fun kani di Midian tima ta funɛ waa kaali ba fun yisi Josɛf ali guuga ti ni, a yogli 

un anzunfa fumlɛ a nyɛ Ismɛɛl tima taa ni, ba kpa un a kaali Ijipt pulim. 

29Rubɛn funɛ wa li bɔɔ ti a nyini di Josɛf wato, o tuha funɛ chɔku o liisi o kilaarɛ a ta, 

30a fun bur kaali o niinbisa ta wati a la pɛɛsi ba, "Be ti wato bar nɔ, ka yɛrɛ mu kaa 

ya?” 

31Doonee ba fun kpu buun a zer Josɛf takta ti a mil chɛl ti, 

32a fun zer takta ti a la biksi ba nyana kaa ŋɔ un, "Ya waa mɔnɛ takta ŋɔu di ya kpa wa 

biksi nee i be ti kinnɛ kaa?” 

33O fun zim takta ti a ŋɔ ba, "Ii mu be kinnɛ. Kɔha tuha kin kpak un chen, mu be Josɛf 

zi burigi ki zɛrikiu.” 

34Jekɔb fun ur o kilaarɛ a ta, ka pa o tu chɔk kilaarɛ a laari a fun wi Josɛf luha dama ni 

a vusi kinkan. 

35O bisa maga yaa fun wa di ba kpaami un o yaa fun vɛɛu kaa laa ŋɔ, "Mu zi la siwɛ 

bar nyɛniu a la wi mu be ti daha." Ka ha fun vɛɛn kura wi Josɛf daha. 

36Amaa Midian tima funɛ la li Ijipt chen, ba funɛ bu yogli Josɛf a nyɛ Pɔtifa naa funɛ 

ya koor dama nihɛɛta taa digi chenee. 

JƐNISIS 38 

1Juda funɛ gil o niinbisa tau kaa la nyɛn baal digi ba funɛ yir Hira chen wati. O tɔha 

funɛ ya Adulam. 

2Doonee Juda fun na Kenan tima nihaan digi, o nyan sɔn ba funɛ yir Suwa, o fun kpa 

un. 

3O fun lul nibabichɛl a nyɛ un, o fun du be ti sɔn Ɛɛ. 

4Haan ti fun bu kpak lo chen gantɛl ni, a vɛɛn lul nibabichɛla a du o sɔn Onam. 

5O fun bu lul nibabichɛl digi a du o sɔn Sɛla. Saha ti di Juda nyɛn Kɛzib nee. 

6Juda fun kpa Tama a nyɛ o be Ɛɛ ni di o ya haan. 

7Ɛɛ tumtumsɛ ka waa fun wer, chendaha Koosa tuha waa fun sɔɔni o fun kpu un. 

8Doonee Juda fun ŋɔ Ɛɛ niinbe Onam ni, "Nyɛ i wa Ɛɛ luhaan ti chɔ o zim di o baal 

niinbe ya hin, chen ni ka ma zim dɔŋa, Ɛɛ kaa zi wa kpak niisisau.” 

9Amaa Onam funɛ zimu di luhaan ti bisa waa zi ya o bisa, chendaha o waa yaa fun la 

nɔɔni di o wa haan ti ki chɔ dɔŋa. 

10Chen ti waa fun sɔɔni Koosa tuha, o fun yisi o miisa. 

11Doonee Juda fun ŋɔ Tama ni, "Kila i nyana dama a vɛɛn la ya luhaan a kani hali mu 

be sɛla waa bi nibaal." O funɛ sɛm nannɛ, domi o funɛ lisiu di Koosa ta wa kpu Sɛla 

gbaanko. Doonee Tama fun kaali a la nyɛn o nyana dama ni. 

12Chen gantɛl ni Juda haan fun siu, o fun wi o haan ti lu dama ni a peti ka o wa o 

chɛna Hira naa funɛ li Adulam chen fun kaali Timna a la teŋsi o sela ta pusa. 

13Nandigi funɛ wa zimu Tama awa Juda kaalu di o la purigi o piisisa. 

14Tama fun ur o luha gata a ta, kaa zer sɛɛta sak o nyuha ni, a la kani tɔha naa ba funɛ 

yir Ɛnem chen bar val zuuli ni. Tɔha ti funɛ nyɛn Timna nyinbaannɛɛ. Tama funɛ zim 

di Juda be Sɛla funɛ bi nihaanu, amaa Juda ha waa fun nyɛ un nyinbaan di o kpa un. 

15Juda funɛ na un, o funɛ lisi di o ya sakaal tiina, aku o funɛ kpa kina a muuri o titi 

daha. 

16Doonee o fun la pu un a sɛm un, "Kuwa ya daŋni dɔŋa kaa biksi min chim mu bɔ 

hin." O waa fun zim di o be haan Tamarɛ. Tama ka fun pɛɛsi un, "Ka baŋnɛ i kaa nyɛ 

min kaa daŋni min?” 

17Juda fun ŋɔ un, "Mu zi nyɛ hin buun pɔlu ali mu sela taa ni." O ka fun ŋɔ un, "Chen 

weru. I fa kpa kindɔŋ chiksi o biksi di i zi nyɛ min buun tiu.” 

18Juda fun pɛɛsi un, "Ka baŋnɛ mu kaa kpa nyɛ hin o ya sɛhɛra?" Haan ti fun ŋɔ un, 

"Kpa i ŋmɛn nɔ awa i daasi naa i chugi nan aa chiksi." Doonee o fun kpa aa a nyɛ un. 

Ba fun zim dɔŋa, Tama fun kpak lo. 

19Saha tirɛ fun bu kaali dama a la lɛli o sɛɛta ti a dau kaa bu pa o luha kina a laari. 

20Juda fun tum o chɛna Hira di o kpa buun ti a la nyɛ haan ti ni. Ka la kina nawara o 

kpa ta chen kuwa, amaa Hira funɛ la dɛu un a kuu. 

21O fun pɛɛsi Ɛnem tima nibaala bɔnɛ, "Leenee nihaan sakaal naa yaa kani nyinbaan 

ni chen ka?" Nara ta fun ŋɔ un, "Sakaal ha waa kani bar nɔ.” 

22Hira fun bur kaali a la ŋɔ Juda ni, "Mu waa la daŋni un a kuu. Tɔha ti tima ŋɔ di 

sakaal wato doon ni.” 

23Juda fun ŋɔ, "Ma nyɛ kin ta nyɛn o wati. Ya wara daŋni nara mɔm ya. Ya kpaŋiu di 

ya bɔ un, amaa ya wa na un.” 

24Amaa pɛnsa tora gantɛl ni, nandigi fun ŋɔ Juda ni di o be haan Tama tuha waa sɔɔni 

aku o tum sakaal tuma chen daha, o ba la peti ni lalaknɔ o kpak lore. Doonee Juda fun 

ŋɔ, "Ma kpa un kila a la suk din du un ni.” 

25Ba funɛ zer Tama aa li chene, o holi a ŋɔ Juda ni, di naa funɛ kpa ŋmɛn nɔ awa daasi 

naa a nyɛ un chen du un lo ti, adaha o nyini a nee anti dɔ kin ta. 

26Juda fun zim di o kinawa a fun ŋɔ, "Haan ti kpak wutiu, mu funɛ kpa un aa nyɛ mu 

be Sɛla nɛɛ. Juda wa un waa fun bu chɔ dɔŋa. 

27"Haan ti luli saha funɛ wa tel, ba funɛ zimu di o kaa lul leusisawa.” 

28O funɛ duuri chene, digi fun kpa o nin a wa suk, doonee hansɔpaar ti kpa fɔn sɛm a 

vɔu naa kpa nin wa suk chen kaa ŋɔ di warɛ ba te lul. 

29Amaa kinkin ti funɛ bu kpa o nin zuu ka digi bu te un li wa. Hansɔpaar ti fun ŋɔ, 

"Amɛ chene ma ya a lii wa." Chendaha o fun du nihɛɛ ti sɔn Pɛrɛs. 

30O niinbe naa ba fun kpa fɔn sɛm ti a vɔu chen ka zi fun tiŋ gantɛl a li wa ba fun du o 

sɔn Zɛra. 

JƐNISIS 39 

1Ismɛɛl tima ta funɛ kpa Josɛf a la Ijipt pulim aa la yogli un a nyɛ koor dama nihɛɛ 

naa ba funɛ yir Pɔtifa chen ni. Waa funɛ nyini koor ti lanjimasa ta. 

2Josɛf funɛ nyɛn o kunyana ti dama ni chen di ya kunyana Koosa funɛ nyɛn Josɛf 

watiu aa suŋi un o kuraa di nyusum ali o wɛ maga ni. 

3Naa wati o fun nyɛn chen gbaan funɛ zimu di Koosa nyɛn Josɛf watiu aa suŋi un. 

4Chendaha Pɔtifa tuha funɛ sɔɔniu. O fun kpa Josɛf a du oo nyini o dama awa o nisa 

kina maga. 

5Piili chen saha ti ya kunyan Koosa funɛ ya alibarkau a du naa wati Josɛf fun nyɛn 

chen awa o dama walɛ maga ni aku Josɛf daha. 

6Pɔtifa funɛ kur kpa kinkina o kpak magau a du Josɛf nisa ni di oo nyini. Chendaha 

wudigi wɛ waa fun bu muksi Pɔtifa a gbaari o nɔɔ diwe duŋduŋ ni. Josɛf ka funɛ ya 

bunɔɔnnɛ ka o bara tiŋ dɔŋa. 

7Chendaha o nihɛɛ ti haan bambi funɛ nyɛn un niu o fun ŋɔ di Josɛf nyɛ ba chɔ dɔŋa. 

8Doonee Josɛf fun vɛ kaa ŋɔ un, "Mu kunyana ti kpa dama nɔ wɛ maga a du mu nin 

nee di muu nyini. Chendaha kindɔŋ wɛ wa bu muksi un a gbaari diwe diili ni, adaha 

mu waa ki tum chen. 

9Nandigi wato a zen a kaali min ali dam nɔ ni. Mu kunyana ti kpa kin magau a du mu 

ninnee, see i duŋduŋ aku o haan ya hin daha. Yirɛ mu kaa tum chen tum tagin a puti 

Koosa wati?” 

10Hali o yaa funɛ sɛm Josɛf niu wuzu maga. Di o vɛu di o wa un waa zi nyɛ ba chɔ 

dɔŋa. 

11Wuzu digi o la zu dam ti di o tum o tuma di dam ti tumtumsa ta wato, 

12haan ti fun kpak un a ŋɔ un, "Kuwa ya chɔ ki chɔɔlɛ naa ni." Amaa Josɛf funɛ chɔ 

liu ka o takta bar digi chɛɛsi a kpalimi haan ti nin ni ali dam ti ni. 

13O funɛ na di Josɛf chɔ liu kaa kpa o takta a du o nin ni ali dam ti ni. 

14O fun yir o dam ti tumtumsi ta a ŋɔ, "Ma na chenani Juda tima yom nɔ mu baal kpa 

wa di o wa pini ya zomau. O wa zu mu dɛrɛ di o chɔ min, mu kaasi o chɔ li kaa kpa o 

takta a ta min. 

15Mu funɛ kaasi chene, o chɔ li kaa kpa o takta a ta mu wati.” 

16O funɛ kpa takti ti a dau chenee hali Josɛf nihɛɛ ti wa wa dama. 

17Doonee o fun ŋɔ o baal ni, "Ju tima yom naa i kpa a wa du dama nɔ ni chen fa wa zu 

mu watiu di o daŋni min. 

18Amaa mu fa kaasɛu, o zi chɔ li kaa kpa o takta a ta min.” 

19Paan fun kpak Josɛf nihɛɛ ti kinkan. 

20O fun nyɛ ba kpak Josɛf a fun a tɔ un dɛ a li doonani koora ti nar ba tɔɔli dɛ fun 

nyɛn chen. 

21Koosa fun vɛɛn nyɛn Josɛf wati ali dɛ ti ni a fun nyɛ nihɛɛ ti funɛ daŋni un kinkan. 

22O funɛ kpa dɛ ni tɔlɛ ta nibinsa ta awa o wɛ magkpaawa a du Josɛf nin ni, oo nyini 

ba kaa dɔ ba kpok. 

23Dɛ ni tɔlɛ ta nihɛɛ ti waa fun buraa nyini tuma anawara o fun kpa a du Josɛf nisa ni 

chen, domi Koosa funɛ nyɛn Josɛf watiu a nyɛ oo di nyusum ali o wɛ maga ni. 

JƐNISIS 40 

1Wuzu digirɛ Ijipt tima koora ti dama tumtumsa nihɛɛ awa o boroboro ni duuli fun wa 

nyɛ koor ti paan si kinkan. 

2Kankoor Fɛɛro paan fun si kinkan a du nan nibinsa balɛ naa ni. 

3O fun kpa ba a du dɛ ni tɔlɛ naa wati Josɛf fun nyɛn chen. 

4Ba fun nyɛn dooni a vusi hali dɛ ni tɔlɛ ti nihɛɛ ti wa yisi Josɛf o ya ba tumtumna 

nihɛɛ. 

5Wuzu digirɛ dɛ ni tɔlɛ taa, koora sin ni nyini awa boroboro duursa nihɛɛ ti fun deesi 

deesisa, a maga muna fun kurgi dɔŋa ni. 

6Josɛf fun wa na ba chɔɔsa di ba magkpaa tusi chɔku aku deesisa ta daha. 

7O fun pɛɛsi ba, "Baŋ daha ma tusa chɔk zinan chen?” 

8Ba fun ŋɔ un, "Ya magkpaa deesu a daŋni naa la zi biksi ya deesisi ta muna." Josɛf 

fun ŋɔ, "Koosa waa ki biksi ya deese ta muna? Ma ŋɔ min ma deesisa ta.” 

9Doonee sin ni nyini ti fun ŋɔ Josɛf ni, "Mu deesi ti ni, mu nau ka bugil digi chiŋi mu 

suwachak ni. 

10A kpak hulsa atora, o kpachaka taa van waa tasi, yeligisa ta ka yaa liwau a nɔn nɔna 

a van sɛɛri. 

11Saha ti di mu kpak koor ti nii ki nyɔɔlirɛ. Doonee mu van zer bugil ti nɔn a hɛmsi a 

du o nii ki nyɔɔli ti ni a kpa a nyɛ un.” 

12Josɛf fun ŋɔ un: "Chen mun nɛɛnɛ. Bugil hulsaa ator taa ya wuzu butorawa. 

13Wuzu butora wuzu, koora ti zi wa yisi hin ali dɛ ni tɔli nɔ nin niu a vɛɛn nyɛ hin i 

tuma naa i funɛ tum chen. I zi vɛɛn waa nyɛ un sinu oo nyɔ a chi chenani i funɛ ya 

chen. 

14Amaa mu faaŋa, saha naa o wa yisi hin ka wɛ maga wer a nyɛ hin, i lisi mu wɛ ali 

koora ti wati o yisi min ali dɛ ni tɔli nɔ nisi ni. 

15Hali Ju pilim nɛɛ ba fun ŋmɛ min a si chɔ, amaa Ijipt pulim nɔ ni, mu waa na 

kinkina mu tum a magwa mu zu dɛ.” 

16Boroboro nihɛɛ ti funɛ wa na di chenani Josɛf biksi sin ni nyini ti deesi ti chen ya 

wuti, o funɛ ŋɔ Josɛf niu, "Mu gbaan kpak deesirɛ. Mu funɛ chuŋi boroboro chenchisa 

ator wa mu nyuha ni. 

17Chenchise na funɛ zɔŋ nyuha ni chen, boroboro sau gɔɔri funɛ nyɛn o tuha ni mu 

kaa kpa a la nyɛ koora ni, ka zimebisa fun kur nyɛn a diili ni.” 

18Josɛf fun ŋɔ un, "Chen mun nɛɛnɛ. Chenchisa ator taa ya wuzu butorawa. 

19Wuzu butor wuzu koora ti zi yisi hinnu ali dɛ ni a nyɛ ba teŋ i nyuha kaa kpa i bara 

ta a la tɛ daa ni, zimebisa waa di i bara taa.” 

20Koora ti luli wuzu, o funɛ nyɛ ba yisi nar balɛ ta magau ali dɛ ti ni a fun kpa ba wa 

chiksi o nihɛɛta taa suwachak ni. 

21A fun nyɛ sin ni nyini ti bur kaali o tum bunɛ ni, 

22amaa kaa fun nyɛ ba teŋ boroboro nihɛɛ ti nyuha. Chenani Josɛf fun sɛm chen maga 

sir fun tum, 

23amaa sin ni nyini ti waa fun bu lisi Josɛf wɛ. 

JƐNISIS 41 

1Bunsa alɛ funɛ wa galiu, ka Ijipt tima koora ti deesi di o la chiŋi Naal mɔɔga ti nɛɛ, 

2a fun na ka nuniima anɔpɛ, ki zene awa ki kɔkta, wa chiŋi aa se kɔsa. 

3Doonee nuhɛɛta anɔpɛ fun bu wa chiŋi, a waa funɛ kɔktiu kaa kpak alaafɛ. A funɛ wa 

chiŋi nuhɛ taa watɛ mɔɔga li ti nɔɔ ni. 

4Doonee nu kɔkti fun pa nu zene ta a lisi, saha tirɛ koora ti fun yɛrisi. 

5A fun bu chɔ a deesi, di niŋmɛn bɛgim pɛlikɛ pɛlikisa anɔpɛ a zen kinkan. 

6Ka fun bu na ka dopeha zak bɔnɛ dau tɛɛnɛ ni, a waa funɛ pɛliki ki wisiwa. 

7Doonee anawara funɛ tau ya ki wisi chen fun lisi ki zene ta, koora ti fun bu yerisi a 

zim di oo deesiu. 

8Chɔɔsa fun pusi o tuha fun chɔk, o fun tum ba yir Ijipt lure tima awa zimzimsa maga 

di ba wa biksi un deesisa taa muna, amaa nandigi waa fun nyaŋi a biksi un a muna. 

9Doonee sin ni nyini ti zi fun ŋɔ koora ti ni, "Muu zi ŋɔ di mu tumu a galimi zinan. 

10Ya funɛ si i paanu i kpa ya a zu tɔ dɛ ni ali lanjimasa nihɛɛ ti dama ni. 

11Wuzu digi ya maga funɛ wa deesiu, a kurgi dɔŋa ni. 

12Saha ti di Ju tima bunɔɔn nyɛn dooni, naa funɛ ya i nihɛɛti ta digi yom chen. Ya fun 

ŋɔ un ya deesisa ta du chenani, o ka fun biksi ya a muna. 

13Chenani o fun biksi ya chen magkpaa sir funɛ tumu. Ii sir funɛ kpa minnu a la du 

mu tum bunɛ ni kaa kpu boroboro nihɛɛ ti.” 

14Koora ti fun tum ba la yir Josɛf a li dɛ ti ni o fun wa ur o kilaarɛ ta a dau kaa funi o 

nyuha, a chɛrigi kilaarɛ bɔnɛ kaa zi la zu koor ti wati. 

15Doonee kankoor Fɛɛro fun ŋɔ Josɛf ni, "Mu deesu aa daŋni naa laa zi biksi min 

deesi ti mun a daŋni chen tiina a ku mu ka nu di hin laa biksi deesisa muna.” 

16Josɛf fun ŋɔ un, "Mu nihɛɛ, mu waa kin koti, amaa Koosa zi biksi hin o munnu.” 

17Koora ti fun ŋɔ un, "Mu deesu a la chiŋi Naal mɔɔga ti nɔɔ ni. 

18A na ka nuniima anɔpɛ, ki kɔkta awa ki zene wa chiŋi aa se kɔsa. 

19Doonee nuhɛɛ nɔpɛ bɔnɛ bu wa, a kɔk ti kaa kpak alaafɛ ali a bara ni, mu ha waa fun 

na ka nuhɛ taŋni a chi a wara ali Ijipt pulim ni. 

20Mu fun na ka nukɔkta ta tau lisi ki zene ta, 

21aa funɛ lisi ki zene taa chen yɔri, nandigi waa ki fun zim di a lisi kin bɔnɛ wa, domi 

a ha funɛ vɛɛn kɔkti chene. 

22Mu funɛ vɛɛn nau ali mu deesi ti tuha ni ka niŋmɛn bɛgim pɛliki abanɔpɛ kaa 

zenzen. 

23Ka niŋmɛna anawara peha fun zak dau tɛɛnɛ a vɛ koti ya nɛnɛ chen fun pɛliki ki 

wisa abanɔpɛ. 

24Doonee pɛliki wisa ta tau lisi pɛliki zenzene ta. Saha tirɛ mu fun yir tɔha nɔ lurɛ 

tima awa o zimzimsa di ba biksi min deesi ti mun, amaa nandigi waa fun koti a biksi 

min.” 

25Josɛf fun ŋɔ kankoor Fɛɛro ni, "Deesisa abalɛ taa maga mun ya ki bɛgimnɛ. Koosa 

ŋɔ hin kinkina o kaa ya. 

26Nu zenzene anɔpɛ ta ya bunsa anɔpɛ wa chen. Niŋmɛn pɛliki zenzene anɔpɛ ta 

gbaan vɛɛn ya bunsa anɔpɛwa, a maga muna ya ki bɛgimnɛ. 

27Nukɔkta anɔpɛ ta awa niŋmɛn pɛliki wisa anɔpɛ ta ya lɔsi bunsa anɔpɛ wa chen. 

28Chenani mu kaa ŋɔ hin chen. Koosa ŋɔ hin chenani o kaa ya. 

29Diwe kinkan kaa wa Ijipt pilim bunsa anɔpɛ. 

30Chen gantɛl ni lɔsa kinkan vɛɛn wa bunsa anɔpɛ a nyɛ nara maga sugli diwe bunsa 

anɔpɛ ta, domi lɔsa tii zi wa chɔk nara wɛu kinkan. 

31Nara zi wa sugli diwe bun tiu, domi lɔsa ti zi wa tagin kinkan. Chen lɔsa wa zi kpu 

ya. 

32Deesi ti ii deesi bulɛ chen mun biksi di Koosa piin saksi chenu di o ya a ka waa zi 

vusi. 

33"Adaha yisi zimzimna naa kpak nɛha a kpa pulim ti wɛ a du o nin ni. 

34Nyɛ Fɛɛro lise nihɛɛta ali pulim nɔ ni. Ba chɛ diwe ta a nyɛ ba saha naa diwe ta wa 

nyɛn bunsa anɔpɛ ta. 

35Ba chɛ diwe, bunsa nɔpɛ naa ba ha kum ki parɛ nan. A kpa a wɛ maga a du fɛɛro nin 

ni. O kpa dau a ya ba tɔha ti diwe. 

36Diwe naa a chɔ a pɔ bunsa nɔpɛ naa lɔsa kaa wa chel pulim nɔ ni chene. Chen lɔsa 

waa zi wa kpu ya.” 

37Koora ti wa o nihɛɛti ta funɛ la chenani Josɛf fun sɛm chen a du. 

38Fɛɛro fun ŋɔ o tumtumsa taa ni, "Ya waa ki bu na zimzimna o chi Josɛf naa ni 

Koosa siim ti bu nyɛn.” 

39O fun ŋɔ Josɛf ni, "Koosa biksi a nama magkpaa, adaha o kpak nyinbaanu wa i kpak 

zima a kaali nara magkpaa. 

40Mu zi kpa mu pulim nɔ a du i nin niu. Pulim nɔ nibinsa zi tiŋ i nɔu ka i ya naa kpak 

kpok a sak min ni. 

41Mu zi yisɛ hinnu di i ya Ijipt pulim nɔ nyuha tiina.” 

42Fɛɛro fun yisi koorsa gbin taa digi ali o nin ni a kpa a du Josɛf nin ni, a fun kpa takti 

weri digi a laari un kaa kpa salma baŋyɔɔka a laari o baŋna. 

43O funɛ kpa Josɛf a kansi o zaagna ta digi ni kaa laa mɔɔli di ba gbiri ba naagbota ni 

a jɛɛmi un kaa zi fun vɔu un Ijipt pulim magkpaa nyuha tiina. 

44Doonee Fɛɛro fun ŋɔ Josɛf ni, "Min ya tɔha nɔ koora, nandigi waa ki lɛɛli o na koo o 

nin Ijipt pulim nɔ ni a ya wudigi see hin ta tiina wa nɔɔ.” 

45O fun du Josɛf sɔn Zafɛnaf Pania ali Ijipt sɛmsɛm ni kaa fun kpa Potifɛra 

nihabichɛla naa ba funɛ yir Asɛnaf chen a nyɛ un o ya haan. Potifɛra funɛ ya koosa 

dama kokɔɔrrɛ ali tɔha naa ba yir Hɛliopolis chen ni. 

46Josɛf funɛ la nyɛn Fɛɛro wati aa tum tuma chen di o ya bun fumnaasi daanɔrwa. 

Josɛf ya fun gil Fɛɛrou kaa li gba Ijipt pulim maga. 

47Bunsa anɔpɛ nawara ni o fun kaa nyɛn chen, ki parɛ fun biu kinkan. 

48Doonee Josɛf fun lagmi chen bunsa anɔpɛ ta diwe maga ali Ijipt pulim ni a fun kpa a 

a sogli tɔha zene ta maga ni. 

49Chendaha diwe naa Josɛf fun kpa sogli chen funɛ iiu a chi mɔɔga hɛchɛ. 

50Lɔsa bunsi ta funɛ wa tel di Josɛf awa o haan Asɛnaf lul bisa alɛwa. 

51O fun ŋɔ, "Koosa zi nyɛ mu sugli mu namsi ti awa mu nyana awa mu walɛ wɛu." 

Adaha o fun du o be hɛɛ sɔn Manasɛ. 

52O fun bu ŋɔ, "Koosa nyɛ mu wasiu ali mu ba namsi nɔ ni." Chendaha a fun du o 

bichela ti tiina sɔn Ifrɛɛm. 

53Diwe bunsa anɔpɛ ta funɛ wa peti ali Ijipt pulim ni. 

54Lɔsa bunsa anɔpɛ ta ka zi fun piili aa wa a chi chenani Josɛf fun piin ŋɔ di lɔsa zi wa 

chel pulim ti magkpaa niu chen, amaa Ijipt pulim ni diwe funɛ nyɛnu. 

55Saha ti Ijipt tima yaa fun wa nyɛn lɔsa ni, ba yaa fun wa wiu aa biksi ba koora ti. O 

ka yaa fun biksi ba di baa la Josɛf wati. 

56Lɔsa ti funɛ wa kpoku kinkan hali a la tel tɔsa maga. Chendaha Josɛf fun puk diwe 

dɛɛna a yogli diwe aa nyɛ Ijipt tima taa ni. 

57Nara yaa fun li pulim bɔnɛu aa wa Ijipt pulim di ba wa yɛu diwe aku lɔsa ti daha. 

JƐNISIS 42 

1Saha naa Jekɔb fun wa nu di diwe nyɛn Ijipt pulim ni, o funɛ ŋɔ o bisau, "Ma ta kanɛ 

aa nyini dɔŋa, 

2domi mu nuu di diwe nyɛn Ijipt pulim ni, adaha maa la dooni a la yau diwe ta aa wa 

ka ya ta wa siti.” 

3Doonee Josɛf niinbisa fi ti fun kaali Ijipt pulim di ba la yau diwe, 

4amaa Jekɔb waa fun nyɛ Bɛnjaman naa wa Josɛf niina funɛ ya ki bɛgim chen tiŋ a la, 

domi o funɛ ɔm hansurarɛ di ba ta wa du un dɛŋa. 

5Jekɔb bisa wa nara kinkan funɛ la Ijipt pulimu di ba la yau diwe, domi lɔ tagin funɛ 

chel Kenan pulim ni chen saha. 

6Josɛf naa funɛ ya Ijipt gɔmna nyuhu tiina chen funɛ yogli diwe ta aa nyɛ nara ni, 

chendaha o nyan bisa taa maga funɛ wa gbiri o suwachak niu aa jɛɛmi un. 

7Josɛf funɛ na o nyan bisa ta o funɛ zim bau, amaa kaa fun zaami ba a chi o waa fun 

zim ba. O funɛ pɛɛsi baa a li taa kpok ni nan, "Leenee ma li?" Ba fun ŋɔ un, "Ya li 

Kenan pulimnɛ a wa di ya wa yau diwe?” 

8Josɛf waa funɛ zimu di o nyan bisa ya ba, amaa ba waa fun zim Josɛf. 

9O fun lisi deesi naa o fun chɔ a deesi chen a fun ŋɔ, "Ma ya bar nɔ ni viisewa, ma 

wau di ma wa na pulim nɔ gbarkisa du chenani?” 

10Ba fun ŋɔ, "Aayi. Ya wau di ya wa ya i yosa a na diwe a yau. 

11Ya magkpaa ya niinbisiwa, ya wa ya pulim ni viise, ya kunyana yaa ŋɔ wutirɛ.” 

12Josɛf fun ŋɔ ba, "Aayi. Ma wau di ma wa na pulim nɔ gbarkisa.” 

13Doonee ba fun ŋɔ, "Ya funɛ ya niinbisa fidaalɛwa, ya kunyana, a ya nibaal bɛgim 

bisa ali Kenan pulim ni. Digi siu, ka ya bichɛla ti tiina ka kpalimi ya nyana wati.” 

14Josɛf fun vɛɛn ŋɔ ba, "Chene mu kur ŋɔ chen. Ma ya pulim nɔ ni viisewa. 

15Nannɛ ya kaa zamsi ma ali Fɛɛro wati, ma kaa hɛɛsiu di ma waa zi bur la dama, 

amaa kaa nyɛ bichɛla tiina wa bar nɔ. 

16Ma yisi ma ki digi a tum o la yir ma bichɛla ti tiina o wa, ka ma waa nyɛn koor ti 

nisi ni, domi mu waa sii suu di ma ya pulim nɔ ni viisewa.” 

17Chendaha Josɛf funɛ kpa ba a tɔ dɛ nɛɛ wuzu butora. 

18Wuzu butora ta wuzu, Josɛf funɛ ŋɔ bau, "Mu ya Koosa ni ɔmirɛ. Ma ya wu bɛgim 

nɔ a nyɛ min, mu zi gil ma miisa a nyɛ mau. 

19O ya di maa ŋɔ wutirɛ, ma nyɛ ma ni bɛgim kpalimi tɔ dɛ ti ni, ka ma kpa diwe ta a 

la nyɛ ma walɛ taa ni baa di. 

20Ka kpa ma bichɛla ti tiina a wa nyɛ min o biksi di ma kura ŋɔ wutirɛ, chen ni mu 

waa zi kpu ma." Ba fun la nɔɔni a ya chen. 

21Doonee ba zi fun ŋɔ dɔŋa ni, "Wuti ni, ya tum a galimiu, ya niinbe ti suwachak ni, 

domi ya funɛ namsi unnu a na chenani o sir nyɛn namsi ni. Saha naa o fun sumi ya di 

ya gil un chen, ya waa fun la nɔɔni, chen namsi tirɛ ya ka zii di chen.” 

22Rubɛn ka fun ŋɔ ba, "Mu funɛ piin ŋɔu di ma ta ya be nɔ wa wudigi ka ma vɛ tɔ o 

chɛl laa pɛɛsi ya chen.” 

23Ba waa fun zim di Josɛf nu ba sɛm ta munau, domi nandigi funɛ chiŋi aa birigi sɛm 

ta. 

24Doonee Josɛf fun gil ba kaa fun li wi sini. Saha naa o zi fun bu nyaŋi a sɛm sɛma o 

funɛ kpak Simɛon nɛ a fun nyɛ ba vɔu un a chiksi ba suwachak ni. 

25O fun ŋɔ di ba dɛu diwe a su o niinbisa ta magkpaa kapursa, kaa kpa ba malɛ a sogli 

ba ba bootosa ni, kaa nyɛ ba nyinbaan baa la dama. Chen fun tum a nyɛ ba. 

26Doonee ba fun vɔti ba buna a saksi ba kakusa ni a fun kaali batɔha. 

27Ba funɛ la chɔ bar digi ni chɔɔsa pusa ba digi funɛ na ka o malɛ vɛɛn sak o booto ni. 

28O fun sɛm o dɔŋtima taa ni, "Mu malɛ ta bu bur wa mu watiu. A waa nɛɛnɛ a li mu 

booto ti tuha." Ba banchesa fun yɛli, ba funɛ pɛɛsi dɔŋa, "Yɛrɛ Koosa zi ya yaa nan?” 

29Ba funɛ wa li ba nyana Jekɔb wati ali Kenan pulim ni, ba funɛ ŋɔ unnu chenani 

maga la pu ba. 

30Ba funɛ ŋɔ un nanɛ, "Ijipt tima gɔmna nyuhu tiina ti la muksi yau kaa ŋɔ di, yɛrɛ ya 

kaa wa viisi o pulim? 

31Ya ŋɔ un di ya wa ya pulim ni viise, amaa yaa ŋɔ wutirɛ. 

32Ya funɛ ŋɔ unnu di ya ya niinbisa fidaalɛwa, a ya nibaal bɛgim bisa ka ya digi siu, 

ka ya bichɛl ti tiina ka kpalimi ya nyana wati a li Kenan pulim ni. 

33Doonee baal naa ya pulim ti nyuha tiina chen fun ŋɔ ya, 'Ma nyɛ ma ki digi kpalimi 

mu wati ka nawara ka chen kpa diwe ta a la nyɛ ma walɛ taa ni. Ma ya nan, mun zi 

zimu di ma ŋɔ wutirɛ.’ 

34Ma la tel ma kpa ma bichɛla ti tiina a wa nyɛ min, chen ni mu siraa zi zimu di ma 

wa ya pulim ni viise, amaa maa ŋɔ wutirɛ. Mu zi vɛɛn kpa ma niinbe ti a nyɛ mau, hali 

ma daŋni ma zi nyɛn banɔu aa yogli kina.” 

35Baa funɛ puk ba bootosa, ba funɛ na ba malɛu ka a nyɛn, ba wa ba nyana tuha fun 

sɔɔni ka o ya ba alaazibu. 

36Doonee ba nyana ti fun ŋɔ ba, "Ma zi daŋni mu kɔŋi mu bisa maga wa kaa? Tɔ. 

Josɛf kaalu, Simɛon kaali, ka ma bura daŋni ma kpa Bɛnjaman gbaan kila. Mu duŋduŋ 

zi ka muu namsi chen.” 

37Rubɛn fun ŋɔ o nyana ni, "Mu vɛ kpa Bɛnjaman bur waali, i zi koti kpu mu 

nibabichɛsa nar balɛ tau. Kpa Bɛnjaman a du mu nin ni ka mu zi kpa un bur wau.” 

38Jekɔb fun ŋɔ un, "Mu waa be wa zi tiŋ hin a la bar digi, o maana siu kaa ka o 

duŋduŋ o waa gali wudigi wa la pu un nyinbaan ni, mu ka zi hɛɛsɛu, chen tu chɔk ka 

zi wa nyɛ mu kpu mu titiu." 

JƐNISIS 43 

1Lɔsa naa funɛ chel Kenan pulim ni chen funɛ tagniu kinkan. 

2Saha naa Jekɔb awa o walɛ fun wa di diwe naa ba fun yau ali Ijipt ni chen a peti, 

Jekɔb funɛ bu ŋɔ o bisi taa niu, "Ma bur kila a la dɛu diwe ta aa wa.” 

3Juda fun ŋɔ o nyana ni, "Baal ti funɛ ŋɔ yau di ya bu wa kaa wa di ya niinbe ti wato, 

o waa zi bu la ya a du. 

4I zi la nɔɔni ka ya niinbe ti tiŋ ya wara, yaa zi la yau diwe ta wau. 

5I la nɔɔni di ya niinbe ti tiŋ ya a la, yaa zi lau, domi baal ti sɛm di ya bu vɛ kpa ya 

niinbe ti waali o waa zi la ya a du.” 

6Jekɔb fun ŋɔ, "Baŋ daha maa du min tu chɔka hali a ŋɔ un di ma niinbe digi nyɛn 

dama ni?” 

7Ba fun ŋɔ, "Baal ti funɛ pɛɛsi ya pɛɛsisa kinkan. O funɛ pɛɛsi yau di ya nyana ha 

vɛɛn nyɛnu? Di ya niinbe digi ha nyɛnu? Ya ka fun jɛrigi un pɛɛsisa ta maga. Ka yɛrɛ 

ya kaa ya a zim di o zi ŋɔ yau di ya kpa ya niinbe ti aa wa?” 

8Juda fun ŋɔ o nyana ni, "Nyɛ be ti tiŋ min yaa si aa la, ya waa zi siti. 

9Mu zi vɔu vɔwau ka ii nyini min. Mu vɛ wa kpa be ti wa dama wa alaafɛ ni, mu zi la 

chen galimsau. 

10Ya fa piin vɛ vusi kinkan, ya faa zi la dooni naaval bulɛu kaa bur wa.” 

11Doonee ba nyana ti fun ŋɔ ba, "O ya chen ma kpak ya tɛɛnɛ nɔ ki parɛ bɔnɛ a la nyɛ 

doon gɔmna nyuhu tiin ti ni. Ma kpak tuun, ki sɔɔri lɛma, niŋmɛna awa poke a la nyɛ 

un. 

12Ma vɛɛn kpak malɛ kinkan ma nisa ni, domi o waa gali malɛ naa funɛ tiŋ maa a wa 

dama chen, ba la pɛɛsi ma a wɛ. 

13Ma nyɛ ma wa ma niinbe ti kila ka ma vɛɛn bur wa lalaka. 

14Koosa zi ɔm ma siki a nyɛ baal ti la kpa ma niinbisa Bɛnjaman awa ma maan kinkin 

ti a nyɛ ma. Mu wa wara, mu nyuksɛ mu bisa, mu nyuksɛ bau.” 

15Doonee bisa ta fun zer papasa ta awa malɛ kinkan, ba wa Bɛnjaman ni, ba fun kaali 

Ijipt pulim Josɛf wati. 

16Josɛf funɛ na Bɛnjaman, o funɛ ŋɔ tumtumna naa laa nyini o dama chen niu, "Kpa 

nara naa kila mu dama. Ba kaa di mu dama nɛɛ nha nɔ, adaha i laa tel i kpu sel a zɔŋ a 

chiksi.” 

17O tumtumna ti fun tum chenani Josɛf fun biksi un chen a fun kpa nara ta a kaali 

Josɛf dama. 

18Nara ta funɛ la li Josɛf dama, hansura funɛ kpak bau ba fun ŋɔ, "Malɛ naa funɛ tiŋ 

yaa a la dama, chendaha ba kpa ya a wa dama nɔ di ba viisi ya kaa lɛrigi ya diŋsa kaa 

la ya kakusa ta.” 

19Ba funɛ wa la dama ti bool zɔɔnɔ, ba funɛ ŋɔ Josɛf tumtumna ti niu, 

20"Ya kunyana, ya funɛ piin wa bar nɔu di ya wa yau diwe. 

21Ya funɛ la tel ya dama chɔɔli, ya funɛ puk ya booto sau a na ka ya maga malɛ nyɛn 

bootosa taa tuha ni. Chendaha ya kpa malɛ ta a bur wau di ya wa nyɛ hin. 

22Ya ka vɛɛn kpa malɛ gbaariu a wa di ya wa yau diwe, amaa ya waa fun zim naa funɛ 

kpa malɛ ta a bur du bootosa taa ni.” 

23Josɛf tumtumna ti fun ŋɔ ba, "Ma ma ta nyɛ hansura kpak ma, ma Koosa ti awa ma 

nyama Koosa ti funɛ kpa malɛ ta du ma bun taa ni. Mu la ma bɔta tiu." Ka fun kpa 

Simɛon a wa nyɛ ba. 

24Tumtumna ti fun kpa nara ta a zu Josɛf dama a fun nyɛ ba nii sɛm ba naasa, kaa nyɛ 

ba kakusa ta wa diwe. 

25Nara taa funɛ saksi ba papasa tau di ba nyɛ Josɛf ni saha naa nha funɛ nyɛn salbaan 

nyuha ni, domi ba funɛ nuu di ba wa Josɛf kaa di. 

26Saha naa Josɛf fun wa li dama, nara taa funɛ kpa ba papasa tau a gbiri o suwachak ni 

a jɛɛmi un kaa kpa a nyɛ un. 

27O fun pɛɛsi ba alaafɛ wɛ kaa ŋɔ, "Ma ŋɔ di ma nyana hɛɛsɛu a nyɛn dama ni, yɛrɛ o 

du lalaknɔ? O ha nyɛn wa o miisi niuu?” 

28Nara taa fun ŋɔ un, "Ya nyana naa ya i tumtumna chen nyɛn wa alaafɛu." Kaa fun 

gbiri a jɛɛmi un. 

29Josɛf fun lɛɛli o nyuha a fun na ka Bɛnjaman chiŋi o fun pɛɛsi, "Ma bichel ti tiinanɛ. 

Ma funɛ bi chen? Koosa ya alibarka a du hin ni mu be.” 

30Chen gantɛl ni Josɛf fun gil o niinbisa ta kaa kaali bar digi a la wi sini, domi o 

niinbe ti wɛ funɛ nyɛn o bambi ni. 

31O funɛ la wi a peti, o funɛ sɛm o seu kaa li a wa dɛu diwe a nyɛ ba ba di. 

32Josɛf funɛ kani o duŋnɛ aa di ka o niinbisa ta gbaan kani ba duŋ aa di. Ijipt tima ba 

nawara funɛ nyɛn doon chen gbaan funɛ di ba duŋnɛ, domi Ijipt tima awa Ju tima waa 

fun aa tasi dɔŋa gbaŋsa ni. 

33Josɛf niinbisa ta funɛ kani hɛɛsi nɛ ka ba see chem Josɛf, chen fun ya zɛmɛ ta wa 

alaazibu. 

34Ba yaa fun kpa diwe ta ali Josɛf koor nee a waa bɔni o niinbisa ta, amaa Bɛnjaman 

tori funɛ kaali ba maga kina. Chendaha ba funɛ diu kaa nyɔ ki nyɔɔlɛ wa tusɔɔna ni. 

JƐNISIS 44 

1Josɛf funɛ ŋɔ o dama ni nyini ti niu, "Dɛu diwe a su nara ta maga bootosa ta chenani 

ba zi nyaŋi a chuŋi kaa kpa ba malɛ a saksi ba bootosa ta nyuuni ni. 

2Ka kpa mu anzunfa gbagme ti a sak ba bichɛla ti tiina buna ni, a gbaari o malɛ awa o 

diwe ni." O fun ya chenani Josɛf biksi un chen. 

3Saha naa chɔɔsa fun wa pisi finini, nara ta fun li nyinbaan awa ba kakusa ni. 

4Ba waa fun la bar boli ka Josɛf ŋɔ o tumtumna ti ni, "Ki chɔ aa la a la pɛɛsi nara ta 

nee, ba kpa wu tagin a bɔ wu weri chimu? 

5Yɛɛ ba ŋmɛ mi kunyana nii gbagme? Ma wa zim di warɛ mu Kunyana ti kpa nyɔ nii 

kaa kpa zɔg nii aa waasii? Ma tum galimiu wa chenani ma ya chen.” 

6Tumtumna ti funɛ wa na ba chene o fun vɛɛn piili a pɛɛsi nara ta. 

7Ba fun ŋɔ, "Ya kunyana, baŋ sɛma chen? Ya waa hɛɛsɛu di ya waa zi ya chenani i 

biksi nan. 

8I sii nau ka ya kpa malɛ ali Kenan pulim a wa nyɛ ma, ka a fun saksi ya bootosa ni. 

Ka baŋ daha ya zi kaa ŋmɛ salma koo anzunfa ali i kunyana dama ni a ya. 

9Ya kunyana i na kin nɔ ya digi buna ni, i kpu chen tiina, ka ya maga ka vɛɛn ya i 

tumtumsa.” 

10O fun ŋɔ, "Mu la nɔɔniu, amaa naa wati ma na gbagme ti, tiina zi burigi mu 

tumtumnau ka ma waa maga kila dama.” 

11Doonee ba fun toŋsi ba bootosa ta a chiksi tɛɛnɛ ni a fun pur a nɔɔna. 

12Josɛf tumtumna ti fun piili kin ti dɛwi, o funɛ piili nihɛɛ ti tiina nɛɛ hali a la peti 

bichɛla ti tiina ni, a fun wa na gbagme ti ali Bɛnjaman buna ni. 

13Josɛf niinbisa ta fun chɛɛsi ba kilaarɛ awa tu chɔka ni, kaa bu pa ba buna, awa ba 

kakusa ni a fun kaali Ijipt pulim. 

14Juda awa o niinbisa ta funɛ la li Josɛf dama di o ha nyɛnu. Ba fun gbiri a jɛɛmi un. 

15Josɛf fun pɛɛsi ba, "Baŋnɛ ma ya nan? Ma wa zim di nar du mu dun nɔ o zi koti 

vugu a kpak ŋmɛɛ?” 

16Juda fun jɛrigi un, "Ya waa ki bu sɛm wudigi. Ya ka waa ki bu mou amɔrɛ ya ka 

waa ki bu tɔ, domi Koosa viigi ya galimsau a biksi hin. Ya maga zi ya i tumtumsau i 

wa ya. Ya niinbe naa buna ni na gbagme ti chen.” 

17Josɛf fun ŋɔ ba, "Aayi. Mu waa zi ya chen. Naa wati mu na gbagme ti chen duŋduŋ 

kaa ya mu tumtumna. Ma magkpaa bur kila a la ŋɔ ma nyana ni.” 

18Juda fun bu kaali Josɛf wati a la ŋɔ un, "Mu faaŋa, mu kunyana, nyɛ mu sɛm awa 

tusɔɔn ni. Ta wa nyɛ i paan si a du min ni domi i chi Fɛɛro. 

19Mu kunyana, i funɛ pɛɛsi yau, 'Ma kpak nyana koo niinbe digiu?’ 

20Ya fun a ŋɔ, 'Ya kpak nyanau o hɛɛsi a nyɛn dama ni, a wa ya bichɛla tiina. Bichɛla 

ti tiina maana ka siwu, o duŋduŋ ka zi ka a ya o niina ti be. O nyana daŋni un nu 

kinkan.’ 

21Doonee i fun ŋɔ di ya kpa un kuwa i na un a wa i sii ni. 

22Ya fun ŋɔ hin, 'Be ti waa ki li o nyana see ni, o ya chen, o nyana tii zi siwu, a ku 

bambi fuha daha.’ 

23Doonee i fun ŋɔ, 'Ma vɛ kpa bichɛla ti tiina bur a wa bar nɔ, mu waa zi bu la ma a 

du.’ 

24"Yaa funɛ la li dama, ya funɛ ŋɔ ya nyana niu chenani maga i sɛm. 

25Doonee o fun ŋɔ di ya bur ki wa a wa yau diwe tama. 

26Ya fun ŋɔ un di ya vɛ kpa ya niinbe ti a laali, baal ti waa zi bu la ya a du, 'See ya 

niinbe tii tiŋ ya ka ya zi la.’ 

27Ya nyana fun ŋɔ ya, 'Ma zim di mu haan Rechɛl lul bisa alɛ duŋnɛ.’ 

28Ba digi piin gil mu nu, amaa kɔha sel zene ka funɛ kpak un a se, domi hali wa zinan 

mu wa zim doonani o kaali. 

29Ma ka bu kpa kinkin nɔ kaali ka wudigi la ya ka o vɛ bur waali, tu chɔk naa kaa wa 

min ni chen zi wa kpu minnu. 

30"Lalaknɔ mu bur la dama ka be nɔ vɛ tiŋ laali be ti wɛ zi muksi un nu kinkan. 

31O wa na ka be ti vɛ tiŋ laali o zi siwu, aku o hɛɛsi ti daha, chen tu chɔka zi kpu 

unnu. 

32Chenani a fun muksi un chen, mu funɛ kpa mu miisirɛ a chiŋsi be ti bar chiŋi ni, 

adaha o vɛ muu zi bur waali, mun zi la chen galimsau. 

33Adaha lalaknɔ mu kunyana mu zi tau nyɛn i watiu ka be ti tiŋ o niinbisa ta kila. 

34Be ti vɛ tiŋ min la dama, mu waa kila mu nyana wati? Mu waa zi la koti a nyɛ nan 

sibira laaboor nɔ mu nyana ni." 

JƐNISIS 45 

1Josɛf waa fun bu nyaŋi a kpak kanyita ali ba nawara funɛ chiŋi o suwachak ni chen, a 

funɛ tɛsi a ŋɔ, "Ma magkpaa ki li kaa ka min." Chendaha nandigi waa fun bu to o wati 

ka o o zi biksi o niinbisi ta di waa ya ba niinbe Josɛf ti. 

2Josɛf funɛ wiu kinkan hali Ijipt tima taa nu, Fɛɛro gbaanko fun nu o wiili ta. 

3Josɛf funɛ ŋɔ o niinbisa taa nannɛ, "Min ya Josɛf ti, mu nyana ha nyɛn wa o miisi 

niu?" Amaa o niinbisa waa fun nyaŋi a jɛrigi un, domi o funɛ ya ba alaazibu kinkannɛ. 

4Doonee Josɛf fun ŋɔ ba, "Ma tur wa gbɛɛ min." Ba fun tur wa, o fun ŋɔ ba, "Min ya 

ma niinbe Josɛf naa ma fun yogli nyɛ Ijipt tim ni chen. 

5Lalaknɔ ma ta galimi ma titi chenani ma fun yogli min chen. Koosa sir funɛ tum min 

di mu te ma suwachak a la fosi nibinsi miisisa. 

6Lalaknɔ lɔsa bunsa alɛ tiinnɛ ya nyɛn chen kaa vɛɛn ka bunsa anyuun di nibine wara 

par o ka wara kum. 

7Koosa funɛ kpa min a te ma suwachak di mu wa yisi ma ali nan wu kpok nɔ ni, kaa 

nyɛ ma zim di ma wa ma niisisa waa zi namsi. 

8Adaha o wa ya di ma waa funɛ nyɛ mu wa bar nɔ amaa Koosare. O nyɛ mu ya koor ti 

tumtumsa nyuha tiinau min la nyini o pulim ti maga min laa nyini Ijipt magkpaa. 

9"Ma bur kila lalaknɔ a la ŋɔ mu nyana di o be Josɛf ŋɔ nannɛ. Koosa nyɛ mu burigi 

Ijipt pulim tiinau, kuwa mu wati kaa ta vusi. 

10I zi koti a wa nyɛn Gosɛn niu a gbɛɛ min. I wa i bisa awa i niinbisa, i piisisa, i buuna 

awa nuhɛ awa kin nawara i kpak i nin ni maga zi koti wau. 

11I wa kani Gosɛn ni, mu zii nyini hinnu. Bunsa anyuun ha kaɛ a ya lɔsa bunsa. Mu ka 

wara daŋni i wa i walɛ wa namsi.” 

12Lalaknɔ ma titi sii na minnu, mu niinbe Bɛnjaman gbaan sii na minnu a zim di Josɛf 

laa sɛm chen. 

13Ma la ŋɔ mu nyana ni chenani mu kpak kpok ali Ijipt pulim nɔ ni, kaa ŋɔ un wɛ 

nawara magkpaa ma na, kaa kpa un kuwa bar nɔ lalaknɔ. 

14A fun kpa o nisa sak Bɛnjaman ni a fun piili aa wi. Bɛnjaman gbaan fun na chen o 

ya un wiila. 

15O funɛ wi chene kaa fun kor o niinbisa ta mag baŋsi wa kaali kaa laa du ba nisa. 

Chen gantɛl ni o niinbisa ta zi fun piili a sɛm sɛma o wati. 

16Laaboora funɛ la tel koor dama di Josɛf niinbisa wa o wati, koor ti awa o nihɛɛti 

funɛ kpak tusɔɔnau kinkan. 

17Koora ti fun ŋɔ Josɛf ni, "Ŋɔ i niinbisa ta di ba chuk ba kakusi ta wa buna a bur kila 

Kenan pulim. 

18Ba laɛ i nyɛ ba kpa ba nyana awa o walɛ a bur kuwa bar nɔ. Mu zi nyɛ ba tɛɛn weriu 

ali Ijipt pulim nɔ ni, ba nyɛn a taa fɔuli diwe wɛɛ ni. 

19Ŋɔ ba di ba vɛɛn zer kakusa nawara laa chuŋi buna chen a li Ijipt nɔ aa la a ku ba 

haanasa awa ba bisa awa ba nyana waalɛ daha. 

20Ba ta waa fɔuli wa ba nisi kina taali daha, ka Ijipt nɔ kina maga kaa wa ya ba 

kinawa.” 

21Jekɔb bisa ta fun tum chenani magkpaa ba biksi ba chen. Josɛf fun nyɛ ba buna ki 

chuŋi a chi chenani koora ti biksi chen, awa diwe nawara baa zi kpa a la dama. 

22Josɛf funɛ nyɛ o niinbisi ta wa kilaarɛ kurgɛ magwa, amaa Bɛnjaman wara o funɛ 

nyɛ un anzunfa kɔksa atorawa, awa kilaarɛ kurgɛ bunyuunwa. 

23O funɛ kpa Ijipt pulim ki yogleu a gbaari kakusi fi ni a holi o nyana, kaa vɛɛn chuk 

kakusa fi wa diwe ni di ba kpa la nyɛ o nyana ti ni. 

24A fun kpa o niinbisi taa la ta nyinbaan ni, kaa fun ŋɔ ba, "Ma ta waa yo doŋa ali 

nyinbaan ni.” 

25O niinbisi ta fun li Ijipt ni a kaali ba nyana wati ali Kenan pulim ni, 

26a fun la ŋɔ ba nyan ni, "Josɛf ha vɛɛn nyɛn wa o miisa niu. Waa ya Ijipt pulim 

nihɛɛ." Jekɔb banchesa fun yɛli, o sii fun vɛ suuli. 

27Amaa ba funɛ ŋɔ un chenani magkpaa Josɛf fun sɛm ka o na kin nawara o kpa a nyɛ 

kaa sɛm di ba wa kpa un ku wa Ijipt pulim chen. O bambi funɛ bu sɔɔniu. 

28O fun ŋɔ, "Mu be Josɛf haa nyiniu. Mu zi la na unnu sari ka zi siu." 

JƐNISIS 46 

1Doonee Jekɔb fun saksi o buni maga a fun la tel doonani ba funɛ yir Bɛɛsɛba chen a 

fun kɔɔri kɔɔra a nyɛ Koosa ni. 

2Koosa fun wa sɛm sɛma o wati ali o deesi ni a yir un di, "Jekɔb, Jekɔb." O fun ŋɔ, 

"Minnɛ?” 

3Taa ti fun ŋɔ, "Min ya Koosa naa ya i nyana Koosa ti chen. Ta nyɛ hansura kpak hin 

wa i la Ijipt pulim. Mu zi nyɛ i zɔɔnɔ zenu kinkan. 

4Mu wa hin zi la Ijipt pulim, mu zi vɛɛn kpa i niisisa a bur wau. Josɛf zi wa nyɛn i 

watiu a li i siu saha.” 

5Jekɔb fun a la Bɛɛsɛba. O bisi fun kpa un awa bichɛsa ta awa ba haanasa a du bun ki 

chuŋi naa Ijipt koora ti fun kpa a nyɛ ba chen tuha. 

6Ba funɛ gbaŋ ba sela awa ba dɛɛsisa magau ali Kenan pulim ni a kaali Ijipt pulim. 

Jekɔb funɛ gbaŋ o walɛ maga a kaali dooni. 

7O wa o bisa nibaala awa nihaana awa ba dɛɛsisa i magwa ba fun kpa kaali Ijipt. 

8Jekɔb awa o walɛ ba nawara funɛ la Ijipt pulim chen sona funɛ nɛɛnɛ, Rubɛn funɛ ya 

Jekɔb be hɛɛ. 

9Rubɛn bisa ka funɛ ya Hanɔk, Palu, Hɛzrɔn awa Kami. 

10Simiɔn bisa funɛ ya Jɛmuɛl, Jamin, Ohad, Jakin, Zoha awa Sɔɔl naa funɛ ya Kenan 

tima haan be chen. 

11Livai bisa funɛ ya Gɛsɔn, Kohaf awa Mɛrari. 

12Juda bisa funɛ ya Ɛɛ, Onam, Sɛla, Pɛrɛs awa Zɛra (amaa Ɛɛ awa Onam funɛ siti a li 

Kenan pulim nɛɛ). Pɛrɛs bisa ka funɛ ya Hezron awa Hamul. 

13Isaka bisa funɛ ya Tola, Puva, Jasuv awa Simrɔn. 

14Zɛbulum bisa ka funɛ ya Sɛrɛd, Elɔn awa Jaliil. 

15Liya bisa nawara o fun lul a nyɛ Jekɔb ni ali Padan-Aram ni chen awa o nihabichɛl 

Dina. O nibabichɛsa awa o nihabichɛsa maga funɛ ya fumtora daatorawa. 

16Gad bisa funɛ ya Zɛfɔn, Hagi, Suni, Ezbɔn, Ɛri, Arodi awa Arɛli. 

17Asa bisa funɛ ya Imina, Isva, Isvi, Bɛria awa ba towe Sɛra. Bɛria bisa ka funɛ ya 

Hebe awa Malkiɛl. 

18Zilpa bisa funɛ chen naa Leban fun kpa a sak o nihabichɛl Liya ni chen, chene o ka 

fun lul nar fidaanɔra a nyɛ Jekɔb ni. 

19Jekɔb haan Rechɛl bisa funɛ ya Josɛf awa Bɛnjaman. 

20Josɛf ka fun na haan ali Ijipt pulim ni a lul Manasɛ awa Ifrɛɛm. Ɔn dam kɔkɔɔr nara 

ba funɛ yir Pɔtifɛra chen funɛ kpa o nihabichɛl nara funɛ ya Asɛnaf chen nyɛ un. 

21Bɛnjaman bisa ka funɛ ya Bɛla, Bɛkɛ, Asbɛl, Gɛra, Naaman, Ehi, Ros, Mapim, 

Hapim awa Aad. 

22Rechɛl bisa chen o fun lul nyɛ Jekɔb ni, ba funɛ ya nar fi daanaasiwa. 

23Dan be funɛ ya Husim duŋduŋnɛ. 

24Naftali bisa funɛ ya Jaziil, Guni, Jɛza awa Silɛm. 

25Bilha bisa funɛ ya chen naa o fun kpa nyɛ o be Rechɛl ni chen. O ka funɛ lul bisa 

anɔpɛwa a nyɛ Jekɔb ni. 

26Banawara funɛ kur ya Jekɔb nibinsa a tiŋ un a la Ijipt pulim di o bisa wa o haanasa 

nisa wato funɛ ya nara fumnɔra daanɔnwa. 

27Josɛf bisa nawara o fun lul ali Ijipt pulim ni funɛ ya nara balɛwa. Nibinsa banawara 

funɛ kur li Jekɔb dama a kaali Ijipt pulim funɛ ya nara fumnɔpɛwa. 

28O funɛ tum Judau di o la ŋɔ Josɛf ni di a wa pu ba ali Gosɛn tɛɛnɛ ni, ba fun la pu ba 

dooni. 

29Doonee Josɛf fun saksi o buni ki chuŋi a kaali di o la chem o nyana ali Gosɛn ni, a 

fun kpa o titi a la biksi un a fun kpa nin a kor o baŋna ka wi sini. 

30Doonee Israɛl fun ŋɔ Josɛf ni, "Lalaknɔ nyɛ mu siu, aku mu zi na i seeu a zim di i ha 

nyɛnu.” 

31Josɛf fun ŋɔ o niinbisa awa o nyan walɛ ta ni, "Mu zi la sɛm Fɛɛro niu a ŋɔ un di, 

'Mu nyana dama walɛ maga naa nyɛn Kenan pulim ni chen wa mu watiu. 

32Ba nibaal ta ya piisi gbaŋsi wa, aku ba kur ya piisi si gbaŋsiwa, ba ka kpa ba sela 

awa ba nuhɛ wau.’ 

33Fɛɛro wa yir ma ka ŋɔ di, 'Baŋaa ya ma tumtuma?’ 

34Ma ŋɔ, 'I yosi ta ya sel ni gbaŋɛwa hali wa ya nyana ni piili ya bichɛsi ni aa wa 

zinan, chen ni o zi nyɛ ma nyɛn Gosɛn pulim niu, domi sela ni gbaŋi wa ya ki dɔŋnɛ 

ali Ijipt tima wati.' " 

JƐNISIS 47 

1Doonee Josɛf fun kaali a la ŋɔ Fɛɛro ni, "Mu nyana awa mu niinbisa awa ba sela awa 

ba nuhɛ awa ba nin kina li Kenan pulim wa nyɛn Gosɛn ni lalaknɔ.” 

2O niinbisa ta tuha ni o ka funɛ yisi nara banyuunwa a kpa ba la biksi Fɛɛro. 

3Fɛɛro fun pɛɛsi ba, "Mu tumtum ma tuma ya baŋa?" Ba fun ŋɔ un, "I tumtumsi ta 

tuma ya sɛla gbaŋi a chi chenani ya nyama fun piin du chen. 

4Ya waa ya hɔɔriwa ali pulim nɔ ni, diwe wato i tumtumsa sela zi di, adaha yaa sumi 

hinnu di i nyɛ i tumtumsa ta kani Gosɛn tɛɛnɛ ni.” 

5Doonee Fɛɛro fun ŋɔ Josɛf ni, "I nyama awa i niinbisa wa i watiu. 

6Ijipt pulim nɔ ka nyɛn i nin nee, adaha nyɛ ba kani tɛɛnɛ doonani i nyini di o wer wa 

bau. Nyɛ ba nyɛn Gosɛn tɛɛnɛ ni. I ka zim bunɔɔna naa wa kpak kpok. Nyɛ ba dɔ mu 

nuhɛ ta wɛ maga.” 

7Doonee Josɛf fun yir o nyana Jekɔb a wa Fɛɛro suwachak a fun wa sumi wusisum 

weri a du un ni. 

8Fɛɛro fun pɛɛsi Jekɔb, "I bunsa ya a ŋmɛnwa?” 

9Jekɔb fun ŋɔ, "Bunsi nawara mu kur kpa nyɛn a vilimi duŋduŋ ya kɔk di fumtorawa. 

Chen bunsi ta funɛ ya tamnɛ kaa bɔm nyɛ min a chi tum damata nawara mu nawaalsi 

fun nyɛn vilimi ni chen.” 

10Jekɔb fun a ya alibarka a du Fɛɛro ni kaa chɛusi un. 

11A chi chenani Fɛɛro fun sɛm chen, Josɛf funɛ nyɛ o nyana awa o niinbisa ta kani 

Ijipt pulim bar weri niu, a fun kpa doonani funɛ gbɛɛ pol naa ba funɛ yir Ramisis chen 

a nyɛ ba. 

12Josɛf funɛ dɛu diweu a nyɛ o nyana awa o niinbisa taa niu awa o nyana walɛ tau ni 

hali wa bichɛsa maga. 

13Lɔsa ti funɛ tagni kinkannɛ hali diwe vɛ nyɛn luk digi ni, chen fun nyɛ Ijipt tima 

awa Kenan tima ta fun puriki a ku lɔsi daha. 

14Ba yaa fun yau niŋmɛn ta, Josɛf yaa fun lagmi malɛ tau a la nyɛ koora dama ni. 

15Saha naa Ijipt tima awa Kenan tima fun wa na di ba malɛ a peti, Ijipt tima ta funɛ 

wa ŋɔ Josɛf niu, "Nyɛ ya diwe. Ta nyɛ ya siti, ya ha wa ya wudigi, amaa ya malɛ 

maga peteu?” 

16Josɛf fun ŋɔ ba, "Ma malɛ pete, ma kpaksi ma dɛɛsisa ta ki wa mu zi chɛɛ ma 

diweu.” 

17Doonee ba fun kpa ba dɛɛsisa a naa ya funɛ zaagna, piisisa, buuna, ba nuhɛ awa 

kakusa awa chɛɛ diwe ali Josɛf wati. 

18Bun naa laa sak chen, ba fun bu bur la Josɛf wati a la ŋɔ, "Ya kunyana, ya wa zi 

sogli hin wuti ti, ya malɛ magkpaa petiu, ka ya dɛɛsisa maga vɛɛn nyɛn i wati. Kindɔŋ 

wa bu to ya zi kpa a nyɛ hin see ya bara awa ya tɛɛnɛ. 

19Ta nyɛ ya siti. Ta nyɛ ya tɛɛnɛ sa taa chɔ yɔri yau ya awa ya tɛɛnɛsa ta ka nyɛ ya 

diwe. Yaa zi burigi koor ti yosau ka o dɔ ya tɛɛnɛ. Nyɛ ya niŋmɛna, ya nyaŋi a nyɛn 

kaa vɛɛn nyɛ ya a duha ya du ya tɛɛnɛsa taa ni.” 

20Josɛf fun yausi Ijipt tɛɛnɛsa maga a nyɛ koora ti ni. O funɛ muksiu wa Ijipt tima 

maga yogli ba tɛɛnɛsa, aku lɔsa ti funɛ tagni kinkannɛ, chendaha tɛɛnɛ ti maga funɛ 

burigi koora ti kapatirɛ. 

21Josɛf fun nyɛ nara ta ya yosa, piili Ijipt nɔɔ ni a la peti o mun ni. 

22Tɛɛnɛ naa o fun vɛ yawi funɛ ya Koosa dama kɔkɔɔrsa ta tɛɛnɛrɛ. Ba waa fun yogli 

ba tɛɛnɛsa, domi koora ti funɛ nyɛ ba diwe malɛwa. 

23Josɛf fun ŋɔ nara taa ni, "Ma na, lalaknɔ mu yau mau awa ma tɛɛnɛsa a nyɛ koor ti 

ni, ki duha nɛɛnɛ maa zi du ma tɛɛnɛsa ta ni. 

24Kumi saha wa tel, ma purigi diwe taa bu nyuun a yisi bu bɛgim a wa nyɛ koora ti ni, 

ka kpa a nawara ka chen a yisi duha kaa di awa ma bichɛsi ni ali ma damsa ni.” 

25Ba fun ŋɔ, "I la ya miisi sau. I tum wu were a nyɛ yau, ya ka zi ya koora ti yosau.” 

26Chendaha Josɛf funɛ chiksi chiksirɛ ali Ijipt pulim ni di nar parɛ kumi saha o purigi 

o ki parɛ bunyuun a yisi bu bɛgim a wa nyɛ koora ni. Nan chiksi nɔ ba vɛɛn ya 

wumuksire zinan, see koosa dama kɔkɔɔrsa ta duŋduŋ tɛɛnɛ funɛ vɛ burigi aa nyɛ 

koora ti ni. 

27Israɛl tima ta funɛ nyɛn Gosɛn tɛɛnɛ ni ali Ijipt pulim ni a fun wa burigi kini tima 

kaa na bisa kinkan. 

28Jekɔb funɛ nyɛn Ijipt pulim ni bun fidaanɔpɛ hali o bunsa fun wa tel kɔk di fumnaasi 

daanɔpɛ. 

29O saha funɛ wa dugli wa o siu, o funɛ yir o be Josɛfrɛ a ŋɔ un, "Kpa i nisa a saksi 

mu napɔrɛ banbaan ni a hɛɛsi hɛɛsa di i waa zi huk min ali Ijipt pulim ni. 

30Mu daŋni i huk min doonani ba huk mu nyama chene. Chuŋi min ali Ijipt ni a la huk 

min doonani ba huk ba chen." Josɛf fun ŋɔ un, "Mu zi tum chenani i sɛm chennu.” 

31Jekɔb fun ŋɔ, "Hɛɛsi hɛɛsa di i zi tum chennu." Josɛf fun hɛɛsi, ka Jekɔb fun gumsi a 

nyuha ali o ki chɔɔlɛ daha. 

JƐNISIS 48 

1Nan gantɛl ni, Josɛf funɛ nuu di o nyana laa wi. Chendaha o fun zer o bisa balɛ, 

Ifrɛɛm awa Manasɛ a kaali di ba la na Jekɔb. 

2Ba funɛ ŋɔ Jekɔb ni di o be Josɛf wau di o wa na un, o funɛ kpak o bara kpoku a si 

kani o ki chɔɔlɛ ni. 

3Jekɔb fun ŋɔ Josɛf ni, "Koosa zen ti wa mu watiu ali Lus ni ali Kenan pulim ni a ya 

alibarka a du min ni. 

4O funɛ ŋɔ minnu, 'Mu zi nyɛ hin bi damatau, chen ni i niisisa zi wa dɔ zɔɔnɔ 

damatau. Mu zi kpa tɛɛnɛ nɔɔ a nyɛ i niisisa niu o ya ba kapata.’ 

5"Amaa lalaknɔ i bisa balɛ nawara i lul ali Ijipt pulim ni baa yir Ifrɛɛm awa Manasɛ 

chen zi burigi mu bisau a chi chenani Rubɛn awa Simiɔn ya mu bisa chen. 

6I ka vɛɛn kpak bi bɔnɛ, ba wa zi ya mu kina, kapata naa mu kaa kpak ya Ifrɛɛm awa 

Manasɛ. 

7I niina Rechɛl daha mu nyɛ nan, a ku mu tu chɔk, naa o fun kpa a du min ni ali o 

Kenan pulim siwi ti ni chen, doonani funɛ vɛ bol wa Ɛfraf ni, saha naa mu fun li 

Mɛsopotemia pulim aa wa chen. Mu funɛ huk un Efraf nyinbaannɛ. (Ɛfraf zi ya 

Bɛtlihɛm lalaknɔ.)” 

8Jekɔb funɛ na Josɛf bisa, o funɛ pɛɛsiu, "Anti bisa ya bisa ta?” 

9Josɛf fun ŋɔ un, "Mu bisa chen Koosa kpa a nyɛ min ali Ijipt pulim nɔ ni." Jekɔb fun 

ŋɔ un, "Kpa ba kuwa mu wati mu ya alibarka a du ba ni.” 

10Jekɔb hɛɛsi daha o see waa funɛ na nɛɛnɛ. Josɛf fun kpa bisi ta wa o wati, o fun la 

kpa nisi saksi ba ni a fun du nisa ba nisa ni a zaami ba. 

11O fun ŋɔ Josɛf ni, "Mu wa bu zim di mu zi na hinnu, amaa lalaknɔ Koosa ya yikou, 

mu wa na i bisa.” 

12Doonee Josɛf fun la ba ali Jekɔb naasi ni a fun gbiri o suwachak ni a jɛɛmi un. 

13Josɛf fun kpa Ifrɛɛm a kansi Jekɔb ningal ni, a ka la kpa Manasɛ a kani o nindil ni. 

14Amaa Jekɔb funɛ burigi o nisau a kpa o nindil a sak Ifrɛɛm ni ka o fun ya bichɛl 

chen maga a ka kpa o ningal a sak Manasɛ nyuha ni. 

15Ka fun sumi wusisum weri a du Josɛf ni, "Koosa naa mu nyama Abraham awa 

Aizik jɛɛmi nan ya alibarka a du bisa taa ni. Koosa naa te mu suwachak hali a wa tel 

zinan wuzu nɔ nan ya alibarka a du ba ni. 

16Malaika naa fosi min ali wu tagni maga ni nan sumi wusisum weri a du ba ni. Koosa 

nyɛ mu sɔn awa mu nyana Abraham awa Aizik sɔn kur nyɛn bisa nama wati saha 

maga. Koosa nyɛ ba bii damata awa niisisa kinkan.” 

17Josɛf bambi funɛ chɛrigiu saha naa o fun na ka o nyana kpa nindil a sak Ifrɛɛm 

nyuha ni. Chendaha o fun lɛli o nyana nin ali Ifrɛɛm nyuha ni di o kpa sak Manasɛ 

nyuha ni, 

18a fun ŋɔ o nyana ni, "Chen laata nihɛɛ ti tiina nɛɛnɛ. Kpa i nindil a sak o nyuha ni.” 

19O nyana ti fun vɛ kaa ŋɔ, "Mu zimu, mu be. Manasɛ gban niisisa zi wa zenu kinkan, 

amaa bichɛla ti tiina sɔn zi wa zen a kaali unnu ka o niisisa wa burigi zɔɔnɔ zenzen.” 

20O fun sumi wusisum weri a du ba ni a wuzu ti kaa laa ŋɔ, "Israɛl tima ta zi kpa ma 

sɔnau a ya wu were. Baa zi wa ŋɔu, Koosa nyɛ ma chi Ifrɛɛm awa Manasɛ." Chene 

Jekɔb fun ya a kpa Ifrɛɛm a te Manasɛ suwachak. 

21Doonee Jekɔb fun ŋɔ Josɛf ni, "Lalaknɔ muu daŋni mu siwu, amaa Koosa zi nyɛn i 

watiu a vɛɛn kpa hin a wa i nyama tɛɛnɛ. 

22A magkpaa gantɛl ni, mu kpa Sɛkɛmnɛ a nyɛ hin. Doonee i fun fuksi ali Amɔr tima 

wati awa mu chise awa mu toha ni chen." 

JƐNISIS 49 

1Jekɔb fun yir o bisa a ŋɔ ba, "Ma tiksi mu ŋɔ ma chɔɔsa pisa digi chenani kaa wa ya. 

2Maa wa a wa lagmi a nu, Jekɔb bisa, maa nu ma nyana Israɛl wati. 

3"Mu bi hɛɛ Rubɛn, hin ya mu kpok, awa be naa te nyɛ mu burigi nihɛɛ. Be naa kpak 

nyu kpoka awa kpok a li mu bisa maga ni. 

4I vɛ chiŋi ba bɛgim a chi nihɛɛ chen, i waa zi kpak nyuha kinkan, domi i kpak mu 

samnau a chɔ i nyana ki chɔɔlɛ ni, adaha i waa zi bu kpak nyuuna nara wati. 

5"Simiɔn awa Livai ya niinbisi naa kpa ba laal kin ta aa tum takinsirɛ. 

6Mu waa zi gbari ba birsa sɛmsɛmsɛ ni, mu ka waa zi gbaari ba lagmisa ni, domi ba 

kpa paanu a kpu nibinsa kaa nyɛ nuwɔla gbarigi. 

7Mu ŋɔ nɔɔrɛ a nyɛ ba aku ba paan ti daha, domi o tagnɛ kinkannɛ a nyɛ ba. Mu zi 

pusi bau a su Israɛl pulim maga. Mu zi waligi bau ali ba walɛ maga ni. 

8"Juda, i niinbisa zi pɛki hinnu, i kpaksi i dɔma baŋsau. I niinbisa zi wa gbiri i 

suwachak niu. 

9Juda chi gbogimta. Naa la kpu kaa burigi aa la o bar chɔɔlirɛ. Naa laa tuuni o titi kaa 

laa chɔ. Nandigi waa ki muksi un. 

10Juda zi wa kpak kankoor daŋkpal tiu, ka o niisisa wa dɔ koora hali saha maga. 

Pulimsa zi wa kpa ba kachɛ aa wa o watiu a wa gbiri aa jɛɛmi un. 

11O vɔu kakum be pɔllɛ a chiksi bugil mun ni. Bugil werire o kpa vɔu. O kpa chɛl sɛm 

sinnɛ aa chaksi o kilaarɛ. 

12O see zi biriu a chi sin. O nyina pulimi a kaali nuil. 

13"Zɛbulum zi nyɛn nii nɔɔniu. O zi wa burigi ariŋsa bar nyɛniu. O tɛɛnɛ zi kpak 

chenu hali a la tel Saidɔn. 

14"Isaka waa zi kpoku a kaali kakuma naa nyɛn piisisi banbaan ni, 

15amaa saha maga o bar kan hiisi weru ka tɛɛnɛ ti wer. Chendaha o huuneu a kpa o 

gantɛl di o chuŋi bun ta kaa vɛɛn a tum yom tuma. 

16"Dan zi wa dɔ o walɛu. Baa zi wa chi Israɛl zɔɔnɔ bɔnɛ tau. 

17Ba dɔma zi wa chi dumu a chɔ nyinbaan nɔ ni a chi duma tagin naa yaa chɔ 

nyinbaan ni chen. Naa laa dusi zaagni naa lumsa, chen ni o zi wa kpa o ni zini tiu a lɔ 

gantɛl ni. 

18"Mu kunyana, mu pɔ i yisirɛ. 

19"Ŋmɛrsa zi wa muksi Gad kinkanu, amaa o zi wa burigiu a nyaŋi ba. 

20Asa tɛɛnɛ zi waa bi diweu. O zi wa dɛu diweu aa nyɛ koor ni. 

21"Naftali chi weema naa laa chɔ o tutɔtɛ. Naa laa feu munzuna naa daŋni o wɛ. 

22"Josɛf chi bugil pum naa baa yir 'van' a nyɛn ni nɔɔ ni. 

23O dɔma chem unnu kinkan a kpa ba tosi awa ba hɛma a nyaŋi un. 

24Ka o ka ha vɛɛn kpok, o hisa kpok ali Jekɔb Koosa zen ti kpok ni kaa vɛɛn ali Israɛl 

piisi gbaŋ ti awa o ni koki ti kpok ni. 

25Aku i nyana Koosa ti laa suŋi hin a sumi wusisum weri a nyɛ hin awa wu weri naa li 

buudaha awa wu weri naa li tɛɛnɛ mun aa wa. O sumi wusisum weri a du o il ni awa o 

lul ni. 

26I nyana nɔ weri kaali wu weri naa nyɛn bi nyuha ni. A vɛɛn kaali saha digi 

kuŋkulsa. Nan wu weri naa zɔŋ Josɛf nyuha ni. O kpalimi naa wɔligɛ o titi ali o 

niinbisa chen si koŋsa ni. 

27"Bɛnjaman chi gbeha kpokre chɔɔsa o kpu kaa laa sɛ. O wa ya zaazɔɔn o bɔni kin 

nawara o kpaksi.” 

28Israɛl zɔɔnɔ fidaalɛ taa nɛɛnɛ, nan sɛmsɛmsa wa ba nyana ka fun sɛm a chɛusi ba a 

nyɛ o be maga ni. 

29Doonee Jekɔb fun ŋɔ o bisa ni, "Lalaknɔ mu kaa gbaari mu walɛ nɛɛ ali siu ni, ma 

huk min gbɛntɛl bɔɔ naa ni mu nyama chɔ ali Hita tima tɛɛnɛ naa baa yir Ɛfrɔn chen 

ni. 

30Naa nyɛn Makpɛla ali Mamrɛ nha ba yɛli ni ali Kenan pulim ni chen. Abraham funɛ 

yau tɛɛnɛ ti ali Ɛfrɔn ni aku nara huki daha. 

31Doonee ba fun huk Abraham awa o haan Sara maga. Doonee ba fun huk Aizik wa o 

haan Ribɛka maga. Doonee ba fun vɛɛn huk Liya. 

32O funɛ ŋɔ bau, di ba funɛ yau tɛɛnɛ ti awa gbɛntɛl bɔɔ tiu ali Hita tima wati. Adaha 

ma huk min dooni.” 

33Jekɔb funɛ sɛm anama peti, o funɛ chel hanbayɛlau a siu. 

JƐNISIS 50 

1Josɛf fun chel a sak o nyani ni aa wi kaa laa laari o see, 

2a fun sɛm o tumtumsa taa ni di ba du o nyana wa gata. 

3A funɛ wa tel wuzu fumnaasiu chenani ba piinsa ya chen ka ba zi peti o wɛ. Ijipt tima 

ta funɛ wi o lu dam niu wuzu fumnɔpɛ. 

4Ba funɛ wi o lu dam ti ni a peti, Josɛf funɛ ŋɔ koor ti nihɛɛti ta niu, "Mu faaŋa ma 

kpa nan laaboor nɔ a la nyɛ koor ni. 

5Saha naa mu nyan fun kaa siu o funɛ nyɛ mu hɛɛsiu di mu zi huk unnu ali tɛɛnɛ la 

naa o piin saksi a chiksi Kenan pulim ni chen. Adaha mu faaŋa, nyɛ mu la huk mu 

nyana ti kaa bur wa.” 

6Koor ti fun ŋɔ un, "Kila a la huk i nyana ti a chi chenani i fun hɛɛsi chen.” 

7Doonee Josɛf fun kaali di o la huk o nyana doonee koora, dama nihɛɛti ta awa sɛriya 

nidiile nihɛɛta ta awa Ijipt pulim nihɛɛta maga fun tiŋ Josɛf a kaali. 

8O sal walɛ, o niinbisa awa o nyana walɛ maga funɛ tiŋ a kaali. See ba bichɛsa awa ba 

piisisa, buuna awa nuhɛ ta funɛ kpalimi Gosɛn ni. 

9Banawara funɛ kani toroko ni awa banawara funɛ kani zaagna ni maga funɛ tiŋ unnu 

a kaali, chendaha zɛmɛ kinkan funɛ tiŋ kaali. 

10Ba funɛ la tel ba niŋmɛna bar tuki ali Atad naa nyɛn Jɔɔdan ni chen mɔɔga nha bar 

yɛli ni, ba funɛ wiu wuzu damata ka Josɛf fun kɔɔri tuchɔk kɔɔrsa wuzu bunɔpɛ. 

11Saha naa Kenan tim ta fun na ka nara wi ali Atad ni chen, ba funɛ ŋɔu, "Baŋ wiili 

wa Ijipt tima ta wi nan?" Chendaha ba fun du doon sɔn Abɛl-Misrayim chen. 

12Jekɔb bisa funɛ tumu a chi chenani ba nyana ŋɔ ba chen. 

13Ba funɛ chuŋi siwi tiu a la huk Kenan pulim ni a li hukla naa funɛ nyɛn Makpɛla ni 

ali Mamrɛ nha bar yɛli ni chen. Abraham funɛ yau un ali Hita tima baal naa ba funɛ 

yir Ɛfrɔn chen wati, aku nara huki daha chen. 

14Josɛf funɛ huk o nyana a peti, o wa o niinbisi ta awa banawara funɛ tiŋ un a la chen 

maga funɛ buru a kaali Ijipt pulim. 

15Ba nyan siwi gantɛl ni, Josɛf niinbisa funɛ ŋɔ dɔŋ niu, "Ka Josɛf paan wa si du ya ka 

o kaa kpa chenani ya fun ya un chen a ya ya?” 

16Chendaha ba fun kpa laaboor a la nyɛ Josɛf ni aa ŋɔ, "Ya nyana funɛ wa kaa siu. 

17O funɛ ŋɔ di ya ŋɔ hin i gil galimsa naa i niinbisa ta fun tum hin chen a pɛŋ ya, aku 

ya maga jɛɛmi Koosa bɛgim naa i nyana funɛ jɛɛmi chene." Josɛf funɛ nu laaboor nɔ, 

o funɛ wiu. 

18Doonee o niinbisi ta titi fun wa gbiri o suwachak ni a ŋɔ, "I yosa taa nɛɛnɛ.” 

19Amaa Josɛf funɛ ŋɔ bau, "Ma taa ɔmi, mu waa ki kpa mu titi a chiŋsi Koosa bar 

chiŋi ni. 

20Ma funɛ vɔu min taginsau, amaa Koosa funɛ nyɛ o burigi wu weriu, di o fosi nibin 

damata miisa, awa banawara nyɛn zinan aku kinkina funɛ ya chen daha. 

21Ma taa ɔm kindɔŋ. Mu zi doso ma wa ma bisa niu." Chene o fun kpaŋsi ba wa jirima 

sɛmsɛm sɛe ni, ba bambisa fun sɔɔni. 

22Josɛf awa o nyana sal maga funɛ nyɛn Ijipt pulim niu hali a wa tel bun kɔkwa awa fi 

kaa fun siu. 

23O funɛ nyɛn hali Ifrɛɛm fun wa lul bisa, ka Manasɛ be Maki gbaan fun wa lul bisa. 

24O funɛ ŋɔ bau, "Mu kaa siwu chen, amaa Koosa zi nyini mau ali pulim nɔ ni, a vɛɛn 

wa kpa ma a la tel pulim naa o fun vɔu vɔwa di o zi kpa a nyɛ Abraham, Aizik awa 

Jekɔb niu chen.” 

25Chen gantɛl ni Josɛf fun ŋɔ o walɛ taa ni di ba hɛɛsi hɛɛsa a fun ŋɔ, "Ma vɔu min 

vɔwa di Koosa wa kpa ma a la pulim ti, ma zi wa chiisi mu barau a kpak kila.” 

26Doonee Josɛf fun siu ali Ijipt pulim ni saha naa o fun wa tel bun kɔkwa awa fi. Ba 

fun du o bar wa gata a kpa un a du adaka ni, a fun sogli ali Ijipt pulim ni. 

ƐZƆDƆS 

ƐZƆDƆS 1 

1Jekɔb awa o bisa awa ba walɛ nawara funɛ la Ijipt pulim chen sɔna funɛ nɛɛnɛ, 

2Rubɛn, Simiɔn, Livai, Juda, 

3Isaka, Zɛbulum, Bɛnjaman, 

4Dan, Naftali, Gad awa Asa. 

5Nibinsa banawara funɛ kur li Jekɔb zɔɔnɔ ni a la Ijipt pulim chen maga, a funɛ ya nar 

fumnɔpɛ wa saha ti di o be Josɛf waa funɛ piin nyɛn Ijipt nɛɛ. 

6Ba funɛ nyɛn doon chene, Josɛf awa o niinbisi ta awa ba saara ti mag fun wa siti. 

7Saha ti di ba bisa awa ba niisisi ta funɛ wa siiu a su Ijipt pulim ti a fun kpak kpok a 

kaali Ijipt tima ta kinkan. 

8Doonee koor fali fun di a dɔ Ijipt tima kaa vɛ zim Josɛf laaboora. 

9Wuzu digi koor ti fun wa lagmi Ijipt tim ta a ŋɔ ba, "Chenani Israɛl tim na wasi a 

kpak kpok bar nɔ nan, ba wɛ ya min hansurrɛ. 

10Ma nyɛ ya dɛu nyinbaanasa a mur ba duha. Ya vɛɛ ka laal chemi wa chiŋi, ya wa 

pulim digi tima ni, baa zi gbaari pulim ti tima niu a chem ya.” 

11Doonee Ijipt tima ta fun dɛu nibinsa banawara funɛ muksi yosi chen, a fun nyɛ ba 

kpa tum kpoka a nyɛ Israɛl tima taa ni. Ba funɛ nyɛ Israɛl tim tawa sa tɔsi nawara funɛ 

ya kankoor Fɛɛro tɔ zene baa yir Pitɔm awa Ramisis chen. 

12A maga yɔri, Ijipt tima ta funɛ muksi Israɛl tima ta chen di ba vɛɛn kuraa wasiu aa 

su pulim ti maga hali Ijipt tima ta fun waa ɔm ba kinkan, 

13a fun nyɛ Israɛl tima taa tum tum kpoka a chi ba ya yosa. 

14Ba yaa fun nyɛ baa sa dɛɛniwa kaa laa par ba ŋmaana, amaa Ijipt tima ta waa funɛ 

ɔm ba siki. 

15Doonee Ijipt tima koor ti fun wa ŋɔ hansɔpaarsi nar balɛ naa funɛ suŋi Israɛl tima 

nihaani ta ali ba luli ni chen. Ba sɔna funɛ ya Sifra awa Puva. 

16Nanɛ o fun ŋɔ ba, "Saha naa ma yaa wa la kpak Ju tima nihaan ka o lul, be ti ya 

nibaal, ma kpu un, o ka ya nihaan ma nyɛ o nyɛn, 

17amaa hansɔpaarsi ta ka funɛ ya Koosa ni ɔmɛwa chen daha, ba funɛ vɛ. Koor ti nɔu, 

kaa nyɛ nibaali ta gbaan nyɛn.” 

18Wuzu digi koor ti fun yir hansɔpaarsi ta a pɛɛsi ba, "Yɛrɛ maa ya chen? Yɛrɛ ma nyɛ 

Ju tima nibaal bichɛsi ta nyɛn wa ba miisi si ni?” 

19Hansɔpaarsi ta ka fun ŋɔ, "Ju tima nihaani ta wa chi Ijipt tima nihaani ta, ya wa nu 

di ba ki digi duuriu, ya yaa wa laa tel o wati, di o piin lul be tiu.” 

20Hansɔpaarsi ta funɛ ɔm Koosi chen daha, o funɛ nyɛ ba lul bisau. 

21Israɛl tima ta funɛ vɛɛn kura wɔsiu kaa laa gbaari kpok saha maga. 

22A mag gantɛl ni, koor ti fun bu lagmi o walɛ maga a ŋɔ ba, "Ma kpa Ju tima nibaal 

bichɛl pulimsi maga a la yo du mɔɔga naa baa yir Naal chen ni, amaa ma nyɛ 

nihabichɛsi ta waa nyɛn." 

ƐZƆDƆS 2 

1Saha naa koora ti fun mɔɔli di baa kpu nibabichɛsa ta chen di baal digi funɛ li Livai 

zɔɔnɔ ni, a vɛɛn kpa haan chen zɔɔnɔ ti ni. 

2Haan ti fun kpak lo a lul nibabichɛla. O funɛ na chenani be ti wer chen, o funɛ sogli 

be tiu o dam ni pɛnsa tora. 

3Haan ti funɛ sogli be ti chene hali a wa ku, kaa zer chenchise a chɔk vɛri a ta o tuha 

di nii taa zuuli daha. O funɛ zer be tiu a du chenchise ti tuha ni, a kpa un a kaali pol 

nɔɔ a la sogli kɔsi tuha. 

4Ka be ti towe fun chiŋi pol nɔɔ ti ni aa nyini kinkina kaa ya be ti. 

5Ijipt tima koora ti nihabichɛla fun wa li pol ti di o dɔ nii, ka o tumtumsa ka fun val 

jibaŋ aa kaali. Doonee o fun na chenchise ti ka o chɔ kɔsi taa tuha, o fun tum o yosa ta 

digi di o la zer chenchise ti kuwa. 

6Koora ti nihabichɛla ti funɛ na be ti a li chenchise ti tuha di be ti kaasi, siki funɛ kpak 

unnu o fun ŋɔ, "Ju tima taa dɔ be nɔ.” 

7Doonee Mosis towe fun chiŋi dooni a fun pɛɛsi, "Amɛ mu la yir Ju tima ta nihaan 

digi o wa la be ti a dɛɛsi a nyɛ hin?” 

8Kankoor Fɛɛro be ti fun ŋɔ un, "Kila a la yir nar kuwa." Doonee be ti fun chɔ kaali a 

la yir Mosis niina titi o fun chɔ wa pol ti. 

9Saha tirɛ Fɛɛro nihabichɛl ti fun ŋɔ un, "Zer be nɔ a la dɛɛsi un a nyɛ min ka mu bɔ 

hin." Doonee Mosis niina fun zer un a kaali dama a laa dɛɛsi. 

10Saha naa be ti fun wa kursi, o funɛ kpa unnu a la nyɛ Fɛɛro nihabichɛl ti ni, o fun lisi 

o bambi ni, "Mu yisɛ be ti a li niinɛɛ, adaha mu zi du o sɔnu Mosis." Chen mun ya di 

o li nii nɛɛ. 

11Saha naa Mosis fun wa burigi nibaal, o yaa fun laa zaami o walɛ Ju tima tau kaa yaa 

funɛ na chenani Ijipt tima ta yaa funɛ muksi o walɛ ta di baa tum tum kpoka. Wuzu 

digirɛ o fun wa na ka Ijipt tima ta digi kpu Ju tima ta digi. 

12Mosis fun nyini dooni a vɛ na nandigi a ka fun kpu naa funɛ ya Ijipt tima ta digi 

chen a fun kpa un a sogli hɛchɛ ni. 

13Chɔɔsa fun bu pusi, o gba aa la a la na ka Ju tima nar balɛ burigi aa yo dɔŋa, o fun 

ŋɔ naa vɛ kpak wuti chen ni, "Yɛrɛ i burigi aa tuk i dɔŋtiina Ju nar?” 

14Baal ti fun ŋɔ un, "Anti vɔu hin ya sɛriya ni diili, koo i kaa kpu minnu a chi chenani 

i kpu Ijipt tima ta digi ti chen?" Doonee hansura fun kpak Mosis o fun lisi o bambi ni 

di chenani o ya chen mɔɔlɛu ali nara kinkan wati. 

15Saha naa kankoor Fɛɛro fun nu di Mosis kpu narrɛ, o gbaan funɛ siu oo dɛu Mosis 

di o kpu un, amaa Mosis funɛ si chɔu a kaali Midian pulim. 

16Wuzu digirɛ o fun kani guuga digi mun ni di Jɛtro naa funɛ ya Midian koosa 

sɛmsɛmna chen nihabichɛsa anɔpɛ funɛ wa di ba wa dɔ nii a la nyɛ ba nyana piisisa 

awa o sela ni. 

17Doonee piisi gbaŋsa bɔnɛ fun duŋni Jɛtro bisa ta a ta, amaa Mosis waa fun la nɔɔni, 

ka si dɔ nii ti a nyɛ ba sela ta awa bisa taa ni. 

18Bisa ta fun bur kaali dama, ba nyana fun la pɛɛsi ba, "Yɛrɛ ma bur a wa dama lalaka 

zinan chen?” 

19Nibabichɛsi ta ka fun ŋɔ, "Ijipt tima ta digi fosi ya ali piisi gbaŋsi taa nisa ni. Kaa bu 

dɔ nii a nyɛ ya nyɛ ya sela taa ni.” 

20Koora ti fun bu pɛɛsi o bisa ta, "Ka leenee o ka? Yɛrɛ ma waa gil un o nyɛn dooni? 

Maa la a la yir un di o wa di diwe ya dama ni.” 

21Doonee bisa ta fun la yir Mosis a wa, o fun nyɛn ba nyana Jɛtro wati, hali o fun wa 

kpa o be naa sɔn funɛ ya Zipɔra chen nyɛ un o ya haan. 

22Haan ti awa Mosis fun nyɛn hali o wa kpak lo a lul nibabichɛla, saha ti nanɛ Mosis 

fun lisi o bambi ni, "Mu ya nibin hɔɔrrɛ ali pulim nɔ ni, adaha mu zi du be ti sɔnu 

Gɛsɔm.” 

23Bunsa alɛ gantɛl ni, Ijipt tima koora ti fun wa siu, di Israɛl tima ta ha vɛɛna fɔuliu di 

ba nyɛn yosa nisa nɛɛ aa daŋni suŋi. Ba fɔula ti fun muksi Koosa. 

24O funɛ nu ba fɔuli ti, o funɛ lisi vɔu naa o wa Abraham awa Aizik awa Jekɔb fun 

kpak wa dɔŋ ni chenu. 

25O funɛ na chenani Israɛl tima ta fun ya yosa Ijipt tima wati chen, chen fun muksi un 

kinkan. 

ƐZƆDƆS 3 

1Wuzu digirɛ Mosis fun gbaŋ o hila Jɛtro naa funɛ ya Koosa dama kɔkɔɔr chen sela. 

Hali a fun la gaasi nyaabaan ni. A fun la tel Sanai bi naa Koosa fun yisi a nyɛ o titi ni, 

ka o vɛ kpak doŋa chen, domi doonee Koosa fun kpa o chiksɛsa ta a nyɛ ba. 

2Doonee Koosa malaika fun sɛm sɛma o wati ali din bar diili ni. Mosis funɛ nau ka 

din laŋi kɔha, amaa kɔha ti waa funɛ di din. 

3O fun lisi o bambi ni, "Nan nɔ ha ya wu falirɛ mu wati. Din di kɔsa ka kɔsa ta vɛɛ di 

din. Mu zi tur la dugliu a na.” 



89 

 

© 1999,  Wycliffe Bible Translators, Inc. 
 

 
 

 

4Saha naa Koosa fun na ka Mosis wa dugli dooni, o fun yir un ali kɔha ti banbaan ni a 

ŋɔ, "Mosis, Mosis." O fun ŋɔ, "Kina, min.” 

5Koosa fun jɛrigi a ŋɔ un, "Ta bu wa tur wa i suwachak, foŋsi i natausa ta ali i bar 

chiŋi ti ni, domi doonani i chiŋi chen ya tɛɛnɛ naa Koosa fun yisi a nyɛ o titi ni chene. 

6Min ya i nawaalsa Abraham, Aizik awa Jekɔb Koosa ti." Mosis funɛ nu taa ti a wa 

peti, o funɛ fɔu o seu, domi hansuraa funɛ kpak un a wa o nyini Koosa see ni. 

7Doonee ya Kunyana Koosa fun ŋɔ un, "Mu na chenani Ijipt tima taa namsi mu nara 

tau. Mu nu chenani baa wiiu di mu fosi ba ali yosa nisa ni. Mu zim ba namsi ti 

magwa, 

8chendaha mu wa di mu wa fosi ba ali Ijipt tima taa nisi ni, kaa yisi ba ali Ijipt pulim 

ni aa la pulim naa kpak tɛɛnɛ, kaa vɛɛn kpak nuil awa tuun chen. Pulim naa ni Kenan 

tima, Hita tima, Amɔr tima, Peris tima, Hif tima awa Jebus tima nyɛn chen. 

9Mu sir nu mu walɛ taa wilau kaa vɛɛn na chenani Ijipt tima taa muksi ba kinkan. 

10Adaha mu ka tum hinnu ii la Ijipt tima koora ti wati, a la ŋɔ un di mu ŋɔ di o nyɛ hin 

nyinbaan i kpa mu walɛ ta ali o pulim ti ni.” 

11Doonee Mosis fun ŋɔ Koosa ni, "Anti kan ya min awa mu la Fɛɛro wati a la yisi 

Israɛl tima ali Ijipt pulim ni? Yɛrɛ mu kaa ya a nyaŋi chen?” 

12Koosa fun ŋɔ un, "Mu zi tiŋ i gantɛlu. I ka wa kpa nar taa ali Ijipt pulim ni a peti, i 

kɔɔri kɔɔra a nyɛ min ali bi nɔ nyuha ni. Chen laa zi biksi min, di mu sir tum hinnu.” 

13Amaa Mosis funɛ ŋɔu, "Mu wa la Israɛl tima taa wati kaa la sɛm di, ba nawaalsa 

Koosa ti tum min ba wati, baa zi pɛɛsi minnu di o sɔn ya baŋa? Ba wa pɛɛsi min chen, 

yɛrɛ mu kaa ŋɔ ba?” 

14Koosa fun ŋɔ un, "Ba wa pɛɛsi hin mu sɔn, i ŋɔ di mu sɔn ya, 'Min ya naa mu ya.' La 

ŋɔ nar taa ni, di naa baa yir 'Minnɛ' chen, tum hin ba wati.” 

15Koosa fun vɛɛn ŋɔ Mosis ni, "Sɛm Israɛl tima ta ni di min ya ba Kunyana Koosa, di 

min naa ya ba nawaalsa, Abraham, Aizik awa Jekɔb Koosa chen tum hin ba wati. Mu 

sɔn chen hali saha naa vɛ kpak bɔ, chene zɔɔnɔ bɔnɛ nibinsa vɛɛn kaa waa yir min.” 

16Koosa fun vɛɛn ŋɔ Mosis ni, "Kila a la lagmi Israɛl pulim nihɛɛta a sɛm ba di min, 

naa ya ba Kunyan Koosa a ya ba nawaalsa Abraham, Aizik awa Jekɔb Koosa chen wa 

i wati a wa piili hin chenani mu na ka Ijipt tima ta namsi ba. 

17Adaha mu vɔu vɔurɛ di mu yisi ba ali Ijipt pulim ni, a kpa ba a la pulim weri, domi 

baa namsi bau kinkan. Pulim naa mu kaa kpa ba a la chen ya Kenan tima, Hita tima, 

Amɔr tima, Peris tima, Hif tima awa Jebus tima pulimnɛ. 

18"Mu walɛ Israɛl tima zi cheŋi diŋsau a nu chenani i kaa sɛm ba maga kaa te ka ba 

nihɛɛti maga saksi ma la ŋɔ Ijipt tima koora ni di ya Kunyana Koosa naa ya Ju tima 

Koosa chen kpa o titi a biksi ya. Adaha lalaknɔ, nyɛ yaa nyinbaan, ya val wuzu butora 

a la nyaabaan ti a la kɔɔri kɔɔra a nyɛ ya Kunyana Koosa naa ya ma Koosa chen ni. 

19Mu piin zimu di ma vɛ muksi Ijipt tima koora ti, o waa zi nyɛ ma nyinbaan ma tum 

chen, 

20amaa mu gbaan zi biksi mu yikou a du Ijipt tima koora ti ni, a nyɛ sibir tagin chel o 

pulim ti ni, chen ni o zi nyɛ ma nyinbaanu ma li o pulim ti ni. 

21"Mu zi nyɛ Ijipt tima ta ki nyɛ hin jirimau, chen ni ka mu walɛ ta wa li pulim ti ni, 

ba waa zi la wa nin hulɛ. 

22Israɛl tima nihaana maga zi la ba dɔŋtima Ijipt tima nihaana nawara wa baa lagmi a 

nyɛn dam bɛgim niu, a la dɛu gar awa salma awa anzunfa. Israɛl tima ta zi wa ya 

chenu a pa Ijipt tima dɛɛsi ti magkpaa a laari ba bisa a kaali ba pulim." 

ƐZƆDƆS 4 

1Koosa funɛ sɛm Mosis ni a peti, Mosis funɛ ŋɔu, "Ka mu la sɛm Israɛl tima ta ni, ka 

ba vɛ di ba waa zi nu chenani mu kaa sɛm ba chen. Hali ba waa sɛm wudigi mu wati, 

yɛrɛ mu kaa sɛm?” 

2Doonee ya Kunyan Koosa ti fun pɛɛsi un, "Baŋnɛ i kpak i nin ni nan?" O fun ŋɔ, 

"Daŋkpallɛ.” 

3Koosa fun ŋɔ un, "Kpa yo a dau tɛɛnɛ ni." Saha naa Mosis fun kpa daa ti a yo dau 

tɛɛnɛ ni a peti, o funɛ burigi dumnɛ, o fun chɔ la li kaa ka kin ti. 

4Ya Kunyan Koosa fun vɛɛn ŋɔ Mosis ni, "Kila a la zer dum ti munzuha a tɛ." O fun 

bur kaali a la kpak dum ti munzuha a zer a tɛ, o fun bu burigi daŋkpala. 

5Doonee ya Kunyan Koosa fun ŋɔ un, "I wa la Israɛl tima ta wati ka ba see vɛ su hin, i 

ya chen a biksi ba, ba zim di ba nawaalsa Abraham, Aizik awa Jekɔb Koosa ti nyɛn i 

wati.” 

6A gantɛl ni ya Kunyan Koosa fun bu sɛm sɛma ali Mosis wati a ŋɔ, "Kpa i nin ti a du 

takta ti tuha." Mosis fun nu Koosa sɛm ta a kpa o nin ti a du takta ti tuha, o wa yisi o 

nin ti di chɔmunsa yagsi nin ti magwa. 

7Doonee o fun bu ŋɔ un, "Vɛɛn kpa i nin ti a du i takta tuha." O fun vɛɛn kpa a du, o 

wa yisi o nin ti a li takta ti tuha di o vɛɛn kpak alaafɛu a chi o bar magkpaa. 

8Chen gantɛl ni, ya Kunyan Koosa fun ŋɔ Mosis ni, "Saha naa i wa la Israɛl tima ta 

wati ka ba see vɛ su hin i te ya chenani mu piin biksi hin chen, ba see vɛɛn vɛ su hin i 

vɛɛn ya kinkina gbaari bulɛ tiina chen. 

9I ka tum alaazibu tuma naa maga ka ba see ha vɛɛn vɛ su hin, kpa gbaŋa a zɔk nii ali 

Naal mɔɔga ti ni a buti ta tɛɛnɛ ni, chen ni nii ti zi burigi chɛlu.” 

10A maga yɔri, Mosis funɛ ŋɔ Koosa niu, "Aayi, mu Kunyana, ta tum min, domi mu 

waa koti aa sɛm sɛma kinkan. Saha naa i piili aa sɛm sɛma mu wati chen hali wa 

zinan, mu ha wa chi i tumtumna, domi mu waa koti aa sɛm lalaka kaa vɛɛnaa bur 

gantɛl ali mu wɛ maga ni.” 

11Doonee ya Kunyana Koosa fun pɛɛsi un, "Ka anti kpa nɔɔ aa nyɛ nibine ni? Anti 

nyɛ nibine diŋsa gbiti ka vɛɛ sɛmsɛma? Anti nyɛ nibine koti aa na wa o see ni, kaa 

vɛɛnaa nyulumi? Min, naa ya ma Koosa chen laa tum a maga. 

12Adaha lalaknɔ, nu mu tumi ti kaa kila doonani mu tum hin chen. Min kaa biksi hin 

sɛmsɛma nawara i kaa sɛm.” 

13Mosis see ha wa vɛɛn su, o fun ŋɔ, "Aayi, mu faaŋa mu Kunyan Koosa, tum nandigi 

kaa gil min.” 

14Saha tirɛ ya Kunyan Koosa paan fun si kinkan a du Mosis ni o fun ŋɔ, "I maan 

Aarɔn naa ya Livai zɔɔnɔ chen nyɛnu aa zi koti a sɛm sɛma kinkan, hali o wau di o wa 

chem hin wa tusɔɔn ni. 

15I wa la di i sɛm, i zi koti sɛm a nyɛ unnu o ka sɛm a nyɛ nara taa ni. Mu zi suŋi ma 

magau ma koti a zim sɛma kinkan. 

16Aarɔn kaa ya i sɛm ni sɛmi ali nara taa tuha ni, ka i ka sɛm aa nyɛ un a chi Koosa. 

17Zer daŋkpal nɔ kila, ma zi la kpa unnu aa tum alaazibu tuma ali nara wati.” 

18Koosa funɛ sɛm Mosis a peti chen gantɛl ni, o funɛ bur kaali o hila Jɛtro watiu a la 

ŋɔ un, "Mu faaŋa nyɛ mu bur la mu walɛ wati ali Ijipt pulim ni, a la na a nee ba nyɛn 

wa alaafɛ niu." Jɛtro fun la nɔɔni, a ta un nyinbaan ni o fun kaali. 

19Mosis ka funɛ piin nyɛn Midian pulim nɛɛ ka ya Kunyan Koosa fun ŋɔ un, "Bur kila 

Ijipt pulim, domi ba nawara funɛ daŋni ba kpu hin chen magkpaa zi situ.” 

20Doonee o fun si a kpa o haan awa o bisa a kansi kakum daha ni, a fun zer daŋkpal 

naa Koosa fun kpa a nyɛ un chen a kaali Ijipt pulim. 

21Ya Kunyana Koosa fun bu ŋɔ un, "Lalaknɔ i zi bur aa la Ijipt pulim nan, i la tel i har 

kaa tum alaazibu tuma nawara mu biksi hin chen, amaa mu zi nyɛ Ijipt tima koora ti 

bambi kpoku, o vɛ di Israɛl tima ta wa zi li o pulim ni. 

22Chen wa ya, i ŋɔ un di min, naa ya ma Koosa chen ŋɔ di Israɛl ya mu be hɛɛrɛ. 

23Adaha mu ŋɔ unnu di o nyɛ mu be ti kila o pulim, chen ni o zi koti ki jɛɛmi minnu. 

O vɛɛ, mu kaa kpu ma nibabichɛl hɛɛti magawa.” 

24Ya Kunyan Koosa funɛ la pu Mosis ali Ijipt tima nyinbaan doonani ba yaa fun la 

baŋsi lɛwa a kani, a funɛ daŋni ba kpu Mosis chen. 

25Doonee o haan Zipɔra fun zer bunkol diili a teŋ o nibabichɛl digi tila, a fun ya chɛl a 

lak Mosis naninsa, kaa fun ŋɔ Mosis ni, "Teŋsi nyinbaan ni, i ya mu baallɛ a li chɛl nɔ 

ni." Chendaha, Koosa fun gil Mosis o nyɛn wa o miisa ni. 

27Chen saha ti di Koosa ka funɛ piin ŋɔ Mosis maan Aarɔn ni nanɛ, "Kila nyaabaan ti 

a la chem Mosis." Doonee o fun kaali bɛ nawara ba fun ŋɔ di a du kasi chen tuha di o 

la chem Mosis. O funɛ la chem un o funɛ chɔ lau a la kpa nin a du o nin ni, kaa zaami 

un. 

28Doonee Mosis fun ŋɔ Aarɔn ni chenani maga Koosa fun sɛm un, saha naa o fun ŋɔ 

di o bur kila Ijipt pulim chen, a fun vɛɛn ŋɔ un a alaazibu wɛ nawara Koosa fun biksi 

un di o tum. 

29Mosis awa Aarɔn fun kaali Ijipt pulim a la lagmi Israɛl tima nihɛɛta taa maga bar 

bɛgim ni, 

30ka Aarɔn fun ŋɔ ba chenani maga Koosa sɛm Mosis ni, a zi fun kpa daŋkpala naa 

Koosa fun kpa a nyɛ Mosis ni chen a tum alaazibu tuma a biksi ba. 

31Ba funɛ na chenani Koosa na ba namsi awa fɔula chen, ba see funɛ su Mosis 

alaazibu wɛ tau ka piili aa jɛɛmi Koosa. 

ƐZƆDƆS 5 

1Mosis awa Aarɔn funɛ gil Israɛl tima tau kaa kaali Ijipt tima koora wati a la ŋɔ un, 

"Ya Kunyana Koosa naa ya Israɛl tima Koosa chen ŋɔ nanɛ, 'Nyɛ mu walɛ taa kila ba 

pulim, chen ni ka ba la li nyaabaan ti, baa zi zɔ zɔɔsau a nyɛ mu sɔn ti wa jirima.' “ 

2Koora ti fun ŋɔ, "Anti ya ma Koosa ti? Baŋaa kaa nyɛ mu nu o nɔɔ a nyɛ Israɛl tima 

ta ki li mu pulim ni. Mu wa zim ma kunyana ti. Chendaha mu waa zi nyɛ nara taa li 

mu pulim ni.” 

3Mosis awa Aarɔn fun ŋɔ, "Ju tima Koosa ti kpa o titi a biksi ya. Adaha nyɛ yaa 

nyinbaan ya val wuzu butor val a la tel nyaabaan ti, chen ni yaa zi kɔɔri kɔɔra a nyɛ ya 

Koosa ti niu. Ya vɛ ya chen, o zi kpa laal koo wichɔtau a du ya ni a kpu ya.” 

4Doonee koora ti fun ŋɔ Mosis awa Aarɔn ni, "Ma zii daŋni nara taa gil tuma anawara 

baa tum bar nɔ nan a tau kaa kila kaa? Ma nyɛ baa tum ba yosi tuma. 

5Lalaknɔ ma Israɛl tima naa zi iiu a kaali Ijipt tima taa chen daha, ma zi wara daŋni 

maa tum tuma.” 

6Chen wuzu ti koora ti funɛ vɛɛn tɛsi Ijipt tima ba nawara laa il yosa awa Israɛl tima 

tumtumsa nihɛɛta tau. 

7Nanɛ o fun bu ŋɔ, "Ma ta buu nyɛ Israɛl tima taa wa mɔɔga hɛchɛ ti ba kpaa buti 

birchisisa ma nyɛ ba titi yaa ki dɛu a, 

8amaa ma ha vɛɛn nyɛ baa buti birchisisa ta chenani ba fun piin aa buti chem, domi o 

chi ba wa bu na tuma aa tum, chendaha baa muksi min di baa la ba pulimnɛ chen. 

9Ma nyɛ Israɛl tima ta ki tum tum kpoka wa sisɛɛm ni, chen ni ba waa zi buu nu 

nusunsa.” 

10Doonee yosa ni illɛ ta awa Israɛl tima tumtumsa nihɛɛta ta fun li ŋɔ Israɛl tima taa 

ni, "Koor ti ŋɔ di o waa zi bu nyɛ Ijipt tima ta chuŋi hɛchɛ a nyɛ ma. 

11O ŋɔ di ma titi yaa laa chuŋi hɛɛra ta kaa vɛɛn ki buti birchisisa ta a chi chenani ma 

yaa fun vɛɛnaa buti chen.” 

12Chendaha Israɛl tima ta yaa fun gba Ijipt pulim magwa aa dɛu hɛchɛ di ba buti 

birchisisa. 

13Ijipt tima yosa ni illɛ taa yaa funɛ muksi Israɛl tima tau di baa buti birchisi sa ta a 

chi chenani ba yaa fun vɛɛnaa buti chen. 

14Ba funɛ tuk Israɛl tima nihɛɛta tau kaa laa pɛɛsi ba, "Yɛrɛ ma vɛ di ma wara buti 

birchisisa ta a chi chenani ma fun piin aa buti chen?” 

15Doonee Israɛl tima ta fun la Ijipt tima koora ti wati a la ŋɔ un, "Ya koora, yɛrɛ ii ya 

yaa nan? 

16Lalaknɔ ma wa bura nyɛ ya hɛchɛ, amaa ma ka vɛɛn vɛu di yaa buti birchisisa ta. 

Hali lalaknɔ baa tuksi yau. Hin ka nyɛ baa ya chen.” 

17Koora ti fun ŋɔ un, "Zanyɛrka kpak ma, ma wara daŋni tum tumi, chen daha ma ŋɔ 

di mu nyɛ maa nyinbaan ma la ma pulim a la kɔɔri kɔɔra a nyɛ ma Koosa ti ni chen. 

18Adaha ma sii la, a vɛɛn laa buti birchisisa ta awa ma titi hɛchɛ ni a chi chenani ma 

fun piin aa buti chen.” 

19Israɛl tima nihɛɛta ta funɛ nu chenani koor ti ŋɔ di ba vɛɛn laa buti birchisisa ta 

chen, ba funɛ zim di ba nyɛn wumukse niu. 

20Ba funɛ li koora ti wati aa la dama, ba funɛ chem Mosis awa Aarɔnnɛ ali nyinbaan 

ni, 

21a fun ŋɔ ba, "Ya Kunyana Koosa ti na chenani ma ya chennu, chendaha o zi lɛrigi 

ma diŋsau wa chenani ma nyɛ koora ti awa o nihɛɛta ta ya chen. Ma waa nyɛ ba 

nyinbaan di baa kpu ya.” 

22Doonee Mosis fun burigi a pɛɛsi ya Kunyan Koosa, "Mu Kunyana, yɛrɛ ii namsi i 

nibinsa ta chen? Baŋ daha i tum min bar nɔ nan? 

23Mu funɛ kur la Ijipt tima koor ti wati a la sɛm un sɛma chen maga di o vɛɛn kuraa 

namsi i walɛ tau, i ka wa ya wudigi aa suŋi ba." 

ƐZƆDƆS 6 

1Mosis funɛ sɛm chen a wa peti, Koosa fun ŋɔ un, "Lalaknɔ i si zi na chenani mu kaa 

tum alaazibu tumau a biksi koora ti. Muu zi muksi unnu, o nyɛ mu walɛ ta kila ba 

pulim, chen ni o zi zim di mu kpak yikou.” 

2Koosa fun yir Mosis a ŋɔ un, "Min ya ma Kunyana Koosa ti. 

3Min funɛ kpa mu titi a biksi Abraham, Aizik awa Jekɔb di mu ya Koosa zenzenne, 

amaa mu waa fun kpa mu sɔn naa du kasi chen a biksi ba. 

4Mu wa ba funɛ vɛɛn vɔu vɔuwa di mu zi nyɛ ba Kenan pulim tiu ba nyɛn. Pulim naa 

ni ba fun ya hɔɔra a nyɛn chen. 



94 

 

© 1999,  Wycliffe Bible Translators, Inc. 
 

 
 

 

5Adaha lalaknɔ, mu nu Israɛl tima ta fɔuli tiu, di ba ya yosi wa ali Ijipt pulim ni, mu 

kaa lisi mu wa ba vɔuwa tiu. 

6Kila ba wati i la sɛm ba di mu ŋɔ di, 'Min ya ba Koosa ti, mu zi fosi bau ali Israɛl 

tima ta nisa ni ka ba ta bu ya yosa. Muu zi kpa sibir taginu a tu wa ba ni kaa fosi ma 

ali ba nisa ni. 

7Muu zi kpa ma a burigi mu walɛu, a ya ma Koosa, saha ti ma zi wa zimu di min ya 

ma Koosa ti saha naa mu yisi ma ali Ijipt tima nisa ni chen. 

8Min naa ya ma Koosa chen daŋni mu ŋɔ mau di muu zi kpa mau a la kansi tɛɛnɛ naa 

ni mu fun vɔu vɔuwa di mu zi kpa a nyɛ ma nawaalsa Abraham, Jekɔb awa Aizik ni 

chenu.' “ 

9Mosis funɛ la sɛm Israɛl tima ta wa nan sɛmsɛm nɔ magwa, amaa ba funɛ kpa ba a 

burigi yosau aa namsi ba ali Ijipt pulim ni, chendaha ba tusa funɛ chɔku ba vɛ koti aa 

nu wuti maga. 

10Doonee Koosa fun ŋɔ Mosis ni, 

11"Kila a la ŋɔ Ijipt tima koora ti di mu ŋɔ di o nyɛ Israɛl tima ta li o pulim ti ni aa la 

ba pulim.” 

12Mosis fun ŋɔ un, "Israɛl tima titi vɛu di ba waa zi nu mu sɛma. Ka yɛrɛ koora ti waa 

zi kaa nu mu sɛma? Mu ka waa koti aa sɛm sɛma nɛnɛ.” 

13Doonee Koosa fun tɛsi Mosis awa Aarɔn a ŋɔ ba, "Maa la a la ŋɔ Israɛl tima ta awa 

Ijipt tima koora ti ni di mu ŋɔ di ma te ba suwachak a kpa ba a li Ijipt pulim ni aa la ba 

pulim.” 

14Jekɔb be hɛɛ naa ba funɛ yir Rubɛn chen bisa sɔna funɛ nɛɛnɛ: Hanɔk, Palu, Hɛzrɔn 

awa Kami. Ba niisisa funɛ ya zɔɔnɔsa anawara funɛ di ba sɔna ta chen maga. 

15Simiɔn bisa funɛ ya nar banɔrawa. Ba sɔna funɛ ya Jɛmuɛl, Jamin, Ohad, Jakin, 

Zoha awa Sawul naa funɛ ya Kenan tima haan be chen. Ba niisisa ka funɛ ya zɔɔnɔsa 

anawara funɛ si di ba sɔna ta chen maga. 

16Livai nibabichɛsa ka funɛ ya nar batorwa. Ba sɔna funɛ ya Gɛsɔn, Kohaf awa 

Mɛrari. Ba niisisa funɛ ya banawara funɛ si a di ba sɔna ta chen maga. Livai funɛ nyɛn 

tɛɛnɛ nɔ ni bun kɔkwa di fumtora daanɔpɛwa. 

17Gɛsɔn nibabichɛsa funɛ ya nara balɛwa. Ba sɔna funɛ ya Libni awa Simei. Ba funɛ 

kpak niisisi kinkannɛ. 

18Kohaf nibabichɛsa funɛ ya nara banaasiwa. Ba sɔna funɛ ya Amram, Iza, Hɛbrɔn 

awa Uziɛl. O ka funɛ nyɛn tɛɛnɛ nɔ ni bun kɔkwa di fumtora daatorawa. 

19Mɛrari nibabichɛsa sɔna funɛ nɛɛnɛ: Mali awa Musi. Livai zɔɔnɔ awa o niisisa funɛ 

chen. 

20Amram funɛ kpa Livai nyana butowe naa ba funɛ yir Josɛbɛd chene. O fun lul 

Mosis awa Aarɔn. Amram funɛ nyɛn tɛɛnɛ nɔ ni bun kɔkwa di fumtor daanɔpɛwa. 

21Iza funɛ lul nibabichɛsa nara batorwa. Ba sɔna funɛ ya Kɔra, Nɛfɛg awa Zikri. 

22Uziɛl gbaan funɛ lul nibabichɛsa nar batorwa. Ba sɔna funɛ ya Misaɛl, Ɛlzafan awa 

Sitri. 

23Aarɔn haan funɛ ya Aminadab be naa ba funɛ yir Elisɛba kaa vɛɛn ya Nasɔn towe 

chen. O bisa funɛ ya Nadab, Abihu, Ɛleeza awa Itama. 

24Kɔra bisa sɔna funɛ ya Asi, Ɛlkana awa Abiasaf. Ba niisisa funɛ ya Kɔra zɔɔnɔ naa 

ba fun purigi bulɛ chen. 

25Aarɔn be Ɛleeza funɛ kpa Putiɛl bere, o fun lul be baa yir Finihas. Livai zɔɔnɔ ti 

nihɛɛta funɛ chen. 

26Koosa funɛ ŋɔ Mosis awa Aarɔn ni nanɛ, "Ma te suwachak a kpa Israɛl tima ta ali 

Ijipt pulim ni aa la ba pulim.” 

27Ba ka funɛ ŋɔ Ijipt tima koor ti ni, di o yisi Israɛl tima ta a li o pulim ni. 

28Wuzu digirɛ ya Kunyan Koosa fun wa sɛm sɛma Mosis wati ali Ijipt pulim ni a ŋɔ, 

29"Ŋɔ Ijipt tima koora Fɛɛro ni chenani magkpaa mu sɛm hin chen, kaa vɛɛn ŋɔ un di 

min ya nar magkpaa Kunyana.” 

30Amaa Mosis funɛ ŋɔ ya Kunyan Koosa ni nanɛ, "Mu waa koti aa sɛm sɛma lalaka, 

ka yɛrɛ mu kaa ya a sɛm Fɛɛro ni o nu mu sɛma?" 

ƐZƆDƆS 7 

1Doonee Koosa fun ŋɔ Mosis ni, "Mu kaa nyɛ i chi Koosarɛ ali Fɛɛro wati, ka i maana 

Aarɔn ka ya i sɛma ni sɛmi a chi Koosa witiina. 

2Ŋɔ Aarɔn ni di mu ŋɔ di o sɛm kankoora ti ni di o nyɛ Israɛl tima ta ki li Ijipt pulim ti 

ni, 

3Amaa mu piin kaa nyɛ koora ti bambi kpoku o vɛ di o waa zi nu ma sɛma. Hali wɛ 

kinkan zi waa yau Ijipt pulim ni ali mu yiko ni, amaa o waa zi chɛrigi. 

4Chen ka wa ya, mu zi wa lɛrigi Ijipt tima ta diŋsau kaa nyɛ mu walɛ ta kila ba pulim. 

5Doonee Ijipt tima ta zi wa zim di min ya nar magkpaa Kunyana. Muu zi vɛɛn wa tɛ 

baa ninu, kaa yisi mu walɛ ta ali Ijipt pulim ti ni.” 

6Mosis awa Aarɔn fun tum chenani maga Koosa ŋɔ ba di ba tum chen. 

7Saha naa ba fun laa sɛm koora nɔ wa nan sɛma naa chen di Mosis funɛ ya bun 

fumŋmɛnaasirɛ, ka Aarɔn ka ya bun fumŋmɛnaasa daatora. 

8Nanɛ Koosa fun ŋɔ Mosis awa Aarɔn ni, 

9"Ma wa la koora ti wati ka o daŋni ma tum alaazibu tuma a biksi di ma ya Koosa 

nibinsiwa, i ŋɔ Aarɔn ni di o kpa o daŋkpal ti a yo dau tɛɛnɛ ni ali koor ti suwachak ni, 

chen ni o zi burigi dumu.” 

10Mosis awa Aarɔn fun la li koora ti wati a tum chenani magkpaa Koosa fun biksi ba 

chen. Ba funɛ la li dooni Aarɔn funɛ kpa o daŋkpala tiu a yo dau koora ti awa o 

nihɛɛta ta suwachak ni, daŋkpala ti fun burigi dum. 

11Doonee koora ti fun yir o zimzimsa awa o lure tima, ba gbaan fun wa tum chen. 

12Ba funɛ kpa ba daŋkpalsau a yo dau tɛɛnɛ ni a maga fun burigi duma, amaa Aarɔn 

daŋkpala ti funɛ lisi ba kina tau. 

13Koora ti bambi ha funɛ vɛɛn kur kpoku a chi chenani Koosa fun piin ŋɔ di o zi nyɛ o 

bambi kpoku o ta nu Mosis awa Aarɔn sɛma chen. 

14Wuzu digirɛ Koosa fun ŋɔ Mosis ni, "Koora ti bambi kpoku hali o vɛ, di Israɛl tima 

ta ta liili. 

15Adaha chɛ si chɔɔsa a la pu un ali mɔɔg naa baa yir Naal chen ni, awa i daŋkpal naa 

i yaa kpa yo a dau o burigi dum chen ni. 

16O wa pu hin pol ti ni i ŋɔ un nan, 'Koosa naa ya Ju tima Koosa chen tum min i wati 

di mu ŋɔ hin, di i nyɛ o walɛ ta kila ba pulim, chen ni ba la li nyaabaan ti baa zi jɛɛmi 

unnu. Amaa see lalaknɔ wa i zii zi nu mu nɔ. 

17Lalaknɔ, koora, Koosa ti ŋɔ di o tum nɛɛ i zii zim naa ya un. Adaha mu kaa kpa 

daŋkpala nɔ wa a chaŋ nii nɔ o magkpaa burigi chɛl. 

18Nyinsa nawara nyɛn nii ti ni chen maga zi sitiu ka nii ti ki sɔɔri pɔn, chen ni Ijipt 

tima taa waa ki bu nyɔ un.' “ 

19Nanɛ Koosa ka fun ŋɔ Mosis ni di o ŋɔ Aarɔn ni, "Ŋɔ Aarɔn ni di o zer o daŋkpala ti 

aa gba Ijipt pola magkpaa hali a wa bugilsa awa guugsa maga, chen ni niiti ta maga zi 

burigi chɛlu, hali ba tɔka nawara ya daasa awa bunkola ni.” 

20Doonee Mosis awa Aarɔn fun tum chenani magkpaa Koosa fun biksi ba chen. Aarɔn 

funɛ zer o daŋkpala tiu a chaŋ Naal mɔɔga ti, o maga fun burigi chɛl. 

21Nii ti nyinsa funɛ siti a magawa, chendaha o fun kpak sɔɔra kinkan hali nandigi vɛ 

koti aa nyɔ o nii. Ijipt maga funɛ suu wa chɛl ni. 

22Fɛɛro lurɛ tima ta funɛ kpa ba lureu a tum chenani magkpaa Mosis awa Aarɔn fun 

tum chen. Chendaha koora ti bambi ha funɛ vɛɛn kpoku a chi chenani Koosa fun piin 

sɛm chen. O fun vɛ di o waa zi nu Mosis awa Aarɔn sɛma. 

23O funɛ burigiu aa la o dama a chi Mosis awa Aarɔn wa piin ya nibinsa. 

24Chenani Mosis awa Aarɔn fun ya, chendaha Ijipt tima ta maga funɛ nyɛn nii nɔɔsi ta 

nɛɛ aa hur bugilsa, domi ba waa fun bu koti aa nyɔ ba pol zen ti nii. 

25Koosa funɛ ya nii ti chen, ka wuzu bunɔpɛ wa gali. 

ƐZƆDƆS 8 

1Chen gantɛl ni, Koosa fun ŋɔ Mosis ni, "Kila a la ŋɔ Ijipt tima koora ti ni di mu waa 

naa ya nara maga Kunyana chen ŋɔ nanɛ, 'Nyɛ mu walɛ Israɛl tima ta kila ba pulim. 

2I vɛɛ mu zi kpa sampɔtau a wa su i pulim ti ma daŋni ba vali ku. 

3Sampɔta ta zi wa su Naal mɔɔga tiu hali a daŋni bar nyɛni a ku ka bɔnɛ li a wa nyɛn i 

dama ni awa i dɛ chɔɔli ni, bɔnɛ zi wa zu i ki chɔɔlɛ niu bɔnɛ zu i bol nihɛɛta ta damsa 

awa i walɛ maga damsa hali a bɔnɛ wa zu i tempilsa awa i tok tusa. 

4A zi wa za aa yagsi i wa i nihɛɛta ta magau.' “ 

5Koosa funɛ vɛɛn ŋɔ Mosis nanɛ, "Ŋɔ Aarɔn ni di o yaa la li mɔɔgsa awa pol wisa ta, 

o kpa o daŋkpal ti a chaŋ a a pɛksi bulɛ, kaa nyɛ sampɔta li a su Ijipt pulim.” 

6Chendaha Aarɔn yaa fun la li nii naa maga ni o yaa fun kpa o daa tiu a chaŋ nii ti ka 

sampɔta li a wa su pulim ti. 

7Koora ti lure tima ta gbaan yaa fun ya ba lure yaaliu a nyɛ sampɔta wa su pulim ti. 

8Saha tirɛ koora ti fun yir Mosis awa Aarɔn a ŋɔ ba, "Ma sumi Koosa ti o nyɛ sampɔta 

naa kaali kaa ka tɛɛnɛ nɔ, chen ni mu zi nyɛ ma walɛ taa la ba pulimu a la jɛɛmi ba 

Koosa ti.” 

9Doonee Mosis fun ŋɔ un, "Mu zi kpak tusɔɔnau wa mu sumi Koosa a nyɛ hin, amaa 

kur biksi min a wuzu naa i daŋni mu sumi nan wusisum nɔ a nyɛ hin. Mu kaa sumi a 

nyɛ i nihɛɛta awa i walɛ maga niu. Wusisum ti gantɛl ni, i si waa zi bu na sampɔta see 

Naal mɔɔga ti ni.” 

10Doonee koora ti fun ŋɔ un, "Chɛ wuzu nɔ i chɛ sumi wusisuma a nyɛ min." Mosis ka 

fun ŋɔ un, "Mu kaa zi tum chenani i ŋɔ min di mu tum chenu i zim di koosa digi wa 

bu to a chi ya Kunyana naa ya ya Koosa chen. 

11I wa i bol nihɛɛta awa i walɛ maga see waa zi bu na sampɔta wusisum ti gantɛl ni 

see Naal mɔɔga ti ni.” 

12Mosis awa Aarɔn fun gil koora ti kaa tur a li gantɛl, Mosis zi fun li sumi Koosa a 

nyɛ un di sampɔta ta kaali kaa ka un. 

13Koosa fun nu o wusisum ti, a kpu sampɔta ta maga ali Ijipt pulim ti maga ni. 

14Ijipt tima ta fun pa a a saŋi puk puka hali tɛɛnɛ maga fun ya nyɛsi. 

15Saha naa koora ti fun bu na di sampɔta ta kaalu chen, o funɛ bu vɛ Mosis ma nɔu tiu 

di o waa zi nyɛ Israɛl tima ta li o pulim ni, a chi chenani Koosa fun piin sɛm chen. 

16Koosa funɛ ŋɔ Mosis ni nanɛ, "Ŋɔ Aarɔn ni di o kpa o daŋkpala ti a chaŋ tɛɛnɛ, chen 

ni Ijipt pulim awa o kina magkpaa zi burigi kinawara baa yir basaŋsa chenu.” 

17Doonee Aarɔn fun kpa daŋkpala ti a chaŋ tɛɛnɛ hɛɛra ta fun burigi kinawara baa yir 

bazaŋsa chen a su Ijipt pulim, a mil nibinsa awa sela maga. 

18Koora ti lure tima ta funɛ daŋni ba gbaan yir kina tau, amaa ba ka waa fun nyaŋi ka 

Koosa nyɛ a su Ijipt pulim maga. 



98 

 

© 1999,  Wycliffe Bible Translators, Inc. 
 

 
 

 

19Ba zi fun ŋɔ koor ti ni nan, "Nan wi nɔ wara Koosa ya un," amaa koora ti ha funɛ 

vɛɛn vɛu di o waa zi nu Mosis awa Aarɔn sɛma ta. Chenani Koosa fun tum chɛnyɛsa. 

20A gantɛl ni nanɛ Koosa fun ŋɔ Mosis ni, "Chɛ ka Ijipt tima koora ti chɛɛ la pol, i chɛ 

la pu un pol ti ni a ŋɔ un, 'Nyɛ mu walɛ ta kila ba pulim, chen ni baa zi la jɛɛmi 

minnu. 

21Mu ka kaa ŋɔ hinnu di i vɛɛ, mu zi kpa chɛnyɛsau a ta ali wa i nihɛɛta awa i walɛ taa 

maga ni. Ijipt tima damsa maga zi suu wa chɛnyɛsa ni, hali a mil tɛɛnɛ maga, 

22amaa mu nibinsa banawara nyɛn Gosɛn pulim ni chen wara, mu zi kok bau, chen ni 

chɛnyɛsa taa waa zi pu ba. Mu kaa ya chenne i zim di mu waa naa ya nara maga 

Kunyana chen tumu ali pulim nɔ ni. 

23Chɛrɛ nan alaazibu wi nɔ chɛ kaa ya. Mu ka chɛ kaa wɔligi mu walɛ taa ali i walɛ 

niu kaa tum chɛnyɛsa ta.' “ 

24Koosa funɛ tum chɛnyɛsa kinkannɛ a fun wa mil koora dama ti awa Ijipt tima taa 

damsa maga, chendaha Ijipt maga funɛ ya chɛnyɛsawa. 

25Saha tirɛ koora ti zi fun bu ŋɔ Mosis awa Aarɔn ni, "Maa la a la kɔɔri kɔɔra a nyɛ 

ma Koosa ti ni ali pulim nɔ ni.” 

26Doonee Mosis fun ŋɔ, "O wa deŋli wa nar ya chen, domi Ijipt tima ta tusa waa zi 

sɔɔni wa ya kɔɔrsa taa ni. Ya kpu sela naa ba vɛɛ diili ka ba na ya, baa zi yagsi yau wa 

bunkola ni. 

27Adaha o wer wa ya val a la nyaabaan tirɛ a la kɔɔri kɔɔra a nyɛ Koosa ni, domi 

chene Koosa fun piin biksi ya.” 

28Kankoor Fɛɛro ka fun ŋɔ Mosis ni, "Chen wara mu zi nyɛ ma la dooniu a la kɔɔri 

kɔɔra ti a nyɛ ma Koosa ti ni, amaa ma ta wa la bar booli, kaa vɛɛn wa sumi Koosa ti a 

nyɛ min.” 

29Mosis fun ŋɔ un, "Mu kur li bar nɔ mu zi sumi Koosau a nyɛ hin, chen ni chɛnyɛsa 

ta zi kaaliu kaa ka hin awa i nihɛɛta taa ni. Amaa ta bu wa mur ya, a vɛ nyɛ ya walɛ 

taa wa nyinbaan ba la kɔɔri chen kɔɔra ti a nyɛ ya kunyana ti ni.” 

30O funɛ li koora ti wati a wa peti, o funɛ sumi Koosau a nyɛ un. 

31O funɛ sumi Koosa ti a wa peti, Koosa ka funɛ nu o wusisuma tiu, a fun duŋni 

chɛnyɛsa ta maga kaa ka Ijipt tima ta maga. 

32Nan gantɛl ni maga yɔri, koora ti ha funɛ vɛɛn vɛu di Israɛl tima ta ta li o pulim ti ni. 

ƐZƆDƆS 9 

1Chen gantɛl ni, Koosa fun ŋɔ Mosis ni, "Kila Ijipt tima koor ti wati a la ŋɔ un di 

Koosa naa ya Ju tima Koosa chen ŋɔ nanɛ, 'Nyɛ mu walɛ Israɛl tima ta kila ba pulim, 

chen ni ba zi koti ki jɛɛmi minnu ali ba pulim ni. 

2I ka vɛɛn vɛ di ba ta laali, 

3mu zi lɛrigi i diŋnau a nyɛ sela wichɔɔta chel Ijipt tima sela maga ni, anawara ya 

zaagna, kakusa, nuhɛ, lakoomisa, piisisa awa buuna maga. 

4Mu zi wa tɔɔsi Israɛl tima ta selau, a ta kpa wichɔɔta ti a du a ni. 

5Mu waa naa ya nara maga Kunyana chen yisɛ chɛ wuzu nɔ wa di mu tum chen 

tumtuma ti.' “ 

6Chɔɔsa funɛ wa pusi, Koosa funɛ tum nan sibir nɔu, o wa chel Ijipt tima sela taa ni a 

fun siti a maga. 

7Koora ti funɛ pɛɛsiu a nu di Israɛl tima ta nandigi sela wa siu, amaa o ha funɛ vɛɛn 

vɛu di ba ta li o pulim ni. 

8Ya Kunyana Koosa fun bu ŋɔ Mosis awa Aarɔn ni, "Ma kpa nisa a zɔg tɔ a su ma 

nisa, chen ni Mosis la chiŋi koora ti suwachak ni a kpa un ta buudaha ni. 

9A zi burigi nyɛu a su Ijipt pulim maga, chen ni ka nyɛɛ ti yaa fun gbaŋsi naa maga, o 

bara maga ya ya chɔmunsiwa, a ya chɔɔra hali wa sela maga ni.” 

10Doonee ba fun zɔgsi tɔ ti awa chiŋi koora ti suwachak ni, kaa Mosis fun kpa tɔ ti a 

yo ta buudaha, o fun wa chesi nibinsa awa sela ni, a du ba chɔmunsa awa ki pukse. 

11Chɔmunsa ta funɛ yagsi koora ti lure tima tau, ba luku ba wa Mosis wati a wa na 

chenani o ya chen, 

12amaa ya Kunyan Koosa ha funɛ vɛɛn, digli koor ti bambiu a chi chenani o fun piin 

sɛm di Fɛɛro waa zi nu Mosis awa Aarɔn sɛma chen. 

13Chen gantɛl ni Koosa fun bu ŋɔ Mosis ni, "Chɛ chɔɔsa finini, chɛ la koora ti wati a 

la ŋɔ un di Koosa naa ya nara maga Kunyana, a ya Ju tima Koosa chen ŋɔ nanɛ, 'Nyɛ 

mu walɛ kila ba pulim, chen ni baa zi koti ki jɛɛmi minnu ali ba pulim ti ni. 

14Saha nɔ wara ka ma vɛ, mu wa kaa lɛrigi i walɛ awa i bol nihɛɛta ta duŋduŋ diŋsa, 

see mu lɛrigi i gbaan diŋna, i zim di nandigi wato tɛɛnɛ nɔ dama nɔ ni a kpak yiko a 

chi min. 

15Mu fa kaa du ma wichɔɔtisa wa mu nin nɔ ni, ma maga zi sitiu, 

16amaa mu laa daŋni mu biksi hin mu yiko chen daha mu nyɛ i nyɛn, chen ni i zi kpa 

mu sɔnu a mɔɔli bar maga ni ali tɛɛnɛ nɔ ni. 

17A mag yɔri, ka i vɛɛn vɛ di mu walɛ ta ta li i pulim nɔ ni. 

18Mu kaa ŋɔ hinnu di chɛ nan saha nɔ, mu chɛ kaa tum dobe zenzene nawara haa vɛ 

chesi Ijipt pulim ni hali wa tɛɛnɛ nɔ ni. 

19Adaha, ma gbaŋ ma ki nyine awa ma sela maga a du damsa ni, domi dobe ta wa chel 

nibine koo sel ni, ba maga zi sitiu.' “ 

20Koora ti bol nihɛɛta ta bɔnɛ funɛ ɔm hansurau a kpaksi ba yosa awa ba sela a du 

damsa ni. 

21Bɔnɛ waa fun kpa Koosa sɛmsɛma ti a ya wudigi kaa fun gil ba sela awa ba yosa a 

nyɛn damtilasi ni. 

22Doonee Koosa fun ŋɔ Mosis ni, "Zer i nin a tɛ buudaha ni, chen ni dobe zi chesiu ali 

Ijipt pulim ni a zi yagsi nibinsa awa sela kurgɛ maga a kpu.” 

23Mosis fun zer o nin awa o daŋkpal ti a tɛ buudaha ni, nasɛha fun van tɛsi ka dobe 

chesi, ka nasɛha ti nyiksi kinkan. 

24A wuzu ti funɛ wa tel dobe ta funɛ kuraa chesiu, ka pe zenzen ya ka nasɛha nyiksi 

ali luksi maga ni ali Israɛl pulim ni. Chen doon ha waa fun nii a chi a wuzu ti. 

25Chen dobe ta funɛ chesiu a yagsi dɛɛna awa nibinsa awa sela awa bugila a dau tɛɛnɛ 

ni, 

26amaa tɔha naa ba funɛ yir Gosɛn chen wara dobe taa waa fun chesi dooni. 

27Doonee koora ti fun yir Mosis awa Aarɔn a ŋɔ ba, "Lalaknɔ, mu zimu di Koosa 

kpak wuti kaali mu wa mu walɛ ta. 

28Adaha sumi Koosa ti a nyɛ min o nyɛ nasɛha ti awa dobe ta maga teŋ, chen ni mu zi 

nyɛ o walɛ ta li mu pulim nɔ niu.” 

29Mosis fun ŋɔ un, "Mu kur li tɔha nɔ ni, mu zi sumi Koosa tiu o nyɛ dobe ta wa 

nasɛha ti gil, chen ni i zi zimu di tɛɛnɛ nɔ ya Koosa kinnɛ, 

30amaa mu ha vɛɛn zimu di i wa i nihɛɛta ta ha wa vɛɛnaa ɔm Koosa.” 

31Ba ki parɛ fun chɔk, domi a funɛ biu a chɔk chen saha ti, 

32amaa ba sinkaafa ti waa fun chɔk, domi ba funɛ piin kum aau ka chen doon ti zi fun 

wa nii. 

33Mosis funɛ li koora ti watiu a kaali bar digi a la sumi Koosa, di o nyɛ nasɛha ti awa 

dobe ta teŋ. 

34Koosa fun nu o wusisuma ti, a fun teŋ dobe ta awa nasɛha ti saha ti koora ti funɛ bu 

na chen a wa peti, o funɛ vɛɛn vɛu di o waa zi nyɛ Israɛl tima ta kila ba pulim. 

35Chen funɛ yau di o biksi chenani Koosa fun piin sɛm Mosis ni di koora ti waa zi nu 

ba sɛma chen. 

ƐZƆDƆS 10 

1A gantɛl ni, Koosa fun ŋɔ Mosis ni, "Min nyɛ Ijipt tima koora ti bambi kpok o vɛ di o 

waa zi nyɛ Israɛl tima ta la ba pulim chen ni, mu zi tum mu alaazibu tumau ali o wati, 

2chen ni chɔɔsi pusi digi ma gbaan zi wa ŋɔ ma bisa awa ma niisisa niu chenani mu 

fun yir Ijipt tima ta wa womna ali mu alaazibu tuma taa ni. Ma gbaan titi zi wa zimu 

di min ya nara maga Kunyana ti.” 

3Doonee Mosis awa Aarɔn fun kaali koora ti wati a la sɛm un, "Nanɛ Koosa naa ya Ju 

tima Koosa chen ŋɔ, 'Yɛrɛ ii daŋni i kpak mu walɛ ta a vusi mag? Nyɛ baa la ba pulim, 

chen ni baa zi koti ki jɛɛmi minnu. 

4I ka vɛɛn vɛ di i waa zi nyɛ ba li i pulim ti ni, mu chɛ zi tum hɔɔnu a wa i pulim ti. 

5Mu kur kaa tum a ki damatarɛ, a tɔ tɛɛnɛ maga, chen ni kinkina dobe ta fun vɛ koti a 

chɔk taali, hɔɔn ti zi di a magau. 

6Hɔɔn ti zi wa mil i bolau awa i bol nihɛɛta ta maga damsa. A zi vɛɛn wa mil nibinsa 

gbaankou baa daŋni hiisi, Ijipt tima zi wa zimu saha ti di chen wi ha wa ya ba pulim 

ni.' " Mosis funɛ sɛm koora ti ni a peti, o funɛ burigiu a kaali. 

7Doonee koora ti bol nihɛɛta ta fun ŋɔ, "Baŋ wumukse wa ya koora nɔ nyɛ yaa na 

pulim nɔ ni nan? Nyɛ Israɛl tima ta kila ba pulim, chen ni baa zi koti ki jɛɛmi ba 

Koosa tiu, koo i wa zim di Ijipt pulim chɛɛkɛu?” 

8Ba funɛ sɛm chen a peti, koora ti zi fun yir Mosis awa Aarɔn a ŋɔ ba, "Ma zi koti lau 

a la jɛɛmi ma Koosa ti, amaa ma biksi min banawara kaa la chen?” 

9Mosis fun ŋɔ un, "Ya wa ya nihɛɛta awa ya bichɛsa, ya nibabichɛsa awa ya sela maga 

kaa wa la, domi ya wa li bar nɔ a peti see ya dɛu zɔɔsi pɛna a zɔ Koosa sɔn ti ni.” 

10Koora ti fun jɛrigi Mosis a ŋɔ, "Mu hɛɛsɛ ma Kunyana tiu di mu waa zi nyɛ ma 

nihaana awa ma bichɛsa ta la, domi o chi ma kaa ya nɔ bɛgimnɛ a vɛ ya nɔɔ chen. 

11See ma nihɛɛta ta duŋduŋ kila a la jɛɛmi ma Koosa ti. Chen sɛmsɛm ti gantɛl ni." 

Koora ti funɛ duŋni Mosis awa Aarɔn a tau. 

12A gantɛl ni Koosa fun ŋɔ Mosis ni, "Zer i nin a tɛ Ijipt pulim ni a nyɛ hɔɔn tu wa a 

wa di Ijipt pulim ti, kinawara dobe ta fun vɛ koti chɔki chen.” 

13Doonee o fun zer o daŋkpal ti a tɛ buudaha ka Koosa nyɛ pe zenzen li nha bar yɛli 

aa val nha wa dusum, chɔɔsa peha ti yaa fun kpa hɔɔn ti aa wa. 

14A yaa fun ya ki gum wa a kur waa chesi pulim ti maga ni. Chen hɔɔn ti dɔŋtiina ha 

waa fun wa Ijipt pulim see a wuzu ti. 

15A yaa fun kur mil tɛɛnɛ magwa hali tɛɛnɛ wa biri a di kinawara dobe ta fun vɛ koti 

chɔki chen maga. Hali a yaa fun mil bugila hulsau a kpɛliki aa chesi. 

16Koora ti funɛ na chenani laa ya chen, o fun tum ba la yir Mosis awa Aarɔn o ŋɔ ba, 

"Mu tum tum tagnau a puti ma Koosa awa ma. 

17Adaha lalaknɔ gil mu galimsa a pɛŋ min kaa sumi ma Koosa ti a nyɛ min, o yisi nan 

sibir nɔ ali min ni.” 

18Ba funɛ li koor ti wati a peti, Mosis fun sumi Koosa a nyɛ koor ti ni. 

19Doonee Koosa fun chɛrigi peha naa li nha bar yɛli a kpa hɔɔn ti aa wa chen a ta nha 

bar cheli ni, chen peha ti ka fun chuŋi hɔɔn ti maga a kaali a la ta. Saha ti hɔɔn bɛgim 

waa fun bu kpalimi Ijipt pulim ni, 

20amaa Koosa funɛ vɛɛn nyɛn koora ti watiu, o vɛ di Israɛl tima ta waa zi la ba pulim. 

21Doonee Koosa fun bu ŋɔ Mosis ni, "Zer i daŋkpala ti a tɛ buudaha, chen ni birsa 

zenzen zi wau a wa tɔ Ijipt pulim maga.” 

22Mosis fun tum chenani magkpaa Koosa fun biksi un chen. Doonee birsa tagin fun 

wa tɔ Ijipt pulim hali wuzu butora. 

23Ijipt tima ta damsa funɛ tɔu wa birsi ni ba vɛ koti aa na dɔŋa, chendaha ba waa fun 

buraa li ba damsa ni, amaa Israɛl tima ta waa damsa funɛ chaaniu. 

24Koora ti zi fun yir Mosis a ŋɔ, "Mu zi nyɛ ma wa ma nihaana awa ma bichɛsa ta 

kilau a la jɛɛmi ma kunyana ti, amaa ma sela ta wara ma gil a.” 

25Mosis fun ŋɔ un, "Chen wara see i nyɛ ya sela ya kpa kɔɔri kɔɔra a nyɛ Koosa ni. 

26Ya waa zi kpa ya sela ta a ta, hali a ki bɛgim wara ka, domi ya wa la tel, ya titi kaa 

yisi sela anawara ya kaa kpa kɔɔri kɔɔra a nyɛ Koosa ni.” 

27Ya Kunyana Koosa funɛ vɛɛn nyɛn koora ti watiu o bambi kpok o vɛ di Israɛl tima 

ta ta la ba pulim. 

28Nanɛ o fun ŋɔ Mosis ni, "Tur la li mu see ni, ta nyɛ mu bu na hin bar nɔ. Mu bu na 

hin bar nɔ mu zi kpu hinnu.” 

29Mosis ka fun ŋɔ un, "Anawara i sɛm nan maga daha, i waa zi piin bu na min." 

ƐZƆDƆS 11 

1Birsa ti funɛ kaali chen gantɛl nɛɛ, Koosa fun ŋɔ Mosis ni, "Mu daŋni mu lɛrigi Ijipt 

koora ti diŋna bu bɛgimnɛ ali sibir naa kaali a maga ni. Nan waa gantɛl ni o zi nyɛ ma 

nyinbaanu ma la ma pulim ti, hali o zi wa duŋni mau aa ta. 

2Adaha chiŋi zinan kila, ŋɔ Israɛl tima taa maga di ba dɛu salma awa anzunfa 

baŋyɔɔksa a laari.” 

3Koosa funɛ ya nanɛ a nyɛ Ijipt tima taa nyɛ Israɛl tima ta wa jirima kinkan. Koora ti 

bol nihɛɛta ta awa nara ta maga fun zer Mosis a burigi nibin zenzen. 

4Wuzu digi Mosis fun ŋɔ koora ti ni, "Koosa ŋɔ di zinan ka dusum wa purigi banbaan, 

o kaa zu Ijipt pulim nɔu. 

5O kaa zi kpu Ijipt tima nibabichɛsa magau hali koor ti be naa ya koor be chen awa 

nihaan naa ya yom aa nam koora sau chen maga. Hali nuhɛ bisa anawara ya ki hɛɛta ta 

chen maga waa sitiu. 

6Chen wa ya, Ijipt tima ta zi wa wi wiili naa ba sii ha vɛɛ wiiliu, 

7amaa nan nɔ zi wa yau a kaali di vaha waa zi wa wosi Israɛl tima ta sela, chen ni ma 

zi wa zimu di min naa ya nara maga Koosa chen pusi Ijipt tima awa Israɛl timau ali 

dɔŋ ni.” 

8Nan sɛmsɛmnɛ Mosis fun kpa a peti o sɛm ta, "I bol nihɛɛta ta maga zi wa gbiri mu 

suwachak niu, aa bɛlimi min di mu kpa mu walɛ ta kila ba pulim, chen gantɛl nɛɛ mu 

zi kaa wa kpa ba la." O funɛ sɛm a peti ka paan fun nu un kinkan, o fun kaali kaa ka 

koora ti. 

9Koosa funɛ piin ŋɔ Mosis ni nanɛ, "Koor ti waa zi kur nu i sɛma, chen ni mu zi tum 

alaazibu tumau ali Ijipt pulim ni ba zim di min ya Koosa.” 

10Chendaha Mosis awa Aarɔn funɛ tum alaazibu tuma kinkannɛ ali koora ti suwachak 

ni, amaa Koosa funɛ nyɛ o bambi kpoku, o vɛ di Israɛl tima ta waa zi la ba pulim. 

ƐZƆDƆS 12 

1Ya Kunyan Koosa funɛ ŋɔ Mosis awa Aarɔn nanɛ ali Ijipt pulim ni, 

2"Pɛn nɔ kaa ya bun tuha ni pɛn bɛgim a nyɛ ma. 

3Ma kpa nan chiksɛsa naa a nyɛ Israɛl tima maga ni, di pɛn nɔ wuzu fi wuzu, nibaal 

maga dɛu piisi mal a kpu o wa o sal walɛ di. 

4Naa zimɛ di o wa o sal walɛ waa ki peti piisi mal ti o nyɛ naa gbɛr un chen wa ba 

puriki chenani nibine maga zi se. 

5Ma dɛu piisi koo buun, amaa o werwa chen sel ti ya sel naa haa ya bun bɛgimnɛ, ka o 

bara maga wer a tiŋ dɔŋa. 

6Saha naa pɛn ti wa tel fidaanaasi, Israɛl tima maga lagmi a kpu sela ta. 

7Saha naa ba wa kpu sel ta, ba ya a chɛla a mariki ba zɔɔnɔ awa damsi naa ba kaa kani 

a se a chen zɔɔnɔsa. 

8Ba wa boori namɛ ti, ba kpa luda haata awa boroboro naa vɛ kpak sin mun a gbaari a 

se chen wuzu ti dusum. 

9Ma ta wa se chen namɛ bar digi ki ho, amaa ba wa boori o nyuha awa o naasi awa o 

nawora awa o bara maga. 

10Ma wa se chen namɛ ti ka o vɛ peti chen wuzu ti ma kpa du din ni o fu, ka chɔɔsi ta 

pusi un. 

11Diwe ta ya val la gali diwewa ma kaa wa di a nyɛ min naa ya ma Kunyan Koosa 

chen wa jirima, adaha ma wa kaa di, ma wa saksi val a du ma natausisa kaa kpak ma 

daŋkpalsa aa di lalaka. 

12"Chen wuzu ti mu zi zu Ijipt pulim a kpu ba nibabichɛl hɛɛta awa sel wɔl hɛɛta 

maga kaa biksi Ijipt vuga maga a zim di min ya ba Kunyan Koosa. 

13Chɛl naa ma kpa lak ma zɔɔnɔsi ta chen kaa biksi min dama naa ni Israɛl tim ta 

nyɛn. Saha naa mu wa na chɛl ti, mu zi val la galiu, a gaŋ chen dam ti a ta kaa ta lɛrigi 

ma diŋsa. Saha naa mu waa lɛrigi Ijipt tima ta diŋsa chen. 

14Saha maga maa lisi nan wuzu zen nɔ wa chenani min naa ya ma Kunyan Koosa ti 

chen fun tum. Maa lisi chen wuzu ti bun maga.” 

15Ya Kunyan Koosa fun ŋɔ Mosis ni, "Ma ta wa se boroboro naa ba vɛ du sin muna 

chen hali a wa tel wuzu bunɔpɛ. Ma wa te pa ma sin muna ta maga ali ma damsa ni. 

Naa maga wa se boroboro naa ba du sin muna chen wuzu bunɔpɛ ta tuha ni, mu waa 

zi bu gur un a gbaari mu nara ni. 

16Pɛn ti wa chiŋi wuzu bɛgim wuzu awa wuzu bunɔpɛ tiin ti, ma wa lagmi a jɛɛmi 

Koosa kaa ta wa tum tum digi, amaa ma zi koti a zɔŋ diwe warau. 

17Maa lisi nan wuzu zen nɔ, domi chen wuzu tirɛ mu fun yisi ma wɔlɛ ta ali Ijipt 

pulim ni. 

18Pɛn bɛgim tiina wuzu fi daanaasi tiina zaazɔɔn saha ma se boroboro naa vɛ kpak sin 

muna hali a wa tel wuzu fumlɛ di ki bɛgim wuzu zaazɔɔn. 

19Ma yisi sin muna ali ma damsa ni hali wuzu bunɔpɛ wa tel. Naa maga wa di kinkina 

kpoke a chi sin muna aa dɛɛsi nara, chen tiina ya Israɛl narrɛ di o ya hɔɔrrɛ ma yisi un 

ali ma banbaan ni. 

20Ma ta magsi kaa di kinkina laa zi nyɛ ma dɛɛsi. Doonani maga ma nyɛn maa se 

boroboro naa vɛ kpak sin muna.” 

21Mosis fun ŋɔ Israɛl tima nihɛɛti ta maga ni, "Maa la a la dɛu piisi mala a nyɛ ma sal 

walɛ maga ni, ba kpu a di val la gali diwe ta. 

22Ma wa kpu sel ta a peti, ma kpɛli kpachak a tau gbaŋ naa ni ma chak chɛl ti a du 

chen, a kpa chɛl ti a laksi ma zɔɔnɔsi maga. Ma wa ya chen, ma kpalimi ma damsa ni 

kaa ta wa la bar digi hali chɔɔsi digi wa pusi. 

23Saha naa ya Kunyan Koosa wa zu Ijipt pulim di o kpu ba, o zi wa na chɛl tiu ali ma 

zɔɔnɔsi ni, a nyɛ malaika ti gil ma. 

24Ma nyɛ ma wa ma bisa tiŋ nan chiksi nɔ hali saha naa vɛ kpak bɔ. 

25Hali ma wa la zu pulim naa Koosa ti kpa a nyɛ ma chen, maa lisi nan chiksi nɔ saha 

maga. 

26Ma bisa wa pɛɛsi ma chen yaali ti mun. Ma ŋɔ ba nan, 

27'O ya chiksire ya kpak aa nyɛ Koosa sɔn ti wa jirima, domi saha naa ya fun nyɛn 

Ijipt pulim ni. O funɛ val wa gali ya Israɛl tima damsa niu kaa kpu Ijipt tima bisa 

maga.' " Mosis funɛ sɛm chen a peti, Israɛl tima ta maga fun tu gbiri a jɛɛmi Koosa. 

28Ba jɛɛmi ti gantɛl ni ba fun kaali damsa a la ya chenani Mosis awa Aarɔn fun biksi 

ba chen. 

29A wuzu ti tɔhɛɛsa Koosa funɛ tum o malaika tiu o la kpu Ijipt tima nibabichɛl hɛɛta 

ta maga. O funɛ te piili ba koora ti be naa funɛ ya koor bol nihɛɛ chene a zi la kpu naa 

ba fun kpak la tɔ dɛ ni chen be, hali sela gbaan bisa waa fun ka o vɛ kpuuli. 

30A wuzu ti dusum ti, koora ti awa o bol nihɛɛta ta maga awa Ijipt tima ta maga yɛrisi 

siiu ba damsa ni, tɔha ti damsa maga ni siwɛ funɛ su a. 

31Chen wuzu ti dusum ti, koora ti funɛ tumu ba la yir Mosis awa Aarɔn o ŋɔ ba, "Maa 

li mu pulim ni aa la ma pulim ti a la jɛɛmi ma Koosa ti, 

32ma kaa la, ma kpa ma piisisa, buuna, nuhɛ awa ma sela taa maga kila. Kaa sumi 

Koosa o ya alibarka a du min ni.” 

33Ijipt tima ta maga funɛ wiu di Israɛl tima ta kila ba pulim kaa ka ba, domi ba funɛ 

sɛmu di ba vɛ li ba pulim ti ni lalaka, ba maga zi sitiu. 

34Doonee nara ta fun ya boroboro sau naa vɛ kpak sin muna chen a su ba gbaŋsa, a 

kpa ba gata a tɔ a kaa kpa chuŋi ba nyuuni ni. 

35Chenani Mosis fun sɛm Israɛl tima ta ni chen, ba funɛ wa kaa si, ba funɛ sumi salma 

awa anzunfa baŋyɔɔksa di ba kpa ya ba kilaarɛ. 

36Koosa fun nyɛ Ijipt tima ta nyɛ Israɛl tima ta wa jirima kinkan, o funɛ nyɛ bau 

kinawara ba sumi chen maga. Nanɛ Israɛl tima ta fun ya a chuŋi Ijipt tima nisa kina a 

kaali ba pulim. 

37Israɛl tima nawara funɛ li Ijipt pulim ni chen nibaali duŋduŋ funɛ ya nara tusuk 

kɔksa anɔrawa ka nihaana awa bichɛsa wato. Ba funɛ chiŋi tɔha naa baa yir Ramisis 

chene a val naasa aa la tɔha naa ba funɛ yir Sukɔf chen. 

38Nibin damata awa sela kurgɛ maga funɛ tiŋ bau a kaali. 

39Ba funɛ pirigi a duŋni ba ali Ijipt pulim ti ni dusum bɛgim chen daha, ba waa fun na 

saha a saksi ba diwe, chendaha boroboro sau tamsa nawara ba fun kpa a du ba gbaŋsa 

ni chene ba fun kpa a du boroboro ka sinmuna vɛ nyɛni, a fun kpa li ba nyinbaan ti. 

40Israɛl tima ta funɛ nyɛn Ijipt pulim ni bun kɔksa anaasi di fumtorwa. 

41Bun kɔksaanaasi di fumtora ta funɛ wa tel, banawara Koosa ti fun yisi di ba ya o lul 

chen fun kaali ba pulim. 

42O funɛ ya dusumnɛ ka Koosa fun nyini ba hali ba maga li Ijipt pulim ni. Chendaha 

Israɛl tima ta funɛ vɛɛn kpak dusum digi ali pɛn digi tuha ni, a yaa lisi chenani Koosa 

fun nyini ba, hali ba li Ijipt pulim ni. 

43Wuzu digirɛ Koosa fun ŋɔ Mosis awa Aarɔn ni,"Kina val la gali ti chiksɛsa nɛɛnɛ: 

Ma ta wa nyɛ lul digi nar wa di diwe ta, 

44amaa yom naa ma yau ka o teŋ, o zi koti diu. 

45Naa nyɛn ma dama ni aa tum ka maa bɔ un, ma ta wa nyɛ o diili. 

46Ma kaa di diwe ta, ma lagmi dama naa ni ba zɔŋ a chen. Ma ta wa kpa diwe ta a li 

damtil, a ta vɛɛn wa chɛɛki nɛɛmɛ ti hoka. 

47Ma wa mɔɔli Israɛl pulim maga, ma lagmi a di nan diwe naa, 

48amaa ma ta wa nyɛ naa vɛ teŋi di diwe ta. Hɔɔr naa nyɛn ma pulim ni kaa laa daŋni 

o gbaan lisi val la gali ti, ma nyɛ o teŋsi o dama nibaala maga, chen ni maa zi kpa un a 

burigi ma walɛ ta digiu kaa ta buu luk un a chi naa ba wa lul o ya Ju nar. 

49Chiksi ti biksi di hali naa ya Ju nar koo hɔɔra nawara lagmi ma ni gbaan ki teŋsi.” 

50Israɛl tima ta fun nu chenani maga Koosa fun ŋɔ Mosis awa Aarɔn ni di ba sɛm ba 

chen. 

51A wuzu ti funɛ wa tel, Koosa fun kpa Israɛl tima ta ali Ijipt pulim ni. 

ƐZƆDƆS 13 

1Nanɛ Koosa fun ŋɔ Mosis ni, 

2"Nyɛ Israɛl tima ta kpa nibabichɛl hɛɛta awa sel bisa anawara ya ki hɛɛta chen maga 

a wa nyɛ min.” 

3Mosis fun ŋɔ nara taa ni, "Ma banawara funɛ li Ijipt pulim ni, awa ma naa funɛ ya 

yosa a nyɛn. Wuzu naa mu ŋɔ di maa lisi nan, chen wuzu tirɛ Koosa fun kpa ma ali 

Ijipt pulim ni. Chen wuzu ti, nandigi ta wa se boroboro naa ba du sin muna. 

4Nan wuzu nɔ wa ma kaa li Ijipt pulim ni a li pɛn naa tee bun tuha ni baa yir Abib 

chen, 

5domi Koosa funɛ hɛɛsi hɛɛsarɛ di o kpa Kenan pulim ti a nyɛ ma nawaalsa niu. 

Banawara ya Hita tima awa Amor tima awa Hif tima a la pɛ Jebus tima tɛɛnɛ ti maga, 

ma waa dɔ un. Adaha saha naa o wa kpa ma a wa nan tɛɛnɛ weri nɔ ni, nyɛ nan wuzu 

nɔ a li pɛn naa laa piili bun tuha chen ya ma zɔɔsa wuzu. 

6Pɛn ti wa chiŋi, ma se boroboro naa vɛ kpak sin muna a la tel wuzu bunɔpɛ, wuzu 

bunɔpɛ ta tiina, ma zɔ zɔɔsa a nyɛ Koosa sɔn ti wa jirima. 

7Zɔɔsa ti saha ti wuzu bunɔpɛ, ma ta wa se boroboro naa ba du sin muna. Ma ka ta wa 

du sin muna koo sin ma boroborosi ni. 

8Nan zɔɔsa pɛn nɔ wuzu ka wa tel, ma chaasi biksi ma bisa, di ma kaa zɔ zɔɔsa tiu a 

lisi chenani Koosa fun ya a nyɛ ma ali Ijipt pulim ni chen. 

9Nan zɔɔsa pɛn nɔ kur ya kinkina laa zi lisi ma a chi kin naa yaa vɔu nar nin koo a 

laari o baŋna o nyini chen. Wa laa zii lisi ma Koosa ti chiksɛsi ta, ma sɛɛri see aa 

buksi, domi Koosa ti funɛ yisi ma ali Ijipt pulim ni awa o yiko ni. 

10Adaha ma yisi wuzu ali bun tuha ni, aa lisi nan wuzu nɔ saha maga.” 

11"Koosa zi kpa mau a la tel Kenan pulim ti, domi waa funɛ hɛɛsi hɛɛsa ali ma 

nawaalsi wati, di o kaa kpa tɛɛnɛ ti a nyɛ mau. Saha naa o wa kpa nyɛ ma. 

12Ma yisi bi hɛɛta nawara maga ya nibaala chen a nyɛ un. Ma sela bi hɛɛta maga, ma 

kpa a nyɛ Koosa ni, 

13amaa kakusa nawara ya ki hɛɛta a ya ki wɔla chen, see ma kpa piisi mala a bɔ Koosa 

a chim kaa pusi a. Ma zim di ma waa zi yau kakusa ta, ma boriki a baŋsa. Hali ma bi 

hɛɛta nawara ya nibaala maga, see ma yausi ba ali Koosa wati. 

14Chɔɔsa pusi digi ka ma bisa wa pɛɛsa ma nan wuzu nɔ mun, ma ŋɔ ba di Koosa ti 

funɛ kpa o yiko a yisi ma ali Ijipt pulim ni. 

15Hali Ijipt tima koora ti funɛ vɛu di ma ta la ma pulim, doonee Koosa fun kpu 

nibabichɛl hɛɛta maga, hali awa ba sela maga. Chendaha ma kpa sela bi hɛɛti maga aa 

nyɛ Koosa ni chen kaa laa yausi ma bihɛɛta maga ali o wati. 

16Nan wuzu nɔ kaa ya wuzu zenne a nyɛ ya yaa lisi a a chi chenani nar yaa kpa kin a 

vɔu nanine koo o nin a vɛɛ sugli chen. Wuzu ti ka oo lisi yau chenani Koosa fun kpa 

ya ali Ijipt pulim ni wa o yiko ni.” 

17Saha naa Ijipt tima koora ti fun nyɛ Israɛl tima ta wa nyinbaan di baa la ba pulim 

chen, Koosa waa fun kpa ba a tiŋ Filistia pulim nyinbaan ti. Waa funɛ ya nyinbaan 

tore, amaa Koosa funɛ lisiu, "Mu wara daŋni nara ta bu wa chɛrigi ba bambisa a bu 

bur kila Ijipt pulim saha naa ba wa na yoosa.” 

18Amaa Koosa funɛ nyɛ ba la nyɛn nyinbaan ti ni a go aa kaali ka ba see fun chak 

mɔɔga sɛm ti, Ju sɛmsɛm ni o mun ya di Israɛl tima ta funɛ piin saksiu a pɔ laal chemi. 

19Ba funɛ la chen, Mosis funɛ chiisi Josɛf bara hoka a tiŋ. Nanɛ Josɛf ka fun piin hɛɛsi 

hɛɛsa wa Israɛl tima taa ni, "Saha naa Koosa wa fosi ma, ka maa li Ijipt pulim nɔ ni, 

hali mu siwɛ ma chuŋi min aa la Israɛl pulim.” 

20Israɛl tima ta funɛ li Sukɔf nɛɛ a la kani Etam ni ali nyaabaan ti nɔɔ ni. 

21Chɔɔsa yaa fun pusi, Koosa yaa fun nyɛ dobaala wa te ba suwachak aa biksi ba 

nyinbaan dusum. Saha naa o ka yaa fun wa biri, o yaa fun kpa dinne a te ba suwachak. 

22Adaha nha maga, dobaala ta yaa fun te ba suwachak ka din ti ka te ba suwachak 

dusum. 

ƐZƆDƆS 14 

1Nanɛ Koosa fun ŋɔ Mosis ni, 

2"Ŋɔ Israɛl tima taa ni, di ba bur ki wa a wa kani tɔha naa baa yir Pi-Hahirɔf chen ni 

ali pulim naa baa yir Migdɔl awa Mɔɔg Sɛɛm ti banbaan ni, ka o dugli Baal-Zɛfɔn 

chen. 

3Ijipt tima koora ti zi lisiu di Israɛl tima ta nyuksɛu a vɛ zim nyinbaan, hali a nyɛn aa 

buuri awa dugli nyaabaan ti chen. 

4Mu zi nyɛn koora ti watiu o vɛ ma sɛmsɛm maga, kaa waa luk wa o chem ma wa laal 

ni. Mu kaa zi wa nyɛ ma nyaŋi o wa o lanjimasa ta magau, chen ni Ijipt tima ta zi 

zimu di min ya nara maga Kunyana." Doonee Israɛl tima ta fun tum chenani maga 

Mosis fun sɛm ba chen. 

5Saha naa Ijipt tima koora ti fun wa na di Israɛl tima ta kaali ba pulimu, o wa o bol 

nihɛɛta taa maga bambisa funɛ chɛrikiu ba ŋɔ, "Ya wa seem ya, domi ya nyɛ Israɛl 

tima ta kaaliu kaa ka ya, ya waa zi bu na ba ba tum ki nyɛ ya.” 

6Doonee koora ti fun dɛu o laal lanjimasa awa laal ki zuulɛ a chiksi a pɔ laal, 

7a fun si zer o laal kina awa lanjimasa kɔksa anɔra ni di o chem Israɛl tima ta. 

8Koosa funɛ nyɛ un yiko o si di o chem Israɛl tima ta. 

9Ba funɛ kpak chene a la pu ba ali Mɔɔg Sɛm ti ni ka ba fun chiŋi jibaŋ naa nyɛn tɔsa 

naa baa yir Pi-Hahirɔf awa Baal-Zɛfɔn chen ni. 

10Saha naa Israɛl tima ta fun na Ijipt koora ti awa o lanjimasa ni ka baa wa ba wati 

chen, ba funɛ huusiu aa yir Koosa wa hansura ni di o wa suŋi ba. 

11Nanɛ ba fun ŋɔ Mosis ni, "Gbanpulim vɛ nyɛn Ijipt pulim ni kaa. Yɛrɛ i kaa kpa, ya 

wa nyaabaan nɔ ya waa siti? I gbaan nyini chenani i ya, ya ali Ijipt pulim nɔ liili ni. 

12Ya funɛ piin kaa li dooni chen ya waa fun piin ŋɔ hin di nan zi yau? Ya piin ŋɔ 

hinnu di i fa gil ya ka ya nyɛn aa tum ya yosa tuma a li dooni o fa bɔ ya waa sitiu 

nyaabaan nɔ ni nanu.” 

13Doonee Mosis fun ŋɔ ba, "Ma taa ɔm hansura. Ma chiŋi bar bɛgim ni kaa na chenani 

Koosa kaa tum a nyɛ ma. Ma waa zi bu na Ijipt tima na. 

14Koosa ti zi you a nyɛ ma, adaha ma wi kur ya di ma nyɛ ma bambisa chiŋi bar 

bɛgim.” 

15A gantɛl ni, Koosa fun bu yir Mosis a ŋɔ un, "Yɛrɛ ma wii aa daŋni mu suŋi? Ŋɔ 

nara taa ni di baa la suwachak tama. 

16Ka i zer i daŋkpala ti a tɛ mɔɔga sɛɛm ti daha, chen ni nii ti zi puriki bulɛu ka ma val 

a la ji. 

17Mu zi nyɛ Ijipt tima ta kpak diŋ vɛ nuhau kinkan hali baa zi wa bɛɛsi mau, doonee 

ma kaa zi wa di nyusum a na jirima a li koora ti, awa o laal ni cheme ta wati. Chenani 

ma kaa kaa ya ba chen, nara maga zii nyɛ mu sɔn ti wa jirimau. 

18Saha naa mu wa nyaŋi ba, baa zi zimu di min ya nara maga Koosa.” 

19Doonee Koosa malaika naa yaa fun a te Israɛl tima suwachak fun kaali a la chiŋi ba 

gantɛl ni, ka dobaal ti fun te ba suwachak a la chiŋi. 

20Dobaal ti fun chiŋi Ijipt tima awa Israɛl tima ta banbaan ni, a fun kpa birsa a ta Ijipt 

tima ta kaa ka kpa chaani a ta Israɛl tima ta. Chendaha ba lanjimasa ta waa fun koti aa 

chem dɔŋa birsa ti ni. 

21Mosis fun zer o daŋkpala ti a tɛ nii ti, Koosa fun nyɛ peha ya, nii ti fun purigi kaa ka 

tɛɛnɛ huli. 

22O funɛ purigi bulɛ chen a ya zachikna alɛwa a kok Israɛl tima ta, ba fun val a 

banbaan a la ji mɔɔga ti. 

23Ijipt tima ta fun vɛɛn yisi nyukpoka a tiŋ la tu nii ti di ba zini a chem Israɛl tima ta 

wa laal. 

24Chɔɔsa funɛ waa pusi Koosa funɛ nyini dobaal ti awa din ti o yaa kpa aa biksi ba 

nyinbaan chenu, a fun du Ijipt tima ta wa hansura zenzen. 

25O funɛ nyɛ ba zaagna awa ba kakusa ta maga wa burigi ki pukta aa firigi a zini bɔm 

ba ni. Doonee Ijipt tima ta fun ŋɔ, "Koosa yo aa nyɛ Israɛl tima taa ni chen, adaha ma 

nyɛ yaa la bar digi kaa ka bar nɔ.” 

26A gantɛl ni, Koosa funɛ vɛɛn ŋɔ Mosis ni nanɛ, "Zer i nin awa i daŋkpala ti a tɛ 

mɔɔga ti daha, chen ni nii ti zi di Ijipt tima ta awa ba zaagna ta magau.” 

27Doonee Mosis fun zer o nin a tɛ mɔɔga ti, chɔɔsa pusa funɛ waa tel di nii ti bur wa 

lagmi a lim Ijipt tima ta maga, ba funɛ luk di ba li nii ti ni, amaa ba waa fun koti. 

28Nii ti funɛ di Ijipt tima ta awa ba zaagna awa ba kakusa ta magau, hali nandigi waa 

fun koti a fosi. 

29Amaa Israɛl tima ta funɛ val nii ti banbaan ni a la ji ka o purigi bulɛ a chiŋi zachik. 

30A wuzu ti Koosa funɛ fosi Israɛl tima tau ali Ijipt tima nisa ni, Israɛl tima ta funɛ na 

bau ka ba siti a chɔ nii nɔɔ si ni. 

31Saha naa ba fun na chenani Koosa fun suŋi ba chen, ba funɛ chiŋi wa hansura ni aa 

ɔm Koosa wati laali, chendaha ba se funɛ su Koosa awa Mosis sɛmsɛmau. 

ƐZƆDƆS 15 

1Ba funɛ wa ji Mɔɔg Sɛɛm ti a peti, Mosis awa ba funɛ lɔ bool nanɛ a pɛki Koosa sɔn, 

"Mu zi lɔ boolu a nyɛ ya Kunyan Koosa ti ni, domi o di nyusum zenzenu, a nyɛ nii di 

zaagna awa ba nibin zene ta. 

2Ya Kunyan Koosa ya mu ni koki, waa ya naa fosi min ali yosa ni. O ya mu Koosare, 

chendaha mu zi pɛki o sɔn tiu. Waa vɛɛn ya mu nyana naa lul min chen Koosa, 

chendaha mu zi lɔ boolu a biksi o yiko awa o zenzen. 

3Ya Kunyan Koosa ti ya laal ni chemi, o sɔn ka ya nara maga kunyana. 

4Waa funɛ kpa Ijipt tima awa ba ki zene maga a yo du mɔɔga zinɛ ti ni. Hali ba 

lanjimasa nihɛɛta maga fun nyɔɔsi nii a siti. 

5Mɔɔga zen ti fun di ba maga, ba tu nii mun a chi ba ya kpa bunkol du nii ni o tu nii 

mun chen. 

6Mu Kunyana, i nindil ti kpak yiko zenzenu. Waa kote a boriki i dɔma ba burigi ki 

wiiwisa. 

7I vɛɛn kpa zenzen awa yikou a duŋni i dɔma a ta. I paan chi dinfullɛ aa di ba a chi 

kɔsa. 

8Hin funɛ kpa nin a chaŋ nii, o wa tiksi bar bɛgim a chiŋi a chi zachik ka nii ti ba luŋ 

kinkan burigi ba tisa a vɛ luŋi kaa ya hɛchɛ. 

9Ya dɔma ta funɛ ŋɔ nanɛ, 'Yaa zi duŋni bau a la kpak ba. Yaa zi puriki ba nin kina 

magau a yisi ba tutɔ kina, yaa zi yisi ba takoobi tiu a zer kinaa maga yaa daŋni,’ 

10amaa ya Kunyana, chenani i fun nyɛ Ijipt tima ta nyɔɔsi nii ni chen funɛ chi chenani 

nar yaa hiisi hiisa bu bɛgim chene. Ba maga funɛ tu nii munu a chi luki yuk tu nii ni. 

11Mu Kunyana, nibinsa koosa leema kur chi hin, anti chi hin ali nyɛni weri pora ni, 

anti laa zi koti tum alaazibu tuma koo a tum wu zene a chi hin. 

12Hin funɛ zer i nin tɛ buudaha, tɛɛnɛ pɛksi, kaa lilsi ya dɔma maga. 

13I di wutiu ali i vɔuwi maga ni hali i funɛ te banawara i fosi ali yosa nisi ni chen 

suwachaku aa biksi ba nyinbaan. I vɛɛn kpa i kpokre a il ba hali a la tel pulim naa i 

kpa a nyɛ ba chen. 

14Pulimsi maga kpaa wa nu i wɛ hansura yaa kpak ba, hansura kpak Filistia tima ta 

magwa. 

15Hansura kpak Idɔm nihɛɛta maga aku i daha. Tɔha naa baa yir Moab chen nibin 

kpok a ta maga baraa jigiriu aku i daha hali Kenan tima ta gbaan bara yɔɔru. 

16Hansura awa bancheyɛla zu ba, domi ba na i kpok tire, hansura kpak bau ba zim di 

ba wa kpak ni suŋi o chi hin. Ba zi chiŋi aa nyini wa hansura ni hali i nibinsa nawara i 

fosi chen maga val a la kaali ba pulim kaa ka ba. 

17Hin kpa ba wa a wa nyɛ ba kani i bi ti nyuha ni, domi doonee i fun yisi di o ya i 

dama, doonani i titi fun sa jɛɛmi dɛ ti chen. 

18Mu Kunyana i zi di koorau hali saha naa vɛ kpak bɔ.” 

19Israɛl tima ta funɛ piin val nii ti banbaan nɛ a la ji ka o purigi bulɛ, amaa Ijipt tima ta 

funɛ tiŋ la tu nii ti, Koosa funɛ nyɛ nii di ba awa ba zaagna ta maga. 

20Doonee Aarɔn towe naa funɛ ya Koosa witiina baa yir Miriam chen gbaan fun zer o 

kaabul ka nihaana ta maga tiŋ o mun ni baa hu kaa laa gɔ. 

21Nanɛ Miriam fun lɔ bool aa du ba, "Ma lɔ bool a pɛki ya Koosa ti sɔn, domi o di 

nyusum zenzen ne ali laal ni, o kpa zaagna awa a ni zinɛu a yo a du mɔɔga ti ni.” 

22A gantɛl ni Mosis fun kpa ba a kaali nyaabaan naa ba funɛ yir saha chen. Ba fun kur 

la nyɛn dooni a val wuzu butora di ba waa na nii a nyɔ. 

23Doonee ba fun wa tel ba digi baa yir Mara, a fun na nii ka o haasi kinkan ba vɛ koti 

aa nyɔɔli, o haasi ti daha ba fun du doon sɔn Mara chen. Chen mun ya ki haasi. 

24Doonee nara ta fun fɔuli a du Mosis ni, "Kaa pɛɛsi un, baŋnɛ ya kaa nyɔ?” 

25O fun sumi Koosa, o fun biksi un da di o zer a yo du nii ti ni, o lɛm a mag nyɔɔli, o 

fun ya chen, nii ti fun bu ya ki nyɔɔli. Doonee Koosa fun zamsi ba, kaa fun vɛɛn nyɛ 

ba chiksɛsa, baa tiŋ a wuzu maga. 

26O funɛ kpa chiksɛsa ta a nyɛ ba o funɛ ŋɔ nanɛ, "Ma tiŋ mu nɔ, aa tum chenani were 

kaa vɛɛ tum wu tagna, mu waa zi namsi ma, a chi chenani mu fun kpa wichɔɔtasa a du 

Ijipt tima taa ni chen. Min ya ma kunyana, naa laa tiibi ma saha maga.” 

27Ba funɛ li dooni, ba funɛ bu kaali Elim pulim nɛ a fun la li bugilsa fidaalɛ, awa bone 

munchiik fumnɔpɛ ni a fun la kani a dugli nii ti. 

ƐZƆDƆS 16 

1Israɛl tima ta maga funɛ siiu ali Elim pulim ni a fun kpak vali pɛnsa alɛ tiina. Wuzu 

fidaanyuun wuzu funɛ wa gali di ba funɛ wa tel nyaabaan naa baa yir Sin chen ni, 

chen nyaabaan ti funɛ nyɛn Elim awa Sanai banbaan ni. 

2Doon nyaabaan ti ni, ba maga fun fɔuli a nyɛ Mosis awa Aarɔn ni. 

3Nanɛ ba fun ŋɔ Mosis awa Aarɔn ni, "Hali ya fa tau nyɛn Ijipt pulim ni ka Koosa kpu 

ya o fa bɔu. Doonee ya fa zi na namsi ki se kaa na diwe ki di, amaa i kpa ya wa 

nyaabaan nɔu di ya wa nyɛn a namsi, hali aa daŋni siti.” 

4Doonee Koosa fun nu ba fɔula ti a ŋɔ Mosis ni, "Lalaknɔ, mu zi nyɛ diwe li 

buudahau wa chesi dooni a chi chenani doon yaa nii chen. A ka wa chesi, ba yaa la 

piini a mag ba wuzu bɛgim diili. Chene mu kaa ya a zamsi ba a nee baa zi koti aa tiŋ 

mu biksisau. 

5Wuzu bunɔra wuzu wara, ka ba li a bar pini, ba pini wuzuuna alɛ tori, domi hiisi 

wuzu ti ba waa zi na a.” 

6Mosis awa Aarɔn fun kpa nan maga a la sɛm Israɛl tima taa ni a ŋɔ ba, "Zinan 

zaazɔɔn nɔ, ma siraa zi zimu di Koosa funɛ yisi ma ali Ijipt pulim ni. 

7Kaa fun ŋɔ ba, di chɛ chɔɔsa, ba chɛ zi na Koosa ti jirimau ali nha ti yɛli ni, domi o 

nu ma fɔuli tiu. Ma zim di ma fɔuli aa nyɛ un nɛɛ chen, o wa ya di ya nɛɛ ma fɔuli aa 

nyɛ chen. Ya waa ka ya anti ma?” 

8A fun vɛɛn ŋɔ ba, "Koosa ti ya naa kaa nyɛ ma namɛ ma se zaazɔɔn kaa vɛɛn nyɛ ma 

diwe ma di dusum. Hali ma wa zim di ma fɔula ti magkpaa pu unnu? Chenani ma kur 

fɔuli aa du ya ni chen, Koosa ti nɛɛ ma fɔuli aa du chen.” 

9Mosis funɛ vɛɛn ŋɔ Aarɔn ni nanɛ, "Ŋɔ Israɛl tima taa maga ni di ba wa chiŋi Koosa 

ti suwachak ni, domi o nu ba fɔula tiu.” 

10Aarɔn funɛ sɛm ba a peti, ba funɛ kpa ba seu a chem nyaabaan ti, doonee nha fali 

fun van yɛli a biksi Koosa ti ali dobaal ni. 

11Doonee Koosa fun ŋɔ Mosis ni, 

12"Ŋɔ Israɛl tima ta di mu nu ba fɔula tiu, adaha ba zi na namɛu aa se zaazɔɔn awa 

dusum, kaa vɛɛn na ba tutɔ diwe aa di chɔɔsi maga. Doonee baa zi zim di, min naa ya 

nara maga Kunyana chen, ya ba Koosa.” 

13Zaazɔɔn yaa fun wa tel, zimebisa yaa fun chesi, a su Israɛl tima ta wati o ka ya fun 

wa ya chɔɔsa bur yaa fun tɔ doon maga. 

14Saha naa bur ti yaa fun wa peeli, ba yaa fun na kindɔŋ ki gulgulsau ka a kpuri aa wa. 

15Israɛl tima ta funɛ na a, ba waa fun zim a sɔn, doonee ba fun pɛɛsi Mosis, o fun ŋɔ 

ba di a ya diwewa ali ya Kunyana Koosa wati. 

16Koosa ŋɔ di ma maga ki pa chenani maa zi koti aa, di ali ma damsa ni. 

17Ba funɛ pa chen, bɔnɛ yaa pa kinkan, bɔnɛ ka waa yaa fun na kinkan aa pa. 

18Ba yaa fun zamsi ba ki paalɛ ba, banawara yaa fun pa ki damata chen waa funɛ di ki 

damata. Banawara yaa fun pa tama chen gbaan waa funɛ di tama. Ba maga yaa fun pa 

ba diili bɔɔrɛ. 

19Doonee Mosis fun ŋɔ ba, "Ma nandigi ta wa di kaa ŋɔ di o kpa bɔnɛ a chiksi chɔɔsa 

pusi,” 

20Amaa ba bɔnɛ waa fun nu chenani Mosis sɛm ba chen, kaa yaa fun kpa diwe ta bɔnɛ 

a sogli. Chɔɔsa yaa fun wa pusi di a maga sɔɔriu kaa laa li vugla, Mosis funɛ na chenu 

o paan si kinkan a du ba ni. 

21Ba kaa yaa fun pa a chɔɔsa, ka nha wa zini aa wi kinkan, a yaa funɛ ŋmɛɛriu. 

22Wuzu bunɔra tiina, ba funɛ a la pini a ki damata, a tel diili bunaasi, doonee ba 

nihɛɛta fun la sɛm Mosis ni. 

23O fun ŋɔ ba, "Koosa chiksɛu di chɛ ya hiisi wuzurɛ, adaha ma zɔŋ ma zinan diwe 

kaa kpa anawara ka chen a chiksi chɛ.” 

24Chenani Mosis fun lɛɛli o nɔ a sɛm ba chen daha, ba funɛ kpa kin ta bɔnɛ a chiksiu, 

chɔɔsa fun wa pusi di a wa chɔk. 

25Chɔɔsa funɛ wa pusi, Mosis funɛ ŋɔ bau, "Maa di anawara nyɛn ma nisi ni nan, 

domi zinan ya Koosa hiisiu wuzu tirɛ. Nandigi waa kila bar digi a la pini chen diwe ta. 

26Ma yaa kpa wuzu bunɔra a lagmi ma diwe, amaa wuzu bunɔpɛ ta tiina wuzu ma ta 

bu la bar digi, domi ma la a bar paali, ma waa zi na diwe ta.” 

27Wuzu bunɔpɛ ta funɛ wa tel, bɔnɛ funɛ wa di ba la pini diwe ta, amaa ba waa fun na 

kindɔŋ. 

28Doonee Koosa fun ŋɔ Mosis ni, "Yɛrɛ ma vɛ daŋni ma tiŋ mu chiksɛsa ta? 

29Ma lisi di min naa ya nara maga Kunyana chen nyɛ ma hiisi wuzurɛ di maa hiisi 

chen daha, wuzu bunɔra wuzu ti mu yaa nyɛ ma wuzu bulɛ kina chen. Adaha hiisi 

wuzu ti, nandigi maga ta wa li o dama ni kaa nyɛn bar bɛgim ni.” 

30Chendaha, ba waa fun a buraa tum wudigi wuzu bunɔpɛ wuzu tiina ti. 

31Diwe ta sɔn funɛ ya "mana". O funɛ chi bugil bi pulim were a mɛlsi a chi tuun. 

32A gantɛl ni Mosis fun ŋɔ ba, "Koosa nyɛ ya chiksirɛ di ya sogli ya diwe ta baa yir 

'mana' chen a wa kpa a a biksi ya bisa awa ya niisisa, chen ni baa zi na diwe naa 

Koosa fun nyɛ yau ya di ali nyaabaan ti ni saha naa o fun yisi ya ali Ijipt pulim ni 

chen.” 

33O fun vɛɛn ŋɔ Aarɔn ni, "Zer tɔk a yisi mana ti bɔnɛ a du o tuha, a sogli aa pɔ ya 

bisa awa ya niisisa ali Koosa suwachak ni.” 

34Chenani Koosa fun sɛm Mosis ni chen daha, Aarɔn funɛ kpa a la chiksi Koosa 

chiksɛsi adaka naa du kasi chen suwachak nɛɛ. 

35Ba funɛ kur di "mana" tirɛ hali a la tel bun fumnaasi, sari kaa zi fun la tel Kenan 

pulim doonani Koosa fun biksi di ba la kani chen. 

36Saha ti, kina ba fun kpak aa magsi kina chen saha ti chen suha funɛ ya koŋkoŋ 

fumlɛwa. 

ƐZƆDƆS 17 

1Israɛl tima ta maga funɛ bu nu Koosa nɔu a fun si nyaabaan naa ba funɛ yir Zin chen, 

a gba aa la. Ba funɛ kpak chene hali a la kani tɔha naa ba funɛ yir Rɛfidim chen ni, 

amaa dooni waa fun kpak nii nyɔɔli. 

2Ba fun fɔuli a biksi Mosis a ŋɔ un, "Nyɛ yaa nii ya nyɔ." O fun ŋɔ ba, "Baŋ daha maa 

fɔuli chen? Koo maa daŋni ma zamsi Koosa tiu?” 

3Amaa nnyɔksa funɛ kpak nara ta kinkan chen daha, ba funɛ vɛɛn kuraa fɔuliu aa du 

Mosis ni aa ŋɔ, "Baŋ daha i kpa ya ali Ijipt pulim ni? I daŋni nnyɔksarɛ kpu ya awa ya 

bisa taa?” 

4Doonee Mosis fun gbiri o nagbota alɛ a sumi Koosa a ŋɔ, "Mu kunyana, yɛrɛ mu kaa 

ya nan wi nɔ? Hali nara ta paan siu baa daŋni ba yagsi min wa bunkola ni.” 

5Koosa fun ŋɔ un, "Yisi ba nihɛɛta ta ba tiŋ i mun ni, ma te ba suwachak aa la kaa 

vɛɛn zer i daŋkpal naa i fun kpa a chaŋ mɔɔga naa ba funɛ yir Naal chen a kpak. 

6Mu zi la chiŋi gbɛntɛl digi nyuha niu ali Sanai bi ti ni aa pɔ ma. Ma wa tel dooni i 

kpa da ti a chaŋ gbɛntɛl ti, chen ni nii zi li wau ma nyɔ." Mosis fun ya chen ka Israɛl 

tima ta maga chiŋi aa nyini. 

7Chendaha ba funɛ du dooni sɔnu Masa koo Mɛriba, domi doonee Israɛl tima fun wa 

zamsi Koosa a fun pɛɛsi a nee, "Ya Kunyana ti nyɛn ya watiu kaa o wato ya wati?” 

8Amelek tima ta funɛ wau di ba wa chem Israɛl tima ta ali tɔha naa ba funɛ yir 

Rɛfidim chen ni. 

9Doonee Mosis fun ŋɔ Jɔsuwa ni, "Tɔɔsi nara ba chɛ la chem Amelek tima ta wa laal 

chɛ wuzu nɔ. Mu chɛ zi chiŋi bi ti nyuha niu a kpak mu daŋkpala naa Koosa kpa a nyɛ 

min di muu kpak saha maga chen.” 

10O fun tum chenani maga Mosis biksi un di o tum chen, chendaha ba funɛ li di ba la 

chem laal ti, Mosis awa Aarɔn awa Hur ka fun kaali a la chiŋi bi ti nyuha ni. 

11Mosis yaa fun wa zer o nisa a tɛ, Israɛl tima ta yaa fun di nyusumu. O ka yaa fun wa 

kpa o nisa a dau, Amelek tima ta ka yaa fun a di nyusumu. 

12O funɛ kpak chene hali o nisa fun wa ku, doonee Aarɔn awa Hur fun zer bunkol a 

wa nyɛ un, o kani ka ba nar balɛ taa chiŋi o gantɛl ni a kpaksi o nisa a tɛ buudaha, hali 

nha fun wa tu. 

13Chen fun nyɛ Jɔsuwa fun nyaŋi Amelek tima ta. 

14A gantɛl nɛɛ Koosa fun ŋɔ Mosis ni, "Sɔbi wuzu nɔ nyusum nɔ a dau, chen ni maa 

zii lisi chenu. Kaa ŋɔ Jɔsuwa ni di mu zi mur Amelek tima ta duhau.” 

15Doonee Mosis fun sa biŋbiŋa a du o sɔn, "Ya Kunyana Koosa ya mu kpok." 

ƐZƆDƆS 18 

1A gantɛl ni, Mosis hila naa ba funɛ yir Jɛtro ka o ya Midian pulim Koosa dama 

kɔkɔɔr ti chen funɛ nu chenani Koosa tum a nyɛ Mosis ni awa Israɛl tima taa niu saha 

naa o fun yisi ba ali Ijipt pulim ni. 

2Doonee o fun si a zer Mosis haan naa baa yir Zipɔra chen a kaali Mosis wati. 

3A fun vɛɛn pa o bisa nar balɛ naa baa funɛ yir Gɛsɔm awa Eleesa, chen a gbaari. 

Mosis funɛ lul bisa ta o funɛ lisi o bambi ni nanɛ, "Mu ya hɔɔrrɛ ali tɛɛnɛ nɔ ni." 

Chendaha o fun du be digi sɔn Gɛsɔm. 

4O funɛ vɛɛn kaa du kinkin ti sɔn o funɛ lisi o bambi ni nanɛ, "Koosa naa ya mu 

nyama Koosa chen suŋɛ min a yisi min ali Ijipt pulim ni." Chendaha o fun du o sɔn 

Eleesa. 

5Jɛtro fun kpa Mosis haan ti awa o bisa balɛ ta a la li nyaabaan naa ni Mosis fun kani 

ali bi naa funɛ du kasi chen mun ni. Gɛsɔm sɔn ti mun ya "Pulim digi nar". Eleesa 

mun ya "Koosa suŋɛ min". 

6O funɛ piin holiu a ŋɔ Mosis ni di o nyɛn nyinbaan niu aa wa. 

7O funɛ waa dugli o wati, o funɛ chɔu a la chem un, a gbiri o suwachak ni kaa ya un a 

wa waali. Ba fun pɛɛsi dɔŋa alaafɛ wɛ kaa zi kaali Mosis lɛu ti tuha. 

8Doonee Mosis fun ŋɔ o hila ti ni chenani Koosa fun ya Ijipt tima koora ti, ka o nyɛ 

Israɛl tima ta wa nyinbaan ba li Ijipt ni. O funɛ vɛɛn ŋɔ unnu chenani Israɛl tima ta fun 

namsi nyinbaan ni saha naa ba funɛ wa chen awa chenani Koosa fun vɛɛn suŋi ba. 

9Saha naa Jɛtro fun nu chen, o tuha fun sɔɔni. 

10O fun ŋɔ, "Maa pɛki Koosa naa fosi ma ali Ijipt tima koora nisi ni chen sɔn ti. Maa 

zaami Koosa naa fosi ma ali yosi ni chen. 

11Lalaknɔ, mu zi zimu di Koosa ti zenee a kaali koosisa maga, domi waa funɛ fosi 

Israɛl tima ta ali Ijipt tima nisi ni.” 

12O funɛ sɛm chen a peti kaa fun kpa sel wa di ba kɔɔri kɔɔra a nyɛ Koosa ti ni. 

Doonee Aarɔn awa o nihɛɛ dɔŋsa ta maga fun kaali dooni di ba la di kɔɔra ti kaa jɛɛmi 

Koosa. 

13Chɔɔsa digi funɛ pusi, Mosis funɛ kpalimi wɛ kɔɔri nɛɛ hali nha la tu. 

14Jɛtro funɛ na chenani Mosis kpak si sɛɛm a vɛ kpak saha wa wudigi yaali ni, o funɛ 

pɛɛsi unnu, "Baŋnɛ i ya aa nyɛ nara taa ni nan? Baŋ daha i duŋduŋ tum chen, ka nara 

kinkan kur chiŋi piili chɔɔsa ti hali wa zinan aa daŋni ba na hin?” 

15Mosis fun ŋɔ un, "Nara ta yaa wa mu wati a waa buksi Koosa tutɔ, chendaha mu 

kpak saha wa ba ni chen. 

16Nara balɛ wa kpak amɔrɛ, ba yaa wa mu watiu wa wumukse ni mu kɔɔri aa nyɛ ba, 

kaa laa biksi ba naa kpak wuti a vɛɛn aa biksi ba Koosa chiksɛsa ta.” 

17Doonee Jɛtro fun ŋɔ un, "I wara tum i tuma ta wa nyinbaan ni. 

18I zi ya cheniu hali i wa nara naa maga wa gbarigi, domi tuma naa iiu wa nibin bɛgim 

tumi ni. 

19I daŋni i nyɛ mu nyɛ hin suŋi kpa la i tuma taa ni, ka Koosa gbaan tiŋ i gantɛl. O 

weru wa i chiŋi Koosa bar chiŋi ni aa kɔɔri nara ta wɛ ki nyɛ ba. 

20O vɛɛn weru wa i koti ki biksi ba Koosa chiksɛsa ta kaa chaasi ki biksi ba a muna 

awa chenani baa zi nyɛn, 

21amaa o fa lawa i yisi nibin bɔnɛwa, ba naa ya wuti tima aa ɔm Koosa, kaa ba nɔɔ 

vɛɛ buti baa suŋi hin, i ya chen i puriki i walɛ ta, tusugsa, kɔkɔksa, fumnyunyuun awa 

fifi, a zi nyɛ ba naa i yisi chen ya ba nihɛɛta. 

22Nyɛ ba ya ba nihɛɛta a ya nara ta sɛriya ni diile ali wuti ni. Wi naa yaa wa kpok ba 

yaa kpa chen wi ti ki wa i wati, naa kaa ya sɛm wisa ba titi kɔɔri. Chen fa zi nyɛ i 

tuma ta fuŋsi a nyɛ hinnu. 

23I nyaŋɛ a ya chen, chenani Koosa chiksi chen, i waa zi gbarigi wa tum were tumi ni. 

I walɛ naa maga wɛ kaa zi nyaŋi ki kɔɔriu, ka baa la dama wa tusɔɔna ni.” 

24Mosis sir fun la Jɛtro kpaami ti, 

25a fun yisi nibin birige ali Israɛl tima taa ni, a kpa ba a du di baa nyini nara tusugsa 

kɔkɔksa, fumnyunyuun, awa fifi. 

26Ba waa funɛ ya nara ta sɛriya ni diile ali wuti ni kaa kpa wi naa yaa fun muksi ba, ba 

zi yaa fun kpa a la Mosis wati. 

27A gantɛl nɛɛ Mosis fun chɛusi Jɛtro. O fun kaali o dama. 

ƐZƆDƆS 19 

1Israɛl tima ta funɛ siiu tɔha naa baa yir Rɛfidim chen ni, a fun wa tel Sanai bi ti ali 

pɛnsa atora wuzu ba funɛ si Ijipt pulim ni. Doonee ba fun baŋsi lɛwa ali Sanai bi ti 

mun ni a kani. 

3Saha tirɛ Mosis fun si a zini kaali bi ti nyuha di o la pu Koosa. O fun yir un buudaha 

ti ni a ŋɔ un di o la sɛm Israɛl tima banawara ya Jekɔb zɔɔnɔ chen nan sɛmsɛm nɔ, 

4"Ma na chenani mu waa naa ya ma Kunyana chen fun ya Ijipt tima tau, awa a chi 

chenani chilɛ yaa pa o bisa chen, hali a kpa ma a wa bar nɔ. 

5Adaha lalaknɔ maa nu mu nɔ kaa tiŋ mu tutɔ ti, maa zi ya mu bisau. Tɛɛnɛ nɔ maga 

ya mu kinnɛ, amaa ma waa ka ya mu nibin tɔɔsɛ. 

6Ma waa kaa chi ba kpa ma a yisi zakarɛ a nyɛ min ka doŋ vɛ mari ma. Ma waa kaa ya 

mu kɔkɔɔrsa.” 

7Koosa funɛ sɛm Mosis wa nan sɛmsɛm nɔ a peti, o funɛ kaaliu a la lagmi Israɛl tima 

nihɛɛta ta maga a sɛm ba chenani Koosa biksi di o sɛm ba. 

8Doonee nara ta maga fun ŋɔ Mosis ni, "Chenani Koosa ti biksi ya maga yaa zi yau." 

O fun vɛɛn bur kaali a la ŋɔ Koosa ni chenani maga ba sɛm. 

9A gantɛl ni Koosa fun ŋɔ Mosis ni, "Mu kaa kpa mu titiu a biksi hin ali dobaal ni, a 

sɛmsɛma i wati nara taa nu mu ta ba see su i sɛmsɛm ti, chen ni ba see zi su i sɛm 

sɛmau saha maga.” 

10Kaa fun ŋɔ un, "Kila a la ŋɔ nara taa ni, di ba kpak ba titi ali chɔkumsa tuma ni, awa 

doŋsi wɛ ni kaa chaksi ba kilaarɛ a wer zinan awa chɛ. 

11Kaa ki pɔ Koosa wuzu butɔra tiin ti, domi a wuzu ti o zi wa tu wa o walɛ watiu ali 

Sanai bi ti daha. 

12Vɛɛn pi magbɔ ali bi ti mun ni a dau, kaa ŋɔ nara ta di ba ta wa magsi a gaasi magbɔ 

ti ni. Naa wa magsi a kpa o naa a gaasi un ni tiina zi siwu. 

13Naa wa magsi a ya chen, mu zi nyɛ ba kpa un a chiksi kaa yagsi un wa bunkola ni 

koo tosa ni a kpu, hali sela gbaan ya chen, muu zi kpu un chene. Amaa saha naa 

kaabul ti wa hu wara, nara ta maga zini kuwa bi ti nyuha.” 

14Doonee Mosis fun tu bi ti nyuha ni a wa ŋɔ nara taa ni di ba saksi ba titi a pɔ Koosa 

jɛɛmi, 

15kaa fun vɛɛn ŋɔ ba, "Ma saksi ma titi a pɔ Koosa jɛɛmi wuzu butor wuzu, kaa ha ta 

wa chɔ nihaan wuzuuna ta tuha ni.” 

16Wuzu butɔra wuzu ti funɛ wa tel, ba funɛ kur nuu ka nasɛha tɛsi ka dobaala zenzen 

fun tɔ buudaha maga ali bi ti nyuha ni. Doonee kaabul fun hu, nara ta maga fun tiksi 

ali bi ti mun ni ka hansura kpak ba kinkan. 

17Mosis funɛ te ba suwachak a kpa ba a la Koosa wati, ba fun la chiŋi bi ti mun ni. 

18Bi naa ba funɛ yir Sanai chen mun maga funɛ ya nyɔɔsiwa, domi Koosa funɛ kpa o 

titirɛ a biksi ba ali din ni a wuzu ti. Nyɔɔsa ta funɛ kura zini buudahau a chi ba bugse 

din zenzen a dau, chen fun nyɛ hansura kpak Israɛl tima ta kinkan. 

19Kaabul ti ta funɛ kura ziniu kinkan, Mosis yaa fun sɛm a nyɛ Koosa ni, o ka yaa 

jɛrigi unnu ali nasɛha tɛsi ni. 

20A waa fun vusi ka Koosa fun tu wa a wa yir Mosis o tiŋ o mun ni a kaali bi ti nyuha. 

21Doonee o fun la ŋɔ Mosis ni, "Bur ki tu a la ŋɔ nara taa ni di ba nandigi fɛŋ o wa 

gaasi magbɔ ti ni di o wa na mu ba nyɛni, ba wa ya chen, ba kinkan zi sitiu. 

22Hali naa ya kɔkɔɔra gbaanko ka o vɛ yisi wu doŋa ali o bambi ni kaa gaasi dooni mu 

zi lɛrigi o diŋnau.” 

23Mosis ka fun ŋɔ un, "Nara ta waa zi wa, domi i ŋɔ di ya kpak bi ti mun o du kasi kaa 

ta wa gaasi magbɔ ti ni.” 

24Koosa fun ŋɔ un, "Tu aa la a la yir Aarɔn o tiŋ hin a zini kuwa, kaa ŋɔ kɔkɔɔra ta 

awa nara ta maga di ba nandigi ta wa gaasi magbɔ ti ni, domi ba ya chen, mu zi lɛrigi 

ba diŋsau.” 

25Saha tirɛ o zi fun tu kaali a la ŋɔ nara taa ni, chenani Koosa fun biksi un chen. 

ƐZƆDƆS 20 

1Koosa sɛmsɛm naa o fun sɛm funɛ nɛɛnɛ, 

2"Min ya ma Kunyana naa ya ma Koosa naa funɛ yisi ma ali Ijipt pulim ni. Saha ti di 

ma funɛ ya yosiwa. 

3"Adaha ma ta wa jɛɛmi koosi digi a pɛ min ni. 

4"Ma ka ta wa kɔɔri kindɔŋ maga ali buudaha awa tɛɛnɛ nɔ ni koo kinkina li nii tuha a 

gbiri a jɛɛmi un. 

5Ma ka ta wa gbiri a jɛɛmi vura, domi min ya ma Kunyana naa ya ma Koosa. Mu ka 

wara la naa vɛɛ nu mu sɛma aa du mu dama ni. Naa maga vɛɛ daŋni mu wɛ mu yaa 

lɛrigi o diŋnau piili zɔɔnɔsi a batora tiin ni aa la a banaasi tiin ni, 

6amaa mu yaa biksi mu daŋniu aa nyɛ banawara maga laa daŋni min kaa laa tiŋ mu 

chiksɛsa chen ni. 

7"Ma taa yir mu sɔn ali nyinbaan tagna ni, domi min ya ma Kunyana Koosa. Naa 

maga kaa laa yir mu sɔn ti yɔriyɔri, muu zi lɛrigi tiin diŋnau. 

8"Ma kpak hiisi wuzu ti kasi kaa ki jɛɛmi Koosa. 

9Wuzu bunɔrwa mu kpa a nyɛ ma di maa tum ma tuma, 

10amaa wuzu naa laa sak anɔpɛ tiina chen, ma yaa kpa un a jɛɛmi min. Ma wa ma bisa 

awa ma haanasi maga fiɛŋ ma wa tum tuma a wuzu ti. 

11Wuzu bunorawa min naa ya ma Kunyana Koosa chen fun kpa a naami tɛɛnɛ nɔ awa 

buudaha awa teku niita awa kinkina maga nyɛn a ni, amaa wuzu bunɔpɛ wuzu ti mu 

funɛ hiisiu kaa ya alibarka a du un ni a nyɛ o du kasi. 

12"Maa nyɛ ma nyama awa ma nima jirima, chen ni maa zi nyɛn tɛɛnɛ nɔ niu a vusi. 

13"Ma ta wa kpu nibine. 

14"Ma ta wa tum chɔkumsi tuma. 

15"Ma taa ŋmɛɛli. 

16"Ma taa na ma dɔŋtima galimsa yɔriyɔri. 

17"Ma taa ya kɔrsi wa ma dɔŋtima kina ni. Ma ta nyɛ o dama koo o haan koo o nisa 

kina wɛ muksi ma.” 

18Saha naa nara ta fun wa nu nasɛha tɛsi ka o nyiksi nyɔɔsa li bii nyuha ni aa zini 

hansura funɛ kpak bau ba bara jigiri kinkan ba la chiŋi bar boli ni. 

19Saha tirɛ ba fun ŋɔ Mosis ni, "O ya di hin laa sɛm sɛma ali ya wati, yaa zi cheŋi 

diŋsau kaa nu i wati, amaa o ya di Koosa laa sɛm sɛma ya wati, yaa zi sitiu.” 

20Doonee Mosis fun ŋɔ ba, "Ma taa ɔmi, domi Koosi wa ma watiu di o wa magsi ma a 

nee maa zii nu o nɔɔ kaa taa tum tum tagnau.” 

21Mosis funɛ sɛm nara taa ni chen maga yɔri di ba ha funɛ vɛɛn la chiŋi bar boli nɛɛ 

see o duŋduŋ funɛ tur a la dugli dobaal naa ni Koosi fun nyɛn aa sɛm sɛma chen. 

22Nanɛ ya Kunyan Koosa fun ŋɔ Mosis ni di o ŋɔ Israɛl tima taa ni, "Ma titi sii na 

chenani min naa ya ma Kunyan Koosa fun sɛm sɛma ma wati ali buudaha niu. 

23Adaha ma ta wa kpa salma koo anzunfa a kɔɔri vura a gbiri a jɛɛmi un a gbaari min 

ni, 

24amaa ma kpa hɛɛra a sa biŋbiŋa a kpa ma sela a wa kɔɔri kɔɔrsa a fu aa nyɛ min ali 

doonani maga mu biksi ma di ma wa kɔɔri kɔɔrsa aa nyɛ min chen ni. Mu zi wa ma 

watiu a wa ya alibarka a du ma ni. 

25Ma yaa kaa kpa bunkola a sa biŋbiŋa a nyɛ min. Ma ta kpa bunkola bota a saali, 

domi ma sarkɛ wa kpa saan a ŋmɛn bunkol a pɛksi, chen bunkol ti wa bu wer ali mu 

wati. 

26Ma ka yaa sa biŋbiŋa a chiksi di maa jɛɛmi min ma ta yaa kɔɔri nyinbaan a la du un 

ni, domi ma ya chen ma yaa kpa ma titirɛ aa biksi nara saha naa ma waa la di ma la 

jɛɛmi." 

ƐZƆDƆS 21 

1"Chiksɛsa anawara i kaa kpa a nyɛ Israɛl tima taa ni nɛɛnɛ: 

2Ma yaa yau yoma ka o ya Israɛl tim nar, ma nyɛ o tum a nyɛ ma bunsa anɔra. Bunsa 

anɔpɛ tiin ti ma gil un o la o bar laali kaa ta bɔɔli. 

3O ya di chen yom ti funɛ ya haan tiinnɛ kaa wa nyɛn ma wati. Saha naa o vɛɛn waa la 

ma nyɛ o kpa o haan aa la. O ka ya di o waa fun kpak haan, chen wara ma ta wa nyɛ o 

kpa haan ali ma wati. 

4O ka ya di o kunyan ti funɛ kpa haannɛ a nyɛ un ka o lul bisa, saha naa chen yom ti 

wa kaa li ma wati see o gil o haan ti awa o bisi ta a nyɛ o kunyan ti ni, domi o kunyan 

ti dɔ ba. 

5Amaa o ya di yom ti la nɔɔni di o zii jɛɛmi o kunyana tiu chen wara o haan awa o bisi 

ta ya o kiniwa. 

6Doonee o kunyan ti zi kpa un a la bar jɛɛmi ti a la nyɛ o chiŋi dɛ ti zɔɔnɔ ni ka o fur o 

diŋna, chen ni yom ti ya o kinnɛ hali saha naa vɛ kpak bɔ. 

7"Nar ka kpa o be nihabichɛla a yogli o ya yoma, ma ta wa kpa un ta o kaali o dama a 

chi chenani maa ya yosi nibaali taa chen. 

8Ma ka yogli un a nyɛ nandigi ni ka tiina daŋni o kpa un a ya o haan kaa vɛɛ daŋni un 

see o vɛɛn kpa un a la nyɛ o nyana ni. O kunyana naa yau un chen waa ki bu yogli un 

a nyɛ nandigi ni, domi o chɔki un a tau. 

9Nar ka yau yoma nihaan di o nyɛ o be nibaal ni see o kpak un a chi o titi be. 

10Nar ka kpa haan a gbaari o haan ni o ha vɛɛn ki nyɛ o haan hɛɛ ti wa malɛ awa diwe 

awa gata chenani o fun piin aa nyɛ un kaa zi wa kpa haan kinkin ti chen. 

11O ka ya di o waa ki nyaŋi a tum nan wɛ naa a nyɛ haan ti ni o nyɛ o nyinbaan oo la o 

dama kaa ta bɔ un.” 

12"Naa maga kpa kin mou o dɔŋtiina a kpu ma kpu chen tiina, 

13amaa o ya di o wa nisi a yag un wa kin ti ni ka o siu, see o chɔ a la sogli doonani mu 

kaa biksi ma chen a fosi o titi. 

14O ya di nar paan siu ka o nisi a kpu o dɔŋtiina, kaa chɔ a la sogli biŋbiŋ naa ni ma 

yaa kɔɔri kɔɔrsa aa nyɛ min, chen ni di o fosi o titi ma kpu un. 

15"Naa maga mou o nyana koo o niina, ma kpu chen tiina. 

16"Naa maga kaa ŋmɛ o dɔŋtiin nibine di o la yogli koo di o la burigi o yoma, ma kpu 

chen tiina. 

17"Naa maga nɔɔ nɛɛ a nyɛ o nyana koo o niina ni, ma kpu chen tiina. 

18"Nara balɛ waa yo dɔŋa ka digi wa yag o dɔŋtiin wa bunkol ni koo a gurimi nin yag 

o dɔŋtiina ka o vɛ na dɛŋa, ma ta wa lɛrigi chen tiin diŋna. O ya di ba kaa kpa naa ba 

mou chen a sak ki chɔɔlɛ nɛɛ. 

19Hali kaa wa kpa vurma a chaŋ un o nyaŋi a si val a la li sal, see ma nyɛ naa mou un 

chen bɔ o chim kaa nyini un hali o wa kpok. 

20"Nar wa tug o yom nibaal koo nihaan ka o siu a du o nisi ni, ma lɛrigi chen tiin 

diŋna, 

21amaa o ka ya di yom ti wa siu chen wuzu ti kaa di wuzu bulɛ kaa zi siu, ma ta lɛrigi 

chen tiin diŋna. O nisi kina ta nyuksi ti piin ya diŋ lɛrigirɛ a nyɛ un. 

22"Nibaala nara balɛ kaa yo dɔŋa ka digi la mou loo kpakra kaa o kasi o loo ti a ta, o 

baal kpa tiin la sɛm bar sɛmi ba la sɛm sɛma ka sɛriya ni diili ti biksi haan ti baal ti di 

o chiksi naa du loo kpakra ti wa dɛŋa chen chim, chen tiin bɔ nyɛ haan tiin ti ni. 

23O ka ya di haan ti titi na dɛŋau see ba du naa du un dɛŋa ti chen gbaan wa dɛŋa. 

24Nar yisɛ o dɔŋtiin si ma yisi o gbaan si, nar ka kpite o dɔŋtiin nyin ma gbaan kpiti o 

nyin a bɔ chim. Nar ŋmɛn o dɔŋtiin nin a toti ma ŋmɛn tiin gbaan nin a toti. O ka ya di 

nar ŋmɛn o dɔŋtiin nau a toti ma gbaan ŋmɛn tiin na a toti. 

25Nar puksi o dɔŋtiina ma gbaan puksi tiina koo nar ka du o dɔŋtiin wa chɔ ma gbaan 

du un chɔ. 

26"Nar mou o yom sii ka o sii ti pɔti o nyɛ yom ti wa nyinbaan oo la o dama aku o 

pɔtɛ o sii chen daha. 

27O ka ya di o mou yom ti nyin nɛ a kpiti, see o gil yom ti oo la o dama aku o kpite o 

nyin ti chen daha.” 

28"Nuwɔl ka wa gbig nar o siu, ma yagsi chen nuha ti a kpu kaa ta se o namɛ. Ma ka 

ta wa lɛrigi o tiin diŋna. 

29O ka ya di chen nuha ti yaa piin aa gbigsi narau baa sɛm o tiin ni ka o vɛɛ ya wudigi 

ka nuha ti wa gbig nar a kpu ma yagsi o tiin ti gbaanko a kpu. 

30O ka ya di o tiin ti kaa bɔ malɛwa a fosi o titi ali siu ti ni see o bɔ malɛ naa ba chiksi 

un di o bɔ chen maga. 

31Nuwɔl ti vɛɛn kpu nibabichɛla koo nihabichɛla see ba vɛɛn ya tiin ti wa chenani 

biksi chen. 

32O ka ya di nuwɔl ti kpu yom nihaan koo nibaallɛ see nuha ti tiin ti bɔ anzunfa 

fumtora a nyɛ yom ti tiin ni ka ba yagsi chen nuwɔl ti wa bunkola ni a kpu. 

33"Nar hur bɔɔ a dau a vɛ tɔɔli ka nuha koo kakuma wa chel bɔɔ ti ni a siu. 

34See chen tiin ti bɔ sel ti nyuha ni ka kpa sel siwi ti a pusi. 

35Nar nuha ka mou o dɔŋtiin nuha a kpu, ma yogli nuha naa mou o dɔŋtiin a kpu chen 

a kpa o malɛ a puriki bɔni dɔŋa, kaa vɛɛn kuti naa siu chen namɛ a bɔni dɔŋa. 

36Amaa o ka ya di chen nuwɔl ti yaa gbigsi narwa ka o tiin moori kaa vɛɛ ya wudigi 

ka o wa tug o dɔŋtiina a kpu see o tiin ti bɔ nuha a nyɛ naa nuha siu, chen ni kaa zer 

naa siu chen a pusi." 

ƐZƆDƆS 22 

1"Nar ka ŋmɛ nuha koo piisi a yogli koo a kpu, ma nyɛ o bɔ nuhɛ nyuun nu bɛgim 

nyuuni kaa vɛɛn bɔ piisisa anaasi ki bɛgim nyuuni. 

2Nar kpak ŋmɛɛr ali o dama ni kaa ŋmɛn un wa chise ni a kpu, ma ta wa ŋɔ di o yisɛ 

chɛllɛ. 

3O ka ya di chen ti yau ka nha zi yɛli chen wara tiin yisɛ chɛllɛ. 

4O ya di nuha koo kakumnɛ koo piisire o ŋmɛ chen ka o nyɛn wa o miisi ni ali o nisi 

ni see o bɔ ki bɛgim maga nyuuni a balɛ. 

5"Nar puk o sela a ta ka a la see nandigi ŋmaha ki parɛ see o kpa o titi ŋmaha ki parɛ a 

bɔ chen chim. 

6"Nar ka suk din a du o ŋmaha kɔli ni ka din ti di a la zu o dɔŋtiin ŋmaha a di o ki parɛ 

ma nyɛ naa suk din ti chen bɔ chen chim ti. 

7"Nar la o dɔŋtiin malɛ a dau o dama ni ka ŋmɛɛr li o gantɛl a la ŋmɛ malɛ ta ka ma 

kpak ŋmɛɛr ti ma nyɛ o bɔ malɛ ta bulɛ. 

8O ka ya di ma waa na ŋmɛɛr naa ŋmɛ malɛ taa chen, ma kpa naa kpa malɛ ta a dau o 

nin ni chen aa wa jɛɛmi bar ti o wa hɛɛsi hɛɛsa di o laata ŋmɛ chen malɛ ta. 

9"Sɛma yaa wa nyɛn nar wa o dɔŋtiin banbaan ni kaa ya sel sɛma koo kinkina maga 

nyuksɛ, ma nyɛ chen tim ta kila ma jɛɛmi bar ti. Naa Koosa la biksi di waa galimɛ 

chen ma nyɛ o bɔ kin ta bulɛ a nyɛ o dɔŋtiin ti ni. 

10"Nar la o dɔŋtiin sel aa nyini ka o wa na dɛŋa koo a siu ka sɛhɛra tiin vɛ nyɛni. 

11Chen tiin ti kila ma bar jɛɛmi ti a la hɛɛsi hɛɛsa di o wa ŋmɛ o dɔŋtiin ti sel ti. O ya 

di ba sir wa ŋmɛ sel ti chen wara o werwa tiin gil pɛŋ o dɔŋtiin tiu kaa ta nyɛ o bɔɔli. 

12O ka ya di ba ŋmɛ sel tiu naa laa nyini sel ti chen bɔ chim ti a nyɛ o dɔŋtiin ti ni. 

13O ya di kɔha sela kpak un a kpu o kpa o bara doonani ka chen a wa biksi, chen ni o 

waa zi bɔ sel ti chim. 

14"Nar la pɛŋ sel ali o dɔŋtiin wati ka sel ti na dɛŋa koo a siu di sel ti tiin wato dooni, 

o bɔ sel ti chim a nyɛ o dɔŋtiin ti ni. 

15O ka ya di sel ti funɛ siu chen di o tiin ti nyɛn dooniu chen wara o dɔŋtiin ti ta 

bɔɔli.” 

16"Nar ka kpak nihaan naa haa vɛ daŋni nibaal a chɔ ka o chɔk o titi a ta, ma nyɛ o bɔ 

o haanfali chim a nyɛ un kaa kpa un a ya haan. 

17Amaa o ka ya di be ti nyana wa la nɔɔni di o kpa un, o bɔ malɛ a nyɛ be ti nyana ni a 

wa nihaan naa haa vɛɛ zim nibaal chen niha fariki malɛ maga. 

18"Nihaan naa maga laa tum lure tuma, ma kpu un. 

19"Nibaal naa kaa kpak sel a daŋni, ma kpu un. 

20"Naa maga kɔɔri kɔɔra a nyɛ Koosi digi ni a pɛ min ni, ma kpu chen tiina. 

21"Ma taa muksi hɔɔra ali ma ni, domi ma gbaan funɛ ya yosiwa ali Ijipt pulim ni. 

22Ma ka taa muksi luhaana koo sunsa. 

23Ma vɛɛ kaa laa ya chen ka ba wa wi a biksi min naa ya ma Kunyan Koosa nan, mu 

zi nu ba fɔuli tiu a suŋi ba. 

24Saha ti mu paan zi wa siu a du ma ni a kpu ma ali laal ni. Mu zi wa nyɛ ma gbaan 

haanasi ta burigi luhaanau ka ma bisa vɛɛn burigi sunsa. 

25"Ma yaa pɛŋ mu nibinsa banawara ya nyausi chen wa malɛ, ma taa daŋni nyɔɔra a 

chi chenani malɛ tim ta yaa ya chen. 

26Ma yaa la nar kindɔŋ a chiksi di ka o wa bɔ ma malɛ ka nha waa tu ma kpa tiin kin a 

nyɛ un, 

27domi waa ya kina o zi kpa a tɔ o titi sɔnsɔn taa zu o bara. Saha naa o wa kaa chɔ kaa 

daŋni kina, o kaa kpa tɔ o titi a ku kaa fɔuli a biksi min, muu zi nu o wusisumau, domi 

mu ya siki ni ɔmirɛ. 

28"Ma taa sɛm sɛm tagna aa nyɛ Koosa ni, ma ka ta ŋɔ nɔɔ aa nyɛ naa ya ma walɛ 

suwachak tiin ni. 

29"Saha naa ma ŋmaha diwe yaa wa li koo saha naa ma silma awa ma nuuti yaa wa li 

wa a ya diili ma kpa wa kɔɔri kɔɔra a nyɛ min. Ma vɛɛn kpa ma bii hɛɛta a kɔɔri 

kɔɔrsa aa nyɛ min. 

30Ma kpa ma sel hɛɛta a wa kɔɔri kɔɔrsa. Sel naa yaa lul o bi hɛɛ ka o ya ki wɔl, ma 

nyɛ o nyɛn o niin wati wuzu bunɔpɛ ka ma zi kpa un wa kɔɔri kɔɔra a nyɛ min wuzu 

ŋmɛnaasi ti tiina. 

31"Ma ya mu walɛwa, adaha ma taa di sel naa kɔha sela kpak a kpu chen, amaa ma 

yaa kpa nyɛ vasi ni." 

ƐZƆDƆS 23 

1"Ma taa sɛm nusun laaboorsa. Ma ka taa kpa nusun sɛhɛrasa a chiŋi naa vɛ kpak wuti 

ali sɛm bar sɛmi ni chen gantɛl ni di o na wuti. 

2Nar kinkan yaa wa tiŋ wudigi ka chen wi ti vɛ kpak wuti, ma ta tiŋ chen tima gantɛl. 

3Saha naa nyau yaa na sɛma kaa wa ma wati di ma sɛm sɛma taa luki. 

4"Ma yaa na ka ma dɔm sel pur a chɔ aa la ma kpak a la nyɛ un. 

5O ka ya di o kakuma chuŋɛ buna ka buni ta chel ka ma naa laa kaali suŋi ma vɔu buni 

ta. 

6"Saha naa nyau yaa na sɛma kaa kpak wuti ali sɛm bar sɛmi ti ni, ma kpa o wuti a 

nyɛ un. 

7Ma taa na ma dɔŋtiin galimsa ali nusun nyinbaan ni. Ma ka taa yisɛ nibine naa vɛ 

kpak galimsa miisa, domi naa maga ya chen muu zi ta un yɔriu. 

8Ma taa la papasa di ka maa suŋi nara ali ba wumukse ni, domi chen waa zi nyɛ maa 

sɛm wuti ali ma sɛm bar sɛmi ni. 

9"Ma taa muksi hɔɔra nawara nyɛn ma ni chen, domi ma gbaan funɛ ya hɔɔriwa ali 

Ijipt pulim ni chen daha. Ma zim chenani o du wa nar ya hɔɔr ali bar digi niu.” 

10"Maa zii par ma ŋmaani tau kaa ki kum ki parɛ bunsa anɔra, 

11amaa bunsa anɔpɛ ta tiin yaa wa tel ma taa kum doon ki parɛ, chen ni nyausa zi kum 

doon ki parɛ tau a di ka kɔha sela ka di anawara ka chen. Ma vɛɛn ki ya chen ali ma 

bugili ŋmaani taa ni. 

12"Ma yaa kpa wuzu bunɔra a tum tuma, amaa kaa hiisi wuzu bunɔpɛ tiin ti, chen ni 

ma yosa awa ma tum tumsa banawara tum aa nyɛ ma chen zi na sahau a hiisi. 

13"Ma cheŋi diŋsa aa nu chenani min naa ya ma Kunyan Koosa chen sɛm ma. Ma taa 

jɛɛmi koosi bɔnɛ a pɛ min ni, ma ka ta vɛɛn ki yir a sɔna.” 

14"Ma yaa lagmi lagmisa ali bun tuha ni a di wuzu zen diwe naaval butora ali bun tuha 

ni a nyɛ mu sɔn ti wa jirima. 

15Pɛn naa ma fun li Ijipt pulim ni baa yir Abib chen yaa wa tel ma yaa kpak lagmi zen 

a se boroboro naa ba vɛ du sin muna chen a chi chenani mu chiksi ma chen. Chen 

wuzu ti yaa wa tel ma ta se boroboro naa ba vɛ du sin muna hali wuzu bunɔra wa tel. 

Ma ka yaa kaa wa jɛɛmi min ma kpa kɔɔrsa aa wa a waa nyɛ min. 

16"Ma yaa wa kaa kumi ma ki parɛ ma kpak wuzu zen a diwe. Ma yaa vɛɛn baŋsi lɛwa 

yuu saha a lagmi dɔŋa aa di wuzu zen diwe kaa kpa ma kɔɔrsa a waa nyɛ min. 

17Bun maga ka nan wuzu zen lagmisi naa yaa wa tel, ma yaa waa jɛɛmi min naa ya 

ma Kunyan Koosa chen. 

18"Saha naa ma yaa wa kpa sel di ma wa kɔɔri kɔɔra a nyɛ min, ma ta yaa kpa 

boroboro naa sin muna gbaari a waa nyɛ min. Ma yaa wa kɔɔri nan kɔɔra a nyɛ min 

ma se chen namɛ ti namɛ bar zene ta maga a peti sari ka chɔɔsi zi pusi. 

19"Bun maga yaa wa tel ma yaa kpa ma bun ki parɛ a wa kɔɔri kɔɔra aa nyɛ min. Sel 

ka yaa kpak lo ka ma kpu un, ma yisi be ti ali o tuha ni kaa zi zɔŋ un.” 

20"Mu zi tum mu malaikasi taa digiu o te ma suwachak a la saksi ma nyinbaan a nyɛ 

ma kaa kok ma aa li ma wumukse ni hali a la tel doonani mu saksi chiksi ma. 

21Saha naa ma wa na chen malaika ti, ma cheŋi diŋsa aa nu chenani o kaa sɛm ma, 

domi min tum un ali ma wati, naa maga kaa wa vɛ di o waa zi nu o nɔɔ, o waa zi gil 

chen tiina. 

22Ma ka tiŋ o nɔɔ kaa laa tum chenani maga o chiksi ma di maa tum, mu zi chem ma 

dɔm ta magau a suŋi ma. 

23Malaika ti zi te ma suwachaku a kpa ma la zu Amɔn tima pulim awa Hita tima 

pulim awa Peris tima pulim awa Kenan tima pulim awa Hif tima pulim awa Jebus 

tima pulimu kaa chem ba maga a nyaŋi. 

24Ma ta wa gbiri a jɛɛmi pulimsi ta vug ta. Ma ka ta wa buksi nyinbaanasa anawara ba 

kpak aa jɛɛmi ba vug ta chen. 

25Maa jɛɛmi min naa ya ma Kunyan Koosa chen, mu zi ya alibarka a du ma niu a nyɛ 

ma diwe awa nii kinkan ali ma tɛɛnɛ ti ni kaa vɛɛn yisi wichɔta ali ma wati. 

26Nihaan waa zi wa nyɛn ma pulim ti ni a kpak be koo a vɛ luli. Muu zi vɛɛn wa nyɛ 

ma nyɛnu aa vusi. 

27"Mu zi vɛɛn wa nyɛ banawara vɛɛ daŋni ma wɛ chen ki ɔm mu bar nyɛniu. Saha ti 

mu zi wa koosi nibinsi nawara wa ma laa chem chenu a du dɔŋ ni kaa nyɛ ma dɔma ta 

chɔ aa li ma wati. 

28Mu zi wa nyɛ hansur tagin zu ma dɔm tau kaa duŋni Hif tima awa Kenan tima awa 

Hita tima tau a ta sari ka ma zi la tel ba tɛɛnɛ ti. 

29Mu waa zi duŋni ba a ta a tel buna ka ma zi la tel dooni, domi mu ya chen ka ma vɛ 

tel doon lalaka kɔha sela zi wa su dooniu kinkan. 

30Amaa mu zi wa duŋni bau aa ta tam tama a wa tel saha naa maa zi in kinkan a su 

tɛɛnɛ ti maga. 

31Mu zi wa nyɛ ma tɛɛnɛ ti chɔ chene hali a la tel Akaba gɔŋ ti hali a la tel Yufuretis 

mɔɔg ti a kpa chen la li Mɛditareniɛn teku ti ali nyaabaan ti ni. Mu zi wa nyɛ ma kpak 

kpoku a duŋni doon nibinsi ta a ta. 

32Ma ta nyɛ ma wa chen nibinsi ta koo ba vug ta ki vɔu vɔusa. 

33Ma ta wa nyɛ chen nibinsi ta wa nyinbaan wa ba nyɛn ma pulim ni, domi ma ya 

chen baa zi nyɛ ma tumu a puti min ni. Ma waa jɛɛmi ba vursi ta, o kaa wa chi ma dau 

ma titi wa toroko zenne." 

ƐZƆDƆS 24 

1Saha ti ya Kunyan Koosa fun ŋɔ Mosis ni, "Nyɛ i wa Aarɔn awa Nadab awa Abihu 

awa Israɛl tima ta nihɛɛta nara fumnɔpɛ ki wa mu wati ali bii nɔ nyuha ni. Saha naa 

ma kaa wa kaa waa dugli ma gbiri a jɛɛmi min. 

2Saha ti wa nyɛ nara ta chiŋi doon ki li duŋduŋ ki wa mu wati. Ta wa nyɛ nara ta tur 

wa gbɛr bii ti mun.” 

3Doonee Mosis fun kaali a la sɛm Israɛl tim ta wa chiksi kinkina ya Kunyan Koosa 

fun kpa nyɛ un, saha tirɛ nara ta magkpaa fun la nɔɔni di, "Yaa zi tum chenani maga 

ya Kunyan Koosa biksi di ya tumu.” 

4Mosis funɛ sɔbi Koosi chiksɛsi ta maga a dau, chɔɔsa fun waa pusi finini o fun sa 

biŋbiŋa ali bi ti mun ni kaa dɛu bunkol fidaalɛ a chiŋi Israɛl tima ta zɔɔnɔ fidaalɛ ta 

bar chiŋi ni. 

5Doonee o fun yisi bunɔpɔla ba kɔɔri fuuli kɔɔrsa awa dɔŋtiŋi kɔɔrsa a nyɛ ya Kunyan 

Koosa ni. 

6Mosis fun yisi chɛl ti bar digi a du kurbasi ni kaa ka kpa bar digi a buti chaari biŋbiŋ 

ti ni. 

7Saha tirɛ o fun zer tɔn naa ni ba sɔbi chiksɛsi ta a du chen a karimi a biksi nara ta. Ba 

maga fun la nɔɔni a ŋɔ di yaa zi tiŋ Koosa nɔu kaa ki tum chenani o biksi ya chen. 

8Doonee Mosis fun zer chɛl ti o kpa du kurubasi taa ni chen a ya a misi nara taa ni kaa 

ŋɔ chɛl nɔɔ biksi di vɔu naa Koosa wa maa vɔu chen wɛ peteu. 

9Mosis awa Aarɔn awa Nadab awa Abihu awa Israɛl tim ta nara fumnɔpɛ ta maga fun 

zini a kaali bi ti nyuha, 

10a fun la na Israɛl tima Koosi ti ka kindɔŋ fun chiŋi o naasi ni a du kɔlkɔla a chi 

buudaha. 

11Ba funɛ na Koosau ba wa un ni ba di kaa nyɔ, amaa o waa fun ya ba wudigi. 

12Saha tirɛ Koosa fun ŋɔ Mosis ni, "Zini bi ti nyuha a wa pu min. Saha ti mu zi wa 

kpa bunkola abalɛ naa ni mu sɔbi chiksɛsi ta a du chennu a nyɛ hin.” 

13Mosis awa Jɔsuwa naa ya o ni suŋi chen fun saksi ka o zi zini bi naa du kasi chen aa 

la Koosa wati. 

14Amaa Mosis funɛ ŋɔ nihɛɛti taa ni nanɛ, "Ma kani lɛu naa ni aa pɔ ya ya zini la kaa 

bur wa. Hur nyɛn ma wati, adaha naa yaa wa kpak wumuksi o kpaa la ba wati.” 

15Saha naa Mosis fun la zini Sanai bi ti, dobaala funɛ tɔ bi ti magau. 

16Saha ti Koosa siim ti funɛ tɔ bi tiiu wuzu bunɔra, amaa wuzu bunɔpɛ taa tiina ya 

Kunyan Koosa fun yir Mosis ali dobaal ti ni. 

17Israɛl tima ta waa wati Koosi yiko ti funɛ chi din laa di bii ti nyuha ni, 

18amaa Mosis funɛ zini bi tiu a zu dobaali taa ni a fun la nyɛn dooni wuzu fumnaasi 

nha wa dusum. 

ƐZƆDƆS 25 

1Nanɛ ya Kunyan Koosa fun ŋɔ Mosis ni, 

2"Ŋɔ Israɛl tim taa ni di ba kɔɔri kɔɔra a nyɛ min. Naa maga kpa o kɔɔra wa i la chen 

kɔɔra ti. 

3Chen kɔɔrsi ta werwa a ya salma awa anzunfa awa kina ya luki a du kɔkɔla, 

4gar weri, ki kɔkɔla awa gar sɛɛm awa kilaarɛ anawara ba kpa buun pusa a kɔɔri, 

5piisi mala tɔna anawara ba si a ya ki sɛɛma awa sel tɔn were awa bugil naa baa yir 

'akasia' chen daasa. 

6Nuuti anawara baa zi kpa du fitinsi taa ni awa ki sɔɔr lɛma anawara ba kpak aa tiksi, 

7awa baŋ kilaarɛ were anawara baa zi kpa wa kɔɔri kin a chiksi Koosi dama kɔkɔɔra ti 

suwachak ni. 

8O werwa nara ta vɛɛn kɔɔr lɛu weriu aa jɛɛmi min ali dooni, chen ni mu zi lagmi ba 

niu ya nyɛn. 

9Ma kaa kɔɔri chen lɛu ti ma kɔɔri un chenani mu biksi ma chen.” 

10"Ma vɛɛn kpa daasa a kpaasi adaka o ziŋziŋ ya naa fumnaasi daanyuun ka o pɛnpɛn 

ya naa fumlɛ daanɔpɛ ka o buudaha zini ka ya naa fumlɛ daanɔpɛ. 

11Kpa salma a kɔɔri tuha ti kaa vɛɛn kpa salma ti a kɔɔri o bara maga. 

12Ma kɔɔri naa zaŋsa anaasi a maga ya salma kaa kpa a a gbaari o naasa anaasi taa ni 

kaa kpa gbina alɛ a du luksa alɛ ni. 

13Ma kpa 'akasia' daasi ta a kɔɔri zaŋtɔkla a kpa salma a kɔɔri a bara, 

14a kpa a a chiksi adaka ti luksi maga. 

15Saha maga ma nyɛ zaŋtɔkilsi ta chiŋi dooni. 

16Ma kpa bunkola abalɛ nawara mu sɔbi chiksɛsi ta a sak chen a du adaka ti ni. 

17"Ma kpa salma a kɔɔri nɔpiika o ziŋziŋ ya naa fumnaasi daanyuun ka o pɛnpɛn ka 

ya naa fumlɛ daanɔpɛ, 

18kaa kɔɔri ki zaalɛ wa chɛnɛ abalɛ wa salma ni, 

19a kpa digi a chiksi adaka ti nɔpiik ti bar digi ni kaa ka kpa digi a chiksi bar digi ni. 

20Ma nyɛ ki zaalɛ ta chiŋi a see chem dɔŋa ka a chɛnɛ ta tɔ adaka ti. 

21Ma kpa bunkola abalɛ ta a du adaka ti tuha ni kaa kpa o nɔpiik ti a tɔ. 

22Mu zi wa doonani adaka ti chiŋi chenu a wa kpa mu chiksɛsi taa maga a nyɛ Israɛl 

tima taa ni.” 

23"Ma vɛɛn kpa daasa a kpaasi teebul o ziŋziŋ ya naa fumtora daanɔra ka o pɛnpɛn ka 

ya naa fi awa ŋmɛnaasa o buudaha zini ka ya naa fumlɛ daanɔpɛ. 

24Ma kɔɔri un a peti, ma kpa salma titi a tɔ o bara maga. 

25Kɔɔri o magbɔ ti o pɛnpɛn ya naa magsi butora a go un kaa kpa salma a tɔ doon 

maga. 

26Kɔɔri gbina anaasi a ya salma a kpa chiksi adaka ti koŋsa anaasi taa ni ali dooni o 

naasi taa nyɛn chen. 

27Gbin taa kpak zaŋtɔkilsi ta ma kpak aa chuŋi teebul ti chen, ma kpa chiksi a dugli 

magbɔ ti. 

28Kpa 'akasia' daasa a kɔɔri zaŋtɔkilsi ta a kpa salma a tɔ a maga. 

29Vɛɛn kɔɔri kurbasa awa nii ki nyɔɔlɛ awa nii tɔka, ma yaa kpa wa kpa wa kɔɔri sin 

pulim kɔɔrsa aa nyɛ min. Ma nyɛ chen kin ta maga ya salmasa, 

30ka ma kpa teebul ti a chiksi chiksɛsi adaka ti suwachak ni a yaa kpa boroboro naa 

ma kaa kpa wa nyɛ min chen a sak dooni.” 

31"Ma vɛɛn kpa salma a kɔɔri fitina o naasa awa o nyuha maga ya salma kaa du 

kpachaka sɔna a go un o wer. 

32Hulsa anɔra zi tɛlu a la dugli o lugsi maga ka abatora ka nyɛn lugsi maga. 

33Ma nyɛ hulsa anɔra ta maga kpa kpachak sɔna a go a. 

34Fitin ti ma kɔɔri a chiksi chen, ma kɔɔri gbagmesa abanaasi a zɔŋsi un ni a wer a chi 

bugil fita, 

35kaa nyɛ kpachak were ki bɛgim chiŋ hulsa abatora ta maga mun ni. 

36Kpachak ta awa hulsi ta awa fitinsi ta maga, ma kpa salma a kɔɔri a a lagmi dɔŋa ni. 

37"Ma kɔɔri fitin naazaŋsa anɔpɛ a du fitin naa chiŋɛ chen ni a nyɛ a zini buudaha, 

chen ni aa zii chaaniu ali zɔɔnɔ ti ni, 

38kaa nyɛ a nuu bar duuli ti maga ya salma. 

39Kpa salma pɔŋ fumnɔpɛ daanyuun a kɔɔri fitin ti awa o bara kina maga. 

40Maa nyini a nɛnɛ a chi chenani mu fun biksi ma ali bi ti nyuha ni chen." 

ƐZƆDƆS 26 

1"Ma kɔɔri mu Lɛu ti ma ka maa jɛɛmi min ali un ni chen tuha wa gar were fi ni ka ba 

sɔ a a du kɔlkɔla awa gar sɛɛm ni kaa kɔɔri ki zaalɛ wa a chɛnɛ a chiksi dooni. 

2Ma teŋsi gati ta a mag dɔŋa a ziŋziŋ ya naa magsi fidaanaasi ka pɛnpɛn ka ya naa 

magsi bulɛ. 

3Ma ar a kina abanyuun a lagmi dɔŋa ni kaa vɛɛn kpa abanyuun nawara ka chen a ar 

lagmi dɔŋa ni, 

4kaa kpa gar naa du kɔlkɔla chen a tɔ o magbɔsi maga ni. 

5Ma vɔti gum bɛgim wa ŋmɛnsi fumnyuun ni kaa ka kpa fumnyuun a vɔti anawara ka 

chen, 

6kaa kɔɔri zɔglɛ fumnyuun a kpa puk bulɛ ta a lagmi dɔŋa ni a ya ki bɛgim. 

7"Ma kpa ki tɔɔlɛ fidikibɛgim a ya buun pusa a tɔ lɛu ti bar maga. 

8Ma kɔɔri a maga a mag dɔŋa a ziŋziŋ ya naa magsi fi daanyuun ka pɛnpɛn ka ya naa 

magsi bulɛ. 

9Ma kpa a kina abanyuun a ar lagmi dɔŋa ni kaa ka kpa abanɔra anawara ka chen a ar 

a lagmi dɔŋa ni a guti abanɔra ta guti bulɛ a tɔ lɛu ti suwachak ni. 

10Ma kpa ŋmɛn vɔtɛ fumnyuun a du vɔwi bubɛgim ti ni kaa ka kpa fumnyuun a du 

vɔu kinkin ti bar peti ni. 



128 

 

© 1999,  Wycliffe Bible Translators, Inc. 
 

 
 

 

11Ma vɛɛn kɔɔri zɔglɛ fumnyuun a kpa vɔwi bulɛ ta maga a lagmi dɔŋa ni a burigi ki 

bɛgim, 

12kaa kpa doonani ka chen a tɛ mu lɛu ti gantɛl ni. 

13A vɛɛn kpa kinkin ti a vɔu a tɛ mu lɛu ti cheŋ digi ni a tɔ o bara ta maga. 

14"Ma vɛɛn ar ki tɔɔlɛ abalɛ a ya piisi mal pusi naa ba si a ya ki sɛɛma ka digi ka ya 

tɔn weri a ya sal ki tɔɔli. 

15Ma kpa 'akasia' daasa a kɔɔri daa kokilsa a du mu lɛu ti ni. 

16Ma nyɛ daa kokil maga ziŋziŋ ya naa magsi fi daanyuun ka o pɛnpɛn ka ya naa 

magsi ka ya fumlɛ daanɔpɛ. 

17A magkpaa kpak ki chomse chen ni, maa zi koti kpa daa kokilsi tau a chomsi dɔŋ ni. 

18Ma kɔɔri daa kokilsi fumlɛ a du Lɛu ti mun ni, 

19kaa kpa anzunfa katɛsisa fumnaasi a chiksi a muni ni. Ma kpa abalɛ maga a chiksi 

daa kokil maga mun ni. 

20Ma kɔɔri daa kokil fumlɛ a chiksi mu lɛu ti nyuha ni, 

21kaa kpa anzunfa katɛsisa fumnaasi a chiksi dooni. Ma kpa abalɛ a chiksi daa kokil 

maga mun ni. 

22Aa vɛɛn kɔɔri daa kokilsi ta abanɔra a chiksi lɛu ti gantɛl ni awa o nha bar cheli ni, 

23kaa kɔɔri abalɛ a chiksi koŋsi taa ni. 

24Ma kpa chen daa kokilsi ta a lagmi dɔŋa ni ali mun ni hali a la zini buudaha. Daa 

kokilsa abalɛ naa nyɛn koŋsa abalɛ taa ni chen, nanɛ ma kaa kɔɔri a. 

25Chen biksi di daa kokilsa ŋmɛnaasirɛ ma kaa kɔɔri wa anzunfa katɛsi fidaanɔra ni a 

kpa abalɛ a chiksi ki bɛgim maga mun ni. 

26"Ma vɛɛn kɔɔri daa kokilsa fidaanyuun a kpa kina abanyuun a du mu lɛu ti cheŋ 

bɛgim ni, 

27kaa ka kpa abanyuun a du cheŋ digi ni kaa vɛɛn kpa abanyuun a du mu lɛu ti nha bar 

cheli lug ti ni. 

28Daa naa ma kaa kpa sak Lɛu ti tuha a puriki un bulɛ chen ma nyɛ o sak chen a la 

peti o maga ni. 

29Ma kpa salma a tɔ daasi ta maga awa gbin ta maga. 

30Ma baŋsi mu lɛu ti a chi chenani mu biksi ma chen. 

31"Ma kpa gar weri naa du kɔlkɔla awa ki sɛɛm a kɔɔri ki zaalɛ a kpak chɛnɛ a mariki 

gar ti a puriki lɛu ti bulɛ. 

32Ma kpa gar ti a kpaasi mari 'akasia' daasi ta kaa kpa salma a kɔɔri o maga a du a 

zɔglɛ. A kpa a chiksi doonani anzunfa daasa anaasi ta chiŋi chen. 

33Ma kpa gar ti a tɛ mu lɛu ti suwachak ni kaa kpa Koosa chiksɛsi adaka ti a chiksi gar 

ti gantɛl ni. Gar ti laa zi puriki doonani du kasi chen ali doonani du kasi kinkan chen 

ni. 

34Ma kpa adaka ti nɔɔpiik ti a tɔ un. 

35Doonani du kasi kinkan chen gantɛl ni, ma kpa teebul ti a chiksi mu lɛu ti nyuha ni 

kaa ka kpa fitin naa kpak naa zaŋsi chen a chiksi mun ni. 

36"Ma vɛɛn kpa gar weri a kɔɔri mu lɛu ti zɔɔnɔ ki tɔɔli. 

37Ma kɔɔri chen gar bar vɔwɛ abanyuun wa 'akasia' daasi ni a kpa salma a tɔ a maga 

kaa du a salma zɔglɛ. Ma vɛɛn kɔɔri luki daasa abanyuun a baŋsi mu lɛu ti zɔɔnɔ ti 

ni." 

ƐZƆDƆS 27 

1"Ma kpa 'akasia' daasa a kɔɔri biŋbiŋa o gori maga ya naa magsi abanɔpɛ awa puriki 

ka pɛnpɛn ka ya naa magsi abanɔpɛ awa puriki. Buudaha zini ka ya naa magsi bunaasi 

awa puriki. 

2Ma kɔɔri kina bar vɔtɛ ali lugsa anaasi taa ni. Ma kpa a maga a lagmi dɔŋa ni ali 

biŋbiŋ ti ni kaa kpa luki ŋmɛɛri a ŋmɛɛri a tɔ a maga. 

3Ma kpa tɔ a kɔɔri katɛsisa awa soobulsa awa nuu ki halɛ a ŋmɛɛri luki a du a maga 

ni. 

4Ma vɛɛn kpa lukɛ a kɔɔri daa tima a kpa lukɛ a naasi a kpak koŋsa anaasi. 

5Ma kpa lukɛ daa tim ta a baŋsi biŋbiŋ ti wati a tel biŋbiŋ ti banbaan, 

6a kɔɔri daasa anawara laa zi kpak a wa luki ni, 

7a kpa a maga a baŋsi biŋbiŋ ti lugsi maga ni. 

8Ma kpa daasa a kɔɔri biŋbiŋ ti kaa nyɛ o kpak bɔ a chi chenani mu biksi ma di ma 

kɔɔri chen.” 

9"Lɛu naa ni maa jɛɛmi min chen wara ma kɔɔri ki tɔɔli wa gar ni. Lɛu ti mun ni gar 

naa laa tɔ chen ya naa magsi fumnyuun ali o ziŋziŋ ni, 

10kaa kpa lukɛ daa tima fumlɛ a chak a wa zɔglɛ ni awa anzunfa ni. 

11Ma vɛɛn ya chen ali Lɛu ti bar chiŋi ti nyuha ni. 

12Ma vɛɛn ar gata a tɔ nha bar cheli lug ti a ya naa magsi fumlɛ daanyuun ali ziŋziŋ ni 

ka kpa daasi fi a vɔti mariki a. 

13Lɛu ti nha bar yɛli ni doonani kpak zɔɔnɔ chen ma kɔɔri ki tɔɔli ti o ya naa magsi 

fumlɛ daanyuun ali pɛnpɛn ni. 

14Zɔɔnɔsi ta lugsi maga ni see ma kɔɔri gar tɔɔlɛ a pɛnpɛn ya naa magsi bunɔpɛ awa 

puriki kaa kpa daasa atora a kpaasi mariki a. 

16Zɔɔnɔ ti titi ni ma kɔɔri gar tɔɔli ti o ziŋziŋ ya naa magsi fi kaa ya gar weri naa du 

kɔlkɔla kaa bɔrsi ki sɛɛma. Ma kpa daasa a naasi a kpaasi mariki a. 

17Ma kpa anzunfa daasa a tiisi daasa anawara chiŋɛ zɔɔnɔ ti ni chen. 

18Ma nyɛ bar tɔɔli ti ziŋziŋ ya naa magsi fumnyuun ka pɛnpɛn ka ya naa magsi fumlɛ 

daanyuun ka o buudaha zini ka ya naa magsi bulɛ wa puriki. Ma kpa gar were a kɔɔri 

zɔɔnɔsi ta ki tɔɔlɛ. 

19Ma vɛɛn kpa luki a kɔɔri Lɛu ti kina maga awa kinaa maga nyɛn un ni chen.” 

20"Nyɛ Israɛl tim ta kpa nuu naa were a wa nyɛ hin i kpa du fitin ti ni, chen ni maa zii 

suk unnu zaazɔɔn maga. 

21Aarɔn awa o bisa kaa suk fitin ti aa chiksi Lɛu ti doonani mu nyɛn chen ali Koosa 

chiksɛsi adaka ti suwachak ni. Ma yaa nyɛ o chiŋi mu suwachak ni aa di piili zaazɔɔn 

hali chɔɔsi la pusi. Nyɛ Israɛl tima ta awa ba niisisi ta tiŋ chen chiksi ti hali saha naa 

vɛ kpak bɔ." 

ƐZƆDƆS 28 

1"Yir i maana Aarɔn awa o bisa naa baa yir Nadab awa Abihu awa Ɛleeza awa Itama 

chen a yisi ba ali Israɛl tima taa ni a nyɛ ba ya mu kɔkɔɔrsa. 

2Ar kɔkɔɔrsi tagtisi ta a nyɛ i maan Aarɔn ni a nyɛ o wer kaa kpak sɔn zen. 

3Lagmi banawara laa ar kina chen maga a ŋɔ ba di ba seen ar Aarɔn kilaarɛ ta, chen ni 

maa zi kpa unnu a wa biksi min di o ya mu kɔkɔɔrɛ. 

4Ŋɔ ba di ba ar tagti ti a ya kina mariki o ila kaa du chɛr ki kirsi awa tagti we ali tagti 

ti tuha. 

5Ŋɔ zimzimsi banawara laa ar kina chen di ba kpa gar naa du kɔlkɔla kaa ya ki sɛɛm. 

Ba vɛɛn kpa salma fɔna a ar chen kilaarɛ ta. 

6"Ba kpa gar naa were a ya ki kɔlkɔla awa ki sɛɛm ka ba kpa salma fɔna a ar un, 

7kaa du un hanpɛɛmsa alɛ doonani nar zi kpa kin a sak. 

8Ba vɛɛn kpa chen ki were ta a sɔ chɛra ki kirsi a gbaari ki laari ti ni. 

9Zer bunkola abalɛ a sɔbi Jekɔb bisa nara fidaalɛ ta sɔna a saksi a ni, 

10a sɔbi chenani ba lul nara banɔra a sak bunkol digi ni kaa ka sɔbi chenani ba lul nara 

banɔra nawara ka chen a sak bunkol digi ni. 

11Nyɛ ba kpa banyɔɔg were a kɔɔri bunkola alɛ ta kaa sɔbi Jekɔb bisi ta sɔna a saksi a 

maga ni kaa kpa bunkol ta a chiksi a kpa salma a tɔ a maga. 

12Kpa a vɔti mariki kin ti hanpɛɛmsi ni a biksi chenani maa lisi Israɛl zɔɔnɔ fidaalɛ ti 

wɛ. Chene Aarɔn kaa kpa ba sɔni ta a zɔŋsi o hanpɛɛm ni a nyɛ muu lisi mu walɛ ta 

wɛ, domi min ya ba Kunyan Koosa. 

13Kɔɔri ki chiksɛ abalɛ wa salma ni kaa kpa zɔglɛ abalɛ naa ya salma a vɔti mariki kin 

ti.” 

15"Vɛɛn kɔɔri gbagnu a nyɛ kɔkɔɔrsi nihɛɛ ti ni o kpak aa biksi Koosa tutɔ ya chenani. 

Kpa gar naa ma kpa ar a tɔ fitin ti bar chiksi ti chen a ar gbagnu ti. 

16Nyɛ o kpak koŋsa anaasi kaa guti un bulɛ o ziŋziŋ ya naa magsi digto ka o pɛnpɛn 

gbaan vɛɛn ya digto. 

17Kpa bunkola anawara wɛ bɔm kinkan a dau nyinbaanasa anaasi a la du un ni. 

18Nyinbaan naa laa sak abalɛ tiin chen kpa ki birige a dau dooni, 

19kaa vɛɛn kpa kina anawara kpak sɔn a dau ator ta tiin ni. 

20Nan kin naa maga kpa salma a kɔɔri a. 

21Sɔbi Jekɔb bisi ta maga sɔna a sak bunkola fidaalɛ taa ni a chiŋi Israɛl zɔɔnɔsi ta bar 

chiŋi ni, 

22kaa kpa salma a kɔɔri gbagnu ti ka o vɛɛn kpak zɔglɛ naa ya salma. 

23Vɛɛn kɔɔri salma gbina abalɛ a kpa a a mariki gbagnu ti luksi alɛ ta, 

24kaa kpa salma ŋmɛnsa alɛ ta a vɔti gbin ta a mariki. 

25Vɛɛn kpa ŋmɛnsa alɛ ta a vɔti mariki dɔŋa kaa kpa zɔŋ kin ti hanpɛɛm ni. 

26Saha ti i vɛɛn kɔɔri salma gbina alɛ a mariki gbagnu ti mun, 

27kaa ka kpa salma gbina alɛ a vɔti mariki kin ti hanpɛɛmsi taa ni kaa kpa chɛr ki kirsi 

ti a gbaari. 

28Kpa gbagnu ti gbina alɛ ta a vɔti mariki kin ti gbini taa ni, chen ni ka o laari tagta ti 

o waa zi tɛ aa leeki. 

29"Saha naa Aarɔn yaa la zu doonani du kasi chen o kpa il ki tɔɔli a laari ka Israɛl 

zɔɔnɔsi ta maga sɔna saksi un ni, chen ni min naa ya ma Kunyan Koosa chen zii lisi 

mu walɛ taa wɛu. 

30Sɔbi kina anawara baa yir Urim awa Tumin chen a saksi il ki laari ti ni, chen ni ka 

Aarɔn yaa wa kaa zu doonani du kasi chen o zi kpa aau a zu wa. Chen kin ta laa biksi 

Koosi tutɔ.” 

31"Nyɛ ŋmɛn naa sak tagta ti ni a la tu chen maga ya gar naa ya ki kɔlkɔla, 

32kaa nyɛ o kpak bɔ ba kpa nyuha aa tau ka i nyɛ ba kpa fɔna a ar nɔɔ ti, chen ni o waa 

zii chɛɛsi. 

33Kpa bugil naa nɔna lɛmɛ baa yir 'pɔmagani' chen a ya o mun maga ka nɔni ta ya ki 

kɔlkɔlsa awa ki sɛɛma kaa vɛɛn kpak gbiŋbeleŋsa. 

35Saha naa Aarɔn yaa wa kaa kɔɔri kɔɔri i nyɛ o laari chen tagta ti. Saha naa o yaa wa 

zu mu suwachak naa du kasi awa saha naa o yaa wa li mu zi nuu ka gbiŋbeleŋsa ta ki 

mou, chen ni mu ka waa zi kpu un. 

36"Kpa salma a kɔɔri baŋ ki laari a sɔbi un ni di ya Kunyan Koosi kinnɛ. 

37Kpa fɔn kɔlkɔla a vɔu un a mari kina chi nibine nyuha chen suwachak. 

38Aarɔn yaa kpa un a chik o nankpor ni, chen ni min naa ya ma Kunyan Koosi chen zi 

la kɔɔrsa anawara Israɛl tima ta kpa a waa nyɛ min chenu. Hali nar ta tum a puti ali ba 

kɔɔrsi taa ni muu zi laau. 

39"Kpa gar weri a ar Aarɔn tagta awa o nyuha kaa kɔɔri o bara maga. 

40"Vɛɛn nyɛ ba ar kilaarɛ awa nyuchiksa a nyɛ Aarɔn bisi taa ni, chen ni baa zi weru 

kaa kpak sɔn zen. 

41Kpa nan kilaarɛ naa a laari i maana Aarɔn awa o bisa kaa kpa i nin a sak ba ni a kpa 

ba a du mu nin ni ba ya mu kɔkɔɔrsa aa jɛɛmi min. I ka kaa ya chen i kpa 'ɔlif' nu a 

sak ba nyuuni ni. 

42Nyɛ ba ar tuntɔlsa a nyɛ ba aa mag ba naapɔrɛ, chen ni ba bara waa zi chɔ nara ki 

nyini. 

43Saha naa Aarɔn awa o bisi ta yaa kaa la jɛɛmi Lɛu ti ba laari chen kin ta sari kaa zi 

koti a la chiŋi biŋbiŋ ti suwachak ni ali doonani du kasi chen ni, chen ni mu waa zi 

kpu ba aku baa kpa ba titi a ta chen daha. Nyɛ Aarɔn awa o bisi ta zim di nan ya 

chiksirɛ a nyɛ ba saha maga." 

ƐZƆDƆS 29 

1"Chenani ii zi ya Aarɔn awa o bisi ta a kpa ba a du mu tum taa ni nɛɛnɛ. Kpa nuwole 

awa piisi mala alɛ naa bara vɛ chɔki, 

2a kpa mɛ naa wer kinkan a nam sau, amaa kaa ta ya sin muna a duuli kaa ya 'ɔlif' nuu 

a du sau ti ni a du boroboro kaa ka kpa sau huli ti a du boroboro ti bar digi. 

3Kpa a maga a du chenchise ni a kpa gbaari nuwolɛ ti awa piisi mala alɛ taa ni a wa 

kɔɔri kɔɔra a nyɛ min. 

4"Kpa Aarɔn awa o bisi ta aa wa Lɛu ti zɔɔnɔ ali mu suwachak ni a wa nyɛ ba sɔ nii a 

chaksi ba titi. 

5Saha naa ba sɔ nii ti a peti i nyɛ Aarɔn laari o kɔkɔɔrsi tagtisi ta, 

6kaa kpa nyuha ti a zɔŋ un ni a kpa kina ba sɔbi ya Kunyan Koosa kinnɛ chen a vɔu a 

mari, 

7kaa zi zer nuu naa i kaa kpa a yisi un di o ya kɔkɔɔrrɛ chen a buti sak o nyuha ni a 

biksi di i yisɛ unnu. 

8"I wa peti i nyɛ o bisi ta wa chiŋi i laari ba tagtisa, 

9a kpa kina a vɔti ba chɛra kaa chiksi ba nyuchiksa. Chenne i zi ya a yisi Aarɔn awa o 

bisi ta ba ya mu kɔkɔɔrsa hali saha naa vɛ kpak bɔ. 

10"Kpa nuwɔl ti wa chiŋi Lɛu ti suwachak ni a nyɛ Aarɔn awa o bisi ta kpa ba nisa a 

saksi o nyuha ni, 

11ka i zi kpu nuha ti ali mu suwachak ni ali Lɛu ti zɔɔnɔ ni. 

12I kpu nuha ti a peti i ya o chɛl ti a du kin ni a kpa i naanine a ya a misi biŋbiŋ ti lugsi 

maga, kaa zi buti chɛl naa ka chen a dau biŋbiŋ ti mun ni. 

13Kaa vɛɛn kpa doonani ya namɛ bar chen awa tuha kini ta awa a nuuti ta maga a sak 

biŋbiŋ ti ni a fu a nyɛ min, 

14amaa ma kpa o tɔn awa nawor ta ali cheŋcheŋa a li fu, domi nan kɔɔr nɔ ya kɔɔr naa 

kaa yisi kɔkɔɔrsi ta tum tagniwa ali ba ni. 

15"Saha ti i zi yisi piisi mal ta digi a nyɛ Aarɔn awa o bisi ta kpa ba nisa a saksi o 

nyuha ni, 

16ka i kpu un a ya o chɛl a misi biŋbiŋ ti lugsa anaasi ta maga. 

17Kuti piisi mal ti a teŋsi o namɛ ti ki wisa kaa chaksi o tuha kini ta awa o he ta a 

gbaari o nyuha ni. 

18Fu piisi ti maga ali biŋbiŋ ti ni a ya diwe kɔɔra, domi saha naa mu wa nu chen kɔɔra 

sɔɔra mu tuha yaa sɔɔniu. 

19"Saha ti i vɛɛn kpa piisi mal kinkin ti a chiksi a nyɛ Aarɔn awa o bisi ta kpa ba nisa 

a saksi o nyuha ni. 

20Ba ya chen peti, i kpu un a ya o chɛl ti a laksi Aarɔn awa o bisi ta nindil diŋkpur 

muna kaa ya a laksi ba nindil naanin kankamalsa awa ba naadil naanin kankamalsa 

kaa zi kpa chɛl naa ka chen a misi biŋbiŋ ti lugsa anaasi ta maga. 

21Zer chɛl naa zɔŋ biŋbiŋ ti ni chen awa nuu ti a ya a misi Aarɔn awa o bisi ta kilaarɛ 

taa ni. Chen bi di o wa o bisi ta awa ba kilaarɛ ta maga ya mu kiniwa. 

22"Saha ti i teŋ piisi ti nuu ti awa munzuha ti awa nuu naa tɔ tuha kini ta chen awa 

paam ti awa soom ta wa a nuuti ta a ta. 

23Chinchise ti wa boroboro ti ba kpa wa nyɛ min chen yisi a maga ki bɛgimbɛgima. 

Digi ba kpa 'ɔlif' nuurɛ a kɔɔri kaa ka vɛ kpa nu a du digi. 

24Kpa a maga a du Aarɔn awa o bisi ta nisi ni a nyɛ ba kpa a wa pa min papaha. 

25Sari ka i zi la a ali ba wati a fu biŋbiŋ ti ni a gbaari fuuli kɔɔra ti ni a nyɛ min a ya 

mu diwe kɔɔra, domi saha naa mu wa nu chen kɔɔrsi ta sɔɔra mu tuha yaa sɔɔni. 

26Yisi piisi nɔ il a pa min papaha, chen ni doon kaa zi ya i toriu. 

27"Saha naa ma yaa wa yisi nar o ya mu kɔkɔɔra ka ma kpa sel a kɔɔri kɔɔra, chen sel 

ti il awa o hi yaa ya mu kinnɛ, a waa ka yaa ya kɔkɔɔrsi ta kin. 

28O ya mu chiksirɛ mu chiksi saha digi ti kaa vɛɛ chɛrigi di saha naa nar yaa kaa kɔɔri 

dɔŋtiŋi kɔkɔɔra kaa kpa sel a kɔɔri, chen sel ti il awa o hi yaa ya kɔkɔɔrsi ta kin nɛ, 

domi doon ya min naa ya ma Kunyan Koosa chen tori. 

29"Saha naa Aarɔn vɛ wa nyɛni kpa o kɔkɔɔrsi tagtisi ta a nyɛ o bisi taa ni saha naa ba 

wa yisi ba ba ya mu kɔkɔɔrsa chen. 

30Saha ti Aarɔn be naa di o kapata a ya kɔkɔɔra chen yaa wa kaa la zu Lɛu ti doonani 

du kasi chen a kɔɔri kɔɔra o laari o nyan kilaarɛ ta hali wuzu bunɔpɛ wa tel. 

31"Nyɛ ba zɔŋ piisi ti i kpa a yisi Aarɔn awa o bisi ta ba ya kɔkɔɔrsi chen ali doonani 

du kasi chen ni. 

32Saha naa nɛɛmɛ ti wa bi ba kani Lɛu ti zɔɔnɔ ti ni a se un ali mu suwachak ni a 

gbaari boroboro ti ni. 

33See ba se namɛ naa ba kpa a pa min chen. Kɔkɔɔrsi duŋduŋ laa se chen namɛ ti, 

domi o du kasirɛ. 

34Ba vɛ koti se namɛ ti maga ka chɔɔsi pusi a du un ni, ba fu un kaa ta bu se un, domi 

o ya Koosi kinnɛ. 

35"Kɔɔri Aarɔn awa o bisi kɔɔrsi ta wuzu bunɔpɛ a chi chenani mu chiksi chen. 

36Wuzu maga i yaa kpa nuwɔl a kɔɔri kɔɔra, chen ni mu zi gil ba tum tagnau a pɛŋ ba. 

Chen laa zi chaksi biŋbiŋ ti ka i zi ya nuu a misi un o zi du kasi. 

37Ki ya chen wuzu maga hali a wa tel wuzu bunɔpɛ, chen ni biŋbiŋ ti maga zi du 

kasiu. Naa maga koo kina maga kaa gbaŋsi un Koosi yiko zi du un dɛŋau.” 

38"Wuzu maga ma yaa kpa piisi bisa naa haa ya bun bɛgim bisa a kɔɔri kɔɔra a nyɛ 

min. 

39Ma kpa ki bɛgim a kɔɔri kɔɔra chɔɔsa ma vɛɛn wa kpa digi a kpu zaazɔɔn. 

40Naa ma kaa te kpu chen ma kpa mɛ sau naa were ba ya nuu a du a gɔɔri a gbaari a 

kɔɔri kɔɔra ti. 

41Zaazɔɔn ka ma vɛɛn kaa kɔɔri kɔɔra naa ka chen ma vɛɛn ya sau chen a gbaari nuu 

ni a gɔɔri a gbaari sin pulim ni a kɔɔri kɔɔra ti. Chen kɔɔrsi ta sɔɔra lɛmu min ni, domi 

a ya mu diwewa. 

42Saha maga ma yaa kɔɔri fuuli kɔɔra nɔ aa nyɛ min ali Lɛu ti zɔɔnɔ ali mu suwachak 

ni, domi doonee mu yaa la mu walɛ ta yaa sɛm sɛma ali dɔŋa wati. 

43Mu zi la pu Israɛl tim tau dooni a nyɛ chaani naa nyɛn mu wati chen chaani a nyɛ 

doon maga du kasi. 

44Mu zi nyɛ Lɛu ti awa biŋbiŋ ti maga du kasiu ka mu yisi Aarɔn awa o bisi ta chiksi 

ma ya mu kɔkɔɔrsa aa jɛɛmi min. 

45Mu zi wa lagmi Israɛl tim taa niu a nyɛn a ya ba Koosa. 

46Baa zi wa zimu di min ya ba Kunyana naa ya ba Koosa naa funɛ yisi ba ali Ijipt 

pulim ni, chen ni mu wa ba zi lagmi a nyɛnu." 

ƐZƆDƆS 30 

1"Kpa 'akasia' daasa a kɔɔri biŋbiŋa aa fu ki sɔɔr lɛma o daha. 

2Kɔɔri un o kpak koŋsa abanaasi ka o ziŋziŋ ya naa magsi fi awa ŋmɛnaasa, o pɛnpɛn 

ka ya fi awa ŋmɛnaasa ka o buudaha zini ka ya naa magsi fumtora daanɔra ka o koŋsa 

anaasi taa ni maga lagmi dɔŋa ni. 

3Tɔ o nyuudaha maga ali koŋsa anaasi taa kaa kpa salma a ya a maga kaa kpa salma a 

ya magbɔ ti maga. 

4Kɔɔri salma gbina alɛ nawara laa zer un a kpa a a du mun ni a mariki daa tima alɛ ta. 

5Kpa akasia daasa a kɔɔri chen daa tim ta. 

6Kpa chen biŋbiŋ ti a chiksi gar naa purike Lɛu ti bulɛ chen gantɛl ni. Chen gar ti tɛ 

Koosa chiksɛsi adaka ti suwachak ni chen. Doonee mu kaa waa pu ma. 

7Aarɔn yaa wa chɔɔsi maga di o wa nyini fitinsi ta o suk ki sɔɔr lɛm a zɔŋ o daha. 

8Hali o yaa wa suk fitinsi ta dusum o vɛɛn ya chen. O kur ki suk ki sɔɔr lɛm ta chen 

saha maga. 

9Ma ta wa kpa ki sɔɔri naa mu vɛɛ daŋni a wa kɔɔri kɔɔra ali biŋbiŋ ti ni. Ma ka ta wa 

kpa sel koo diwe koo sin a kɔɔri kɔɔra a du biŋbiŋ ti ni ka mu vɛ daŋni chen. 

10Bun maga tuha ni Aarɔn yaa kɔɔri kɔɔra bu bɛgim a chaksi biŋbiŋ ti. O yaa kpu sel a 

kpa chɛl ti a misi o koŋsa anaasi ta maga. Ma yaa ki ya chen bun maga ka ma kpa 

biŋbiŋ ti a du ya Kunyan Koosa nin ni, chen ni o zi du kasiu.” 

11Ya Kunyan Koosa fun ŋɔ Mosis ni, 

12"Saha naa i wa gur Israɛl tima ta i nyɛ ba maga bɔ chim aku ba alaafɛ daha, chen ni 

wu tagin digi waa zi wa ba ni ali saha naa i gur ba chen. 

13Nyɛ naa maga nyɛn guri ti ni chen bɔ chim bɛgim o ya kɔɔra a nyɛ min. 

14Naa maga nyɛn guri ti ni kaa tel bun fumlɛ koo naa kaali chen i nyɛ o bɔ chen chim 

ti. 

15Naa ya kini tiina, ta wa nyɛ o bɔ kinkan a kaali nyau ali nan chim nɔ bɔɔli ni. 

16Saha naa i wa la nan malɛ naa ali Israɛl tima taa wati i kpa kɔɔri Lɛu naa maa jɛɛmi 

min chen ali mu suwachak ni. Nan malɛ naa kaa ya ba miisi bɔta, chen ni muu zii lisi 

ba wɛu kaa ki kok ba ali ba wɛ ni.” 

17Ya Kunyan Koosa funɛ vɛɛn ŋɔ Mosis ni nanɛ, 

18"Kpa luki a kɔɔri katɛsa a kpa chiksi Lɛu ti awa biŋbiŋ ti banbaan ni a zɔg nii a du 

un ni. 

19Aarɔn awa o bisi ta kaa kpa chen nii ti aa sɛm ba nisa awa ba naasa. 

20Sari kaa zi la biŋbiŋ ti a kɔɔri diwe kɔɔra a nyɛ min, chen ni mu waa zi kpu ba. 

21Ba sɛm ba nisa awa naasi ta ba waa zi siti. Nyɛ Aarɔn awa o niisisi ta tiŋ chen 

chiksɛsi ta hali saha naa vɛ kpak bɔ.” 

22Ya Kunyan Koosa fun bu ŋɔ Mosis ni, 

23"Kpa ki sɔɔr lɛma anawara wer chen awa nuu pɔŋni fidaalɛ awa ki sɔɔr kina pɔŋnisa 

anɔra, 

24a gbaari 'kasia' pɔŋni fidaalɛ a magkpaa yukyuk mag dɔŋa kaa kpa 'ɔlif' nuu gbaŋa a 

gbaari, 

25a ya nuu naa i yaa ya aa sak nara nyuha ni chen. 

26A la misi Lɛu ti awa Koosa chiksɛsi adaka ti, 

27awa teebul ti awa o kini maga awa fitin ti awa o kina maga awa biŋbiŋ naa nyuha 

baa suk ki sɔɔr lɛma chen. 

28Biŋbiŋ naa ni ba kɔɔri fuuli kɔɔrsi chen a gbaari o kini maga ni awa katɛsi naa ni nii 

nyɛn ba sɛm nisa aa du chen, 

29kaa zi ya nuu a sak Aarɔn awa o bisi nyuuni ni a yisi ba ba ya mu kɔkɔɔrsa. 

30Kpa nan kini naa maga a du mu nin ni, chen ni aa zi du kasiu. Naa maga koo kina 

maga gbaŋsi chen kin ta o zi na dɛŋau. 

31Ŋɔ Israɛl tim taa ni di ba kpa nuu ti aa kɔɔri kɔɔrsa ali ma jɛɛmisi ni. 

32Ma yaa kpa nuu ti a buti chaari nara maga ni, amaa ma la kpa nuu naa ma lagmi a ya 

chen yaali ti. 

33Naa maga wa ya nuu ti a du naa vɛ ya kɔkɔɔra mu waa zi bu yir chen tiina wa mu 

nibine.” 

34Ya Kunyan Koosa funɛ vɛɛn ŋɔ Mosis niu, "Yisi ki sɔɔr lɛm ta maga chenani maga i 

bambi daŋni. 

35Kpa a maga lagmi dɔŋ ni a kɔɔri nuu sɔɔr lɛm a ya yisi gbaari, chen ni o zi du kasiu. 

36Kpa bar digi a tuk poora a kpa wa Lɛu naa ni mu nyɛn chen suwachak ni a la ya a 

misi Koosa chiksɛsi adaka ti suwachak ni. 

37Amaa ma ta kɔɔri ma titi nuu sɔɔr lɛm ta ali chen nyinbaan ni. Ma zim di chen nuu ti 

du kasirɛ a ya mu kin. 

38Naa maga wa kɔɔri chen nuu sɔɔr lɛm ti aa tiksi mu waa zi bu gur un a gbaari mu 

nibinsi ni." 

ƐZƆDƆS 31 

1Nanɛ ya Kunyan Koosa fun vɛɛn ŋɔ Mosis ni, 

2"Mu yisɛ Bɛzalɛl naa ya luri be kaa ya Hur niha chenu ali Juda zɔɔnɔsi maga ni, 

3a kpa mu yiko ti a du un ni o nyɛ o zim wɛ muna awa zima naa o zi kpak aa tum tum 

maga. 

4Mu vɛɛn nyɛ un zima naa o zi kpa aa kɔɔri kinau wa salma awa anzunfa awa luki ni. 

5O vɛɛn kpak zimau a koti aa kɔɔri baŋyɔɔksa kaa laa sa bugila awa nisi tum maga. 

6Mu vɛɛn yisi Ahisamak be naa baa yir Oholiab chenu ali Dan zɔɔnɔ ti ni di o gbaari 

un ni baa tum. Mu vɛɛn nyɛ banawara laa tum nisi tum chen wa zimau ba koti aa kɔɔri 

kina maga mu biksi ba di ba ya, 

7a kɔɔri Lɛu naa ni mu nyɛn awa Koosa chiksɛsi adaka ti awa o nɔɔpiika, 

8awa teebul ti awa o kini maga awa fitin naa ba kpa salma a kɔɔri chen awa o kini 

maga awa biŋbiŋ naa ba fu kɔɔrsa aa du chen ni. 

9Ba waa kɔɔri biŋbiŋ naa ba yaa kɔɔri fuuli kɔɔrsa aa du chen awa o kini maga a 

gbaari katɛsi naa ba sɛm nisa aa du chen. 

10Ba waa vɛɛn ar Aarɔn awa o bisi kɔkɔɔrsi tagtisi ta. 

11Nuu naa ba kpak aa misi nar chen awa ki sɔɔr lɛm ta ali doonani du kasi chen ni. 

Saha naa ba tum nan tum naa maga ba sɔɔni bara a tum a a chi chenani mu biksi 

chen.” 

12Nanɛ ya Kunyan Koosa fun vɛɛn ŋɔ Mosis ni, 

13di o ŋɔ Israɛl tima taa ni, "Maa lisi hiisi wuzu ti saha maga ka waa ya kinkina nyɛn 

mu wa ma banbaan ni aa biksi di min naa ya ma Kunyan Koosa chen kpa mau a ya 

mu titi nara. 

14Maa lisi hiisi wuzu ti, domi o ya wuzu naa du kasirɛ. Naa maga vɛɛ di o waa zi kpak 

chen wuzu ti kasi kaa laa tum tuma, mu zi kpu unnu. 

15Wuzu bunɔra mu kpa nyɛ ma di maa tum ma tuma, amaa wuzu bunɔpɛ ta tiin ya mu 

jɛɛmi wuzurɛ. Naa maga tum tuma chen wuzu ti, mu zi kpu unnu. 

16Israɛl tim ta kpak nan chiksi nɔ, baa zi zimu di mu wa ba kpak vɔurɛ. 

17Chen ti ya sɛhɛrarɛ aa biksi di mu wa ba kpak vɔurɛ, domi min naa ya ma Kunyan 

Koosi chen funɛ kpa wuzu bunɔrwa a naami buudaha awa tɛɛnɛ awa kina maga nyɛn a 

ni, amaa wuzu bunɔpɛ tiin ti mu funɛ gil tumau kaa hiisi.” 

18Saha naa Koosa fun wa sɛm sɛma Mosis wati a peti ali Sanai bii ti nyuha ni, o funɛ 

kpa bunkol wisa abalɛ naa o titi fun sɔbi chiksɛsi fi ti a sak chenu a nyɛ Mosis. 

ƐZƆDƆS 32 

1Saha naa nara ta fun wa na ka Mosis fun li bii ti daha a tu wa, amaa kaa vɛɛ wa ba 

wati chen ba funɛ lagmi dɔŋau ali Aarɔn wati a la ŋɔ un, "Ya wa zim kinkina Mosis 

naa funɛ kpa ya ali Ijipt pulim ni chen laa ya, adaha kɔɔri koosi digi a nyɛ ya, chen ni 

o zi te ya suwachaku a kpa ya aa val.” 

2Doonee Aarɔn fun ŋɔ ba, "Ma yisi salma baŋyɔɔksa anawara ma bisa awa ma 

haanasa awa ma bii nihaana ta kpa du ba diŋsi chen a wa nyɛ min.” 

3Saha tirɛ nara ta maga fun yisi kini ta maga a lagmi a wa nyɛ Aarɔn ni. 

4O la a maga a lagmi dɔŋ ni a ŋmɛɛri a lagmi salma ti ni a ma nuwal wa salma ni a 

chiksi. Nara ta fun ŋɔ dɔŋa ni di Israɛl Koosa naa funɛ yisi ba ali Ijipt pulim ni chen 

nɛɛnɛ. 

5Doonee Aarɔn fun sa biŋbiŋa ali nuwɔl ti suwachak ni kaa mɔɔli a ŋɔ, "Chɛ ya chɛ 

kaa di wuzu zen diwewa a nyɛ ya Kunyan Koosi sɔn ti wa jirima.” 

6Chɔɔsa funɛ wa pusi ba funɛ kpa selau a wa di ba wa kɔɔri dɔŋtiŋi kɔɔrsa. Ba funɛ 

lagmi aa di tusɔɔn diwe kaa laa nyɔ ki nyɔɔlɛ a wa burigi aa daŋni dɔŋa. 

7Saha tirɛ ya Kunyan Koosa fun ŋɔ Mosis ni, "Ki val lalaka aa tu tɛɛnɛ, domi i walɛ ta 

i fun te suwachak a kpa ba ali Ijipt pulim ni chen tum putiu a vɛ mu nɔɔ. 

8Ba vɛ nyinbaan naa mu biksi ba di ba tiŋ chennu kaa kpa salma a kɔɔri nuha a chiksi 

a kɔɔri kɔɔrsa aa du un ni. Ba ŋɔu di chen vug ti ya ba Koosa naa funɛ yisi ba ali Ijipt 

pulim ni chen. 

9Lalaknɔ mu sii na chenani ba diŋsa vɛɛ nu wɛu. 

10Adaha chenani mu vɔu di mu ya ba maga ta wa gɔɔki min, domi ba nyɛ mu paan siu 

a du ba ni. Chendaha mu kaa kpu ba magau kaa nyɛ i wa i niisisa mun pɛŋi a ya pulim 

zene.” 

11Amaa Mosis funɛ mou ninu ya Kunyan Koosa wati a ŋɔ, "Muu sumi hinnu di i ta na 

paan a du i nibinsi taa ni, domi hin funɛ yisi ba ali Ijipt pulim ni wa i yiko ti ni. 

12Ta wa nyɛ Ijipt tim ta ŋɔ di hin funɛ yisi ba ali dooni, chendaha baa zi dɛu 

nyinbaanu a la kpu ba ali kunkulsi bar ti ni. Muu sumi hinnu di i ta na paan a du ba ni 

kaa chɛrigi i lisi ti. 

13Mu vɛɛnaa sumi hinnu di i lisi Abraham awa Aizik awa Jekɔb wɛ chenani ba fun ya 

i tumtumsa ka i wa ba fun vɔu vɔwa di i zi nyɛ ba niisisa kinkanu a chi chenani wullɛ 

ya in a su buudaha chen ka i vɛɛn nyɛ ba tɛɛnɛ ba nyɛn.” 

14Chendaha ya Kunyan Koosa funɛ chɛrigi o bambiu a bu vɛ tum chenani o fun vɔu di 

o tum chen. 

15Saha tirɛ Mosis fun kpa bunkola alɛ nawara ni Koosa fun sɔbi chiksɛsi fi ti sak chen 

a tu tɛɛnɛ. 

16Koosa titi funɛ kɔɔri bunkol ta a sɔbi chiksɛsi fi ti a sak a ni. 

17Jɔsuwa funɛ nu chenani nara taa chɛɛmiu, o fun wa sɛm Mosis ni, "Mu nuu ka nara 

chem laal ali ya bar kani ti ni.” 

18Doonee Mosis fun ŋɔ, "Chɛɛm ti wa chi laal chɛɛma, amaa o ya booliwa baa lɔ.” 

19Saha naa Mosis fun laa dugli ba bar kani ti kaa na chenani nara ta gɔ aa go nuwɔl ti 

kaa laa chɛɛmi chen, paan funɛ nu unnu kinkan. Doonee o fun kpa bunkola alɛ ta a 

dau bi ti mun ni a nɔsi boriki. 

20O funɛ mou nuwɔl ti ba ma a chiksi chenu a purisi a tuk o maga a lagmi dɔŋ ni a ya 

sau o ya nii a gɔɔri sau ti a nyɛ Israɛl tim ta maga nyɔ nii ti. 

21O funɛ ŋɔ Aarɔn niu, "Baŋnɛ i wa nara naa ya a tum nan tum tagin nɔ nan?” 

22Doonee Aarɔn fun ŋɔ un, "Ta nyɛ i paan siili, domi i titi sii na chenani nara ta bambi 

daŋni tum tagni tumiu. 

23Ba funɛ ŋɔ minnu di ba wa zim kinkina la pu hin ali bi ti daha, hin ka te ba 

suwachak a yisi ba ali Ijipt pulim ni, adaha mu kɔɔri koosi digi a nyɛ ba. 

24Mu ka fun nyɛ ba kpa ba salma banyɔɔksa, mu fun ŋmɛɛri a a lagmi dɔŋ ni a burigi 

nuwɔl ali din ti ni wa li.” 

25Mosis funɛ nyiniu di Aarɔn vɛ koti nyini nara ta nɛnɛ ka nyɛ ba mur ba titi ali ba 

dɔma suwachak ni. 

26Chendaha o funɛ chiŋi ba bar kani ti bolzɔɔnɔ nɛɛ a tɛsi a ŋɔ, "Naa maga tiŋ Koosi 

gantɛl o wa chiŋi bar nɔ." Doonee Livai tim ta maga fun wa chiŋi a go un. 

27O fun ŋɔ ba, "Ya Kunyan Koosa naa ya Israɛl tima Koosa chen chiksɛu di ma pa ma 

takoobisi ta a la zu ma bar kani ti a kpu ma niinbisa awa ma chɛnsa awa ma zuudɔŋsi 

ta maga.” 

28Livai tim ta funɛ nu Mosis sɛmsɛm ti, chendaha ba funɛ kpu narau a tel nara tusugsa 

atora chen wuzu ti. 

29Doonee Mosis fun ŋɔ ba, "Zinan ma kpa ma titiu a chiksi di ma ya kɔkɔɔrsiwa, domi 

ma kpu ma niinbisa awa ma chɛnsa awa ma bisau, chendaha ya Kunyan Koosa nyɛ 

ma o alibarka tiu.” 

30Chɔɔsa funɛ pusi, Mosis funɛ ŋɔ nara ta nanɛ, "Ma tum tum tagin zenzenu, amaa 

muu zi vɛɛn bur zini bi ti nyuhau a la pu ya Kunyan Koosa a sumi ma tum tagni ta gil 

pɛŋi.” 

31Doonee Mosis fun bur kaali a la ŋɔ Koosa, "Nara ta tum tum tagin zenzene, domi ba 

kpa salmarɛ a ŋmɛɛri o ya vug baa jɛɛmi. 

32Adaha muu sumi hinnu di i gil ba tum tagna a pɛŋ ba i ka vɛɛ di i waa zi gil ba tum 

tagni ta a pɛŋ ba i yisi mu sɔn ali tɔn naa ni i sɔbi i nibinsi taa sɔna a du chen.” 

33Ya Kunyan Koosa fun jɛrigi a ŋɔ un, "Banawara tum a puti min chen sɔniwa mu 

dusi ali tɔn ti ni. 

34Kila a la te nara ta suwachak a kpa ba aa la doonani mu biksi hin chen. Muu daŋni i 

lisiu di mu zi nyɛ mu malaika wa te ma suwachaku aa il ma, amaa saha wau mu zi wa 

lɛrigi nara ta diŋsa aku tum tagni naa ba tum chen daha.” 

35Chendaha Koosa funɛ kpa wichɔtirɛ a du nara taa ni aku baa funɛ muksi Aarɔn o 

kpa salma a ŋmɛɛri vug a nyɛ ba chen daha. 

ƐZƆDƆS 33 

1Ya Kunyan Koosa funɛ vɛɛn ŋɔ Mosis ni nanɛ, "Nyɛ i wa i walɛ ta i kpa ali Ijipt 

pulim ni chi si bar nɔ aa la pulim naa mu fun vɔu di mu zi kpa nyɛ Abraham awa 

Aizik awa Jekɔb awa ba niisisa ni chen. 

2Mu zi tu malaikau o te ba suwachak aa biksi ba nyinbaan. O zi vɛɛn duŋni Kenan 

tima awa Amɔn tima awa Hita tima awa Peris tima awa Hif tima awa Jebus tim ta 

magau a ta. 

3Ma kaa la kani pulim naa kpak tɛɛnɛ kinkan nɛɛ, amaa mu waa zi tiŋ ma a la dooni, 

domi ma diŋsa wara nu wɛ, chendaha mu zi wa ta ma yɔriu ali nyinbaan ni.” 

4Saha naa nara ta fun nu chenani Koosi sɛm chen ba funɛ piiliu aa fɔuli kaa vɛ di ba 

waa zi bu laari ba baŋ kilaarɛ ta. 

5Ya Kunyan Koosa funɛ piin ŋɔ Mosis niu di o ŋɔ ba di ba diŋsa wara nu wɛ. 

Chendaha o waa zi tiŋ ba a la, domi o tiŋ ba mun ni baa zi wa si o paanu o kpu ba 

maga. Lalaknɔ nyɛ ba ur ba baŋ kilaarɛ ta ka o zim chenani o zi ya. 

6Chendaha baa funɛ si Sanai bi ti mun ni aa la, nandigi waa fun bu laari baŋ ki laari. 

7Saha naa maga ba la lagmi a kani bar digi ni, Mosis yaa zer Lɛu naa ni baa jɛɛmi 

Koosa chenu a la chiksi bar digi ni, chen ni naa maga laa daŋni o sɛm sɛma ali Koosa 

wati o yaa kaali doonee. Ba funɛ yir Lɛu ti wa "Doonani ya Kunyan Koosa nyɛnnɛ". 

8Saha naa Mosis yaa fun wa li aa la dooni, nara ta yaa chiŋi ba zɔɔnɔsi nɛɛ aa nyini un 

hali o la zu dooni. 

9Saha naa o la zu Lɛu ti a wa peti, dobaal yaa li buudaha a tu wa a wa tɔ Lɛu ti zɔɔnɔ 

ti ka ya Kunyan Koosa sɛm sɛma Mosis wati ali dobaal ti ni. 

10Saha naa maga nara ta yaa fun wa na dobaal ali Lɛu ti zɔɔnɔ ni ba ya yaa gbiriu. 

11Koosa yaa funɛ sɛm sɛmau Mosis wati ka baa nyini dɔŋa a chi chenani nar yaa sɛm 

sɛma ali o dɔŋtiin wati chen. Saha naa ba wa sɛm a peti, Mosis yaa bur kaali ba bar 

kani tiu a la pu Israɛl tim ta. Jɔsuwa naa funɛ ya Nan be kaa ya o ni suŋi chen waa yaa 

fun kpalimi nara taa watɛɛ. 

12Mosis fun ŋɔ ya Kunyan Koosi ni, "O ya wutirɛ i ŋɔ di mu te nara ta suwachak a kpa 

ba aa la tɛɛnɛ ti, amaa i waa fun biksi min naa kaa tiŋ min a la, domi i funɛ ŋɔ di i zim 

min kinkannɛ ka i sii vɛɛn su min. 

13Lalaknɔ muu sumi hinnu di i biksi min chenani i vɔu ali i bambi ni, chen ni mu zi 

tiŋ i mun niu aa jɛɛmi hin. Hin funɛ vɛɛn yisi nara ta di ba ya i titi walɛ.” 

14Doonee ya Kunyan Koosa fun ŋɔ, "Mu zi tiŋ hinnu yaa la, chen ni mu zi nyɛ hin 

kpoku i di nyusum ali i wɛ maga ni.” 

15Saha tirɛ Mosis fun ŋɔ un, "O ya di i waa zi tiŋ ya a la, i ta nyɛ ya si bar nɔ ni. 

16I vɛ tiŋ ya a laali nandigi waa ki zim di i kpak tusɔɔnau wa chenani koo doonani yaa 

la chen. I tiŋ ya mun ni chene yaa zi kur ali nibinsi maga ni.” 

17Doonee Koosa fun ŋɔ un, "Mu zi tum chenani i ŋɔ di mu tum chenu.” 

18Saha tirɛ Mosis fun ŋɔ, "Muu sumi hinnu di i nyɛ mu na chaani naa li i wati aa wa 

chen.” 

19Koosa fun ŋɔ un, "Mu zi nyɛ mu yiko ti wa kaali a te ma suwachaku ka mu biksi 

nara maga chenani mu sɔn ti du kasi. Min ya ma Kunyan Koosa, aa ɔm banawara mu 

yisi ba ya mu walɛ chen wa siki. 

20Mu waa zi nyɛ ma na mu see, domi naa maga na mu see, o waa zi bu kpak miisa. 

21Amaa saha naa mu yaa waa wa ma wati, ma chiŋi kparbunyaŋ nɔ gantɛl ni o tɔ ma 

hali mu wa kaali. 

23Saha naa mu wa kaali a peti, mu zi lɛli mu ninnu ka ma koti aa na mu gantɛl, amaa 

ma waa ki na mu see." 

ƐZƆDƆS 34 

1Ya Kunyan Koosa funɛ vɛɛn ŋɔ Mosis nanɛ, "Dɛu bunkol wisa abalɛ aa wa mu sɔbi 

chenani mu fun piin sɔbi sak kinkin taa ni i chɛɛki ta chen. 

2Saksi chɛ chɔɔsa a chɛ wa pu min ali Sanai bi ti nyuha ni. 

3Ta wa nyɛ nandigi tiŋ hin a zini bi ti, ka ta wa nyɛ nandigi tiŋ a wa chiŋi bi ti mun ni 

koo sel digi wa tiŋ a wa chiŋi bi ti mun ni aa see kɔsa.” 

4Doonee Mosis fun dɛu bunkola abalɛ a fun si te chɔɔsi finini a kpa kaali Sanai bi ti 

nyuha a la nyɛ ya Kunyan Koosi ni a chi chenani o fun biksi chen. 

5Ya Kunyan Koosa fun tu tɛɛnɛ ali dobaal ni a fun yir o sɔn naa du kasi chen baa yir 

ya Kunyana Koosa chen. 

6Koosa fun val o suwachak kaa ŋɔ, "Min naa ya ma Kunyan Koosa chen ya Koosi naa 

laa ɔm nara sikire kaa vɛɛ na paan lalaka, amaa kaa biksi mu daŋni awa mu wuti ŋɔɔli 

aa du nara maga ni. 

7Mu vɔu vɔwa wa nara ni mu yaa lisi chen vɔu tiu hali bun tusugsa kaa gil nara tum 

tagna aa pɛŋ ba, amaa chɔɔsi pusi digi mu yaa wa lɛrigi chen tima bisi diŋsau aku ba 

nyama ta tum tagna daha.” 

8Saha naa Koosa fun sɛm chen a peti, Mosis funɛ gbiri tɛɛnɛ niu a jɛɛmi Koosa, 

9kaa ŋɔ, "Mu Kunyan Koosa, o ya di i kpak tusɔɔnau i tiŋ ya yaa la. O ya wutiu di 

nara ta diŋsi wara nu wɛ, amaa gil ya tum tagna a pɛŋ ya kaa kpa ya a burigi i walɛ.” 

10Ya Kunyan Koosa fun ŋɔ Mosis ni, "Mu wa Israɛl tim ta kaa vɔu vɔurɛ. Muu zi tum 

tum zene anawara mu ha vɛɛ tumiu ali ba suwachak ni a biksi pulim bɔnɛ nibinsa. 

Saha ti nara maga zi na chenani min naa ya ma Kunyan Koosa chen tum tum zeneu. 

11Ma tiŋ chiksɛsa anawara mu kpa a nyɛ ma zinan chen. Mu zi duŋni hɔɔri tau ali 

tɛɛnɛ ti ni. 

12Ma ta nyɛ ma wa pulim ti kpak wudigi wa dɔŋ ni, domi doonee ma kaa la kani chen, 

ma ka ya chen maa zi dau ma titi wa torokou. 

13Ma tau zagsi ba biŋbiŋsi ta a yagsi kaa boriki ba dɛ kpok ta maga a lɔ tɛɛnɛ ni kaa 

zagsi kinawara ni ba sɔbi ba koosisa ta sɔna a saksi chen maga a lɔ tɛɛnɛ. 

14"Ma taa jɛɛmi koosi bɔnɛ, domi min naa ya ma Kunyan Koosa chen wara daŋni naa 

vɛɛ tiŋ mu nɔɔ wɛ. 

15Ma ta nyɛ ma wa pulim ti tima ta ki vɔu vɔusa, domi maa ya chen baa zi wa yir mau 

aa la doonani baa kɔɔri ba kɔɔrsi chen ni. Ma ka la dooni maa zi di ba kɔɔrsi tau. 

16O waa gali ma bisa vɛɛn wa si a kpa ba bisa awa ba haanasi ta nyɛ baa jɛɛmi ba vug 

ta. 

17"Ma ta kpa lukɛ a kɔɔri vuga aa jɛɛmi. 

18"Bun maga ma yaa ki lisi wuzu zen naa ma yaa se boroboro naa vɛ kpak sin muna 

chen wɛ a chi chenani mu chiksi ma chen. Pɛn naa baa yir Abib chen yaa wa tel ma 

yaa se chen boroboro ti wuzu bunɔpɛ, domi chen pɛn ti nɛɛ ma fun li Ijipt pulim ni. 

19"Saha ti yaa wa tel ma kpa ma bii hɛɛta awa sel bii hɛɛta anawara ya ki wɔla chen a 

wa nyɛ min, 

20amaa ma ka yaa daŋni kakusi bii wɔl ta see ma kpa piisi be a wa chɛr. Ma ka vɛ ya 

chen ma boti kakum be ti baŋna. Ma yaa vɛɛn kpa malɛ a wa yau ma bii hɛɛti ta. Naa 

maga laa wa mu wati chen wuzu ti see o kpa kɔɔra a wa nyɛ min. 

21"Wuzu bunɔrwa ma kpak aa tum ma tuma, amaa wuzu bunɔpɛ taa tiina ma ta wa 

tum tum digi hali o ya pari saha koo kumi saha. 

22"Saha naa ma yaa waa kum ma ki parɛ ma kpak kumi wuzu zen diili ti a kpa ma 

ŋmaha ki parɛ anawara te li chen maga a wa kɔɔri kɔɔra kaa vɛɛn lisi Lɛwa duuli 

wuzu zen ti gbaan wɛ ali saha naa ma yaa waa tɔriki ma bugila chen. 

23"Ma yaa ki wa a waa jɛɛmi min naaval butora maga ali bun tuha ni, domi min ya ma 

Kunyan Koosa naa ya Israɛl tima Koosi chen. 

24Saha naa mu wa duŋni pulim bɔnɛ nibinsi ta a ta nandigi waa ki bu koti a nyaŋi ma 

ali ma wuzu zene ator taa diili ni. 

25"Saha ti yaa wa tel ma ta yaa kpa boroboro naa sin muni nyɛn chen a wa kɔɔri kɔɔra 

aa nyɛ min. Ma ka yaa wa kpa sel a wa kɔɔri val la gali kɔɔra ti ma se chen namɛ ti 

maga kaa ta nyɛ o chiŋi chɔɔsi pusi. 

26"Bun maga ma yaa kpa ma ki parɛ falɛ a wa kɔɔri kɔɔra aa nyɛ min. Ma ka ta yaa 

zɔŋ sel naa kpak lo wa o be ti ali din ni.” 

27Ya Kunyan Koosa funɛ vɛɛn ŋɔ Mosis nanɛ, "Sɔbi nan sɛmsɛm nɔ a dau, domi chen 

sɛmsɛm ti nɛɛ mu kaa chiŋi mu wa Israɛl tim ta vɔu vɔwa wa dɔŋa ni.” 

28Chendaha Mosis funɛ nyɛn Koosi watiu wuzu fumnaasi nha awa dusum, o wara di o 

ka wara nyɔ kindɔŋ. O funɛ sɔbi chiksɛsi fi tiu a sak bunkol taa ni. 

29Saha naa Mosis fun li Sanai bi ti nyuuni aa tu tɛɛ wa chiksɛsi fi ti ni o see maga funɛ 

chaani, domi o wa ya Kunyan Koosa funɛ sɛm sɛma ali dɔŋ wati. 

30Saha naa Aarɔn awa Israɛl tim ta fun nyini Mosis a na ka o see ta chaani chen, 

hansur funɛ kpak bau ba funɛ ɔm o suwachak laali, 

31amaa Mosis funɛ yir bau ba fun lagmi o suwachak ni, o fun ŋɔ ba. 

32Chen gantɛl ni Israɛl tima ta maga funɛ la lagmi Mosis suwachak ni, o kpa chiksɛsi 

anawara Koosa fun kpa nyɛ un ali Sanai bi ti nyuha ni chen a nyɛ ba. 

33Saha naa o fun sɛm sɛma ba wati a peti, o funɛ kpa garu a tɔ o see. 

34Saha naa maga o yaa fun la zu Lɛu ti di o jɛɛmi ya Kunyan Koosa o yaa fun lɛli gar 

tiu ali o see ni. Saha naa o wa li a peti, o yaa sɛm Israɛl tima tau wa chenani maga 

Koosa biksi un di o sɛm ba. 

35Saha ti ba yaa nau ka o see chaani. O ya chen a peti, o yaa bu kpa gar tiu a tɔ o see 

hali saha naa o bu wa la di o la sɛm sɛma Koosa wati. 

ƐZƆDƆS 35 

1Mosis funɛ vɛɛn lagmi Israɛl tim magau a ŋɔ ba, "Nanɛ ya Kunyan Koosa chiksi ma 

di maa tum. 

2Ma kpa wuzu bunɔra aa tum ma tuma, amaa wuzu bunɔpɛ ta ya hiisi wuzurɛ ma hiisi 

kaa ki jɛɛmi Koosa. Naa maga wa tum tum tuma chen wuzu ti Koosa zi kpu unnu. 

3Hali a wuzu ti ma taa buksɛ din ali ma damsi ni.” 

4O funɛ vɛɛn ŋɔ bau di nanɛ ya Kunyan Koosa chiksi di baa ya, 

5"Ma magkpaa kɔɔri kɔɔrsa aa nyɛ Koosi ni. Naa maga kaa laa daŋni o kɔɔri chen 

kɔɔra o kpa salma, anzunfa awa luki, 

6gar weri naa du kɔlkɔla awa gar sɛɛm awa gar naa ba kpa buun pusa a sɔ, 

7piisi mal tɔna anawara ba si a sɛɛri awa sel tɔn were awa 'akasia' daasa. 

8Nuu naa baa zi kpa aa du fitin ti ni awa ki sɔɔr lɛma. 

9Salma kilaarɛ anawara baa zi kpa a kɔɔri kɔkɔɔrsi nihɛɛ ti ila.” 

10"Ma nyɛ banawara maga ya zimzimsi chen maga wa lagmi a tum chenani ya 

Kunyan Koosi biksi chen. 

11Lɛu ti awa o kina maga awa o daa tim ta maga, 

12Koosa chiksɛsi adaka ti awa o daasa anawara ba kpa baŋsi chen awa gar naa ba kpa 

kok un chen, 

13teebul ti awa o daasa awa o kini ta awa boroboro naa ba kpa wa kɔɔri kɔɔra a nyɛ 

Koosi ni chen. 

14Fitin naa kpak nazaŋsa ba kpa chiksi aa suk chen awa o nuu naa ba ya aa du un ni 

chen. 

15Biŋbiŋ naa ma kɔɔri fuuli kɔɔrsa aa du chen awa o daasi ni awa o nuu naa ma ya aa 

sak nara nyuuni ni chen awa ki sɔɔr lɛma ta awa gar naa tɔ Lɛu ti zɔɔnɔ chen. 

16Biŋbiŋ naa ni ma kɔɔri kɔɔrsa aa du chen wa o lukɛ taa ni awa o daa tima awa o kini 

maga ni awa katɛsi zen naa ba kpa chiksi a sɛm nisa aa du chen. 

17Gata anawara tɔ jɛɛmi Lɛu ti zɔɔnɔ chen awa o kini maga. 

18Daa tim fi ti awa a ŋmɛnsi naa ba kpa vɔti Lɛu naa baa jɛɛmi Koosa chen, 

19awa kilaarɛ anawara kɔkɔɔrsi taa laari saha naa ba yaa kaa la zu jɛɛmi dama ti 

doonani du kasi chen awa Aarɔn awa o bisa kɔkɔɔrsi kilaarɛ ta.” 

20Saha tirɛ Israɛl tim ta maga fun li dooni a kaali ba damsa. 

21Banawara maga funɛ vɔu di baa zi kpa kɔɔrisa a nyɛ un chen maga funɛ kpa wau a 

wa nyɛ Koosa ni ba kɔɔri jɛɛmi Lɛu ti. Ba funɛ kpa kina anawara maga werwa a nyɛn 

jɛɛmi dama ti ni ba kpak aa jɛɛmi Koosa chen magau a wa. 

22Nibaala awa nihaana maga funɛ kpa banyɔɔksa awa tikpaarasu awa salma kilaarɛ 

maga a wa nyɛ Koosa ni. 

23Naa maga funɛ kpak gar were awa gar kɔlkɔlsa awa ki sɛɛma awa anawara ya buun 

pusi chen ba funɛ kpa wau. 

24Bɔnɛ fun kpa anzunfa awa salma awa lukɛ awa nyɛ Koosa ni. Bɔnɛ ka fun kpa 

"akasia" daasa a wa nyɛ di ba kpa a kpaasi dɛ ti. 

25Nihaana banawara zim nisi tuma chen ka fun kpa ba fɔn were awa ba gar were 

anawara ba sɔ chen a wa nyɛ un. 

26Ba funɛ vɛɛn kpa buun pusau a taari fɔna. 

27Nihɛɛti ta ka fun kpa salma banyɔɔksa a wa di ba kɔɔri il ki laari, 

28awa ki sɔɔr lɛma awa nuu naa baa zi kpa aa du fitin naa kpak naazaŋsi chen ni. 

29Israɛl tim ta maga funɛ daŋni ba kpa ba papasau a wa nyɛ ya Kunyan Koosa ni a chi 

chenani Mosis fun chiksi ba chen. 

30Mosis funɛ vɛɛn ŋɔ Israɛl tim ta nanɛ, "Ya Kunyan Koosa yisɛ Bɛzalɛl naa ya luri be 

kaa ya Hur niha chenu ali Juda zɔɔnɔ ti ni, 

31a ka o yiko ti a du un ni a nyɛ un zima awa wɛ muna zima ni o koti a zim nisi tuma 

kinkan. 

32O yaa koti a kaniu a kpa salma awa anzunfa a kɔɔri kin, 

33a vɛɛn kpa daasa koo banyɔɔk were ta a kɔɔri kin o wer. 

34Koosa kpa chen zima ti a nyɛ o wa Oholiab naa ya Ahisamak be kaa li Dan zɔɔnɔ ti 

ni chene ba koti zim nisi tuma kinkan. 

35O nyɛ ba wɛ kinkan zimau ba koti a sɔbi nara sɔna aa saksi kina ni kaa laa sɔ gata a 

bɔnɛ du kɔlkɔla ka bɔnɛ ya ki sɛɛma. Chendaha ba zim nisi tuma magwa." 

ƐZƆDƆS 36 

1"Bɛzalɛ awa Oholiab awa banawara maga Koosa nyɛ ba nisi tum zima chen, ba waa 

werwa ba baŋsi jɛɛmi Lɛu ti a chi chenani ya Kunyan Koosa biksi chen.” 

2Chendaha Mosis funɛ yir banawara maga Koosa nyɛ ba zima ba zim nisi tuma chenu 

a ŋɔ ba di ba piili tum ta. 

3O funɛ kpa papasa anawara maga Israɛl tim ta fun kpa a wa nyɛ Koosa ni di ba kpa 

baŋsi jɛɛmi Lɛu ti chenu a nyɛ zimzimsi taa ni. Chɔɔsi pusi maga Israɛl tim ta yaa fun 

kur kpa ba papasau a waa nyɛ Koosa ni. 

4Doonee zimzimsa banawara funɛ tum tum taa chen fun kaali, 

5a la ŋɔ Mosis ni, "Nara ta ha vɛɛn kpa papasi tau aa wa di ba wa suŋi tum ta a chi 

chenani Koosa biksi chen.” 

6Doonee Mosis fun nyɛ ba mɔɔli ba bar kani ti ni di nandigi ta bu kpa kindɔŋ a waali, 

7domi anawara ba piin kpa wa chen zi koti suŋi ba sa dɛ tiu a peti. 

8Banawara funɛ ya zimzimsa ali tum ta bar tumi ni chen funɛ kɔɔri Lɛu naa ni ya 

Kunyan Koosa nyɛn un ni chen. Ba funɛ kpa nihaan gar fiire a kɔɔri un kaa kɔɔri ki 

zaalɛ awa a chɛnɛ a chiksi dooni. 

9Gati taa maga funɛ mag dɔŋwa a maga pɛnpɛn funɛ ya naa magsi fidaanaasiwa ka 

ziŋziŋ ka naa magsi bulɛ. 

10Ba funɛ kpa a kina abanyuunwa a lagmi dɔŋnɛɛ a ar chen bulɛ. 

11Ba funɛ furiki bɔɔsau ali gar ti ta nɔɔsi maga ni. 

12Gata ananyuun taa maga ni ba funɛ furiki bɔɔsi fumnyuunwa. 

13Ba funɛ vɛɛn kɔɔri salma zɔglɛu a kpaksi bɔɔsi fumnyuun ta maga. 

14Doonee ba fun kpa gar naa ya buun pusi chen kini fidikibɛgim a kɔɔri Lɛu ti zɔɔnɔ 

ki tɔɔli. 

15Ba kɔɔri a magau a mag dɔŋa. A ziŋziŋ funɛ ya naa magsi fidaanyuunwa ka pɛnpɛn 

ka ya bulɛ. 

16Ba funɛ kpa abanyuunwa a lagmi dɔŋ ni a ar kaa ka kpa abanɔra a lagmi dɔŋ ni a ar, 

17a fun vɛɛn furiki bɔɔsi fumnyuun ali ari bu bɛgim maga ni. 

18Saha tirɛ ba fun kpa lukɛ a kɔɔri zɔglɛ a kpaksi gata alɛ ta a lagmi dɔŋ ni, chen ni a 

maga zi ya ki bɛgimu. 

19Ba funɛ vɛɛn kɔɔri ki tɔɔlɛ abalɛwa digi ya piisi mal tɔn naa ba si o sɛɛri ka digi ka 

ya sel tɔn weri. 

20Doonee ba fun kpa "akasia" daasa a kɔɔri Lɛu ti daa tima. 

21Daa tim maga ziŋziŋ funɛ ya naa magsi fidaanyuunwa ka pɛnpɛn ka ya fumlɛ 

daanɔpɛ, 

22kaa du nyinbaanasa alɛ, chen ni daasi ta zi koti chomsi dɔŋ niu. 

23Ba funɛ kɔɔri daasi fumlɛwa a baŋsi mun ni, 

24kaa kɔɔri anzunfa kina a chiksi a muni ni, ba yaa fun kpa abalɛwa a dau ki bɛgim 

maga mun ni. 

25Nyuha ti ni kaka, ba funɛ kpa daasi fumlɛwa a baŋsi dooni, 

26kaa vɛɛn kɔɔri anzunfa kini fumnaasi a dau a muni ni. Abalɛwa ba yaa fun kpa dau 

ki bɛgim maga mun ni. 

27Lɛu ti gantɛl ni ali nha bar cheli ni, ba funɛ kɔɔri daa tima abanorwa a baŋsi dooni, 

28kaa kpa abalɛ a baŋsi koŋsi ni. 

29Koŋsi alɛ ta daasi ta funɛ piili tɛɛnɛ ni chene hali a la zini buudaha. 

30Chen biksi di daasi ta maga funɛ ya ŋmɛnaasirɛ awa anzunfa kin ka ya fidaanɔra. 

31Ba funɛ vɛɛn kpa "akasia" daasau a kɔɔri nyɔkdaasi fidaanyuun, a fun kpa abanyuun 

a ta cheŋ bɛgim ni, 

32kaa ka kpa abanyuun a ta Lɛu ti gantɛl ni ali nha bar cheli ni. 

33Daa naa ba fun kpa a sak banbaan ti ni funɛ sak chene hali a la peti o makpaa ni. 

34Ba funɛ kpa salma awa salma gbinau a tɔ daasi ta maga. 

35Ba funɛ kpa gar weri naa ba sɔ ka o du kɔlkɔla chenu a ar zɔɔnɔ ki tɔɔli. 

36Ba funɛ vɛɛn kpa daa kpoka anawara ya "akasia" daasi chenu a kɔɔri zaŋtɔkilsa alɛ 

ka a kpa salma a ya daasi ta maga kaa fun kpa anzunfa a kɔɔri kina anaasi a kpaksi 

zaŋtɔkilsi ta. 

37Ba funɛ kpa gata anawara wer kinkan chene a kɔɔri zɔɔnɔ gar a tɔ zɔɔnɔ ti. 

38Chen zɔɔnɔ gar ti ni ba funɛ du zɔglɛ bar duuli abanyuunwa kaa kpa salma a kɔɔri a 

daasi ta. 

ƐZƆDƆS 37 

1Bɛzalɛl funɛ kɔɔri Koosa chiksɛsi adaka tiu. O ziŋziŋ ya naa magsi fumnaasi 

daanyuun ka pɛnpɛn ka ya fumlɛ daanɔpɛ, buudaha zini gbaan vɛɛn ya fumlɛ daanɔpɛ. 

2O funɛ kpa salma titirɛ a tɔ un kaa kpa salma da a sak un ni. 

3O funɛ kɔɔri salma gbina anaasiwa a du un ni a ya bar kpakɛ. 

4O funɛ vɛɛn dɛu daasa anawara ba zi kpa un zɔŋ aa zer chenu wa salma ni, 

5a fun kpa a tau du gbin taa ni ali adaka ti luksi maga ni. 

6O funɛ kpa salmarɛ a vɛɛn kɔɔri o nɔɔpiika o ziŋziŋ ya naa magsi fumnaasi daanyuun 

ka pɛnpɛn ka ya fumlɛ daanɔpɛ. 

7Saha tirɛ o fun kpa salma a kɔɔri ki zaalɛ abalɛ a chiksi dooni, 

8a kpa digi maga a chiksi nɔɔpiik ti nɔɔsi maga ni, chen ni a wa nɔɔpiik ti zi ya ki 

bɛgimu. 

9Ki zaalɛ ta funɛ chiŋiu a chem dɔŋa kaa a chɛnɛ tɔ adaka ti. 

10O funɛ vɛɛn kɔɔri teebul tiu o ziŋziŋ ya naa magsi fumtora daanɔra ka pɛnpɛn ka ya 

fumlɛ daanɔpɛ, buudaha zini ka ya fumlɛ daanɔpɛ. 

11O funɛ kpa salmarɛ a kɔɔri a maga. 

12O funɛ kɔɔri magbɔu o pɛnpɛn ya naa magsi butora kaa kpa salma a kok un wa 

kaali, 

13a fun vɛɛn kɔɔri gbina abanaasi wa salma ni a kpa du adaka ti koŋsa anaasi ta maga 

ni. 

14O funɛ kpa gbina anawara o zi kpa a kpak daasi ta aa zer chenu a du magbɔ ti wati. 

15O funɛ kpa daasiwa a kɔɔri zaŋtɔkilsi ta kaa kpa salma a ya o maga. 

16O funɛ kpa salma titirɛ a kɔɔri diwe gbaŋsa a zɔŋsi teebul ti ni awa nii ki nyɔɔlɛ awa 

gbaŋsa anawara ba kpak aa kɔɔri sin pulim kɔɔrisi ta. 

17Salmarɛ o fun vɛɛn kpa kɔɔri fitin ti awa o kina anawara maga gbɛr un chen. 

18Hulsa abanɔra funɛ tɛl a la pu dɔŋa ka abatora ka tɛl a li bar digi wa pu dɔŋa. 

19Hulsa abanɔra ta maga funɛ kpak fitiwa a wer kinkan. 

20Fitin ti naazaŋsi ta maga gbaan funɛ kpak bugil fitiwa a wer. 

21Hulsa abator ta gbaan maga funɛ kpak bugil fitiwa a wer kinkan. 

22Bugil fiti ta awa hulsi ta awa fitin ti maga funɛ ya salmarɛ. 

23O funɛ kɔɔri fitin naazaŋsa anɔpɛwa a du fitin ti ni kaa kɔɔri parentesa anawara ya 

salma a du un ni. 

24O funɛ kpa salma pɔŋ fumnɔpɛ daanyuunwa a kɔɔri fitin ti awa o kina maga. 

25O funɛ vɛɛn kpa daasau a kɔɔri biŋbiŋ naa ba suksi ki sɔɔr lɛma aa du chen o kpak 

koŋsa anaasi ka o ziŋziŋ ya naa magsi fi awa ŋmɛnaasa, pɛnpɛn ka ya fi awa 

ŋmɛnaasa ka buudaha zini ka ya fumtora daanɔra. 

26O funɛ kpa salmarɛ a ta o nyuha awa o koŋsi ta awa o bara maga, 

27aa fun kɔɔri salma gbina alɛ a du un ni di a kpaksi daasa anawara ba kpak aa zer un 

chen. 

28O funɛ kpa "akasia" daasiwa a kɔɔri chen daasi ta kaa kpa salma a ta a. 

29O funɛ vɛɛn kɔɔri nuu naa ba kpak aa misi nara chenu awa ki sɔɔr lɛma ta maga. 

ƐZƆDƆS 38 

1Ba funɛ kpa daasau a kɔɔri biŋbiŋ naa ba kɔɔri fuuli kɔɔrsa aa du chen o fun kpak 

koŋsa anaasi. O ziŋziŋ funɛ ya naa magsi bunɔpɛ awa purikire ka pɛnpɛn gbaan vɛɛn 

ya bunɔpɛ awa puriki ka buudaha zini ka ya bunaasi awa puriki. 

2O funɛ kɔɔri koŋsa anaasi ti kaa kɔɔri lukɛ kina a tɔ un. 

3O funɛ vɛɛn kɔɔri biŋbiŋ ti kina magwa. Kurbasa anawara ba kpak aa di diwe awa 

anawara ba kpak aa hal kina chen wa lukɛ ni a fun kpa a dau biŋbiŋ ti mun ni. 

4O funɛ kɔɔri luki kinu a kpa dau biŋbiŋ ti mun ni o kpak chen a la tel banbaan. 

5O funɛ vɛɛn kɔɔri ki kpakɛ abanaasiwa a du koŋsa anaasi taa maga ni, 

6a fun kpa daasa a kɔɔri kina anawara laa zi chuŋi un kaa fun ŋmɛɛri luki a ta daasi ta 

maga. 

7A fun kpa daasi taa du bɔɔsa anaasi nawara o kɔɔri du koŋsa anaasi taa ni chen. 

Daasiwa o fun kpa kɔɔri biŋbiŋ ti kaa nyɛ bɔɔ zen chɔ un ni. 

8O funɛ vɛɛn ŋmɛɛri luki tiu a kɔɔri katɛsa. Nihaana banawara funɛ tum Lɛu naa ni ya 

Kunyan Koosa nyɛn chen dikasiwa o fun kpa gbaari a kɔɔri katɛsisi ta. 

9O funɛ vɛɛn kpa gar weriu a ar Lɛu ti zɔɔnɔ ki tɔɔli. Chen gati ta ziŋziŋ funɛ ya naa 

magsi fumnyuunwa ali Lɛu ti mun ni, 

10ka daasa anawara ba kpa luki a ŋmɛɛri chen kini fumlɛ fum kpaksi gati ta. Daasi ta 

bɔnɛ funɛ ya anzunfarɛ. 

11Nyudaha zɔɔnɔ ti gbaan funɛ du chene. 

12Nha bar cheli luk ti ni, gar tɔɔlɛ ta funɛ nyɛn doonee. A ziŋziŋ ka funɛ ya naa magsi 

fumlɛ daanyuunwa ka daa tima fi awa daa chaksisa fi ka fun chiŋi a kpak a. Anzunfarɛ 

ba ka fun kpa kɔɔri chen daasi ta. 

13Nha bar yɛli zɔɔnɔ ti ni kaka, ki tɔɔli ti ziŋziŋ funɛ ya naa magsi fumlɛ daanyuunwa. 

14Zɔɔnɔ ti lugsi maga ni gar yaa tɛ dooni. Gar maga ziŋziŋ ka yaa ya naa magsi 

bunɔpɛ awa tamnɛ ka a maga tɛɛ daasa atora ni. 

16Gar werewa ba fun kpa kɔɔri zɔɔnɔ ki tɔɔlɛ ta. 

17Lukirɛ ba fun ŋmɛɛri a tɔ daa tim anawara baŋsi chen kaa ka ka anzunfa a kɔɔri 

daasa anawara ka chen. 

18Gata anawara were chene ba fun kpa kɔɔri zɔɔnɔ ti ki tɔɔlɛ. Chen gar ti ziŋziŋ funɛ 

ya naa magsi fiire ka buudaha zini ka ya bulɛ awa puriki. 

19Daasa anaasiwa ba fun kpa a chak un a ki tɔɔlɛ ta awa a kini maga funɛ ya 

anzunfarɛ. 

20Lukirɛ ba fun kpa kɔɔri daasa anawara baŋsi chen awa kina anwara go jɛɛmi Lɛu ti 

chen. 

21Lukɛ chenani ba funɛ kpa kɔɔri jɛɛmi Lɛu ti chen nɛɛnɛ. Doonee ba fun kpa chiksɛsi 

fi ti a du. Mosis funɛ kpa chiksɛsi ta a nyɛ Livai tim taa ni ka Aarɔn be Hama ka funɛ 

biksi ba ali tum bar tumi ni. 

22Bɛzalɛl funɛ tum chenani maga ya Kunyan Koosa fun chiksi un di o tum. 

23Oholiab ka funɛ ya o ni suŋi aa suŋi un. O funɛ zim gati sɔɔliu awa nisi tuma 

kinkan. 

24Salma naa maga ba fun kpa wa jɛɛmi Lɛu ti di ba wa nyɛ Koosi ni chen funɛ ya 

tusugsa alɛ awa kɔkwa di fumdigto daanyuunwa. 

25Anzunfasa anawara ba fun na ali banawara ba fun gur chen wati funɛ ya tusugsa 

anɔpɛ awa kɔksa anyuun difumnyuunwa. 

26Chene nara maga fun bɔ ali bar guri ti ni. Nibaala banawara funɛ nyɛn dooni maga 

funɛ ya nara tusuk kɔksa anɔra awa abatora awa kɔksa anyuun difumnyuunwa. Ba 

maga funɛ ya banawara tel bun fumlɛ awa banawara kaali chenu ba zer ba ali guri ti 

ni. 

27Anzunfa ti tusugsa anɔpɛ awa kɔksa anyuunwa ba fun kpa kɔɔri katɛsisa kɔkwa a du 

jɛɛmi Lɛu ti ni. A ka fun kpa kini fumnɔpɛ daanyuun a kɔɔri zɔɔnɔ gar tɔɔlɛ ta. 

28Bɛzalɛl ka fun kpa anzunfa fumnyuun anawara ka chen a kɔɔri daasa awa nyɔkdaasa 

a tɔ buudaha ti. 

29Lukɛ anawara ba fun kpa wa nyɛ ya Kunyan Koosa ni chen maga funɛ ya tusugsa 

anyuun awa kɔksa atora awa fire. 

30O funɛ kpa a warɛ a kɔɔri katɛsi zene a chiksi Lɛu ti zɔɔnɔ ni awa biŋbiŋ ti awa o 

kini maga. 

31Lukɛ taa wa o fun kpa kɔɔri daa tima anawara go jɛɛmi Lɛu ti chen awa zɔɔnɔ daasi 

ta awa anawara go un chen ni. 

ƐZƆDƆS 39 

1Ba funɛ kpa gar were anawara du kɔlkɔla a ya ki sɛɛma chene a kɔɔri kɔkɔɔrsi kilaarɛ 

ta di ba yaa laari saha naa ba wa la zu doonani du kasi chen ni. Ba funɛ ar kilaarɛ tau a 

chi chenani ya Kunyan Koosa fun biksi Mosis chen. 

2Ba funɛ kpa doonani du kɔlkɔla chenu a kɔɔri a bambisi ta awa a fɔnsi ta wa salma 

ni. 

3Ba funɛ tuk salma a lagmi dɔŋ ni a teŋsi a ki wisa di ba sɔ gar were anawara du 

kɔlkɔla awa ki sɛɛma chen. 

4Ba funɛ kɔɔri kina alɛwa a zɔŋsi o hanpɛɛmsi ni, chen ni nar zi koti a zeru a zɔŋ 

dooni. 

5Ba funɛ vɛɛn kpa chɛr ki kirsi naa ba sɔ chenu a gbaari di a ya ki bɛgim a chi chenani 

ya Kunyana Koosa biksi chen. 

6Ba funɛ kɔɔri sɔna ki sɔbɛ ta a maga ya salma. Ba maga ka funɛ zim chenani baa sɔbi 

Jekɔb bisa nara fidaalɛ ta sɔnau. 

7Ba funɛ ya chene a peti a kpa sak kin ti hanpɛɛm ni a chiŋi Israɛl zɔɔnɔ fidaalɛ ta bar 

chiŋi ni a chi chenani ya Kunyan Koosa fun biksi Mosis chen. 

8Ba funɛ vɛɛn kɔɔri il ki duulɛu a saksi ki laari ti ni. 

9O funɛ kpak koŋsa anaasiwa ka o ziŋziŋ ya naa magsi digto, pɛnpɛn gbaan ya digto. 

10Ba fun vɛɛn kpa bunkola a dau nyinbaanasa anaasi. Tete kin ti ni ba funɛ kɔɔri unnu 

o wer. 

11Naa laa sak bulɛ tiin chen ba fun kpa kina a kɔɔri un o chi lukɛ. 

12Naa la sak atora tiin ti chen gbaan funɛ vɛɛn wer chene. 

13Abanaasi tiin ti gbaan funɛ wer chene a la du un ni. 

14Bunkola fidaalɛ taa ni ba funɛ sɔbi Jekɔb bisi fidaalɛ ta sɔnau a saksi a ni di a chiŋi 

Israɛl zɔɔnɔ fidaalɛ ta bar chiŋi ni. 

15Bambi ti wara ba funɛ kpa salmarɛ a kɔɔri zɔglɛ a mariki un. 

16Ba funɛ kɔɔri bar kpakɛ abalɛwa a mag ya salmasa a la chomsi bambi ti ni. 

17A fun kpa salma gbina alɛ ta a la lagmi dɔŋ ni, 

18a fun vɔu lagmi dɔŋ ni ali suwachak ti ni. 

19Ba funɛ vɛɛn kɔɔri salma gbina alɛwa a vɔti koŋsa anawara a nyɛn mun ti ni chen. 

20Ba funɛ vɛɛn kɔɔri chen salma gbina alɛɛ taa wa a vɔti mun ti ni a dugli chɛr ki kirsi 

ti ba sɔ chen ni. 

21Ba funɛ kpa chen salma gbina alɛ tau a vɔti tagti ti bambi a chi chenani ya Kunyan 

Koosa fun chiksi Mosis chen, chen ni o waa zi ur. 

22Ŋmɛn naa ba kpa vɔu ki laari ti a tu chen maga funɛ ya ki kɔlkɔllɛ. 

23Ba funɛ ar doonani ba kpa nyuha aa tau chennu wa fɔn naa kpok kinkan ni, chen ni 

o waa zi liisi. 

24Ba funɛ kpa gar kɔlkɔlsiwa a kɔɔri bugil naa baa yir "pɔmagani" chen nɔ, 

25a fun kpa salma were a kɔɔri daworosa. 

26Daworosi ta awa nɔn ta ba funɛ kpa lagmi dɔŋ nɛɛ a dau di ba kpa aa tum tuma ali 

jɛɛmi Lɛu ti ni a chi chenani ya Kunyan Koosa fun chiksi Mosis chen. 

27Ba funɛ ar Aarɔn awa o bisi tagtisau, 

28awa nyuchiksa awa tuntɔlsa wa gar were ni, 

29awa gar were awa fɔn were anawara naa ba kpa ar chen gati ta. 

30Ba funɛ vɛɛn kɔɔri baŋ kilaarɛ were naa baa zi kpa nyɛ Koosa ni wa salma titi ni kaa 

sɔbi a sak un ni "Ya Kunyan Koosa kinnɛ". 

31Ba funɛ ya chenu kaa kpa vɔu Lɛu ti suwachak a chi chenani Koosa fun chiksi 

Mosis chen. 

32Israɛl tim ta funɛ tum chenani Koosi biksi Mosis di ba tum chenu hali a fun wa peti 

jɛɛmi Lɛu ti tum maga. 

33Ba funɛ kpa kina anawara nyɛn jɛɛmi Lɛu ti ni chen magau a wa nyɛ Mosis ni. 

34Kini ta bɔnɛ funɛ ya piisi mal tɔni anawara ba fun si a sɛɛri ka a ya tɔn were awa a 

gata anawara tɔ aa ni. 

35Koosa chiksɛsi adaka naa ni bunkol wisa alɛ ta fun nyɛn chen awa a nɔɔ piiksa. 

36Teebul ti awa kina anawara maga nyɛn un ni awa boroboro naa ba kpa waa nyɛ 

Koosi ni chen. 

37Fitin naa ba fun kpa salma a kɔɔri chen awa o kini maga awa nuu naa ba kpa aa du 

un ni chen. 

38Biŋbiŋ naa ba fun kpa salma a kɔɔri chen awa nuu naa ba ya aa misi nar chen awa ki 

sɔɔr lɛm ta awa gar naa ba ar aa tɔ zɔɔnɔ ti chen. 

39Biŋbiŋ naa ba kpa luki a kɔɔri chen awa kina anawara maga nyɛn un ni awa katɛsa 

naa chiŋi baa sɛm nisa un ni chen. 

40Gata anawara ba ar aa tɔ zɔɔnɔ ti chen awa o ŋmɛnsi naa ba kpak aa vɔti un chen 

awa kina anawara nyɛn jɛɛmi Lɛu ti ni. 

41Kilaarɛ were anawara kɔkɔɔrsi ta zii laari saha naa ba wa la zu doonani Koosa nyɛn 

o du kasi chen. 

42Israɛl tim ta funɛ tum tum tau a chi chenani ya Kunyan Koosa fun biksi Mosis chen. 

43Mosis fun nyini tum ta a na di ba sir tum aau a chi chenani Koosa biksi un, 

chendaha o funɛ sumi wusisum weriu a nyɛ ba. 

ƐZƆDƆS 40 

1Ya Kunyan Koosa funɛ ŋɔ Mosis nanɛ, 

2"Bun tuha ni pɛn naa te chiŋi chen wuzu bɛgim i baŋsi Lɛu naa ya Kunyan Koosi 

nyɛn chen. 

3I wa peti i kpa Koosa chiksɛsi adaka ti a chiksi o tuha ni kaa kpa gar ti a tɛ o 

suwachak ni. 

4Kpa teebul ti wa chiksi o tuha ni a kpa o kina maga a zɔŋsi un ni kaa kpa fitin ti a zɔŋ 

un ni. 

5Kpa salma biŋbiŋ naa ma suk ki sɔɔr lɛma aa du chen a chiksi Koosa chiksɛsi adaka 

ti suwachak ni kaa kpa gar ti a tɛ zɔɔnɔ ti ni. 

6Kpa biŋbiŋ naa ma kɔɔri fuuli kɔɔrsa aa du chen a chiksi Lɛu ti suwachak ni. 

7Vɛɛn kpa katɛsi zen naa ba sɛm nisa aa du chen a chiksi Lɛu ti awa biŋbiŋ ti banbaan 

ni a ya nii a su un. 

8Kpa kina anawara tɔ un chen a tɔ kaa kpa gar ti a tɛ zɔɔnɔ ni. 

9"Saha ti i ya nuu a misi Lɛu ti awa kina anawara maga nyɛn un ni chen a biksi di i 

kpa du mu nin niu. 

10I wa peti i vɛɛn ya a misi biŋbiŋ ti awa o kini maga a kpa du Koosi nin ni. 

11Vɛɛn ya katɛsi zen ti a biksi di i kpa un a du mu nin niu. 

12"Kpa Aarɔn awa o bisi ta a wa chiksi Lɛu ti zɔɔnɔ ni a nyɛ ba sɔ nii a chaksi ba titi 

ali doŋ ni. 

13Kpa kɔkɔɔrsi tagtisi ta a laari Aarɔn a kpa un a du mu nin ni o ya mu kɔkɔɔra, 

14ka i zi kpa o bisi ta a wa chiksi a kpa tagtisi ta a laari ba. 

15Kaa vɛɛn kpa nisa sak ba ni a yisi ba a chi chenani i yisi Aarɔn a nyɛ min chen, chen 

ni baa zi ya kɔkɔɔrsau a tum aa nyɛ min saha maga.” 

16Mosis funɛ tum chenani maga Koosa chiksi un di o tum chenu. 

17Chendaha saha naa ba fun li Ijipt pulim ni pɛn bɛgim wuzu bɛgim Mosis funɛ nyɛ ba 

baŋsi Lɛu tiu. 

18O funɛ nyɛ ba baŋsi o daasa awa o nyɔkdaasa o pil un. 

19Saha tirɛ o fun bɛrigi kin a tɔ un a chi chenani Koosa fun biksi chen. 

20Doonee o fun zer bunkola abalɛ ta a du Koosa chiksɛsi adaka ti ni kaa kpa o 

nɔɔpiika a tɔ, 

21a fun kpa adaka ti a chiksi Lɛu ti ni a fun kpa gati ta a tɛ a tɔ adaka ti. Chenne o fun 

ya a kok Koosa chiksɛsi adaka ti a chi chenani Koosa fun chiksi chen. 

22O funɛ kpa teebul tiu a chiksi Lɛu ti nyuha ni ali gar ti gantɛl ti, 

23a fun kpa boroboro naa ba kpa wa nyɛ Koosi ni chen a sak o daha a chi chenani 

Koosi chiksi chen. 

24O funɛ kpa fitin ti a chiksi Lɛu ti ni ali mun ni ali teebul ti chakpal ni, 

25a fun suksi fitinsi ta ali Koosi suwachak ni a chi chenani Koosa chiksi chen. 

26O funɛ vɛɛn kpa salma biŋbiŋ tiu a chiksi Lɛu ti ni ali gar ti suwachak ni, 

27a fun fu ki sɔɔr lɛm ta a sak o daha a chi chenani Koosa fun chiksi chen. 

28O funɛ kpa gar tiu a tɛ Lɛu ti zɔɔnɔ ni, 

29a fun kpa biŋbiŋ naa ba kɔɔri fuuli kɔɔrsa aa du chen a chiksi Lɛu ti suwachak ni, a 

fun kɔɔri diwe kɔɔra awa fuuli kɔɔra a du un ni a chi chenani ya Kunyan Koosa fun 

biksi chen. 

30O funɛ kpa katɛsi naa ba sɛm nisa aa du chenu a chiksi Lɛu ti awa biŋbiŋ ti banbaan 

ni a fun ya nii a su un. 

31Mosis awa Aarɔn awa o bisi ta yaa fun sɛm ba nisau aa du dooni. 

32Saha naa ba yaa fun la zu Lɛu ti koo biŋbiŋ ti a chi chenani Koosa fun chiksi Mosis 

chen. 

33Mosis funɛ kɔɔri zɔɔnɔsau a du Lɛu ti ni a kpa gata a tɛ zɔɔnɔsi taa ni kaa zi fun peti 

tum ta. 

34Saha tirɛ dobaala zi fun wa su Lɛu ti ka Koosa chaani ti fun wa tɔ doon maga a biksi 

di Koosa nyɛn dooni. 

35Chendaha Mosis waa fun koti a zu Lɛu ti. 

36Saha naa dobaal ti yaa fun wa kaali kaa ka Lɛu ti Israɛl tim ta yaa bu siu a la baŋsi 

ba lɛwa a kani bar digi ni. 

37Dobaal ti ka wa nyɛn dooni ba gbaan yaa kani doonee. 



154 

 

© 1999,  Wycliffe Bible Translators, Inc. 
 

 
 

 

38Ba funɛ kur nyɛn nyinbaan ni aa buuri chen maga, ba yaa fun na chenani Koosa 

nyɛn ba wati nha ali dobaal taa ni. Dusum ka wa biri ba yaa na chenani Koosa vɛɛn 

nyɛn ba watiu ali din ni. 

LƐVITIKƆS 

LƐVITIKƆS 1 

1Ya Kunyan Koosa fun yir Mosis ali Lɛu naa ba fun baŋsi a chiksi aa jɛɛmi un chen ni 

a kpa nan chiksɛsa a nyɛ un, 

2di o kpa nyɛ Israɛl tima taa ni ba tiŋ ali saha naa ba yaa wa lagmi di ba kpa ba kɔɔrsa 

a wa nyɛ un chen. Nar yaa kaa kɔɔri kɔɔra a nyɛ Koosa ni o kpa o titi nuha koo piisi 

koo buun a kɔɔri chen kɔɔra ti. 

3O ya di o kaa yisi o titi nuharɛ a kɔɔri kɔɔra a fu a nyɛ Koosa ni, o yisi nu wɔl naa 

bara maga were ka o vɛ kpak doŋa chen a wa lɛu naa ni ba yaa wa lagmi aa jɛɛmi ya 

Kunyana Koosa chen zɔɔnɔ a wa nyɛ un. 

4Chen tiina yaa kpa o nisa a sak sel ti nyuha ni chen ni, kɔɔra ti zi yisi o tum tagni tau 

ali un ni. 

5See ba kpu nuha ti ali ya Kunyan Koosa suwachak ni, chen gantɛl ni Aarɔn bisa 

banawara ya Koosa dama kɔkɔɔrsa chen zi ya chɛl tiu a laksi biŋbiŋ ti luksa anaasi 

maga ali lɛu naa ni ba yaa lagmi aa jɛɛmi ya Kunyan Koosa chen. 

6O ya chen a peti, o zi yisi sel ti tɔnu kaa kuti un. 

7Saha ti, Koosa dama kɔkɔɔrsi ta kaa zi dɛu daasau a buksi din. 

8Saha naa din ti waa bu, ba zi kpa namɛ ti awa o nyuha ti awa o nuuti ta magau a du 

din ti ni. 

9Amaa see ba chaksi o nawora awa o naasi ta kaa nyɛ kɔkɔɔra naa kɔɔri kɔɔra ti chen 

fu o maga a nyɛ o sɔɔr lɛm ti sɔɔni ya Kunyan Koosa tuha. 

10O ya di chen tiina kaa kpa piisire koo buun nɛ a kɔɔri kɔɔra ti, o kpa naa vɛ kpak 

galimsa ali o bar digi ni. 

11O kaa kpu chen sel ti, o kpu un biŋbiŋ ti nyuha ni kaa nyɛ kɔkɔɔrsi ta kpa o chɛl ti a 

laksi o luksa anaasi ta maga. 

12Saha naa kɔɔra ti tiina wa kuti sel ti a peti, kɔkɔɔra naa kɔɔri kɔɔra ti chen zi pa a 

magau a sak din ni. 

13Tiina zi chaksi nawora awa naasi tau kaa nyɛ kɔkɔɔra ti kpa a maga a sak biŋbiŋ ti 

ni a fu a nyɛ Koosa ni chen ni, a sɔɔr lɛm ti zi la pu ya Kunyan Koosau, o tuha sɔɔni. 

14O ya di ki zaalirɛ nar kaa kpa a kɔɔri kɔɔra a fu a nyɛ Koosa ni, o kpa kom koo 

kombugil a kɔɔri. 

15Kɔkɔɔra ti zi wa kpa unnu a wa biŋbiŋ ti mun a wa teŋ o baŋna kaa fu o nyuha ti ali 

biŋbiŋ ti ni. O zi wa kpa o chɛlu a laksi biŋbiŋ ti maga. 

16O wa ya chen peti, o zi yisi ki duha naa nyɛn chennu a yo a ta biŋbiŋa ti nha bar yɛli 

luka doonani ba kpa tɔ a yo aa ta chen. 

17O zi wa kpak o chɛnɛ tau kaa chɛ o tuha ti o pɛksi bulɛ. O chɛnɛ ta zi vɛɛn wa baŋsi 

chenu ka o kpa o maga a sak din ni a fu a du biŋbiŋ ti ni, chen ni o sɔɔr lɛm ti zi la pu 

ya Kunyan Koosau o ya un tusɔɔna. 

LƐVITIKƆS 2 

1Saha naa nar yaa wa kaa kpa niŋmɛna a pa ya Kunyan Koosa wa papaha see o nam a 

a ya sau. O ya chen peti, o kpa nuu naa sɔɔra lɛmɛ kinkan chen a lagmi sau ti ni, 

2a kpa wa nyɛ Aarɔn bisa banawara ya kɔkɔɔrsa chen ni. Saha ti, kɔkɔɔra naa laa kɔɔri 

kɔɔra ti chen zi zɔg sau ti awa nuu ti nin gurumu awa ki sɔɔr lɛma ta maga a sak 

biŋbiŋa ti daha a fu a nyɛ Koosa ni, chen ni kɔɔra ti sɔɔr lɛm ti zi la pu ya Kunyan 

Koosau o tuha sɔɔni. 

3Niŋmɛna anawara maga ka chen zi yaa burigi kɔkɔɔri ti kiniwa. Chen niŋmɛn ta 

gbaan waa yaa kpak doŋa, domi a bɔnɛwa kɔkɔɔr ti zɔg a kɔɔri kɔɔra a nyɛ ya Kunyan 

Koosa ni chen. 

4O ya di kɔɔra ti ya boroboro kɔɔrrɛ, ba ta wa kpa boroboro naa sin muna nyɛn a 

kɔɔri. See sau awa "ɔlif" nu duŋduŋ. 

5O ka ya kɔɔra naa ba kpa boroboro naa ba kpa kuruba a hal, ba ta wa du un sin muna, 

amaa see sau naa ba kpa "ɔlif" nu a lagmi chen. 

6A pursi un a lagmi dɔŋ ni kaa buti nu a lagmi un ni a kpa la kɔɔri kɔɔra a nyɛ Koosa 

ni. 

7O ya kɔɔra naa ba kpa katɛsa a zɔŋ boroboro ti, ba ya "ɔlif" nu a du chen sau ti ni. 

8Saha naa i kpa wa di i wa kɔɔri kɔɔra a nyɛ Koosa ni chen, i kpa wa nyɛ kɔkɔɔrsi taa 

ni ba ka kpa la sak biŋbiŋ ti ni. 

9Kɔkɔɔra ti zi wa kpa o bar digiu a la sak biŋbiŋ ni a fu a nyɛ ya Kunyan Koosa ni, 

sɔɔra ti zi wa la pu Koosau o tuha sɔɔni. 

10Anawara maga ka chen yaa burigi kɔkɔɔrsi ta kiniwa. A magkpaa ka yaa weru aa vɛ 

kpak doŋa, domi a ya diwe anawara ba kpa wa kɔɔri kɔɔra a nyɛ Koosa ni chen 

bɔnɛwa. 

11Ma ta wa kpa sin muna a gbaari ma kɔɔrsa anawara ya niŋmɛnsau kɔɔrsa chen ni. 

Ma ka ta wa kpa sin muna koo tuun nuu a du ma diwe kɔɔrsa ni a nyɛ ya Kunyan 

Koosa ni. 

12Saha naa ma ki parɛ yaa wa bi, ma kpa anawara te li chen a wa kɔɔri kɔɔra a nyɛ ya 

Kunyan Koosa ni, amaa ma ka ta wa fu a ali biŋbiŋ ti ni. 

13Ma yaa kpa yisa a du ma ki parɛ nawara maga ma kpa wa di ma wa kɔɔri kɔɔra a 

nyɛ ya Kunyan Koosa ni, domi yisa chiŋɛ vɔwa naa ma wa Koosa vɔu chen banbaan 

ni, adaha ma yaa kpa yisa a du ma kɔɔrsi ni. 

14Ma yaa kaa kpa ma niŋmɛna anawara te li chen a wa kɔɔri kɔɔra a nyɛ ya Kunyan 

Koosa ni ma hal niŋmɛna ta koo sau, 

15hali o ya "ɔlif" nu awa ki sɔɔr lɛma a lagmi sau ti. 

16Saha ti kɔkɔɔr ti zi wa fu diwe ta awa nu ti bar digiu, amaa kaa fu ki sɔɔr lɛma ta 

maga a nyɛ ya Kunyan Koosa ni a chi a waa ya o diwe. 

LƐVITIKƆS 3 

1Ma nandigi yaa wa kaa kɔɔri dɔŋ tiŋi kɔɔra, o kpa nuwɔl koo nupoke naa vɛ kpak 

galimsa ali o bar digi ni chen a kɔɔri kɔɔra ti. 

2Tiina yaa kpa o nisa a sak sel ti nyuha ni ali Lɛu naa ni ma yaa lagmi aa jɛɛmi ya 

Kunyan Koosa chen zɔɔnɔ ni kaa kpu un, chen ni Aarɔn bisa banawara ya kɔkɔɔrsa 

chen zi wa ya o chɛl tiu a laksi biŋbiŋ ti lugsa anaasi ta maga. 

3Amaa o zi wa kpa o nawora awa o nuuti ta magau a kɔɔri diwe kɔɔra a nyɛ ya 

Kunyan Koosa ni. 

4Paamsi ta awa nuuti ta awa paam ti ba were ta maga. 

5Kɔkɔɔrsi ta ka wa kpa a magau a sak biŋbiŋ ti ni a fu a gbaari kɔɔrsa anawara ba 

kɔɔri di ba fu a nyɛ ya Kunyan Koosa ni chen, chen ni a sɔɔra ti zi la pu unnu o tuha 

sɔɔni. 

6O ya di nar kaa kpa piisi koo buun nɛ a kɔɔri dɔŋ tiŋi kɔɔra, o werwa o ya ki wɔl koo 

ki mallɛ. O ka wa werwa o bara bar digi chɔk. 

7Nar ka kaa kpa piisi a kɔɔri kɔɔra, 

8o kpa nisa a sak o nyuha ni kaa kpu un ali Lɛu naa ba yaa lagmi chen zɔɔnɔ ni. Saha 

ti, kɔkɔɔrsi ta zi ya sel ti chɛl tiu a laksi biŋbiŋ ti lugsa anaasi ta maga. 

9Sel ti doonani ba ka kaa kpa a kɔɔri diwe kɔɔra a nyɛ ya Kunyan Koosa ni nɛɛnɛ. 

Nuuti ta awa munzuha ti awa nuuti anawara nyɛn o gantɛl baan hok ni chen awa 

anawara nyɛn o nawora ni chen maga. 

10Begesi taa maga awa nuuti anawara nyɛn a ni chen awa paamsi ta bar were maga. 

11Saha ti, kɔkɔɔra naa laa kɔɔri chen zi wa kpa aau a sak biŋbiŋ ni a fu a nyɛ ya 

Kunyan Koosa ni a ya o diwe. 

12Nar wa kaa kpa buun a kɔɔri kɔɔra, 

13o te kpa o nisa a sak un ni kaa kpu un ali Lɛu naa ni ba yaa lagmi chen zɔɔnɔ ni, 

chen ni kɔkɔɔra ti zi ya o chɛl tiu a misa biŋbiŋ ti lugsa anaasi ta mag, 

14kaa kpa sel ti bara nyɛ ya Kunyan Koosa ni, o nuuta anawara nyɛn o nawora ni chen 

maga. 

15Begesi ta awa nuuta anawara nyɛn a ni chen a zi gbaari paam ti bar were maga. 

16Kɔkɔɔra ti zi wa kpa nan namsi naa magau a sak biŋbiŋ ti ni a fu a nyɛ Koosa ni a ya 

o diwe papaha naa sɔɔnɛ o tuha. Nuuti ta magkpaa ya Koosa kiniwa. 

17Israɛl tima ta nandigi ta wa magsi a di chɛl koo nuuti ta digi. Chen ti ya chiksirɛ a 

werwa Israɛl tima ta maga tiŋ ali ba nyɛni ni. 

LƐVITIKƆS 4 

1Ya Kunyan Koosa funɛ ŋɔ Mosis niu, 

2di o ŋɔ Israɛl tima ta maga ni di naa maga tum tum tagna koo a puti Koosa chiksɛsi ta 

kaa vɛ vɔu chen ali o bambi ni see o tiŋ nan chiksɛsi na. 

3O ya kɔkɔɔrsi nihɛɛ ti tumɛ a puti kaa nyɛ nara ta maga tum tum tagna see o dɛu 

nuwɔl naa bara were kaa vɛ chɔki a kɔɔri kɔɔra a nyɛ Koosa ni aku o tum tagni ta 

daha. 

4O kaa ya chen see o kpa nuwɔl ti a wa lɛu naa ni ba yaa lagmi aa jɛɛmi Koosa chen a 

wa kpa o nisa a sak sel ti nyuha ni kaa kpu un dooni ali ya Kunyan Koosa suwachak 

ni. 

5Saha ti kɔkɔɔrsi nihɛɛ ti zi zɔŋ sel ti chɛl tiu a la zu Lɛu ti. 

6O zi kpa o naanine a tau chɛl ti niu a ya aa misi gar ti ba kpa kok biŋbiŋ ti chenu 

naaval bu nɔpɛ. 

7Saha ti o zi wa kpa chɛl ti bɔnɛu a du ki sɔɔr lɛma ta chiŋɛ biŋbiŋ ti mun ni ali Lɛu 

naa ni baa lagmi chen niu. O zi wa buti chɛl ti doonani ka chenu a dau biŋbiŋ naa baa 

kɔɔri kɔɔrsa aa du chen mun ni ali Lɛu ti zɔɔnɔ ni. 

8O zi vɛɛn wa yisi nuwɔl ti nuuta awa o nawora ta magkpaa nuuta, 

9awa begsi ta awa nuuta anawara maga nyɛn a ni chen a gbaari paam ti bar weri maga. 

10Kɔkɔɔra ti zi wa kpa chen nuuti ta magau a fu a du biŋbiŋ naa ni ba kɔɔri kɔɔrsa aa 

du chen, a chi chenani o yaa vɛɛn ya dɔŋ tiŋi sel ti nuuti ta chen. 

11Amaa o zi wa kpa o tɔn awa o bara maga awa o nyuha awa o naasa awa o nawora 

awa o tuha kina maga, 

12a chuŋi ali ba bar kani ti ni aa la doonani ni were a vɛ kpak doŋa ba yaa la buti tɔ aa 

dau chen, a la fu a maga dooni a chi ba buksi din wa daasa. 

13O ka ya Israɛl tima maga tumɛ a puti ya Kunyan Koosa chiksɛsi ta kaa vɛ vɔu chen 

ali ba bambisi ni. 

14Saha naa chen tum tagni ta wa li gbanpulim ba lagmi dɔŋ ni a dɛu nuwɔl, a wa kɔɔri 

tum tagna kɔɔra. Ba kaa kɔɔri chen kɔɔra ti ba kpa aa wa Lɛu naa ni ba yaa lagmi aa 

jɛɛmi ya Kunyan Koosa chen. 

15Saha ti Israɛl tima ta suwachak tima ta maga wa chiŋi a kpa ba nisa a sak nuwole ti 

ni kaa zi kpu un ali dooni. 

16Saha ti kɔkɔɔrsi nihɛɛ ti zɔg chɛl ti tama a zu Lɛu ti, 

17a kpa o naanine a tau a ya aa misi gar naa ba kpa kok biŋbiŋ ti chen naaval bu nɔpɛ. 

18O zi vɛɛn ya chɛl tiu a du kina awa ki sɔɔr lɛma anawara zɔŋsi biŋbiŋ ti ni ali Lɛu 

naa ni baa jɛɛmi chenu kaa zi buti chɛl naa ka chen maga a dau biŋbiŋ naa ba fu 

kɔɔrsa a du chen mun ni. 

19Dooni o zi yisi sel ti nuuti magau a sak biŋbiŋ ti ni a fu. 

20O zi ya chen nuha tiu a chi chenani o fun ya nuha naa ba fun kpa kɔɔri tum tagna 

kɔɔra chen. Chene o zi ya a sumi nara ta tum tagni ta gil pɛŋi ka ba zi na gil pɛŋi ali 

Koosa wati. 

21Saha naa o wa ya chen a peti, o zi kpa sel tiu ali cheŋcheŋa a la fu un a nyɛ Koosa ni 

a chi chenani o fun fu nuha naa o fun kpa sumi o titi tum tagna gil pɛŋi chen. Nan 

kɔɔra nɔ waa ya Israɛl tima magkpaa tum tagna gil pɛŋi kɔɔrrɛ. 

22O ka ya di koora tumɛ a puti ya Kunyan Koosa chiksɛsi taa ni kaa vɛ vɔu chen ali o 

bambi ni. 

23Saha naa o tum tagin ti wa li gbanpulim see o kpa buun naa bar digi vɛ chɔki a wa 

kɔɔri kɔɔra a nyɛ Koosa ni. 

24O kaa kɔɔri kɔɔra ti o kpa o nisa a sak o nyuha ni kaa zi kpu un ali biŋbiŋ naa ba fun 

kɔɔri kɔɔrsa aa sak chen pulim nyuha ni ali doonani ba yaa kpu sela anawara ba kpa 

kɔɔri kɔɔrsa a fu aa nyɛ Koosa ni chen. Chen kɔɔra ti laa zi koti yisi tum tagin ti ali 

tiin ni ka o na gil pɛŋi. 

25Kɔkɔɔr ti zi wa kpa o naanineu a tau sel ti chɛl ni a kpa a misi biŋbiŋ ti lugsi maga 

ni kaa buti naa ka chen a dau o mun ni. 

26Saha ti o zi wa fu o nuuti magau a du biŋbiŋ ti ni a chi chenani o fun fu dɔŋtiŋi 

kɔɔra ti sel ti nuuti ta chen. Chen kɔkɔɔra ti kaa wa kɔɔri a sumi koora ti tum tagni ta 

ka o zi na gil peŋi. 

27O ka ya naa maga tum a puti ya Kunyan Koosa chiksɛsi ta kaa vɛ zimi, 

28ka o tum tagni ta wa li gbanpulim o kpak buun ni naa vɛ kpak doŋa koo o bara bar 

digi vɛ chɔki a wa kɔɔri kɔɔra a nyɛ Koosa ni. 

29O wa kaa kɔɔri kɔɔra ti, o kpa nisa a sak o nyuha ni kaa kpu un ali biŋbiŋ ti bar chiŋi 

ti nyuha ni ali doonani ba yaa kpu sela anawara ba kpa kɔɔri kɔɔrsa a fu aa nyɛ Koosa 

ni chen. 

30Kɔkɔɔra ti zi wa kpa o naanineu a tau sel ti chɛl ti ni a misi biŋbiŋ ti lugsi maga kaa 

zi buti naa ka chen a dau o mun ni. 

31Saha ti o zi vɛɛn wa yisi o nuuti magau a chi chenani o fun yisi dɔŋtiŋi kɔɔra ti nuuti 

ta chen a sak biŋbiŋ ti ni a fu a nyɛ ya Kunyan Koosa ni o nu o tuha sɔɔni. Chene 

kɔkɔɔr ti zi wa kɔɔri a sumi tiin tum tagni ta gil pɛŋi. 

32Nar ka kaa kɔɔri kɔɔra wa piisi ni a sumi tum tagna gil pɛŋi o kpa piisi nii naa bara 

vɛ chɔki koo a kpak doŋa. 

33O kpa nisa a sak o nyuha ni sari kaa zi kpu un biŋbiŋ ti bar chiŋi ti nyuha ni ali 

doonani ba yaa kpu sela anawara ba kpa kɔɔri kɔɔra a fu aa nyɛ Koosa ni chen. 

34Kɔkɔɔra ti zi kpa o naanineu a tau sel ti chɛl ti ni a laksi biŋbiŋ ti lugsi maga kaa zi 

buti naa ka chen a dau biŋbiŋ ti mun ni. 

35Saha ti o zi wa yisi sel ti nuuti magau a chi chenani o fun yisi piisi naa o fun kpa 

kɔɔri dɔŋtiŋi nuuti chen a kpa lagmi diwe kɔɔra ti ni a fu a nyɛ ya Kunyan Koosa ni ali 

biŋbiŋ ti ni. Chene Koosa dama kɔkɔɔr ti zi wa kɔɔri a sumi chen tiin ti tum tagni ta 

gil pɛŋi, sari ka Koosa gil o tum tagni ta a pɛŋ un. 

LƐVITIKƆS 5 

1Chenani nar zi tum a puti a kɔɔri tum tagna gil pɛŋi kɔɔra nyinbaanasa nɛɛnɛ. Ba wa 

yir nar a la sɛm bar sɛmi di o la ya sɛhara, ka o vɛ la koti a sɛm chenani o sii na chen 

wii ti, waa kaa la chen diŋ lɛrigi ti. 

2Nar kpa nin a gbaŋsi sel siwi koo kinkina doŋee kaa vɛ zimi, o chɔk o titiu a ta kaa 

vɛɛn tum a puti saha naa o wa zim chenani o tum chen. 

3Naa kaa kpa nin gbaŋsi kinkinaa nibine zi gbaŋsi a chɔk o titi a ta, chen tiina tumu a 

puti saha naa maga o titi wa zim chenani o tum chen. 

4Nar ka wa vɔu vɔwa naa vɛ kpak mun. Hali chenani vɔwa ti du, tiina tumu a puti 

saha naa o titi wa zim chenani o tum chen. 

5Naa maga yaa wa tum a puti, o chaasi o tum tagni ta a biksi nara, 

6kaa kpa buun koo piisi nii a wa kɔɔri kɔɔra a nyɛ ya Kunyan Koosa ni. Kɔkɔɔra ti zi 

kpa chen sel tiu a kɔɔri kɔɔra a sumi chen tiin ti tum tagni ta gil pɛŋi. 

7Naa kaa zimɛ di o waa ki koti a yau piisi koo buun a wa kɔɔri kɔɔra a nyɛ Koosa ni 

aku o tum tagna gil pɛŋi daha, o yau kosa alɛ koo kombugilsa alɛ a kpa digi a kɔɔri o 

tum tagni gil pɛŋi kɔɔra kaa ka kpa digi a fu a kɔɔri kɔɔra a nyɛ Koosa ni. 

8O na kini ta o kpa a wa nyɛ kɔkɔɔra ti ni, chen ni o zi te kpa kom tiu a kpu a kɔɔri 

tum tagni kɔɔra. O zi wa milimi o baŋnau a boti kaa vɛ kpak a kpiti, 

9a kpa o chɛl ti a misi a du biŋbiŋ ti lugsi ni. Saha ti o zi wa kpa chɛl ti doonani ka 

chenu a buti a dau biŋbiŋ ti mun ni. Chen kɔɔra ti ya kɔɔra naa kaa yisi tum tagna ali 

nibine ni. 

10O zi vɛɛn wa kpa kom tiu a fu a nyɛ Koosa ni ali chiksɛsi taa ni. Chene kɔkɔɔr ti zi 

wa kɔɔri kɔɔra a sumi chen tiina tum tagna ta gil pɛŋi. 

11Nar ka zimɛ di o waa ki koti a nyaŋi kosa alɛ awa kombugilsa alɛ o kpa sau kuruba 

bulɛ a wa kɔɔri tum tagni gil pɛŋi kɔɔra. O ta wa kpa "ɔlif" nu koo ki sɔɔr lɛm a du sau 

ti ni, domi o ya tum tagni tumi kɔɔrrɛ, o wa ya diwe kɔɔra. 



161 

 

© 1999,  Wycliffe Bible Translators, Inc. 
 

 
 

 

12O kpa wa nyɛ kɔkɔɔr ti ni, o kpa o nin a zɔg ningurum a biksi di ba kpa kɔɔra ti 

maga a wa nyɛ ya Kunyan Koosa nɛɛ kaa zi fu o maga ali biŋbiŋ ti ni a chi diwe 

kɔkɔɔra. Chen kɔɔra ti ya kɔɔra naa yisɛ nar tum tagna aa li un ni. 

13Chene kɔkɔɔra ti zi wa kɔɔri kɔɔra aku chen tiina tum tagni ta daha ka o zi na gil 

pɛŋi. Saha ti, sau naa ka chen maga kaa ya kɔkɔɔri ti kinnɛ, a chi chenani o yaa vɛɛn 

ya diwe kɔɔra ti ni chen. 

14Ya Kunyan Koosa funɛ bu kpa nan chiksɛsiwa a nyɛ Mosis ni. 

15Nar tum tum tagin kaa vɛ zimi ali chenani o fa kaa bɔ Koosa wa o kina ni, o kpa 

piisi mal koo buun bole a wa kɔɔri chim bɔta kɔɔra a nyɛ Koosa ni. Kɔkɔɔra naa kaa 

kɔɔri kɔɔra ti chen laa zi zim chenani sel ti yawa kaa mag. 

16See o bɔ chim naa o vɛ o waa zi bɔ chen kaa bu bɔ kɔkwa tuha maga ni kini fumlɛlɛ 

a gbaari. O kpa chen kɔɔra ti wa o kpa nyɛ kɔkɔɔra ti ni, chen ni o zi kpa sel tiu a kɔɔri 

kɔɔra aku tiin tum tagna daha ka o zi na gil pɛŋi. 

17Nar ka tum a puti ya Kunyan Koosa chiksɛsi taa ni kaa vɛ zimi o bɔ chen tum tagin 

ti chim, domi o tum tum taginu. 

18See o kpa piisi mal koo buun bole a wa nyɛ kɔkɔɔra ti ni o kɔɔri kɔɔra. Chen sel ti 

ka kaa ya sel naa bara vɛ chɔkirɛ. Naa ya kɔkɔɔra chen kaa laa zi zim chenani sel ti 

werwa kɔɔra ti kɔɔri. Saha ti kɔkɔɔra ti kpa sel tiu a kɔɔri kɔɔra, aku tiin tum tagni ta 

daha ka o zi na gil pɛŋi. 

19Chen kɔɔra ti ya chim bɔta kɔɔra naa o tum a puti ya Kunyana Koosire. 

LƐVITIKƆS 6 

1Ya Kunyan Koosa fun bu kpa nan chiksɛsa a nyɛ Mosis ni. 

2Nar fuksi o dɔŋtiin Israɛl nar a tum a puti ya Kunyan Koosa ni see o kɔɔri kɔɔra. 

3O ka ya di kindɔŋ nyuksɛ ka o suni wɛ di o waa na chen kin ti. 

4Nar ka wa tum tum tagin ali nan wɛ naa ni, see o bɔ chenani o suni wɛ chen chim. A 

wuzu naa o tum tagni ta wa li gbanpulim, see o bɔ chen chim, kaa vɛɛn bɔ kɔkwa 

maga nyuha ni kini fumlɛ. 

6See o wa kpa piisi koo buun a wa nyɛ kɔkɔɔra ti ni o kɔɔri kɔɔra a nyɛ Koosa ni. 

Kɔkɔɔra ti kaa laa zi zim di chen sel ti werwa ba kpa kɔɔri kɔɔrau. 

7Kɔkɔɔra ti laa zi kpa sel ti a kɔɔri kɔɔra a nyɛ Koosa ni, aku chen tiina ti tum tagni ta 

daha ka o zi na gil pɛŋi. 

8Ya Kunyan Koosa funɛ vɛɛn kpa chiksiu a nyɛ Mosis ni, 

9di o kpa nyɛ Aarɔn awa o bisa ni kpaala chenani baa zii kɔɔri kɔɔrsa a fu aa nyɛ 

Koosa ni. Nar yaa ka fu kɔɔra a nyɛ Koosa ni o nyɛ o sak din ti ni dusum ti maga hali 

o la pusi ka din ti kur ki di. 

10Saha naa o wa pusi, kɔkɔɔr ti zi laari o tagta awa o tuntɔlau a la chaasi tɔ naa sak 

biŋbiŋ ti ni chen a dau bar digi ni. 

11Saha naa o wa tum chen a peti o zi chuŋi tɔ tiu a li tɔha ti doonani du kasi a li buti a 

dau. 

12Ba zi kɔɔri din tiu aa du ali biŋbiŋ ti ni ka o ta dusi. Chɔɔsi pusi maga kɔkɔɔra ti zi 

yaa dɛu daasau aa du din ti ni kaa saksi kɔɔra naa ba kaa fu chen a du un ni kaa fu 

dɔŋtiŋi kɔɔra ti sel ti nuuti ta. 

13Saha maga ba yaa kɔɔri din ti aa du ali biŋbiŋ ti ni a nyɛ o taa dusi kaa ki bu. 

14Chiksɛsa anawara ma kaa kpak ali ma diwe kɔɔrisa ni chen ka nɛɛnɛ. Aarɔn bisa 

banawara ya kɔkɔɔrsa chen zi yaa kpa diwe kɔɔrsi ta a wa nyɛ ya Kunyana Koosa ni 

ali biŋbiŋ ti ni. 

15Saha ti o zi yaa kpa ninu a zɔg nin gurum a ya nu awa ki sɔɔr lɛmau a du a sak 

biŋbiŋ ti daha a fu a nyɛ Koosa ni, chen ni ya Kunyan Koosa zi nu sɔɔra ti o tuha 

sɔɔni. 

16Saha ti Aarɔn awa o bisa zi wa di anawara ka chenu. Ba zi wa di aau ali doonani 

were a vɛ kpak doŋa chen ni a chi chenani ba yaa di boroboro naa vɛ kpak sin muna 

chen. Ba kaa zi vɛɛn wa di aau ali Lɛu naa ni ba yaa lagmi chen ni. 

17Ma ta wa kpa sin muna a du chen sau ti ni, domi ya Kunyana Koosa kpa kɔkɔɔrsi ta 

toriu a nyɛ ba di baa di. O wa kpak doŋsa a chi tum tagna kɔɔra awa chim bɔta kɔɔrsi 

ta. 

18Saha wau, Aarɔn niisisa banawara ya nibaala chen zi wa kpa chen sau ti a burigi ba 

diwe aa di. Naa maga wa kpa nin a gbaŋsi diwe naa ba kpa kɔɔri kɔɔra a nyɛ ya 

Kunyan Koosa ni chen zi wa na dɛŋau aku Koosa yiko ti nyɛn un ni chen daha. 

19Ya Kunyana Koosa fun vɛɛn kpa nan chiksɛsa naa a nyɛ Mosis ni. 

20Saha naa ma yaa kpa nin a sak Aarɔn bisa taa digi ni o ya kɔkɔɔra, chen wuzu ti o 

kpa sau kuruba bulɛ a kɔɔri kɔɔra a nyɛ ya Kunyan Koosa ni a chi wuzu maga diwe 

papaha ti chɔɔsa bar digi zaazɔɔn bar digi. 

21See ma kpa nu a lagmi sau ti ni a gɔɔri a kpa zɔŋ din ni o wa bi ma kpa kɔɔri kɔɔra a 

nyɛ Koosa ni, chen ni ya Kunyan Koosa zi nu sɔɔr tiu o lɛm un ni. 

22Nyɛn vusi tuha ni, Aarɔn niisisa banawara ya Koosa dama kɔkɔɔrsa chen zi waa 

kɔɔri nan kɔɔra nɔu. Saha naa ba ka yaa wa kɔɔri nan kɔɔra nɔ, ba fu o maga a nyɛ ya 

Kunyana Koosa ni. 

23Nandigi ta wa di kɔɔra naa kɔkɔɔrsi ta kpa wa kɔɔri chen ki digi kaa fu a maga. 

24Ya Kunyan Koosa fun bu kpa nan chiksɛsa naa a nyɛ Mosis ni, 

25di o kpa a nyɛ Aarɔn awa o bisa ni kpaa la tum tagna kɔɔrsa ni. Naa yaa kpa sel wa 

di o kɔɔri tum tagna kɔɔra, o kpu un biŋbiŋ ti bar chiŋi ti nyuha ni ali doonani ba yaa 

kpu sela anawara ba fu aa nyɛ Koosa ni chen, domi chen kɔɔra ti ya kɔɔr werire a vɛ 

kpak doŋa. 

26Kɔkɔɔra naa kpu sel ti chen zi dɛu doonani were a vɛ kpak doŋau a kani a se o namɛ 

ti. Doonani du kasi chen ya Lɛu naa baa jɛɛmi ya Kunyan Koosa chen salbaan ti. 

27Nibine koo ki nyini naa maga kpa o nin a gbaŋsi sel ti bara o zi chɔkmiu, domi sel ti 

ya Koosi kinnɛ. Kinkina maga sel ti chɛl ka gbaŋsi bu la chaksi un ali doonani du kasi 

chen ni. 

28O ya di tampile naa ba kpa chuha a ma chene ba kpa zɔŋ namɛ ti see ba chɛɛki un a 

ta. O ka ya di chen tampile ti ya lukirɛ ba chaksi nɛnɛ wa nii ni. 

29Nibaal naa ya kɔkɔɔrsi ta zɔɔnɔ nar maga zi koti di chen kɔɔra tiu, domi o du kasirɛ 

kinkan. 

30O ka ya di ba kpa chen sel ti chɛlu a wa jɛɛmi Lɛu ti di ba wa kɔɔri kɔɔrsa a sumi 

tum tagna gil pɛŋi, nandigi fiɛŋ o wa se chen sel ti namɛ kaa fu o maga a nyɛ Koosa 

ni. 

LƐVITIKƆS 7 

1Chiksɛsa nɛɛnɛ kpaa la chim bɔta kɔɔrsa anawara ya Kunyan Koosa kina a du kasi 

chen ni. 

2Ma yaa kpu chen sel ti ali biŋbiŋ ti bar chiŋi ti nyuha ni ali doonani ba yaa kpu sela 

anawara ba kpu a fu aa nyɛ Koosa ni chen. Ma ka kpu sel ti ma kpa o chɛl ti a laksi 

biŋbiŋ ti lugsa anaasi maga. 

3Ma vɛɛn yisi o nuuti ta maga a kɔɔri kɔɔra biŋbiŋ ti ni. O munzuha ti awa o nuuti 

anawara tɔ nawara ta maga chen. 

4O bege awa o nuuti naa nyɛn a ni awa paam doonani were kinkan chen. 

5Kɔkɔɔra ti zi fu nuuti ta magau ali biŋbiŋ ti daha a nyɛ Koosa ni a ya diwe kɔɔra. 

Chim bɔta kɔɔra chen. 

6Kɔkɔɔrsi ta zɔɔnɔ nibaala maga zi koti di chen kɔɔra tiu, amaa see ba ka la kani 

doonani du kasi chen a di un, domi kɔɔr ti du kasirɛ. 

7Chiksi bɛgim nyɛnɛ ali tum tagni kɔɔra ti awa chim bɔta kɔɔra ti. Chen kɔɔrsi ta, 

namɛ ti yaa ya kɔkɔɔra naa kɔɔri chen kinnɛ. 

8Sel naa ba kpa a kɔɔri fuuli kɔɔra chen yaa ya kɔkɔɔra naa kɔɔri chen kɔɔra ti chen 

kinnɛ. 

9Sau naa ba hal di ba wa kɔɔri kɔɔra chen maga yaa ya kɔkɔɔr ti kinnɛ, 

10amaa niŋmɛn sau naa ba gɔɔri kaa vɛ zɔŋi ya Aarɔn bisa banawara ya kɔkɔɔrsa chen 

kinnɛ ba yaa zer a bɔni dɔŋa. 

11Dɔŋtiŋi kɔɔrsa anawara ma kaa kɔɔri a nyɛ ya Kunyan Koosa ni chen chiksɛsa ka 

nɛɛnɛ. 

12Nar kaa kɔɔri zaami kɔɔra a nyɛ Koosa o kpa boroboro naa vɛ kpak sin muna a 

gbaari sel ti ni a wa kɔɔri kɔɔra ti. Hali boroboro ti zene ka ba du unnu koo hali o vɛ 

zeni kaa vɛɛn kpak nu. 

13O vɛɛn kpa boroboro naa ba kpa sin muna a gbaari a kɔɔri kɔɔra ti. 

14O vɛɛn kpa chen boroborosi ta puriki maga a nyɛ ya Kunyan Koosa ni. Chen kin ta 

yaa ya kɔkɔɔr naa ya chɛl a laksi biŋbiŋ ti chen kiniwa. 

15Ma se chen sel ti namɛ maga wuzu naa ba kɔɔri kɔɔra ti chen ka o ta kaali a pusi 

chɔɔsa. 

16Nar yaa kpa dɔŋtiŋi kɔɔra a wa di o su vɔwa naa o vɔu koo naa ya o tutɔ kɔɔra ma ta 

wa se chen namɛ ti maga a wuzu naa ba kɔɔri kɔɔra ti chen. Namɛ ti bar digi kaɛɛ maa 

zi koti se unnu chɔɔsi naa kaa pusi chen. 

17Namɛ naa maga chiŋɛ a wa tel wuzu butora wuzu see ma fu o maga. 

18Wuzu butora wa tel ka ma ha vɛɛnaa se chen namɛ ti, Koosa waa zi nu naa kɔɔri 

kɔɔra ti chen wusisuma. O zi nyini chen kɔɔra tiu o ya kɔɔra naa vɛ weri ali o 

suwachak ni. Naa maga kaa wa vɛ kaa di chen kɔɔra ti o zi wa namsiu a bɔ chen chim. 

19Chen namɛ ti wa gbaŋsi koo a chem kina vɛ du kasi ali Koosa suwachak ni, o waa zi 

bu ya namɛ seeli see ma fu o maga. Naa maga sii su o titi di o wa kpak galimsa ali 

Koosa wati, o zi koti se namɛ tiu, 

20amaa naa maga vɛ du kasi kaa se chen namɛ ti, ma ta bu gur un aa gbaari Koosa 

nibinsa ni. 

21Nar ka vɛɛn wa chɔk o titi a ta wa o gbaŋsi nibine koo sel naa doŋe kaa se chen 

namɛ ti, ma ta bu wa gur un aa gbaari Koosa nibinsa ni. 

22Ya Kunyan Koosa funɛ vɛɛn kpa nan chiksɛsiwa a nyɛ Mosis ni, 

23di o kpa nyɛ Israɛl tima ni. Nandigi ta wa di nuha koo piisi koo buun nuuta. 

24Ba ka ta wa di ki siwi nuu koo naa sel zen kpak a kpu chen, amaa baa zi koti kpa 

chen sel ti namɛu a ya wudigi. 

25Naa maga se namɛ naa ba kpa a kɔɔri diwe kɔɔra a nyɛ ya Kunyan Koosa ni chen, 

ma ta bu gur un a gbaari Koosa nibinsa ni. 

26Hali Israɛl tima ta nyɛn doonani maga ba ta di ki nyini maga chɛl. 

27Naa maga puti chen chiksi ti, ma ta bu gur un a gbaari Koosa nibinsa ni. 

28Ya Kunyan Koosa fun vɛɛn kpa nan chiksɛsa naa a nyɛ Mosis ni, 

29di o kpa nyɛ Israɛl tima ni. Naa maga kɔɔri dɔŋtiŋi kɔɔra see o kpa kɔɔr ti bar digi a 

wa pa ya Kunyan Koosa wa papaha. 

30Chen tiina titi kpa papaha ti aa wa a chi diwe kɔkɔɔra. O kpa sel ti nuuti maga a wa 

nyɛ Koosa ni. 

31Koosa dama kɔkɔɔra ti laa zi fu sel ti nuuti ta maga ali biŋbiŋ ti daha, amaa kɔkɔɔr ti 

yaa dɔ o il ta. 

32See ma kpa sel ti naadil a chɛ kachɛ, 

33a nyɛ Koosa dama kɔkɔɔra naa kpa chɛl awa nuuta a kɔɔri kɔɔra ali dɔŋtiŋi kɔɔra ti 

ni chen. 

34Sel ti il yaa ya papaharɛ ka o naadil ti ka ya ya Kunyan Koosa kin naa o la ali Israɛl 

tima ta wati a nyɛ o kɔkɔɔrsi taa ni. Kina Israɛl tima zi wa kpa aa nyɛ kɔkɔɔrsi taa ni 

chɔɔsi pusi digi chen. 

35Chen ti ya diwe anawara ba kpa a nyɛ Aarɔn bisa banawara ya kɔkɔɔrsa saha naa ba 

fun kpa nisa a sak ba ni chen. 

36Chen wuzu tirɛ ya Kunyan Koosa fun chiksi Israɛl tima di ba kpa nan kɔɔrsi naa aa 

nyɛ ba. Chendaha o ya chiksirɛ a werwa Israɛl tima maga ki tiŋ saha maga. 

37Ma fuuli kɔɔra, awa diwe kɔɔrsa awa tum tagna kɔɔrsa awa chim bɔta kɔɔrsa awa 

dɔŋtiŋi kɔɔrsa awa nisi saki kɔɔrsi ta chiksɛsa funɛ chen. 

38Bi naa nyɛn nyaabaan ti ni baa yir Sanai bi chen daha nɛɛ, ya Kunyan Koosa fun 

nyɛn kaa kpa chiksɛsi ta a nyɛ Mosis ni. Chen wuzu ti o funɛ ŋɔ Israɛl tima tau di baa 

kɔɔri kɔɔrsa. 

LƐVITIKƆS 8 

1Ya Kunyan Koosa fun vɛɛn sɛm sɛma Mosis wati a ŋɔ, 

2"Yir Aarɔn awa o bisi ta a tiŋ i mun ni maa la jɛɛmi Lɛu naa ni mu nyɛn maa jɛɛmi 

min chen. Ma vɛɛn kpa ma kɔkɔɔrsi kilaarɛ ta awa nuu naa ma kpa aa yisi nar chen 

awa nuwole naa maa zi kpa kɔɔri tum tagna kɔɔra. Piisi mala alɛ awa boroboro naa ba 

vɛ du sin muna chen chenchisa alɛ, 

3kaa lagmi Israɛl tima maga ali dooni.” 

4Mosis fun tum chenani ya Kunyana Koosa biksi un chen. 

5Saha naa nara ta maga fun wa lagmi, o funɛ ŋɔ bau, "Chenani mu kaa tum nan maga, 

ya Kunyan Koosa nyɛ chen chiksi.” 

6Mosis funɛ sɛm chenu a peti kaa kpa Aarɔn awa o bisi ta li wa nara ta suwachak a 

fun nyɛ ba chaksi ba titi. 

7Doonee o fun kpa tagta ti awa kɔkɔɔrsa ki laari ti a nyɛ Aarɔn ni kaa kpa kin vɔu o 

chɛra. O funɛ laari tagta tiu a kɔɔri un o wer kaa kpa chɛr ki vɔwi were a vɔu o chɛra. 

8O funɛ kpa gbagnuu a laari un kaa kpa kina laa biksi Koosa tutɔ baa yir Urim awa 

Tumin chen a sak un ni. 

9O funɛ kpa nyuchikau a chik o nyuha kaa kpa salma a mariki nyuchik ti suwachak aa 

biksi di ya Kunyan Koosa yisɛ unnu o ya o tumtumna a chi chenani o biksi chen. 

10Doonee Mosis fun zer nuu naa ba yaa buti aa sak nar nyuuni chen a chiksi Lɛu naa 

ni baa jɛɛmi ya Kunyan Koosa chen. Chene o fun ya a kpa o maga a du Koosa nin ni. 

11O funɛ ya nuu tiu a misi biŋbiŋ ti awa o kina awa katɛsa awa o mun ti naaval 

bunɔpɛ. Chene o zi ya a kpa kini ta maga a du Koosa nin ni. 

12O funɛ ya nuu tiu a sak Aarɔn nyuha ni a fun yisi un o ya Koosa tumtumna. 

13Mosis funɛ ya chen a peti kaa bu kpa Aarɔn bisa ta a li wa nara ta banbaan a fun kpa 

kina vɔti ba chɛra kaa chiksi ba nyuchiksa a chi chenani ya Kunyan Koosa fun biksi 

chen. 

14Doonee Mosis fun kpa nuwole ti a li wa, Aarɔn awa o bisa fun kpa ba nisa a saksi o 

nyuha ni, 

15ka o fun kpu un a kpa o naanine a ya sel ti chɛl ti a laksi biŋbiŋ ti lugsi maga kaa 

kpa du Koosa nin ni. O funɛ ya chen a peti kaa buti chɛl ti doonani ka chen a dau 

biŋbiŋ ti mun ni. Chen laa zi biksi di o chaksi unnu ali doŋa ni kaa kpa du Koosa nin 

ni. 

16Mosis funɛ yisi nuuta anawara nyɛn nawora taa ni chen magwa awa paam ti doonani 

wer chen awa bege ti wa o nuuta a fu a maga ali biŋbiŋ ti daha. 

17O funɛ kpa namɛ ti doonani ka chen awa o tɔn ti wa o tuha kini ta magwa a li ba bar 

kani ti cheŋcheŋa a la fu a a chi chenani ya Kunyan Koosa fun biksi chen. 

18Chen gantɛl ni Mosis fun bu kpa piisi mal naa ba kaa kpa kɔɔri fuuli kɔɔra chen a li 

wa nara ta banbaan, Aarɔn awa o bisa ta fun kpa ba nisa a saksi un ni. 

19Mosis fun kpu un a ya o chɛl ti a laksi biŋbiŋ ti lugsa anaasi ta maga. 

20O funɛ teŋsi piisi mal tiu o ya ki wisa, o fun kpa o nyuha ti a gbaari a fu a a burigi 

tɔ. 

21Ba fun vɛɛn chaksi tuha kini ta maga awa o naasi ta wa nii ni, Mosis fun fu piisi mal 

ti maga o di a ya tɔ a chi chenani ya Kunyan Koosa fun biksi un chen. 

22Saha tirɛ o fun kpa piisi mal naa laa sak alɛ ti tiina ba kaa kpa a yisi Koosa dama 

kɔkɔɔrsa chen a wa Aarɔn awa o bisa fun kpa ba nisa a saksi un ni. 

23Mosis funɛ kpu sel ti a peti, o funɛ ya o chɛlu a lak Aarɔn nindil diŋna awa o nindil 

naanine awa naadil naanine. 

24O funɛ vɛɛn kpa Aarɔn bisi tau a li wa a wa ya chɛl ti laksi ba nindil diŋsi muna awa 

ba naaninsa awa ba naadil naaninsa. Mosis funɛ vɛɛn ya chɛl tiu a laksi biŋbiŋ ti lugsa 

anaasi maga. 

25O funɛ yisi sel ti nuuta anawara nyɛn o munzuha awa o tuha kina ni chen awa o 

paam ti bar weri maga awa bege ti wa o nuuta awa o naadil ni chen. 

26Doonee o fun kpa boroboro bɛgim ali chenchise naa ni boroboro naa vɛ kpak sin 

muna nyɛn chen a gbaari a kpa nyɛ Koosa ni. Nuurɛ ba fun kpa kɔɔri boroboro digi a 

gbaari koose naa vɛ zeni a gbaari nuuta awa sel ti nindil na ti ni. 

27O funɛ kpa nan diwe naa magau a du Aarɔn bisi ta maga nisi ni ba fun kpa a nyɛ ya 

Kunyan Koosa wa papaha. 

28Doonee Mosis fun la diwe ta ali ba wati a sak biŋbiŋ ti daha a gbaari fuuli kɔɔra ti ni 

a fu a a biksi di chenani ba kpa nisa saksi ba ni chen kɔɔra chen. Nanɔ funɛ ya diwe 

kɔkɔɔrrɛ, o sɔɔr funɛ lɛm kinkannɛ ali ya Kunyan Koosa wati. 

29Saha tirɛ Mosis fun vɛɛn zer sel ti nyɛ Koosa wa papaha. Dooni funɛ ya o namɛ tori. 

O funɛ tum chenani maga ya Kunyan Koosa biksi un chenu. 

30Mosis funɛ vɛɛn zer nuu naa ba yaa ya aa sak nar nyuha ni chen awa chɛl ti bar digi 

naa funɛ sak biŋbiŋ ti ni chen a misi Aarɔn awa o bisi ta wa ba kilaarɛ ni. Chene o fun 

ya a biksi di o yisɛ bau a chiksi di ba ya Koosa tumtumsa. 

31Mosis fun ŋɔ Aarɔn awa o bisi taa ni, "Kpa namɛ ti aa la Lɛu naa ni ma yaa lagmi 

chen a la zɔŋ un dooni a se un awa boroboro naa nyɛn chenchise naa ba kpa nar a yisi 

kɔkɔɔrsa aa du chen ni, a chi chenani ya Kunyan Koosa fun biksi chen. 

32Ma fu namɛ awa boroboro naa maga nyɛn dooni. 

33Ma ka ta wa puk Lɛu ti zɔɔnɔ a dawi hali wuzu bunɔpɛ wa teli saha ka ya wa peti 

chenani ya kaa kpa nisi sak ma ni a yisi ma di ma ya Koosa tumtumsa chen. 

34Ya Kunyan Koosa biksi ya di ya tum chenani ya tum zinan nan, chen ni maa zi na 

ma tum tagni ta gil pɛŋiu. 

35Ma kani Lɛu ti zɔɔnɔ ti ni wuzu bunɔpɛ nha awa dusum aa tum chenani ya Kunyan 

Koosa biksi chen. Ma vɛ ya chen maa zi sitiu. Chene ya Kunyan Koosa biksi min.” 

36Chendaha Aarɔn awa o bisi ta funɛ tum chenani maga ya Kunyan Koosa fun biksi 

Mosis di ba tum chennu. 

LƐVITIKƆS 9 

1A wuzu naa ba fun wa kpa nisa a saksi ba ni a peti, Mosis funɛ yir Aarɔn awa o bisi 

ta awa Israɛl tima suwachak tima tau. 

2O funɛ ŋɔ Aarɔn ni nanɛ, "Kpa nuwole awa piisi mal naa bara vɛ chɔki a la kɔɔri 

kɔɔra a nyɛ Koosa ni. Nuwole ti kaa kɔɔri tum tagna kɔɔra ka piisi mal ti ka kɔɔri 

fuuli kɔɔra. 

3Ma vɛɛn ŋɔ Israɛl tima taa ni di ba kpa buun bole a la kɔɔri tum tagna kɔɔra kaa ka 

kpa nuha be naa ya bun bɛgim awa piisi mal naa ya bun bɛgim naa bara vɛ chɔki a la 

kɔɔri fuuli kɔɔra, 

4a ka kpa nuwal awa piisi mal a kɔɔri dɔŋtiŋi kɔɔra a lagmi diwe kɔɔra ti ni a kɔɔri 

kɔɔra a nyɛ Koosa ni. See ba tum chen, domi zinan wuzu nɔ wa Koosa kaa wa ba 

wati.” 

5Doonee ba fun kpa kina anawara maga Mosis biksi ba chen a wa Lɛu ti ni ka Israɛl 

tima ta maga fun lagmi dooni di ba jɛɛmi ya Kunyan Koosa. 

6Doonee Mosis fun ŋɔ ba, "Ya Kunyan Koosa biksi ma di ma tum chen, chen ni 

chaani naa nyɛn o wati chen zi li wau a chaani ma.” 

7O funɛ vɛɛn ŋɔ Aarɔn niu, "Kila biŋbiŋ ti mun a la kɔɔri tum tagna kɔɔra awa fuuli 

kɔɔra, chen ni i tum tagni ta awa i walɛ ta tum tagni ta zi na gil pɛŋiu. Kɔɔri chen 

kɔɔra ti o yisi ma tum tagni ta ali ma ni a chi chenani ya Kunyan Koosa biksi chen.” 

8Doonee Aarɔn fun kaali biŋbiŋ ti mun a la kpa nuwole ti a kɔɔri kɔɔra a sumi o titi 

tum tagna gil pɛŋi. 

9O bisi ta funɛ kpa chɛl tiu a nyɛ un o fun kpa naanine a tau a ya a laksi biŋbiŋ ti luksi 

maga, kaa buti naa funɛ ka chen a dau biŋbiŋ ti mun ni, 

10kaa fun kpa sel ti nuuta awa o bege awa o paamsa awa nuuti ta maga a fu a nyɛ 

Koosa ni a chi chenani ya Kunyan Koosa fun biksi chen. 

11Amaa o funɛ fu namɛ ti awa o tɔn ti wara ali ba bar kani ti cheŋcheŋ nee. 

12O funɛ vɛɛn kpu sel naa o titi fun kaa kpa kɔɔri fuuli kɔɔra chenu. O bisi ta fun kpa 

sel ti chɛl ti a nyɛ un, o fun ya a laksi biŋbiŋ ti lugsa anaasi ta maga. 

13Ba funɛ vɛɛn kpa o nyuha awa namɛ ti bar wisi tau o fun kpa a a sak biŋbiŋ ti ni a fu 

a, 

14kaa fun chaksi nawora ta awa o naasi ta a fun kpa a a sak biŋbiŋ ti ni a fu a gbaari 

fuuli kɔɔrsi taa ni. 

15Chen gantɛl ni o fun kpa nara ta kɔɔrsa a nyɛ Koosa ni. O funɛ kpa buun naa ba fun 

kaa kpa kɔɔri tum tagna tumi kɔɔra chennu a kpu un a nyɛ Koosa ni, a chi chenani o 

fun ya o titi kin ti chen. 

16O funɛ vɛɛn kpa sel naa o fun kaa kpa kɔɔri fuuli kɔɔra chenu a kɔɔri a chi chenani 

chiksɛsi taa biksi chen. 

17O funɛ kpa ninu a zɔŋ diwe kɔɔra ti sau ningurum a sak biŋbiŋ ti ni a fu a, a gbaari 

ba chɔɔsi maga fuuli kɔɔra ti ni. 

18O funɛ vɛɛn kpu nuwɔl ti awa piisi mal tiu a kɔɔri dɔŋtiŋi kɔɔra a nyɛ nara taa ni. O 

bisi ta funɛ kpa chɛl tiu a nyɛ un o fun ya a laksi biŋbiŋ ti lugsa anaasi maga. 

19Aarɔn funɛ vɛɛn kpa sel ta namɛ bar yugau, 

20a gbaari namsi ta il ni a kaali a la sak biŋbiŋ ti daha a fu a, 

21kaa fun kpa a naasa ta awa a bara bar digi a nyɛ kɔkɔɔrsi taa ni a chi Koosa kpa a 

nyɛ ba. 

22Saha naa o fun wa kɔɔri kɔɔrsi ta a peti, o funɛ pa o nisau a tɛ buudaha a sumi 

wusisuma a nyɛ nara taa ni kaa zi fun tu tɛɛnɛ. 

23Mosis awa Aarɔn fun la zu Lɛu naa ni Koosa nyɛn baa jɛɛmi un chen kaa wa li, a 

fun sumi wusisuma a nyɛ nara taa ni, Koosa fun nyɛ o chaani ti wa te ba suwachak. 

24Doonee ya Kunyan Koosa fun nyɛ din li buudaha a wa di kɔɔrsi taa maga ali biŋbiŋ 

ti ni. Saha naa nara ta fun na chen, ba funɛ chɛɛmiu ali taa zaŋa ni kaa tu gbiri a kpa 

ba see a pi tɛɛnɛ. 

LƐVITIKƆS 10 

1Aarɔn bisa banawara ba funɛ yir Nadab awa Abihu chen maga funɛ pa katɛsisiwa a 

ya din saala a du a ni a ya ki sɔɔr lɛma a gbaari a la pa ya Kunyan Koosa. Amaa chen 

din ti waa fun du kasi, domi Koosa waa fun ŋɔ ba di ba tum chen. 

2Koosa funɛ nyɛ din li buudahau a wa di ba a kpu ali o suwachak ni. 

3Doonee Mosis fun ŋɔ Aarɔn ni, "Nanɛ ya Kunyan Koosa funɛ daŋni o biksi ma ali 

chenani o yaa funɛ ŋɔ ma di maa nyɛ un jirima ali chenani o du kasi chen ni. O yaa 

fun ŋɔ mau di o zi wa chaasi jirima tiu a biksi ma." Saha ti di Aarɔn zi funɛ moori o 

nɔu kaa chiŋi. 

4Doonee Mosis fun yir Uziɛl bisa nawara ba funɛ yir Misaɛl awa Ɛlzafan chen, a ŋɔ 

ba, "Maa wa bar nɔ a wa chuŋi ma walɛ banawara siti chen ali dau ma bar kani ti 

cheŋcheŋ ni.” 

5Nara ta fun wa chuŋi ba walɛ ta maga ali dau bar digi ni a chi chenani Mosis fun sɛm 

chen. 

6Saha tirɛ Mosis fun ŋɔ Aarɔn awa o bisa banawara ba funɛ yir Ɛleeza awa Itama 

chen, "Ma ta gil ma nyuksi ta chiksi a vɛɛ chaasi. Ma ka taa liisi ma kilaarɛ a biksi di 

ma tusa chɔkɛɛ. Maa ya chen, maa zi sitiu ka ya Kunyan Koosa na paan a du Israɛl 

tima taa maga ni, amaa ma dɔŋtima Israɛl tima ta waa maga zi koti fɔuliu aku chenani 

din wa di nara ta chen. 

7Ma ta wa si Lɛu ti zɔɔnɔ ti ni ka ma ya chen maa zi sitiu, domi ba yisɛ mau a ya nuu 

a sak ma nyuuni ni di ma ya Koosa tumtumsa." Doonee ba fun tum chenani Mosis 

biksi ba. 

8Ya Kunyan Koosa fun ŋɔ Aarɔn ni, 

9"Saha naa i wa i bisi ta yaa wa nyɔ sin, ma ta wa zu Lɛu ti maa jɛɛmi min chen. Ma 

wa vɛ kaa ya chen maa zi sitiu, adaha ma nyɛ chen ya chiksi ma wa ma niisisa maga 

tiŋ. 

10O werwa ma zim kinkina ya Koosa kinu awa kinkina ya nibinsi maga kin, kaa vɛɛn 

zim kinkina were ali Koosa wati awa kina vɛ weri ali Koosa wati. 

11Ma kpa chiksɛsa anawara mu fun kpa nyɛ Mosis ni di o kpa wa nyɛ ma chen a biksi 

nara ta maga.” 

12Mosis fun ŋɔ Aarɔn awa o bisa nara balɛ ta baa yir Ɛleeza awa Itama chen ni, "Ma 

zer diwe kɔɔra naa ka chen a du boroboro naa vɛ kpak sin muna a kani biŋbiŋ ti mun 

ni a di un, domi chen kɔɔri ti ya naa du kasirɛ. 

13O ya doonani ba kpa a nyɛ maarɛ ali ya Kunyan Koosa wati, adaha ma kani doonani 

du kasi ni a di un, domi chene Koosa biksi min di ma tum. 

14Amaa ma wa ma walɛ maga zi koti se sel ti doonani ba kpa wa nyɛ ya Kunyan 

Koosa ni chenu. See ma kani doonani du kasi ni a di a. 

15Nan kɔɔrsi naa ya ma awa ma bisi kiniwa ali dɔŋtiŋi kɔɔrsi taa ni hali saha naa vɛ 

kpak bɔ a chi chenani ya Kunyan Koosa fun biksi chen.” 

16Mosis funɛ pɛɛsi tum tagna tumi kɔɔra ti o funɛ nuu di ba piin fu unnu. Chen ti o fun 

nyɛ o paan fun si kinkan a du Ɛleeza awa Itama ni, o fun pɛɛsi ba, 

17"Yɛrɛ ma vɛ kani doonani du kasi ni a di tum tagna kɔɔra ti? Chen kɔɔra ti du kasi 

kinkannɛ, ya Kunyan Koosa ka nyɛ ma kɔɔri kɔɔra ti di ma chaksi ma tum tagna ali 

ma titi ni. 

18Maa faa funɛ vɛ kpa o chɛl ti a wa Lɛu naa du kasi chen ni, ma fa funɛ di un doonee 

a chi chenani mu fun biksi chen.” 

19Doonee Aarɔn fun pɛɛsi, "Ka o ya di mu di tum tagna kɔɔra tiu zinan chen ti zi nyɛ 

ya Kunyan Koosa tuha sɔɔniu? Zinannɛ nara ta kpa ba tum tagna awa ba fuuli kɔɔrsa a 

wa nyɛ Koosa ni, amaa ka mu ha vɛɛn aa na ma wumukse tagni naa ni.” 

20Saha naa Mosis fun nu chen, o bambi funɛ sɔɔniu. 

LƐVITIKƆS 11 

1Ya Kunyan Koosa fun vɛɛn kpa nan chiksɛsa naa a nyɛ Mosis awa Aarɔn ni, 

2di o ŋɔ Israɛl tima taa ni, 

3di baa zi koti aa di sel naa maga nyɛn tɛɛnɛ nɔ ni o naa hokla puriki a titi kaa laa se 

kɔsau. 

4Sel ta bɔnɛ nɛɛnɛ a naa hokla puriki bulɛlɛ kaa laa se kɔsa, amaa ma taa di a. 

Lakoomi wa werwa maa di un. 

5Choomsa naasi waa puriki bulɛ, adaha maa taa di a. 

6Kakusa gbaan se kɔsau, amaa o naasa ka waa puriki bulɛ, adaha ma taa di a. 

7Ba fun ŋɔ ba, "Ma taa di kuruchu, domi a gbaan ya ki doŋwa. 

8Ma taa se nan sel naa namsa ma ka taa gbaŋsi a ki siwɛ, domi a ya ki doŋwa. 

9"Ma di nyinsa anawara maga kpak kaŋa a nyɛn nii ni, 

10amaa ki nyini naa nyɛn nii tuha kaa ya ki sol a vɛ kpak kaŋa ma taa di chen kin. 

11Chen ki nyine ta ya ki doŋwa a vɛ kpak kɔɔrsa ali Koosa wati, adaha ma taa di a ma 

ka taa gbaŋsi a ki siwɛ. 

12Ma taa di ki nyini naa maga nyɛn nii tuha a ya ki sola a vɛ kpak kaŋa. 

13"Zimebisa anawara vɛ werwa maa diili ya chilɛ, zaar awa zuuga, domi a ya ki 

doŋwa ali ya Kunyan Koosa wati. 

14Zaar pulim awa ki bilima ta maga ma taa se a namɛ. 

15Tiitasi waa maga, 

16kusa anawara kpak nyindaasa awa kusa anawara see laa burigi chen awa zim tagna 

maga. 

17Kusa anawara ya ki wisa awa ki zene maga. 

18Kusa anawara ya ki pulima awa nyaabaan kusa ta awa zimebisa anawara laa di 

nibine bara maga, 

19ŋmɛŋmɛha awa zimna maga. 

20"Ki zaalɛ maga wa werwa maa di a 

21see anawara za aa chiksi chen. 

22Maa zi koti ki di hɔɔn awa pooma awa kinkɔɔlɛu, 

23amaa ki nyine anawara kpak chɛnɛ kaa vɛɛnaa pal tɛɛnɛ ni chen ma taa di a, domi a 

ya ki dɔŋwa ali Koosa suwachak ni. 

24"Maa di a ma zi chɔk ma titiu a ta, naa kaa kpa nin a gbaŋsi chen kina ta ki siwi 

gbaan zi burigi ki doŋu hali zaazɔɔn wa tel. 

25Naa maga wa kpa nin a gbaŋsi a ki siwi ti, o zi chɔk o titiu a ta hali nha wa chel, 

amaa see o chaksi o kilaarɛ. 

26Sel naa maga naasa vɛ kpak bɔɔsa kaa vɛɛ se kɔsa, ma taa di un, domi o ya ki doŋne. 

Naa maga kaa kpa nin a gbaŋsi chen sel ti ki siwi chen tiina gbaan ya ki doŋne. 

27Sel naa maga ya naasa anaasi tiina kaa laa val o naanisi ni chen wa werwa diili. Naa 

maga kaa kpa nin a gbaŋsi chen sel ti ki siwi o gbaan ya ki doŋne. 

28Naa maga kpa nin a gbaŋsi chen sel ti ki siwi see o chaksi o kilaarɛ, amaa o ha vɛɛn 

kaa ya naa bara doŋere hali nha wa chel. 

29"Kakusa awa sayuta awa dagboŋsa awa jeta wa werwa maa di a. 

31Naa maga wa kpa o nin a gbaŋsi a koo a ki siwi, o kaa ya naa bara doŋere hali nha 

wa chel. 

32O ka ya di a siu a sak kin dɔŋ niu, chen kin ti gbaan kaa burigi ki doŋne. Nanɔ biksi 

di kina maga ya da, gar, tɔn awa tuchɔk ki laari maga see ma kpa chen ti a tau nii ni. 

Kin ti kaa zi ya ki doŋ chene hali zaazɔɔn wa tel. 



172 

 

© 1999,  Wycliffe Bible Translators, Inc. 
 

 
 

 

33O ka ya di a chel chuha tɔk nɛɛ, kina maga nyɛn o tuha ni chen wa bu wer see ba 

chɛɛki tɔk ti maga. 

34Nar ka kpa o diwe a chiksi di o di ka chen tɔk ti nii gbaŋsi un, chen diwe ti wa bu ya 

diili. Kinkina maga kaa nyɛn chen tɔk ti tuha ni a ya ki nyɔɔli chen maga burigi ki 

doŋne. 

35Kinkina maga ni chen sel namɛ gbaŋsi maga ya doŋwa. O ya diwe bar zɔŋi naa ya 

chuha koo lukirɛ see ba chɛɛki un, 

36Amaa o ya di chen sel siu a du bugila koo pol we nɛɛ, chen nii ti waa ha vɛɛn weru 

wa nyɔɔli ni. 

37O ka ya di chen kin siu a sak ki duha nɛɛ, chen ki duha ti ha vɛɛn weru, 

38amaa o ka ya di ba sin chen ki duha tiu nii ni ka kin ta digi gbaŋsi un, o wa bu 

werwa duuli. 

39"Nar kpa nin a gbaŋsi sel naa maa di chen ki siwi, chen tiina zi doŋu hali nha wa 

chel. 

40Nar ka se chen namɛ ti see o chaksi o kilaarɛ, amaa o bara kaa zi vɛɛn doŋu hali nha 

wa chel. Naa maga ka wa kpa o nin a kpak sel ti bar digi o chaksi o kilaarɛ, o bara kaa 

zi doŋu hali nha wa chel. 

41"Ma taa di ki nyine wisa anawara laa val tɛɛnɛ ni chen. 

42Hali o ya di aa palu koo aa val wa a naasa anaasiwa koo a kpak naa damata. 

43Ma ta wa chɔk ma titi a taali ali chen sel ta diili ni. 

44Min ya ma Kunyan naa ya ma Koosa chen, adaha ma kpak ma titi o du kasi, domi 

mu ya naa du kasirɛ. 

45Min funɛ yisi ma ali Ijipt pulim ni, chen ni mu zi ya ma Koosau. Ma chiŋi bar bɛgim 

wa wuti ni, domi mu du kasirɛ a vɛ kpak galimsa. 

46"Chiksi naa mu kpa a chiksi ma kpaa la zimebisa awa sela awa ki nyine anawara 

maga nyɛn nii ni chen. 

47Ma har ma titi a zim sela anawara maga were awa anawara vɛ werwa diili ni. Kaa 

vɛɛn zim kɔɔrsa anawara werwa a ya Koosa kina." 

LƐVITIKƆS 12 

1Ya Kunyan Koosa funɛ vɛɛn kpa nan chiksɛsiwa a nyɛ Mosis ni, 

2di o kpa nyɛ Israɛl tima ni. Saha naa nihaan yaa wa lul, o bara wara wer hali wuzu 

bunɔpɛ wa tel, a chi chenani o yaa vɛɛn na chaksi ali pɛn tuha ni chen. 

3Wuzu ŋmɛnaasi wuzu see ba teŋ be ti pen. 

4Saha ti o bu na wuzu fumtora daatora a gbaari ka o bara zi wer ali chenani o chɛl ti 

fun li kinkan chen. Chen nihaan ti ka waa zi kpa o nin a gbaŋsi kina du kasi koo a zu 

jɛɛmi dama ti hali o bara wa wer. 

5Nihaan ka wa lul be ka o ya nihabichɛla, o bara waa zi wer hali wuzu fidaanasi a chi 

chenani o yaa vɛɛn na o pɛna chaksi o bara vɛɛ weri chen. Chen gantɛl ni o yaa na 

wuzu fumnɔra daanɔrwa a gbaari kaa zi wa na o titi ali chenani o chɛl ti fun li kinkan 

chen. 

6Saha naa o wa lul be nibaal koo nihaan ka o saha wa tel wa o wa zaami Koosa see o 

kpa piisi be naa haa ya bun bɛgim be a wa nyɛ Koosa dama kɔkɔɔr ti ni o kɔɔri fuuli 

kɔɔra kaa kpa kom a gbaari o kɔɔri tum tagna kɔɔra. 

7See Koosa dama kɔkɔɔr ti kpa chen kɔɔra ti a nyɛ ya Kunyan Koosa ni ka o zi yisi 

doŋ ta maga ali o bara ni sari ka o bara zi wer. Saha naa nihaan yaa wa lul chen werwa 

o ya. 

8Nihaan ti ka zimɛ di o waa ki yau piisi be ti o dɛu kosa alɛ a wa nyɛ ba kɔɔri fuuli 

kɔɔra awa tum tagni tumi kɔɔra. See Koosi dama kɔkɔɔr ti kpa kini ta a kɔɔri kɔɔra a 

nyɛ Koosa ni o yisi doŋ ta ali o bara ni ka o bara zi wer. 

LƐVITIKƆS 13 

1Koosa funɛ kpa nan chiksɛsiwa a nyɛ Mosis awa Aarɔn ni, 

2Naa maga wa kpak chɔ koo ki puksi ali o bara ni ka ma zim di o zi wa ya bar chɔkau, 

ma nyɛ o kpa la Aarɔn walɛ banawara ya Koosa dama kɔkɔɔrsi chen wati. 

3Kɔkɔɔrsi ta laa zi nyini chɔɔ ti a nee chɔ ti luŋu. Ma zim di ba chɔka wichɔtirɛ, saha 

ti kɔkɔɔr ti laa zi biksi di chen tiin ya nibin doŋne. 

4Amaa o ya di chɔɔ ti pulimu kaa vɛ luŋi kɔkɔɔr ti yisi chen tiina ali nibinsi ni wuzu 

bunɔpɛ. 

5Wuzu bunɔpɛ ta wuzu see kɔkɔɔr ti vɛɛn bu nyini o chɔɔ ti o na ka chɔɔ ti ha vɛɛn du 

chen, o vɛɛn yisi un ali nibinsi ni wuzu bunɔpɛ. 

6Wuzu bunɔpɛ ta wa tel, o na ka chɔɔ ti pulimi kaa vɛɛ diili, kɔkɔɔr ti yir chen tiina 

wa nibin weri, ka o vɛɛn wa kpa o titi a la biksi kɔkɔɔr ti. 

7Amaa o ka ya di chɔɔ ti diiu a zu la saha naa kɔkɔɔr ti nyini chen gantɛl ni, see o bu 

kpa o titi a la biksi kɔkɔɔr ti. 

8Kɔkɔɔr ti nyini un ka a chɔɔ ti di a gbaari, o ŋɔ di o ya bar doŋ tiinnɛ. 

9Naa maga kpak bar chɔka wichɔta, o kpa a la biksi kɔkɔɔr ti. 

10Waa laa zi nyini tiina. O nyine ka chɔ ti pulim kaa nyɛ o pusa gbaan pulim kaa laa 

sɔɔri. 

11O zim di o ya wichɔ buulirɛ. Kɔkɔɔr ti laa zi biksi di o bar wa wer. Chen tiin waa wa 

bu kpak di ba yisi un ali nibinsi ni a tel wuzuuna. 

12O ya di o bar wichɔti ti la o bara magau a la tel o nyuha awa o naasa. 

13Kɔkɔɔr ti nyini o bara. O na ka a tɔ o bara maga o ŋɔ di o bara weru. O ya di o bara 

maga pulimu, o bara maga weru. 

14Amaa chen saha ti ka chɔɔ fali li aa wa o bara ni, o bara wa wer. 

15Kɔkɔɔrsi ta laa zi vɛɛn zamsi un a nee chɔɔ nyɛn o bara taa ni, o ya di chɔɔ yɛlɛu ali 

o bara ni, chen tiin bara wa wer. 

16Amaa o ya di o tiibi chɔɔ tiu ka o bu pulimi, chen tiin bara zi weru saha ti kɔkɔɔr ti 

laa zi ŋɔ di o bara weru. 

17O zi vɛɛn zamsi unnu a nee o chɔɔ ti pulimu, o ya di chɔɔ ti pulimu, o bara weru. 

18Naa maga chɔɔmunɛ yag ka o peti, 

19ka a gantɛl ni doonani chɔɔmunɛ ti yag chen bu wa piili a kpak chinsa o la kɔkɔɔr ti 

wati. 

20Kɔkɔɔr ti la nyini un, o ya di chinsi ta furiki bɔ luŋeu kaa o pusi ta pulimi, chen tiin 

bara wa wer. Bara chɔka kpak un chen. 

21Amaa o ya di kɔkɔɔr ti nyinu ka o pusi ta vɛ pulimi, kaa chɔ ti vɛ luŋi kɔkɔɔr ti yisi 

un o la nyɛn bar digi ni wuzu bunɔpɛ. 

22Saha naa ki yagsɛ ta wa su o bara maga, kɔkɔɔr ti yir un naa bara vɛ weri. 

23O ka ya di wichɔti ti du chene kaa vɛɛ bu o bara maga, chɔɔmunɛ ti nɔɔ ha waa 

kpiti. Saha ti kɔkɔɔr ti laa zi ŋɔ di o bara weru. 

24Naa din pɛuri ka o bar tɔn ti burigi ki pulim ka o kpa sɛɛri. 

25Kɔkɔɔr ti laa zi nyini un. O ya di o bara pusi ta pulimu, ka chɔɔ ti luŋ ali o bara ni, o 

ya wichɔ taginnɛ, adaha kɔkɔɔr ti laa zi biksi di o bara wa wer. 

26Amaa o ka ya di o pusi ta wa pulimi kaa vɛ go o bara, kɔkɔɔr ti yisi un ali nibinsi ni 

wuzu bunɔpɛ. 

27Kɔkɔɔr ti laa zi nyini wuzu bunɔpɛ ta gantɛl ni bura. O ya di o la o bara magwa, o 

zim di bar chɔkrɛ, adaha kɔkɔɔr ti laa zi biksi di o bara wa wer. 

28Amaa o ka ya di ki yagsɛ ta wa chɛrigi kaa vɛɛ bu o bara maga o wa ya bar chɔka 

kɔkɔɔr ti laa zi yir un bar were tiina. 

29Nibaal koo nihaan kpak chɔ ali o nyuha koo o datum ni. 

30Kɔkɔɔr ti laa zi nyini un. O ya di o pusi ta kpa sɛɛriu kaa mirsi o zim di bar chɔka 

wichɔtirɛ, adaha waa laa zi yir tiina wa bar doŋ tiina. 

31Amaa saha naa kɔkɔɔr ti nyini un chen ka chɔɔri ta vɛ luŋi a chi o bara ta maga ka 

pusi ta vɛɛn vɛ kpak alaafɛ, o yisi un ali nibinsi ni wuzu bunɔpɛ. 

32Wuzu bunɔpɛ taa gantɛl ni, kɔkɔɔr ti laa zi bu nyini chɔɔ ti, o ya di o wara di ka pusi 

ta vɛ chɛrigi kaa vɛ luŋi. 

33O werwa tiin funi chɔɔ ti nɔɔsau ka kɔkɔɔr ti yisi un ali nibinsi ni wuzu bunɔpɛ. 

34Wuzu bunɔpɛ ta wa tel, kɔkɔɔr ti laa zi zamsi un a nyini chɔɔ ti. O ya di o nɔɔ ha 

waa di a gbaari o zim di o bara ta weru. Tiina chaksi o kilaarɛ ka o bara wer, 

35amaa o ya di ba ŋɔ di o bara weru chen ka o chɔɔ ti di a gbaari, 

36kɔkɔɔr ti laa zi nyini chɔɔ ti a gbaari. O ya di chɔɔ ti di a gbaariu, o zim di o bara wa 

wer. 

37O ya di kɔkɔɔr ti nyiniu ka chɔɔ ti vɛ pɛŋi gbaan kaa o pusa maga wer, o zim di tiin 

bara weru. 

38Nihaan koo nibaal wa kpak chɔɔmunsa ali o bara ni. 

39Kɔkɔɔr ti zi nyini wichɔɔr tiu a nee chɔɔmunsi ta pulimu, o ya di a nɔɔsi ta pulimu, 

o zim di o ya wichɔtirɛ kaa ŋɔ di tiin bara weru. 

40Nar naaporɛ pusa kpirikɛɛ koo o tila pusa kpiri kɛɛ, chen wa biksi di o bara wa wer, 

42amaa o ya di pusi taa sɛɛriu chen biksi di o ya bar chɔk tiinnɛ. 

43See kɔkɔɔr ti nyini un a nee pun sɛɛma nyɛn o chɔɔ ti niu, 

44o ya di chene kɔkɔɔri ti laa zi biksi di o bara wa wer, aku bar chɔka wichɔti naa nyɛn 

o nyuha ni chen. 

45Naa maga kpak bar chɔka wichɔta o werwa oo laari ki zɛr kɛwa kaa ta chaasi o 

nyuha a fɔu o see bar digi kaa ki tɛsi aa ŋɔ, mu bara wa wer. 

46Saha naa maga wichɔti ti nyɛn o bara ni chen o biksi di o bara wa wer. Saha ti o ka 

werwa o li nibinsi niu a la nyɛn bar digi ni. 

47Saha naa mɛn wa chesi piisi pusa ni koo kilaarɛ were ni, 

48koo gar were awa kilaarrɛ were maga ni. 

49O ya di a ya sulminne koo kpachak sɔn, o werwa ba kpa la biksi kɔkɔɔr tiu. 

50O ya chen o werwa kɔkɔɔr ti nyini kin tiu a tel wuzu bunɔpɛ. 

51Wuzu bunɔpɛ ta wa tel o vɛɛn nyini, o na ka mɛn chesi un ni, o zim di tiin bara wa 

wer. 

52Saha ti kɔkɔɔr ti fu kin ti, domi o nyɛ mɛnnɛ mil kini ni a magwa ba yisi un. 

53Amaa o ya di kɔkɔɔr ti nyini unnu a na ka mɛn ti misi, 

54see o nyɛ ba chaksi kin ti ni a nyɛ ba yisi un la ta bar digi ni wuzu bunɔpɛ. 

55Chen gantɛl ni o nyini kin ti a nee mɛn ti chɛrigi o dun tiu. O ya chene, o ha wa vɛɛn 

wer. Saha ti o fu kin ti. 

56O ya di kɔkɔɔr ti nyinu a na di kin ti liu, o liisi un ali ki laari ti ni. 

57O ya di kin ti vɛɛn liu kaa di a zu kinkan, ba fu kin ti. 

58O ya di tiina daŋni kin tiu, o bukoo chaksi un, chen ni o zi weru. 

59Chiksi naa laa biksi ki laksɛ naa laa laksi kilaarɛ nɛɛnɛ. 

LƐVITIKƆS 14 

1Ya Kunyan Koosa funɛ kpa nan chiksɛsi wa a nyɛ Mosis ni, 

2chenani nar zi chaksi ba ali bar chɔk wichɔti ni. A wuzu naa ba kaa biksi di o bara 

weru chen, see o la kɔkɔɔr ti wati. 

3Saha tirɛ kɔkɔɔr ti zi kpa un li ba bar kani ti cheŋcheŋa a la nyini un a nee wichɔti ti 

peteu. 

4Saha ti, kɔkɔɔr ti zi nyɛ ba kpa zimebisa alɛ a kpa gbaari "sida" daasi ni a wa, 

5kaa vɛɛn bu nyɛ ba kpu zimebisi ta digi a du hɛn ni kaa zɔŋ bugil nii fali a du hɛn ti 

ni. 

6See o vɛɛn zer zimebe naa ka chen tau nii ti ni awa naa ba kpu chen chɛl ti ni. 

7O ya chen peti, oo zer chɛl ti a ya misi chen tiin bara naaval bunɔpɛ a chaksi wichɔti 

ti ali o bara ni ka o bara zi wer. O ya chen peti o nyɛ zimebe naa o vɛ kpuuli chen za 

aa la. 

8Chen tiin ka werwa o chaksi o ki laarɛu a funi o nyuha kaa sɔ nii ka o bara zi wer. O 

zi koti zu ba bar kani tiu, amaa o waa zi zu lɛu tuha hali wuzu bunɔpɛ wa tel. 

9Wuzu bunɔpɛ ta wa tel see o vɛɛn funi o nyuha, o tɔm awa o sikoŋ pusa awa o bara 

pusi maga. O ya chen peti o sɔ nii kaa zi ya bar were tiina. 

10Wuzu ŋmɛnaasi wa tel, o kpa piisi mal wisa alɛ awa ki poke bɛgim naa ya bun 

begim ka o bara vɛ chɔki a gbaari sau kuruba bunyuun nha ba ya nuu a gɔɔri awa nuu 

ti kuruba puriki. 

11Saha tirɛ kɔkɔɔr ti zi kpa tiina awa chen papaha ti maga a la Lɛu naa baa jɛɛmi 

Koosa chen, 

12a la yisi piisi mal taa digi a gbaari nuu kuruba puriki ti ni a kɔɔri chim bɔta kɔɔra. 

See o kpa a a pa Koosa wa papa birigi. 

13O ya chen peti o kpu piisi be ti ali kasi bar ti ni ali doonani baa kpu tum tagna awa 

fuuli kɔɔrsa chen. O werwa o ya chenu, domi chim bɔta kɔɔr ti awa tum tagna kɔɔrsi 

ta ya kɔkɔɔr ti kiniwa kaa du kasi. 

14Kɔkɔɔr ti zi ya chɛl ti aa du tiin nindil diŋ ni awa o naadil naanin kankamal ni ka o 

bara zi wer. 

15Saha ti ka o zi zer nuu ti a buti a du o nindil ni, 

16a kpa o nindil naanine a tau a ya misi Koosa suwachak ni. 

17Saha ti, ka o zi ya nuu naa nyɛn o nindil ni chen awa piisi be ti chɛl ti a ya du tiin 

nindil diŋ ni awa o nindil naanine awa naadil naanine ni ka tiin bara zi wer. 

18O ya chen o zi kpa nuu naa nyɛn o nin ni chen a du tiin nyuha ni. Chene baa zi ya a 

chaksi ba titi ali doŋ ni. 

19Saha tirɛ, kɔkɔɔr ti zii zi kɔɔri tum tagni kɔɔra kaa chaksi tiina ali doŋ ni. Chen 

gantɛl ni ka o zi kpu sel naa o kaa kpa kɔɔri fuuli kɔɔra chen, 

20a kpa gbaari diwe kɔɔr ti ni a fu ali biŋbiŋ ti daha. Chene kɔkɔɔr ti kaa ya a chaksi 

tiina ali doŋ ni. 

21O ya di tiin ya nyaurɛ kaa laa zi vɛ koti na kini ta maga see o kpa piisi be mal bɛgim 

o ya chim bɔta kɔɔra a wa nyɛ Koosa ni. O vɛɛn kpa sau kuruba bulɛ a lagmi nuu ni a 

gɔɔri a gbaari nuu kuruba puriki ni. 

22O vɛɛnaa dɛu kombugilsa alɛ a ya chim bɔta kɔɔra ka digi ka ya fuuli kɔɔra. 

23O bara chaksi ti wuzu ŋmɛnaasi wuzu o kpa kini ta maga a wa nyɛ kɔkɔɔr ti ni ali 

Lɛu naa baa jɛɛmi Koosa chen ni. 

24Saha ti, kɔkɔɔr ti zi kpa piisi be ti awa nuu tiu a nyɛ Koosa wa papaha, 

25kaa kpu piisi be ti a ya o chɛl a du tiin nindil diŋna ni awa o nindil ni awa o naadil 

ni. 

26Kɔkɔɔr ti zi vɛɛn ya chɛl tiu a du o titi ningal ni, 

27kaa kpa o nindil naanine a ya chɛl ti a misi doonani baa jɛɛmi Koosa chen naaval 

bunɔpɛ. 

28See o vɛɛn kpa chen nuu ti a chiksi doonani o kpa chɛl ti a chiksi chen kaa ya a du 

tiin nindil diŋ ni awa o naadil ni. 

29Saha ti o kpa nuu naa ka chen a du o tiin nyuha ni kaa tiin zi chaksi o titi ali doŋ ni, 

30kaa zi kpa kombugilsi taa digi, 

31a kɔɔri tum tagin kɔɔra a gbaari diwe kɔɔra ti ni. Chen kɔkɔɔr ti zi chaksi tiina ali 

doŋ ni. 

32Nibine naa kpak bar chɔka wichɔta kaa vɛ koti a na kina anawara baa zi kpa chaksi 

un ali doŋ ni chen maga. 

33Koosa funɛ nyɛ Mosis awa Aarɔn, 

34wa nan chiksɛsiwa kpaala dama naa bur tɔ un ali saha naa Israɛl tim ta fun la zu 

Kenan pulim chen. 

35Naa maga na ka bur wa tɔ o dama, see o la ŋɔ kɔkɔɔr ti ni, 

36kɔkɔɔr ti zi nyɛ ba lugsi kina magau ali dama ti ni ka o zi la nyini bur ti. O vɛ ya 

chen dam ti kini maga kaa ya ki doŋwa. 

37Saha tirɛ o zi la dam ti a la nyini bur ti, o la na ka zagbɛrsi ta furiki, 

38o far dam ti chiksi wuzu bunɔpɛ. 

39Wuzu bunɔpɛ taa tiina o vɛɛn la nyini chenani bur ti ya. 

40Saha ti o nyɛ ba pa bunkola anawara nyɛn bur ti ni chen a la yo ta tɔha ti doonani vɛ 

weri chen ni. 

41Chen gantɛl ni ka o nyɛ ba far zagbɛrsi ta, 

42kaa kpa bunkol bɔnɛ a wa du anawara ba pa la yo ta chen bar chiŋi ni ka ba bu kɔɔri 

ta zagbɛr ti. 

43Ba lugsi bunkol ta ali dama ti ni ka bur ti bu yɛli, 

44kɔkɔɔr ti vɛɛn la nyini, o ya di o la dam ti magau, chen dam ti wa wer. 

45O ya chen ba zaag dam ti dau a pa o bunkola ta a la yo ta doonani vɛ weri ni. 

46Naa maga zu dam ti saha naa ba far un chen, o bara waa zi wer hali dusum wa biri. 

47Naa maga chɔ dam ti ni koo a di diwe dam ti ni, see o chaksi o kilaarɛ. 

48Saha naa kɔkɔɔr ti la nyini ka bur ti vɛ yɛli saha naa ba bu kɔɔri ta dam ti chen, o ŋɔ 

di dam ti ya dam werire, domi bur ti wa bu yɛli. 

49O kaa chaksi dam ti see o dɛu zimebisa alɛ awa "sida" daasa. 

50Saha ti, o zi kpu zimebisi ta digiu a du hɛn waa nii fali ni. 

51O ya chen, o zi zer "sida" daa ti awa kini ta awa zimebe naa ba vɛ kpuuli chen a dau 

chɛl ti wa nii ti ni a ya misi dam ti naaval bunɔpɛ. 

52Chene kɔkɔɔr ti kaa ya a chaksi dam ti wa zimebe ti chɛl awa nii ti ni. 

53O ya chen wa peti, o kpa zimebe nyini ti ta o za aa la. Chene o kaa ya a biksi di dam 

ti weru. 

54Chiksɛsa anawara laa biksi bar chɔk wichɔta, 

55chɔɔra, chɔɔmunsa, koo ki pukse awa kilaarɛ chɔka chen. 

57Chen chiksɛsi ta laa biksi di kin weru koo o wa wer. 

LƐVITIKƆS 15 

1Ya Kunyan Koosa funɛ kpa nan chiksɛsiwa a nyɛ Mosis awa Aarɔn ni, 

2di ba kpa a nyɛ Israɛl tima ni di nibaal naa suwachak waa choosi nii, chen ti ya 

doŋsirɛ. 

3O ya di o kuraa choosi nii tiu, 

4ki chɔɔli naa daha ni maga chen tiina la kani chen yaa chɔku a ya ki doŋ. 

5Naa maga kpa nin gbaŋsi chen ki chɔɔli ti, 

6koo a kani kina maga ni chen tiin ti kani see o chaksi o kilaarɛ kaa sɔ nii, amaa o bara 

ta zi vɛɛn ya ki doŋau hali nha wa chel. 

7Naa maga kaa kpa nin a gbaŋsi chen tiina see o chaksi o kilaarɛ kaa sɔ nii, amaa o 

bara ha yaa vɛɛn doŋu hali nha wa chel. 

8Chen tiin ti ka vɛɛn tɔɔsi nantɔ a du nandigi ni see tiin chaksi o kilaarɛ kaa sɔ nii, 

amaa o bara ha yaa vɛɛn doŋu hali nha wa chel. 

9Kor naa maga ni chen tiin kani chen maga yaa ya ki doŋne. 

10Naa maga kaa kpa nin a gbaŋsi kina maga chen tiina kani chen bara yaa doŋu hali 

nha wa chel. Naa maga kaa vɛɛn chuŋi kina maga ni chen tiina kani chen werwa o 

chaksi o ki laarɛu kaa sɔ nii, amaa o bara ha yaa vɛɛn doŋ chene hali nha wa chel. 

11Nar ka wa kpak chen wichɔti ti kaa vɛ sɛm o nisa kaa gbaŋsi nar see chen tiin ti 

chaksi o kilaarɛ kaa sɔ nii, amaa o bara ha yaa vɛɛn doŋ chene hali nha wa chel. 

12Chen wichɔti ti tiina kpa nin a gbaŋsi chuha tampile naa ba ma, see ba chɛɛki 

tampile ti. O ka ya di daarɛ ba sa o ya hɛna, see ba sisi un nɛnɛ. 

13Chen tiin ti wa na tiibi ali o wichɔti ti ni see o kani wuzu bunɔpɛ wa tel o chaksi o 

kilaarɛ kaa zi sɔ nii ali pol we naa laa pal ni ka o bara ta zi wer. 

14Wuzu ŋmɛnaasi wuzu see o dɛu kosa alɛ aa la Koosa bar jɛɛmi dama ti a la nyɛ 

kɔkɔɔr ti ni. 

15Kɔkɔɔr ti zi kpa digiu a kɔɔri tum tagna kɔɔra kaa ka kpa digi a kɔɔri fuuli kɔɔra. 

Chene kɔkɔɔr ti zi ya a chaksi chen tiina doŋ ta ali un ni. 

16Nar wa kpak wichɔ doŋ see o sɔ o bara maga wa nii ni, amaa ka o bar ta ha vɛɛn ya 

ki doŋa hali nha wa chel. 

17Kinkina maga ya gar koo sel tɔn ka chen wichɔ doŋ ti gbaŋsi see ba chaksi chen kin 

ti, amaa o ka ha yaa vɛɛn ya ki doŋne hali nha wa chel. 

18Nihaan naa wa chen nibaal koo nibaal naa wa chen nihaan wa chɔ dɔŋa see ba sɔ ba 

titi wa niirɛ kaa vɛɛn ya ki doŋa chen hali nha wa chel. 

19Nihaan wa na chaksi o bara waa yaa wer hali wuzu bunɔpɛ wa tel. Naa maga gbaŋsi 

chen nihaan ti o gbaan waa yaa wer hali zaazɔɔn wa tel. 

20Kinkina maga ni chen nihaan ti kani chen maga gbaan yaa burigi ki doŋwa. 

21Naa maga gbaŋsi chen nihaan ti ki chɔɔli see o chaksi o kilaarɛ kaa sɔ nii, amaa ka o 

bara ta ha vɛɛn doŋ chen hali nha wa chel. 

22Naa maga kaa gbaŋsi chen nihaan ti kilaarɛ see o chaksi o kilaarɛ kaa sɔ nii, amaa 

ka o bara ta doŋ chen hali nha wa chel. 

23O ya di ki chɔɔlirɛ koo kina maga ni o kani ka nandigi gbaŋsi chen kin ti tiin gbaan 

bara zi doŋu hali nha wa chel. 

24Nibaal naa kaa chɔ chen nihaan o chɔk o titi a tau ali o doŋ taa ni. O gbaan bara ka 

yaa doŋ chene hali wuzu bunɔpɛ. Ki chɔɔli naa ni chen nibaal tii gbaan kani chen waa 

yaa wer. 

25Chɛl ka waa li nihaani ni wuzu damata kaa vɛ ya o pɛn chaksi. Chen nihaan ti bara 

waa yaa wer a chi chenani o yaa na o pɛna chaksi chen. 

26Kina maga ni o kani awa ki chɔɔli naa ni o chɔ chen maga waa yaa wer. 

27Naa maga kaa kpa nin a gbaŋsi chen kin ti o gbaan waa yaa wer, see o chaksi o 

kilaarɛ kaa sɔ nii, amaa o bara ta yaa doŋ chene hali nha wa chel. 

28Saha naa chɛl ti wa teŋ see o kani wuzu bunɔpɛ wa tel sari ka o bara zi wer. 

29Wuzu ŋmɛnaasi wuzu ti see o kpa kosa alɛ a la nyɛ Koosa dama kɔkɔɔra ti ni ali 

jɛɛmi dama ti ni. 

30Kɔkɔɔra ti zi kpa digi a kɔɔri tum tagna kɔɔrau kaa ka kpa digi a kɔɔri fuuli kɔɔra, 

chen ni Koosa zi chaksi unnu ali o doŋsi ti ni. 

31Ya Kunyan Koosa funɛ ŋɔ Mosis niu di o tɛ Israɛl tima ta wa nin ali chenani ba chɔk 

ba titi aa ta chen ni, chen ni ba waa zi chɔk o bar jɛɛmi dama ti a ta. Chen jɛɛmi dama 

ti ka funɛ chiŋi ba bar kani ti banbaan nɛɛ. Ba vɛɛ kaa tum chen Koosa zi kpu bau. 

32Chiksɛsa anawara nar zi kpak wichɔ doŋ awa lak choosi a tiŋ chen, 

33awa nihaan naa nyɛn o pɛn chaksi ni koo nibaal naa chɔ nihaan naa bara vɛ weri ni. 

LƐVITIKƆS 16 

1Saha naa ya Kunyan Koosa fun suk din a du Aarɔn bisi nara balɛ taa ni ba siti chen o 

funɛ vɛɛn sɛm sɛmau ali Mosis wati. 

2O funɛ ŋɔ Mosis ni nanɛ, "Ŋɔ i maan Aarɔn di o kpa saha weri aa la doonani du kasi 

chen, domi doonee mu yaa yisi mu titi a biksi nara ali dobaala ni ali chiksɛsa adaka ti 

ni. O vɛɛ di o waa zi tiŋ chen, mu zi kpu unnu. 

3Sari ka o zu doonani du kasi kinkan chen see o kpa nuwallɛ a kɔɔri tum tagna kɔɔra 

kaa ka kpa piisi mal a kɔɔri fuuli kɔɔra.” 

4Ya Kunyan Koosa funɛ vɛɛn kpa nan chiksɛsa wa a nyɛ Mosis ni. Sari ka Aarɔn la zu 

bar jɛɛmi dama ti doonani du kasi kinkan chen see o sɔ nii kaa pa kɔkɔɔrsi tagtisi ta a 

laari. Chen tagtisi ta ya tuntɔla ti awa chɛra ki kirsi awa o tagta ti awa nyuchika. 

5See Israɛl tima maga nyɛ un buun bolsa alɛ o kpa kɔɔri tum tagna kɔɔra kaa ka nyɛ 

un piisi mal o kpa kɔɔri fuuli kɔɔra. 

6See o vɛɛn kpa nuwɔl a kɔɔri kɔɔra a sumi o titi tum tagna awa o walɛ tum tagna gil 

pɛŋi. 

7O ya chen peti o kpa chen buuna alɛ ta a la ya Kunyan Koosa suwachak ali o bar 

jɛɛmi dama ti ni. 

8Doonee o zi yo walɛ wa bunkola alɛ ni, digi ni ba sɔbɛ ya Kunyan Koosirɛ a sak kaa 

ka sɔbi asasɛl a sak digi ni. 

9O yo walɛ ta a yisi buun naa ya ya Kunyan Koosa kin chen, saha tirɛ o zi kpa chen 

buun ti a kɔɔri kɔɔra a nyɛ Koosa ni. 

10Buun naa kaa ya asasɛl kin chen see ba kpa un ki nyini a ta o la nyaabaan ti aa la 

asasɛl, chen ni o zi kpa nara ta tum tagni tau a kaali. 

11Saha naa Aarɔn wa kpa nuwal ti a kɔɔri kɔɔra a sumi o wa o walɛ ta tum tagni gil 

pɛŋi. 

12See o zer katɛsa a mɔr din a su awa ki sɔɔr lɛma ningurum a kpa wa bar jɛɛmi dama 

ti doonani du kasi kinkan chen. 

13A wa kpa ki sɔɔr lɛm ta a sak din ni ali Koosa suwachak ni, chen ni kin ta nyɔɔsa zi 

tɔ chiksɛsa adaka tiu o ta wa na un a siwi. 

14See o ya nuwal ti chɛl ti a misi chiksɛsa adaka ti suwachak ti naaval bunɔpɛ. 

15Chen gantɛl ni ka o zi kpa buun naa ya nara ta tum tagna kɔɔra buun chen a kpa o 

chɛl ti a la zu doonani du kasi kinkan chen a ya chɛl ti a misi chiksɛsa adaka ti bar 

chiŋi ti suwachak ni. 

16O ya chen, o zi chaksi doonani du kasi kinkan chenu kaa chaksi Israɛl tima ta tum 

tagna maga ali ba ni. See o vɛɛn ya chen ali Lɛu naa ba baŋsi aa jɛɛmi Koosa chen ni, 

domi o chiŋɛ nara bar kani ti banbaan nɛɛ dooni ka kpak doŋwa. 

17Saha naa Aarɔn yaa wa zu doonani du kasi kinkan chen di o kɔɔri kɔɔra nandigi ta 

bu wa nyɛn Lɛu ti ni. Saha naa o wa kɔɔri kɔɔra ti a nyɛ o titi awa o walɛ awa Israɛl 

tima taa maga ni a peti, 

18see o la biŋbiŋ ti mun a la kɔɔri fuuli kɔɔra a chaksi biŋbiŋ ti. See o ya nuwɔl ti chɛl 

awa buun ti chɛl a misi biŋbiŋ ti lugsi maga ni. 

19O vɛɛn kpa o naanine a tau chɛl ti ni a misi biŋbiŋ ti naaval bunɔpɛ. O ya chen o zi 

chaksi biŋbiŋ tiu ali Israɛl tima taa tum tagni taa ni ka o zi du kasi. 

20Saha naa Aarɔn wa kɔɔri kɔɔrsa anawara o kaa kpa chaksi doonani du kasi kinkan 

chen a peti awa Lɛu naa ni baa jɛɛmi Koosa chen a peti, see o kpa buun naa ya asasɛl 

kin ba vɛ kpu un chen a wa nyɛ ya Kunyan Koosa ni. 

21See o vɛɛn kpa o nisa a sak buun ti nyuha ni a chaasi Israɛl tima tum tagna awa 

chenani ba kpak diŋvɛnuha a vɛɛ tiŋ Koosa tutɔ chen a du chen buun ti ni, kaa duŋni 

chen buun ti a du nyaabaan ti ni o kpa ba tum tagni ta a kaali. 

22Chen buun bole ti zi kpa ba tum tagni tau a kaali tɛɛnɛ doonani nibinsa vɛ nyɛni. 

23Saha ti Aarɔn zii zi zu Lɛu tiu a zu ur o kɔkɔɔrsi kilaarɛ ta o laari a la zu doonani du 

kasi kinkan chen a dau dooni. 

24O ya chen peti see o sɔ nii ali doonani du kasi chen kaa zi laari o titi kilaarɛ kaa zi li 

a la kɔɔri fuuli kɔɔra ti a sumi o titi tum tagna gil pɛŋi. 

25See o vɛɛn kpa sel ti namɛ bar nyɛni maga a sak biŋbiŋ ti ni a fu a sumi tum tagna 

gil pɛŋi. 

26Naa duŋni buun ti a du nyaabaan ti ni o kaali Azazɛl chen werwa o chaksi o ki 

laarɛu kaa sɔ nii sari kaa zi wa ba bar kani ti. 

27See ba kpa nuwal ti awa buun naa ba kpa kɔɔri tum tagna gil pɛŋi kɔɔra chen a li ba 

bar kani ti cheŋcheŋa a la fu o namɛ awa o tɔn ti awa o nawora ta maga. 

28Naa maga kaa wa fu chen kini taa chen see o chaksi o kilaarɛ kaa sɔ nii sari kaa zi la 

zu ba bar kani ti. 

29Chiksɛsa anawara maa zi vɛɛn ki tiŋ saha maga nɛɛnɛ. Pɛnsa anɔpɛ tiina wuzu fi yaa 

wa tel Israɛl tima ta awa hɔɔra banawara lagmi ba ni a nyɛn maga yaa vɔti nɔɔna kaa 

taa tum tuma. 

30Chen wuzu ti ba yaa kɔɔri kɔɔra a sumi ba tum tagna gil pɛŋi, chen ni ba waa zi 

kpak galimsa ali Koosa suwachak ni. 

31Chen wuzu ti kaa ya ba hiisi wuzurɛ ba kaa vɔti nɔɔna a taa tum tuma, ma tiŋ nan 

chiksɛsa naa saha maga. 

32Koosa dama kɔkɔɔra naa di o nyana kapata chen werwa o kɔɔri chen kɔɔra ti. O ka 

kaa kɔɔri kɔɔra ti see o kpa o kɔkɔɔrsi kilaarɛ ta a laari, 

33kaa zi kɔɔri kɔɔra ti a chaksi doonani du kasi kinkan chen awa Lɛu naa ni ya 

Kunyan Koosa nyɛn chen lugsi maga awa biŋbiŋ ti awa kɔkɔɔrsi ta awa Israɛl tima taa 

maga. 

34See ma tiŋ nan chiksɛsa naa maga ali ma nyɛni ni, chen kɔɔra ti see maa kɔɔri un bu 

bɛgim ali bun maga tuha ni aa chaksi Israɛl tima ta ali ba tum tagna ni. Chendaha 

Mosis funɛ tumu a chi chenani ya Kunyan Koosa fun biksi un chen. 

LƐVITIKƆS 17 

1Ya Kunyan Koosa funɛ vɛɛn ŋɔ Mosis niu, 

2di o kpa nan chiksɛsa naa a nyɛ Aarɔn awa o bisa awa Israɛl tima maga ni. 

3Israɛl tim naa maga kpa nuha koo piisi koo buun a la kani bar digi ni a kɔɔri kɔɔra a 

nyɛ Koosa ni, kaa vɛ kpa wa doonani ya Koosa bar jɛɛmi Lɛu ti, chen puti Koosa 

chiksɛsi taa niu. O biksi ti tiin yisɛ chɛlu, adaha o wa bu werwa ma gur un aa gbaari 

Koosa nibinsa ni. 



183 

 

© 1999,  Wycliffe Bible Translators, Inc. 
 

 
 

 

5Chiksi nɔ mun biksi di Israɛl tima ta yaa kpa ba kɔɔrsa a waa nyɛ ya Kunyan Koosa 

ni kaa ta bu la kani gbanpulimasa ni aa kɔɔri kɔɔrsa. Lalaknɔ ba yaa kpa chen kɔɔrsi ta 

aa wa bar jɛɛmi Lɛu ti a wa nyɛ kɔkɔɔrsi taa ni ba kpa a kɔɔri dɔŋtiŋi kɔɔrsa aa nyɛ ba. 

6Kɔkɔɔra ti zi ya sel ti chɛlu a misi biŋbiŋ ti lugsi maga ali Lɛu ti zɔɔnɔ ni kaa fu namɛ 

ti nuu maga, chen ni a sɔɔr ti zi ya Koosa wa tusɔɔnau. 

7Israɛl tima ta zi werwa ba chiŋiu wa wuti ni kaa ta buu kɔɔri ba kɔɔrsa ali 

gbanpulimasi ni, adaha o werwa ba tiŋ nan chiksi nɔu hali saha maga. 

8Israɛl nar koo hɔɔr naa maga lagmi ba ni a nyɛn kaa kaa kɔɔri fuuli kɔɔra, 

9a nyɛ ya Kunyan Koosa ni see o kpa kɔɔra ti a wa Lɛu naa baa jɛɛmi Koosa chen ni. 

O vɛ ya chen Koosa waa zi la o kɔɔr ti. 

10Israɛl nar koo hɔɔr naa maga kaa se namɛ naa ba vɛ yisi o chɛl, ya Kunyan Koosa zi 

na paanu a du chen tiin ni a yisi un ali o nibinsi ni. 

11Ki nyini magkpaa miisa nyɛn o chɛl nɛɛ, chendaha Koosa chiksi di ba yaa kpa sel 

maga a wa kɔrki a du biŋbiŋ ti ni, chen ni baa zi na tum tagna gil pɛŋiu. Chɛl laa 

chaksi nibine tum tagna aa li un ni. 

12Chendaha ya Kunyan Koosa chiksi di nandigi maga fiɛŋ o wa di chɛl koo a di sel 

naa ya baŋ birigi chen. 

13Israɛl nar koo hɔɔr ka kpak zimebe naa ya ki diili o kɔriki o chɛl ti dau tɛɛnɛ ni a ya 

hɛɛra a tɔ un. 

14Ki nyini maga miisa nyɛn o chɛl ti nɛɛ, chendaha ya Kunyan Koosa ŋɔ Israɛl tima 

taa ni di ba taa di sel naa ya baŋ birigi chen. Naa maga vɛɛ kaa ya chen Koosa waa zi 

gur un a gbaari o nibinsa ni. 

15Israɛl nar koo hɔɔr naa maga di sel naa siwɛɛ koo naa kɔha kin kpak o siu, see chen 

tiin chaksi o kilaarɛ kaa sɔ nii kaa kani chen aa pɔ zaazɔɔn ka o bara zi werwa Koosa 

jɛɛmi ni. 

16O vɛ tum chen o zi namsiu a bɔ chen chim. 

LƐVITIKƆS 18 

1Ya Kunyan Koosa fun ŋɔ Mosis ni, 

2di o lagmi Israɛl tima ta maga a ŋɔ ba, "Min ya ma Kunyana naa ya ma Koosa chen. 

3Ma ta tiŋ chenani ma fun nyɛn Ijipt ni aa tum chen. Ma ka taa buksi Kenan tima ta 

tuma, domi doonee mu zi kpa ma aa la chen. 

4Ma tiŋ mu chiksɛsa kaa ki tiŋ chenani muu biksi ma, domi min ya ma Kunyana naa 

ya ma Koosa chen. 

5Ma tiŋ biksisa awa chiksɛsa anawara mu kpa a nyɛ ma chen. Min ya ma Kunyan 

Koosa, adaha maa tum chen maa zi fosi ma titiu ali siu ni.” 

6Ya Kunyan Koosa funɛ vɛɛn kpa nan chiksɛsiwa a nyɛ. Ma ta kpak naa ya ma hɛɛn 

aa daŋni koo aa chɔɔli. 

7Ma ka ta kpak ma nima aa daŋni aa du ma nyama wa hiisi ni. Ma ka ta wa du ma titi 

nima wa hiisi ni. 

8Ma ka ta vɛɛn ki daŋni ma nima handɔŋsa aa du ma nyama wa hiisi ni. 

9Ma taa chɔ ma toosa koo ma nima bii dɛɛsɛ. 

10Ma ka ta wa daŋni ma niisisa banawara ya nihaana, domi ma ya chen maa zi du ma 

titi wa hiisi niu. 

11Ma ta wa kpak naa ya ma niinbe kaa vɛ ya ma nyan be koo naa ya ma nyan be kaa 

vɛ ya ma niinbe a daŋni, domi o gbaan ya ma towere. 

12Ma taa daŋni ma nahasa hali o ya ma nyana towe koo ma niina niinbe. 

14Ma ta vɛɛn wa chɔ ma nɛɛr haan, domi o gbaan ya ma naharɛ. 

15Ma ka ta wa daŋni ma haan niinbe, 

16koo a daŋni i niinbe haan. 

17Nihaan naa ma ka sarki daŋni ma ta wa daŋni chen tiin be koo o niha, domi o waa 

gali ma wa ba wa ya ki bɛgim. 

18Ma ka ta bu wa kpa ma haan niinbe koo o maana a ya haan saha naa ma haanasi ta 

ha nyɛn ma wati. 

19Nihaan ka wa nyɛn o pɛn chaksi ni. Ma ta wa daŋni un, domi o bara ta waa yaa wer. 

20Ma ka ta wa daŋni nandigi haan, domi ma ya chen maa zi chɔk ma titiu. 

21Ma ta wa kpa ma bisa a nyɛ baa jɛɛmi vug naa baa yir Molɛk chen, domi ma ya 

chen maa zi filimi ya Kunyan Koosa sɔn tiu. 

22Ma ka ta nyɛ ma nibaala ta burigi aa chɔ dɔŋa, domi Koosa wara daŋni chen. 

23Nandigi ka ta wa kpak sel a chɔɔli, domi ma ya chen maa zi chɔk ma barau a ta a vɛ 

weri. 

24Ma ta chɔk ma titi aa taali ali nan tuma ni, domi chene banawara nyɛn tɛɛnɛ naa chɔ 

ma suwachak ni ya Kunyan Koosa duŋni ba chen yaa tum a chɔk ba titi aa ta. Koosa 

kaa duŋni bau a ta ka ma la kani dooni. 

25Ma tum ta nyɛ tɛɛnɛ ti chɔku, chendaha ya Kunyan nyɛ tɛɛnɛ ti vɛ bau aa daŋni 

banawara nyɛn un ni chen si. 

26Ba yaa tum nan tum chɔkumi nau a chɔk tɛɛnɛ ti aa ta, amaa ma ta wa tum chen tum 

ta. Ma Israɛl tima awa hɔɔra naa maga lagmi ma ni a nyɛn maga ki tiŋ Koosa chiksɛsa 

awa o biksisi ta, 

28chen ni tɛɛnɛ ti waa zi vɛ ma a chi chenani o vɛ banawara vɛɛ jɛɛmi Koosa kaa nyɛn 

dooni chen. 

29Naa maga wa nisi a tum nan chɔkumsi tum naa Koosa waa zi bu gur un a du o 

nibinsi ni. 

30Doonee ya Kunyan Koosa fun ŋɔ, "Ma tiŋ chiksɛsa anawara mu kpa nyɛ ma chen 

kaa taa tiŋ banawara funɛ nyɛn doon chen nyɛni ti. Min ya ma Kunyana naa ya ma 

Koosa chen, adaha ma ta wa chɔk ma titi a ta ali nan tum naa tumi ni." 

LƐVITIKƆS 19 

1Ya Kunyan Koosa fun ŋɔ Mosis ni, 

2di o ŋɔ Israɛl tima ta maga ni nan laaboor nɔ, "Ma du kasi, domi min naa ya ma 

Kunyan Koosa chen du kasirɛ. 

3Ma maga ki nyɛ ma nyama awa ma nima wa jirima kaa kpak hiisi wuzu ti kasi a chi 

chenani mu chiksi ma chen, domi min ya ma Kunyana naa ya ma Koosa chen. 

4"Ma ta gil min kaa ki jɛɛmi vursa koo a kɔɔr lukɛ kina aa jɛɛmi a, domi min ya ma 

Kunyan Koosa. 

5"Ma yaa kpu sel di ma kɔɔri dɔŋtiŋi kɔɔra ma tiŋ chenani mu biksi ma chen, chen ni 

mu zi la kɔɔra tiu. 

6Ma se chen sel ti namɛ ti a wuzu naa ma kɔɔri chen kɔɔra ti koo chɔɔsi pusi digi. 

Namɛ naa chiŋɛ a wa tel wuzu butora tiina see ma fu un, 

7domi chen namɛ ti wa bu wer. Naa maga kaa se chen namɛ ti mu waa zi bu la kɔɔra 

ti. 

8Naa maga se chen namɛ, o tum tum taginu, mu ka waa zi bu gur un aa gbaari mu 

nibinsi ni. 

9"Ma yaa kum mɛ ma ta kum anawara nyɛn ma kantinɔɔsa ni chen. Ma ka ta bur laa 

kuuni anawara ka chen. 

10Ma kaa tɔriki bugili nɔɔna ali ma bugila ŋmaani ni ka bɔnɛ chesi ba taa pini. Ma kpa 

chen nɔni ta a nyɛ nyausa awa hɔɔra ni. Min ya ma Kunyana naa ya ma Koosa chen. 

11"Ma taa ŋmɛɛli ma ka taa fuksi koo aa suni wɛ. 

12Ma kaa vɔu vɔwa kaa zim di ma waa ki koti a nyaŋi chen vɔwa ti, ma ta kpa mu sɔn 

aa vɔwi. Min ya ma Kunyan naa ya ma Koosa chen, adaha ma ya chen maa zi du min 

hiisau. 

13"Ma ta wa ŋmɛ nandigi koo a vɛ di ma waa zi bɔ naa waa tum tuma a nyɛ ma. 

14Ma ka ta wa ŋɔ nɔɔ a nyɛ diŋgbiti tiin ni koo a kpa kin dau nyulum nyinbaan ni o wa 

gbiksi. Min ya ma Kunyana naa ya ma Koosa chen, adaha maa nyɛ mu sɔn ti wa 

jirima. 

15"Saha naa ma yaa wa kaa yisi ma tutɔ wɛ ali sɛm bar sɛmi ni, ma yaa chiŋi wa wuti 

ni kaa taa ɔm kini tima koo aa ɔm nyausa siki. 

16Ma taa chɔk nandigi sɔn ali nusunsi ni. Ba ka yaa wa kpa nar a la sɛriya bar diili ka 

naa na wuti ma sɛm a suŋi un. Min ya ma Kunyan Koosa. 

17"Ma ta kpa nandigi wɛ a du ma bambisi ni, amaa ma wa nar kpak wi, ma kani a 

kɔɔri dɔŋ ni, chen ni ma waa zi tum tum tagin aku tiin daha. 

18Ma ta kpa tum tagna aa bɔ tum tagna chim, amaa maa daŋni ma dɔŋtima a chi ma 

titi. Min ya ma Kunyan Koosa. 

19"Maa tiŋ mu chiksɛsi ta. Ma ta nyɛ dam sela ki zini anawara vɛ ya a koo a nyɛ vaha 

zini buun. Ma ka ta du ki parɛ kurgɛ abalɛ ali tɛɛnɛ bɛgim ni. Ma ka ta vɛɛn ki laari 

naa gar kur dɔŋ ni. 

20"Nar kpak o haan yoma a ya o samna kaa vɛ bɔ o chim a nyɛ un ka nibaal digi ka bu 

kpak un a daŋni see bu lɛrigi ba diŋsa, amaa kaa ta kpu ba, domi nihaan ti ya yomne. 

21See nibaal ti kpa piisi mal a wa Lɛu naa ni baa jɛɛmi min chen a wa kɔɔri chim bɔta 

kɔɔra. 

22Koosa dama kɔkɔɔr ti kaa zi kpa sel tiu a kɔɔri kɔɔra a sumi nibaal ti tum tagna gil 

pɛŋi ali Koosa wati. 

23"Saha naa ma la zu Kenan pulim kaa du bugil naa laa nɔn nɔna. Ma ta wa di chen 

bugil ti nɔna bunsa atora, domi chen saha ti a waa zi wer. 

24Bunsa anaasi ti tiina ma tɔriki bugili ta nɔn ta a la kɔɔri kɔɔra a nyɛ min naa ya ma 

Kunyan Koosa, chen ni a biksi di ma tusa sɔɔnɛu wa chenani mu tum a nyɛ ma chen 

ni. 

25Bunsa anyuun ti tiina maa zi koti a di bugil ti nɔnau. Ma ya chen maga ma bugila 

maga zii nɔn nɔnau kinkan. Min ya ma Kunyan naa ya ma Koosa chen. 

26"Ma ta wa di sel naa ba vɛ yisi o chɛl. Ma ka taa buksi lure tuma. 

27Ma taa funi ma nyuuni cheŋcheŋa. Ma ka taa funi ma tɔma. 

28Ma ka ta teŋsi ma bara a biksi di ma tusa chɔkɛɛ koo a ŋmɛnsi ma titi, domi min ya 

ma Kunyan Koosa. 

29"Ma ta nyɛ ma nihabichɛsa ki tum sakaal tuma aa du ba titi wa hiisa. Maa ya chen 

ma zi burigi ki jɛɛmi koosi bɔnɛu a nyɛ ma pulim ti su wa chɔkimsi tuma ni. 

30Maa lisi hiisi wuzu ti kaa ki nyɛ doonani maa jɛɛmi min chen wa jirima. Min ya ma 

Kunyan Koosa. 

31"Ma taa la nibinsa banawara dɛu suŋi aa la siwɛ wati chen a laa dɛu suŋi. Min naa 

ya ma Kunyana Koosa chen daŋni mu ŋɔ mau di ma ya chen maa zi chɔk ma titiu a ta. 

32"Maa nyɛ nihɛɛta wa jirima kaa ki nyɛ mu sɔn ti wa jirima aa tiŋ mu chiksɛsi ta, 

domi min ya ma Kunyana naa ya ma Koosa. 



187 

 

© 1999,  Wycliffe Bible Translators, Inc. 
 

 
 

 

33"Ma taa muksi hɔɔra naa nyɛn ma pulim ni chen. 

34Maa daŋni ba wɛ kaa nyɛ ma wa baa nyɛn a chi ma Israɛl tima. Ma lisi ma bambisi 

ni di ma gbaan funɛ ya hɔɔriwa ali Ijipt pulim ni. Min ya ma Kunyana naa ya ma 

Koosa chen. 

35"Ma taa fuksi nara ali ma kina zamsi ni. 

36Ma kpa kina anawara ya wuti ki zamsɛ aa zamsi nara kina. Min ya ma Kunyana naa 

ya ma Koosa a fun kpa ma ali Ijipt pulim ni. 

37Maa tiŋ mu chiksɛsa awa mu biksisa maga, domi min ya ma Kunyan Koosa." 

LƐVITIKƆS 20 

1Ya Kunyan Koosa fun ŋɔ Mosis ni, 

2di o kpa nan laaboor nɔ a nyɛ Israɛl tima taa ni, "Naa maga wa kpa o be a nyɛ di ba 

kɔɔri kɔɔra a nyɛ vug naa baa yir Molɛk chen ni, ma yagsi un wa bunkola ni a kpu. 

3Naa maga wa kpa o be a nyɛ vug ti ni a chɔk mu bar jɛɛmi dama ti a ta a du mu sɔn 

naa du kasi chen wa hiisa mu zi na paanu a du un ni a ta bu gur un aa du mu nibinsi 

ni, 

4amaa ka vɛ zim di o ya wudigirɛ a werwa ba kpu un.” 

5O fun ŋɔ, "Mu titi zi na paanu a du chen tiin ni awa o walɛ maga ni awa banawara 

gbaari un ni a kɔɔri Molɛk vug ti chen. Mu waa zi bu gur chen tiina a gbaari mu 

nibinsi ni. 

6"Naa maga kaa laa la banawara laa sɛm sɛma siwɛ wati chen a laa dɛu suŋi, mu zi na 

paanu a du ba ni a ta bu yir ba mu nibinsa. 

7Ma kpak ma titi o du kasi, domi min ya ma Kunyana naa ya ma Koosa chen. 

8Maa tiŋ mu chiksɛsi ta kaa ki tum chenani aa biksi chen, chen ni mu zi chaksi mau 

ali ma tum tagna ni.” 

9Ya Kunyan Koosa fun vɛɛn kpa nan chiksɛsa a nyɛ ba a ŋɔ, "Naa maga ŋɔ nɔɔ a nyɛ 

o nyana koo o niina ni, mu zi kpu unnu. 

10"Naa maga kaa daŋni o dɔŋtiina Israɛl tim haan, ma yagsi chen nibaal ti wa haan ti 

maga a kpu wa bunkola ni. 

11Naa maga kaa daŋni o nyan haan chen tiin fiilmɛ o nyana tiu, adaha ma yagsi un wa 

bunkola ni a kpu. Chen biksi di ba waa dɛu ba siu. 

12Nar ka chɔ o haan niinbe see ma yagsi ba wa bunkola ni a kpu. Ba waa dɛu ba siu 

ali ba chɔkimsi tuma ni. 

13Nar ka chɔ o dɔŋtiina nibaal, ba maga tum tum taginu a werwa ba yagsi ba a kpu, 

domi ba waa dɛu ba siu. 

14Nibaal naa kaa kpa nihaan naa wa o be a ya haan ma kpa ba maga dau a fu ba ba 

siti, aku hiisi tum naa ba tum chen daha. Ma taa tum chen ali ma nyɛni ni. 

15Nibine ka kpak sel a daŋni ma yagsi o wa sel ti maga a kpu. 

16Nihaan naa kaa kpak sel di o daŋni un, ma yagsi o wa chen sel ti a kpu, domi ba waa 

dɛu ba siu. 

17"Nar ka kpak o niinbe koo o nyan be a ya haan ma kpa ba ali nara kinkan banbaan a 

filimi ba kaa duŋni ba ali tɔha ti ni, domi o daŋni o toweu. 

18Nar ka daŋni nihaan naa na chaksi ma duŋni ba maga ali ma tɔha ti ni, domi ba puti 

chiksɛsi tau a chɔk ba bara a ta. 

19"Naa kaa kpak o nyan towe a daŋni, ma lɛrigi ba diŋsa. 

20Naa kaa kpak o nɛɛr haan a daŋni o wa chen nihaan ti maga puti chiksiu, chendaha 

ba waa zi lul be. 

21Naa kaa daŋni o niinbe haan, o wa haan ti maga zi wa siti di ba waa na naami, domi 

o du o niinbe ti wa hiisi niu.” 

22Ya Kunyan Koosa fun ŋɔ, "Ma tiŋ mu chiksɛsi ta maga, chen ni ba waa zi la vɛ ma a 

ta ali Kenan pulim naa mu kpa ma aa la chen ni. 

23Ma taa buksi doon tima nyɛni awa ba wu yaalɛ ta. Mu kaa duŋni vursi ni jɛɛmɛ tau 

ali dooni, chen ni maa zi la nyɛn dooniu. Ba si mu paanu ali ba tum tagni taa ni. 

24Mu ka vɔu mau ali mu bambi ni di mu zi kpa doon tɛɛnɛ ti nyɛ mau o ya ma kin. 

Min ya ma Kunyan Koosa naa yisɛ ma ma kur ali pulim bɔnɛ nibinsa ni chen. 

25Adaha ma zim sela anawara wer wa diili awa anawara vɛ werwa diili ni. Ma taa di 

sel koo zimebe naa vɛ wer wa diili, domi ma di a, maa zi chɔk ma titiu a ta. 

26Ma kɔɔri ma bambisa a wer a tiŋ min, domi min ya ma Kunyan Koosa naa du kasi 

chen. Mu yisɛ mau ma wɛ kur pulim bɔnɛ nibinsa ni, chen ni maa zi ya mu duŋduŋ 

narau. 

27"Naa maga kaa dɛu suŋi aa la siwɛ wati ma yagsi chen tiina wa bunkola ni a kpu, 

domi naa maga ya chen waa dɛu o siu." 

LƐVITIKƆS 21 

1Ya Kunyan Koosa fun ŋɔ Mosis ni di o ŋɔ Aarɔn bisa banawara ya kɔkɔɔrsa chen nan 

sɛmsɛm nɔ, "Koosa dama kɔkɔɔrsa nandigi ta wa chɔk o titi a taali ali chenani ba walɛ 

yaa siu baa kɔɔri lusa chen. 

2See lu dama naa ya o niina koo o nyana koo o be koo o niin be, 

3awa o towe naa nyɛn o dama ni a vɛ yu baal. 

4Banawara maga yu baalasa kaa ya o walɛ chen wara, o ta waa la ba lu damsa a la 

chɔk o titi aa taali. 

5"Kɔkɔɔrsi ta nandigi ka taa funi o tɔm koo o nyuha bar digi koo a teŋ o bar digi a 

biksi di o tuha chɔkɛɛ. 

6See o kpak o titi a du kasi kaa taa du mu sɔn ti wa hiisa, domi o yaa kɔɔri diwe 

kɔɔrau aa nyɛ min, adaha o werwa o gbaan du kasiu. 

7O wa werwa kɔkɔɔr kpa nihaan na ya sakaal koo naa wa nibaal vɛ dɔŋa koo naa piin 

zim nibaala. O ya chen o waa du kasi. 

8O werwa nara ta zimu di kɔkɔɔr ya naa du kasirɛ, domi waa kpa mu diwe a waa nyɛ 

min. Mu ya Koosa naa du kasirɛ, a vɛɛn nyɛ mu walɛ du kasi. 

9Kɔkɔɔr naa nihabichɛla ya sakaal o du o nyan ti wa hiisi nɛɛ, adaha o werwa ba fu 

unnu a kpu. 

10"Saha ti, o wa werwa o nyan ti liisi o kilaarɛ kaa vɛɛn vɛ chaasi o nyuha a biksi di o 

tuha chɔku, domi Koosa dam kɔkɔɔr ti ya nuu sak o nyuha ni kaa laari o kɔkɔɔrsi 

kilaarɛ. 

11Ba kpa un nyɛ minnu, adaha o wa werwa o chɔk o bara a ta koo a chɔk mu bar jɛɛmi 

Lɛu ti a ta wa o la zu lu dama, hali o ya o nyana koo o niina o wa werwa o la dooni. 

13O werwa o kpa nihaan naa vɛ zim nibaallɛ a ya haan. 

14O wa werwa o kpa luhaan wa nihaan naa wa o baal vɛ dɔŋa koo nihaan naa ya 

sakaal. O werwa o kpa nihaan naa ya naa haa vɛ zim nibaallɛ ali o hɛɛn ni. 

15O vɛ ya chen, o bisi taa maga waa zi du kasi a chi chenani o werwa ba du kasi chen. 

Min ya ma Kunyan Koosa a yisi un o ya Koosa dam kɔkɔɔr hɛɛ.” 

16Koosa fun bu chiksi Mosis, 

17di o ŋɔ Aarɔn ni, "I niisisa banawara kpak bar chɔk chen nandigi ta wa kpa diwe a 

wa pa min papaha. 

18Naa maga kpak bar chɔka o ta wa kpa chen papaha a wa nyɛ min. Naa maga ya 

nyulim, gbarigi koo o nin koo o si chɔkɛɛ, 

19naa nin gute, 

20awa nibin tore naa chi kantɔm awa naa kpak see wichɔta awa bar chɔka ta wa kpa 

chen papaha a wa nyɛ min. 

21Aarɔn niisisa ta banawara maga kpak bar chɔka, o ta wa kpa chen diwe a wa pa min 

papaha. 

22Chen tiina faa zi koti di diwe naa ba kpa wa nyɛ min chenu, anawara du kasi awa 

nawara du kasi kinkan chen maga. 

23Amaa chenani o kpak bar chɔk chen daha, o wa werwa o tur wa gbɛr gar naa ba kpa 

kok doonani du kasi chen kaa zi waa dugli biŋbiŋ ti. O wa werwa o wa chɔk doonani 

du kasi chen a ta, domi min ya ma Kunyan Koosa, min ka nyɛ ba du kasi.” 

24Chene Mosis fun sɛm Aarɔn awa Aarɔn bisi ta awa Israɛl tim taa maga. 

LƐVITIKƆS 22 

1Ya Kunyan Koosa funɛ nyɛ Mosis wa chiksi kpoku, 

2di o ŋɔ Aarɔn wa o bisi taa ni di, "Ma ta wa du mu sɔn naa du kasi chen wa hiisa, 

adaha maa nyɛ papasa anawara Israɛl tim taa kpa a waa nyɛ min chen wa jirima, domi 

a ya mu kiniwa. Min ka ya ma Kunyan Koosa. 

3Saha naa ma niisisa taa digi bara vɛ weri ka o tur wa gbɛr papasa anawara ba kpa wa 

nyɛ min chen, o waa ki bu chiŋi biŋbiŋ ti mun ni a jɛɛmi min. Nan chiksi nɔ chiŋɛu a 

nyɛ saha maga ni. Min ya ma Kunyan Koosa. 

4"Aarɔn niisisi ta banawara kaa kpak bar chɔka, o ta wa magsi a di diwe naa ba kpa 

wa pa min chen, see o chaksi o bara tau ali doŋ ni. Kɔkɔɔr naa maga kaa kpa nin 

gbaŋsi siwi, o ya bar doŋ tiinnɛ. 

5O ya di o gbaŋsi sel naa ba vɛɛ diilire koo naa bara vɛ werire, o gbaan bara wa wer. 

6Kɔkɔɔr naa kaa chɔk o bara a ta, o bara ta doŋ chene hali zaazɔɔn wa tel. O ka waa ki 

koti a di papasa anawara ba kpa wa nyɛ min chen see o sɔ niirɛ. 

7Saha naa nha wa chel o bara ta zi weru, adaha o zii zi koti di papasa anawara ba kpa 

wa nyɛ min chenu. 

8Naa ya kɔkɔɔra, o wa werwa o di sel naa siwɛ koo naa kɔha sel kpak, domi o ya chen 

o zi chɔk o bara tau. Min naa ya ma Kunyan Koosa chen sɛm chen. 

9"See kɔkɔɔrsi maga tiŋ chiksɛsi nawara mu kpa nyɛ ma chen, o vɛ ya chen baa zi tum 

tum tagnau a siti, aku baa vɛ Koosa nɔɔ daha. Min ya ma Kunyana a nyɛ chiksɛsi ta 

du kasi. 

10"See banawara ya kɔkɔɔrsi zɔɔnɔ chen duŋduŋ werwa ba di papasa anawara ba kpa 

wa nyɛ min chen. Nandigi wa bu kpak nyinbaan wa o di a hali nar nyɛn kɔkɔɔr wati, o 

waa ki di, 

11amaa yom naa kɔkɔɔr ti kpa o malɛ yau, o zi koti di diwe naa kɔkɔɔr la chen. 

12Kɔkɔɔr be ka yu nibaal naa vɛ ya kɔkɔɔra, o waa ki koti di chen diwe ta, 

13amaa luhaan koo haan naa wa o baal vɛ dɔŋa ka o vɛ kpak be ka o bur la nyɛn o 

nyan dam ni, o zi koti di diwe naa o nyan naa ya kɔkɔɔr chen la ali jɛɛmi dama ti ni 

chenu. 

14"Naa maga vɛ ya kɔkɔɔrsi zɔɔnɔ ti walɛ kaa vɛ zimi kaa di chen diwe ta see o bɔ a 

maga kaa vɛɛn bɔ bɔnɛ a sak a nyɛ kɔkɔɔr ti ni. 

15O wa werwa kɔkɔɔr ti chɔk Koosa papaha ti a ta, 

16a nyɛ naa vɛ werwa o di un chen diili chen ti yaɛɛ o zi nyɛ tiin tum putiu, a nyɛ o na 

diŋlɛrigi, min ya ma Kunyana Koosa, min ka nyɛ papasi ta du kasi.” 

17Ya Kunyan Koosa fun vɛɛn chiksi Mosis, 

18di o kpa nan chiksɛsa a nyɛ Aarɔn awa o bisa awa Israɛl tim taa maga ni. Saha naa 

Israɛl nar koo hɔɔr naa nyɛn ma ni, yaa kpa kɔɔra a wa di o wa nyɛ Koosa ni, o ya 

fuuli kɔɔrrɛ di chim bɔta kɔɔrrɛ, di tusɔɔn kɔɔrrɛ, o wa werwa chen sel ti bara chɔk. 

19O fun ŋɔ, "O werwa sel ti ya sel wal naa bara vɛ chɔkirɛ ka mu zi la kɔɔr ti. 

20Ma kpa sel naa bara bar digi chɔkɛɛ a kɔɔri kɔɔra, Koosa waa zi la chen kɔɔra ti. 

21Saha naa nar yaa kaa kɔɔri dɔŋtiŋi kɔɔra ka o ya di o vɔu vɔwurɛ koo o tutɔ kɔɔrrɛ, o 

werwa o kpa sel naa bara bar digi vɛ chɔkirɛ a wa kɔɔri chen kɔɔra ti. 

22Ma ta wa kpa sel naa nyulumɛ koo a gbarigi koo chɔɔ nyɛn un ni aa wi nii a kɔɔri 

kɔɔra a nyɛ Koosa ni. Ma ka ta wa kpa chen sel a kɔɔri kɔɔra naa ya ki diili ali biŋbiŋ 

ti daha. 

23Nar kaa kɔɔri o tutɔ kɔɔra, o zi kpa sel magau a kɔɔri, amaa chen kɔɔra ti waa ki ya 

chim bɔta kɔɔra. 

24Sel naa ba tɔti o lura koo sel chɛmsi, ma ta wa kpa chen sel a kɔɔri kɔɔra a nyɛ 

Koosa ni. Chen ti wa tum ali ma pulim ni. 

25"Ma ta wa kpa hɔɔr naa nyɛn ma wati sel a kɔɔri kɔɔra naa ma kaa di. Koosa wara la 

chen kɔɔrsa, domi a ya ki doŋwa. 

26"Saha naa ba yaa lul nuha be koo piisi be koo buun be, ma ta yisɛ un ali o niin wati 

hali wuzu bunɔpɛ wa tel, chen gantɛl ka nar kpa wa kɔɔri diwe kɔɔra mu zi lau. 

28Ma ta wa kpa nuha awa o be koo piisi awa o be, koo buun awa o be a kɔɔri kɔɔra 

wuzu bɛgim. 

29Ma yaa kaa kɔɔri zaami kɔɔra a nyɛ Koosa ni, ma tiŋ chenani chiksɛsi ta biksi, chen 

ni mu zi la kɔɔr tiu. 

30Ma kɔɔri a peti, o werwa ma zɔŋ namɛ tiu a se o maga. Chen wuzu ti ka o bar digi ta 

kaali. 

31"Ma Kunyan Koosa ŋɔu, ma tiŋ mu chiksɛsa, domi min ya ma Kunyana Koosa. 

32Ma taa du mu sɔn naa du kasi chen wa hiisa, o werwa Israɛl tim ta maga zimu di mu 

du kasirɛ, domi min ya ma Kunyan Koosa, min ka nyɛ ma du kasi. 

33Min vɛɛn yisi ma ali Ijipt ni di mu ya ma Kunyan Koosa." 

LƐVITIKƆS 23 

1Ya Kunyan Koosa funɛ nyɛ Mosis, 

2wa nan chiksɛsiwa kpaala jɛɛmi wuzu zene diili ni, ali saha naa Israɛl tima yaa wa 

lagmi di ba jɛɛmi Koosa. 

3O fun ŋɔ un, "Ma kpak wuzu bunɔrawa a kaa kpa a tum tuma, amaa wuzu bunɔpɛ 

wuzu ti ya hiisi wuzurɛ a ya jɛɛmi wuzu. Chen wuzu ti yaa wa tel, ma taa tum tuma 

kaa lagmi a jɛɛmi Koosa. 

4Ma mɔɔli a biksi nara wuzu zene diili wuzuuni na ali a sahasa.” 

5"Val la gali wuzu zen ti, ma yaa di aa nyɛ Koosa sɔn ti wa jirima chen, yaa piili wuzu 

fidaanaasi tiina zaazɔɔnnɛ ali pɛn bɛgim tiin ti ni. 

6Wuzu fidaanyuun wuzu ti, boroboro naa vɛ kpak sin muna chen diili kaa laa piili. 

Chen wuzu ti a la tel wuzu bunɔpɛ, ma nandigi ta wa se boroboro naa ba du sin muna. 

7Chen wuzu piili ti, ma lagmi dɔŋa a jɛɛmi Koosa kaa ta tum ma wuzu maga tuma 

anawara ma yaa tum chen. 

8Ma kpa ma diwe papasa a waa nyɛ Koosa ni hali wuzu bunɔpɛ wa tel wuzu bunɔpɛ 

taa wa tel ma vɛɛn lagmi a jɛɛmi Koosa kaa ta tum tuma. 

9"Saha naa ma la tel tɔha naa Koosa kaa kpa nyɛ ma chen a kani kaa wa kum ma 

niŋmɛna, ma kpa anawara te bi chen a la nyɛ kɔkɔɔr ti ni. 

11Kɔkɔɔr ti kaa zi kpa diwe tau a nyɛ Koosa ni, ka Koosa la ma wusisuma. O ka kaa 

nyɛ chen papaha ti see a wuzu naa chɔɔsa kaa pusi wuzu bunɔpɛ wuzu ti chen. 

12Wuzu naa ma kaa kɔɔri diwe kɔɔra ti chen, ma vɛɛn kɔɔri fuuli kɔɔra o ya piisi be 

mal naa ya bun bɛgim be ka o bara vɛ chɔki. 

13See ma vɛɛn kpa sau kuruba bunaasi a lagmi nuu ni a gɔɔri a kɔɔri diwe kɔɔra, domi 

chen kɔɔr ti sɔɔr lɛmu ali Koosa wati. Saha ti ka ma kpa sin pulim tɔk a gbaari. 

14Diwe falɛ yaa wa li, ma te kpa Koosa tori a la nyɛ un sari kaa zi di chen diwe ta. Ma 

nyɛ ma wa ma niisisa tiŋ nan chiksɛsi na saha maga.” 

15"Ma piili a wuzu naa ma kpa ma diwe falɛ papaha a wa nyɛ Koosa ni chen ka o ya 

hiisi wuzu ti chɔɔsa naa pusi chen a gur bakɔisa anɔpɛ. 

16Wuzu fumnyuun wuzu naa ya hiisi wuzu naa laa sak bunɔpɛ chen, ma vɛɛn kpa 

papa fali a wa nyɛ Koosa ni. 

17Nar magkpaa wa o dɛ maga kpa boroborosa alɛ a wa nyɛ Koosa ni. Chen boroboro 

bɛgim maga, ma kpa sau kuruba bunaasi a gbaari sin muna ni a du a kpa la nyɛ Koosa 

ni o ya ma ki parɛ falɛ papaha. 

18Tɔha ti tim ka kaa dɛu piisi bisa anawara ya kimala a ya bun bɛgim bisa chen kina 

anɔpɛ, nuwal bɛgim awa buuna alɛ anawara bara vɛ chɔki, a fu nyɛ Koosa ni, ba kpa 

kɔɔri fuuli kɔɔra awa sin pulim kɔɔra. Chen kɔɔrsi ta sɔɔr lɛm kinkannɛ a nyɛ Koosa 

ni. 

19Ma vɛɛn kpa buun bole bɛgim a kɔɔri tum tagni kɔɔra, kaa ka kpa piisi bisa anawara 

ya ki mala kaa ya buun bɛgim bisa a kɔɔri dɔŋtiŋi kɔɔra a nyɛ Koosa ni. 

20Kɔkɔɔr ti zi kpa boroboro ti awa piisi bisa alɛ tau a pa Koosa wa papaha, a ya kɔɔrsa 

anawara ya kɔkɔɔrsi taa kina kaa du kasi. 

21Chen wuzu ti ma ta wa tum tuma kaa lagmi a jɛɛmi Koosa. Ma nyɛ ma niisisa tiŋ 

chiksɛsi ta chɔɔsi pusi digi naa laa wa chen. 

22"Ma yaa kum ma ŋmaha ki parɛ, ma taa kum kanti nɔɔsi ta, ma ka ta bur laa kum 

anawara ma gaŋsi a ta chen. Ma gil chen ki parɛ ta a nyɛ nyausa awa hɔɔra banawara 

nyɛn ma wati chen. Ya Kunyan Koosa tii ya ma Koosa.” 

23"Pɛnsa anɔpɛ tiina yaa wa tel wuzu bɛgim wuzu ma kpa chen wuzu ti a hiisi, kaa 

cheŋi diŋsa. Saha naa ma wa nu ka kaabul hu, ma wa lagmi a jɛɛmi Koosa. 

25Chen wuzu ti ma kpa diwe papasa a wa nyɛ Koosa ni kaa ta tum tuma.” 

26"Pɛnsa anɔpɛ tiina wuzu fi wuzu ya wuzu naa ma yaa kɔɔri kɔɔr naa yisɛ ma tum 

tagna aa li ma ni. Chen wuzu ti yaa wa tel, ma ta wa tum tum digi maga kaa wa lagmi 

a kpa ma diwe kɔɔrsa a wa nyɛ Koosa ni. 

28Ma ta wa tum tuma chen wuzu ti, domi chen wuzu tirɛ baa kɔɔri kɔɔrsa anawara 

yisɛ ma tum tagna aa li ma ni. 

29Naa maga wa di diwe chen wuzu ti, ma ta bu wa gur un a gbaari Koosa nibinsa ni. 

30Naa maga kaa wa tum tuma chen wuzu ti, Koosa titi zi wa kpu tiinau. 

31Nan chiksɛsi naa chɔu hali a nyɛ ma niisisa ni ali doonani maga ba nyɛn ni. 

32Wuzu digto wuzu ti zaazɔɔn hali a la tel wuzu fi wuzu ti zaazɔɔn, ma kpak un o ya 

hiisi wuzu kaa ta wa di kindɔŋ.” 

33"Barsɔn kani wuzu zen diili ti kaa piili pɛnsa anɔpɛ tiina wuzu fidaanyuun wuzu hali 

a tel wuzu bunɔpɛ. 

35Wuzu naa chen lagmi ti kaa piili, ma wa lagmi a jɛɛmi Koosa kaa ta wa tum tuma 

chen wuzu ti. 

36Wuzu bunɔpɛ taa maga ma kpa diwe a wa pa Koosa wa papaha. Wuzu ŋmɛnaasi 

wuzu wa tel, ma vɛɛn wa lagmi a jɛɛmi Koosa kaa kpa diwe papasa a nyɛ un. Chen 

wuzu ti ya Koosa jɛɛmi wuzurɛ, adaha nandigi ta wa tum tuma ali o dama ni. 

37"Chiksɛsa anawara ya lagmisa anawara ma lagmi aa nyɛ Koosa sɔn ti wa jirima 

chen chiksɛsa chen, awa saha naa ma yaa wa lagmi aa kɔɔri diwe kɔɔrsa, fuuli kɔɔrsa 

awa sin pulim kɔɔrsa wuzuuna maga chen. 

38Chen lagmi zene taa nyɛnu kaa gil hiisi wuzu ti, chen papasi taa gbaan vɛɛn nyɛn 

kaa gil ma saha maga papasi ta maa nyɛ Koosa ni chen. 

39"Saha naa ma yaa wa kum ma ŋmaana ki parɛ, ma di chen wuzu zen ti a tel wuzu 

bunɔpɛ piili pɛnsa anɔpɛ tiina wuzu fidaanyuun wuzu. Wuzu piili ya hiisi wuzu a nyɛ 

nara maga ni. 

40Chen wuzu ti yaa wa tel, ma tɔriki ma ŋmaana bugila anawara nɔn nɔn were a chi 

bonsa, leemusa koo mangosa, a piili wuzu zen ti diili a nyɛ Koosa sɔn ti wa jirima. 

41Ma di chen wuzu zen ti wuzu bunɔpɛ. Ma nyɛ ma niisisa wa pu nan chiksɛsi naa a 

tiŋ a saha naa laa wa chen. 

42Chen saha ti wa tel, Israɛl tim maga nyɛn barsɔn ni kaa taa li nha ni hali wuzu 

bunɔpɛ wa tel, 

43chen ni ma niisisa zi zimu di Koosa funɛ nyɛ Israɛl tim ta nyɛn barsɔna niu ali saha 

naa o fun yisi ba ali Ijipt pulim ni chen. Waa ya ma Kunyan Koosa.” 

44Chen chiksɛsiwa Mosis fun kpa a nyɛ Israɛl tim taa ni ali ba jɛɛmi lagmisa awa ba 

wuzu zene lagmisa anawara ba yaa lagmi aa nyɛ Koosa sɔn ti wa jirima chen. 

LƐVITIKƆS 24 

1Ya Kunyan Koosa fun ŋɔ Mosis ni, 

2di o chiksi Israɛl tim ta ba kpa nuu weri aa wa ba kpa du fitinsa anawara chiŋɛ Lɛu ti 

ni chen, chen ni saha maga maa zi yaa suk fitinsi tau a chiksi aa chaani saha maga. 

3O fun ŋɔ, "Zaazɔɔn maga yaa wa tel, Aarɔn yaa la a la suk fitinsi ta a chiksi a chaani 

chen hali chɔɔsa wa pusi, ali Koosa suwachak ni ali gar naa ba kpa kok chiksɛsi adaka 

ti chen gantɛl ni, o ya kasi kinkan bar chen. Ma tiŋ chen chiksi ti saha maga. 

4Aarɔn laa zi nyini fitinsi ta awa salma ti kaa nyɛ fitinsi ta ki chaani saha maga ali 

Koosa suwachak ni.” 

5"Zɔg sau kuruba fumlɛ daanaasi a du boroboro fidaalɛ. 

6Kpa boroboro a dau lugsa alɛ ni, nyɛ abanɔra nyɛn lug digi ka abanɔra ka nyɛn lug 

digi ni ali teebul naa ba kpa salma a kɔɔri chen daha ali Koosa suwachak ni. 

7Kpa ki sɔɔr lɛma a dau lugsi taa maga a nyɛ Koosa wa papa a chiŋi boroboro bar 

chiŋi ni. 

8Saha maga hiisi wuzu yaa wa tel, ma kpa chen boroboro a dau Koosa suwachak ni. 

Chen ya Israɛl tim tumwa hali saha naa vɛ kpak bɔ. 

9Boroboro ti ya Aarɔn wa o bisa kiniwa see ba ka la kani doonani du kasi chen a di 

un, domi o ya diwe naa du kasirɛ ba kpa nyɛ Koosa ni di ba kpa nyɛ kɔkɔɔrsi taa ni.” 

10Baal digi funɛ nyɛn dooni o nyana li Ijipt pulim ka o niina ka li Israɛl pulim baa yir 

Sɛlomif naa funɛ ya Dibri nihabichɛla kaa ya Dan walɛ taa digi chen. Israɛl tima bar 

kani ti ni, chen baal ti wa Israɛl nar fun yo dɔŋa. Yoo ti bar yooli ni o fun ŋɔ nɔɔ a nyɛ 

Koosa ni, chendaha ba fun kpak un a kaali Mosis wati, 

12a la kpa un a du dɛ ni, kaa laa pɔ di ba nu chenani Koosa kaa biksi di ba ya un. 

13Saha tirɛ ya Kunyan Koosa fun ŋɔ Mosis ni, 

14"Ma yisi baal ti ali ma bar kani ti ni. Naa maga nu nɔɔ naa o ŋɔ chen, o kpa nisa a 

sak o nyuha ni a biksi di baal ti tum tum taginu. Saha ti, ka ma tɔha tima maga zi 

yagsi un wa bunkola ni a kpu. 

15Saha ti ka i ŋɔ Israɛl tim taa ni di naa maga ŋɔ nɔɔ a nyɛ Koosa ni, chene ba kaa ya 

un, 

16a yagsi un a kpu. Israɛl nar koo hɔɔr naa maga ŋɔ nɔɔ a nyɛ Koosa tɔha ti ni ma 

maga zi yagsi unnu wa bunkola ni a kpu. 

17"Naa maga kaa kpu nibine baa zi kpu o gbaankou. 

18Naa maga kaa yag o dɔŋtiin sel a kpu, see o dɛu chen sel ti a nyɛ tiin ni. Chiksi ti 

biksi di nar yisi miisa see ba yisi o gbaan miisa. 

19"Naa maga du o dɔŋtiina wa dɛŋa see ba ya un chenani o ya o dɔŋtiin ti chen. 

20O ya di o bote o dɔŋtiin ti hokre see ba boti o gbaan hok, o ka ya di o pɔtɛ o dɔŋtiin 

ti siire see ba pɔti o gbaan si. O kpite o dɔŋtiin ti nyin see ba kpiti o gbaan nyin. 

Chenani maga o ya o dɔŋtiina see ba ya o gbaan wa chen. 

21Naa maga kpu o dɔŋtiin sel see o dɛu sel ti a bɔ chim, amaa nar kpu nibine see ba 

kpu o gbaanko. 

22Nan chiksɛsa naa chɔu a nyɛ ma Israɛl tim maga awa hɔɔra banawara lagmi ma ni a 

nyɛn chen ni, domi min ya ma Kunyana Koosa ti.” 

23Saha naa Mosis fun sɛm nara ta wa chen ti a peti, ba funɛ kpa baal tiu ali ba bar kani 

ti cheŋcheŋa a li yagsi un a kpu. Chen ti fun nyɛ Israɛl tim ta tum chenani maga Koosa 

biksi Mosis chen. 

LƐVITIKƆS 25 

1Ya Kunyan Koosa funɛ sɛm sɛmau ali Mosis wati kaa chiksi un, 

2di o kpa nan chiksɛsi naa a nyɛ Israɛl tima ni. O fun ŋɔ, "Saha naa ma wa la tel tɛɛnɛ 

naa Koosa kaa kpa nyɛ ma chen ni, maa par un bunsa anɔpɛ maga, chen ni maa zii nyɛ 

Koosa sɔn ti wa jirimau. 

3Ma yaa du ma ki parɛ a fouri ma bugila maga kaa kum ma ki parɛ ta bunsa anɔra tiin 

ti, 

4amaa bunsa anɔpɛ tiin ti yaa wa tel, ma nyɛ tɛɛnɛ ti chɔ a hiisi a ya Koosa kin. Chen 

bun ti ma ta wa du ki parɛ koo a fouri ma bugila ali tɛɛnɛ ti ni. 

5Hali o ya di ki parɛ ta nyu ali tɛɛnɛ ti ni bunsa anɔpɛ tiin ti, ma ta wa kum a. Ma ka ta 

wa tɔriki ma bugili ta nɔna chen bun ti. 

6Hali maa vɛ par tɛɛnɛ ti chen maga di o zi nyɛ ma awa ma yosa awa tumtumsa awa 

hɔɔra banawara nyɛn ma wati chen wa diweu. 

7Ma dam sela awa kɔha sela maga zi wa na diweu a di, domi kina maga wa nyu tɛɛnɛ 

ti ni a kaa ya diwewa.” 

8"Ma gur bunsa anɔpɛ naaval bunɔpɛ o chi bun fumnaasi awa digtore chen. 

9Pɛnsa anɔpɛ tiina wuzu fi wuzu naa ya tum tagna chim bɔɔli wuzu chen, ma nyɛ 

nandigi hu kaabul ali pulim ti maga ni, 

10chen ni maa zi zim bun fumnyuun ti tiinau a mɔɔli di nar maga ki ya ba tutɔ ali 

pulim ti ni. Chen bun ti, naa maga yogli o kapata, ba vɛɛn bur a la nyɛ un, naa maga 

kaa yau yoma, o nyɛ tiin bur kila o walɛ wati. 

11Chen bun ti wa tel ma ta wa par ma ŋmaana koo a du kina ali tɛɛnɛ ti ni. 

12Ma nyɛ chen bun ti ya bun naa du kasi a nyɛ ma ka maa di kinkina maga li tɛɛnɛ ti 

ni chen. 

13"Chen bun ti wa tel, kapati kina anawara maga ba yogli see ba vɛɛn kpa la nyɛ kini 

tima ni. 

14Adaha saha naa ma yaa yogli tɛɛnɛ a nyɛ ma dɔŋtima Israɛl tima ni koo a yau tɛɛnɛ 

ali ma dɔŋtima wati ma tiŋ nyinbaan weri. 

15Ma di tɛɛnɛ ti yogli ali bunsa anawara tɛɛnɛ ti ki parɛ kaa bi ma kum hali a wa tel 

saha naa ma kaa kpa tɛɛnɛ ti a nyɛ o tiin ni. 

16O ya di bunsi taa iiu, o werwa tɛɛnɛ ti malɛ kpoku, o ka ya di bunsi taa wa ni, o 

werwa tɛɛnɛ ti male kpuriu, domi chenani nar kaa yau tɛɛnɛ ti chen kaa biksi ki parɛ 

naa tiina kaa kum. 

17Ma taa fɛl ma dɔŋtima Israɛl tima, amaa maa nu Koosa nɔɔ kaa ki nyɛ o sɔn ti wa 

jirima.” 

18"Ma tiŋ Koosa chiksɛsi ta maga, chen ni o zi kok mau ali tɛɛnɛ ti ni. 

19Tɛɛnɛ ti zii bi ki parɛu ma na diwe aa di ma tutɔ ni kaa nyɛn wa tusɔɔn ni ka wudigi 

taa muksi ma. 

20"Amaa nandigi zi pɛɛsiu di bunsa anɔpɛ taa tiina baŋnɛ ma kaa di, domi nandigi wa 

par koo a du kindɔŋ ali tɛɛnɛ ti ni. 

21Ya Kunyan Koosa zi wa ya alibarka a du tɛɛnɛ ti niu bunsa anɔra tiin ti a nyɛ ki parɛ 

bi kinkan a tel bunsa alɛ diili. 

22Maa zi waa par bun ŋmɛnaasi ti tiina di bunsa anɔr ta diwe ta ha vɛɛn nyɛnu maa di 

hali a wa tel kumi saha.” 

23"Ma ta yogli tɛɛnɛ aa nyɛ nar ni di o pusi un hali saha naa vɛ kpak bɔ, domi ma wa 

dɔ tɛɛnɛ ti, amaa Koosa dɔ un. Ma waa chi hɔɔriwa a wa kani dooni Koosa nyɛ ma 

nyinbaan di maa par tɛɛnɛ ti. 

24"Ma yaa yogli tɛɛnɛ ma nyɛ ba zim di chɔɔsi pusi digi naa yogli tɛɛnɛ ti chen zi vɛɛn 

wa la o kinu. 

25Saha naa nyaa yaa wa kpak Israɛl nar ka o kaa yogli o tɛɛnɛ, o hɛɛn naa duglɛ un 

chen yau tɛɛnɛ ti. 

26Naa vɛ kpak hɛɛn naa laa zi yau tɛɛnɛ ti ka o yogli, saha naa o nin wa bɔ, o zi koti 

vɛɛn yau o tɛɛnɛ tiu. 

27O ka kaa ya chen, o werwa o bɔ yawi ti malɛ awa malɛ nawara ka wa tel bun naa o 

kaa kpa tiin kin nyɛ un chen a nyɛ nara yau chen ni. 

28Amaa o ka ya di naa yogli chen wa kpak malɛ naa o zi yau o tɛɛnɛ ti, see o nyɛn naa 

yau tɛɛnɛ ti chen wati hali a wa tel bun naa o kaa kpa tɛɛnɛ tiin kin a nyɛ un chen. 

Chen bun ti wa tel see o kpa tiin kin a nyɛ un. 

29"Naa maga yogli dama naa nyɛn tɔha naa ba sa zagbɛra a kok a nyɛ nar ni, o kpak 

nyinbaanu wa o bu yau o kin ali bun bɛgim tuha ni. 

30Amaa o vɛ koti yau un ali chen bun ti, o waa ki bu na nyinbaan a yau dama ti. Saha 

ti chen dama ti kaa ya naa yau chen wa o niisisa kinnɛ hali saha naa vɛ kpak bɔ. Bun 

naa ba bur nara kina aa nyɛ ba chen wa tel, naa yau dama ti chen waa zi bu bur dama 

ti nyɛ. 

31Amaa damsa anawara nyɛn tɔ wisa ni chen, ma nyini a a chi ma daporsa. Naa dɔ 

tɛɛnɛ ti chen kpak nyinbaanu wa o bu yau o kin. Bun naa ba bur nara kina aa nyɛ ba 

chen vɛɛn wa tel o werwa ba kpa tiin kin a nyɛ unnu. 

32Amaa Livai walɛ ta waa kpak nyinbaanu wa ba yau ba kapata naa ba yogli nyɛ nara 

ni saha naa maga baa daŋni. 

33Livai nar yogli dama ali nan tɔsi naa digi ni a nyɛ nara ni kaa bu vɛ yau o kin, bun 

naa ba bur nara kina a nyɛ chen wa tel see tiin kpa dam ti nyɛ un. 

34Amaa tɛɛnɛ naa kpak kɔsɔna awa sela bar diili a go Livai walɛ tɔsi taa chen wa 

werwa maa yogli un, domi o ya Livai walɛ ta kapati kinnɛ hali saha naa vɛ kpak bɔ.” 

35"Ma dɔŋtima Israɛl nar nyɛn a dugli ma kaa ya nyaa tiina a vɛ koti aa nyini o titi, 

maa suŋi un a chi chenani naa ma zer o tum tuma aa nyɛ ma chen, chen ni o zi kani 

dugli mau saha maga. 

36Ma ta a la un kindɔŋ kaa tiŋ Koosa chiksɛsi ta kaa nyɛ ma dɔŋtima Israɛl tima kani 

aa dugli ma. 

37Ma yaa pɛŋ un malɛ ma ta nyɛ o bɔ nyɔɔra a gbaari ma ka taa daŋni nyɔɔra ali diwe 

anawara ma yogli aa nyɛ ba chen ni. 

38Chiksi nɔ ya chiksi naa ma Kunyan Koosa naa yisɛ ma ali Ijipt pulim ni chen kpa 

nyɛ marɛ, chen ni o zi kpa Kenan pulim tiu a nyɛ ma kaa ya ma Koosa.” 

39"Saha naa Israɛl nar naa duglɛ ma wa yogli o titi a nyɛ ma aku nyaa kpak un daha, 

ma ta nyɛ o tum yosi tuma. 

40Ma nyɛ o nyɛn ma wati a chi ma la sumi un di o wa tum nyɛ ma kaa la malɛ, ka o 

nyɛn ma wati aa tum hali bun naa ba bur nara kina aa nyɛ ba chen wa tel. 

41Chen bun ti wa tel, o wa o bisi ta zi li ma watiu a kaali o dama. 

42Israɛl tim ta ya Koosa yosiwa, waa ka yisɛ ba ali Ijipt ni, adaha o wa bu werwa ba 

yogli ba a nyɛ yosi ni. 

43Ma tiŋ Koosa nɔɔ kaa taa muksi chen tim ta. 

44Ma yaa daŋni yosa ma yau, maa zi koti yau bau ali pulimsa anawara go ma chen 

nibinsa ni. 

45Maa zi vɛɛn koti yau hɔɔra banawara lagmi ma ni nyɛn chen bisau. Chen bisi ta ba 

lul ali ma tɛɛnɛ ti chen zi koti ya ma kapati kinau. 

46Ma kaa zi koti kpa bau a nyɛ ma bisi ni ba tum aa nyɛ ba, amaa ma ta waa muksi ma 

dɔŋtima Israɛl tima. 

47"O ya di hɔɔr nyɛn ma watiu kaa na malɛ ka Israɛl nar ya nyaa tiina a yogli o titi a 

nyɛ hɔɔr ti ni. 

48O vɛɛn kpak nyinbaanu wa ba vɛɛn yau un. O niinbisi taa digi, 

49koo o nɛɛra koo o nɛɛr be koo o hɛɛn naa gbɛr un zi koti yau unnu ali hɔɔr ti wati. O 

ka ya di o titi na malɛu o zi koti yau o titiu. 

50O zi koti na naa yau un chenu ba gur bun naa be yau un chen awa bunsa anawara ka 

wa ba gil un chen kaa biksi malɛ naa werwa tiin bɔ kaa la o titi. 

51O zi koti dɛu malɛ anawara ka chenu ali bunsa anawara ka chen ni, 

53a chi chenani ba yaa kpa nar a du bun tuma ni chen. O wa werwa o kunyan ti kaa 

muksi un. 

54O ya di o waa koti yau o titi ali nan nyinbaanasi naa ni see bun naa ba bur nara kina 

aa nyɛ chen wa tel ka o wa o bisa na nyinbaan ali tiin wati. 

55Israɛl nibine waa ki ya yoma hali saha naa vɛ kpak bɔ, domi ba ya ya Kunyan Koosa 

yosiwa. Waa funɛ yisi ba ali Ijipt pulim ni, chendaha waa ya ba Koosa." 

LƐVITIKƆS 26 

1Ya Kunyan Koosa fun ŋɔ, "Ma ta ma vursa koo a kɔɔri bunkola a chiksi aa jɛɛmi, 

domi min ya ma Kunyan Koosa. 

2Maa lisi ma Koosa jɛɛmi lagmisi ta kaa ki nyɛ doonani maa jɛɛmi min chen wa 

jirima, domi min ya ma Kunyan Koosa. 

3"Ma tiŋ chiksɛsa anawara mu kpa nyɛ ma chen maga. 

4Muu zi nyɛ doon ki ni mau ali saha were, chen ni ma tɛɛnɛ ti zii bi ki parɛu ka ma 

bugila ki nɔn nɔna. 

5Ma ki parɛ ta zi iiu kinkan ka bugila nɔn kinkan maa tɔrki. Saha ti maa zi na ma tutɔu 

aa di kaa nyɛn wa tusɔɔn ni ali ma tɛɛnɛ ti ni. 

6"Maa zi wa nyɛn dooniu wa tusɔɔn ni ka ma koti aa chɔ do kaa taa ɔm nandigi. Saha 

ti mu zi wa nyɛ sel tagna anawara nyɛn tɛɛnɛ ti ni chen maga liu kaa ka ma ka ma ta 

buu chem dɔŋa wa laal. 

7Maa zi wa di nyusumu aa nyaŋi ma dɔma. 

8Ma nibinsa nara banyuun zi yaa chem nara kɔkwau a nyaŋi, ka nara kɔkwa ka koti 

chem nara tusuk fi a nyaŋi. 

9Muu zi wa ya alibarka du ma niu a nyɛ ma lul bisa kinkan kaa muu lisi vɔwa naa mu 

vɔu wa ma ni chen. 

10Ma ki parɛ zi wa iiu ma di hali bun wa tel, hali maa zi wa buti ma diwi bunɛu ali ma 

ziŋkɔta ni a ta kaa na gbanpulim a kpa ki falɛ taa a du. 

11Mu zi wa gbaari ma niu a nyɛn ali mu Lɛu ti ni kaa ta bur ma mun ni. 

12Muu zi wa nyɛn ma watiu a ya ma Koosa ka ma ka ya mu walɛ. 

13Min naa ya ma Kunyan Koosa chen funɛ yisi ma ali Ijipt pulim ni, chen ni ma waa 

zi bu ya yosa. Mu funɛ fuksi mau ali kpok tim taa nisa ni kaa nyɛ ma val ma tutɔ ni aa 

la.” 

14Ya Kunyan Koosa fun bu ŋɔ, "Ma vɛ tiŋ mu chiksɛsi ta, mu zi lɛrigi ma diŋsau. 

15Ma vɛ tiŋ mu chiksɛsi ta kaa puti vɔu naa mu vɔu wa ma ni chen, 

16mu zi lɛrigi ma diŋsau a nyɛ sibir tu wa ma ni. Wichɔti tagin zi wa tu ma niu a 

nyulumi ma a ta kaa chɔk ma nyɛni. Maa zi wa du ma ki parɛu, amaa a waa zi wa suŋi 

ma, domi ma dɔm ta zi chem mau a nyaŋi kaa fuksi ma ki parɛ ta a dɔ. 

17Mu zi wa burigi mu gantɛlu a chak ma a nyɛ ba nyaŋi ba kaa dɔ ma. Hansura zi wa 

kpak mau maa chɔ ka nandigi vɛɛ duŋni ma. 

18"Anama maga gantɛl ni ka ma ha vɛɛn vɛ tiŋ mu nɔɔ, mu zi wa gbaari ma diŋlɛrigi 

tiu naaval bunɔpɛ. 

19Muu zi wa nyɛ ma gil ma nyukpok tiu kaa nyɛ doon teŋ ali ma pulim ti ni, chen ni 

pulim ti zi hulu. 

20Ma tum kpok ta maga waa zi wa suŋi ma, domi ma tɛɛnɛ ti waa zi waa bi ki parɛ, 

bugila ka waa zi waa nɔn. 

21"Ma ha vɛɛn vɛ di ma waa zi tiŋ mu nɔɔ muu zi vɛɛn gbaari ma diŋlɛrigi tiu naaval 

bunɔpɛ. 

22Muu zi wa nyɛ sel zene wa ma watiu a wa kpu ma bisa kaa kpaksi ma nuhɛ kaa ka 

ma nara tama, chen ni ma nyinbaanasi ta zi chɔ huliu. 

23"Nan diŋlɛrigi nɔ gantɛl ni ka ma vɛɛn vɛ nu mu nɔɔ sɛma kaa laa chɔk mu sɔn. 

24Muu zi wa gbaari ma diŋlɛrigi tiu naaval bunɔpɛ. 

25Muu zi wa nyɛ laal chel ma niu a lɛrigi ma diŋsa aku chenani ma puti mu vɔu ti 

chen daha. Saha naa ma ka wa lagmi ali ma tɔsa ni, mu zi wa nyɛ wichɔti chel ma niu 

a nyɛ ma dɔm ta nyaŋi ma. 

26Muu zi wa nyɛ ma daŋni diwe kuu ma di a nyɛ nihaana fi ki buksi din ali bar bɛgim 

ni. Baa zi yaa ya diwe ma di ka lɔsa vɛɛn kpak ba. 

27"Nan maga gantɛl ni ka ma vɛɛn vɛ di ma waa zi tiŋ mu nɔɔ. 

28Mu paan zi wa siiu mu lɛrigi ma diŋsa a gbaari naaval bunɔpɛ. 

29Lɔsa ti zi wa kpoku ali ma pulim ti ni hali a nyɛ ma kpaksi ma bisa aa se. 

30Mu zi wa zagsi ma bar jɛɛmi ta ma suksi ki sɔɔr lɛma aa du chen kaa kpa ma siwɛ ta 

a yo du ma vursi taa ni. 

31Mu zi wa nyɛ ma tɔsi taa chɔ huliu kaa chɛɛki ma koosi bar jɛɛmɛ ta kaa ta la ma 

koorsi ta. 

32Muu zi wa chɛɛki ma pulim tiu a nyɛ ma dɔm ta na hansur tagin kpak ba. 

33Mu zi wa kpa laal a du ma niu a pusi ma ali dɔŋ ni ka ma tɛɛnɛ ti chɔ huli. 

34Saha ti tɛɛnɛ ti zi wa hiisiu. O zi wa chɔ huliu ka ma dɔm ta kpaksi ma a kaali pulim 

digi ma la nyɛn. 

36"Mu zi wa nyɛ hansur tagin kpak banawara ba kpaksi kaali pulim digi chenu, chen 

ni peha zi yaa mowu ma nu aa chɔ a chi nar duŋni ma ali laal ni. Maa zi waa chɔɔu aa 

chesi ka nandigi vɛ tiŋ ma mun ni. 

37Maa zi wa chɔɔu aa gbigsi dɔŋa ka nandigi vɛɛ duŋni ma. Ma ka waa zi wa koti aa 

chem ma dɔma. 

38Ma maga zi wa sitiu ali pulim naa ni ba kpaksi ma a kaali chen ni. 

39Ma nara tama naa fosi ali tɛɛnɛ ti ni chen zi wa sitiu aku ba tum tagna daha awa ba 

nawaalsa tum tagna daha. 

40"Amaa ma niisisi ta zi wa chaasi ba tum tagna awa ba nawaalsa tum tagnau a biksi 

min, domi ba nawaalsi ta funɛ vɛ mu nɔɔ, 

41kaa nyɛ mu paan si mu nyɛ ba kpaksi ba a kaali pulim digi naa ya ba dɔma ta pulim 

chen. Saha naa ma niisisa ta wa kpa ba titi a tu tɛɛnɛ kaa bɔ ba tum tagin taa chim. 

42Muu zi lisi mu vɔu naa mu wa Jekɔb awa Aizik awa Abraham fun vɔu chenu kaa 

nyɛ ba tɛɛnɛ ti. 

43Sari ka ma nyɛn dooni see doon nibinsi ta li dooni, ba kaa zi wa bɔ tum tagni naa ba 

tum min chenu awa chenani ba vɛ mu chiksɛsi taa chen. 

44Amaa hali saha naa ba wa la nyɛna dɔm ta pulim ti ni mu waa zi wa vɛ ba a ta koo a 

ta ba yɔri. Mu ya chen, mu vɔwa ti zi petiu wa ba ni, min ka ya ba Kunyan Koosa. 

45Mu zi wa lisi vɔu naa mu vɔu wa ba nawaalsi ni chenu ali saha naa mu fun biksi 

pulim bɔnɛ nibinsi maga wa mu yiko ti ali saha naa mu fun yisi ba ali Ijipt pulim ni 

chen. Mu ka funɛ ya chenu di mu ya ba Koosa.” 

46Anama maga ya chiksɛsiwa Koosa fun kpa nyɛ Mosis ni ali Sanai bi ti nyuha ni di o 

kpa la nyɛ Israɛl tim taa ni. 

LƐVITIKƆS 27 

1Ya Kunyan Koosa fun bu kpa nan chiksɛsa naa nyɛ Mosis ni, 

2di o kpa nyɛ Israɛl tim taa ni, "Saha naa nar wa vɔu vɔwa wa Koosa ni kaa kpa nibine 

a la bɔ chen vɔwa ti chim ali Koosa wati see ba bɔ nan malɛ kaa la tiina. 

3Nibaal naa tel bun fumlɛ aa la bun fumnɔra see ba bɔ anzunfa fumnyuun. 

4O ka ya nihaan naa ya nihɛɛ see ba bɔ anzunfa fumtora. 

5Tiin ya bunɔɔn a tel bunsa anyuun kila bun fumlɛ see o bɔ anzunfa fumlɛ, o ka ya 

nihaan o chim ya anzunfa fiire. 

6Bichɛl naa ya nibaal a tel buna koo a ha vɛ tel bunsa anyuun o chim ya anzunfasa 

abanyuunwa o ka ya nihaan o chim ya anzunfasa atorwa. 

7Nibabichɛla naa galɛ bunsa anɔra ni aa la, o chim ya anzunfa fidaanyuunwa. 

Nihabichɛla naa kaa galɛ bunsa anɔra ni o chim ya anzunfa fiire. 

8"O ya di naa vɔu chen vɔwa ti chen ya nyaurɛ kaa laa zi vɛ koti bɔ chen malɛ ta, o 

kpa chen nibine ti aa wa kɔkɔɔr ti wati, chen ni kɔkɔɔr ti zi yisi un malɛ tau ka o koti a 

bɔ. 

9"O ya di vɔu ti ya sel naa ba kaa kpa kɔɔri kɔɔrrɛ a nyɛ Koosa ni, o biksi di papasi taa 

du kasirɛ. 

10Naa kaa vɔu chen vɔwa ti chen wa bu werwa o chɛrigi sel ti, o ya chen, chen sela alɛ 

taa maga ya Koosa kiniwa. 

11Amaa o ka ya di sel naa tiin kpa vɔu vɔwa ti chen wa ya sel naa ba kpa kɔɔri kɔɔra 

aa nyɛ Koosa ni, see tiin kpa sel ti a la kɔkɔɔra ti wati. 

12Kɔkɔɔra ti zi la nyini sel ti kaa biksi chenani baa zi yau un ali o wer awa o taginsi ni. 

13O ya di sel ti tiina buraa daŋni o yau o kinu, see o bɔ sel ti malɛ kaa vɛɛn bɔ nyɔɔra 

fumlɛ ali kɔk tuha ni a gbaari. 

14"Nar ka wa kpa o dama a nyɛ Koosa ni, kɔkɔɔr ti laa zi biksi dama ti malɛ. 

15Naa kaa kpa dam ti la nyɛ Koosa ni chen, vɛɛnaa daŋni a kin o zi koti bɔ dama ti 

malɛu kaa bɔ kɔk tuha ni fumlɛ a gbaari o ya nyɔɔra. 

16"Nar ka kpa o tɛɛnɛ a nyɛ Koosa ni ka ba kaa yogli tɛɛnɛ ti see ba nyini ki parɛ 

chenani nar zi du ali tɛɛnɛ ti ni kaa biksi o malɛ. Booto maga nyuha ni see ba bɔ 

anzunfa fi. 



202 

 

© 1999,  Wycliffe Bible Translators, Inc. 
 

 
 

 

17O ya di a bun naa ba bur nara kina aa nyɛ ba chen gantɛl bun bɛgimnɛ tiin kpa tɛɛnɛ 

ti la nyɛ Koosa ni ka nar daŋni o yau see o bɔ bunsi ta maga malɛ. 

18O ka ya di chen gantɛl ni a vusu ka tiin kpa tɛɛnɛ ti a nyɛ Koosa ni see kɔkɔɔr ti 

biksi chenani nar zi yau un. 

19O ya di naa kpa tɛɛnɛ ti nyɛ Koosa ni chen daŋni o tɛɛnɛu, o zi koti bɔ malɛ tau kaa 

bɔ nyɔɔra kɔk tuha ni fumlɛ a gbaari. 

20O ya di o yogli tɛɛnɛ ti a nyɛ nandigi nɛɛ kaa vɛ yau un ali Koosa wati o waa ki na 

nyinbaan a yau un. 

21Bun naa bar bur nara kina a laa nyɛ chen wa tel tɛɛnɛ ti ya Koosa kinnɛ hali saha 

naa vɛ kpak bɔ. Saha ti tɛɛnɛ ti kaa ya kɔkɔɔrsi taa kinnɛ. 

22"Nar ka kpa tɛɛnɛ naa o yau a la nyɛ Koosa ni, 

23kɔkɔɔrsi taa laa zi biksi o malɛ ali bunsa anawara ka chen. See tiin ka bɔ malɛ ta 

chen wuzu ti, domi a ya Koosa malɛwa. 

24Bun naa ba bur nara kina aa nyɛ a tima ni chen wa tel, tɛɛnɛ ti vɛɛn kaa ya naa funɛ 

dɔ un chen wa o niisisa kinnɛ, 

25a yogla maga kaa tiŋ chenani ba biksi chene. 

26"Sel be hɛɛ maga piin ya Koosa kinnɛ, adaha nandigi waa ki bu kpa chen kin a wa 

nyɛ Koosa ni. O ya di nuha beeru, di piisi beere di buunnɛ, a maga ya Koosa kinnɛ. 

27Amaa sel naa vɛ werwa ba kpa kɔɔri kɔɔra ka o lul bii hɛɛ, baa zi koti yogli unnu 

nar bɔ kaa bɔ nyɔɔra kɔk tuha ni fumlɛ a gbaari. 

28"Naa vɛ vɔu di o kpa kin la nyɛ Koosa ni kaa kpa chen kin la nyɛ o waa ki bu yau 

kin ti. Hali o ya di kin ti ya nibinere, di selle, di tɛɛnɛrɛ o waa ki bu yau. Saha ti kin ti 

burigi Koosa kinnɛ. 

29Nar waa ki bu yau nibine naa ba kpa la nyɛ Koosa ni ali chen nyinbaan ni see ba 

kpu un. 

30"Nar ka kpa chen tɛɛnɛ a nyɛ Koosa ni, tɛɛnɛ ti ki parɛ maga fi tuha ni, ki bɛgim ya 

Koosa kinnɛ. 

31Nar kaa daŋni o yau chen tɛɛnɛ see o bɔ o malɛ kaa bɔ nyɔɔra kɔk tuha ni fumlɛ a 

gbaari. 

32Damsela maga kini fi tuha ni ki bɛgim ya Koosa kinnɛ. O ya di ba kaa la gur sel tau, 

fi tuha ni ki bɛgim ya Koosa kinnɛ. 

33O ka wa werwa sel ta tiina tɔɔsi ki tagin ta a wa nyɛ Koosa ni, o ya di o chɛrigi ki 

taginnɛ a chiksi ki weri bar chiksi ni, chen sela alɛ ta ya Koosa kiniwa.” 

34Chiksɛsa anawara Koosa fun kpa nyɛ Mosis ni ali Sanai bi ti ni di o kpa la nyɛ Israɛl 

tim taa ni chen funɛ chen. 

NAMBAS 

NAMBAS 1 

1Israɛl tima funɛ li Ijipt pulim ni bunsa alɛ tiina pɛnsa alɛ tiina wuzu bɛgim wuzu 

Koosa funɛ wa sɛmsɛma ali Mosis wati Lɛu ni ali Sanai nyaabaan ni a ŋɔ un, 

2"I wa Aarɔn gur Israɛl tima nara zɔɔnɔsa, ma sɔbi nara maga sɔna, 

3bun fumlɛ koo ba naa kaali bun fumlɛ ba tɔɔsi ba a la du lanjimasi ni. 

4Ma ŋɔ zɔɔnɔ koorsa maga awa lul nihɛɛta maga di ba suŋi ma. 

5"Nara ba naa ya zɔɔnɔ nyuha tima ba fun lisi di ba tum tum ta funɛ nɛ zɔɔnɔ zɔɔnɔ 

koora: Rubɛn, Sɛdu be Elizu, 

6Simiɔn, Zurisadai be Sɛlumiɛl, 

7Juda, Aminadab be Nasɔn, 

8Isaka, Zua be Nɛtanɛl, 

9Zebulum, Hɛlɔm be Ɛliav, 

10Ifrɛɛm, Amihud be Ɛlisama, Manasɛ, Pedazu be Gamaliɛl, 

11Bɛnjaman, Gideoni be Abidan, 

12Dan, Amisadai be Ahiɛza, 

13Asa, Ɔkran be Pagiɛl, 

14Gad, Duwɛl be Eliasaf, 

15Naftali awa Enan be Ahira. 

16Gidiɔn walɛ funɛ ya Bɛnjaman awa Abidan, Amisadai walɛ ka fun ya Dan awa 

Ahesa. Ɔkran walɛ ka fun ya Asa awa Pegiɛl, ka Dɛwuel walɛ ka fun ya Gad awa 

Eliasaf. Enan walɛ ka funɛ ya Naftali awa Ahira.” 

17Nar fidaalɛ naa suŋi daha Mosis awa Aarɔn, 

18fun yir ba pulim ti nara mag wa pɛnsa alɛ tiin ti wuzu bɛgim wuzu a sɔbi ba sɔna 

maga ali ba zɔɔnɔsa awa ba zɔɔnɔsi ni. Nibaala ba naa maga funɛ ya bun fumlɛ koo a 

gaasi chen ba funɛ sɔbi ba sɔnau kaa gur ba. 

19Chenani Koosa fun chiksi ali Sanai nyaabaan ni chen Mosis funɛ sɔbi nar ta sɔni 

tau. 

20Nara ba naa funɛ ya bun fumlɛ koo a gaasi chen kaa fun mag wa lanjima zuuli, ba 

ya fun sɔbi o sɔnnɛ a sɔbi o zɔɔnɔ awa zɔɔnɔ naa o li. Ba funɛ la piili Rubɛn, Jekɔb be 

hɛɛ zɔɔnɔ nɛɛ. Ba guri funɛ ya nannɛ. Rubɛn tusuk fumnaasi daanɔra awa kɔksa 

nyuun. Nibinsa banawara Israɛl zɔɔnɔ fidaalɛ ti nihɛɛti fun suŋi Mosis ba gur chen 

funɛ chen. Ba maga funɛ chiŋi ba nyama bar chiŋi nɛɛ. Israɛl pulim maga ali ba zɔɔnɔ 

nihɛɛta ni piili bun fumlɛ maga funɛ koti a la laal niu. Ba lagmi dɔŋ ni a ya tusuk 

kɔksa nɔra daatora awa kɔksa nyuun wa fumnyuun. 

47Ba waa fun gur Livai zɔɔnɔ ti a lagmi zɔɔnɔsi ta ni, 

48domi Koosa funɛ sɛm Mosis niu. 

49I wa gur nar ta a na banawara magwa lanjima zuuli, ta wa gbaari Livai zɔɔnɔ ti 

wara. 

50Ma nyɛ Livai tima dɔ mu dɛ ti tuma awa o buni ta maga. Ba zi koti a nyini dɛ ti awa 

buna a naa nyɛn dooniu, hali ba zi koti chɔ go dɛ tiu. 

51Ma wa gil ma ba kani buni kaa bu kaali ba fali ni Livai tim ta zi gbini gar naa ma 

kpa du Lɛu ti chen awa daasita o wa bar fali ti ni a bu wa baŋsi. Naa wa gbɛr lɛu ti ba 

zi kpu unnu. 

52Israɛl tima banawara ka chen kaa zi wa puriki puk pukau a la baŋsi ba lɛwa. Nar 

maga kaa wa kpa o gantɛl tiŋsiwa wa ba tuuta ni. 

53Amaa Livai tim ta wa zi chɔ a go Lɛu tirɛ a nyini un a li. Kɔchɔ ti ni chen ni nandigi 

waa zi wa gbɛr Lɛu ti a nyɛ mu paan si mu nyɛ Israɛl tim pulim ti tuha chɔk. 

54Chen funɛ nyɛ Israɛl tim tiŋ kina maga Koosa biksi Mosis di o yau. 

NAMBAS 2 

1Ya Kunyan Koosa ti funɛ nyɛ Mosis awa Aarɔn chiksɛsi naa wa. 

2Israɛl tima funɛ kɔɔri ba kɔchɔ lɛwa peti nar maga funɛ chɔ ali ba lul nɛɛ awa ba lul 

tuta ni. Ba ka funɛ chɔ go ba sambir lɛu taa wa. 

3Nha bar yɛli luk ni. Juda walɛ ba naa pu purige chen ka baa chɔ kɔchɔ dooni. Ba naa 

ya ba suwachak tima ya. Zɔɔnɔ suwachak tima Guri Juda Aminadab tusuk fumnɔpɛ 

daanaasi awa be Nasɔn kɔksa nɔra. 

5Isaka naa ya Zuwa be chen tusuk fumnyuun daanaasi awa Nɛtanɛl kɔksa naasi. 

7Zɛbulum Hɛlɔn be tusuk fumnyuun daanɔpɛ awa Eliab kɔksa naasi. 

9Ba lagmi dɔŋ ni a ya tusuk kɔkwa wa fumŋmɛnaasa daanɔra awa kɔksa naasi. Juda 

walɛ ta la zi te ba suwachak. 

10Nha bar cheli luk ni ka ya Rubɛn walɛ ba naa pu purige chen ka baa chɔ kɔchɔ 

dooni. Ba naa ya ba suwateer tima ya: Zɔɔnɔ suwateer tima Guri Rubɛn Sɛdu be tusuk 

fumnaasi daanɔra awa Elizu kɔksa nyuun. 

12Simiɔn Zurisadai tusuk fumnɔra dikibɛgim be Sɛlumiɛl wato awa kɔksa tora. 

14Gad Duwɛl be tusuk fumnaasi daanyuun awa Ɛliasaf kɔksa nɔra wa fumnyuun. Ba 

lagmi dɔŋni a ya tusuk kɔkwa wa fumnyuun dikibɛgim awa kɔksa naasi wa 

fumnyuun. 

16Rubɛn walɛ ta ya ba naa ka val sak. 

17Nihɛɛta nar ba alɛ awa ba zɔɔnɔ nara funɛ te ka Livaisa tiŋ wa ba Lɛu ki kɔɔrɛ. 

Zɔɔnɔ maga vɛɛna chɔ ba kɔchɔ ti ni a chi chenani baa val chene, ba vɛɛna nyɛn 

zɔɔnɔsi nɛɛ. 

18Ifrɛɛm zɔɔnɔ tima kaa purigi aa chɔ ba kɔchɔ nha ba cheli luk ni, ba suwachak tima 

awa chenani ba puriki nɛɛnɛ. Zɔɔnɔ suwachak tima Guri Ifrɛɛm Amihud be tusuk 

kɔksa naasi Ɛlisama awa kɔksa nyuun. 

20Manasɛ Pɛdazu be tusuk fumtora daalɛ Gamaliɛl awa kɔksalɛ. 

22Bɛnjaman Gidiɔn be tusuk fumtora daanyuun awa kɔksa naasi. 

24Ba lagmi dɔŋ ni a ya tusuk kɔkwa awa ŋmɛnaasa awa kɔkwa. Ifrɛɛm zɔɔnɔ ti ya ba 

naa ka val tiŋ butor tiina. 

25Dan zɔɔnɔ tima kaa puriki aa chɔ ba kɔchɔ nha ba yɛli ningal luk ni, ba suwachak 

tima awa chenani ba puriki nɛɛnɛ. Zɔɔnɔ suwachak tima Guri Dan Amisadai tusuk 

fumnɔra daalɛ be Ahiɛza awa kɔksa nɔpɛ. 

27Asɛ Ɔkran be tusuk fumnaasi dikibɛgim awa kɔksa nyuun. 

29Naftali Enan be tusuk fumnyuun daa Ahira tora awa kɔksa naasi. 

31Ba lagmi dɔŋ ni a ya tusuk kɔkwa di fumnyuun daanɔpɛ awa kɔksa nɔra. Dan zɔɔnɔ 

nar ta funɛ tiŋ gantɛl vali ti ni. 

32Israɛl tim nar ta funɛ pu purigi zɔɔnɔsa awa zɔɔnɔsi ta maga funɛ lagmi dɔŋ ni ba 

maga funɛ ya nara tusuk kɔksa nɔra daatora awa kɔksa nyuun wa fumnyuun. 

33Koosa fun piin sɛm Mosis ni chen, Livaisi ta waa fun sɔbi ba sɔna wa Israɛl tim ta 

ni. 

34Israɛl tim ta funɛ ya kinkina maga Koosa fun ŋɔ Mosis niu. Ba funɛ chɔ ba kɔchɔ wa 

sɛriya nɛɛ, ba vali ti ni ba val wa ba zɔɔnɔsiwa. 

NAMBAS 3 

1Aarɔn awa Mosis walɛ funɛ nɛ saha naa Koosa fun sɛm sɛma Mosis wati ali Sanai 

kunkule ti ni chen. 

2Aarɔn funɛ kpak nibabichɛsi ba naasi wa Nadab funɛ ya a kpa biihɛ, Abihu, Ɛleeza 

awa Itama a tiŋ. 

3Ba funɛ tiksi ba nutau ka nyɛ ba ya kɔkɔɔrsa, 

4amaa ba funɛ kpu Nadab awa Abihu dooni, ba funɛ kɔɔri din naa vɛ du kasi a nyɛ 

Koosa ni ali Sanai nyaabaan ni chenu. Ba waa fun kpak bisa, chendaha Ɛlɛeza awa 

Itama funɛ ya kɔkɔɔrsa saha naa Aarɔn fun kpak miisa. 

5Koosa funɛ sɛm Mosis niu, 

6"Kpa Livai walɛ ta a wa chiksi suwachak ni a yisi ba ba ya Aarɔn naa ya mu kɔkɔɔr 

chen tumtumsa. 

7Ba zi tum tuma a naa ya mu Lɛu ti tumau, a tum nyɛ kɔkɔɔr sini awa ya pulim ti 

maga. 

8Ba waa dɔ mu Lɛu ti buni ta nyini ka ki tum tuma a naa Israɛl tima fa kaa ba tum. 

9Kinkina Livai tim ta tum kur ya di ba tum aa nyɛ Aarɔn awa o bisa ni. 

10Ma waa dɔ di maa nyini Aarɔn awa o bisa a nyɛ ba tum ba kɔkɔɔrsa tuma, domi naa 

kpa o nisa a du nan tum nani baa zi kpu unnu.” 

11Koosa fun ŋɔ Mosis ni, 

12"Livai tim ta zi kaa ya mu narawa. Mu funɛ kpu Ijipt tim bii hɛɛta chen mu funɛ lisi 

Israɛl tim bii hɛɛta wɛu, mu funɛ lisi Israɛl walɛ bii hɛɛta awa ba sela bii hɛɛta wa a 

burigi mu kina, amaa lalaknɔ chenani mu fa zi kpa Israɛl tima bihɛɛta a burigi mu kina 

chen, Livai tim ta zi kaa ya mu kina. Min ya ma Kunyan Koosi ti.” 

14Sanai nyaabaan ti ni ya Kunyan Koosa ti funɛ ŋɔ Mosis niu, 

15di o sɔbi Livai tim ta a tiŋ ba zɔɔnɔsa awa walɛ, a gur ba nibabichɛsa ba naa ya pɛn 

bɛgim koo ba naa ya nihɛɛta. 

16Mosis fun ya chen. 

17Livai funɛ kpak nibabichɛsa batorwa, Gɛsɔn, Kɔhaf awa Mɛrari. 

18Gɛsɔn funɛ kpak bisa balɛwa, Libni awa Simei. 

19Kohaf ka fun kpak bisa banaasi, Amram, Iza, Hɛbrɔn awa Uziɛl. 

20Merari gbaan fun kpak bisa balɛ, Mali awa Musi. Ba niisisa ya zɔɔnɔsa a naa la di 

nan sɔni naa chen. 

21Geson zɔɔnɔ ti funɛ kur ya Libni awa Simɛi walɛ duŋnɛ. 

22Nibabichɛsa ba naa funɛ ya pɛn bɛgim koo nihɛɛta maga funɛ ya tusugsa anɔpɛ awa 

kɔksa nyuunwa. 

23Zɔɔnɔ nɔ tima funɛ dɔ Lɛu ti gantɛl nha ba cheli luk ti di ba chɔ kɔchɔ. 

24Wa Laɛl be Ɛliasaf naa funɛ ya ba zɔɔnɔ ti nihɛɛ chen. 

25Ba waa funɛ dɔ Lɛu ti yiko, o tuha awa o sal hali wa o zɔɔnɔ ki tɔɔli maga. 

26Gar naa pilimi sɛriya dɛ ti awa biŋbiŋ ti a go chen awa bolzɔɔnɔ gar ti. Ba waa funɛ 

dɔ tum maga hali awa buni sina maga. 

27Kohaf zɔɔnɔ ti funɛ ya Amram, Iza, Hɛbrɔn awa Uziɛl walɛwa. 

28Nibabichɛsa ba naa funɛ ya pɛn bɛgim koo nihɛɛta guri funɛ ya tusuk ŋmɛnaasa awa 

kɔksa nɔra. 

29Zɔɔnɔ nɔ tima funɛ dɔ Lɛu ti nha ba yɛli nindil luga di ba chɔ kɔchɔ. 

30Wa Uziɛl be Ɛlisafan naa funɛ ya ba zɔɔnɔ ti nihɛɛ chen. 

31Ba wa funɛ dɔ chiksɛsa adaka, teebul, fitinsi bar, biŋbiŋsa, tampilsa a naa kɔkɔɔrsi 

fun kpak a tum ba tuma ali bar na du kasi chen ni, awa gar naa ba fun kpa tɔ nyinbaan 

naa chɔ aa la doonani vɛ kpak doŋa chen. Ba waa funɛ dɔ tuma naa maga nyɛn dooni 

wa buna ta ni. 

32Livai tim ta koora funɛ ya kɔkɔɔr Ɛleeza naa funɛ ya Aarɔn be chen. O funɛ ya 

nihɛɛrɛ a nyini ba naa funɛ tum kasi bar dɛ ti chen. 

33Mɛrari zɔɔnɔ ti funɛ ya Mali awa Musi walɛwa. 

34Nibabichɛsa ba naa funɛ ya pɛn bɛgim koo nihɛɛ ta maga funɛ ya tusugsa nɔra wa 

kɔksa alɛɛwa. 

35Zɔɔnɔ nɔ tima funɛ dɔ Lɛu ti nha ba yɛli ningal luk ni di ba chɔ ba kɔchɔ wa Abihel 

be Zuriɛl naa funɛ ya ba zɔɔnɔ ti nihɛɛ chen. 

36Ba wa funɛ dɔ Lɛu ti zɔɔnɔ da baŋsɛ, nyɔkdasa awa zantɔgila maga tuma. Ba wa 

funɛ dɔ buna awa kina nama maga tuma. 

37Ba gbaan funɛ vɛɛn dɔ da tima, teŋsi awa ŋmɛnsa a naa funɛ baŋsi sɛriya dɛ ti damtil 

ti ni chen. 

38Mosis awa Aarɔn awa o bisa funɛ dɔ lɛu ti suwachak nha ba yɛli di ba chɔ ba kɔchɔ 

dooni. Ba wa funɛ dɔ di ba kɔɔri kɔɔra ali bar kasi ti ni aa nyɛ Israɛl tim ni. Nibin kuri 

yaa fun kpa nisa a du di o tum chen tuma ba yaa kpu unnu. 

39Israɛl tim ta maga nibabichɛsa ba naa funɛ ya pɛn bɛgim koo a kaali chen, Mosis 

funɛ gur ba ali zɔɔnɔ nɛ a chi chenani ya Kunyan Koosa ti fun biksi chen, ba funɛ ya 

tusuk fum alɛ daalɛwa. 

40Ya Kunyan ti fun ŋɔ Mosis ni, "Israɛl tim bi hɛɛta ba naa ba piin lul maga ya mu 

kinawa. Adaha sɔbi nan bisi naa maga sɔna ali Israɛl tim ni, ba naa ya pɛn bɛgim koo 

a kaali chen, amaa mu daŋni mu biksiu di Livai tim waa wara min dɔ ba. Min ya ma 

Kunyan ti, mu vɛɛn aa daŋni mu biksi ma di Livai tim sel bii hɛɛta ya mu kinawa.” 

42Mosis funɛ nuu a sɔbi nibabichɛsa ba naa ya tol lul, 

43a ya pɛn bɛgim awa ba na funɛ kaali ba maga funɛ ya tusuk fumlɛ daalɛ awa kɔksalɛ 

di fumnɔpɛ daatorawa. 

44Ya Kunyan ti fun ŋɔ Mosis ni, 

45"Lalaknɔ mu lisɛ Livai tima di ba waa ya mu titi nara tima awa Israɛl tim bi hɛɛta 

maga. Ka vɛɛn lisi Livai tim sela a chiksi, domi min dɔ Livai tim ta. 

46Israɛl tima nibabichɛsa ba naa ya tol bisa kaali Livai tim nibabichɛsa ba naa ya tol 

bisa kɔksalɛ wa fumnɔpɛ daatora daha see ma bɔ nan bisi na nyuuni. 

47Bi bɛgim nyuuni ma ka bɔ anzunfa anyuunwa a chi chenani o fun biksi chen. 

48Ma kpa nan malɛ na a la nyɛ Aarɔn wa o bisa ni.” 

49Mosis fun la nɔɔni ka zer. 

50Anzunfa tusuga awa kɔksa tora wa fumnɔra daanyuun ti, 

51a kpa a la nyɛ Aarɔn awa o bisa ni. 

NAMBAS 4 

1Ya Kunyan Koosa funɛ ŋɔ Mosis niu, 

2di o gur Livai walɛ banawara ya Kohaf zɔɔnɔ walɛ chen ali ba lul maga ni, 

3kaa sɔbi ba nibaala banawara tel bun fumtora awa bun fumnyuun kaa laa zi koti tum 

tuma ali Koosa bar jɛɛmi dama ti ni chen. 

4Ba waa ka baa tum tuma anawara du kasi chen. 

5Koosa funɛ vɛɛn kpa nan chiksɛsisa a nyɛ Mosis ni, "Saha wa tel ka ma kaa si ali ma 

bar kani ti ni, nyɛ Aarɔn wa o bisa la zu Lɛu naa maa jɛɛmi min chen a zu yisi gar naa 

kok chiksɛsa adaka ti chen a kpa tɔ adaka ti, 

6kaa kpa gar naa du kɔlkɔla chen a bɛrigi sak o daha kaa zi kpa daasa anawara ma kaa 

kpa chuŋi un chen a du un ni. 

7"Ba ya chen wa peti, ba zi kpa gar kɔlkɔla a bɛriki sak teebul naa nyuha ni ba yaa kpa 

boroboro a sak aa nyɛ Koosa ni chen. Saha ti ka ma kpa hɛnsa awa ki sɔɔr lɛma 

kurbasa awa kurbursa anawara ba kpa papasa aa du chen awa garigisa anawara ba kpa 

sin pulim aa du chen a zɔŋ un ni. Saha maga o werwa ma kpa boroborou aa sak teebul 

ti daha. 

8Saha naa ba kpa kina ta zɔŋsi a wa peti, ba kpa gar sɛɛm a bɛriki tɔ a maga kaa zi kpa 

daasa anawara ba kaa kpa chuŋi un chen a du a ni. 

9"Ba vɛɛn kpa gar kɔlkɔla a bɛriki tɔ fitina naa kpak naazaaŋsi chen awa fitinsi ta wa 

parantesa awa gbaŋsi anawara ba kpak aa du nuu chen. 

10Ba kpa gar weri o pilimi tɔ un awa o kini ta maga kaa zi kpa sak daasa anawara ba 

kaa kpa chuŋi un chen daha. 

11"Saha ti ka ba vɛɛn kpa gar kɔlkɔla a bɛrigi tɔ salma biŋbiŋ ti kaa kpa sel tɔn a tɔ un 

sari kaa zi kpa daasa anawara ba kaa kpa chuŋi un chen a du un ni. 

12O werwa ba vɛɛn pa kurbasa anawara ba kpak aa tum tuma ali kasi kinkan bar ti ni 

chen niu a kpa gar weri naa du kɔlkɔla a fɔu a kaa kpa sak kina ba kaa kpa chuŋi a 

chen ni. 

13O vɛɛn werwa ba chaasi tɔɔ naa maga nyɛn biŋbiŋ ti ni chenu kaa kpa gar weri a tɔ 

un. 

14Saha ti ka ba kpa kurbasa, katɛsisa, para awa konkontesa anawara ba kpak aa tum 

tuma un ni chen a zɔŋ o daha. Chen gantɛl ni ka ba zi kpa sel tɔn a bɛrigi tɔ un sari kaa 

zi kpa daasa anawara ba kaa kpa chuŋi un chen a du un ni. 

15"Saha wa tel ka ma kaa chɛrigi bar kani ka Aarɔn wa o bisi ta tɔ kina ta maga a peti, 

Kohaf zɔɔnɔ ti tima zi wa chuŋi kina anawara du kasi chenu. Ba ka ta wa kpa ba nisa a 

gbaŋsi kini ta ka ba ya chen baa zi sitiu, domi a du kasirɛ. "Tuma anawara Kohaf wa o 

walɛ ta kaa wa tum chen ali saha naa ma wa si ali ma bar kani ti ni. 

16"Ɛleeza naa ya Aarɔn be kaa ya kɔkɔɔra chen kaa wa nyini jɛɛmi Lɛu ti maga awa 

fitinsi ta nuuti ta awa ki sɔɔr lɛma awa diwe kɔkɔɔrsi ta awa nuuti naa ba yaa buti aa 

sak nara nyuuni ni a biksi di ba yisɛ unnu chen awa kina anawara maga ya Koosa kina 

a nyɛn jɛɛmi Lɛu ti ni chen.” 

17Ya Kunyan Koosa funɛ ŋɔ Mosis awa Aarɔn ni nanɛ, "Ma ta nyɛ Kohaf zɔɔnɔ walɛ 

ta, 

18wa tur wa gbɛr kina anawara du kasi chen a siti. 

19Ma kaa kok ba ali chen ti ni see Aarɔn wa o bisi ta la zu Lɛu ti a biksi nara maga wa 

ba tuma du chenani, 

20Kohaf walɛ ta kote la zu Lɛu ti a na ka kɔkɔɔrsi ta saksi Koosa kini ta di ba kpaa la, 

baa zi sitiu.” 

21Ya Kunyan Koosa fun bu ŋɔ Mosis ni, 

22di o gur Livai walɛ banawara ya Gɛsɔn zɔɔnɔ tima chen, 

23kaa sɔbi banawara maga tel bun fumtora awa bun fumnyuun a zim tuma kaa laa zi 

koti a tum ali Koosa jɛɛmi dama ti ni. 

24Ba waa werwa ba chuŋi nan kina na, 

25Lɛu ti awa o mampil ti awa sel tɔn weri naa tɔ un chen awa gar naa tɔ zɔɔnɔ ti chen. 

26Gar naa ba kpa tɔ jɛɛmi Lɛu ti chen maga awa kilaarɛ anawara ba yaa laari aa tum 

tuma a li dooni chen maga. 

27Mosis awa Aarɔn laa zi nyini Gɛsɔn walɛ ta ka ba tum tum taa maga kaa vɛɛn tum 

chenani maga Aarɔn wa o bisi ta biksi ba. 

28Gɛsɔn zɔɔnɔ ti walɛ ta tuma chen. Hama naa ya kɔkɔɔra kaa ya Aarɔn be chen kaa 

laa zi te suwachak a biksi ba chenani baa zi tum a. 

29Ya Kunyan Koosa fun vɛɛn ŋɔ Mosis ni di o gur Livai walɛ banawara ya Mɛrari 

zɔɔnɔ walɛ chen ali ba lul ni awa ba dɛ maga, 

30kaa sɔbi ba nibaala banawara tel bun fumtora awa bun fumnyuun kaa kpak zima naa 

la zi koti tum ali Koosa bar jɛɛmi Lɛu ti ni. 

31Chen tima dɔ wa ba chuŋi Lɛu ti daasa maga, 

32awa daabora awa daatima awa ŋmɛnsa anawara go jɛɛmi Lɛu ti chen maga awa kina 

anawara baa zi kpa baŋsi un chen maga. Nibin bɛgim maga wa o bun chuŋɛwa. 

33Mɛrari zɔɔnɔ walɛ ta tuma ka chen ali Lɛu ti ni. Hama naa ya Aarɔn be kaa ya 

kɔkɔɔra chen ka kaa te ba suwachak a biksi ba tum ta. 

34Doonee Mosis awa Israɛl tima nihɛɛti ta fun gur Kohaf walɛ ta ali ba zɔɔnɔsa awa 

ba dɛ maga ni. 

35Ba funɛ gur banawara tel bun fumtora awa bun fumnyuun a koti a laa tum tuma ali 

lɛu taa ni baa lagmi chen magwa. 

36Kohaf zɔɔnɔ walɛ ta funɛ ya nara tusugsa alɛ awa kɔksa anɔpɛ difumnyuunwa a koti 

aa tum ali Lɛu naa ni ba lagmi aa jɛɛmi Koosa chen ni. Mosis awa Aarɔn ka funɛ gur 

ba a chi chenani Koosa fun biksi chen. 

38Ba funɛ vɛɛn gur Gɛsɔn walɛ ta dɛ magwa awa ba walɛ ni, 

39banawara maga funɛ tel bun fumtora awa bun fumnyuun a koti aa tum ali Lɛu naa ni 

baa lagmi chen, 

40maga funɛ ya nara tusugsa alɛ awa kɔksa anɔra difumtorawa. 

41Ba waa ka funɛ ya banawara Mosis wa Aarɔn fun gur ali Gɛsɔn walɛ taa ni ba koti 

aa tum ali lɛu naa ni baa lagmi chen a chi chenani Koosa fun biksi chen. 

42Ba funɛ vɛɛn gur Mɛrari walɛ tau ali ba dɛ maga ni. 

43Banawara maga funɛ tel bun fumtora awa bun fumnyuun a koti aa tum ali jɛɛmi Lɛu 

ti ni. 

44Chen maga funɛ ya nara tusugsa atora awa kɔksa alɛɛwa. 

45Ba waa funɛ ya Mɛrari walɛ banawara funɛ tel bun fumtora awa bun fumnyuun a 

koti aa tum ali jɛɛmi Lɛu ti ni. 

46Mosis awa Aarɔn funɛ gur ba a chi chenani Koosa fun biksi chen. 

47Chene Mosis awa Israɛl tima nihɛɛti ta fun gur Livai walɛ ta ali ba zɔɔnɔsa awa ba 

dɛ maga ni. 

48Nibaala nawara maga funɛ tel bun fumtora awa fumnyuun a koti aa tum ali jɛɛmi 

Lɛu ti ni chen maga funɛ ya tusuk ŋmɛnaasa awa kɔksa anyuun di fumŋmɛnaasirɛ. 

49Ba funɛ sɔbi nibaala ta maga sɔnau kaa biksi ba ba tuma du chenani a chi chenani 

Koosa fun biksi Mosis chen. 

NAMBAS 5 

1Ya Kunyan Koosa ti funɛ ŋɔ Mosis niu, 

2"Chiksi Israɛl tima di naa kpak bar wichɔta, koo nara o kpak ka o peti, awa nara vɛ 

ya nibin kasi a chi i gbaŋsi siwi bara. 

3Lisi nibinsa ba naa maga vɛ du kasi chen ali kɔchɔ ti ni, chen ni ba waa zi kpa bu ma 

wa nara ba naa nyɛn chen.” 

4Israɛl tim ta fun la nɔɔni a lisi nan nibinsi na maga ali kɔchɔ ti ni. 

5Ya Kunyan ti fun ŋɔ Mosis, 

6"Wa nan chiksi sina di o kpa nyɛ Israɛl tim ni. Naa vɛ ya ya Kunyan ti wa yɛda kaa 

tum tum tagin a nyɛ o dɔŋtiin ni, 

7see o gil o tum tagna ka bɔ chen chim, ka bu bɔ chen fumlɛ a bu nyɛ naa o tum tum 

tagin chen, 

8amaa chen tiin siwɛ ka vɛ kpak o sambir nar o zi bɔ chim ti nyɛ, i bɔ aa nyɛ ya 

Kunyan Koosi ti nɛɛ o ka kpa nyɛ kɔkɔɔr ti ni. Chen bɔta ti ni pemal la gbaari, warɛ ba 

kpa kɔɔri aa chasi o tum tagna. 

9A vɛɛn gbaari Israɛl tima kpak kachɛ birigi aa nyɛ ya Kunyan Koosi ti ni. Kɔkɔɔr naa 

ni ba kpa a nyɛ chen dɔ a. 

10Kɔkɔɔr maga kpa papaha naa o na aa dawu.” 

11Ya Kunyan ti fun ŋɔ Mosis ni, 

12di o kpa chiksɛsi naa a nyɛ Israɛl tim ni di nibaal zi wa kpak beeliu ali o haan wati di 

o wa kpak yɛda wa un ni, domi o gil unnu kaa li chɔ nibaal digi, amaa chen ti zi nyɛn 

nibaal nɔ bambi niu, domi o haan ti ya chen a sogliu, sɛhɛra wa vɛɛn to, ba ka wa 

kpak un chen tum ni. 

14Koo nibaal zi vɛɛn koti aa beeli o haanu, hali o yɛda vɛ gbarigi kpa la o baal por ni, 

15chen ni see i kpa i haan ti a la kɔkɔɔr wati. O kaa la o kpa mɛ sau kurba bu bɛgimnɛ 

a kpa la pa Koosa wa papaha, amaa o ka ta wa kpa nuu ho nu a du koo tulale a du, 

domi nibaal naa la beeli o haan watɛɛ nan papaha nɔ li, di nan nɔ kpa wuti ali wa 

chaani ni. 

16Kɔkɔɔr ti ya naa ka kpa nihaan ti ali wa chiksi biŋbiŋ ti suwachak ni. 

17Ka o zi weli nii kasi a du hɛn ni ka zɔk Koosa Lɛu ti mun hɛra a du nii ti ni o haasi. 

18Ka zi pur nihaan ti nyuksa ka kpa sau naa ba kaa kpa kɔɔri kɔɔra ti chen a nyɛ o 

kpak. Kɔkɔɔr ti ka kpak hɛna ka nihaasi naa ba yaa kpa aa ŋɔ nɔ chen nyɛn un ni. 

19Ka kɔkɔɔr ti zi nyɛ nihaan ti la nɔɔni awa hɛɛsi naa o waa kɔkɔɔr ti hɛɛsi chen. I vɛ 

tum chɔkumsa tuma nii naa ya kpa aa hɛɛsi ŋɔ nɔ nan waa zi ya hin wudigi, 

20amaa i ka tum chɔkumsi tuma. 

21Koosa ŋɔ nɔ a nyɛ i sɔn ti ali i walɛ ni, kaa nyɛ i lagmi doonani be yaa chɔ chennu 

fuusi. 

22Koosa zi nyɛ nii nɔ zu i pumpu ni o ɔr ka vɛɛn nyɛ i be bar chɔɔli ti guti. Nihaan ti 

ka ŋɔ, "Mu la nɔɔniu. Koosa zi nyɛ chen ya.” 

23Kɔkɔɔr nɔ sɔbi nɔ ŋɔɔli nɔ dau a kpa nii a chaksi sɔbi ti a lagmi ni haasi ti ni. 

24Sari ka o nyɛ nihaan ti nyɔ nii ti na kaa du un wichɔ wiili. 

25Kɔkɔɔr ti kpak sau naa ba ka kpa kɔɔri kɔɔra ti chen a la nihaan ti nin ni, a kpa nyɛ 

ya Kunyan ti wa papaha ka zi bu kpa nyɛ biŋbiŋ ti ni. 

26Ka o vɛɛn gurimi sau ti nin gurum o ya papaha na o fu a nyɛ Koosa ni ali biŋbiŋ ti 

ni. A gantɛl ni ka o zi nyɛ nihaan ti nyɔ nii ti. 

27O ya di o tum chɔkumsi tumau, nii ti zi nyɛ o wi wichɔ wiiliu ka o pumpu ɔr ka o 

belɔɔm gbaan vɛɛn guti. O sɔn vɛɛn ya naa ba ŋɔ nɔ a nyɛ ali o walɛ tuha ni, 

28amaa o vɛ zim chen wɛ ni, wudigi waa zi ya un, ka o vɛɛn nyɛn aa lul o bisa. 

29Nan chiksi nɔ biksi ya saha naa nibaal waa di handɔta ka laa beeli o haan di o tum 

chɔkumsi tumwa. Nihaan nɔ ya naa ba nyɛ o chiŋi biŋbiŋ ti suwachak nɛɛ, ka kɔkɔɔr ti 

zi so nan sooli nɔ. 

31Nibaal nɔ nyɛni ni o wara lisi wudigi, amaa nihaan ka o puti o zi na namsiu. 

NAMBAS 6 

1Ya Kunyan Koosa ti fun ŋɔ Mosis ni, 

2di o kpa chiksɛsi naa a nyɛ Israɛl tim ni. Nibaal koo nihaan naa vɔu vɔu birigi di o zi 

burigi Naza naru, ka kpa o titi nyɛ ya Kunyan Koosa ti ni. 

3O zi lisi o titiu ali sin ni awa ki nyɔɔlɛ kpok ni. O ka wa bura nyɔ bugil digi funɛ 

nyɛn ba kpa a nɔna a kɔɔri sin, koo aa di bugil ti nɔna a naa ba kpa a ya dewi chen. 

4A saha naa o burigi Naza nar o wa bu kpak wa o di ŋmaha naa ni bugili ta nyɛn chen 

ki parɛ, bugil nɔn koo o pɛri. 

5A saha naa o wa nyɛn o Naza tim vɔu ti ni, o wa kpak wa o ya chen koo a funi o 

nyuha. Vɔwa ti zi nyɛ o chi wa o sahasa magwa, domi o kpa o titi a du Koosa nisi ni 

daha, chen ni o gil o nyuksa awa o tɔm magwa a bukoo ki gbaari. 

6O nyuksi ta ya sɛhɛra di o kpa o titi a nyɛ Koosa niu, chen ni o wa bu kpak wa o val a 

la gbɛr siwi, domi doŋwa chen hali saha naa o nyana, o niina, o niinbe koo o towe. 

8A saha naa o lisi o titi a ya Naza nar, o chiŋɛ chiŋi birigirɛ a nyɛ ya Kunyan Koosa ti 

ni. 

9O ya di nandigi pirigi siu o seeni, nan biksi di o puti o nyuksa a naa o kpa awa o titi 

nyɛ Koosa ni a vɛ funi chenu. O funi nan nyuksi na wuzu bunɔpɛ tiinnɛɛ ka bu ya 

nibin weri. 

10Wuzu ŋmɛnaasa nɔ tiina see o kpa kombugil hɛɛta abalɛ koo kombugil bisa abalɛ a 

kpa wa kɔkɔɔr ti wati ali Koosa Lɛu nyɛni ti ni. 

11Kɔkɔɔr ti kpu ki bɛgimnɛ a nyɛ Koosa wa papaha aa sumi tum tagna gil pɛŋ ka 

kinkin ti ka ya fuuli aku siwi ti fun wa pirigi siu o seeni chen. Chiŋi a chen wuzu ti o 

wa bura funi nyuha. 

12See o kpa o titi a nyɛ ya Kunyan Koosa ti ni aku saha sa anawara o fun puriki o titi 

ali o ba nyɛni ni chen ka kpa piisi naa tel bun birigi a wa kɔɔri o galimsa kɔkɔɔra. O 

wuzu na a naa kaali chen wa gur a gbaari, domi o funɛ galimiu saha naa o fun waligi o 

titi chen. 

13Lalaknɔ Naza tim chiksɛsa nɛnɛ, o waligi saha ti wa gali, o wa ya Kunyan Koosa ti 

Lɛu nyɛni tirɛ. 

14Doonee o kpa o papaha aa nyɛ ya Kunyan Koosa ti ni. Pemal naa ya bun bɛgim ka 

vɛ lak pun kuri ba fu nyɛ Koosa papaha piisi poge naa ya bun bɛgim ka vɛ lak pun 

kuri a kɔɔri sumi o tum tagna gil pɛŋi, awa pemal hɛɛ o kpa kɔɔri dɔŋ tiŋi kɔkɔɔra a 

nyɛ ya Kunyan Koosa ni. 

15Papaha naa o vɛɛn kpa a nyɛ Koosa ya boroboro naa ba kɔɔri ka vɛ du sin muna 

chen chenchise birigi, boroboro a naa ba kpa sau awa chooni nu a kɔɔri ka vɛɛn kɔɔri 

ki sele a kpa chooni nu a pur a bara, a vɛɛn gbaari niŋmɛna awa ki nyɔɔlɛ a naa ba kpa 

aa pa Koosa. 

16Kɔkɔɔr ti zi kpa kin nama a nyɛ Koosa ni ka kɔɔri tum tagna gil pɛŋi kɔkɔɔra awa 

fuuli kɔkɔɔr a nyɛ Koosi ni. 

17O zi kɔrigi pemal hɛɛ nɔ a kɔɔri kɔɔra a nyɛ ya Kunyan ti ni a biksi di tiŋ dɔŋ kɔɔra 

nɛ a gbaari boroboro ti, a zi bu gbaari niŋmɛna awa ki nyɔɔlɛ papasi ta. 

18Lɛu ti zɔɔnɔ nɛɛ Naza nar nɔ funi o nyuha a kpa nyuksi ta a la du din naa ni baa fu 

tiŋ dɔŋa kɔkɔɔr ti chen. 

19Saha naa ba wa funi Naza nar nɔ nyuha a peti, kɔkɔɔr nɔ lisi pemal ti vaam nɛ a 

gbaari boroboro bɛgim awa ki seele naa ya gbaari chen ki bɛgim ali chenchise ti ni a 

kpa du Naza nar ti nisi ni. 

20A gantɛl ni ka kɔkɔɔr ti zi kpa kin ta a nyɛ Koosa ni a biksi aa ya papa birigi 

chenani. Nan kin nama du kasirɛ, chendaha a ya kɔkɔɔr ti kiniwa a gbaari piisi ila awa 

pemal ti chiksi biksi di kɔkɔɔr ti dɔ a. A chen gantɛl ni Naza nar ti zii koti a nyɔ ki 

nyɔɔlɛ tau. 

21Naza tim chiksɛsa nɛɛnɛ. Naza nar ka vɔu vɔwa di o nyɛ papaha a kaali o nyɛɛli 

magbɔ see o su chen vɔu ti nɛnɛ. 

22Ya Kunyan Koosa ti fun ŋɔ Mosis ni, 

23di o sɛm Aarɔn awa o bisa taa ni di baa sumi wusisum weri aa nyɛ Israɛl tima taa ni. 

24Koosa zi ya alibarka a du ma ni kaa ki kok ma. 

25Koosa zi kpa o jirima awa tusɔɔna a du ma ni. 

26Koosa zi burigi o see chak ma ka nyɛ ma bambi sɔna. 

27Koosa fun ŋɔ, "Ba yir mu sɔn alibarka tiina a du Israɛl tim ta ni, mu zi ya alibarkau 

a du ba niu." 

NAMBAS 7 

1A wuzu naa Mosis fun baŋsi Koosa lɛu ti peti. O funɛ tiksi Lɛu ti wa nurɛ ka kpa Lɛu 

ti awa buna a naa maga ya Lɛu ti kina, awa biŋbiŋ ti wa o buna maga a du Koosa 

nisini. 

2Israɛl zɔɔnɔsa koorsa ba naa funɛ ya nyuha tima, ba wa funɛ vɛɛn ya ba naa dɔ guri ti 

kpok. 

3Chen fun nyɛ ba kpa ba papasa a wa nyɛ Koosa ni. Toroko lɛrigɛ a banɔra awa nuwal 

chamsɛ fidaalɛ, nyuhu tiin maga nuwal ka ba nar balɛ alɛ ka zi go toroko lɛrigi bɛgim 

ni. Ba funɛ kpa kina nyɛ. 

4Ya Kunyan Koosa ti funɛ ŋɔ Mosis niu, 

5"La nan papasi naa a nyɛ ba kpak ki tum Lɛu ti tuma kpa a ki nyɛ Livai tim ta saha 

naa ba wa kpak tuma di ba tum.” 

6Chendaha Mosis funɛ kpa toroko lɛrigɛ ta awa nuchamsɛ tau a nyɛ Livai tim ta ni. 

7O funɛ kpa torokosi ta abalɛ a gbaari nuchamsɛsa abanaasi a nyɛ Gɛsɔn tim ni, 

8kaa kpa torokosa a banaasi a gbaari nuchamsɛ ŋmɛnaasa a nyɛ Mara tim ta ni. Aarɔn 

be Itama funɛ dɔ ba tum ta maga wɛ a biksi ba chenani ba zi tum, 

9amaa Mosis waa fun nyɛ Kohaf tima wa toroko awa nuchamsɛ, domi ba waa ki 

chuŋɛ ta funɛ ya kin nawara du kasirɛ a ya hanpɛɛm ki sagi. 

10Nyuhu tim ta gbaannɛ yaa fun kpa ba papasiwa a waa di biŋbiŋ ti wuzu zen saha naa 

ba ya waa di un. Ba funɛ wa saksi di ba kpa ba papasa a nyɛ biŋbiŋ ti mun ni. 

11Ya Kunyan Koosa ti funɛ ŋɔ Mosis niu, "Ŋɔ ba di wuzu maga nyuhu tim ta nibin 

bɛgim kpa o papaha kuwa awa nyɛ biŋbiŋ ti ni.” 

12Naa funɛ te kpa o papaha a li piili wuzu ti funɛ ya Aminadab be Nasɔn ali Juda 

zɔɔnɔ ti ni. 

13O papaha funɛ anzunfa parante fumtorwa awa anzunfa hɛna naa funɛ liili kinkan, o 

yukyuk funɛ ya fun nɔpɛwa, ba maga ya fun kpa ba kina awa biŋbiŋ ti nɛɛ ka pulsi ba 

saura awa nuuni a kpa wa nyɛ biŋbiŋ ti ni a biksi di o ki parɛ papaha chen, 

14a gbaari salma hɛna, o yukyuk funɛ ya firɛ a fun su wa tulale ni. 

15Nuwal pɔl, piisi mal awa piisi mal naa ya bun bɛgim di o kpa kɔɔri kɔɔra a nyɛ 

Koosa ni. 

16Bunbole bɛgim a kpa kɔɔri tum tagna gil pɛŋi kɔɔra, 

17awa nuchamsɛ abalɛ, pemala abanyuun, buunbolsa abanyuun awa pemala abanyuun 

a naa ya bun bɛgim kina. O kpa kɔɔri dɔŋ tiŋi kɔkɔɔra. Abinadab be Nasɔn kina funɛ 

chen o kpak aa kɔɔri. 

18Wuzu bulɛ tiin ti ni Zuwa be Nɛtanɛl, Isaka nyuhu tiin ti funɛ kpa o papasa a wa. 

19Papasa a naa o fun kpa wa funɛ ya anzunfa parante naa yukyuk funɛ ya kɔkwa awa 

fumtorwa, awa anzunfa hɛna naa funɛ liili kinkan, o yukyuk funɛ ya fumnɔpɛwa, ba 

maga ya fun kpa ba kina awa biŋbiŋ ti munnɛ, ka pulsi ba saura wa nuuni a kpa wa 

nyɛ biŋbiŋ ti ni a biksi di o ki parɛ papaha chen, 

20a gbaari salma hɛna, o yukyuk funɛ ya fire a fun su wa tulale ni. 

21Nuwal chamsɛ abalɛ, piisi mal awa piisi mal naa ya bun bɛgim di o kpa kɔɔri kɔɔra 

a nyɛ Koosa ni, 

22a gbaari bunbole bɛgim a kpa kɔɔri a sumi tum tagna gil pɛŋi, 

23awa nuchamsɛ abalɛ, pemala abanyuun, buunbolsa abanyuun awa pemala abanyuun 

a naa ya bun bɛgim kina ba kpa kɔɔri dɔŋ tiŋi kɔkɔɔra. Zuwa be Nɛtanɛl kina funɛ 

chen o kpa aa kɔɔri. 

24Wuzu butor ta tiin ni, Hɛlɔn be Ɛliab naa ya Zɛbulum nyuhu tiin ti funɛ kpa o papasa 

a wa. 

25Papasa a naa o fun kpa wa funɛ ya anzunfa parantere, o yukyuk funɛ ya kɔkwa awa 

fumtorwa awa anzunfa hɛna a funɛ liili kinkan, o yukyuk ya fumnɔpɛwa, ba maga ya 

fun kpa ba kina awa biŋbiŋ ti mun nɛɛ, ka pulsi ba sawura wa nuuni a kpa wa nyɛ 

biŋbiŋ ti ni a biksi di o ki parɛ papaha chen, 

26a gbaari salma hɛna, o yukyuk funɛ ya fire ka fun su wa tulale ni. 

27Nuwal pɔl, piisi mal awa piisi mal naa ya bun bɛgim di o kpa kɔɔri kɔɔra a nyɛ 

Koosa ni, 

28a gbaari bunbole o kpa kɔɔri a sumi tum tagna gil pɛŋi, 

29nuwal chamsɛ a balɛ. Piisi mala anyuun, bunbolsa o nyuun awa pemala a naa ya bun 

bɛgim di o kpa kɔɔri dɔŋtiŋi kɔkɔɔra. Hɛlɔn be Ɛliab kina funɛ chen o kpak aa kɔɔri. 

30Wuzu bunaasi ta tiin ni Sɛdu be Ɛlizu naa ya Rubɛn nyuhu tiin ti chen funɛ kpa o 

papaha a wa. 

31Papasa a naa o fun kpa wa funɛ ya anzunfa parante o yukyuk funɛ ya kɔkwa awa 

fumtorwa, awa anzunfa hɛna naa funɛ liili kinkan, o yukyuk funɛ ya fumnɔpɛwa, ba 

maga ya fun kpa ba kina aa wa biŋbiŋ ti mun nɛ, ka gɔɔri ba saura awa nuuni a kpa wa 

nyɛ biŋbiŋ ti ni a biksi di o ki parɛ papaha chen. 

32Salma hɛn digi yukyuk ka fun ya kin fi ka fun su wa tulale ni. 

33Nuwal pɔl, piisi ma awa piisi mal naa ya bun bɛgim di o kpa kɔɔri kɔɔra a nyɛ 

Koosa ni, 

34a gbaari bunbole bɛgim a kpa kɔɔri a sumi tum tagna gil pɛŋi. 

35Nuwal chamsɛ abalɛ, piisi mala abanyuun, bunbolsa abanyuun awa piisi mala 

abanyuun kaa ha ya bun bɛgim di o kpa kɔɔri dɔŋ tiŋi kɔkɔɔra. Sɛdu be Ɛlizu kina funɛ 

chen o kpa aa kɔɔri. 

36Wuzu bunyuun ta tiin ni Zurisadai be Sɛlumiɛl naa ya Simiɔn walɛ, nyuhu tiin ti 

chen funɛ kpa o papaha a wa. 

37Papasa a naa o fun kpa wa funɛ ya anzunfa parante o yukyuk funɛ ya kɔkwa awa 

fumtorwa, awa anzunfa hɛna naa funɛ liili kinkan, o yukyuk funɛ ya fumnɔpɛwa, ba 

maga yaa fun kpa ba kina aa wa biŋbiŋ ti mun nɛ, ka pulsi ba sawura awa nuuni a kpa 

wa nyɛ biŋbiŋ ti ni a biksi di o ki parɛ papaha chen, 

38a gbaari salma hɛna, o yukyuk funɛ ya fire ka fun su wa tulale ni. 

39Nuwal pɔl, piisi mal awa piisi mal naa ya bun bɛgim di o kpa kɔɔri kɔɔra a nyɛ 

Koosa ni, 

40a gbaari bunbol bɛgim a kpa kɔɔri a sumi tum tagni gil pɛŋi. 

41Nuwal chɛmsɛ a balɛ, piisi mala a banyuu, bunbolsa abanyuu awa piisi mala 

abanyuun ka a ha ya bun bɛgim, di o kpa kɔɔri dɔŋ tiŋi kɔkɔɔra. Zurisadai be Sɛlumiɛl 

kina funɛ chen o kpa aa kɔɔri. 

42Wuzu bu nɔr ta tiin ni Duwɛl be Ɛliasaf naa ya Gaf walɛ, Gad nyuhu tiin ti chen 

funɛ kpa o papaha a wa. 

43Papaha naa o fun kpa wa funɛ ya anzunfa parante, o yukyuk funɛ ya kɔkwa awa 

fumtorwa awa anzunfa hɛna naa funɛ liili kinkan, o yukyuk funɛ ya fumnɔpɛwa. Ba 

maga ya fun kpa ba kina aa wa biŋbiŋ ti munnɛ, ka gɔɔri saura awa nuuni a kpa wa 

nyɛ biŋbiŋ ti ni a biksi di o ki parɛ papaha chen, 

44a gbaari salma hɛna, o yukyuk funɛ ya firɛ ka fun su wa tulale ni. 

45Nuwal pɔl, piisi mal awa piisi mal naa ya bun bɛgim di o kpa kɔɔri kɔɔra a nyɛ 

Koosa ni, 

46a gbaari bunbol bɛgim a kpa kɔɔri a sumi tum tagna gil pɛŋi. 

47Nuwal chamsɛ abalɛ, piisi mala abanyuun, bunbolsa abanyuun awa piisi mala 

abanyuun ka a ha ya bun bɛgim, di o kpa kɔɔri dɔŋ tiŋi kɔkɔɔra. Duwɛl be Ɛliasaf kina 

funɛ chen o kpa aa kɔɔri. 

48Wuzu bunɔpɛ taa tiin ni Amihud be Ɛlisama naa yaa Ifrɛɛm walɛ, Ifrɛɛm nyuhu tiin 

ti chen funɛ kpa o papaha a wa. 

49Papaha naa o fun kpa wa funɛ ya anzunfa parante, o yukyuk funɛ ya kɔkwa awa 

fumtorwa awa anzunfa hɛna naa funɛ liili kinkan, o yukyuk funɛ ya fumnɔpɛwa. Ba 

maga ya fun kpa ba kina aa wa biŋbiŋ ti munnɛ, kaa pulsi sawura awa nuu ni a kpa wa 

nyɛ biŋbiŋ ti ni a biksi di o ki parɛ papaha chen, 

50a gbaari salma hɛna, o yukyuk funɛ ya guri fire kaa fun su wa tulale ni. 

51Nuwal pɔl, piisi mal awa piisi mal naa ya bun bɛgim di o kpa kɔɔri kɔɔra a nyɛ 

Koosa ni, 

52a gbaari bunbol bɛgim a kpa kɔɔri a sumi tum tagna gil pɛŋi. 

53Nuwal chamsɛ abalɛ, piisi mala abanyuun, bunbolsa abanyuun awa piisi mala 

abanyuun ka a ha ya bun bɛgim, di o kpa kɔɔri dɔŋtiŋi kɔkɔɔra. Amihud be Ɛlisama 

kina funɛ chen o kpa a kɔɔri. 

54Wuzu ŋmɛnaasi ti tiin ni Pedazu be Gamaliɛl naa funɛ ya Manasɛ walɛ, Manasɛ 

nyuhu tiin ti chen funɛ kpa o papaha a wa. 

55Papaha naa o fun kpa wa funɛ ya anzunfa parante, o yukyuk funɛ ya kɔkwa awa 

fumtorwa, awa anzunfa hɛna naa funɛ liili kinkan, o yukyuk funɛ ya fumnɔpɛwa. Ba 

maga ya fun kpa ba kina aa wa biŋbiŋ ti mun nɛ, ka pulsi sawura awa nuuni a kpa wa 

nyɛ biŋbiŋ ti ni a biksi di o ki parɛ papaha chen, 

56a gbaari salma hɛna, o yukyuk funɛ ya guri fire ka fun su wa tulale ni. 

57Nuwal pɔl, piisi mal awa piisi mal naa ya bun bɛgim di o kpa kɔɔri kɔɔra a nyɛ 

Koosa ni, 

58a gbaari bunbol bɛgim a kpa kɔɔri a sumi tum tagna gil pɛŋi. 

59Nuwal chamsɛ a balɛ, piisi mala abanyuun, bunbolsa abanyuun awa piisi mala 

abanyuun ka a ha ya bun bɛgim, di o kpa kɔɔri dɔŋtiŋi kɔkɔɔra. Pedazu be Gamaliɛl 

kina funɛ chen o kpa a kɔɔri. 

60Wuzu digto ti tiin ni Gidiɔn be Abidan naa funɛ ya Bɛnjaman walɛ, Bɛnjaman 

nyuhu tiin ti funɛ kpa o papaha a wa. 

61Papaha naa o fun kpa wa funɛ ya anzunfa parante, o yukyuk funɛ ya kɔkwa awa 

fumtorwa, awa anzunfa hɛna naa funɛ liili kinkan, o yukyuk funɛ ya fumnɔpɛwa. Ba 

maga ya fun kpa ba kina aa wa biŋbiŋ ti mun nɛ, ka pulsi sawura awa nuu ni a kpa wa 

nyɛ biŋbiŋ ti ni a biksi di o ki parɛ papaha chen, 

62a gbaari salma hɛna, o yukyuk funɛ ya namba fire ka fun su wa tulale ni. 

63Nuwal pɔl, piisi mal awa piisi mal naa ya bun bɛgim di o kpa kɔɔri kɔɔra a nyɛ 

Koosa ni, 

64a gbaari bunbol bɛgim a kpa kɔɔri a sumi tum tagna gil pɛŋi. 

65Nuwal chamsɛ a balɛ, piisi mala abanyuun, bunbolsa abanyuun awa piisi mala 

abanyuun ka a ha ya bun bɛgim, di o kpa kɔɔri dɔŋ tiŋi kɔkɔɔra. Gidiɔn be Abidan 

kina funɛ chen o kpa aa kɔɔri. 

66Wuzu fi ti tiin ni Amisadai be Ahiɛza naa funɛ ya Dan walɛ, Dan nyuhu tiin ti chen 

funɛ kpa o papaha a wa. 

67Papaha naa o fun kpa wa funɛ ya anzunfa parante, o yukyuk funɛ ya kɔkwa awa 

fumtorwa awa anzunfa hɛna naa funɛ liili kinkan, o yukyuk funɛ ya fumnɔpɛwa. Ba 

maga ya fun kpa ba kina aa wa biŋbiŋ ti mun nɛ, ka pulsi sawura awa nuu ni a kpa wa 

nyɛ biŋbiŋ ti ni a biksi di o ki parɛ papaha chen, 

68a gbaari salma hɛna, o yukyuk funɛ ya namba fire ka fun su wa tulale ni. 

69Nuwal pɔl, piisi mal awa piisi mal naa ya bun bɛgim di o kpa kɔɔri kɔɔra a nyɛ 

Koosa ni, 

70a gbaari bunbol bɛgim a kpa kɔɔri a sumi tum tagna gil pɛŋi, 

71awa nuchamsɛ abalɛ, pemala abanyuun, bunbolsa abanyuun awa pemala abanyuun a 

naa ya bun bɛgim, o kpa kɔɔri dɔŋ tiŋi kɔkɔɔra. Amɔmisadai be Ahiɛza kina funɛ chen 

o kpa a kɔɔri. 

72Wuzu fi di ki bɛgim tiin ti ni Ɔkran be Pagiɛl naa funɛ ya Naftali walɛ, Asa nyuhu 

tiin ti chen funɛ kpa o papaha a wa. 

73Papasa a naa o fun kpa wa funɛ ya anzunfa parante, o yukyuk funɛ ya kɔkwa awa 

fumtorwa, awa anzunfa hɛna naa funɛ liili kinkan, o yukyuk funɛ ya fumnɔpɛwa. Ba 

maga ya fun kpa ba kina aa wa biŋbiŋ ti mun nɛ, ka pulsi sawura awa nuu ni a kpa wa 

nyɛ biŋbiŋ ti ni a biksi di o ki parɛ papaha chen, 

74a gbaari salma hɛna, o yukyuk funɛ ya fire ka fun su wa tulale ni. 

75Nuwal pɔl, piisi mal awa piisi mal naa ya bun bɛgim di o kpa kɔɔri kɔɔra a nyɛ 

Koosa ni, 

76a gbaari bunbol bɛgim a kpa kɔɔri a sumi tum tagna gil pɛŋi. 

77Nuwal chamsɛ a balɛ, piisi mala abanyuun, bunbolsa abanyuun awa piisi mala 

abanyuun ka a ha ya bun bɛgim, di o kpa kɔɔri dɔŋ tiŋi kɔkɔɔra. Ɔkran be Pagiɛl kina 

funɛ chen o kpa aa kɔɔri. 

78Wuzu fidalɛ ti tiin ni Enan be Ahira naa funɛ ya Naftali walɛ, Naftali nyuhu tiin ti 

chen funɛ kpa o papaha a wa. 

79Papaha naa o fun kpa wa funɛ ya anzunfa parante, o yukyuk funɛ ya kɔkwa awa 

fumtorwa, awa anzunfa hɛna naa funɛ liili kinkan, o yukyuk funɛ ya fumnɔpɛwa. Ba 

maga ya fun kpa ba kina aa wa biŋbiŋ ti mun nɛ, ka pulsi sawura awa nuu ni a kpa wa 

nyɛ biŋbiŋ ti ni a biksi di o ki parɛ papaha chen, 

80a gbaari salma hɛna, o yukyuk funɛ ya namba fire ka fun su wa tulale ni. 

81Nuwal pɔl, piisi mal awa piisi mal naa ha ya bun bɛgim, di o kpa kɔɔri kɔɔra a nyɛ 

Koosa ni, 

82a gbaari bunbol bɛgim a kpa kɔɔri a sumi tum tagna gil pɛŋi. 

83Nuwal chamsɛ abalɛ, piisi mala abanyuun, bunbolsa abanyuun awa pemala a naa ya 

bun bɛgim di o kpa kɔɔri dɔŋ tiŋi kɔkɔɔra. Enan be Ahira kina funɛ chen o kpa aa 

kɔɔri. 

84Nyuhu tim fidalɛ ta funɛ kpa nan papasiwa a nyɛ biŋbiŋ ti ni. Anzunfa parantesi 

fidalɛ, anzunfa hɛnsi fidalɛwa awa salma hɛnsa fidalɛ. 

85Anzunfa parante buu yukyuk funɛ ya kɔkwa awa fum torwa. Anzunfa hɛn liilɛ ta 

buu yukyuk funɛ ya fumnɔpɛwa. Anzunfa hɛnsi ta funɛ lagmi dɔŋ ni a yukyuk funɛ ya 

tusuk wa kɔksa naasiwa ali ba biksi ti tuha ni. 

86Salma hɛnsa fidalɛ a naa funɛ su wa tulale ni chen ki bɛgim maga yukyuk funɛ ya 

guri fire ali ba biksi ti ni. Salma hɛnsi ta maga funɛ lagmi dɔŋ ni a ya bun kɔkwa awa 

fumlɛwa. 

87Nuwal pɔla a naa ba fun kpa kɔɔri kɔkɔɔra funɛ ya kina fidaalɛwa, piisisi fidaalɛ 

awa piisi pɔla a naa ha ya bun bɛgim awa ba ki parɛ a naa ba kpa wa pa Koosa ni. 

Bunbolsa fidaalɛ a naa ba fun kpa kɔɔri aa sumi tum tagni gil pɛŋi. 

88Sela a naa ba fun kpa kɔɔri dɔŋ tiŋi kɔkɔɔra maga funɛ ya nuwal pɔla fumlɛ da 

naasiwa, piisi mala fumnɔra. Bunbolsa fum nɔra awa piisi mal pɔla a naa funɛ ya bun 

bɛgim. Nan papasa wa ba fun kpa wa kɔɔri biŋbiŋ ti saha naa ba fun wa kpa biŋbiŋ ti 

du Koosa nisa ni. 

89Mosis funɛ wa zu Lɛu ti ni di o sɛm sɛma ya Kunyan Koosi ti wati, o funɛ nuu ka o 

sɛm sɛma ali kɔkɔɔsi adaka ti napik ti nyuhu ni. O gbaan ka fun sɛm a jɛrigi un. 

NAMBAS 8 

1Ya Kunyan Koosa ti fun ŋɔ Mosis ni, 

2"Ŋɔ Aarɔn ni di o wa suksi fitinsa anɔpɛ ta o kpa a zɔŋsi a bar zɔŋsɛ ta ni aa chaani 

suwachak ti awa doon maga.” 

3Aarɔn fun la nɔɔni a kpa fitinsi ta a zɔŋsi a ba zɔŋsɛ taa ni aa chaani suwachak ti. 

4Fitinsi ta ba funɛ kpa salmarɛ a kɔɔri a ki chiksɛ ta piili muni a la peti nyuhu daha ni. 

Koosa ka funɛ biksi Mosis chenani fitin ki zɔŋɛ ta du, Mosis funɛ nyini a di a du 

chene. 

5Ya Kunyan Koosa ti fun vɛɛn ŋɔ Mosis ni, 

6"Lisi Livai tim ta ali Israɛl tim nar ni a chaksi ba ba ta bu kpak doŋa. 

7I kaa chaksi ba, i misi ba wa nii naa du kasi tirɛ, ka nyɛ ba funi ba bara pusi maga ka 

vɛɛn chaksi ba kilaarɛ, chen ni ba zi du kasiu. 

8Ka kpa nuwal pɔl awa ba ki parɛ sau a pulsi a wa nuu ni, ka kpa nuwal pɔl digi a kpa 

kɔɔri a sumi tum tagna gil pɛŋi. 

9Lagmi Israɛl tim nar maga awa Livai tim ta, a nyɛ Livai tim ta chiŋi Koosa lɛu ti 

suwachak ni. 

10Ka Israɛl tima kpa ba nisa a sak Livai tim ta nyuuni ni. 

11Ka Aarɔn kpa Livai tim ta a du mu nisi ni a biksi di Israɛl tim papaha zenzen chen 

ba kpa aa nyɛ Koosa ni, chen ni ba zi tum mu tum tau. 

12Livai tim ta ka zi kpa ba nisa a sak nuwal pɔla abalɛ ta ni. Baa kpa nu bɛgimnɛ a 

kɔɔri a sum tum tagna gil pɛŋi kaa kpa kinkin ti a fu nyɛ Koosa wa papaha. Chen ya 

kɔɔri kasi ba zi koti kɔɔri nyɛ Livai tim taa ni. 

13"Ma kpa Livai tim ta nyɛ min o ya papaha birigi mu wati, ka kpa Aarɔn awa o bisa 

du ba ya ba nyuhu tima aa nyini ba. 

14Ma yisi Livai walɛ ta ali Israɛl tim taa ni, chen ni baa zi wa mu walɛu. 

15Saha naa Livai tim ta wa la chaksi ka ma kpa ba nyɛ Koosa ni, ba zi zim Lɛu ti tum 

ta magau. 

16Mu kpa ba a chiŋsi Israɛl tim nibabichɛl hɛɛta maga ba chiŋi nɛɛ, chen ni ba zi ya 

mu narau. 

17Min funɛ nyɛ Ijipt tim bi hɛɛta awa ba sel hɛɛta fun siti chen, mu waa zi bu nyɛ 

Israɛl tim waa bi hɛɛta awa ba sel hɛɛta wa siti, mu zi kpa ba birigi mu kinau. 

18Mu zi kpa Israɛl tim bi hɛɛta ta lisi tiu a lisi Livai tim ta. 

19Kaa kpa Livai tim ta a nyɛ Aarɔn awa o bisa ni a biksi di Israɛl tim papaha chen ba 

nyɛ Koosa ni di baa tum Koosa Lɛu ti ni aa kok ba a li wu tagna naa ba titi fa kaa zu 

lɛu ti bar naa du kasi a zu na chen.” 

20Mosis, Aarɔn awa Israɛl tim nar ta maga fun kpa Livai tim ta a du Koosa nisi ni a 

chi chenani o fun chiksi Mosis. 

21Livai tim ta funɛ chaksi ba ti tiu kaa chaksi ba kina, ka Aarɔn fun kpa ba a du Koosa 

nisa ni a biksi chenani ba ya papa birigi aa nyɛ Koosa ti ni. O gbaan funɛ vɛɛn kɔɔri 

chaksi kɔkɔɔr tiu a nyɛ ba. 

22Nar ta funɛ tum chenani maga ya Kunyan ti fun chiksi Mosis kpa la Livai tim ta lug 

ni chenu, chen ni Livai tim ta funɛ zim tuma a naa maga ba fun nyɛn Koosa Lɛu ti ni 

ka Aarɔn wa o bisa biksi ba chenu. 

23Ya Kunyan ti fun ŋɔ Mosis ni, 

24"Livai tim ta naa maga tel bun fumlɛ daanyuun o zi kpak tumau ali mu Lɛu ti ni. 

25Saha naa o bu wa tel bun fumnyuun o gil tuma. 

26A chen gantɛl ni, o zi koti aa suŋi o dɔŋtima Livai timau ali Lɛu ti tum ni, amaa o 

wa kpak wa o tum o nyuha tum ali dooni nanɛ ma zi koti a biksi Livai tim ta wa ba 

tum chiksɛsa." 

NAMBAS 9 

1Ya Kunyan Koosi ti funɛ sɛm sɛmau Mosis wati ali Sanai nyaabaan ti ni ali saha naa 

ba fun li Ijipt pulim ni bunsa alɛ tiin ti pɛn bɛgim chen. 

2O funɛ ŋɔu, "Israɛl tima ki di ba val la gali wuzu zen ti wa o saha biksi ti. 

3Ma di un ali o saha biksi ti ni a li chen pɛn ti wuzu fidaanaasi wuzu zaazɔɔn saha ya 

o piili ali o chiksɛsa biksi tuha ni,” 

4chen ni Mosis funɛ ŋɔ Israɛl tim ta niu di ba di ba val la gali wuzu zen ti. 

5Pɛn bɛgim ti wuzu fidaanaasi ti zaazɔɔn funɛ wa tel ba funɛ ya chennu ali Sanai 

nyaabaan ti ni. Nar ta funɛ ya chenani maga ya Kunyan Koosa ti fun chiksi Mosis di o 

nyɛ ba ya chenu. 

6Amaa nibaal bɔnɛ funɛ nyɛ bar ni a fun vɛ tum chenani deŋlee, domi ba funɛ gbaŋsi 

sitɛwa. Chen ti fun nyɛ ba wa Mosis awa Aarɔn wati, 

7a wa ŋɔ Mosis ni, "Ya gbaŋsi sitɛwa ya bara dɔŋ, ka yɛrɛ ya waa ka waligi a vɛ ka 

kpa Koosa ti papaha a nyɛ un a chi chenani ya dɔŋtima Israɛl tim ka nyɛ a li o biksi 

saha ti chen?” 

8Mosis fun nyɛ ba jɛrigi a ŋɔ, "Ma ha sɔɔni bara sari ka mu nu chenani ya Kunyan ti 

kaa chiksi min kpa la ma wati.” 

9Ya Kunyan Koosa ti fun wa ŋɔ Mosis ni, 

10"Ŋɔ Israɛl tim taa ni di ba naa wa gbaŋsi siwi aa doŋ ba bara koo ba bɔnɛ wa nyɛn 

bar boli ni aa wa kaa laa daŋni ba di val la gali diwe ta. 

11Ba di wuzu zen ti a li bun fali pɛnsa alɛ tiin ti wuzu fidaanaasi wuzu zaazɔɔn nɛ. Ba 

se piisi naa ba kpa kɔɔri kɔɔra ti doon chene kaa vɛɛn se boroboro na sin muna vɛ 

nyɛni ka vɛɛn nyɔ ludasa a naa nii haasɛɛ. 

12Diwe ta ki digi ka wara ka chɔɔsa pisi, ma ka wara chɛgi sel ti hok. Maa di val la 

gali wuzu zen ti ka ki tiŋ o chiksɛsi ta, 

13amaa nibaal naa du kasi ka vɛ gba la bar digi kaa vɛ di o waa zi di val la gali wuzu 

zen ti, o waa zi bu ya mu nar ta digi, domi o wa nyɛ min mu papaha ti ali mu saha 

biksi ti ni. See o namsi ali o tum tagni ta ni. 

14"Hali hɔɔr wa ma lagmi nyɛn ka laa daŋni o gbaan di val la gali ti, o zi koti a di un 

nu kaa tiŋ o chiksɛsa awa o wɛ maga du chenani chen chiksɛsi ta ya tɔha be awa hɔɔr 

maga chiksɛsiwa a lawa ba tiŋ.” 

15A wuzu naa ba fun baŋsi ya Kunyan Koosa Lɛu ti dobaal funɛ wa tɔ Lɛu ti. Dusum 

funɛ wa biri dobaal ti funɛ chi dinne. 

17Doonani dobaal ti ya fun wa si o bar tɛɛli li ni Israɛl tim ta ya si ba kɔchɔ nɛɛ a kaali 

doonani dobaal ti bu la tɔ. 

18Ya Kunyan Koosa yaa fun nyɛ nara ta kpiriki ba lɛwa ta. Koosa yaa fun vɛɛn nyɛ ba 

nyinbaan ba baŋsi lɛwa ta. Saha naa maga dobaal ti yaa fun tɛ ba bar kani ti ni ba 

gbaan yaa kani doon nee. 

19Dobaal ti ya fun vusi Lɛu ti cheŋ naa ni chenani ba yaa tiŋ ya Kunyan Koosa ti nɔ 

tirɛ ka vɛ tuti aa laali. 

20Saha bɔnɛ dobaal ti yaa fun chiŋi Lɛu ti cheŋ digi ni wuzuuna tamnɛ, chen ni ba ya 

fun kpalimi doon kɔchɔ ti nɛ aku ba tutiu a tiŋ Kunyan ti chiksi ti. 

21Saha bɔnɛ dobaal ti ya fun chiŋi zaazɔɔnnɛ chɔɔsa wa pisi o bu si dooni, dobaal ti ya 

fun wa si ba ya bu siu a val aa la. 

22Hali o yaa fun ya wuzu bu lɛwa, pɛnnɛ, bunnɛ koo o yaa fun vusi chenani ka dobaal 

ti tɔ Lɛu ti ba waa yaa val, amaa o wa lɛli dooni ba ya valu. 

23Ba ya fun la chɔ kɔchɔ kaa vɛɛn wa wurigi kɔchɔ ti chen funɛ ya ya Kunyan ti 

chiksɛsa a naa o fun chiksi Mosis chen daharɛ. 

NAMBAS 10 

1Ya Kunyan Koosa ti fun ŋɔ Mosis ni, 

2"Kɔɔri kaabulsa alɛ wa anzunfa ni ba hu ki yir nara ka vɛɛn hu aa wurigi kɔchɔ ni. 

3A maga wa lagmi hu, zɔɔnɔsi ta maga la lagmi i wati ali mu lɛu ti zɔɔnɔ ni, 

4amaa kaabul bɛgim wa hu, zɔɔnɔ nihɛɛta duŋduŋ la lagmi i wati. 

5Ba wa hu tamafini, zɔɔnɔsa ba naa la chɔ kɔchɔ ali nha bar yɛli ni chen laa pisi. 

6Chen bu wa hu bulɛ tiina, zɔɔnɔ ba naa nyɛn nha bar cheli ni chen la pisi. 

7Chen huuli ti vɛɛna wurigi kɔchɔ ti. 

8Aarɔn bisa banawara ya kɔkɔɔrsi taa chen dɔ di ba hu kaabulsi ta, nan chiksɛsi naa 

wa ba zi tiŋ hali kpa wa saha bɔnɛ. 

9"I nyɛn laal ni ali i sambiri tɛɛnɛ ni aa chem di i fosi i titi a li i dɔma ba naa wa di ba 

wa chem hin, hu kaabulsi ta a biksi laal ti sɛhɛra. Min naa ya Kunyan Koosa ti, zi suŋi 

hinnu kaa fosi hin ali i dɔm ta ni, 

10a gbaari ma tusɔɔn wuzu zi chi, wuzu zen diili awa Koosa nyinbaan wuzu zen 

sahasa ya kaabulsi ta huuli. Ma wa kɔɔri ma papaha kɔkɔɔra awa dɔŋ tiŋi kɔkɔɔra ma 

vɛɛna huu, chen ni mu zi suŋi mau. Min ya ma Kunyan Koosa ti.” 

11Nar ta funɛ li Ijipt ni, bunsa alɛ tiin ti ni pɛnsa alɛ ni, dobaal na funɛ sak Koosa Lɛu 

ti chemchem ti funɛ lɛliu. 

12Israɛl tim ta fun piili ba val ali Sanai nyaabaan ti ni. Dobaal ti funɛ bu la sak Paran 

kɔha nɛɛ. 

13Ba fun piili a val a tiŋ dɔŋa a chi chenani ya Kunyan ti biksi Mosis o wa sɛm ba 

chen. 

14Ba val maga funɛ tiŋ dɔŋwa. Banawara funɛ nyɛn Juda walɛ ta lug ni chen funɛ te 

suwachak ali puk puka. Aminadab be Nasɔn ka funɛ ya ba nihɛɛ. 

15Zuwa be Nɛtanɛl funɛ ya Isaka zɔɔnɔ ti nyuha tiina. 

16Hɛlɔn be Ɛliab funɛ ya Zɛbulum zɔɔnɔ ti nyuha tiina. 

17Ba lɛli Lɛu ti gar yug ti dau, Gɛsɔn awa Mɛrari zɔɔnɔsi ta kaa la chuŋi a zi piili vali. 

18Rubɛn walɛ funɛ ya ba naa val a sak, ba nyuha tiin funɛ ya Sɛdu be Elizu. 

19Zurisadai be Sɛlumiɛl funɛ ya Simiɔn zɔɔnɔ ti nyuha tiina. 

20Ka Duwɛl be Ɛliasaf ka fun ya Gad zɔɔnɔ ti nyuha tiina. 

21Saha tirɛ Livai walɛ banawara li Kohaf zɔɔnɔ chen ka zi yaa piili vali kaa chuŋi kina 

anawara ya Koosi kina chen. Saha naa ba yaa laa tel Lɛu kinkin ti di ba baŋsi Lɛu tiu. 

22Ifrɛɛm walɛ funɛ ya ba naa val a sak, ba nyuha tiina funɛ ya Amihud be Ɛlisama. 

23Pɛdasu be Gamaliɛl funɛ ya Manasɛ zɔɔnɔ ti nyuha tiina, 

24ka Gidiɔn be Abidan ka fun ya nyuha tiina ali Bɛnjaman zɔɔnɔ ti ni. 

25Ba naa tiŋ gantɛl ka vɛɛn ya lagmisi ta maga ni barɛ ka Dan walɛ te ba suwachak 

chen ya ba naa val aa sak ali puk puka ni ka Amisadai be Ahiɛza ya ba nyuu tiina. 

26Ɔkran be Pagiɛl funɛ ya Asa zɔɔnɔ ti nyuha tiina, 

27ka Enan be Ahira ka fun ya Naftali zɔɔnɔ ti nyuha tiina. 

28Chene ba dɔŋ tiŋi fun du sahasa a naa Israɛl tim ya fun wa pisi ba kɔchɔ ni a li 

nyinbaan. 

29Mosis fun ŋɔ o dajiika naa funɛ ya Hobab ka o nyana ya Midian tim baal baa yir 

Jɛtro chen, "Ya saksi di ya la doonani ya Kunyan ti fun ŋɔ di o kaa kpa nyɛ ya chene. 

O vɔu di o nyɛ Israɛl tima wa gbaari, adaha tiŋ ya kuwa, chen ni ya wa hin zi bɔni ya 

kinau a nyɛ dɔŋ ni.” 

30Hobab fun bur ŋɔ, "Aayi, mu bur a la mu walɛ tɛɛnɛrɛ.” 

31Mosis fun ŋɔ, "Muu sumi hinnu ta kpa ya wu tagin. Hin zim doonani ya zi chɔ 

kɔchɔ ali kɔha ni, ka i vɛɛn ya ya ni ili. 

32I tiŋ ya wa, ya wa hin zi purigi Koosa alibarka na o kpa nyɛ ya chenu.” 

33Nar ta funɛ wa li Sanai naa ya kunkul kasi ti a fun val wuzu butora. Koosa chiksɛsa 

adaka ti funɛ te ba suwachak di o dɛu kɔchɔ ba chɔli a nyɛ ba chɔ. 

34Ba yaa fun wa si ba nyɛnɛ maga ni, Koosi dobaal ti yaa fun tɛ ba nyuuni ni wuzu 

maga. 

35Saha naa maga chiksɛsa adaka ti wa bum vali Mosis ya ŋɔu, "Ki si mu Kunyan 

Koosa a duŋni i dɔma kaa ɔsi ba naa ha hin chen.” 

36Saha naa maga o ya wa chiŋi o ya bu ŋɔu, "Bur kuwa Israɛl tim bisa tusugsa ta 

wati." 

NAMBAS 11 

1Nar ta funɛ piliu aa fɔuli a du Koosa ni chenani ba wumukse du. Koosa funɛ nu ba 

fɔuli ti o paan funɛ siiu o tum din o fun wa di nar ta awa ba lɛwa cheŋ digi. 

2Nar ta fun wi di Mosis suŋi ba. O fun sumi ya Kunyan ti, din ti fun chel a dusi. 

3Chendaha ba fun du doon ti sɔn Tabɛra, domi doonee ya Kunyan Koosa din ti funɛ di 

ba. 

4Zɔɔnɔ bɔnɛ funɛ gbaari Israɛl tim ni ba la, ba nɔna funɛ bul kinkannɛ hali Israɛl tim 

ta fun gbaari ba ni a fɔuli a ŋɔ, "Hali ya fa na namɛ. 

5Ijipt pulim ni ya funɛ na namsiwa a se yɔri awa bugil nɔn damata, 

6amaa lalaknɔ ya kpok peteu kindɔŋ wa buto yaa zi di a gbaari Koosa dam diwe ta ni 

wuzuuni maga.” 

7Diwe ti fun ya ki nɔni wewere ka o sɛɛri fun ya sumin, 

8a funɛ chel dusum nɛ awa mɛn ni ali ba lɛu ta bar nyɛni ti ni. Chɔɔsa ya fun pisi nara 

ta ya buriu a pini a awa tuk a tur ni a burigi sau, ba zɔŋ a a ya a burigi ki sele a chi 

zaŋbɛɛra. Ba ya fun lɛmsiu o yaa chi nurɛ ba kpa lagmi boroboro ni a kɔɔri. 

10Mosis funɛ nu nara ta funɛ zulimi chenani ka chiŋi ba lɛwa zɔɔnɔsi ni. O funɛ ya 

wumuksirɛ o wati, domi ya Kunyan Koosa paan funɛ siiu a du ba ni. 

11O fun ŋɔ ya Kunyan Koosa ni, "Yɛrɛ i kpa min a du namsi tagin ni chen? Yɛrɛ i vɛ 

kpak tusɔɔna wa mi ni? Yɛrɛ i kpa nara na maga wɛ maga a du mu nisa ni? 

12Mu laata fun naami ba koo a lul ba, ka yɛrɛ i nyɛ mu burigi ba ni dɛɛsɛ a chuŋi ba 

mu hanpɛɛma ni a chi bichɛsa chen aa la tɛɛnɛ na i fun vɔu di i nyɛ ba nawaalsa ni 

chen? 

13Leenee mu kaa pu namɛ o mag nar nama maga? Ba muksi minnu aa ŋɔ, 'Nyɛ ya 

namɛ ya se.’ 

14Mu waa ki dɔ nar nama maga wɛ wa mu kpok ni. Chen ti zen gali min niu. 

15O ya di nan namsirɛ i ka nyɛ mu namsi, i ɔm min siki kaa kpu min lalaknɔ, chen ni 

mu waa zi bu nyɛn namsi ni wuzu digi maga.” 

16Ya Kunyan Koosi ti fun ŋɔ Mosis ni, "Kpa Israɛl tim ta nar fumnɔpɛ ba naa i sii su 

di ba wa ya ba nihɛɛta, a kpa ba kuwa mu wati ali mu Lɛu ti ni, ka ŋɔ ba di ba chiŋi i 

chakpal ni. 

17Mu zi tu wau awa sɛm sɛma awa hin, kaa lisi siim naa mu nyɛ hin chen bar digi a 

nyɛ ba, chen ni baa zi suŋi hinnu ma dɔ nara ta wɛ maga, ka o ta bu ya i duŋduŋ tum. 

18Ŋɔ nara ta ni, di ba chaksi ba titi aa pɔ chɛ, ka ma chɛ zi se namɛu. Koosa funɛ nu 

ma funɛ zulimi kaa la sɛm di ma daŋni namɛrɛ ma se, ka ŋɔ di ma Israɛl nyɛn funɛ bɔu 

chen, adaha lalaknɔ ya Kunyan ti zi nyɛ ma namɛu, ma se un. 

19Ma wa kpak wa ma se un wuzu bɛgim ako wuzu bu alɛ, koo wuzu bunyuun koo 

wuzu fi koo wuzu fumlɛ, 

20se pɛna a wa li ma diŋsa ni, se a wa nyɛ ma wichɔta. Nan zi yau aku ma vɛ ya 

Kunyan Koosa naa nyɛn ma wati chen nɔɔ kaa fɔuli a ŋɔ di o fa waa lawa ma fa li Ijipt 

pulim ni.” 

21Mosis fun ŋɔ ya Kunyan Koosa ti ni, "Mu nyini nara tusugsa kɔksa nɔrwa, ka i ŋɔ di 

i kaa nyɛ ba nɛm damatirɛ pɛn birigi. 

22Amɛ nu damata awa pisi damata zi koti a mag bau? Koo nyinsa a naa nyɛn teku nii 

zi koti a mag bau?” 

23Ya Kunyan Koosi ti fun jɛrigi a ŋɔ, "Mu kpok kpak bɔrɛɛ? A waa zi vusi ma zi na di 

chenani mu sɛm chen ya wutiu koo a wa ya wuti.” 

24Mosis fun li a kaali a la ŋɔ nar ta ni chenani Koosa sɛm. O fun lagmi nyuhu tima 

fumnɔpɛ a nyɛ ba chiŋi a go Koosa Lɛu ti. 

25Doonee Koosa fun tu wa a chi dobaal a wa ŋɔ un, o fun lisi siimsi ta bɔnɛ ali Mosis 

ni a nyɛ nyuhu tim fumnɔpɛ taa ni. Saha naa siim ti fun wa ba ni, ba fun piili aa 

chɛɛmi a chi witiinsa, amaa ba waa fun chɛɛmi vusi. 

26Nar fumnɔpɛ ta nar balɛ, Ɛldad awa Midad ba waa fun la Koosa Lɛu ti mun, amaa 

siim ti fun pu ba gbaanko, ba gbaan fun piili aa chɛɛmi a chi Koosa witiinsiwa. 

27Doonee bunɔɔn digi fun chɔ a kaali di o la ŋɔ Mosis ni chenani Ɛldad awa Midad ya. 

28Doonee Jɔsuwa naa ya Nan be naa fun ya Mosis ni suŋi saha naa o fun ya bunɔɔn 

chen, a fun ŋɔ Mosis ni, "Mu Kunyana, nyɛ ba chiŋi.” 

29Mosis fun bur sɛm nyɛ un a ŋɔ, "I kpak daŋni wa min niu? O lawa ya Kunyan Koosa 

kpa o siim weri tiu a nyɛ o nar taa ni a nyɛ baa tɛsi a chi witiinsa.” 

30Ka Mosis wa nihɛɛta nyuhu tim fumnɔpɛ ta fun bur kaali ba bar nyɛni. 

31Ya Kunyan Koosa ti fun tum peha o kpa teku zime bisa a pisi su ba doon ti maga a 

za aa lɛɛri tɛɛnɛ ni. Ba funɛ nyini di ba bar nyɛni ti luksa maga ya a warɛ. 

32Chendaha a wuzu ti hali awa dusum awa chɔɔsa na funɛ pisi sak. Nar ta tum funɛ ya 

zime bisa ta kpaksirɛ, nandigi ka waa fun to a tiksi aa dau, ba maga funɛ pisi a go ba 

bar nyɛni ti magwa di a hul. 

33Saha naa nar ta fun wa dum namɛ ti a du ba nɔɔni ni, Koosa paan funɛ siiu a du ba 

ni, o fun nyɛ momou tagin fun wa mou ba. 

34Ba bar nyɛni ti sɔn funɛ ya Kibrɔf-Hatava. O mun biksi di, "Kɔrisi tim hukilisa," 

domi doonee ba fun sogli ba naa funɛ kpak namɛ kɔrisisa chen. 

35Nar ta funɛ si dooniu a kaali Hazɛrɔf, doon funɛ bu la ya ba ba nyɛn fali. 

NAMBAS 12 

1Mosis funɛ la kpa Kus tim haannɛ, chendaha Miriam awa Aarɔn fun aa galimi un 

chen ti daha. 

2Ba fun ŋɔ, "Ya Kunyan ti sɛm aa nyɛ Mosis duŋ nɛɛ? O wara sɛm ya waa wati?" Ya 

Kunyan ti funɛ nu chenani ba sɛm chenu. 

3Mosis funɛ ya nibin jɛrigirɛ, nibine naa maga nyɛn tɛɛnɛ nɔ ni nibin jɛrigi vɛ nyɛni a 

kaali un. 

4Ya Kunyan Koosa ti fun wa ŋɔ Mosis, Aarɔn awa Miriam, "Mu daŋni ma nara bator 

ta wa mu Lɛu tirɛ." Ba fun la. 

5Doonee ya Kunyan ti fun tu wa a chi dobaal naa funɛ chi zantɔgil chen, o funɛ tu wa 

chiŋi Lɛu ti zɔɔnɔ nɛɛ kaa yir Aarɔn awa Miriam. Ba nara balɛ ta fun a tur la 

suwachak. 

6Doonee o fun ŋɔ, "Lalaknɔ maa nu chenani mu kaa sɛm. Koosi witiinsa nyɛn ma tuha 

ni, mu kpa mu titi aa biksi ba a li maksi nɛɛ kaa sɛm aa nyɛ ba ali ba deesisa ni. 

7Mu sɛma a naa mu fun sɛm mu yom Mosis wati chen kuru. Mu kpa un du di o ya 

Israɛl tim nar ta nyuhu tiinnɛ. 

8Mu sɛmu aa nyɛ un ka mu wa un see chak dɔŋa kasi kaa vɛ sɛm sogle. O piin na mu 

dun du chenaniu. Ka yɛrɛ hansura fa vɛ nyɛn ma bambe ni ka maa galimi Mosis naa 

ya mu yom chen?” 

9Koosa ti funɛ na paannɛ a du ba ni, a chen daha o funɛ si dooni. 

10Ka dobaal ti gbaan fun wa si Lɛu ti ni, saha ti di wichɔɔr digi funɛ ya Miriam bara 

maga a chi chenani bur ya yɛli a pulimi chen. Saha naa Aarɔn fun nyini un a zim di 

wichɔɔra nɔn o bar ta maga chen. 

11O funɛ ŋɔ Mosis niu, "Ya Kunyan Koosa, ta nyɛ ya namsi nan namsi ŋɔ aku ya 

womsa tum tagni daha. 

12Ta nyɛ o wa chi bichɛl naa ba lul ki siwi ka o luk bɛla bar digi chɔk.” 

13Mosis fun wi a ŋɔ ya Kunyan Koosi ti di, "Tiibi un.” 

14Doonee ya Kunyan Koosa fun ŋɔ, "O nyana fa tɔsɛ nantɔsa a du o see ni o fa waa zi 

kpak hiisa wuzu bu nɔpɛ? Adaha ma lisi un ali ma bar nyɛnɛ ti ni o li nyɛn wuzu bu 

nɔpɛ ka ma zi la un o bur wa nyɛn.” 

15Miriam funɛ li ba wati wuzu bunɔpɛ wa kaa fun bur wa, chen fun nyɛ nar ta vɛ tuti 

hali o fun wa bur wa. 

16Ba zi fun si Haserɔf ni a chɛrigi ba kani fali ba funɛ yir dooni wa Paran nyaabaan. 

NAMBAS 13 

1Ya Kunyan Koosa fun ŋɔ Mosis ni, 

2"Yisi nibin bɛgim bɛgima ali Israɛl zɔɔnɔ fidaalɛ taa ni ba ya ba nyuu tima a nyɛ ba 

la baari Kenan pulim tɛɛnɛ naa mu kaa kpa nyɛ Israɛl tim taa ni chen.” 

3Mosis fun nu Koosi nɔɔ ti a yisi. 

4Banawara ba fun yisi ba ya zɔɔnɔsi taa nyuun tima funɛ ya: Rubɛn zɔɔnɔ nar funɛ ya 

Zaku be Samuwa, 

5Simiɔn zɔɔnɔ nar ka fun ya Hɔri be Safat, 

6Juda zɔɔnɔ nar ka fun ya Jefune be Kaleb, 

7Isaka zɔɔnɔ nar funɛ ya Josɛf be Igal, 

8Ifrɛɛm zɔɔnɔ nar ka funɛ ya Nan be Hosea, 

9Bɛnjaman zɔɔnɔ nar ka funɛ ya Rafu be Palti, 

10Zɛbulum zɔɔnɔ ti nar ka funɛ ya Sɔdi be naa ba funɛ yir Gad, 

11Manasɛ zɔɔnɔ nar ka funɛ ya Susi be Gadi, 

12Dan zɔɔnɔ ti nar ka funɛ ya Gamali be Amiɛl, 

13Asa zɔɔnɔ ti nar ka funɛ ya Mikɛl be Sɛtu, 

14Naftali zɔɔnɔ ti nar ka funɛ ya Vɔfsi be Nabi, 

15Gad zɔɔnɔ ti nar ka fun ya Maki be Gɛwɛl. 

16Ba waa funɛ ya ni nyine Mosis fun lisi di ba la baari doon tɛɛnɛ ti. O funɛ chɛrigi 

Nan be Hosea sɔn a du un Jɔsuwa. 

17Mosis funɛ kpa ba li, o funɛ sɛm bau, "Liba nɔɔ ni nha ba yɛli nindil nɔ. Kila nha ba 

yɛli ningal Kenan pulim ni hali kunkulsa pulim ti ni. 

18Ma baari doon tɛɛnɛ ti a nee baŋ tɛɛnɛ ya un. Nar ba ŋmɛna nyɛn dooni awa chenani 

ba kpok du. 

19Ma baari a nee tɛɛnɛ ti weru kaa o tagnɛu, ma nyini nee nara ta nyɛn tɔha naa ba vɛ 

kogi nɛɛ kaa pulim naa ba illɛ? 

20Ma nyini nee tɛɛnɛ ti kpak ki parɛu kaa vɛɛn nee tɛɛnɛ ti kpak bugilau. Ma vɛɛn lisi 

a kpa dooni bugil nɔna a kpak wa." Chen saha funɛ ya bugila nɔna van aa piili sɛri. 

21Nar ta funɛ val nha ba yɛli ningal lukrɛ a baari tɛɛnɛ ti hali a la li, Zin kɔha nha ba 

yɛli nindil lug ti ni a kpa cheen kaali Rehɔv, Hamaf wati a zu kaali nindil lug ti ni. 

22Ba funɛ te chem tɛɛnɛ ti nha ba yɛli nindillɛ a kaali hali a la li Hɛbrɔn doonani 

Ahiman, Sɛsai awa Talmai walɛ ta nyɛn kaa vɛɛn ya nibinsa banawara ba funɛ yir 

Anakim chen niisisa fun nyɛn chen Hɛbrɔn funɛ sa a bunsa nɔra tiinnɛ sari ka Zoan 

fun wa Ijipt pulim. 

23Ba funɛ la tel Ɛskɔl nɛŋbɔ ti, ba funɛ na bugil nɔni digirɛ a teŋ o hule. Ba nar ba alɛ 

funɛ chiŋi bugil nɔn ta awa da mɔr ni, bugil nɔn kurgɛ bulɛwa ba fun dɛu gbaari a 

chuŋi. 

24Ba funɛ wa du doon ti sɔn di Ɛskɔl nɛŋbɔ, aku Israɛl tim ta funɛ teŋsi bugil nɔn ta 

doon chen daha. 

25Ni baarɛ ta funɛ baari tɛɛnɛ ti wuzu fumnaasi wa ka fun bur wa. 

26Kaa bur waa Mosis awa Aarɔn awa Israɛl tim ta maga wati ali ba bar nyɛni naa ba 

funɛ yir Kadɛs ka o nyɛn Paran kɔha ti ni chen. Ba funɛ chaasi biksi chenani ba na, 

kaa biksi ba bugil nɔna a naa ba kpa wa. 

27Ba funɛ ŋɔ Mosis ni nanɛ, "Ya nyini tɛɛnɛ tiu a na di o doon kpak tɛɛnɛ kaa kpa ki 

parɛu. Hali o bugil nɔn bɔnɛ nɛɛnɛ, 

28amaa nibinsi banawara nyɛn doon yaa nibin kpokwa ka ba sa dam kpoka a kok ba tɔ 

zene taa maga. Kinkina bu gbaari a tagni ya di ya na banawara nibin zene kaa kpok 

chen niisisi tau dooni. 

29Amelek walɛ ta nyɛn nha ba yɛli nindil luk tɛɛnɛ ti nɛ. Hita walɛ, Jebus walɛ awa 

Amɔr walɛ ta ka nyɛn kuŋkulsa pulim ti ni, ka Kenan tim zɔɔnɔ ti ka nyɛn 

Mɛditareniɛn teku ti nɔ awa Jɔɔdan mɔɔga ti.” 

30Kaleb funɛ tɛsi nara ta funɛ fɔuli aa du Mosis ni chenu ba fun moori. Nanɛ o fun ŋɔ 

ba, "O werwa ya la chem ba lalaknɔu kaa fuksi ba tɛɛnɛ ti, domi ya ya nibin kpokwa 

kaa laa zi chem nyaŋi ba.” 

31Amaa nara ba naa funɛ tiŋ Kaleb a la chen fun ŋɔu, "Aayi, ya wa kpak kpok naa la 

zi chem ba. Nara ba na nyɛn dooni chen kpok kaali ya.” 

32Chendaha ba funɛ nyɛ nusun laaboorre ali Israɛl tim ta tuha ni wa, chenani ba baari 

tɛɛnɛ ti. Ba funɛ ŋɔ di, "Tɛɛnɛ ti wa kpak tɛɛnɛ ba na nyɛn dooni par a na diwe a di aa 

puŋ. Naa maga ya fun na doon funɛ ya nibin ziŋziŋɛwa. 

33Hali ya funɛ na nibin zenzene banawara ya Anak niisisa chenu ali dooni. Ya waa 

funɛ nyini ya titiu ya chi kunkɔɔlɛ ali ba suwachak ni, domi ba funɛ zen zenu." 

NAMBAS 14 

1Chen wuzu ti dusum ti maga nara ta funɛ kuraa wi taa zaŋnɛ wa tuchɔk ni. 

2Ba funɛ zulimi Mosis awa Aarɔn a ŋɔ, "Ya fa funɛ siu Ijipt pulim ni o fa bɔ wa ya 

kaa siu nyaabaan nɔ ni nanu. 

3Yɛrɛ ya kunyan ti kpa ya aa la doon tɛɛnɛ ti ni? Ba zi kpu yau ali laal ni, ka ya 

haanasa awa ya bisa ka nyɛn muksi ni. Ya bur la Ijipt o waa zi bɔ a nyɛ ya?” 

4Chendaha ba funɛ sɛm dɔŋ niu, "Ma nyɛ ya lisi nyuhu tiina a bur kila Ijipt.” 

5Mosis awa Aarɔn fun gbiri tɛɛnɛ ali nar ta maga suwachak ni. 

6Kaleb banawara ya ni baarɛ ta nara balɛ ta chen liisi ba kilaarɛ wa tuchɔk ni, 

7kaa ŋɔ nara taa ni, "Tɛɛnɛ naa ya la baari chen ya ki parɛ tɛɛnɛrɛ. 

8Ya Kunyan Koosa ti kpak tusɔɔnau wa ya ni, o kaa kpa ya la dooniu a la nyɛ ya tɛɛnɛ 

naa laa bi ki parɛ. 

9Ma ta wa vɛ o nɔɔ kaa ta nyɛ hansura kpak ma aku nibinsa ba naa nyɛn doon chen 

daha. Ya zi nyaŋi bau ka o vɛ bɔmi. Ya Kunyan tii nyɛn ya wati a nyaŋi ba koosisa a 

naa la kok ba chen. Adaha ma ta nyɛ hansura kpak ma.” 

10Doon biri ti nara ta maga funɛ vɔwu di ba yagsi ba awa bunkola a kpu. A chen saha 

ti nara ta funɛ nau ka ya Kunyan Koosa ti chaani ti fun chaani o Lɛu ti nyuha ni hali a 

wa tu tɛɛnɛ. 

11O fun ŋɔ Mosis ni, "Navaal bu ŋmɛnwa nar nama vɛ min nan bu ŋmɛnwa ba vɛ di ba 

waa zi ya min yɛda nan. Hali mu tum alaazibu tuma ali ba wati chen maga? 

12Mu zi nyɛ ba zɔɔnɔ wichɔti ti wa kpak bau a kpu ba, amaa mu zi nyɛ ma wa ya 

zɔɔnɔ damata nyamau a kpak kpok a kaali nan.” 

13Amaa Mosis funɛ ŋɔ ya Kunyan ti niu, "Hin funɛ kpa nar nama ali Ijipt pulim ni 

awa i yiko ni. Ijipt tim bu wa nu chenani i ya i nara ta. 

14Ba zi kpa chen tiu a sɛm nara ba naa nyɛn ya tɛɛnɛ nɔ ni, nara naa piin nu di i wa 

Koosa naa ya ya Kunyan chen piin nyɛn ya wati, di i ya naa ya na gbanpulim nɛ awa i 

dobaal na ya tɛ ya nyuha ni chen, aa te a val wa ya ni a chi dobaal na ya zantɔgila nha, 

dusum o ya vɛɛn ya din ne a te ya suwachak. 

15Lalaknɔ i kpu i nara ta maga, nibinsa ba naa nu i laaboor ti zi ŋɔu, 

16di i kpu i narwa a li nyaabaan ni kaa vɛ nyaŋi a kpa ba tel tɛɛnɛ naa i fun vɔu ba 

vɔwa di i nyɛ ba chen. 

17"Chendaha, mu Kunyana, mu sumi hinnu di i biksi ya i kpok kaa ya chenani i fun 

vɔu ti saha digi chen, 

18'Mu wa naa ya ma kunyana, mu paan wara si lalaka, ka mu biksi daŋni awa yɛda, ka 

kpak tum tagna gil pɛŋi awa nɔ vɛɛli gil pɛŋi. Mu ka waa zi vɛɛn gil bichɛsa diŋlɛrigi 

awa ma niisisa wa ba niisisa awa ba walɛ tum tagna.’ 

19Adaha lalaknɔ, mu Kunyana, chenani i zen ka i daŋni vɛ kpak peti chen gil ya tum 

tagna a nyɛ ya, mu sumiu, nara nama tum tagna, chenani i fun pun gil pɛŋ ba saha naa 

ba li Ijipt pulim ni chen.” 

20Ya Kunyan ti fun jɛrigi a ŋɔ, "Mu zi gil a pɛŋ bau a chi chenani ma pɛɛsi chen, 

21amaa mu vɔu di chenani mu nyɛn nan ma zi su tɛɛnɛ nɔu, 

22nar nama nandigi wato kaa la zi nyɛn hali awa la nyɛn doon tɛɛnɛ ti ni. Ba na mu 

chaani tiu, a na chenani mu tum alaazibu tuma a naa mu fun tum a nyɛ ma ali Ijipt ni 

awa nyaabaan ti ni, amaa ba magsɛ mu kanyitau bu damata ka ha vɛɛ nu mu nɔɔ. 

23Ba waa zi zu tɛɛnɛ naa mu vɔu di mu kpa nyɛ ba nawaalsa ni chen. Naa maga vɛ 

min waa zi zu tɛɛnɛ ti, 

24amaa mu yom Kaleb wɛ kur ba ni kpa la mu wati ka vɛɛn kpak yɛda wa min ni, 

adaha mu zi kpa un la tɛɛnɛ naa o fun baari chenu, chen ni o niisisa zi dɔ tɛɛnɛ tiu. 

25Ali pomisa a naa ni Amelek tima awa Kenan tima nyɛn, chendaha chɛ bur kuwa a 

waa la nyaabaan ti ni ali teku sɛɛm ti nyinbaan ti ni.” 

26Ya Kunyan Koosa fun sɛm Mosis awa Aarɔn ni, 

27"Bu ŋmɛnwa ba naa gbarigi ba yɛdasi nau ka baa zulimi min nan? Mu nu ba zulimi 

ti mag o bɔu. 

28Lalaknɔ ma bur sɛm nɔ a nyɛ ba. Mu hɛɛsɛu di chenani mu nyɛn nan, mu zi ya 

chenani maga ma daŋniu a nyɛ ma. Min naa ya ma kunyan ti sɛm chen. 

29Ma zi sitiu ma bara chɔ nyaabaan nɔ ni, aku maa la zulimi min chen daha, ma ba 

naa maga galɛ bun fumlɛ chen, ma ki digi wa ka la doon tɛɛnɛ ti ni. 

30Mu funɛ vɔu di mu nyɛ ma nyɛn dooni, amaa ma ni bɛgim wa bura nyɛn doon, see 

Kaleb awa Jɔsuwa duŋduŋ. 

31Ma funɛ ŋɔ di ma bisa zi wa nyɛn yosa niu, amaa mu kaa kpa ba wa du tɛɛnɛ na ma 

fun vɛ chene, doon ti ya ba tɔha. 

32Ma kaa siti bar nɔ wa ali nyaabaan nɔ ni. 

33Ma bisi ta ka nyɛn nyaabaan ti niu a val ki kaali bun fumnaasi aa namsi aku ma vɛ 

kpak yɛda daha, hali ma naa ka a nyɛn gbaan wa tiŋ gantɛl a siu. 

34Ma zi na namsiu aku ma tum tagna daha bun fumnaasi, bun maga nyuhu ni wuzu 

fumnaasi a naa ma fun kpa a dɛu tɛɛnɛ ti chen. Ma zi zim chenani o mun biksi di mu 

nyɛn ma gantɛl niu. 

35Mu hɛɛsɛu di mu zi ya ma ba naa vɛ kpak yɛdasa a lagmi kani a la nɔ bɛgim aa vɛ 

min nanu. Ma maga kaa siti ali bar nɔ nyaabaan nɔ nɛɛ. I Kunyan Koosa ti sɛm chen.” 

36Nara ba naa Mosis fun tum di baa la a la baari tɛɛnɛ ti chen funɛ kpa laaboor naa 

funɛ vɛ ya wuti a wa nyɛ nar ta ni, chen funɛ nyɛ ba gbaan nɛ funɛ zulim Koosa ti. A 

chen ti daha ya Kunyan Koosa ti funɛ nyɛ wichɔtirɛ fun wa mou ba ba fun siti. 

38Ali ba ni bari ta nara fidaalɛ ta tuha ni Kaleb awa Jɔsuwa funɛ fosi. 

39Mosis funɛ sɛm Israɛl tim ta chenani ya Kunyan ti sɛm, ba funɛ wiu kaa laa kaasi 

kinkan. 

40Wuzu naa funɛ sak chen chɔɔsa funɛ waa pisi ba funɛ siiu chɔɔsa ti ni a kpa ba see a 

chem kunkulsi pulim ti aa la ka ŋɔ, "Ya galimu, ya zi la doonani ya Kunyan ti fun vɔu 

di o kpa ya la chenu.” 

41Amaa Mosis funɛ ŋɔ bau, "Ka yɛrɛ ma fa vɛ ya Kunyan Koosi ti nɔ lalaknɔ chen? 

Ma waa zi bu nyaŋi. 

42Ma ta laali, ya Kunyan Koosa ti wato ma wati, adaha ma la dooni ma dɔm ta zi 

nyaŋi mau, 

43ma la yo wa Amɛlɛk tim awa Kenan tim ta, ma zi siti laal niu. Ya Kunyan Koosa ti 

waa zi nyɛn ma wati, domi ma vɛ di ma waa zi tiŋ un chen daha.” 

44Chen maga yɔri ba funɛ kpak bambiu di ba la kunkulsa pulim tiu, hali chiksɛsa 

adaka ti koo Mosis titi waa fun la bar digi kaa ka ba bar nyɛni ti. 

45Chendaha Amɛlɛk tima awa Kenan tima ba naa funɛ nyɛn doon chen funɛ chem bau 

a nyaŋi a tuk ba chen hali a la du tɔha naa ba yir Hɔma chen ni. 

NAMBAS 15 

1Ya Kunyan Koosa fun ŋɔ Mosis, 

2"Ki sɛm a nyɛ Israɛl tim taa ni di sari ka ba zu tɛɛnɛ naa mu nyɛ ba di ba kpa burigi o 

kaa kpa nyɛ ba chen, see ba tiŋ nan chiksɛsi na. 

3Nuwal bɔl, pemal piisi pɔl koo buun zi koti a kpa kɔɔri kɔɔrau a fu a nyɛ Koosa ni 

koo a kpa puti nɔ koo a kpa kɔɔri tu sɔɔn kɔɔra a nyɛ Koosa ni, aku kɔɔr naa ma ya 

kɔɔri ma jɛɛmi wuzu zene ta chen daha. Nan diwe na sɔɔra yaa lɛm ya Kunyan ti niu. 

4Naa maga kpa piisi koo buun di o kɔɔri kɔkɔɔra a nyɛ ya Kunyan ti ni, see o kpa sau 

kuruba suha, a pulsi un wa nuu ni a gbaari sel ti ni awa ki nyɔɔlɛ di o ki parɛ kɔra 

chen. 

6O ya di pemal alɛ i kpa aa kɔɔri kɔɔri ti see i dɛu sau kurubasa alɛwa a pulsi wa nuu 

kɔliba birigi awa banbaan a kpa kɔɔri ki parɛ kɔkɔɔra a nyɛ ya Kunyan ti ni, 

7a gbaari wa ki nyɔɔlɛ kɔliba awa banbaan. Ki kɔɔrɛ ta sɔɔra yaa lɛm ya Kunyan 

Koosa niu. 

8O ya di nuwal pɔllɛ i kpa aa kɔɔri kɔkɔɔra a nyɛ ya Kunyan ti ni koo a kpa aa puti nɔ 

koo a kɔɔri dɔŋtiŋi kɔɔra. 

9Ki parɛ kɔɔra awa sau kurubasa tora a pulsi nuu kɔlbasa alɛ a kpa nyɛ, 

10a gbaari ki nyɔɔlɛ kɔlbasa alɛ. Ki kɔɔrsi ta sɔɔra yaa lɛm ya Kunyan ti niu. 

11"Chene baa kɔɔri kɔɔra awa nuwal pɔl, pemal, piisi koo buun. 

12Nara maga ki ya nan a li o saksi tuha ni. 

13Israɛl tim nara maga lawa o ya nanɛ saha naa o yaa wa kpa diwe papaha, sɔɔra naa 

lɛmɛ aa sɔɔni ya Kunyan ti tuha a nyɛ un. 

14Hɔɔr wa nyɛn ma wati saha naa maga. O ya di o gba wau koo o wa gbaari manɛɛ a 

nyɛn kaa nyɛ diwe papaha, sɔɔra naa ya ya Kunyan ti wa lɛmlɛm, o gbaan zi koti a tiŋ 

ma chiksɛsi tau. 

15Saha bɔnɛ zi wa wau, ma wa hɔɔra ba naa maga lagmi nyɛn zi wa tiŋ chiksi bɛgim. 

Ma wa ba ya ki bɛgimnɛ ali ya Kunyan ti wati. 

16Chiksi bɛgimnɛ o kpa aa nyɛ ma wa ba maga ni.” 

17Ya Kunyan ti fun nyɛ Mosis, 

18"Wa chiksɛsi naa di o kpa nyɛ Israɛl tim nara ta ni di ba tiŋ chen chiksɛsi ta a li 

tɛɛnɛ naa o kaa nyɛ ba chen. 

19Diwe naa ba na doon tɛɛnɛ ti ni aa di, see ba kpa bɔnɛ aa chiksi o ya kachɛ birigi ba 

wa kpa nyɛ ya Kunyan ti ni. 

20O ya di i ya boroborore awa niŋmɛn falɛ sau ni, naa i te ya a bori chen ya naa i kpa 

aa nyɛ ya Kunyan ti wa papaharɛ. I kpa aa nyɛu di niŋmɛna a naa i vɛɛn tuk chen 

gbaan kachɛ chen. 

21Kpa wa saha bɔnɛ ni, papaha birigi naa i kaa nyɛ ya Kunyan ti chen ka ya boroboro 

naa i bori chene. 

22"Amaa o ya di nandigi nisi vɛu di o waa zi tiŋ chiksi a naa ya Kunyan ti kpa nyɛ 

Mosis ni chen bɔnɛ. 

23O ya di saha bɔnɛ ka ma doon ti maga vɛ di ba tiŋ chenani maga ya Kunyan ti ŋɔ 

Mosis ni. 

24O ya di puti nɔ li doon buri ti tim womsi nɛɛ, baa kpa nupɔllɛ a kɔɔri kɔkɔɔra kaa ya 

sɔɔr na lɛmɛ a nyɛ ya Kunyan ti ni, awa ki parɛ papaha birigi a gbaari ki nyɔɔlɛ. Ba 

vɛɛn kpa bunbole a kɔɔri a sumi tum tagna gil pɛŋi. 

25Kɔkɔɔr ti zi kɔɔriu a chaksi doon buri ti tim ta magau, ka ba na tum tagna gil pɛŋi, 

domi ba waa fun nisi ya, chendaha ba kpa ba tum tagna gil pɛŋi papaha a wa, a ya ki 

diile ba kpa wa nyɛ ya Kunyan ti ni. 

26Doon buri ti tima ba naa ya Israɛl tima awa hɔɔra ba naa maga lagmi ba ni nyɛn zi 

na tum tagna gil piŋiu, domi nara maga funɛ gbaariu ali puti ti ni. 

27"O ya di nibin bɛgim vɛ zimi kaa tum a galimi, o kpa bunpoge na ya bun bɛgimnɛ aa 

kɔɔri a sumi tum tagna gil pɛŋi. 

28Kɔkɔɔr ti zi chaksi chen tii nau ali biŋbiŋ tiinau ali o tum tagna ni, ka o na tum tagna 

gil pɛŋi. 

29Chen chiksi ti vɛɛn chiŋi naa maga vɛ zimi ka tum tum tagna, di o ya Israɛl tim 

narrɛ koo hɔɔrrɛ kaa gbaari ba ni nyɛn. 

30"Amaa naa maga ya tɔha be koo hɔɔr kaa nisi a tum a puti Koosa, o biksi di o sii 

waa su Koosa chen daha o werwa ba kpu unnu, 

31domi o vɛ nɔɔ naa ya Kunyan ti fun kpa nyɛ chennu, kaa bu puti o chiksɛsi ta ki 

digi. Waa dɛu o siu.” 

32Israɛl tima ha funɛ nyɛn nyaabaan ni, baal digi funɛ tiksi daasa hiisi wuzu. 

33Ba fun kpa un la Mosis, Aarɔn awa doon buri ti tim maga wati ba lagmi. 

34Ka ba fun kpa un du dɛ ni, domi ba ha waa fun biksi chenani baa zi ya un. 

35Ya Kunyan Koosa ti fun ŋɔ Mosis ni, "Nyɛ ba kpu baal ti. Nyɛ doon buri ti tim 

maga yagsi un wa bunkol ali lagmi ti cheŋcheŋ ni kpu.” 

36Chendaha doon nara ta maga funɛ kpa un a li lagmi ti cheŋcheŋa a yagsi un kpu a 

chi chenani ya Kunyan ti chiksi chen. 

37Ya Kunyan ti fun vɛɛn chiksi Mosis, 

38di o sɛm Israɛl tim nara taa ni, di ba sɔ zɔɔsɛ a du ba taktasa koŋsi ni kaa si zɔɔsɛ ta 

maga a du kɔlkɔla kpa wa saha bɔnɛ. 

39O fun ŋɔ un, "Nan zɔɔsɛ naa wa ma kaa kpa li si, chen ni saha naa maga ma wa na a 

ma zi nu mu chiksɛsa magau kaa tiŋ a chen wa zi nyɛ ma bur kaa ka min a laa tum ma 

tutɔ awa ma bambe ki daŋnɛ. 

40Zɔɔsɛ ta kaa nyɛ maa lisi mu chiksɛsi ta maga, ka ma ya mu ki dɔɔlɛ. 

41Min ya ma Kunyan Koosa ti. Min kpa ma li Ijipt pulim a wa di mu ya ma Koosa. 

Min ya ma Kunyan ti." 

NAMBAS 16 

1Iza be kora naa funɛ ya Livai walɛ ali Kohaf zɔɔnɔ ti chen sii chen o waa funɛ nu o 

nɔɔ. Nar ba tora funɛ tiŋ o gantɛl a li Rubɛn zɔɔnɔ Datan awa Abiram, Eliaf bisa awa 

Pɛlɛf be, a gbaari Israɛl tima nara kɔksalɛ awa fumnyuun ba naa ba fun lisi ba ya 

suwachak tima ba zim ba kinkan ali ba buri ti ni. 

3Ba funɛ lagmi Mosis awa Aarɔn suwachak ni a ŋɔ ba, "Ma kaali bar boliu nara ba naa 

maga nyɛn bar nɔ nan ya ya Kunyan ti walɛwa, adaha ya Kunyan ti nyɛn ya watiu, 

Mosis ka yɛ i waa zer i titi buudaha a kaali ya Kunyan Koosa nibinsa banawara lagmi 

bar nɔ nan?” 

4Mosis funɛ nu nan o funɛ chel chɔ tɛɛnɛ niu aa sumi Koosa. 

5O fun ŋɔ Kora awa o gantɛl tiŋsi taa ni nanɛ, "Chɛ chɔɔsa ya Kunyan ti chɛ zi biksi 

ya nawara o dɔu, di chen tiina kaa wa gbɛr un ali biŋbiŋ ti ni. 

6Chɛ chɔɔsa i wa i gantɛl tiŋsi ta chɛ zer din ki mɔrɛ a ya din du a ya tulale du a kpa la 

biŋbiŋ ti ni. Ka ya chɛ na nibine naa ya Kunyan Koosi ti kaa lisi. Ma Livai walɛ naa 

zu la chiŋi bar boli ni.” 

8Mosis funɛ bu sɛm sɛmau Kora wati a ŋɔ, "Ma cheŋi diŋsa Livai tima. 

9Ma baadi o ya wuwere wa chenani Israɛl tim Koosi ti yisi ma ali nara taa ni di ma 

koti ki wa o suwachak a wa kɔɔri kɔɔrsa aa nyɛ un ali jɛɛmi Lɛu ti ni kaa ki tum aa 

nyɛ ma walɛ taa ni chen? 

10O nyɛ ma wa dɔŋtim Livai walɛ ta wa nan jirima nɔwa, amaa lalaknɔ ma buraa 

daŋni ma fuksi kɔkɔɔrsi taa tumwa. 

11Zulimi naa maa zulimi Aarɔn chen biksi di ya Kunyan Koosa ti nɔɔrɛ ma wa ma 

gantɛl tiŋsi ta vɛ chen.” 

12Ka Mosis fun tum a yir Datan awa Abiram, ba fun ŋɔ, "Ya waa zi wa. 

13Chenani i kpa ya li Ijipt tɛɛnɛ naa ya tɛɛnɛ weri nan awa kunkɔɔk nɔ di i wa kpu ya 

nan wa mag? I gbaan daŋni i ya ya Kunyan nɛ a dɔ ya. 

14I waa kpa ya wa ki parɛ tɛɛnɛ koo a nyɛ ya ŋmaana koo ŋmawisa di a ya ya ki dɔɔlɛ. 

Ka lalaknɔ i zi daŋni ii mur ya. Ya waa zi wa.” 

15Mosis paan fun si o ŋɔ ya Kunyan ti ni, "Ta la papasa a naa maga nara na kpa wa 

nan. Mu wa tum a puti ba nandigi ni. Hali mu waa lisi kakusi ta ki bɛgim.” 

16Mosis fun ŋɔ Kora, "Chɛ i wa i gantɛl tiŋsa nar kɔksa alɛ awa fumnyuun ti chɛɛ wa 

ya Kunyan ti Lɛu ti. Aarɔn gbaan chɛ zi nyɛnu. 

17Ma maga ni bɛgim bɛgim chɛ zer ma din ki mɔrɛ a mɔr din a ya tulale sak, kaa kpa 

la zɔŋ biŋbiŋ ti ni.” 

18Chendaha nara maga funɛ zer o din ki mɔriu a ya din du kaa ya tulale sak, a fun 

chiŋi Lɛu ti zɔɔnɔ ni awa Mosis wa Aarɔn ni. 

19Kora funɛ tiksi nara kinkan ti magwa ba fun chiŋi Mosis awa Aarɔn suwachak ni ali 

lɛu ti zɔɔnɔ ni. Ya Kunyan ti siim ti fun chaani nara kinkan ti maga seeta ni, 

20ka o fun sɛm Mosis awa Aarɔn ni, 

21"Ma turili kaa ka nara ta, ka mu nyɛ ba kɔŋi ba miisisa lalaknɔ.” 

22Amaa Mosis wa Aarɔn funɛ gbiriu a kpa ba seeta a pi tɛɛnɛ ni kaa ŋɔ, "Ya Kunyana 

Koosa, hin dɔ miisi maga yiko. O wa werwa nibin bɛgim tum tum tagna i na paan aa 

du nara kinkan maga ni.” 

23Ya Kunyan ti fun ŋɔ Mosis ni, 

24"Ŋɔ nara taa di ba tur li koora, Datan awa Abiram ma Lɛu ta ni.” 

25Mosis fun si awa Israɛl tim nihɛɛti taa ni a kaali Datan awa Abiram wati, 

26a fun la ŋɔ nara taa ni, "Ma ugli kaa ka nibin tagna ta lɛu ta, kaa ta gbaŋsi kinkina 

maga ba dɔ. Di chen laata, ba zi chaasi mau a gbaari ba ni a ka ba tum tagna daha.” 

27Chen fun nyɛ ba tuti kaa ka kora, Datan awa Abiram lɛu ta. Datan awa Abiram fun 

li wa chiŋiu a li lɛu ta zɔɔnɔsi ni awa ba haanasa wa bisa ni. 

28Mosis fun ŋɔ nara ta ni, "Nanɛ ma zi zim di ya Kunyan ti tum min di mu ya nan 

maga ka o wa ya mu waa tutɔrɛ mu kpa aa ya chen. 

29Nara nama siu ba sambiri siu ka ba vɛ na diŋlɛrigi ali Koosa wati, amɛ chen wara ya 

Kunyan tua tum min, 

30amaa ya Kunyan ti ya wu fali a nyɛ tɛɛnɛ nɔ ba digi pugɛ a kpa nara ta maga awa ba 

ki dɔɔlɛ a tu kaali ba hugilsi ni kaa ya ki nyine, nan zi nyɛ i zimu di nara nama vɛ ya 

Kunyan ti nɔu.” 

31Saha naa o fun wa sɛm peti, tɛɛnɛ doonani Datan awa Abiram nyɛn chen funɛ 

gbiniu, 

32a lisi ba wa ba walɛ maga, a gbaari kora wa o gantɛl tiŋsa awa ba ki dɔɔlɛ, 

33chen ni ba funɛ zu kaali ba hugila siniu ki nyine wa ba ki dɔɔlɛ ni. Tɛɛnɛ ti fun tɔ ba 

duu, ba fun nyuksi. 

34Israɛl tim ba naa maga funɛ nyɛn dooni chen funɛ wa nu ba kaasa ba funɛ chɔu, kaa 

la tɛsi a ŋɔ, "Ma chɔ ka tɛɛnɛ zi wa lisi ya gbaan nɛu.” 

35Ka ya Kunyan ti fun nyɛ din li o wati a fun wa di nara kɔksa alɛ di fumnyuun ba naa 

funɛ suk tulale ti chen. 

36Ya Kunyan Koosa ti fun ŋɔ Mosis ni, 

37"Sɛm Aarɔn be Ɛleeza naa ya kɔkɔɔr ti chen di o lisi chinchele a naa ya din ki mɔrɛ 

chen kaa ka nibinsa banawara din di chen, a bɛrigi saala kaa ka chinchele ta, domi 

chinchele ta du kasirɛ. 

38Saha naa a piili a du kasi ya ba funɛ kpa a nyɛ ya Kunyan ti ni ali biŋbiŋ ti ni chen. 

Adaha zer nara ba naa funɛ tum puti chen chinchele ta, a tuk a mɛrigi a kpa tɔ biŋbiŋ 

ti. Chen zi ya kpaamiu a nyɛ Israɛl tim maga ni.” 

39Chendaha Ɛleeza funɛ zer chinchele tau a fun chamsi a lagmi dɔŋ ni di o kɔɔri 

biŋbiŋ ti ki tɔɔli. 

40Nan funɛ ya kpaamirɛ aa nyɛ Israɛl tim ni di naa maga vɛ ya Aarɔn niha o ta wa wa 

biŋbiŋ ti ni awa fu tulale a nyɛ ya Kunyan ti ni. Di chen laata o gbaan zi kɔŋi nyɛniu a 

chi kora wa o nara. Naa maga funɛ ya a li chenani ya Kunyan ti fun chiksi Mosis hali 

awa pu Ɛleesa chen. 

41Chɔɔsa digi funɛ wa pisi nara ta funɛ siiu aa zulimi Mosis awa Aarɔn aa ŋɔ, "I kpu 

ya Kunyan ti nara ta bɔnɛu.” 

42Amaa ba funɛ lagmi di ba ya Mosis awa Aarɔn wa wi chen, a fun van burigi a nyini 

Koosa Lɛu ti di dobaal naa ya Koosa jirima chen funɛ tu wa tɔ lɛu ti. 

43Mosis awa Aarɔn fun kaali a la chiŋi Lɛu ti suwachak ni. 

44Ka ya Kunyan ti fun ŋɔ Mosis ni, 

45"Chiŋi nara nama gantɛl ni ka mu chɔk ba lalaknɔ." Nara balɛ ta fun gbiri a kpa ba 

seeta a pi tɛɛnɛ. 

46Ka Mosis fun ŋɔ Aarɔn ni, "Zer i chincheli ti a mɔr din ali biŋbiŋ ti ni a sak a ya 

tulale du, a ya lalaka a la nara ta wati a la nyɛ ba chaksi, domi ya Kunyan ti paan ti 

siu, chendaha bar numa gban nɛ si ba ni.” 

47Aarɔn fun la nɔɔni a zer o chincheli a fun chɔ la zu nara ta banbaan. O funɛ na di bar 

num ta piiliu o funɛ ya tulale tiu a du din ti ni a kɔɔri chen kɔɔra ti a nyɛ nara ta ni. 

48Nan funɛ nyɛ bar num ta gil, ka o zi fun chiŋi miisa awa siu banbaan ni. 

49Nara ba naa funɛ siti funɛ ya tusuk fi da naasi awa kɔksa nɔpɛ, amaa banawara funɛ 

siti ali kora Koosa nɔɔ vɛɛli saha chen waa fun gbaari. 

50Bar num ta funɛ kpa ta, Aarɔn funɛ bur kaali Mosis watiu a li lɛu ti zɔɔnɔ ni. 

NAMBAS 17 

1Ya Kunyan ti fun ŋɔ Mosis ni, 

2"Ŋɔ Israɛl tim nara ta di ba nyɛ hin daasa fidaalɛ a chiŋi zɔɔnɔ fidaalɛ ta maga bar 

chiŋi. Sɔbi nara maga sɔna a du ba daŋkpalsi ni, 

3kaa sɔbi Aarɔn sɔn a du Livai tim da ti ni. Da bɛgim maga ka ya zɔɔnɔ nyuhu tim ta 

kinawa. 

4Kpa a a la mu Lɛu ti a la kpa dau kɔkɔɔr adaka ti suwachak ni, doonani mu yaa wa 

pu ma chen. 

5Naa da mu lisi chen zi chɛrigi wu digiu. Nan ni mu zi koti nyɛ Israɛl tim ta gil 

chenani ba zulimi ma chenu.” 

6Mosis funɛ sɛm Israɛl tim ta ni, ba nyuhu tim ta fun nyɛ un daasa fidaalɛ ta, zɔɔnɔ 

nyuhu tiin maga wa o da. Aarɔn gbaan da funɛ gbaari doonee. 

7Mosis fun kpa daasi ta a la ya Kunyan Koosa ti Lɛu ti, a kpa la dau kɔkɔɔrsi adaka ti 

suwachak ni. 

8Chɔɔsa funɛ wa pusi ka Mosis zu Lɛu ti ni, o funɛ na di Aarɔn da naa chiŋɛ Livai 

zɔɔnɔ ti bar chiŋi chen tasi kpachakau a fun nɔn, o nɔna ya nɔn sɛɛma. 

9Mosis fun pa daasi ta maga a li biksi Israɛl tim ta. Ba fun na kinkina ya chen, ka 

nyuhu tim ta maga fun bu pa ba daasa. 

10Ya Kunyan ti fun ŋɔ Mosis ni, "Kpa Aarɔn da ti a bur la dau kɔkɔɔr adaka ti mun ni. 

Nan ya kpaamirɛ aa nyɛ Israɛl tima ba naa la vɛ mu nɔɔ chen di ba vɛ gil ba zulimi ti 

baa zi sitiu.” 

11Mosis funɛ ya chenani ya Kunyan Koosa fun biksi un chene. 

12Israɛl tim ta fun ŋɔ Mosis ni, "Chen wara ya waa zi bu gbaari. 

13Hali naa wa gbɛri Lɛu ti o zi siu, ya maga zi kaa weru a chi ya sitɛ." 

NAMBAS 18 

1Ya Kunyan ti fun ŋɔ Aarɔn ni, "Ma awa ma bisa awa Livai tima zi namsiu sisɛɛmni 

saha naa amɔrɛ digi wa nyɛn mu Lɛu ti ni, amaa i wa i bisa kaa na namsi ali kɔkɔɔrsi 

tum ta por ni. 

2Kpa i hɛɛna banawara ya Livai walɛ ta chen ba wa tum aa suŋi hin ali saha naa i wa i 

bisi ta tum ali jɛɛmi Lɛu ti ni. 

3Ba zi tum nyɛ hinnu awa kinkina lawa ba tum nyɛ Lɛu ti ni, amaa ba wara gbɛr Lɛu ti 

bar kasi ti koo biŋbiŋ ti, domi ba yaa chen, ba wa ma maga zi sitiu. 

4Ba zi tum wa hin niu a su chenani lawa baa tum, naa vɛ zim tum ta nyɛ o tum wa hin 

ni ali tum naa maga nyɛn Lɛu ti ni, amaa naa vɛ kpak tum ta zima ta nyɛ o tum wa hin 

ni. 

5I wa i bisa duŋduŋ dɔ di ma tum bar kasi ti ni awa biŋbiŋ ti ni, chen ni mu paan wa zi 

bu si a du Israɛl tim nara ta ni. 

6Min ya naa lisɛ i hɛɛna Livai tim ta ali Israɛl tim taa ni a kpa pa hin. Ba ya mu 

walɛwa, chen ni ba zi koti aa tum ba tumau ali Lɛu ti ni, 

7amaa i wa i bisi ta tum ya di maa tum kɔkɔɔrsi tuma ali biŋbiŋ naa chiŋi doonani du 

kasi kinkan chen ni. Nan kini naa ya ma kiniwa, domi mu kpa chen tum ta a nyɛ ma di 

maa tum kɔkɔɔrsi tuma. Naa vɛ zim tum ta kaa tur wa gbɛr kinawara du kasi chen ba 

kpaa kɔɔri kɔɔrsa chen, mu zi kpu unnu.” 

8Ya Kunyan Koosa ti fun ŋɔ Aarɔn ni, "Ki lisi di mu kaa kpa mu kachɛ birige a naa ba 

pa min ka vɛ ya ki fuule chen a wa nyɛ hinnu. Mu kpa a nyɛ i wa i niisisa nɛɛ o chi 

doon tirɛ mu kpa nyɛ ma hali saha naa vɛ kpa bɔ. 

9Kina anawara du kasi nan ka wa ya i kina, a waa ya kina a naa ba vɛ fuuli ali biŋbiŋ 

ti ni, anawara ya i kina nɛɛnɛ, ki parɛ papaha, tum tagna gil pɛŋi papaha awa chim 

bɔɔli papaha. Kinkina maga ba kpa pa min ka o ya di bar naa du kasi chen papaharɛ, i 

wa i bisa dɔ un. 

10Ma di nan kin na ali bar naa du kasi chen ni, nibaala duŋduŋ laa di a, ya kpak ba yir 

nibin kasisa. 

11"A gbaari kachɛ birigi na Israɛl tim ta chɛ awa nyɛ min zi ya i kinau. Mu kpa a nyɛ 

hinnu, i nibabichɛsa awa i nibabichɛsa a kur kila saha naa nyɛn gantɛl ni aa wa. Naa 

maga ya i zɔɔnɔ ti nar kaa ya naa du kasi zi koti di aau. 

12"Mu kpa ki parɛ falɛ a naa wer kinkan kaa te bi Israɛl tim kpa nyɛ min bun maga a 

ya chani nuu, ki nyɔɔlɛ awa niŋmɛna. 

13Chen maga a nyɛ hinnu. Naa maga ya i nar ka ya naa du kasi zi koti di aau. 

14"Kinkina maga ba lisi Israɛl ni a nyɛ min ya i kinnɛ. 

15"Be hɛɛ na ba te lul maga koo aku sel bihɛɛta a naa Israɛl tim kpa nyɛ min maga ya i 

kinawa, amaa i kaa la nɔɔniu di i zi yau nibine bihɛɛ awa sel bihɛɛ maga di nibine na 

ba te lul awa sel naa ba te lul nan di a vɛ du kasi o zi yausi a a bɔu. 

16Bichɛl hɛɛta saha naa ba zi yausi aa bɔ ya pɛn bɛgim, ka ba yogla ka ya anzunfasa 

anyuun wa a tiŋ chenani nihɛɛta biksi, 

17amaa nuhɛ bihɛɛta, piisisa awa buuna waa wa ki bu yogli a nyɛ o tiin ni o yau, a waa 

kur ya mu kina wa chendaha see ba kɔrigɛ a warau. A kpa a chɛl ti a chaari biŋbiŋ ti 

kaa kpa a nuu ti ta a fu diwe papaha a nyɛ minnu, sɔɔr naa la sɔɔni mu tuha. 

18A namɛ ti ya i kinnɛ a chi ili ta awa nin dil nagbara ti ya i kinnɛ. 

19"Mu kpa Israɛl tim papa birige a naa ba kpa wa nyɛ min aa nyɛ hin, i nibabichɛsa 

awa nihabichɛsa hali kur kila saha sa maga. Vɔu naa vɛ kpa siili nɛɛnɛ mu vɔu wa hin 

awa i niisisa.” 

20Ya Kunyan ti fun ŋɔ Aarɔn ni, "I waa zi dɔ kinkina ba zi wa di kapata, Israɛl tɛɛnɛ ti 

gbaan ba digi wa kaa ya i kin. Min naa ya ma Kunyan ti, ya kinkina maga ii daŋni.” 

21"Mu kpa kɔɔra naa Israɛl tim nara lisiu a nyɛ min aa nyɛ Livai tima nɛɛ. Chen 

malɛwa ba yaa bɔ di ba kpa bɔ ba aku baa laa tum Lɛu ti tuma daha. 

22Israɛl tim nara ta bɔnɛ wa bu kpak wa ba bu gbɛr Lɛu ti, di chen laata ba zi kpa ba 

titi a wa du siu niu. 

23Chiŋi lalaknɔ kila Livai tima duŋduŋ kur ka baa nyini Lɛu ti ka o nyuhu wi vɛ nyɛn 

ba wati. Nan ya chiksi na vɛ kpak siwirɛ aa nyɛ i niisisa gbannɛ ni. Livai tima waa zi 

kpak ba sambiri kina ali Israɛl ni, 

24domi mu kpak kɔɔra birige a naa Israɛl tim chɛ aa nyɛ min, chendaha mu sɛm ba di 

ba waa zi kpak ba nyuhu ki dɔɔli ali Israɛl ni chen.” 

25Ya Kunyan ti fun chiksi Mosis, 

26di o ŋɔ Livai tim ta ni, "Ma la kɔɔra naa ya Kunyan ti ŋɔ di ma la Israɛl tim ta wati a 

dɔ chen, maa purigi a fire a lisi bu bɛgimnɛ o ya kachɛ birigi ma kpa nyɛ ya Kunyan ti 

ni. 

27Nan kachɛ birigi nɔ ka chiŋi a chi chenani pata ya wa nyɛ niŋmɛn falɛ awa ki nyɔɔlɛ 

falɛ chene. 

28Nan ni ma gbaan zi vɛ kpa kachɛ birigi na ya ya Kunyan ti kin chenu ali kɔɔrsa a 

naa ma la Israɛl tim ta wati chen. Ma kpa ya Kunyan ti kachɛ birigi ti a nyɛ Aarɔn naa 

ya kɔkɔɔr chen ni. 

29Lisi ali a naa i na a ya ki birige chen ni a nyɛ. 

30I lisɛ dooni were chen nyɛ, i zi koti a kpa a naa ka chenu a du kin ni chi chenani ni 

pari yaa yisi o kɔɔra ka a naa ka chen o kpa du kin ni. 

31I wa i walɛ zi koti a di a naa ka chen ha ba digi niu, domi a ya papaharɛ a ku ma la 

tum Lɛu ti ni chen. 

32Ma di a ma wara na galimsi digi ali dooni, aku i piin lisi a ki birige a nyɛ ya Kunyan 

ti ni chen, amaa ma doso kaa ta wa puti a di papaha birige a naa Israɛl tima nyɛ chen 

sari ka ba bu wa kpa ki falɛwa, chen yɛ ma zi si tiu." 

NAMBAS 19 

1Ya Kunyan Koosa ti funɛ chiksi Mosis awa Aarɔn, 

2di ba nyɛ Israɛl tim ta wa nan chiksɛsa. O fun ŋɔ, "Ma kpa nu sɛɛm naa vɛ lagi a wa 

Mosis awa Aarɔn wati ka ba ha vɛ kpa un a tum tuma. 

3Ka ma kpa un a nyɛ Ɛleeza naa ya kɔkɔɔr chen ni. O ka zi kpa un ali ma bar nyɛni ti 

chencheŋ ni a kɔɔri kɔɔra a nyɛ min. 

4A saha ti Ɛleeza kpa o nin a tau chɛl ti a misi Lɛu ti suwachak ni naaval bunɔpɛ. 

5O werwa ma fu sel birigi tɔn awa o namɛ awa chɛl awa nawora magau ali kɔkɔɔr ti 

suwachak ni. 

6Ka kɔkɔɔr ti dɛu da kurgɛ batora a du din ti ni. 

7A chen gantɛl ni, o chaksi o kilaarɛ tau kaa sɔ ni ti, ka zi la zu ba bar nyɛni ti ka nyɛn 

wa ba doŋa hali zaazɔɔn wa tel. 

8Nibine naa fu nuhu ti chen gban chaksi o kilaarɛ ka sɔ ni ti, ka nyɛn wa ba doŋa hali 

zaazɔɔn wa tel. 

9Nibine na ya nibin kasi la zi koti a pa nuhu ti tɔ ti a kpa a la chiksi bar kasi ni ali ba 

bar nyɛni ti chencheŋ ni. Doonee ba zi koti a chiksi un a nyɛ Israɛl tim daani ti ni, ba 

kpa a kɔɔri ni naa ba zi kpa chaksi doŋa. Nan siim tum na ya di a lisi tum tagniwa. 

10Nibine naa pa tɔ ti chen chaksi o takta tiu, amaa kaa nyɛn wa doŋ ni chen hali 

zaazɔɔn wa tel. Nan chiksɛ na chiŋɛu hali kpa wa saha bɔnɛ, o ya Israɛl tim awa hɔɔra 

ba naa lagmi wa ba ni nyɛn chen kin.” 

11"Naa gbaŋsi siwi doŋa yaa nyɛn un ni wuzu bunɔpɛwa. 

12See o chaksi o ti ti awa ni na ba kpa aa chaksi chen wuzu bu tor wuzu awa wuzu 

bunɔpɛ wuzu kaa zi du kasi, amaa o vɛ chaksi o titi wuzu butor awa wuzu bunɔpɛ 

wuzu tiina o waa zi du kasi. 

13Naa maga gbaŋsi siwi ka vɛ chaksi o titi o bara ha yaa doŋu, domi ni naa ba kpa a 

chaksi doŋ to chen wa gbaŋsi un. O puti ya Kunyan ti Lɛu ti chen, o wa bu kpak wa ba 

la un du di o ya Koosa nara ta ni digi. 

14"Nar siu Lɛu ti ni, ka nandigi gbaari nyɛn Lɛu ti ni o siwi saha ti, aku o la zu Lɛu ti 

chen daha, doŋa nyɛn o niu wuzu bunɔpɛ. 

15Tɔk wisa awa tɔk zene a naa nyɛn Lɛu ti ni kaa vɛ kpa napiksa maga ya doŋu. 

16Naa maga gbaŋsi nibine naa ba kɔrigi, naa siu o Koosa dam siu, koo nibine hok, koo 

hukla zi nyɛn wa doŋau wuzu bunɔpɛ. 

17"Sari ka doŋna li, se i zɔk nu sɛm ti tɔk na ba fun fu di ba chaksi doŋa chen a du tɔk 

ni a zɔk ni wer a lagmi tɔ ti ni. 

18Sari, naa du kasi te kpa kin a tau ni ni aa misi Lɛu ti, kina maga nyɛn dooni awa ba 

naa funɛ nyɛn dooni. Kina bu gbaari, naa du kasi zer nii ti aa misi naa gbaŋsi ni bine 

hok, siwi ti awa hukli ti. 

19Wuzu bu tor wuzu awa wuzu bunɔpɛ wuzu naa du kasi zer ni ti, a miisi naa kpak 

doŋa. Wuzu bunɔpɛ wuzu o zi sɔɔniu kaa chaksi o kilaarɛ kpa la zaazɔɔn saha o zi du 

kasi. 

20"Nar doŋne kaa vɛ chaksi o titi, o ha vɛɛn ya ki doŋne, domi ni na la chaksi doŋ ta 

chen hawa yo a gali o ni. O puti ya Kunyan ti Lɛu ti, chendaha o wa bu ya Koosa nara 

ta digi. 

21Ma tiŋ chiksi sina hali saha bɔnɛ. Naa la misi ni chaksi ti chen se o chaksi o kilaarɛ, 

naa gbaŋsi ni ti ya nyɛn doŋwa hali zaazɔɔn. 

22Ni doŋ gbaŋsi kinkina kin ti yaa doŋu, ka naa du kasi gbaan la gbaŋsi chen kin ti o 

gbaan ya doŋu hali zaazɔɔn." 

NAMBAS 20 

1Suwachak pɛn ti ni Israɛl tim nara kinkan ti maga funɛ wa Zin kɔharɛ a la chɔ 

doonani ba yir Kedes chen. Doonee Miriam fun siu ba sogli un. 

2Nii waa fun to doonani ba nyɛn chen, chen fun nyɛ nar ta gor Mosis awa Aarɔn a du 

banbaan ni, 

3aa zulimi. Ba fun ŋɔ, "Ya fa siu ya Kunyan Lɛu ti suwachak ni o fa bɔu, awa ya walɛ 

Israɛl tim ta. 

4Yɛrɛ ma kpa ya li wa du kɔhɔ nɔ ni di ya siti bar nɔ awa ya seli ni? 

5Yɛrɛ ma lisi ya li Ijipt pulim ni awa du tu chɔk bar nyɛni, kindɔŋ ki vɛ nyuuli? 

Niŋmɛn wato, sooma wato, sula wato. Hali ni nyɔɔli wato.” 

6Mosis awa Aarɔn funɛ ugliu kaa ka nar ta a la chiŋi Lɛu ti zɔzɔ ni, a kpa ba sesa a pi 

tɛɛnɛ ka Koosa alibarka chaani ti fun tu wa ba ni. 

7Ya Kunyan ti fun ŋɔ Mosis ni, 

8"Zer da naa nyɛn Koosa chiksɛsa adaka ti suwachak ni chen, ka i wa Aarɔn lagmi 

nara kinkan ti maga. Ba suwachak ni ma maga sɛm aa nyɛ gbɛntɛl nɔ la nɛ, chen ni ni 

zi li un niu. Nan ni ma zi kpa ni ali gbɛntɛl nɔ ni a wa nyɛ nar ta ni, ba wa ba seli 

maga ki nɔ.” 

9Mosis fun la a la zer da ti chi chenani ya Kunyan ti chiksi chen. 

10O wa Mosis fun lagmi nara kinkan ti ali gbɛntɛl ti suwachak ni, ka Mosis ŋɔ, "Maa 

nu ma ba naa la vɛ. Ya zi na nii ali gbɛntɛl nɔ ni a nyɛ mau?” 

11Mosis fun zer da ti buudaha a la chaŋ gbɛntɛl ti naa val bulɛ, nii si zenzen fun yaali 

a bul ni a li wa, nibinsa awa sela maga fun nyɔ. 

12Ka ya Kunyan ti fun ŋɔ Mosis awa Aarɔn di, "Ma sii vɛ su min daha, a vɛ daŋni ma 

nyɛ mu kpok na du kasi chen wa jirima ali Israɛl tim ta suwachak ni, chendaha ma 

waa zi kpa ba a wa tɛɛnɛ naa mu vɔu di mu nyɛ ba chen.” 

13Nan funɛ ya Mɛriba nɛɛ, doonee Israɛl tim ta fun aa zulimi ya Kunyan ti o ka fun 

biksi ba dooni di o du kasirɛ. 

14Mosis fun tum bisa Kedes ni di baa la Idɔm koor wati. Ba fun la ŋɔ, "Tɔn nɔ li i 

hɛɛni nibaal watɛɛ, Israɛl tim zɔɔnɔ ti. I zim chenani ya namsiu. 

15Chenani ya nawaalsa fun kaali Ijipt pulim, doonani ya fun nyɛn bun damata. Ijipt 

tim ta funɛ muksi yawa ya nawaalsi ta, 

16Ya fun wi a nyɛ ya Kunyan ti ni di o suŋi ya. O fun nu ya wiili ta ti a tum o malaika, 

o fun kpa ya ali Ijipt ni. Lalaknɔ ya zi nyɛn Kedes nɛɛ, chen tɔha ti nyɛn i tɛɛnɛ ba 

dɔɔli makbɔ ti nɛ. 

17Nyɛ ya tiŋ i tɛɛnɛ ti awa kaali. Ya wa ya nuhɛ waa zi kpa nyinbaan a ta kaa val ma 

ŋma zene ni koo ŋma wisi ni, ya ka waa zi nyɔ ni ali ma buksi ni. Ya zi kur tiŋ 

nyinbannu hali a la li i tɛɛnɛ ni.” 

18Amaa Idɔm tim ta ka fun bur sɛm, "Ya vɛu di ma waa zi tiŋ ya pulim a kaali, ma 

maksɛ, ya zi tiŋ dɔŋau ali wa chem ma.” 

19Israɛl tim ta fun ŋɔ, "Ya zi nyɛn pali nyuhu niu, ka o ya di ya koo ya sela nyɔ ma ni 

ya zi bɔ chen nyuhu niu, kinkina maga ya daŋni ya di ya daŋni a tiŋu a kaali.” 

20Idɔm tim ta fun bu ŋɔ, "Ya vɛu." Ka fun li wa ba lanjima kpokini di ba la chem 

Israɛl tim ta wa laal. 

21Idom tima funɛ vɛ la nɔɔni di ba nyɛ Israɛl tim tiŋ ba tɛɛnɛ awa kaali daha, Israɛl 

tim ta funɛ zer nyinbaan digirɛ a kaali. 

22Israɛl tima nibin damata ti maga funɛ li Kedes a kaali Hɔr bi ti ni. 

23Idom magbɔ ni, ya Kunyan ti funɛ ŋɔ Mosis awa Aarɔn niu, 

24"Aarɔn waa zi zu tɛɛnɛ naa mu vɔu di mu kpa nyɛ Israɛl tim ni chen. O kaa siu, 

domi ma nara balɛ ta chiŋɛ a vɛ mu chiŋsi ali Mɛriba ni. 

25Kpa Aarɔn awa o be Ɛleeza a zini Hɔr bi ti nyuha, 

26a la lisi Aarɔn kɔkɔɔr ŋmɛnsi ta a kpa a laarɛ Ɛleeza. Aarɔn kaa siu doonee.” 

27Mosis funɛ ya chenani maga ya Kunyan ti chiksi di o yau. Ba fun kaali Hɔr bi nyuha 

ali nibinsi kinkan ti see ni, 

28Mosis fun la lisi Aarɔn kɔkɔɔr ŋmɛnsi ta a kpa vɔu Ɛleeza. Doon ti ni ali bi ti nyuhu 

nɛɛ Aarɔn fun siu, ka Mosis awa Ɛleeza fun tu wa. 

29Doon ti ni nara kin ti maga funɛ nu di Aarɔn siu, ba fun wi nyɛ un wuzu fumtora. 

NAMBAS 21 

1Kenan tim koora ali tɔha naa ba yir Arad, Kenan nha ba yɛli nindil luk ni, funɛ nu di 

Israɛl tima tiŋ Atarim nyinbaan aa wa, o fun li a chem ba laal a kpaksi ba bɔnɛ. 

2Israɛl tim ta fun so nɔ ya Kunyan ti wati a ŋɔ, "I nyɛ ya nyaŋi nar nama, ya zi kpa ba 

du i nisa niu kaa chɔk ba pulimsa maga.” 

3Ya Kunyan ti fun nu a suŋi ba a nyɛ ba nyaŋi Kenan tim ta. A chendaha Israɛl tim ta 

funɛ chɔk ba wa ba pulimsi ta magkpaa, kaa fun du doon ti sɔn Hɔma. 

4Israɛl tim ta funɛ li Hɔr bi ti ni a zer nyinbaan na chɔ aa la Mɔɔg Sɛɛm doonani ba yir 

Akaba, di ba val a go Idɔm pulim, amaa nyinbaan ni nar ta funɛ kɔŋ kanyitau. 

5Ka funɛ zulimi Koosa awa Mosis. Ba funɛ zulimi di, "Yɛrɛ ma kpa ya li Ijipt pulim 

ni di ya wa siti nyaabaan nɔ ni, doonani diwe ko ni vɛ nyɛni. Ya waa ki nyaŋi a di nan 

tuchɔk diwe na.” 

6Ya Kunyan Koosa fun tum dum tagna a fun wa dusi Israɛl tim ta ni damata ba fun 

siti. 

7Nar ta fun wa Mosis wati a wa ŋɔ, "Ya tum putiu a fa sɛm ya Kunyan ti awa hin 

sɛma. Lalaknɔ sumi ya Kunyan ti o kpa dum ta kila." Mosis fun sumi a nyɛ nara taa 

ni. 

8Ya Kunyan ti fun ŋɔ Mosis ni di o kpa lugi a kɔɔri dum a sak da mɔr nyuhu ni, chen 

ni naa dum dum ka o la nyini un o zi na tiibiu. 

9Mosis fun zer darima a kɔɔri dum a kpa sak da mɔr nyuha ni. Naa dum fun dum ya la 

nyini darima dum tirɛ kaa na tii bi. 

10Israɛl tim ta fun bu si a la kani Obɔf ni. 

11Ba funɛ bu wa si dooni, ba funɛ kaali Abarim kɔha nha ba yɛli ali Moab tima tɛɛnɛ 

ni. 

12Ba funɛ la nyɛn Zɛrɛd nɛŋbɔ nɛɛ. 

13Ba funɛ bu wa li dooni ba funɛ kaali a la nyɛn Anɔn pol nha ba yɛli ningal luk kɔha 

na funɛ la chomsi Amɔr tima tɛɛnɛ ti chene. Anɔn ti funɛ ya Moab tima wa Amɔr tima 

magbɔ chen. 

14Chen nyɛ ya Kunyan Koosa tɔn na ya laal tɔn chen sɛm tɔha naa ba yir Wahɛv ali 

Sufa ni awa o pol dɛ, 

15awa pol dɛ bawilsi doonani laa la Ar awa Moab nɔ chen. 

16Ba funɛ li dooniu a kaali dooni ba yir bugulsa chen, doonee ya Kunyan ŋɔ Mosis ni, 

"Nyɛ nar ta lagmi dɔŋ ni, ka mu nyɛ ba ni.” 

17Chen saha ti Israɛl tim ta fun lɔ bool nɔ: "Bugulisa maa bul nii, ka ya kpa bool a 

zaami un. 

18Bugili naa korbisa hur awa nar ta nihɛɛta. Ba hur wa ba koor tima awa ba daasa ni." 

Ba funɛ li kɔha ti niu a kaali Matana, 

19a li dooni a fun kaali Nahaliɛl ali Nahaliɛl ni a kaali Bamɔf, 

20ali Bamɔf ni a kaali Moab tima tɛɛnɛ pol dɛ ti chen a li Pisga. Bi ti nyuha aa nyini 

nyaabaan ti wati. 

21Israɛl tim nara ta funɛ tumu Sihɔn Amɔr tim koor wati a la ŋɔ, 

22"Ma nyɛ ya tiŋ ma tɛɛnɛ ti awa kaali. Ya wa ya nuhɛ waa zi gil nyinbaan ti kaa tiŋ 

ma ŋma zene koo ŋma wisa, ya ka waa zi nyɔ ni ali ma bugilisi ta ni. Ya zi kur tiŋ 

nyinbaan tiu hali awa li ma tɛɛnɛ ti ni.” 

23Amaa Sihɔn waa fun la nɔɔni Israɛl tim val o tɛɛnɛ a la kaali. O fun lagmi o 

lanjimasa a kaali Jahas kɔha ti ni a la chem Israɛl tim laal, 

24amaa Israɛl tima funɛ kpu ba dɔm ta kinkannɛ ali laal ti ni ka dɔ ba tɛɛnɛ a li Anɔn 

pol ti bur kila Jabɔk nha ba yɛli ningal ni, doon ti ya Amɔn timwa, Amɔn tim ta funɛ 

kpak nibin kpok wa ba pɔ ba magbɔ. 

25Israɛl tim ta funɛ chemu a nyaŋi a fun dɔ Amɔr tim pulimsi ta maga, a gbaari 

Hɛsbɔn awa tɔsa a naa go un chen maga a fun la nyɛn dooni. 

26Sihɔn Amɔr tim koor ti pulim tɔ zen funɛ ya Hɛsbɔn, naa funɛ chem wa Moab tim 

koor buni ti a nyaŋi un a fuksi o tɛɛnɛ a kpa chen hali Anɔn pol. 

27Chen nyɛ bool lɔɔl digi fun lɔ bool a ŋɔ: "Kuwa Hɛsbɔn, koor Sihɔn pulim ya daŋni 

o bu sau a ya ba nyɛni. 

28Din funɛ wa laŋi Hɛsbɔn a fun di Sihɔn pulim a fun di Ar ali Moab ni. A fun chɔk 

kunkulsa a li Anɔn nyuhu daha. 

29Baŋ wu zene nama, Moab nara ma ni jɛɛmɛ ali Kemɔs ni, ma zi wa nyɛn gbarigi sa 

ba peti nɛɛ. Ma Koosa ti o la nibabichɛla alɛ chɔ a la zu pulim digirɛ laal daha o be 

nihabichɛla ka ya Amɔr tim koora dansarka narrɛ, 

30amaa lalaknɔ ba pete ba nisisa magwa chiŋi Hɛsbɔn maga a la li Dibɔn, chiŋi Nasim 

a la li Nofa ali nɛɛ Mɛdɛba wati.” 

31Chendaha Israɛl tima funɛ la kani Amɔr tim tɛɛnɛ ti ni. 

32Ka Mosis fun tum bisa di ba la nyini chenani ba zi ya a chem Jaza. Israɛl tim ta funɛ 

chemu a kpaksi ba, awa tɔsa a naa funɛ go un a fun duŋni Amɔr tim ba naa funɛ nyɛn 

dooni. 

33Israɛl tim ta funɛ bu zer nyinbaan na chɔ aa la Basan, ka kankoor Ɔg a li Basan ka 

fun li wa awa o lanjimasi ni di ba chem ba laal a li Ɛdri. 

34Ya Kunyan ti fun ŋɔ Mosis ni, "Taa ɔm un. Mu zi nyɛ hin nyusumu kpa la o luk ni, 

o nara maga awa o tɛɛnɛ. Ya un chenani i fun ya Sihɔn chen. Amɔr tim koora na funɛ 

di Hɛsbɔn ni chen.” 

35Chendaha Israɛl tim ta fun kpu Ɔg, o bisa awa o nara maga, nibin nyini waa fun ka, 

ka ba fun kani o tɛɛnɛ ti ni. 

NAMBAS 22 

1Israɛl tim ta funɛ si a kaali a bu la nyɛn Moab tɛɛnɛ Jɔɔdan nha ba yɛli ali Jeriko 

gantɛl ni. 

2Moab tim koora Zipɔ be Balak funɛ nu chenani Israɛl tim ta ya Amɔr tima, awa 

chenani Israɛl tim ta fun mag, 

3o wa o walɛ maga funɛ butiu. Moab tim ta funɛ ŋɔ Midian tim nyuhu tim tau, 

4"Nara kinkan nɔ zi chɔk kinkina maga go yau, a chi nuwal se kɔsa.” 

5Adaha koor Balak tum Beɔr be Balam naa funɛ nyɛn Patɔ, Yufuretis pol ti wati ali 

Aman tɛɛnɛ ni chen. Ba fun kpa Balak ta nɔ awa nyɛ un, "Mu daŋni i zimu di pulim 

birigi nara li Ijipt pulimwa. Chen nar ta pisiu a su bar maga aa daŋni ba dɔ tɛɛnɛ si na. 

6Ba iiu a kaa ya, adaha mu nihɛɛ kuwa a wa ŋɔ nɔsa a nyɛ ba a nyɛ min, chen ni ya zi 

nyaŋi bau a duŋ ba ali tɛɛnɛ ti ni. Mu zim di i wa yir di alibarka nibinsa ya na alibarka 

tiu, i ka wa ŋɔ nɔ a nyɛ ba ta yɔri.” 

7Moab tima awa Midian tim nyuha tima funɛ kpa nɔ ŋɔɔli ti chimu ali Balam wati a 

kaali a la nyɛ Balak. 

8Balam fun ŋɔ ba, "Ma chɔ bar nɔ ka chɛ mu chɛ ŋɔ ma chenani ya Kunyan ti ŋɔ min." 

Chendaha Moab tim nyuhu tim ta funɛ chɔ Balam watɛɛ. 

9Koosa fun wa Balam wati awa pɛɛsi un, "Anti ma ya ba na gbaari hin ni nyɛn nan?” 

10O fun sɛm, "Moab koor Balak tum ba di ba wa sɛm min, 

11Di nara ba naa li Ijipt pulim wa chen pisi a su pulim nɔ maga. O daŋni mu ŋɔ nɔrɛ 

nyɛ ba nyɛ un, chen ni o zi koti a yo wa ba niu a duŋni ba.” 

12Koosa fun ŋɔ Balam ni, "Ta tiŋ nara naa laali, kaa ta ŋɔ nɔ a nyɛ nar na ni, domi ba 

kpak mu alibarka tiu.” 

13Chɔɔsa funɛ pisi Balam funɛ kaali Balak ni tumɛ ta watiu a la ŋɔ ba. Ma bur kila 

dama. Ya Kunyan ti vɛu di mu wa ma ta laali. 

14Chendaha ba funɛ bur kaaliu a la ŋɔ Balak di Balam vɛu di o waa zi tiŋ ba wa. 

15Balak fun bu tum nihɛɛta ba ka bu ya nibin yuga a kaali suwachak tim ta. 

16Ba fun kaali Balam wati a la ŋɔ un Balak tumi ti, "Ta nyɛ kindɔŋ muksi hin wa mu 

wati waali ni. 

17Mu zi nyɛ i burigi kin tiinau, kinkina i daŋni mu zi nyɛ hinnu. Kuwa a wa ŋɔ nɔ a 

nyɛ nar na ni nyɛ min.” 

18Amaa Balam funɛ bur ta a ŋɔ, "Hali Balak nyɛ min a dam ti anzunfa awa salmasi 

maga, mu fu waa ki vɛ mu Kunyan Koosa chiksi ti a li wu wewe ti nyuha ni, 

19amaa nihɛɛta ma chɔ chi kinkin ta funɛ chɔ chen, mu nee mu Kunyan ti kpak wu 

digi aa zi sɛm minnu koo o wa kpak.” 

20A wuzu ti dusum ti Koosa funɛ wa Balam watiu awa ŋɔ un, "O ya di nar nama wau 

di i tiŋ ba kila i saksi kila, amaa ki tum chenani mu biksi hin di i tum.” 

21A chendaha chɔɔsa funɛ wa pisi Balam funɛ yɔɔgi o kakumau a tiŋ Moab tim nihɛɛti 

ta a kaali. 

22Koosa paan funɛ siiu aku Balam lali ti daha, Balam funɛ zini kakuma a tiŋ nyinbaan 

aa wa, ka o tumtumsa nara balɛ tiŋ o mun ni, ya Kunyan ti malaika ti funɛ chiŋi 

nyinbaan niu di o jiŋ un. 

23Kakum ti funɛ na ka malaika ti chiŋi a kpak takoobi, o funɛ kpa nyinbaan ti tau kaa 

tiŋ kɔha. Balam fun tuk kakum ti a bu kpa un li wa nyinbaan. 

24Malaika ti fun la chiŋi nyinbaan ti ba wewe ni a li doonani ŋma wisa alɛ fun chɔ 

awa bunkol zagbɛr kpursa alɛ ka nyinbaan chɔ banbaan ni. 

25Kakum ti funɛ na malaika ti, o funɛ chem bunkol a kpa Balam nasa a la chamsi 

bunkol ti. Balaam fun bukoora tuk kakum ti. 

26Malaika ti fun bu kaali suwachak a la chiŋi doonani nyinbaan we fun vɛ nyɛn o zi 

tiŋ. 

27Saha nɔ kakum ti fun bu na malaika ti, o funɛ tula chɔ tɛɛnɛ nɛɛ Balam paan fun si o 

kpa o da aa tuk kakum ti. 

28Ya Kunyan ti fun nyɛ kakum ti wa yiko di o sɛmsɛma, o fun ŋɔ Balam ni, "Baŋnɛ 

mu ya hin? Yɛrɛ i tuk min naaval butor na nan?” 

29Balam fun bur sɛm, "Domi i yir min womnɛ, mu fa kpak takoobi mu fa zi kpu 

hinnu.” 

30Kakum ti fun bur ta, "Mu la ya i kakum naa i ya zini, chen ni ali piili ti ni chen? Mu 

ha ya hin nan saha bɔnɛu.” 

31Doonee ya Kunyan ti fun nyɛ Balam na malaika ti ka o chiŋi wa o takoobi ni, Balam 

fun chel a kpa o se a pi tɛɛnɛ ni. 

32Ka malaika ti fun ŋɔ un, "Yɛrɛ i tuk i kakum ti butora nan ni? Mu wa di mu wa jiŋ i 

nyinbannɛ, i ta val val ti. 

33Amaa i kakum waa na min a bɛ butora, di chendaha laata mu fa zi kpu hinnu kaa gil 

kakum ti.” 

34Balam fun ŋɔ, "Mu tum putiu. Mu wa zim di i chiŋɛ nyinbaan niu aa jiŋ min, amaa 

lalaknɔ i zim di o wa wer wa mu la mu zi buru a la dama.” 

35Amaa malaika ti fun ŋɔ un, "Kila awa nar nama ni, amaa ki sɛm chenani mu ŋɔ hin 

di i sɛm." Chendaha Balam funɛ bu kaaliu. 

36A saha naa Balak fun wa nu di Balam waau, o funɛ kaaliu di o la chem un nyinbaan 

ni ali Ar ni, Anɔn pol ti pulim ali Moab tim pulim ni. 

37Balak fun ŋɔ un, "Yɛrɛ mu fun te tum yir hin i vɛ wa li? Mu wa ki nyɛ hin jirima?” 

38Balam fun ŋɔ, "Mu wau, koo mu wawa? Amaa lalaknɔ, baŋ yikore mu kpak? 

Kinkina Koosa ŋɔ min di mu sɛm nɛ mu zi koti sɛm.” 

39Chen fun nyɛ Balam tiŋ Balak a kaali tɔha naa ba yir Kiriaf-Husof chen. 

40O fun la kpu nuha awa piisi a fun chɔksi namsi ta a nyɛ Balam awa nihɛɛta ba naa 

funɛ nyɛn o wati chen. 

41Chɔɔsa funɛ pisi Balak funɛ kpa Balam a kaali Bamof-Baal, doonee Balam fun la na 

Israɛl tim nar ta bɔnɛ. 

NAMBAS 23 

1Balam funɛ ŋɔ Balak niu, "Sa biŋbiŋsa nɔpɛ a nyɛ min bar nɔ, kaa kpa nuwala nɔpɛ 

awa pemala nɔpɛ awa nyɛ min.” 

2Balak fun ya chenani ba ŋɔ un chen, Balam kɔɔri biŋbiŋ bɛgim maga wa nuwal awa 

pemal. 

3Doonee Balam fun ŋɔ Balak, "Chiŋi bar nɔ wa i ki fule papaha ti ni, ka mu la a la nee 

ya Kunyan ti zi waau a wa na min kaa o wa zi wa mu zi ŋɔ hin chenani o chaasi ŋɔ 

minnu." O fun kaali bi nyuha o duŋduŋ. 

4Ka Koosa fun la pu un, "Mu sa biŋbiŋsa anɔpɛ tau ka kpa nuwal awa pemal a kɔɔri 

biŋbiŋ bɛgim maga.” 

5Ya Kunyan ti fun biksi Balam chenani o zi sɛm ka fun nyɛ o bur kaali Balak wati o la 

kpa o ta ti nyɛ. 

6O funɛ bur kaali a la pu Balak ka o ha chiŋi o ki fuule papaha ti mun ni awa Moab 

nihɛɛta maga. 

7Ka Balam fun sɛm chenani nyɛnɛ ka ŋɔ, "Balak, Moab tim koora, kpa min li Siriya 

pulim ali nha ba yali bɛ ta ni. Mu wa sɛm nyɛ un. O ŋɔ nɔ a nyɛ Israɛl tim ni. 

8Yɛrɛ mu zi koti a ŋɔ nɔ nyɛ kinkina Koosa vɛ ŋɔ nɔ nyɛli? Koo a naa nar galimsa ka 

Koosa vɛ na o galimsa? 

9Mu na bau ali gbɛntɛl zene nyuhuni ni. Mu kote na bau kunkulisi nyuhuni ni. Ba ya 

nara kinkan ba naa nyɛn ba duŋduŋ nɛ. Ba zim di alibarka ti nyɛn ba watiu a kaali 

nibinsa maga. 

10Israɛl tim niisisa chi nyɛɛrɛ. Ba in kinkannɛ ba ha kaa kur. Nyɛ mu wa pu mu saha a 

chi Koosa nar ta digi. Nyɛ mu wa siu wa bambi sɔɔna a chi nibin were ta.” 

11Doonee Balak fun ŋɔ Balam ni, "Baŋnɛ i ya min nan? Mu kpa hin wa bar nɔ di i wa 

ŋɔ nɔrɛ a nyɛ mu dam ni, amaa kinkina i ya ya di alibarkarɛ i nyɛ ba.” 

12O fun bur sɛm a ŋɔ, "Chenani mu Kunyan ti ŋɔ di mu sɛm chene duŋduŋnɛ mu zi 

koti sɛm.” 

13Doonee Balak fun ŋɔ Balaam ni, "Tiŋ min aa wa bar digi, dooni i zi na Israɛl tim ta 

bɔnɛu dooni. Ŋɔ nɔ a nyɛ ba a nyɛ min dooni.” 

14O fun kpa un a kaali Zofim tɛɛnɛ ni a li Pisga bi ti nyuha. Doon gbaannɛ ni o funɛ sa 

biŋbiŋsa anɔpɛ wa a fun kɔɔri a maga ki bɛgim bɛgima wa nuwal awa pemal ni. 

15Balam fun ŋɔ Balak, "Chiŋi bar nɔ wa i ki fuule papaha ti ni, ka mu la pu Koosa bar 

nɔ la nɛɛnɛ.” 

16Ya Kunyan ti fun wa pu Balam a ŋɔ un chenani o zi la sɛm, ka nyɛ o bur kaali di o 

la kpa o taa ti nyɛ un. 

17Doonee o fun bur kaali a la pu Balak ka o ha vɛɛn chiŋi o ki fuule papaha ti mun ni 

awa Moab nihɛɛta ni. Balak fun pɛɛsi chenani ya Kunyan ti ŋɔ. 

18Ka Balaam fun sɛm chenani nyɛnɛ. "Kuwa Balak be Zipɔ awa nu chenani mu kaa 

sɛm. 

19Koosa wa chi nibine na la suni wɛ o wa ya nibine naa la chɛrigi o bambi. Vɔu na o 

vɔu warɛ o ya o sɛmu, ka chen ya. 

20Mu chiksi ya di mu nyɛ alibarka, ka Koosa nyɛ o alibarka mu wa ki yisi un. 

21Mu na di Israɛl chɔɔsa pisi digi waa zi kpak nyubɔm koo wubɔm digi. Ba Kunyan 

Koosa ti nyɛn ba wati. Ba la o nu di wa ya ba koora. 

22Koosa lisɛ ba li Ijipt pulim ni a wa, o yoou aa nyɛ ba a chi nuwal haasi. 

23Lure wato, hita wato kaa la zi koti a kpa zamsi Israɛl tim nara kinkan nɔ lalaknɔ 

nara zi sɛm Israɛl sɛmau kina chenani Koosa ya. 

24Israɛl tim nara kinkan ti chi gbogimta kpakrɛ o wara jigiri a kpak kin hali awa liisi 

un a se a peti, hali a vɛ wa nyɔ kinkina o kpak a kpu chen chal.” 

25Doonee Balak fun ŋɔ Balam ni, "I vɛu di i waa zi ŋɔ nɔ a nyɛ Israɛl tim ni, amaa ta 

kur ya alibarka a du ba ni.” 

26Balam fun bur sɛm a ŋɔ, "Mu waa ŋɔ hin di chenani mu Kunyan ti biksi di mu ya 

chene mu ya?” 

27Balak fun ŋɔ, "Tiŋ min kuwa, mu kpa hin a bu la ba digi, o waa gali wa dooni 

Koosa wa nyɛ i ŋɔ nɔ a nyɛ ba a li dooni.” 

28O fun bu kpa Balam a kaali Piɔ kunkule ti nyuha o nyini nyaabaan. 

29Balam fun ŋɔ un, "Sa biŋbiŋsa anɔpɛ a nyɛ min bar nɔ ka kpanuwala anɔpɛ awa 

pemala anɔpɛ aa wa.” 

30Balak funɛ ya chenani maga ba fun biksi unnu, kaa fun kɔɔri biŋbiŋ bɛgim buu 

nuwal awa pemal. 

NAMBAS 24 

1Saha nɔ Balam funɛ zimu di ya Kunyan ti daŋni o ya alibarkarɛ a du Israɛl tim ta ni, 

adaha o waa fun la di o la nyɛ nara ta wa sɛhɛra kpaami, a chi chenani o fun pun ya 

chen o funɛ burigi chem nyaabaan watɛɛ. 

2A na Israɛl tima ka ba kɔɔri ba ba nyɛnɛ ali zɔɔnɔsi taa ni Koosa siim ti fun wa o 

wati, 

3o fun sɛm nara ta wa chɛ hɛɛsi sɛma. "Bɛɔr be Balam ta nɛ Baal naa ya na la na kasi 

chen sɛma nɛ. 

4Anti la koti nu chenani Koosa sɛm na? Mu si nyine ni mu na kindɔŋu a kpa chi deesi 

ali ya Kunyan Koosa wati. 

5Israɛl tim lɛu ta wer kinkannɛ, 

6a chi kputi bugila pɛɛmɛ dɔŋa koo pol nɔ ŋmawisiwa a chi bugila a naa ya Kunyan 

Koosa du koo nii nɔɔ bugila. 

7Ba zi kpok dooniu kinkan aa du ba ki duha doonani ni nyɛn. Ba koora zi ya koor 

zenu a kaali Agag, ka o chiŋsisa vɛ wa tɛl a pɛn kaali bar boli. 

8Koosa funɛ lisi ba ali Ijipt pulim ni a funɛ yo aa nyɛ ba a chi nuwal haasi. Ba kote 

kpu ba dɔmau. A boriki ba hoka, a boriki ba hɛma. 

9Nara kinkan ti chi gbogimta zennɛ o wa chɔ do, nandigi wara laasi un. Naa maga ya 

alibarka a du Israɛl ni zi na alibarkau. Naa maga ka ŋɔ nɔ nyɛ Israɛl, o zi na nɔ ŋɔ liu.” 

10Balak paan funɛ siu a du Balam ni o funɛ ŋmuti o nisa kaa ŋɔ, "Mu yir hinnu di i wa 

ŋɔ nɔ nyɛ mu dɔm ni, i wa ya alibarka naa val butora du ba. 

11Lalaknɔ kila dama, mu fa vɔu di mu nyɛ hin jirimarɛ, amaa ya Kunyan ti duŋ hinnu 

wa mu jirima ti naali ni.” 

12Balam fun bur sɛm a ŋɔ, "Mu funɛ ŋɔ bisa ba naa i fun tum mu wati chen di, 

13hali i nyɛ min i dam anzunfa maga awa salma, mu waa ki vɛ mu Kunyan ti chiksi ka 

ki ya mu tutɔ wɛ. Mu zi kur sɛm chenani mu Kunyan ti ŋɔ di mu sɛmnɛ.” 

14Balam fun ŋɔ Balak ni, "Lalaknɔ mu la mu sambiri nara watɛ, amaa sari ka mu la, 

mu tɛ ma ninu kpala chenani Israɛl tim kaa wa ya ma chɔɔsa pisi digi.” 

15Doonee o fun kpa o hɛɛsi sɛma a nyɛ ba, "Bɛɔr be Balam ta nɛɛnɛ, Baal naa la na 

kasi chen sɛmwa. 

16Naa la nu chenani Koosa sɛm kaa vɛɛna la zima na li ba zen maga ba zen chen. Mu 

na o yiko tiu wa mu sibe, a naa o yiko awa zenzen ali deesi ni. 

17Mu nyini wuzu digi dunu a na chenani Israɛl pulim zi wa du, o koora zi wa chi 

wullɛ chaaniu ali ba pulim ti ni. O kaa wa chi wulli kpitire ali Israɛl ni o zi wa. 

18O zi nyaŋi o dɔmau ali Idɔm ni kaa kpa ba tɛɛnɛ tiu a burigi o ki dɔli, Israɛl kpok ka 

gbaariu o nyaŋi saha maga. 

19Israɛl tim nara kinkan ti zi na nyuhu tiinau o nyaŋi o dɔm maga ali ba pulim ti ni.” 

20Balam deesi ni o funɛ na Amelek tima a sɛm o hɛɛsa sɛma, "Amelek tima funɛ ya ba 

naa kpak kpokre a kaali nara maga, amaa bar peti ni baa zi nam siu kpa la saha naa vɛ 

kpak bɔ.” 

21O deesi ni o funɛ na Kenan tim ta a fun sɛm ba o hɛɛta sɛma, "Doonani ma nyɛn 

chen wa ya fosi barrɛ a chi chenani zimebe ya du o zaŋ kunkule nyuha bar boli ni 

chen, 

22amaa Kenan tima zi wa kɔŋi ma misisau saha naa Asiria tim wa kpaksi ma.” 

23Balam funɛ sɛm nan sɛm na a ŋɔ, "Anti la zi koti nyɛn ka Koosa ya nan? 

24Nibin kpoka ba naa la kpaksi nara zi li Saiprus a wa. Ba zi wa nyaŋi Asiriya awa 

Ɛba, amaa ba gbaannɛ zi wa nyɛn namsi niu hali kpa la saha naa vɛ kpak bɔ.” 

25Chendaha Balam funɛ saksiu a kaali o tɔha, ka Balak ka fun chem o nyinbaan a 

kaali. 

NAMBAS 25 

1Israɛl tima funɛ la nyɛn Sitim ni, ba nibaala funɛ piiliu aa chɔ Moab tim nihaan ba 

naa funɛ lagmi ba ni a nyɛn. 

2Nihaana naa funɛ chaŋi nibaala ta ali ba kɔkɔɔr diwe zen ni. Doonee ba funɛ jɛɛmi 

Moab tim vug. Israɛl tim ta fun di diwe ta ka jɛɛmi vug ti. 

3A chendaha ya Kunyan Koosa paan funɛ siu a du ba ni, 

4ka fun ŋɔ Mosis ni, "Lisi Israɛl nyuhu tim ta maga a kpa ba wa dau nara sesi ni nha, 

chen ni ya Kunyan Koosa ti paan wa zi bu si a du Israɛl tim ta ni.” 

5Mosis fun ŋɔ nihɛɛti taa ni, "Ma kpu nara ba naa maga la jɛɛmi vug ti ali ma zɔɔnɔsi 

ta maga ni.” 

6A saha naa Israɛl tim ta fun chiŋi Koosa Lɛu ti zɔɔnɔ ni aa wi chen, Israɛl tim ta baal 

digi funɛ siiu a la kpa Midian tima nihaan a wa zu o lɛu ali Mosis awa nara kinkan ti 

see ni. 

7Ɛleeza be Finihas naa funɛ ya Aarɔn niha chen funɛ na chen o funɛ si lagmi ti niu a la 

zer hɛm, 

8a tiŋ nibaal ti awa nihaan ti a la zu ba lɛu ti ni a zu yagsi ba. Chen fun nyɛ bar numa 

na nyɛ Israɛl tima funɛ kɔŋi ba misisi chen fun kpata, 

9amaa o ka funɛ piin kpu nara tusuk fumlɛ daanaasiwa. 

10Ya Kunyan ti fun ŋɔ Mosis ni, 

11"Chenani Finehas ya chen daha mu wa bu na paan a du Israɛl tim taa ni. O vɛu di o 

waa zi jɛɛmi Koosa digi a gbaari min ni. Chendaha mu vɛ kpa si paan a nyɛ ba kɔŋi ba 

miisisa. 

12Adaha ŋɔ un di mu ka vɔu vɔurɛ wa un, hali kpa la saha naa maga ka wa wa. 

13O wa o niisisa ka burigi kɔkɔɔrsiwa, domi o wa fun la nɔɔni di ba nyini o Koosa ti 

yɔri, ka vɛɛn biksi o nara wa taali gil pɛŋi.” 

14Israɛl tim baal naa ba fun kpu wa Midian tim nihaan ti chen sɔn ya Salu be Zimri, o 

funɛ ya zɔɔnɔ nihɛɛrɛ ali Simiɔn zɔɔnɔ ti ni. 

15Nihaan ti sɔn ka funɛ ya Kozbi, o nyana sɔn funɛ ya Sur, o funɛ ya koorre ali Midian 

tim zɔɔnɔsi ta digi ni. 

16Ya Kunyan ti fun nyɛ Mosis wa chiksi a ŋɔ, 

17"Kila a la chem Midian tima a kpu ba, 

18aku ba funɛ tum a puti a mur ma a li ba vug ti ba nyɛni ti chen, awa ba towe Kosbi 

naa ba fun kpu ali saha naa bar numa fun nyɛn Piɔ ni chen." 

NAMBAS 26 

1Bar num ta gantɛl ni, ya Kunyan Koosi ti funɛ ŋɔ Mosis awa Ɛleeza naa ya Aarɔn be 

ti ni chen nanɛ, 

2"Ma gur Israɛl tim lulsa a li Israɛl nɔ maga, ba naa ya bun fumlɛ koo a kaali a la zi 

mag lanjima zuuli.” 

3Mosis awa Ɛleeza fun la nɔɔni kaa yir nara ba naa tel chen a fun lagmi nara kinkan ti 

maga a li Moab tim tɛɛnɛ bar na chaanɛ Jɔɔdan pol ti jibaŋ ni ali Jɛriko cheŋ ti ni. 

Israɛl tima ba naa funɛ li Ijipt pulim wa chen nɛ. 

5Rubɛn naa funɛ ya Jekɔb bi hɛɛ chen walɛ, Hanɔk zɔɔnɔ, Palu, 

6Hɛsrɔn awa Kami. 

7Zɔɔnɔsi naa maga funɛ si nara tusuk fumnaasi daatora awa kɔksa nɔpɛwa fumtorawa. 

8Palu be funɛ ya Ɛliab, 

9ka o bisa ka fun ya Nɛmuɛl, Datan awa Abiram. Datan awa Abiram funɛ ya ba tɛɛnɛ 

nihɛɛta, a fun bur Mosis awa Aarɔn mun ni ka fun gbaari Kɔra gantɛl tiŋsi ni ba fun vɛ 

ya Kunyan Koosa nɔ chen. 

10Tɛɛnɛ fun hul ba tu kaali, a fun siti awa Kɔra ni ka din fun di o gantɛl tiŋsi ta nara 

kɔksa alɛ awa fumnyuun. Nan funɛ ya kpaamirɛ a nyɛ nibinsi ta ni, 

11amaa ba wa fun kpu Kɔra bisa. 

12Simiɔn zɔɔnɔ ti lul zɔɔnɔsa funɛ ya Nɛmuɛl, Jamin, Jakin, 

13Zɛra awa Sawul. 

14Nan lul zɔɔnɔ sina nara funɛ si tusuk fumlɛ daalɛ awa kɔksalɛ. 

15Gad zɔɔnɔ lul zɔɔnɔsa funɛ ya Zɛfɔn, Hagi, Suni, 

16Ɔzni, Ɛri, 

17Arodi awa Areli. 

18Nan lul zɔɔnɔsi naa funɛ si nara tusuk fumnaasi awa kɔksa nyuunwa. 

19Juda lul zɔɔnɔsa funɛ ya Sɛla, Pɛrɛs, Zɛra, Hɛsrɔn awa Hamul. Juda bisa balɛ Ɛɛ awa 

Ɔnan funɛ siti Kenan tɛɛnɛ nɛɛ. 

22Nan lul zɔɔnɔsi naa nara funɛ si nara tusuk fumnɔpɛ daanɔra kɔksa nyuunwa. 

23Isaka zɔɔnɔsi naa lul funɛ ya Tola, Puwa, 

24Jasuv awa Simrɔn. 

25Nan lul zɔɔnɔ sina funɛ si nara tusuk fumnɔra daanaasi awa kɔksa torwa. 

26Zɛbulum zɔɔnɔ lul zɔɔnɔsa funɛ ya Sɛrɛd, Ɛlɔn awa Jaleel. 

27Nan lul zɔɔnɔ sina funɛ si nara tusuk fumnɔra awa kɔksa nɔrwa. 

28Josɛf zɔɔnɔ ti funɛ ya bisa balɛ Manasɛ awa Ifrɛɛm nyana zɔɔnɔ. 

29Manasɛ zɔɔnɔ, Manasɛ be Maki be funɛ ya Giliad. Giliad niisisa ka funɛ ya zɔɔnɔ 

sina. 

30Ieza zɔɔnɔ, Hɛlɛk, 

31Asriɛl, Sɛkɛm, 

32Sɛmida awa Hɛfɛ. 

33Hɛfɛ be Zɛlɔfɛhad funɛ kpak nihabichɛsa duŋnɛ. O waa fun kpak nibabichɛsa. Ba 

sɔna funɛ ya Mala, Nowa, Hogla, Milka awa Tiza. 

34Nan zɔɔnɔsi naa nara funɛ si nara tusuk fumnyuun daalɛ awa kɔksa nɔpɛwa. 

35Ifrɛɛm zɔɔnɔ ti zɔɔnɔsa funɛ ya Sutɛla, Bɛkɛ awa Tahan. 

36Ɛran zɔɔnɔ funɛ piili Sutɛla zɔɔnɔ nɛɛ. 

37Zɔɔnɔ sina nara funɛ si nar tusuk fumtora daalɛ awa kɔksa nyuunwa. Nan zɔɔnɔ sina 

la piili Josɛf zɔɔnɔ nɛɛ. 

38Bɛnjaman zɔɔnɔ ti lul zɔɔnɔsa funɛ ya Bɛla, Asbɛl, Ahiram, 

39Sufam awa Hufam. 

40Aad awa Naaman zɔɔnɔsa funɛ piili Bɛla zɔɔnɔ nɛ. 

41Nan zɔɔnɔsi naa nara funɛ si nara tusuk fumnaasi daanyuun awa kɔksa nɔrwa. 

42Dan zɔɔnɔ ti lul zɔɔnɔsa funɛ ya Suham. 

43Ba funɛ ya nara tusuk fumnɔra daanaasi awa kɔksa naasiwa. 

44Asa lul zɔɔnɔsa funɛ ya Imna, Isvi awa Beria. 

45Hɛbɛ awa Malkiɛl zɔɔnɔsi ta funɛ piili Beria zɔɔnɔ nɛ. 

46Asa funɛ kpak bere ba funɛ yir un Sɛra. 

47Nan zɔɔnɔsi naa funɛ si nara tusuk fumnyuun daatora awa kɔksa naasi. 

48Naftali zɔɔnɔ lul zɔɔnɔsa funɛ ya Jazeel, Guni, 

49Jeza awa Silɛm. 

50Nan zɔɔnɔ sina funɛ si nara tusuk fumnaasi daanyuun awa kɔksa naasiwa. 

51Israɛl tim nar ta maga funɛ lagmi dɔŋ ni a si tusuk kɔksa nɔra dikibɛgim awa kɔksa 

nɔpɛ wa fumtora. 

52Ya Kunyan ti fun ŋɔ Mosis ni, 

53"Purigi tɛɛnɛ ti a nyɛ zɔɔnɔsi ta ni aa tiŋ chenani maga i mag. 

54Ma yo walɛ aa burigi tɛɛnɛ ti, ka burigi ba zenzen aa nyɛ zɔɔnɔ na zen, 

56kaa ka kpa ba wewe aa nyɛ zɔɔnɔ na ya ki wewe.” 

57Livai zɔɔnɔ ti zɔɔnɔsa ya Gɛsɔn, Kohaf awa Mɛrari. 

58Ba niisisa funɛ ya zɔɔnɔ wisa a naa ba funɛ yir Libni, Hɛbrɔn, Mali, Musi awa Kɔra. 

Amram nyana funɛ ya Kohaf. 

59Wa funɛ kpa Livai be nihabichɛla Josɛbɛd ba funɛ lul un Ijipt pulim nɛɛ. O funɛ lul 

nibabichɛsa balɛ wa a nyɛ Amram ni, Aarɔn, Mosis awa nihabichɛla, Miriam. 

60Aarɔn funɛ kpak bisa ba naasiwa, Nadab, Abihu, Ɛleeza awa Itama. 

61Nadab awa Abihu funɛ siti saha naa ba fun kɔɔri kɔkɔɔra a nyɛ ya Kunyan ti ni a 

suk din tagin a du chen. 

62Livai tim nibaala ba naa hɛɛsa funɛ ya pɛn bɛgim koo a kaali chen funɛ ya tusuk 

fumlɛ daatorawa. Ba wa fun gur ba a du Israɛl tim ta ni, chendaha ba waa wa fun na 

Israɛl kapata digi. 

63Mosis awa Ɛleeza naa ya kɔkɔɔr ti chen funɛ ya ba naa gur ba a li saha naa ba funɛ 

gur ba a li Moab tɛɛnɛ ba chaani, Jɔɔdan mɔɔga jibaŋ ali Jeriko ni. 

64Nibaal bɛgim waa fun ka a li saha naa Mosis awa Aarɔn funɛ gur ba ali Sanai 

nyaabaan ti ni. 

65Ya Kunyan ti fun ŋɔ di ba maga kaa sitiu ali kɔha nɛɛ, ba naa kaa ka ya Jɛfunɛ be 

Kaleb awa Nan be Jɔsuwa. 

NAMBAS 27 

1Mala, Nowa, Hogla, Milka awa Tiza funɛ ya Hɛfa be Zɛlɔfɛhad bi nihabichɛsiwa, 

Giliad be, Maki be, Manasɛ be awa Josɛf be. 

2Ba funɛ la chiŋi Mosis suwachak nɛɛ, Ɛleeza naa ya kɔkɔɔr chen awa nyuutima awa 

nara kinkan ti ali Koosa Lɛu ti zɔɔnɔ ni a ŋɔ, 

3"Ya nyana funɛ siu a li kɔha nɛ, ka fun vɛ ka be. O wa fun to Kɔra gantɛl tiŋsa ba naa 

funɛ vɛ ya Kunyan ti nɔ chen. O funɛ siu o titi tum tagna daharɛ. 

4Yɛrɛ ya nyan sɔn nyuksi ali o zɔɔnɔ ni aku o vɛ kpak be daha? Ma nyɛ ya gbaannɛ 

wa kapata ali ya nyana hɛɛna ta ni.” 

5Mosis fun kpa ba wɛ ta a pu ya Kunyan Koosa. 

6Ya Kunyan Koosa fun ŋɔ un, 

7"Chenani Zɛlɔfɛhad bi nihabichɛsi ta sɛm chen ya wutirɛ. Ma nyɛ ba kapata ali ba 

nyan hɛɛna ta ni, kapata naa ya ba van kin, ma nyɛ o ya ba kin. 

8Sɛm Israɛl tim nara ni di nar buwa siu ka vɛ kpak nibabichɛsa o nihabichɛsa kaa dɔ o 

kapata. 

9O vɛ kpak nihabichɛsa, o niinbisa dɔ di ba di o kapata. 

10O vɛ kpak niinbisa o nyahɛmi ta di kapati ti. 

11O ka vɛ kpak nyahɛmi, ba hɛɛn ali ba zɔɔnɔ ti ni, o nyin kin ti a chi o kin Israɛl tim 

nibinsa kpa nan nɔ a du tumtum a chi chenani mu wa Kunyan ti pun chiksi chen.” 

12Ya Kunyan ti fun ŋɔ Mosis ni, "Zini kila Abarim bɛ ta ni a la nyini tɛɛnɛ naa mu kaa 

kpa nyɛ Israɛl tim ni chen. 

13I naali gantɛl ni i zi siwu a chi chenani i niinbe Aarɔn fun ya chen, 

14domi ma funɛ vɛ mu nɔu ali Zin nyaabaan ti ni a li saha naa nara kinkan ti funɛ 

zulimi min Mɛriba ni ka ma vɛ di ma wa zi biksi mu yiko na du kasi chen." Mɛriba ya 

Kedes nisa na nyɛn Zin nyaabaan ni chen. 

15Mosis fun sumi Koosa, 

16"Mu Kunyan Koosa, miisisa maga ni naami, mu sumi hinnu di nyɛ nar na wa nibine 

na ta zi koti a te ba suwachak, 

17ka koti aa nyɛ ba chiksɛsa ali laal ni, chen ni i nara kinkan ti waa zi chi piisisa a naa 

vɛ kpak ni gbaŋi.” 

18Ya Kunyan ti fun ŋɔ Mosis ni, "Kpa Nan be Jɔsuwa, nara ni siim ti nyɛn chen a kpa 

i nisa a sak o nyuha ni. 

19Nyɛ o chiŋi Ɛleeza awa nara kinkan ti maga suwachak ni a kpa un a biksi ba di wa 

ka chiŋi i ba chiŋi ni. 

20Nyɛ un i sambiri kpok bɔnɛ, chen ni Israɛl tim nara kinkan ti maga zi nyɛ un 

jirimau. 

21O zi nyini Ɛleeza nɛɛ, o buksi mu tutɔ a kpa kɔkɔɔr kina a naa ba yir Urim awa 

Tumim chen ki tum. Nan ni Ɛleeza zi koti ki biksi Jɔsuwa awa Israɛl nara kinkan ti a li 

ba sɛriya siniu.” 

22Mosis fun ya chenani maga ya Kunyan ti biksi di o ya. O fun nyɛ Jɔsuwa chiŋ 

Ɛleeza awa Israɛl nara kinkan ti maga suwachak ni. 

23Ya Kunyan ti pun chiksi chen. Mosis fun kpa o nisa a saksi Jɔsuwa nyuha ni ka kpa 

un a biksi di wa ya na chiŋɛ o ba chiŋi ni. 

NAMBAS 28 

1Ya Kunyan ti fun nyɛ Mosis wa chiksi, 

2di o biksi Israɛl tima ba kpa ba diwe papasa a wa nyɛ Koosa ni a li saha naa biksi di 

ba kpa ba kina awa nyɛ o sɔɔni o tuha chen. 

3Diwe a naa lawa ba kpa nyɛ ya Kunyan ti ya. Wuzu maga ki fuuli papaha, pemala 

abalɛ a naa hɛɛta ya bun bɛgim kaa vɛ lagi. 

4Kpu tete piisi ti chɔɔsa ka naa sak chen ka ya zaazɔɔn, 

5a maga wa ki parɛ papaha sau kuruba suha a pulsi un wa nu weri ni. 

6Nan wuzu maga papasa na funɛ ya na ba funɛ fu ali Sanai bi ti nɛɛ a biksi di diwe 

papaha chena a ya sɔɔr na funɛ lɛm a nyɛ ya Kunyan ti ni. 

7Ali tete kɔɔri ti ni, sin ya gbaari ba weli gbaŋ suha a pa ya Kunyan ti wa papaha. 

8Zaazɔɔn ka ba kpu sel na sak chen chenani ba fa ya chɔɔsi papaha ti chene ba vɛɛna 

ya awa sin papaha ti ni. O gbaan ya diwe papaharɛ a sɔɔni ya Kunyan ti tuha. 

9A wuzu naa ya hiisi wuzu ba kpu pemala abalɛ a naa ya bun bɛgim ka vɛ lagi, sau 

kuruba bulɛ a pulsi wa nu ni a nyɛ di ki parɛ papaharɛ awa ki nyɔɔlɛ papaha. 

10Nan papaha fuuli nɔ ya kinkina ba zi nyɛ wuzu hiisi magwa awa wuzuuni maga 

papaha wa ki nyɔɔlɛ ni chen. 

11Fu papasa na aa nyɛ ya Kunyan ti ni saha naa pɛn fali yaa wa chiŋi. Nuwal pɔla a 

balɛ, pemal bɛgim. Pemal pɔla nɔpɛ ka a hɛɛta ya bun bɛgim, a maga ki digi ta daani. 

12O ya nuwal pɔl bɛgimnɛ, ki parɛ kuruba butor a nam a sau a yanu a jɛri. O ya di 

pemallɛ, ki parɛ kuruba bulɛ a nam a sau a ya nu a pulsi. 

13O ka ya di pemal we, ki parɛ kuruba bu bɛgim. Nan ki fuule papasa diwe naa sɔɔra 

ya sɔɔni ya Kunyan ti tuhau. 

14O ya di nuwal kɔkɔɔrrɛ, ki nyɔɔlɛ garigasa alɛ la gbaari, pemal ka ya gar ga suha 

awa lebi, pemal pɔl ka ya garigi bɛgim. Koosisa a naa ya ki fule chiksɛsa chen ali pɛn 

fali wuzu bɛgim bun maga tuha ni. 

15Ka wuzu maga kɔɔrisa a naa ya ki fule chen gbaan vɛɛna gbaari ki nyɔɔlɛ ta awa 

bunbole a kɔri tum tagna gil nyɛli papaha. 

16Ya Kunyan ti val la gali wuzu zen ti ya pɛn fali wuzu fi da naasiwa. 

17Wuzu fidaanyuun wuzu ali pɛn ti ni ya wuzu na ya boroboro naa ba vɛ du sin muna 

seli wuzu chen. 

18Wuzu zen ti bumi wuzu ya di ma lagmi dɔŋwa a jɛɛmi, ka vɛ tum tuma a wuzu ti. 

19Ma kɔɔri kɔkɔɔra a fu a chi diwe a nyɛ ya Kunyan Koosa ti ni. Nuwal pɔla alɛ, 

pemal bɛgim awa bun bɛgim pemal pɔla anɔpɛ, a maga ki digi vɛ kpak daana. 

20Nyɛ ki parɛ papaha sau kuruba butora a kpa choona nu weri a pulsi sau ti ni, awa 

nuwal pɔl ni, pemal awa sau kuruba bulɛ, 

21awa piisi pɔl wa sau kuruba bu bɛgim. 

22Kinkina gbaarɛ ya i kpa bunbol bɛgim a kɔɔri tum tagna gil pɛŋi, ka kɔɔri kɔkɔɔr 

naa laa chaksi doŋa chen a chaksi nara ta. 

23Kpa nan kɔkɔɔr nɔ a lagmi chɔɔsa maga kɔkɔɔr ti ni o lagmi kɔɔri, 

24ali nan nyinbaan ni, ya diwe wuzu bunɔpɛ aa nyɛ ya Kunyan Koosa wa papaha, ka o 

sɔɔra ya un tusɔɔna kpa nan papaha nɔ a gbaari wuzu maga kɔkɔɔr ti awa ki nyɔɔlɛ ta 

ni. 

25Kuwa awa jɛɛmi ali wuzu bunɔpɛ ta tiin ni ka ta tum tum digi. 

26Wuzu zen ti piili wuzu. Ma kpa ma niŋmɛn fali a pa ya Kunyan ti, maa lagmiu a 

jɛɛmi kaa ta tum tum. 

27Kɔɔri kɔɔra a fu o ya sɔɔr lɛm a nyɛ ya Kunyan Koosa ti ni: Nuwal pɔla alɛ, pemal 

bɛgim awa pemal pɔla anɔpɛ a naa ya bun bɛgim, ka a maga ki digi ta kpak daana. 

28Nyɛ ki parɛ papaha sau kuruba butora a kpa choona nu weri a lagmi sau ti ni awa 

nuwal pɔl ni pemal awa sau kuruba bulɛ, 

29awa piisi pɔl bɛgim wa kuruba bu bɛgim. 

30Kinkina gbarɛ ya i kpa bunbole bɛgim a kɔɔri tum tagna gil pɛŋi, ka kɔɔri kɔɔra naa 

laa chaksi doŋa chen a chaksi nar ta. 

31Kpa nan kɔɔra nɔ awa ki nyɔɔlɛ papaha ti a lagmi wuzu maga kɔkɔɔr ti awa ki parɛ 

kɔkɔɔr ti. 

NAMBAS 29 

1Ya Kunyan ti fun chiksi Mosis, 

2di o biksi Israɛl tima ba kpa ba diwe papasa a wa nyɛ Koosa ni a li saha naa biksi di 

ba kpa ba kina awa nyɛ un o sɔɔni o tuha. 

3Diwe anawara lawa ba kpa nyɛ ya Kunyan ti ya, wuzu maga ki fuuli papaha, pemala 

abalɛ a naa hɛɛsa ya bun bɛgim kaa vɛ laki. 

4Kpu tete piisi ti chɔɔsa, ka naa sak chen ka ya zaazɔɔn, 

5a maga wa ki parɛ papaha sau kuruba suha, a pulsi un wa nu weri ni. 

6Nan wuzu maga papasa naa funɛ ya naa ba funɛ fu ali Sanai bi ti nɛɛ a biksi di diwe 

papaha chen, sɔɔr naa funɛ lɛm a nyɛ ya Kunyan ti ni. 

7Ali tete kɔɔri ti ni, sin yaa gbaari ba weli gbaŋ suha a pa ya Kunyan ti wa papaha. 

8Zaazɔɔn kaka ba kpu sel naa sak chen chenani ba fa ya chɔɔsa papaha ti chene ba 

vɛɛna ya awa sin papaha ti ni. O gbaan ya diwe papaharɛ a sɔɔni ya Kunyan ti tuha. 

9A wuzu naa ya hiisi wuzu ba kpu pemala abalɛ a naa ya bun bɛgim kaa vɛ lagi, sau 

kuruba bulɛ a pulsi wa nu ni a nyɛ di ki parɛ papaharɛ awa ki nyɔɔlɛ papaha. 

10Nan papaha fuuli nɔ ya kinkina ba zi nyɛ wuzu hiisi magwa, awa wuzuuni maga 

papaha wa ki nyɔɔlɛ ni chen. 

11Fu papasa na aa nyɛ ya Kunyan ti ni saha naa pɛn fali ya wa chiŋi. Nuwal pɔla 

abalɛ, pemal bɛgim, pemal pɔla nɔpɛ ka a hɛɛsi ya bun bɛgim, a maga ki digi ta daana. 

12O ya nuwal pɔl bɛgimnɛ, ki parɛ kuruba butora a nam a sau a ya nu a pulsi. O ya di 

pemallɛ, ki parɛ kuruba bulɛ a nam a sau a ya nu a pulsi. 

13O ka ya di pemal we, ki parɛ kuruba bu bɛgim. Nan ki fuule papasa diwe na sɔɔra ya 

sɔɔni ya Kunyan ti tuhau. 

14O ya di nuwal kɔkɔɔrrɛ, ki nyɔɔlɛ garigasa alɛ laa gbaari, pemal ka ya garga suha 

awa lebi, pemal pɔl ka ya garigi bɛgim. Kɔɔrsa a naa ya ki fuule chiksɛsa chen ali pɛn 

fali wuzu bɛgim bun maga tuha ni. 

15Ka wuzu maga kɔɔrsa a naa ya ki fuule chen gbaan vɛɛna gbaari ki nyɔɔlɛ ta awa 

bunbolerɛ a kɔɔri tum tagna gil nyɛɛli papaha. 

16Ya Kunyan ti val la gali wuzu zen ti ya pɛn fali wuzu fidaanaasi wuzurɛ. 

17Wuzu fidaanyuun wuzu ali pɛn ti ni ya wuzu na ya boroboro naa ba vɛ du sin muna 

seeli wuzu chen. 

18Wuzu zen ti piili wuzu ya di ma lagmi dɔŋwa a jɛɛmi, ka vɛ tum tuma a wuzu ti. 

19Ma kɔɔri kɔɔrsa a fu a chi diwe a nyɛ ya Kunyan Koosa ti ni. 

20Nyɛ ki parɛ papaha sau kuruba butora a kpa choona nu weri a pulsi sau ti ni awa 

nuwal pɔl ni, pemal awa sau kuruba bulɛ, 

21awa piisi pɔl wa sau kuruba bu bɛgim. 

22Kinkina gbarɛ ya i kpa bunbol bɛgim a kɔɔri tum tagna gil pɛŋi, ka kɔɔri kɔɔra naa 

laa chaksi doŋa chen a chaksi nara ta. 

23Kpa nan kɔɔra nɔ a lagmi chɔɔsa maga kɔɔra ti ni a lagmi kɔɔri, 

24ali nan nyinbaan ni, ya diwe wuzu bunɔpɛ aa nyɛ ya Kunyan Koosa wa papaha, ka o 

sɔɔra ya un tusɔɔna kpa nan papaha nɔ a gbaari wuzu maga kɔɔra ti awa ki nyɔɔlɛ ta 

ni. 

25Kuwa awa jɛɛmi ali wuzu bunɔpɛ ta tiin ni ka ta tum tum digi. 

26Wuzu zen ti piili wuzu, ma kpa ma niŋmɛn fali a pa ya Kunyan ti, ma lagmiu a 

jɛɛmi un kaa ta tum tum digi. 

27Kɔɔri kɔɔra a fu o ya sɔɔr lɛm a nyɛ ya Kunyan Koosa ti ni: Nuwal pɔla alɛ, pemal 

bɛgim awa pemal pɔla anɔpɛ a naa ya bun bɛgim, ka a maga ki digi ta kpak daana. 

28Nyɛ ki parɛ papaha sau kuruba butora a kpa nuu ho nu weri a pulsi sau ti ni awa 

nuwal pɔl ni pemal awa sau kuruba bulɛ, 

29awa piisi pɔl bɛgim wa kuruba bu bɛgim. 

30Kinkina gbarɛ ya i kpa bunbole bɛgim a kɔɔri tum tagna gil pɛŋi, ka kɔɔri kɔkɔɔr 

naa laa chaksi doŋa chen a chaksi nara ta. 

31Kpa nan kɔɔra nɔ awa ki nyɔɔlɛ papaha ti a lagmi wa wuzu maga kɔkɔɔr ti awa ki 

parɛ kɔkɔɔr ti. 

32Wuzu bunɔpɛ wuzu ma kpa nupɔla anɔpɛ awa pemala alɛ awa piisi mal naa ya bun 

fidaanasi anawara bara vɛ chɔki, 

33a lagmi kɔɔri naa ma kaa kɔɔri wuzu bɛgim wuzu chen a wa kɔɔri kɔɔra a nyɛ Koosa 

ni. 

35Wuzu ŋmɛnaasi wuzu ma lagmi a jɛɛmi ya Kunyana Koosa kaa ta wa tum tum digi. 

36Ma wa lagmi a kɔɔri kɔɔra a fu o maga a nyɛ Koosa ni a chi ma nyɛ ya Kunyan 

Koosa ti wa diwe naa sɔɔra lɛmɛɛ. Ma kaa ya chen ma kpa nupɔl bɛgim, piisi mal 

bɛgim awa piisi mal naa haa na bun bɛgim ka a maga bara vɛ chɔki. 

37Ma kpa a maga a lagmi wuzu bɛgim kɔɔra ni a kɔɔri. 

39Nan nɔ kaa biksi ma chenani ma zi waa kɔɔri niŋmɛn sau awa dɔŋtiŋi awa kɔɔra naa 

laa fu chen, ali ma wuzu zene ni awa chenani ma fun vɔu wa Koosa ni. 

40Chene Mosis fun biksi Israɛl tima chenani ya Kunyana ti fun biksi di o ŋɔ ba. 

NAMBAS 30 

1Mosis funɛ bu kpa nan chiksɛsiwa a nyɛ Israɛl tima nihɛɛti taa ni. 

2Nar vɔu vɔwa di o nyɛ ya Kunyan Koosa wa kindɔŋ koo kaa ŋɔ nɔ di o chi wu digi 

yaali, o tawa puti o vɔu ti, o ya chenani maga o vɔu di o ya chen. 

3Butowe naa haa nyɛn o nyan dam ni ka vɔu vɔwa di o nyɛ ya Kunyan ti wa kindɔŋ 

koo kaa ŋɔ nɔ di o chi wu digi yaali. 

4O ya kinkina maga o vɔu amɛ o nyana wa nu kaa vɛ chen ti ni, 

5amaa o nyana nuɛ ka vɛ di o ta su chen vɔwa ti, nyinbaan wato wa o kpa chen ti a 

muksi o titi, ya Kunyan ti zi gil pɛŋ unnu, domi o nyana vɛu di o ta su chen ti. 

6Nihaan naa vɛ yu baal nisi vɔu vɔwa koo nyinyaŋ ni, koo o vɔu vɔwa di o chi kindɔŋ 

kaa yu baal. 

7O ya chenani maga o vɔu di o ya chen, amɛ o baal ti nuɛ a vɛ la nɔɔni, 

8amaa o baal ti nuɛ ka vɛ di o ta su hɛɛsi na o hɛɛsi chen, nyinbaan wato wa chen ti 

nyɛn o bambi ni. Ya Kunyan Koosa zi gil pɛŋ unnu. 

9Luhaan koo nihaan naa li o baal dɛ ni kaa hɛɛsi hɛɛsa chenani, wa chenani o vɔu o 

vɔwa di o gil wu digi. 

10Nihaan naa kpak baal ka o hɛɛsi hɛɛsa koo a vɔu vɔwa di o gil wu digi, 

11o ya chenani maga o hɛɛsi chen koo a vɔu chen amɛ o baal nuɛ a vɛ di o ta ya chen, 

12amaa o baal ti nuɛ ka vɛ di o ta su hɛɛsi naa o hɛɛsi chen, nyinbaan wato wa chen ti 

nyɛn o bambi ni. Ya Kunyan Koosa zi gil pɛŋ unnu, domi o baal vɛu di o ta su hɛɛsi ti. 

13O baal kpak nyinbaan wa o la nɔɔni wa nɔ naa o hɛɛsi chenu ko o vɛ la nɔɔni wa vɔu 

na o vɔu chen, 

14amaa chɔɔsi digi pisɛ ka o baal ti nu kaa vɛ sɛm wudigi, o werwa nihaan ti puti hɛɛsi 

ti awa vɔu na maga o vɔu chen. O baal ti la nɔɔni hɛɛsi ti niu, chendaha o vɛ sɛm wu 

digi o wati kpa la hɛɛsi ti ni chen, 

15amaa o bu vɛ wa la nɔɔni ali vɔu ti ni o kpak diŋlɛrigiu aku chenani o vɛ nyɛ vɔu ti 

suli chen daha. 

16Chiksɛsi naa wa ya Kunyan Koosa fun kpa nyɛ Mosis ni aa biksi nihaan naa vɛ yu 

baal kaa nyɛn o nyan dam ni koo nihaan naa yu baal nɔ hɛɛsi. 

NAMBAS 31 

1Ya Kunyan Koosa fun ŋɔ Mosis ni, 

2"Lɛrigi Midian tim diŋsa aku chenani ba ya Israɛl tim taa chen. I ya chen ni a gantɛl 

ni i zi siwu.” 

3Chendaha Mosis fun ŋɔ nara ta ni, "Maa saksi laal, chen ni ma zi koti a chem Midian 

tima wa laal a lɛrigi ba diŋsa aku chenani ba ya ya Kunyan Koosa chen. 

4Ma lisi nara tusuga ali Israɛl zɔɔnɔ maga ni ba la laal ti ni.” 

5Chendaha nara tusuga funɛ li zɔɔnɔ maga ni, ba fun lagmi dɔŋ ni a si nara tusuk 

fidaalɛ a saksi laal. 

6Mosis fun kpa ba la laal ti ni, o wa Ɛleesa be, Finihas naa funɛ nyini ki kɔɔrɛ a naa 

funɛ du kasi chen awa kaabul a naa funɛ hu aa biksi sɛriya chen. 

7Ba fun chem Midian tima chi chenani ya Kunyan ti fun biksi Mosis chen, a fun kpu 

ba nara ta maga, 

8a gbaari wa Midian koorsa abanyuun, ba sɔna funɛ ya: Evi, Rɛkɛm, Zur, Hur awa 

Reba. Ba funɛ kpu Bɛwɔ be Balam gbaanɛu. 

9Israɛl tim ta funɛ kpaksi Midian tima nihaana, bichɛsa, ba nuhɛ awa piisisa a gbaŋ wa 

ba nisa kina maga, 

10kaa suk din du ba pulimsa awa ba kɔchɔ taa ni. 

11Ba fun pa ba kina maga, a gbaari wa nara awa sela ni, 

12a fun kpa a wa Mosis awa Ɛleeza awa Israɛl tim nara maga wati, ba naa funɛ chɔ 

kɔchɔ a li Moab kɔha naa gbɛr Jɔɔdan ali Jeriko ni chen. 

13Mosis, Ɛleeza awa nihɛɛti ta maga fun li kɔchɔ ti ni di ba la chem ba lanjimasi ta 

nyinbaan ni. 

14Mosis fun na paan a du ba ni awa ba nyuhu tima laal ti suwachak tima awa ba naa 

funɛ ya lagmi wisa nyuuni tima awa ba naa maga funɛ li laal ti ni awa chen. 

15O fun pɛɛsi ba, "Yɛrɛ ma gil nihaani ta maga ba nyɛn wa ba misisi ni? 

16Ba wa funɛ tiŋ Balam nɔɔ a burigi Israɛl tima ba fun vɛ ya Kunyan ti nɔɔ ali wɛ a 

naa funɛ ya Piɔ ni, chen ti fun nyɛ bar numa fun wa kpaksi Koosa nara ta maga. 

17Adaha lalaknɔ ma kpu nibabichɛl maga a kpu nihaan na maga zim nibaal, 

18amaa ma gil nihabichɛsa awa nihaana ba naa maga du kasi. 

19Lalaknɔ ma ba naa maga kpu nara koo a gbaŋsi siwi li kɔchɔ bar ti, ma li cheŋcheŋ a 

li chɔ wuzu bunɔpɛ. A li wuzu butor wuzu awa wuzu bunɔpɛ ta tiin wuzu ma chaksi 

ma titi a gbaari wa nihaana ba naa ma kpaksi chen. 

20Ma vɛɛn chaksi ma kilaarɛ maga awa kinkina maga ba kpa ganɛ a kɔɔri, buun tɔn 

koo pusa maga.” 

21Ɛleeza fun ŋɔ nara ba naa funɛ li laal ti ni a bur wa chen, "Chiksɛsa anawara ya 

Kunyan Koosa kpa nyɛ Mosis ni nɛɛnɛ. 

22Kinkina maga vɛ ya kina din zi koti di a chi salma, anzunfa, lugi koo anzunfa ka ma 

kaa chaksi a a du kasi ma kpa a a ŋmɛɛsi din. Kinkina maga ka yɛ ma chaksi a wa nii 

kasi ti ni. 

24Wuzu bunɔpɛ ta tiina wuzu ma chaksi ma kilaarɛ, kaa zi ya nibin kasisa ba zi la 

nɔɔni a nyɛ ma zu kɔchɔ ti bar ti ni.” 

25Ya Kunyan ti fun ŋɔ Mosis ni, 

26"I wa Ɛleeza awa ma tɔha nihɛɛti ta maga, ki dɛu kinkina maga ma fun fuksi a 

gbaari wa nibinsi ta awa sela ni. 

27A purigi kinkina ma fun kpa li doon wa bulɛ a kpa purigi bu bɛgim a nyɛ lanjimasi 

ni kaa ka kpa kinkin ti a nyɛ nara kinkan ti ni. 

28Lanjimasi ta tori ti ni, ma lisi ki bɛgim ali kɔksa nyuun maga tuha a nyɛ ya Kunyan 

Koosa ni, nibinsa, nuhɛ, kakusa, piisisa awa buuna. 

29Ma kpa a nyɛ Ɛleeza ni a biksi di ya Kunyan Koosa chen. Ali nara kinkan ta tori ti ni 

ka ka, 

30ma lisi ki bɛgim ali fumnyuun maga tuha ni, nibinsa la lagmi wa nuhɛ, kakusa, 

piisisa awa buuna. Ma kpa a nyɛ Livai tima ba naa dɔ ya Kunyan ti dɛ tum ta che.” 

31Mosis wa Ɛleeza fun ya chenani ya Kunyan ti fun chiksi chen ni. 

32Chenani lanjimasi ta fun kpa wa nɛɛnɛ awa kina a naa ba fun kpa a pusi, 

33piisisa awa buuna tusuk kɔksi fumnɔra awa fumnɔpɛ daanyuun. 

34Nuhɛ tusuk kɔksi fumnɔpɛ daalɛ. 

35Kakusa tusuk kɔksi fumnɔra digi bɛgim awa nihaana ba naa funɛ vɛ zim nibaala 

nara tusuk fumtor daalɛ. 

36Lanjimasi ta piisisa awa buuna tori funɛ ya tusuk kɔksa tora awa fumtora daanɔpɛ 

awa kɔksa nyuun. 

37Ba fun lisi kɔksa nɔra awa fumnɔpɛ daanyuun a fun nyɛ ya Kunyan Koosa ni. 

38Lanjimasi ta nuhɛ tusuk fumtora daanɔra ba fun lisi fumnɔpɛ daalɛ a nyɛ ya Kunyan 

Koosa ni. 

39Lanjimasi ta kakusa tusuk fumtora awa kɔksanyuun, ba lisi fumnɔra di ki bɛgim a 

nyɛ ya Kunyan Koosa ni, 

40awa nihaana ba naa funɛ vɛ zim nibaala kaa ya lanjimasi ta ki dɔlɛ, nara fumtora 

daalɛ ba fun lisi a nyɛ ya Kunyan Koosa ni, 

41chen ni Mosis funɛ nyɛ Ɛleeza ni papaha na maga ba fun kpa aa nyɛ ya Kunyan 

Koosa ni a chi chenani ya Kunyan ti fun chiksi chen. 

42Nara kinkan ti tori ti wa lanjimasi ta tori ti funɛ mak dɔŋwa: 

43Piisisa awa buuna tusuk kɔksa tora wa fumtora daanɔpɛ awa kɔksa nyuun. Nuhɛ 

tusuk fumtora daanɔra, kakusa tusuk fumtora awa kɔksa nyuun, awa nihaana ba naa 

funɛ vɛ zim nibaala. 

44Nuhɛ tusuk fumtora daanɔra, 

45kakusa tusuk fumtora awa kɔksa anyuun, 

46awa nibinsa tusuk fidaanɔra. 

47Kin nama ni Mosis yaa fun lisi nibin bɛgim nɛ awa sel bɛgim a li kina fumnyuun 

tuha a chi chenani ya Kunyan Koosa fun chiksi di o kpa nyɛ Livai tima ba naa funɛ dɔ 

ya Kunyan Koosa jɛɛmi Lɛu ti tuma. 

48Doonee lanjimasi ta nihɛɛta ba naa funɛ ya suwachak tima chen fun wa Mosis wati, 

49a wa ŋɔ un, "Ya Kunyana, ya gur lanjimasi ta a naa di ba ki bɛgim wa kpalimi laal ti 

ni. 

50Adaha ya kpa salma gbina, ninpɔra, ninchɔga gbina, naninsa gbina, tukparasa awa 

baŋyɔɔksa a naa nyɛn ya wati ya kpa wa di ya nyɛ hin. Ya kpa a a nyɛ ya Kunyan 

Koosa niu di ya papaha chen ya kpa aa sumi ya misisa, chen ni o zi fosi yau.” 

51Mosis awa Ɛleeza funɛ la salmasi ta a maga funɛ ya ningbini kinawa. 

52Lanjima hɛɛti ta funɛ kpa salma naa awa nyɛ ya Kunyan Koosa wa papaha chen 

funɛ su kuruba tusuk fidaanɔra wa kɔksa nɔpɛ awa fumnyuunwa. 

53Lanjimasa ba naa funɛ vɛ kpak hɛɛta wa funɛ nyɛ kinkina ba kpak. 

54Mosis awa Ɛleeza fun kpa salmasi ta a kaali ya Kunyan ti Lɛu ti ni, chen ni ya 

Kunyan ti zi kok Israɛl tim tau. 

NAMBAS 32 

1Rubɛn awa Gad zɔɔnɔ funɛ kpak sela kinkannɛ. Ba fun wa nyini di Jaza awa Giliad 

tɛɛnɛsi ta wer wa sela dɛɛsi kinkannɛ. 

2Ba fun kaali Mosis awa Ɛleesa awa ba tɔha nihɛɛta wati a la ŋɔ ba, 

3"Bar nɔ tɛɛnɛ nɔ ya Kunyan Koosa suŋi Israɛl tima a li tɔsa na, Atarof, Dibɔn, Jaza, 

Nimra, Hɛsbɔn, Ɛlɛwalɛ, Sibam, Nebo awa Bɛɔn ya tɛɛn were a werwa sela dɛɛsi ka 

ya ka kpak sela kinkan. 

5Ma nyɛ ya tɛɛnɛ nɔ o ya ya ki dɔɔli ka ta nyɛ ya ji Jɔɔdan mɔɔg jibaŋ a la kani.” 

6Mosis fun pɛɛsi, "Ma daŋni ma nyɛn bar nɔ wa ka ma dɔŋtim Israɛl tim ta kila laal 

ni? 

7Yɛrɛ maa gbarigi Israɛl tima wa chenani baa daŋni ba la ji Jɔɔdan mɔɔg ti a chem a 

fuksi tɛɛnɛ naa ya Kunyan Koosa kpa nyɛ ba chen. 

8Chene ma nyama fun ya, mu funɛ kpa ba li Kedes-Banɛa aa la di ba la nyini tɛɛnɛ ti. 

9Ba funɛ la tel Ɛskɔl nɛŋbɔ a bari tɛɛnɛ ti, amaa ba funɛ wa bur wa yɔɔri nara ta barau 

di ba ta la tɛɛnɛ naa ya Kunyan Koosa kpa nyɛ ba chen. 

10Ya Kunyan Koosa paan fun si a wuzu ti o ŋɔ nɔɔ nan, 

11'Mu hɛɛsɛu di ba vɛ tiŋ min wa ba bambi ni, chendaha ba naa tel bun fumlɛ koo na 

hɛɛsa kaali chen kaa li Ijipt tɛɛnɛ wa zi zu tɛɛnɛ na mu fun vɔu di mu zi nyɛ Abraham, 

Aizik awa Jekɔb chen.’ 

12Nan biksi di nandigi waa zi zu tɛɛnɛ ti, amɛ Jɛfunɛ be Kaleb, Keniz tima awa Nan 

be Jɔsuwa, ba wa tiŋ ya Kunyan ti wa bambi bɛgim. 

13Ya Kunyan ti fun na paan a du nara taa ni a nyɛ ba nyɛn a buri kɔha ni bun fum 

naasi hali ba chen zɔɔnɔsi taa maga nibinsa fun wa siti. 

14Lalaknɔ ma ka bu chiŋi ma nyama ba chiŋi ni a ka bu ya zɔɔnɔ fali tum tagni tima, a 

nyɛ ya Kunyan Koosa paan si aa du Israɛl ni. 

15Ma Rubɛn awa Gad nara vɛ di ma wa zi tiŋ un lalaknɔ o zi kpa ma nara ta maga du 

kɔha niu ka ma nyɛn sibir ni.” 

16Chendaha ba fun bur wa awa ŋɔ un, "Ya daŋni ya sa buuni bolwa bar nɔ a kpa ya 

sela a du ka sa tɔsa a kpa ya haanasa awa ya bisa du, 

17chen ni ya wa zi tiŋ ya nara Israɛl tim tau a la laal ti ni kaa te ba suwachak hali a kpa 

ba a la kansi tɛɛnɛ na ya ba tɛɛn dɔɔli chen. Ya haanasa awa ya bisa wa nyɛn tɔsa a 

naa ya fuksi chen ni, chen tirɛ ba zi nyaŋi a kok ba titi a li ba na tɛɛnɛ ba fusi chen. 

18Ya wa kpak wa ya wa damsa sari Israɛl tim ta maga wa na ba tɛɛnɛ ba dɔlɛ. 

19Ya waa zi la kindɔŋ ba wati ali Jɔɔdan jibaŋ ti ni, domi ya la ya toriu ali Jɔɔdan nha 

ba yɛli cheŋ ti ni.” 

20Mosis fun ŋɔ, "Ma chiŋɛ ma sɛm naa ni ali ya Kunyan Koosa wati di ma zi la laal 

niu. 

21Ma wa lanjimasi ta maga zi ji Jɔɔdan awa ya Kunyan ti chiksɛsi ni a chem ya dɔm ta 

hali ya Kunyan ti wa nyaŋi ba, 

22a la ba tɛɛnɛ ti. A chen gantɛl ni ma zi koti bur wau, domi ma su ma nɔ tiu ali ya 

Kunyan ti wati awa ma dɔŋ tima Israɛl tim wati, chen ni ya Kunyan ti zi biksi di 

Jɔɔdan nha ba yɛli tɛɛnɛ ti ya ma kinnɛ, 

23amaa ma vɛ su ma vɔu ti, ma zi tum tum tagnau a puti ya Kunyan tiu, ma ta wa puti 

ali chen ti ni, ka ma zi wa na diŋlɛrigiu. 

24Adaha ma sa ma, tɔsi ta a nyɛ ma haanasa, bisa awa bola a nyɛ ma sela ni, amaa ka 

ki lisi chenani ma vɔu chen.” 

25Gad awa Rubɛn walɛ ta fun ŋɔ, "Yaa zi ya chenani i biksi chenu. 

26Ya haanasa awa ya bisa awa ya nuhɛ wa piisisa zi kpalimi Giliad tɔsi naa nɛɛ, 

27amaa ya maga saksɛ di ya la laal ti niu ali ya Kunyan ti chiksi ti ni. Ya zi ji Jɔɔdan a 

chem laal tiu, a chi chenani i sɛm chen.” 

28Adaha Mosis funɛ kpa chiksɛsi ta a nyɛ Ɛleeza, Jɔsuwa awa Israɛl tim nihɛɛ ti ta 

maga niu. 

29O fun ŋɔ, "O ya di Gad awa Rubɛn nara ji Jɔɔdan a saksi laal ti chemi ali ya Kunyan 

Koosa chiksi ti ni wa ba suŋi ni ka ma nyaŋi ba tɛɛnɛ ti, ma kpa Giliad tɛɛnɛ ti a nyɛ 

ba o ya ba ki dɔɔli, 

30amaa ba vɛ ji Jɔɔdan a chem laal ti, ba zi la ba tɛɛnɛ tori ali Kenan ni a chi ma.” 

31Gad awa Rubɛn walɛ ta fun la nɔɔni di, "Yaa zi ya chenani ya Kunyan ti chiksi 

chenu. 

32O chiksi ti daha yaa zi ji Jɔɔdan jibaŋu a la Kenan tɛɛnɛ tiu a la chem laal, chen ni 

yaa zi kpak ya ki dɔɔlɛ tori ali Jɔɔdan nha ba yali ni.” 

33Chendaha Mosis funɛ nyɛ Gad awa Rubɛn zɔɔnɔ awa Manasɛ zɔɔnɔ ti cheŋ digi wa 

koor Amɔr tim koor ti Sihɔn awa koor Ɔg Basan tim koora, a gbaari tɔsa awa pulimsa 

anawara go ba. 

34Gad zɔɔnɔ ti walɛ ti funɛ sa tɔsi nawara ba funɛ yir Dibɔn, Atarɔf, Arowa, 

35Atarɔf-Sofan, Jaza, Jogbeha, 

36Bef-Nimra awa Bef-Haran. 

37Rubɛn zɔɔnɔ ti walɛ funɛ bukɔɔ sa Hɛsbɔn, Ɛlɛwala, Kiriatayim, 

38Nebo awa Baal-Mɛɔn nan sɔni naa awa Sibma funɛ wa chɛrikiu. Ba funɛ nyɛ tɔsa a 

naa ba bukɔɔ sa chen wa sɔn falɛwa. 

39Manasɛ be Maki zɔɔnɔ ti nara funɛ la fuksi Giliad tɛɛnɛ ti, a kani dooni kaa duŋni 

Amɔn tim ba naa funɛ nyɛn doon chen. 

40Chendaha Mosis funɛ kpa Giliad a nyɛ Maki zɔɔnɔ tima nɛɛ, ba fun nyɛn dooni. 

41Manasɛ zɔɔnɔ ti nar naa ba funɛ yir Jayi chen funɛ chemu a nyaŋi tɔ wisa bɔnɛ a fun 

du a sɔna "Jayi tɔ wisa". 

42Noba fun chem a nyaŋi Kenaf awa o tɔ wisa a fun du a sɔna Noba a chi o titi. 

NAMBAS 33 

1Chenani Israɛl tima fun li Ijipt pulim ni ali nyɛn nyinbaan ni kaa la chɔ kɔ chɔɔna ka 

Mosis awa Aarɔn fun ya ba nihɛɛta chen nɛɛnɛ. 

2Ya Kunyan Koosa funɛ chiksi, chendaha Mosis funɛ sɔbi bar naa maga ba yaa fun la 

chɔ chen sɔnu a du tɔn ni. 

3Israɛl tim ta funɛ li Ijipt ni pɛn naa la bum bun fali wuzu fidaanyuun wuzurɛ, val la 

gali wuzu ti funɛ diu a pisi chɔɔsa. Ba funɛ valu awa li ka Ijipt tim ta zima nyɛn, 

4di ba funɛ huk ba nihɛɛta ba naa ya Kunyan Koosa fun kpu chen. Nannɛ ya Kunyan 

Koosa fun biksi di o kpak kpoku a kaali Ijipt tim koosisi ta. 

5Israɛl tim ta fun li Ramisis ni a la kani Sukɔf ni. 

6Ba funɛ li Sukɔf ni a bu kaali Etam nyaabaan chencheŋ ti ni. 

7Ba funɛ si Etam ni a bur wa Pi-Hahirɔf, Baal-Zɛfɔn nha ba yɛli luga, a fun la chɔ ba 

kɔchɔ a dugli Migdɔl. 

8Ba funɛ si Pi-Hahirɔf ni a fun tiŋ teku nii a la kaali nyaabaan ni, ba funɛ val wuzu bu 

tora wa kaa fun la chɔ Mara ni. 

9Ba funɛ si Mara ni a kaali Ɛlim a la chɔ, domi doon ti funɛ kpak bugilisi fidaalɛwa 

awa kpur bugila fumnɔpɛ. 

10Ba funɛ li Ɛlim ni a la chɔ a dugli Mɔɔg Sɛɛm. 

11Ba funɛ li Mɔɔg Sɛɛm ti bar ti, ba funɛ kaali a la chɔ Sin nyaabaan nɛɛ. 

12Ba funɛ li Sin nyaabaan ti a la chɔ Dɔfka nɛɛ. 

13Ba funɛ li Dofka ni a la chɔ Alus ni. 

14Ba funɛ li Alus ni a la chɔ Rɛfidim nɛɛ, nara taa waa fun na nii dooni aa nyɔ. 

15Ba funɛ li Rɛfidim ni a la chɔ Sanai nyaabaan nɛɛ. 

16Ba funɛ li Sanai nyaabaan ti a la chɔ Kibrɔf Hataava nɛɛ. 

17Ba funɛ li Kibrof-Hataava ni a la chɔ Hazɛrof nɛɛ. 

18Ba funɛ li Hazɛrɔf ni a la chɔ Rifma nɛɛ. 

19Ba funɛ li Rifma ni a la chɔ Rimɔn-Pɛrɛs nɛɛ. 

20Ba funɛ li Rimɔn-Pɛrɛs ni a la chɔ Libna nɛɛ. 

21Ba funɛ li Libna ni a la chɔ Risa ni. 

22Ba funɛ li Risa ni a la chɔ Kɛhɛlata nɛɛ. 

23Ba funɛ li Kɛhɛlata ni a la chɔ Sɛfa bi nɛɛ. 

24Ba funɛ li Sefa bi ti a la chɔ Harada nɛɛ. 

25Ba funɛ li Harada ni a la chɔ Makhɛlɔf nɛɛ. 

26Ba funɛ li Makhɛlɔf ni a la chɔ Tahaf nɛɛ. 

27Ba funɛ li Tahaf ni a la chɔ Tɛra nɛɛ. 

28Ba funɛ li Tɛra ni a la chɔ Mifka nɛɛ. 

29Ba funɛ li Mifka ni a la chɔ Hasmɔna nɛɛ. 

30Ba funɛ li Hasmona ni a la chɔ Mɔsɛrɔf nɛɛ. 

31Ba funɛ li Mɔsɛrɔf ni a la chɔ Bɛnɛ-Jakan nɛɛ. 

32Ba funɛ li Bɛnɛ-Jakan ni a la chɔ Hɔr-Hagidad nɛɛ. 

33Ba funɛ li Hɔr-Hagidad ni a la chɔ Jɔtbata nɛɛ. 

34Ba funɛ li Jɔtbata ni a la chɔ Abrɔna nɛɛ. 

35Ba funɛ li Abrɔna ni a la chɔ Ɛziɔn-Gɛba nɛɛ. 

36Ba funɛ li Ɛziɔn-Gɛba ni a la chɔ Kedes ali Zin nyaabaan ni. 

37Ba funɛ li Kedes ni a la chɔ Hɔr bi ti ni ali Idɔm mak bɔ ti ni. 

38Ya Kunyan Koosa chiksi daha Aarɔn fun zini Hɔr bi ti nyuha a la siu dooni a li 

pɛnsa nyuu tiin wuzu bɛgim wuzu, Israɛl tima bun fumnaasi tiina funɛ chen ba funɛ li 

Ijipt pulim ni. 

39Aarɔn funɛ ya bun kɔkwa wa fumlɛ daatorawa ka fun siu Hɔr bi ti nyuhu ni. 

40Arad tim koora a li Kenan tima nha ba yɛli nindil cheŋ tima funɛ nuu di Israɛl tima 

laa wa. 

41Ba funɛ li Hɔr bi ti ni a la chɔ Zalmuna nɛɛ. 

42Ba funɛ li Zalmuna ni a la chɔ Punɔn nɛɛ. 

43Ba funɛ li Punɔn ni a la chɔ Obɔf nɛɛ. 

44Ba funɛ li Obɔf ni a la chɔ Iyɛ-Abarim nɛɛ ali Moab magbɔ ni. 

45Ba funɛ li Iyɛ-Abarim ni a la chɔ Dibɔn Gad nɛɛ. 

46Ba funɛ li Dibɔn Gad ni a la chɔ Almɔn-Diblataim nɛɛ. 

47Ba funɛ li Almɔn-Diblataim ni a la chɔ Abarim kunkule Nebo watɛ. 

48Ba funɛ li Abarim bi ti niu kaa la chɔ Moab tɛɛnɛ doonani ya ba chaani ali Jɔɔdan 

mɔɔga ali Jeriko jibaŋ ti ni. 

49Ali Moab ba chaanɛ ta ni, Jɔɔdan pol ti a kur kila Bɛf-Jɛsimɔf hali Sitim funɛ ya ba 

bar chɔɔlɛwa. 

50Moab ba chaanɛ ta nyɛn Jɔɔdan wati ali Jeriko jibaŋ ti ni, ya Kunyan Koosa funɛ wa 

ŋɔ Mosis niu, 

51"Sɛmsɛma Israɛl tim ta wati a ŋɔ ba di ba ji Jɔɔdan a kaali Kenan, 

52ma duŋni ba naa ya tɛɛnɛ ti ni dɔɔlɛ, ka chɛɛki ba bunkola awa lugɛ a naa ba jɛɛmi 

chen ka vɛɛn chɛɛki bar naa ni ba jɛɛmi a chen. 

53Maa la doon tɛɛnɛ ti ni a la nyɛn, domi min kpa aa nyɛ ma. 

54Ma purigi tɛɛnɛ ti a nyɛ zɔɔnɔsi ta ni, ma yo walɛ ka ki purigi, zɔɔnɔ naa zene o dɔ 

ba zenzen, ba naa ka vɛ iili ba la ba wewe, 

55amaa ma vɛ duŋni tɛɛnɛ ti ni dɔɔlɛ ta ka nyɛ ba nyɛn, ba zi nyɛ ma wu mukseu, a ya 

chaasa a nyɛn ma sibe ni kaa vɛɛn ya sɔta a nyɛn ma chakpali ni, ba zi vɛɛn wa yo 

yosau wa ma ni." 

NAMBAS 34 

1Ya Kunyan Koosa funɛ nyɛ Mosis a ŋɔ, 

2"Wa chiksɛsi di o kpa nyɛ Israɛl tim ni di, ma la zu Kenan tɛɛnɛ naa mu kpa aa nyɛ 

ma chen, ma tɛɛnɛ dɔɔli ti magbɔsa kaa ya nanɛ. 

3Ma bar dɔɔli a li nha ba yali nindil cheŋ ti magbɔ ka tiŋ a la li Zin nyaabaan ni a kpa 

chen a la li Idɔm magbɔ. Nha ba yɛli lug ti ni o piili aa la teku bar naa ya yisi chen 

nindil ni. 

4A vɛɛn bu gor chen a tiŋ nindil luga a la li Akrabim a gali a vɛɛn kpa chen a la li Zin 

a vɛɛn gali kaali Kedes-Banɛa nindil lug ni. A zi gor nha ba cheli nindil lug ni, a kpa 

chen la li Haza-Ada a gali kaali Azmɔn. 

5Doonee o gor a chem baa naa chɔ Ijipt tim magbɔ a kpa chen la mag Mɛditareniɛn 

teku ni. 

6"Ma magbɔ a li nha ba cheli lug ni ka la ya teku nii tirɛ. 

7"Ma magbɔ a li nha ba yɛli ningal ni ka pili teku nɛ a kpa chen la li Hɔr bi ti ni. 

8Ka vɛ gali dooni a kpa chen kaali Hamaf a gali kaali. O zi vɛɛn kpa chenu a la li 

Zedad, 

9awa Zifrɔn o magbɔ la nyɛn Haza-Enan. 

10"Nha ba yali magbɔ ti ka piili Haza-Enan ni a kpa la li Sɛfam. 

11O tiŋ nha ba yɛli nin dil lugrɛ a la li Habɛl, Ayin nha ba yɛli lug ni awa kunkulsa ba 

nyɛni ali Galili pol ti nɔ nha ba yɛli lug ni, 

12bur kila nha ba yɛli nindil ni o tiŋ Jɔɔdan mɔɔga a la li teku yisi bar ti ni. Nan 

magbɔsa naasi na ya ma tɛɛnɛ.” 

13Mosis fun ŋɔ Israɛl tim ta ni, "Tɛɛnɛ naa ma kaa yo walɛ a la chen nɛɛnɛ, tɛɛnɛ naa 

ya Kunyan Koosa ti kpa nyɛ zɔɔnɔ digto awa lebi nibinsi ni chen. 

14Rubɛn awa Gad walɛ awa Manasɛ walɛ lebi ti la ba ki dɔlɛ toriu, a purigi a tiŋ 

chenani ba walɛ mag, 

15Jɔɔdan nha ba yɛli ni ali Jeriko gantɛl ni.” 

16Ya Kunyan ti fun ŋɔ Mosis ni, 

17"Ɛleeza awa Nan be Jɔsuwa kaa bɔni tɛɛnɛ ti a nyɛ nara ta ni. 

18Ka lisi nibin bɛmbɛgma ali zɔɔnɔsi taa maga ni ba purigi tɛɛnɛ ti.” 

19Ba sɔna nɛɛnɛ: Jɛfunɛ be Kaleb ali Juda zɔɔnɔ ti ni. 

20Amihud be Sɛmuɛl ali Simiɔn zɔɔnɔ ti ni. 

21Kislɔn be Elidad ali Bɛnjaman zɔɔnɔ ti ni. 

22Jogli be Buki suwachak tiina ali Dan zɔɔnɔ ti ni. 

23Ɛfɔd be Haniɛl naa ya suwachak tiina ali Josɛf be Manasɛ zɔɔnɔ ti ni. 

24Siftan be Kɛmuɛl naa ya suwachak tiina ali Josɛf be Ifrɛɛm zɔɔnɔ ti ni. 

25Panak be Elizafan naa ya suwachak tiina ali Zɛbulum zɔɔnɔ ti ni. 

26Azan be Paltiɛl naa ya suwachak tiina ali Isaka zɔɔnɔ ti ni. 

27Sɛlomi be Ahihud naa ya suwachak tiina ali Asa zɔɔnɔ ti ni. 

28Amihud be Pɛdahɛl naa ya suwachak tiina ali Naftali zɔɔnɔ ti ni. 

29Nan nibinsiwa ya Kunyan Koosa fun lisi di ba bɔni Kenan tɛɛnɛ ti a nyɛ Israɛl tim 

taa ni. 

NAMBAS 35 

1Ya Kunyan Koosa fun ŋɔ Mosis ni a li Moab tɛɛnɛ doonani vɛ kpak bugila ka gbɛr 

Jɔɔdan mɔɔga ali Jeriko ni chen. 

2"Ŋɔ Israɛl tim ta ni di kina anawara ba la chen, ba lisi tɔsa a nyɛ Livai tim ta ni ba 

nyɛn ka nyɛ ba tɛɛnɛ ba sela ki se kɔsa. 

3Nan tɔsi na ka ya Livai tim ta kina wa ba nyɛn dooni. Tɛɛnɛ doonani kpak kɔsa chen 

ka ya ba nuhɛ awa ba sela maga kin nɛ. 

4Kɔsa ta tɛɛnɛ ti go tɔha ti chen bobol wa tɔha ti ka ya maalisa alɛ awa tɔha tuha, o zi 

gali tɔha zagbɛrsi ta niu ali koŋsi ta maga ni, 

5chen ni o zi ya koŋ mɔglɛu a zi koti a maksi a ya maalisa naasi ali cheŋ bɛgim ni ka 

tɔha ti ka zi nyɛn banbaan ni. 

6Ma nyɛ Livai tim ta wa tɔsa nɔra a naa kpak ba sogli ba zi koti aa sogli saha naa 

zamsi ya wa zamsi ka ba kpu nibine ka vɛɛn nyɛ ba tɔsa fumnaasi daalɛ, 

7awa ba kɔsi tɛɛnɛ ti, a maga lagmi tɔsa fumnaasi wa ŋmɛnaasa. 

8Livai tim tɔsa a naa ma ka lisi a nyɛ chen li ba magi nɛɛ, ba naa tɔsa i kinkan ma lisiu 

a in, ba naa tɔsa vɛ ili ma lisi tamnɛ.” 

9Ya Kunyan ti fun ŋɔ Mosis ni, 

10di o sɛm Israɛl tim ni, "Ma ji Jɔɔdan mɔɔga ti a la zu Kenan tɛɛnɛ ti, 

11ma lisi tɔsi a naa ya ki sogle aku zamsi wa pu nar o kpu o dɔŋ tiin daha, 

12chen ni o zi chɔu a fosi kaa ka siwi ti walɛ ba naa la daŋni ba bɔ chen chim ti chen. 

Ba ŋɔ di nar kpu o dɔŋtiin nɛ o wa kpak wa ba kpu un, see ba di un sɛriya ali nara 

kinkan wati. 

13Ma lisi tɔsa nɔra. 

14A ba tora ali Jɔɔdan nha ba yɛli lug ni ka abator ka nyɛn Kenan tɛɛnɛ ni. 

15Nan tɔsina ka ya tɔsa a naa ni Israɛl tima awa hɔɔra ba na zamsi pu ka ba kpu na ba 

zi koti a chɔ wa sogli dooni. 

16"Nar kpa lugi a kpu o dɔŋtiina, o burigi nar ni kpuliu, adaha ba kpu o gbaannɛ, 

17domi nar kpak bunkol o nin ni ka kpa yag nibine a kpu o burigi nar ni kpuliu, ba kpu 

o gbaannɛ, 

18domi nar vɛɛn kpak da o nin ni ka kpa mou o dɔŋtiina kpu, o burigi nar ni kpuliu, ba 

kpu o gbaannɛ. 

19Naa kpu chen nar gbɛrrɛ o kpak nyinbaanu wa o kpu na kpu o nar ti chen. O na un o 

zi koti kpu unnu. 

20"Nar ha o dɔŋtiina a zak un lɔ o siu koo a kpa kun dɔŋ kin a yag un daha. 

21O mou un wa o nin ni ka o siu, o burigi nar ni kpuliu, ba kpu o gbaannɛ. Na ba kpu 

chen nar gbɛrrɛ o kpak nyinbaanu wa o kpu na kpu o nar ti chen. O na un o zi koti kpu 

unnu. 

22"Amaa o ya di zamsi pu nar ka o kpu o dɔŋ ti ni, ka hali vɛ gbaari, o ya di i zak un 

lɔu koo a kpa kin ya un o siu, 

23koo o ya di i fa wa fɛ i dɔŋtiin wa wu digi ka zamsi pu hin ka i yag un wa bunkol ni 

o siu, o ka fa wa ya i dɔm. 

24Nan ni nara zi lagmiu a di na kpu o dɔŋtiin ti chen wa sɛriyau ka suŋi un ka gil ba na 

nar ba kpu ka ba gbaannɛ daŋni ba bɔ chim chen. 

25Nara kinkan ti zi fosi a li na o kpu chen walɛ wati ka bur un a kaali tɔsa a naa ni ba 

sogli chen ni, chen la zi nyɛ o fosi. O nyɛn doonee hali ba kɔkɔɔr hɛɛ wa siu. 

26O ya di na tum galim chen li tɔha naa ni o la sogli chen niu, 

27ka o ya di na siu chen walɛ wa na un ka kpu un, nyinbaan wato, domi o wa galimi. 

28Baal naa kpu nar ti chen nyɛn tɔha na ni nar sogli chene hali kɔkɔɔr hɛɛ ti wa siu, 

amaa chen gantɛl mi o zi koti wa damau. 

29Chiksɛsi naa kur nyɛn chene a piili ma ni chen hali kpa la ma niisi ni. 

30"O ya di ba ŋɔ di nibine kpu o dɔŋtiina ka ba ŋɔ di o galimu ba kpu un, sari se sɛhɛra 

tima tel nar balɛ koo a gali chen. Nibin bɛgimwa ki ya sɛhira ba ŋɔ di nar kpu o 

dɔŋtiina. 

31Nibine kpu o dɔŋtiina se ba kpu un. Hali o bɔ malɛ o wa zi na fosi aku o malɛ ta 

bɔɔli daha. 

32Nar kpu o dɔŋtiina hali ka chɔ a la sogli a li tɔsa a naa ya tɔ sogle chen, ma ta nyɛ o 

bur wa o tɔha sari ka kɔkɔɔr hɛɛ ti zi siu. 

33O ya di hin ya nan, i chɔk tɔ nyɛni tiu. Nar ni kpuli chɔk tɛɛnɛrɛ, di ba wa kpu chen 

tiin gbaannɛ o wa kpak wa ba nyaŋi kɔɔri tɛɛnɛ ti doonani ba kpu nar chen o du kasi. 

34Ta chɔk tɛɛnɛ naa ni i nyɛn chen, domi min ya Kunyan ti, a nyɛn wa Israɛl tim 

nara." 

NAMBAS 36 

1Nihɛɛ nyuha tima a li Giliad, Maki be, Manasɛ, Josɛf be niha, funɛ kaali Mosis awa o 

nihɛɛta wati. 

2Ba fun ŋɔ ya Kunyan ti funɛ chiksi hin di Israɛl tim ki yo walɛ ka i purigi tɛɛnɛ ti aa 

nyɛ ba. O ka funɛ vɛɛn chiksiu di i purigi ya hɛɛn Zɛlɔfɛhad kina a nyɛ o bi 

nihabichɛsa ni, 

3amaa ma lisi, di ba wa yu nibaala ba naa zɔɔnɔ kurɛ ba kinta kaa burigi zɔɔnɔ ti 

kiniwa, chen ni ya waa kina bɔɔgi chen. 

4A bun naa ya ka di ya wuzu zen, kina a naa maga ba yogli a nyɛ nara ni ka ba wa kaa 

bur a a nyɛ kin tim ni, Zɛlɔfɛhad nihabichɛsi ta waa kin ta bur la zɔɔnɔ naa ba yu 

chene ka yawa zɔɔnɔ ti chel. 

5Chendaha Mosis fun nyɛ Israɛl tima wa chiksɛsi naa ali ya Kunyan ti wati. O funɛ ŋɔ, 

"Chenani Manasɛ walɛ ti sɛm chen ya wutirɛ, 

6adaha ya Kunyan ti ŋɔ di Zɛlɔfɛhad bisi ta kpak nyinbaanu wa ba yu baal na ba 

daŋni, amaa ba ya chen ba sambir zɔɔnɔ ni. 

7Israɛl tim kina maga kur kaa ya ba zɔɔnɔ ti kinawa. 

8Nihaan naa maga di kapata ka ya Israɛl tim nar se o yu nibaal ali o zɔɔnɔ ti ni nan ni 

Israɛl tim ni bɛmbɛgma zi di ba nawaalsa kapata. 

9Chen kina ta wa zi li zɔɔnɔ digi a bu la digi ni, ka zɔɔnɔsi maga kpak a ki dɔɔlɛ.” 

10Mala, Tiza, Hogla, Milka awa Nowa, Zɛlɔfɛhad bisi ta funɛ tiŋ chenani ya Kunyan 

Koosa fun chiksi Mosis chen a fun yu ba nɛrisi bisa. 

12Ba funɛ yu Josɛf be Manasɛ zɔɔnɔ ti nɛɛ, ba kina maga fun kpalimi ba nyan zɔɔnɔ ti 

ni. 

13Nan chiksɛsi naa wa ya Kunyan Koosa fun kpa nyɛ Mosis ni di o kpa nyɛ Israɛl tim 

taa ni a li Moab doonani funɛ vɛ kpak bugila ali Jɔɔdan mɔɔg jibaŋ naa funɛ nyɛn 

Jeriko ni chen. 

DIUTARONOMI 

DIUTARONOMI 1 

1Tɔn nɔ tuha ya sɛmsɛm naa Mosis fun sɛm Israɛl timwa saha naa ba fun nyɛn 

nyaabaan ti ni ali Jɔɔdan mɔɔg ti nha bar yɛli ni chen. Ba funɛ nyɛn Jɔɔdan mɔɔga naa 

duglɛ doonani baa yir Suf chene ali tɔsa anawara baa yir Paran awa Tofɛl awa Leban 

awa Hazɛrɔf awa Dizahab chen banbaan ni. 

2Nar yaa fun kaa val kunkulsi bar ti ali Sanai bi ti aa la Kadɛs-Banɛa o yaa kpa wuzu 

fidikibɛgimnɛ a val un. 

3Baa funɛ li Ijipt pulim ni bun fumnaasi tiina pɛn fidikibɛgim tiina wuzu bɛgim tiina 

Mosis funɛ sɛm nara ta magau wa chenani Koosa ŋɔ di o sɛm ba. 

4Saha naa ya Kunyan Koosa fun chem a nyaŋi Amɔn tima koora ti baa yir Sihɔn 

chene nan nɔ fun tum chen. Koor ti funɛ dɔ tɔha naa baa yir Hɛsbɔn chen, ka kankoor 

Ɔg ka fun ya Basan tima koora a dɔ Astarɔf awa Ɛdrei. 

5Saha naa nara ta fun nyɛn Jɔɔdan nha bar yɛli ni ali Moab tim tɛɛnɛ ni chene, Mosis 

fun piili a chaasi Koosi chiksɛsi ta aa biksi Israɛl tima ta. O funɛ ŋɔ ba nanɛ. 

6"Saha naa ya fun nyɛn Sanai bi ti mun ni chen, ya Kunyan naa ya ya Koosa chen 

funɛ ŋɔ yau di ya kanɛ bi ti mun ni a vusiu. 

7Ma zagsi ma lɛu ta a lɔ kaa si aa la Amɔn tima pulim naa kpak kunkulsi chen awa 

Jɔɔdan nɛŋbɔ ti ni, awa pulim mun tɔsi ta aa la Mɛditareniɛn nɔɔsi ta. Maa la Kenan 

tima tɛɛnɛ ti kaa vɛɛn gali Lebanɔn bɛ taa ni hali a la tel Yufuretis mɔɔga ti. 

8Min naa ya ma Kunyana Koosa chen kpa doon tɛɛnɛ ti maga a nyɛ ma nawaalsa 

Abraham, Aizik awa Jekɔb awa ba niisisa ni, adaha maa la a la kani dooni.” 

9Mosis fun ŋɔ nara taa ni, "Saha naa ya ha fun nyɛn Sanai bi ti mun ni, mu funɛ piin 

ŋɔ mau. Ma suwachak ti teeli ti bɔm min niu kinkan, adaha mu duŋduŋ waa ki tum 

chen tuma. 

10Ya Kunyan naa ya ma Koosa chen nyɛ ma iiu kinkan a chi wullɛ ali buudaha ni. 

11Muu sumi ya Kunyan Koosa naa ya ma nawaalsi Koosa chenu di o nyɛ ma gbaari 

kinkan kaa ki di nyusum ali ma wɛ ni a chi chenani o vɔu chen, 

12amaa mu duŋduŋ waa ki koti aa kɔɔri ma wumukse. 

13Adaha ma yisi nara ali ma zɔɔnɔsi taa ni, baa ya nihɛɛta a kpak nɛha, chen ni mu zi 

kpa ba a du ma niu baa il ma. 

14Ma funɛ la nɔɔni di chenani mu lisi chen weru. 

15Chendaha mu funɛ kpa nihɛɛti nawara ma yisi ali ma zɔɔnɔsi ni chen a nyɛ ba ya ma 

nihɛɛta. Bɔnɛ funɛ nyini nara tusugsa, bɔnɛ kaa nyin kɔksa, bɔnɛ nyini fumnyunyuun 

ka bɔnɛ kaa nyini fifi. Mu funɛ vɛɛn yisi nihɛɛti ta bɔnɛu ali ma zɔɔnɔsi taa ni. 

16"Doonee mu fun ŋɔ ba di ba yaa cheŋi diŋsa aa nu chɛɛm naa kaa wa ba walɛ ta 

banbaan ni a lagmi ba a kɔɔri ba ali dɔŋ ni. 

17Saha naa ma yaa kaa lagmi ba a sɛm sɛma ma taa daŋni digi kaa gil digi, amaa maa 

di nara maga sɛriya ali o tuma ni hali tiin du chenani maga. Ma taa ɔm nandigi, domi 

ma lisi maga li Koosi watɛɛ aa wa. Wi naa yaa wa kpok a nyaŋi ma, ma kpa chen wii 

ti aa wa mu wati mu zim chenani yaa zi ya. 

18Mu funɛ vɛɛn biksi mau chenani maa zii tum.” 

19"Ya funɛ tum chenani maga ya Kunyan Koosa fun biksi ya chenu. A fun si Sanai bi 

ti mun ni a zu nyaabaan ti ni aa la Amɔn tima pulim kunkulsi bar ti. Saha naa ya fun la 

tel Kadɛs-Banɛa, 

20mu funɛ ŋɔ mau, lalaknɔ ma zi tel kunkulsi pulim naa ya Kunyan Koosa naa ya ya 

nawaalsa Koosa kpa aa nyɛ ya chen. Maa na waa la chɔ chen, adaha maa la a la kani 

dooni a chi chenani o biksi chen. Ma ka taa ɔm nandigi. 

22"Amaa ma funɛ wa mu watiu a wa ŋɔ min, nyɛ ya tum nara ba te a la baari doon 

tɛɛnɛ ti kaa waa ŋɔ ya chenani o du nyinbaan naa werwa ya tiŋ awa tɔsa anawara nyɛn 

dooni. 

23Chen lisi ti fun wer a nyɛ min mu fun yisi nara fidaalɛ ali zɔɔnɔsi taa maga ni. 

24Ba fun zu kunkulsi pulim ti hali a la tel Ɛskɔl nɛŋbɔ ti a la baari doon maga. 

25Ba funɛ kpa doon bugil nɔnu a wa a wa biksi ya kaa ŋɔ di doon tɛɛnɛ ti weru kinkan. 

26"Amaa ma vɛu di ma waa zi tiŋ ya Kunyan Koosa chiksi ti, chendaha ma waa zi tel 

chen tɛɛnɛ ti.” 

27Mosis funɛ vɛɛn ŋɔ ba nanɛ, "Ma yaa zulimiu kaa laa ŋɔ di Koosa wara daŋni ma 

wɛ, chendaha o kpa ma ali Ijipt pulim ni di o kpa ma wa nyɛ Amɔn tima ni ba kpu ma. 

28Ka baŋ daha ya kaa la dooni? Yaa ɔmu wa ya la dooni. Nara ta funɛ wau a wa ŋɔ ya 

di pulim ti nibinsa kpoku kinkan ka ba damsa vɛɛn ya dam kpoka a ziŋziŋ. Ba funɛ na 

nibin zenzene wa kinkan ali dooni. 

29"Amaa muu daŋni mu ŋɔ mau di ma taa ɔm doon nibinsi ta. 

30Ya Kunyana naa ya ma Koosa chen zi te ma suwachaku a yo a nyɛ ma a chi chenani 

o fun yo a nyɛ ma ali Ijipt pulim ni chen. 

31Ma sii vɛɛn na chenani o fun yisi ma ali nyaabaan ti niu a kpa ma wa tel bar nɔ a chi 

chenani nyana yaa zer o be a nɔŋ chen. 

32Chenani mu sɛm ma chen maga yɔri, ma vɛɛn vɛu di ma see waa zi su Koosa, 

33amaa o ka yaa te ma suwachaku a dɛu bar kanɛ aa nyɛ ma kaa laa biksi ma doonani 

oo la ali din ni dusum maga. Nha ka ka, o yaa kpa dobaallɛ a te ma suwachak aa biksi 

ma doonani o val aa la.” 

34"Saha naa ya Kunyan Koosa fun wa nu chenani maa fɔuli chen, o paan funɛ siiu o 

fun hɛɛsi a ŋɔ, 

35'Ma nandigi waa zi tel tɛɛnɛ naa mu fun hɛɛsi di mu zi kpa nyɛ ma nawaalsi niu 

chen, domi ma ya tum tagna nibinsiwa. 

36Kaleb naa ya Jɛfunɛ be chen duŋduŋ laa zi tel doon tɛɛnɛ ti a na chenani o du, domi 

waa tiŋ min wa wuti ni. Mu zi wa kpa doon tɛɛnɛ tiu a nyɛ o wa o niisisa ni.’ 

37Ma daha Koosa funɛ na paanu a du min a ŋɔ, 'Mosis, i gbaan waa zi tel dooni. 

38Amaa suŋi Jɔsuwa naa ya Nan be kaa ya i ni suŋi chen o kpak o bara a kpok, domi 

waa laa zi wa te Israɛl tim ta suwachak a kpa ba la zu pulim ti.’ 

39"Koosa funɛ vɛɛn ŋɔ ya magkpaa niu, ma bisa banawara kpurɛɛ a ha vɛ zim wuweri 

awa wutagin ka ma ŋɔ di ma dɔma zi wa fuksi bau chen zi wa la zu tɛɛnɛ tiu. Mu zi 

wa kpa tɛɛnɛ ti nyɛ bau ba nyɛn dooni, 

40amaa ma waa bur ki la nyaabaan naa chɔ Akaba gɔŋ ti nyinbaan ti ni chen. 

41"Saha tirɛ ma fun ŋɔ, Mosis, ya tumu a puti ya Kunyan Koosa, amaa yaa zi lau a la 

chem laal a chi chenani Koosa chiksi ya chen. Doonee ma maga fun saksi a laa chem 

laal kaa laa lisi di maa zi koti chem a fuksi pulim naa zɔŋ kunkule ni chenu. 

42"Doonee Koosa fun ŋɔ min, ŋɔ ba di, ma ta la chem laal, domi mu waa zi nyɛn ma 

wati. Ma dɔm ta kaa zi nyaŋi mau. 

43Mu fun ŋɔ ma chenani Koosa sɛm, amaa ma funɛ vɛɛu di ma waa zi nu mu sɛm ti. 

Ma funɛ vɛ Koosa nɔu kaa dɛɛsi nyukpoka kaa saksi laa a kaali pulim naa nyɛn 

kunkule ni chen. 

44Amɔn tima banawara funɛ nyɛn doon kunkulsi taa ni chen fun li wa a wa chem ma a 

in kinkan a chi tuun be. Ba funɛ wa chen mau a fun duŋni ma hali a la li Hɔma a fun 

nyaŋi ma ali Idɔm pulim ni. 

45Saha tirɛ ma fun huusi aa yir Koosa, amaa o funɛ vɛɛu di o waa zi nu ma wati. 

46Chendaha, saha naa ya fun kani Kadɛs ni a vusi." 

DIUTARONOMI 2 

1"Ya funɛ burigiu a kaali nyaabaan naa funɛ chɔ Akaba gɔŋ ti ni chen a la nyɛn Idɔm 

pulim doonani kpak kunkulsa aa buuri wuzu damata.” 

2Doonee Koosa fun wa ŋɔ min, 

3di ya buuri dooni a vusiu, adaha yaa la pulim ti. 

4O funɛ ŋɔ minnu di mu kpa nan wɛ naa a nyɛ ma. Ma val Idɔm pulim doonani kpak 

kunkulsa chen a la li ma nibine naa ya Esau niha chen tɛɛnɛ ti. Ba na ma baa zii ɔm 

mau, 

5amaa ma ta wa nyɛ ma wa ba chem dɔŋa, domi mu wa kaa nyɛ ma tɛɛnɛ ti kinkan. 

Mu kpa Idɔm pulim a nyɛ Esau niisisa nɛɛ. 

6Maa zi koti yau diwe awa niiu ali ba wati. 

7"Ma lisi chenani ya Kunyan Koosa naa ya ma Koosa chen suŋi ma ali ma wɛ maga 

ni. Maa kur nyɛn aa buuri ali nyaabaan ti ni chen maga di waa nyɛn ma wati. O nyɛn 

ma wati bun fumnaasi ta maga aa nyɛ ma kina maga maa daŋni. 

8"Chendaha ya fun burigi a tiŋ ningal nyinbaan naa chɔ aa la tɔsa anawara baa yir Ɛlaf 

awa Ɛziɔn-Gɛba ali nii siu ti wati chen hali a fun bu la val pulim nyuha nha bar yɛli 

luga a chem Moab pulim. 

9Doonee Koosa fun ŋɔ min, ta wa muksi Moab tim ta koo a chem ba laal, domi ba ya 

Lɔt walɛwa. Mu kpa tɔha naa baa yir Ar chen a nyɛ bau, adaha mu waa zi kpa doon 

tɛɛnɛ bar digi a nyɛ ma. 

10"Nibin kpoka banawara ba funɛ yir Ɛmim chen funɛ nyɛn dooni. Ba funɛ ziŋu a chi 

banawara ba funɛ yir Anak tima chen. 

11Ba funɛ vɛɛnaa yir ba Rɛfem a chi chenani ba funɛ yir Anak tim ta chen, amaa 

Moab tim ta waa funɛ yir ba Ɛm timwa. 

12Saha digi Hɔr tim ta funɛ nyɛn Idɔm nɛɛ, amaa Esau niisisi ta funɛ duŋni ba ali 

dooni a chɛɛki ba pulim ti kaa kani dooni a chi chenani Israɛl tim ta fun duŋni ba 

dɔma ali ba pulim ni Koosa fun kpa nyɛ ba chen ni. 

13"Saha tirɛ ya fun ji Zɛrɛd nɛŋbɔ ti a chi chenani Koosa fun biksi ya chen. 

14Chen saha ti di yaa gil Kadɛs-Banɛa, o funɛ ya bun fumtora awa ŋmɛnaasirɛ. 

Nihɛɛta banawara funɛ ya laal ni cheme chen saha ti maga funɛ sitiu a chi chenani 

Koosa fun sɛm chen. 

15Koosa waa funɛ daŋni chenani baa tum chen hali a fun wa kpu ba maga a peti. 

16"Saha naa ba maga fun wa siti a peti, 

17ya Kunyan Koosa funɛ ŋɔ yau, 

18zinan ma val Aar aa la Moab. 

19Maa zi wa la dugli Amɔn tim ta tɛɛnɛ tiu, amaa ma ka ta wa piili aa chem ba laal, 

domi mu waa zi kpa tɛɛnɛ naa mu kpa nyɛ ba chen bar digi a nyɛ ma. 

20"Ba vɛɛnaa yir doon tɛɛnɛ ti wa Rɛfem tɛɛnɛre. Banawara funɛ te kani doon chen 

sɔn funɛ chen ka Amɔn tim ta ka funɛ yir Zamzum. 

21Ba funɛ ziŋu kinkan a chi Anak tim ta. Ba funɛ iiu kaa vɛɛn kpok, amaa Koosa funɛ 

kpu ba magwa kaa kpa doon nyɛ Amɔn tim taa ni ba kani. 

22Chene Koosa fun vɛɛn tum a nyɛ Idɔm tima nawara funɛ ya Esau niisisa kaa nyɛn 

Idɔm pulim kunkulsa bar ti ni chen. O funɛ kpu Hɔr tim ta magwa ka Idɔm tim ta fun 

kani dooni. 



274 

 

© 1999,  Wycliffe Bible Translators, Inc. 
 

 
 

 

23Banawara funɛ li Krit doonani nii go chen funɛ la kani Mɛditareniɛn teku nɔɔsi taa 

ni. Ba funɛ chemu a nyaŋi Avim tima banawara funɛ te kani dooni chen kaa la doon 

tɛɛnɛ ti dɔ hali a la tel Gaza. 

24Saha naa ya fun val Moab pulim a la li, ya Kunyan Koosa funɛ ŋɔ ya nanɛ, ma saksi 

lalaknɔ a la ji Arnɔn mɔɔg ti. Mu kpa Amɔn tim baal naa baa yir Sihɔn kaa ya koora 

ali Hɛsbɔn ni chen wa o tɛɛnɛ tiu a du ma nisi ni. Ma la chem un a nyaŋi kaa kani o 

pulim ti ni. 

25Piili zinan aa la, mu zi nyɛ nara maga ki ɔm mau. Saha naa nara yaa wa yir ma sɔn 

ka nara nu, hansura zi kpak bau ba bara ki jigiri.” 

26"Doonee mu fun tum ba la Kɛdimɔf nyaabaan ti a la ŋɔ kankoor Sihɔn ni chenani o 

zi ya kaa na tusɔɔna. 

27Muu daŋni i nyɛ ya nyinbaanu ya val i pulim ti a la li. Ya kaa val nyinbaan tirɛ ya 

wa kaa val bar digi. 

28Yaa zi bɔ diwe naa maga ya di awa nii naa maga ya nyɔ chenu. Kinkina ya kuraa 

daŋni ya di yaa daŋni nyinbaannɛ ya val i pulim ti a la li. 

29Hali a la Jɔɔdan mɔɔga ti a la tel dooni, Koosa kaa kpa a nyɛ ya chen. Esau niisisa 

banawara nyɛn Idɔm ni chen awa Moab tima banawar nyɛn Aar ni chen funɛ nyɛ ya 

nyinbaanu ya val ba tɛɛnɛ la kaali. 

30"Amaa kankoor Sihɔn waa zi nyɛ ya nyinbaan ya val o pulim a la kaali. Ya Kunyan 

Koosa digli o bambiu o vɛ ya sɛmsɛm ti, chen ni yaa zi chem unnu a nyaŋi kaa fuksi o 

tɛɛnɛ ti. 

31"Saha tirɛ Koosa fun ŋɔ min, mu kpa kankoor Sihɔn wa o walɛ ta kpok a du i nisi 

niu, adaha ma la fuksi dooni a nyɛn. 

32Sihɔn wa o bunɔɔna fun saksi di ba chem ya a dugli tɔha naa baa yir Jahas chen, 

33amaa Koosa funɛ kpa un a du ya nisa niu ya fun kpu o wa o bisa awa o bunɔɔni ta 

maga. 

34Saha tirɛ ya fun vɛɛn chem doon tɔsi taa maga a kpu doon nibinsa maga. Nandigi 

waa fun ka a fosi o miisi ni. 

35Ya funɛ chuŋi ba nuhɛ magwa kaa lɔrigi tɔha ti maga. 

36Ya Kunyan Koosa funɛ nyɛ ya kpoku ya fun chem tɔsi ta maga piili Aruwa naa nyɛn 

Anɔn nɛŋbɔ ti ni chen awa tɔha naa nyɛn nɛŋbɔ ti banbaan ni chen hali a la tel Giliad. 

Tɔ digi waa fun to o zagbɛra kpok a kaali ya. 

37Amaa ya waa fun la Amɔn tim ta tɛɛnɛ ti koo Jabɔk mɔɔg nɔɔ ti koo doonani maga 

ya Kunyan Koosa fun biksi ya di ya ta wa laali chen." 

DIUTARONOMI 3 



275 

 

© 1999,  Wycliffe Bible Translators, Inc. 
 

 
 

 

1"Doonee ya fun bu burigi ya see a chem pulim nyuha aa la Basan wati. Kankoor Ɔg 

fun li wa di o wa chem ya ali tɔha naa baa yir Ɛdrei chen ni. 

2Amaa Koosa funɛ ŋɔ min nanɛ, taa ɔm un, domi mu kaa kpa o wa o walɛ ta maga a 

du i nin niu i nyaŋi ba kaa dɔ doon tɛɛnɛ ti. Ya un chenani i fun ya Amɔn tim koora 

Sihɔn naa funɛ kani Hɛsbɔn ni chen. 

3"Doonee Koosa fun kpa kankoor Ɔg awa o walɛ ta a du ya nisa ni ya fun nyaŋi ba 

maga a kpu ba. 

4Saha tirɛ ya fun vɛɛn chem tɔsi ta maga a nyaŋi kaa kpaksi nara maga. Ya funɛ chem 

tɔsa fumnɔrawa a nyaŋi awa Agɔb doonani kankoor Ɔg fun dɔ chen maga. 

5Ba funɛ sa zagbɛr kpokwa a kok chen tɔsi taa maga kaa du bolzɔɔnɔsi ta bar farɛ 

maga. Ka tɔ wisi ta bɔnɛ fun nyɛn a vɛ kpak zagbɛrsa. 

6Ya funɛ chem tɔsi ta magwa a fun kpu nihaana awa nibaala awa bichɛsa maga a chi 

chenani ya fun ya kankoor Sihɔn tɔsi taa maga chen. 

7Ya funɛ chuŋi ba nuhɛ magwa a kaali kaa lɔrigi tɔsi taa maga. 

8"Doonee ya fun fuksi tɛɛnɛ naa chɔ Jɔɔdan nha bar yɛli lug ni chen ali Amɔn koorsa 

nara balɛ taa wati. Dooni funɛ ya Anɔn mɔɔg ti aa la Hɛmɔn bi ti. 

9Saidɔn tim ta funɛ yir Hɛmɔn bi ti wa Siriɔn nɛ ka Amɔn tima kaa yir un Sɛni. 

10Ya funɛ fuksi Basan koora kankoor Ɔg tɛɛnɛ ti maga awa Giliad pulim awa Basan 

hali a la tel tɔsa anawara funɛ nyɛn Salɛka awa Ɛdrɛi nha bar yɛli ni chen. 

11"Kankoor Ɔg funɛ ya Rɛfemsi ta gantɛl tiŋna. Ba funɛ kpa bunkolle a kɔɔri o adaka 

o penpɛn fun ya naa magsi bunɔra ka ziŋziŋ ka ya naa lɛli fidaanaasi. Chen adaka ti ha 

vɛɛn nyɛn Amɔn tima tɔha naa baa yir Raba nɛɛ. 

12"Saha naa ya fun la kani tɛɛnɛ ti ni, mu funɛ kpa Aruwa nyuha tɛɛnɛ naa duglɛ Anɔn 

mɔɔg ti chen awa Giliad pulim bar digi a nyɛ Rubɛn awa Gad walɛ taa ni. 

13Manasɛ walɛ ta bɔnɛ ni kaka, mu fun kpa Giliad doonani ka chen awa Basan 

doonani Ɔg fun dɔ baa yir Agɔb chen a nyɛ ba. Ba funɛ yir Basan tɛɛnɛ ti wa Rɛfemsi 

tɛɛnɛrɛ. 

14Jɛɛ naa funɛ li Manasɛ walɛ taa ni chen funɛ dɔ Agɔb tɛɛnɛ ti maga, piili Basan aa la 

Gɛsa awa Maaka. O funɛ kpa o titi sɔnnɛ a du tɔ wisi ta baa yir a Jɛɛ. 

15"Mu funɛ kpa Giliad pulimnɛ a nyɛ Maki naa funɛ li Manasɛ zɔɔnɔ chen. 

16Mu funɛ kpa tɛɛnɛ naa chɔ Giliad ni aa la Anɔn mɔɔg ti chene a nyɛ Rubɛn awa Gad 

walɛ ta nɛɛ. Pol ti banbaan funɛ ya ba magbɔ naa nyɛn mun ni, ka magbɔ naa nyɛn 

nyuha ni chen ka fun chɔ Jabɔk mɔɔg ti ni chen. Doonee bar digi funɛ ya Amɔn tim ta 

magbɔ. 

17Ba magbɔ ti funɛ vɛɛn chɔ chene hali a la tel Jɔɔdan mɔɔg ti aa la Galili bɛɛŋ ti, ka 

nyuha ni aa la nii siu ti awa Pisga bi ti mun ni nha bar yɛli ni. 



276 

 

© 1999,  Wycliffe Bible Translators, Inc. 
 

 
 

 

18"Doonee mu fun vɛɛn kpa nan chiksɛsi naa a nyɛ ba. Ya Kunyan Koosa kpa tɛɛnɛ 

naa nyɛn Jɔɔdan nha bar yɛli lug ni chene a nyɛ ma. Adaha ma lagmi ma laal ni cheme 

ta a te Israɛl tim ta a la ji Jɔɔdan mɔɔga ti, chen ni baa zi la nyɛn dooniu. 

19Mu zimu di ma kpak selau kinkan, amaa ma nuhɛ awa ma haanasa awa ma bisa kaa 

kpalimi tɔsi naa mu kpa nyɛ ma chen nɛɛ. 

20Ma suŋi ma dɔŋtima Israɛl tim ta hali ba wa koti a kani tɛɛnɛ naa ni Koosa kaa kpa 

nyɛ ba ali Jɔɔdan mɔɔg ti nha bar cheli ni chen a wa tel saha naa Koosi titi we nyɛ ba 

kani dooni wa tusɔɔna ni, a chi o piin tum a nyɛ ma chen. Chen gantɛl ni ma vɛɛn bur 

kila tɔsa anawara mu kpa a nyɛ ma chen. 

21"Doonee mu fun ŋɔ Jɔsuwa ni, ma sii na chenani Koosa ya koorsa nara balɛ ta baa 

yir Sihɔn awa Ɔg chenu, chene o vɛɛn kaa ya banawara ma chem a nyaŋi chen. 

22Taa ɔm ba, domi ya Kunyan Koosa kaa wa yo a nyɛ hin.” 

23"Saha tirɛ mu fun sumi wusisuma a ŋɔ, 

24mu Kunyan Koosa naa zene a kpak kpok a kaali kina maga chen, mu zimu di tum 

zene naa i kaa tum a biksi min chen piilirɛ i biksi min chen. Koosa digi wato buudaha 

ni koo tɛɛnɛ nɔ ni kaa laa zi koti tum tum zene anawara i tum chen. 

25Adaha nyɛ min nyinbaan mu ji Jɔɔdan mɔɔga ti a la tɛɛn weri naa nyɛn dooni chen 

kunkulsi pulim bar weri ti awa Lebanɔn bɛ bar nyɛni ti. 

26"Amaa ma daha, Koosa funɛ na paanu a du min ni a vɛ di o waa zi nu mu wusisum 

ti kaa ŋɔ min, chen ti magu ta bu wa lisi chen. 

27Kila a la chiŋi Pisga bi ti nyuha ni a nyini pulim lugsa maga ni a nyini kina maga i 

na, domi i waa zi na nyinbaan a di Jɔɔdan mɔɔga ti. 

28"Kpa Jɔsuwa chiksɛsa a nyɛ un kaa nyɛ o yisi o nyuha ni kaa kpak o bara a kpok, 

domi waa kaa kpa nara ta ji mɔɔga ti ba la kani doon tɛɛnɛ ti ni. 

29Chendaha ya funɛ kpalimi nɛŋbɔ naa funɛ nyɛn Bɛf-Pɛɔr cheŋ digi ni chene." 

DIUTARONOMI 4 

1Saha ti Mosis fun ŋɔ nara taa ni, "Ma tiŋ chiksɛsa anawara muu biksi ma nan maa zi 

nyɛn tɛɛnɛ naa Koosa naa ya ma nawaalsi Koosa kaa kpa nyɛ ma chenu. 

2Ma ta ya wudigi a gbaari chenani mu kpa a nyɛ ma chen ma ta wa yisi kindɔŋ ali a 

ni. 

3Ma titi see funɛ na chenani Koosa fun tumu ali Piɔ bi ti mun ni. O funɛ kpu banawara 

maga laa jɛɛmi Baal vug ti chen magwa, 

4amaa o funɛ gil ma banawara laa jɛɛmi un wa wuti ni chenu, ma kpak miisa a nyɛn 

hali wa zinan. 

5"Mu biksi ma chiksɛsi ta magau a chi chenani mu Kunyan Koosa ti biksi min chen, 

adaha ma tiŋ a ali tɛɛnɛ naa ni ma kaa la nyɛn chen. 

6Ma tiŋ a wa wuti ni, pulim bɔnɛ nibinsa zi zimu di ma ya nɛsi timwa. Saha naa ba wa 

nu chiksɛsi ta maga baa zi wa ŋɔu, pulim naa zene kaa kpok nan nibinsi kpak nɛhau 

kaa zim wɛ muna. 

7"Pulim digi wato a kpak Koosa naa duglɛ un ali saha naa baa daŋni un a chi ya 

Kunyan Koosa. Saha naa maga ya wa yir un di o suŋi ya, o yaa nu ya wusisumau. 

8Pulim digi ka wa vɛɛn to bar digi ni o nibinsi kpak chiksɛsa a chi anawara mu biksi 

ma chen. 

9"Ma taa chɔ do saha maga kaa ta suglɛ chiksɛsa anawara mu kpa nyɛ ma chen ali 

saha naa maga ma nyɛn wa ma miisi ni. Ma kpa chen chiksɛsi ta a nyɛ ma bisa awa 

ma niisisa ni. 

10Wa chenani ma fun chiŋi ya Kunyan Koosa suwachak ni ali Sanai bi ti mun ni ka o 

fun ŋɔ ma di, ma lagmi nara ta maga. Muu daŋni ba nu chen nani mu kpakrɛ a kaa nyɛ 

ba, chen ni baa zii nu mu nɔɔ saha naa maga ba nyɛn wa ba miisi ni kaa vɛɛn biksi ba 

biksi di baa nu mu nɔɔ. 

11"Ma ŋɔ ma bisi ta chenani ma fun la chiŋi bi ti suwachak ni ka dobaal fun wa tɔ un 

wa nyɔɔsa ni ka dinful kaa di ali buudaha ni. 

12Ma vɛɛn sɛm ba chenani Koosa fun sɛm sɛma ma wati ali din ti ni, awa chenani ma 

funɛ nu sɛm ta kaa vɛ na Koosa chenani o duuli. 

13O funɛ biksi mau chenani maa zi ya kaa tiŋ chiksɛsa anawara o kpa nyɛ ma chen. O 

funɛ ŋɔ mau di see ma tiŋ chiksɛsa fi anawara o fun sɔbi a sak bunkol wisa alɛ ni 

chen. 

14Ya Kunyan Koosa funɛ ŋɔ minnu di mu biksi maa chiksɛsa anawara maa zi tiŋ ali 

tɛɛnɛ naa ma kaa fuksi a kani chen ni.” 

15"Saha naa Koosa fun sɛm sɛma ma wati ali Sanai bi ti ni chen, ma waa fun na o titi. 

Ma titi daha ma doso, 

16kaa ta wa tum tum tagna a ma vursa koo vug a chiksi o chi nihaan koo nibaal, 

17sel koo zimebe, 

18nyine koo ki pali. 

19Ma ta wa nyɛ Sintani mur ma maa jɛɛmi kina anawara maa na ali buudaha ni chen, a 

waa ya nha, pɛna awa wullɛ. Ya Kunyan Koosa kpa chen kini tau a nyɛ nibin bɔnɛ ni 

di baa jɛɛmi a, 

20amaa ma waa ya nibinsa banawara o fun fosi ali Ijipt pulim naa funɛ chi dinful 

zenzen a nyɛ ma chen. O funɛ yisi mau ali dooni di o kpa ma burigi o titi nara a chi 

chenani ma du lalaknɔ nan. 

21Ma daha, Koosa funɛ na paanu a du min ni kaa fun hɛɛsi di mu waa zi ji Jɔɔdan 

mɔɔg ti a la tel tɛɛn weri naa o kpa a nyɛ ma chen. 

22Muu zi siu bar nɔu kaa vɛ ji mɔɔg ti, amaa ma waa kaa la ji mɔɔg ti a la kani tɛɛnɛ 

fali naa o kpa a nyɛ ma chen ni. 

23Ma doso kaa ta wa sugli chiksɛsa anawara o kpa a nyɛ ma chen. Ma tiŋ o chiksɛsi ta 

kaa ta wa kpa ma saha a du vursi ni. 

24Ya Kunyan Koosa chi chenani din yaa di kɔha aa wa a vɛ gil kindɔŋ chene. O wa 

naa vɛɛ nu o nɔɔ maga wara lagmi. 

25"Hali ma wa la kani tɛɛnɛ ti ni a vusi kaa lul bisa awa niisisa, ma ta wa ma vursa a 

chiksi aa jɛɛmi a zu tum tagni ni. Ma ya chen ti, o zi na paanu a du ma ni, domi chen ti 

ya taginsirɛ. 

26Mu kpa buudaha awa tɛɛnɛu a chiksi di a ya mu sɛhɛra tima zinan di ma wa vɛ mu 

nɔɔ, maa zi nyuksiu ali tɛɛnɛ ti ni. Ma waa zi wa nyɛn tɛɛnɛ naa ma kaa ji Jɔɔdan 

mɔɔg ti a la nyɛn chen a vusi, domi mu zi wa kpu ma magau. 

27Koosa zi wa pusi mau a su pulim bɔnɛ, ma nara tamafini ka kaa wa na fosi. 

28Saha ti maa zi waa jɛɛmi koosisa anawara nibinsa kpa daasa awa bunkola kɔɔri a vɛ 

koti aa naali kaa vɛɛ nu sɛma chenu. Chen koosisi ta waa koti aa di diwe a ka waa koti 

aa nu sɔɔra. 

29Saha ti maa zi waa dɛu Koosau ma ka waa zi waa na un, ba ka waa dɛu un wa ma 

bambisi maga ni, maa zi wa nu unnu. 

30Saha naa chen ti maga wa pu ma ka ma nyɛn wumukse ni, maa zi wa burigiu a tiŋ 

Koosa kaa ki nu o nɔɔ. 

31O ya Koosa naa laa ɔm nara wa sikirɛ, adaha o waa zi kpa ma a ta koo a kpu ma, o 

ka waa zi wa sugli vɔwa naa o wa ma nawaalsa fun vɔu chen. 

32"Ma nyini saha naa ba fun lul ma awa saha naa Koosa fun naami nibine ali tɛɛnɛ nɔ 

ni kaa nyini tɛɛnɛ nɔ maga ni a nee wu zenzen digi ha ya a du nanu. Nandigi ha nu 

wudigi a chi nanu. 

33Nibine ha na koo a nu ka Koosa sɛm sɛma o wati ali din niu a chi chenani Koosa fun 

sɛm sɛma ali ma wati chenu. 

34Ma ha na ka Koosi digi ha kaali pulim digi a la yisi nibin bɔnɛ ali pulim digi ni a 

kpa ba ya o nara a chi chenani Koosa fun ya a nyɛ ma ali Ijipt ni chenu, domi ma titi 

see funɛ nau ka o biksi o kpok awa o yiko a fun kpa wichɔtisa a du Ijipt tim taa ni a 

nyɛ hansura kpak ba. 

35Ya Kunyan Koosa funɛ ya chenu di o biksi ma di Koosi digi wa buto a pɛ un ni. 

36O funɛ nyɛ ma nu o tau ali buudaha ni, chen ni o zi biksi mau chenani maa zi tum. O 

fun vɛɛn nyɛ ma nu o sɛma ali din ni ali tɛɛnɛ nɔ ni, chen ni o wa ma zi koti sɛm 

sɛmau. 

37O funɛ daŋni ma nawaalsi ta wɛ chen daha o fun yisi ma ali Ijipt pulim ni. 

38Ma yaa funɛ la chene ka o te suwachak a duŋni pulim bɔnɛ nibinsa banawara kpok a 

kaali ma chen a ta, chen ni o zi kpa mau a la tel tɛɛnɛ naa ya ma kin chen ni. 

39Adaha ma nyɛ chen ti nyɛn ma bambisi ni ka ma ta wa sugli di ya Kunyan Koosa ya 

buudaha awa tɛɛnɛ nɔ Koosa. Koosi digi wa bu to o suwachak ni. 

40Ma tiŋ o chiksɛsa anawara mu kpa aa nyɛ ma zinan nan, chen ni wɛ maga zi weru a 

nyɛ ma wa ma niisisa ni. Maa zi vɛɛn nyɛn tɛɛnɛ naa Koosa kaa kpa nyɛ ma chenu 

hali saha naa vɛ kpak bɔ.” 

41Doonee Mosis fun yisi tɔsa atora ali Jɔɔdan nha bar yɛli lug ni, 

42chen ni ka nar yaa wa yisi o dɔŋtiin miisa kaa vɛ vɔu chen ali o bambi ni, o zi koti 

chɔ la zu chen tɔsi ta digiu ka ba ta kpu un. 

43Rubɛn walɛ taa ni o funɛ yisi tɔha naa baa yir Bɛza chene ali pomi ti ni chen, kaa ka 

fun yisi Gad walɛ ta tɔha naa baa yir Ramɔf ali Giliad ni chen. Manasɛ walɛ taa ni, o 

funɛ yisi Basan tim tɔha naa baa yir Golan chene. 

44Mosis funɛ kpa chiksɛsa awa biksisau a nyɛ Israɛl tim taa ni. 

45Saha naa ba fun li Ijipt pulim ni a wa tel nɛŋbɔ naa funɛ chɔ Jɔɔdan nha bar yɛli luga 

kaa nyɛn Bɛf-Pɛwɔ tɔha ti cheŋ digi ni chene, o fun kpa chen chiksɛsi ta a nyɛ ba. 

Doon tɛɛnɛ ti funɛ ya kankoor Sihɔn naa funɛ ya Amɔn tim koora chen kinnɛ ka 

Mosis wa nara ta fun la chem un a nyaŋi ali Hɛsbɔn ni saha naa ba fun li Ijipt pulim ni 

chen. 

47Ba funɛ la kani o tɛɛnɛ ti niu awa Basan tim koor kankoor Ɔg naa funɛ ya Amɔn tim 

koora a nyɛn Jɔɔdan nha bar yɛli lug ni chen. 

48Tɛɛnɛ ti funɛ piili tɔha naa baa yir Aruwa naa funɛ nyɛn Anɔn mɔɔg ti nɔɔ ni chene 

hali a la tel Siriɔn bi naa funɛ nyɛn pulim nyuha ni ka ba vɛɛnaa yir Hɛmɔn bi chen. 

49Tɛɛnɛ ti funɛ vɛɛn ya Jɔɔdan nha bar yɛli lug ti hali a la tel nii siu naa funɛ chɔ 

pulim mun ni chen awa Pisga bi ti nha bar yɛli lug ti. 

DIUTARONOMI 5 

1Mosis fun lagmi Israɛl tim ta maga a ŋɔ ba, "Israɛl tima, ma cheŋi diŋsa aa nu 

chiksɛsa anawara mu kaa kpa nyɛ ma nan, maa buksi chenani a du kaa tiŋ a saha 

maga. 

2Sanai bi ti nyuha ni ya Kunyan Koosa funɛ vɔu vɔwarɛ, 

3a nyɛ ya nyama awa ya banawara nyɛn zinan nan. 

4Bi ti nyuha ni, Koosa wa ma funɛ nyini dɔŋau ka o sɛm sɛma ma wati ali din ni. 

5Min funɛ chiŋi ma wa Koosa banbaan ni aa biksi ma chenani Koosa sɛm, domi 

hansura funɛ kpak ma aku din ti daha. Chendaha ma funɛ vɛu di ma waa zi zini bi ti 

nyuha. Ya Kunyan Koosa funɛ ŋɔ nanɛ, 

6Min ya ma Kunyan Koosa naa funɛ yisi ma ali Ijipt pulim doonani ma fun ya yosa 

chen. 

7"Adaha ma taa jɛɛmi koosi digi a pɛ min ni. 

8"Ma ta ma kindɔŋ ali buudaha koo tɛɛnɛ nɔ ni koo nii tuha ni koo tɛɛnɛ bar digi ni. 

9Ma ta ma vursa a gbiri ki jɛɛmi a, domi min ya ma Kunyan Koosa ti, mu wa naa kaa 

vɛɛ nu mu nɔɔ wara lagmi. Naa maga vɛɛ daŋni mu wɛ, mu yaa lɛrigi o diŋnau hali a 

la tel o gantɛl niisisa bunaasi. 

10Amaa banawara maga laa daŋni mu wɛ mu yaa biksi mu daŋniu aa nyɛ ba gantɛl 

nibinsa tusugsa ni. 

11"Ma taa yir mu sɔn yɔriyɔri, domi min ya ma Koosa. Naa maga kaa laa yir mu sɔn 

yɔriyɔri, mu zi lɛrigi o diŋnau. 

12"Ma kpak hiisi wuzu ti o du kasi a chi chenani mu chiksi ma chen. 

13Wuzu bunɔrwa ma kaa kpa aa tum ma tuma, 

14amaa wuzu bunɔpɛ wuzu ti ya wuzu hiisirɛ a ya Koosa kin, adaha chen wuzu ti ma 

wa ma bisa awa ma yosa awa ma sela awa hɔɔra banawara maga nyɛn ma wati, chen 

nandigi ta wa tum tuma. 

15Ma lisi di ma funɛ ya yosiwa ali Ijipt pulim ni, amaa min naa ya ma Kunyan Koosa 

chen funɛ fosi ma wa mu kpok ti ni. Chendaha mu chiksi di ma nandigi taa tum tima 

hiisi wuzu ti chen. 

16"Maa nyɛ ma nyama awa nima wa jirima a chi chenani mu biksi ma chen, chen ni 

ma wɛ maga zii la suwachaku ka ma vɛɛn nyɛn tɛɛnɛ naa ni, mu kpa nyɛ ma chen ni a 

vusi. 

17"Ma ta kpu nibine. 

18"Ma taa daŋni nihaana yɔriyɔri. 

19"Ma taa ŋmɛɛli. 

20"Ma taa na ma dɔŋtiin galimsa ali nusun nyinbaan ni. 

21"Ma taa ya kɔrisi wa ma dɔŋtima haanasa awa ba damsa awa ba tɛɛnɛsa awa ba sela 

awa ba nisa kina maga ni. 

22"Chiksɛsa anawara Koosa fun kpa nyɛ ma ali bi ti nyuha ni chen, saha naa ma fun la 

lagmi doon chen. Saha tirɛ o fun sɛm ali din ni awa dobaal ni. O funɛ sɔbi chen 

chiksɛsi ta a sak bunkol wisa abalɛ naa a fun kpa nyɛ min chen.” 

23"Saha naa din fun su bi ti daha ka ma nu taa ti ali birsi ti tuha, ma koorsa awa 

nihɛɛta awa zɔɔnɔsi nihɛɛta funɛ chɔ a wa mu watiu, 

24a wa ŋɔ min di, ya Kunyan Koosa biksi yau chenani o zen kaa kpak jirimau ali saha 

naa ya nu ka o sɛm sɛma ali din ti ni chen. Zinan ya zimu di o sɛm sɛma ali ya wati 

chen maga yɔri ya waa zi bu nyɛn. 

25Ya waa zi buu ɔm siu koo a chɔ fosi siu ni, domi din ti zi piin di yau, ya sii ka suu di 

Koosa sɛm sɛma ya wati, yaa zi sitiu. 

26Ya ha waa na ka Koosa sɛm sɛma ali nibine wati ka chen nibine ti bu nyɛn wa o 

miisi ni. 

27Mosis, bur kila a la nu chenani maga Koosa kpak a kaa sɛm hin kaa bur a wa ŋɔ ya, 

chen ni yaa zi nuu. 

28"Saha naa Koosa fun nu ba sɛm ta, o funɛ ŋɔ nanɛ, mu nu chenani nara ta sɛm 

chenu, ba ka kpak wutiu. 

29O ya di baa zii nu mu nɔɔu kaa ki nyɛ mu sɔn ti wa jirima wɛ maga zi weru a nyɛ ba 

wa ba niisisa ni hali saha naa vɛ kpak bɔ. 

30Kila a la ŋɔ ba di ba bur aa la ba bar kanɛ ta. 

31Amaa Mosis, i waa kpalimi mu wati bar nɔ, domi mu kaa kpa mu chiksɛsi ta magau 

a nyɛ hin i kpa la biksi nara ta, chen ni baa zi tiŋ minnu ali tɛɛnɛ naa ni mu kaa kpa 

nyɛ ba chen ni. 

32"Israɛl tima, ma har kaa tiŋ chenani maga Koosa biksi ma chen. Ma ta wa vɛ a ki 

digi maga tiŋi. 

33Ma tiŋ a maga, chen ni wɛ maga zi weru ali ma nyɛni ni ka ma vɛɛn koti a nyɛn 

tɛɛnɛ naa mu kaa kpa a nyɛ ma chen ni." 

DIUTARONOMI 6 

1"Chiksɛsa anawara Koosa kpa nyɛ min di mu kpa nyɛ ma chen nɛɛnɛ. Ma tiŋ a ali 

tɛɛnɛ naa ma kaa la nyɛn chen ni. 

2Ma nyɛni tuha ni ma nyɛ ma wa ma niisisa maga ki nyɛ Koosa sɔn ti wa jirima kaa ki 

tiŋ o chiksɛsi ta, chen ni maa zi nyɛn tɛɛnɛ naa ni o kaa kpa nyɛ ma chen niu a vusi. 

3Ma nu chenani aa biksi chen kaa tiŋ a chen ni ma wɛ maga zii la suwachaku. Ma kaa 

zi wa iiu kaa kpak kpok a nyɛn tɛɛnɛ naa were aa bi ki parɛ chen ni a chi ya Kunyan 

Koosa naa ya ya nawaalsa Koosa fun biksi chen. 

4"Israɛl tima, ma lisi di ya Kunyan Koosa duŋduŋ ya Koosa. 

5Adaha maa daŋni un wa ma bambisa awa siimsa awa ma kpok magkpaa ni. 

6Ma ta wa sugli chiksɛsa anawara mu kpa aa nyɛ ma chen ni. 

7Ma kpa a aa biksi ma bisa kaa ki lisi a saha maga ali ma damsa ni, ali tuma ni awa 

ma bar chɔɔlɛ ni. 

8Ma kpa a a vɔti ma nisa kaa vɛɛn kpa a a mariki ma tilsa, chen ni maa zii lisi aau 

saha maga. 

9Ma sɔbi a a saksi ma bolzɔɔnɔsa awa ma zɔɔnɔsa ni. 

10"Koosa zi wa nyɛ ma tɛɛnɛ naa ba sa tɔ zenzeneu a chiksi a chi chenani o fun vɔu 

ma nawaalsa Abraham, Aizik awa Jekɔb chen. 

11Ki were zi wa su damsi tau ka ma vɛ zim a wɛ ni ka bugilsa nyɛn dooni a ya 

anawara ma vɛ huri. Ŋmaana zi wa chɔu a kpak bugila awa ki nɔnɛ maga ka ma vɛ par 

a. Koosa zi wa kpa ma wa tɛɛnɛ tiu ma na ma tutɔ aa di. 

12Ma ta wa suglɛ di Koosa funɛ fosi ma ali Ijipt tima nisa ni awa yosa nisa ni. 

13Maa jɛɛmi ya Kunyan Koosa kaa ki nyɛ o sɔn ti wa jirima kaa ki vɔu vɔwa ali o sɔn 

ti ni. 

14Ma taa jɛɛmi koosi bɔnɛ koo banawara go ma chen koosisi ta. 

15Maa jɛɛmi koosi bɔnɛ, Koosa paan ti zi wa tu wa ma niu a chi din a wa di ma maga, 

domi o wa naa vɛɛ tiŋ o nɔɔ waa ki lagmi. 

16"Ma ta wa zamsi Koosa a chi chenani ma fun ya un ali Maasa ni chen. 

17Ma har ma titi kaa tiŋ chiksɛsa anawara o kpa a nyɛ ma chen. 

18Maa tum chenani deŋli nyinbaan kaa wer a nyɛ Koosa ni, chen ni ma wɛ maga zi 

deŋli nyinbaanu. Ma kaa zi wa kani tɛɛnɛ naa ni Koosa fun vɔu di o zi kpa nyɛ ma 

nawaalsi ni chenu. 

19Ma kaa zi vɛɛn wa duŋni ma dɔm ta a tau a chi chenani Koosa fun vɔu chen. 

20"Saha digi zi wa wau ma bisa zi wa pɛɛsi ma, baŋ daha Koosa nyɛ ya tiŋ chiksɛsi 

na? 

21Saha ti ma wa ŋɔ ba, ya funɛ ya yosiwa ali Ijipt tim koora nisa ni, Koosa fun fosi ya 

wa o kpok ti ni ali o nisi ni. 

22Ya titi see funɛ na alaazibu tuma anawara o tumu awa hansur wɛ anawara o fun du 

Ijipt tim koora ti wa o nihɛɛti ta. 

23O funɛ yisi yau ali Ijipt tima nisa ni di ya wa nyɛn tɛɛnɛ nɔ ni a chi chenani o fun 

vɔu ya nawaalsa chen. 

24Doonee ya Kunyan Koosa fun chiksi di ya tiŋ chiksɛsi ta kaa ki nyɛ o sɔn ti wa 

jirima, chen ni o zi kok yau aa li pulim bɔnɛ nibinsi ta nisa ni kaa nyɛ yaa di nyusum 

ali ya wɛ ni. 

25Ya tiŋ chenani maga Koosa biksi ya chen wa wuti ni, o zi kpak tusɔɔnau wa ya ni." 

DIUTARONOMI 7 

1"Ya Kunyan Koosa zi kpa mau a la tel tɛɛnɛ naa ni o kaa kpa a nyɛ ma chen kaa 

duŋni pulimsi kinkan nibinsa ali dooni. O zi te ma suwachaku a duŋni pulim zene awa 

ki wisa abanɔpɛ a ta ka ma la kaali. Chen pulimsi taa ya Hita tima, Gɛgas tima, Amɔn 

tima, Kenan tima, Peris tima, Hif tima awa Jebus tima. 

2Saha naa Koosa wa kpa nan nibinsi naa du ma nisa ni ka ma chem ba a nyaŋi ma kpu 

ba. Ma ta wa ɔm ba siki kaa nyɛ ma wa ba pi dɔŋa wa chɛnsa. 

3Ma ka ta wa nyɛ ma wa ma bisa kpa chen tima a ya haanasa, 

4domi ma ya chen, baa zi wa mur mau a du vursi jɛɛmi ni. Chen ti ka wa tum Koosa zi 

wa na paanu a du ma ni a kpu ma maga. 

5Adaha ma wa zagsi ba vug dɛɛna awa a biŋbiŋsi ta a yagsi kaa purisi a maga a du 

tɛɛnɛ ni, a zaag ba vug haan naa baa yir Asɛra chen a lɔ tɛɛnɛ kaa suk din du ba vursa 

ta maga ni. 

6Ma wa tum chen a biksi di ma ya Koosa nibinsi wa o yisi ali tɛɛnɛ nɔ nibinsa maga 

ni. 

7"Koosa waa yisi ma aa daŋni ma aku maa ii kinkan a kaali pulimsa maga daha. Ma 

waa funɛ ya pulim naa vɛ zeni ali tɛɛnɛ nɔ ni. 

8Amaa Koosa funɛ daŋni ma kaa laa daŋni o lisi vɔwa naa o fun vɔu ma nawaalsa 

chen, chendaha o fosi ma wa o yiko ti ni a fosi ma ali Ijipt tim koora nisa ni. 

9Ma zim di ya Kunyan Koosa duŋduŋ ya ma Koosa naa ya wuti tiina. Saha maga o 

yaa lisi o vɔwa tiu kaa laa biksi o daŋni naa chiŋɛ bar bɛgim chen aa du banawara 

maga laa daŋni un ni kaa laa tiŋ o chiksɛsa. 

10Naa maga kaa vɛɛ daŋni o wɛ o yaa lɛrigi ba diŋsiwa. 

11Adaha lalaknɔ, ma tiŋ chenani maga mu biksi ma chen awa chiksɛsa anawara mu 

biksi ma chen.” 

12"Ma nu chiksɛsi naa kaa tiŋ a wa wuti ni, Koosa zii lisi o vɔwa tiu wa ma ni kaa ki 

biksi ma o daŋni naa vɛ kpak bɔ chen a chi chenani o fun vɔu ma nawaalsa chen. 

13O zi ya alibarka du ma niu kaa ki daŋni ma, chen ni maa zi wasiu aa gbaari ali ma 

bisa luli ni. O zi wa ya alibarka du ma ŋmaana niu, chen ni maa zi na ki parɛ aa kumu 

ka ma kputa ki li sin pulim. Ma soom bugila kaa zii nɔn nɔnau, ma tuk nuu aa di ka 

ma sela vɛɛn ki gbaari. O zi wa nyɛ ma nan wusisum weri nɔu ali tɛɛnɛ naa o fun vɔu 

di o kpa nyɛ ma nawaalsi ni chen. 

14Pulim digi nibinsa ka wato kaa laa zi na Koosa alibarka ti a chi ma. Ma wa ma sela 

maga zii wɔsiu. 

15Koosa zi wa kok mau ali wichɔti maga ni kaa kpa chen wichɔtisa aa du ma dɔm taa 

ni. 

16Pulim naa maga Koosa wa kpa o nibinsa a du ma nisi ni, ma chem ba a nyaŋi ka ta 

wa ɔm ba siki. Ma ta waa jɛɛmi ba koosisi ta, domi chen ti ya tum tagniwa. 

17"Ma ta wa ŋɔ di chen nibinsi ta iiu a kaali ma, adaha ma waa ki duŋni ba a ta. 

18Ma lisi chenani Koosa fun ya Ijipt tim koora ti wa o nihɛɛti ta kaa ta nyɛ ba wɛ kpak 

ma hansura. 

19Ma lisi chenani ma sii fun na chenani o tum wichɔtisa ali Ijipt pulim ti ni awa 

alaazibu tuma anawara o fun tum kaa fun fosi ma ali dooni wa o kpok awa o yiko ti 

ni. Chenani o fun chem Ijipt tim taa chen, chene o kaa wa chem banawara maa ɔm 

chen a nyɛ ma. 

20O zi wa nyɛ hansur tagin zu bau kaa kpu banawara chɔ aa sogli chen. 

21Adaha ma taa ɔm nara ta, domi Koosa nyɛn ma wati kaa laa zi wa chem ba a nyɛ 

ma. O ya Koosa zenne kaa werwa nara ki ɔm un. 

22O zi wa duŋni nara tau aa ta ka ma tiŋ tamtama. Ma waa zi wa koti kpu ba maga nin 

bɛgim, domi ma wa ya chen sel zene zi wa iiu aa du ma hansura. 

23Koosa zi wa kpa ma dɔm ta du ma nisa niu a nyɛ hansura kpak ma hali ma wa kpu 

ba maga ka nandigi ta buu lisi ba wɛ. 

24O zi wa kpa ba koorsi ta du ma nisi niu ma kpu ba ka nandigi ta buu lisi ba wɛ. Maa 

zi wa kpu nara magwa ali dooni, 

25kaa fu ba vursi ta. Ma ka ta waa daŋni ba anzunfa awa ba salma ti a pa ki la ma 

damsa. Ma ya chen, ma tum wu taginu, domi Koosa wara daŋni vursa jɛɛmi. 

26Ma ka ta wa kpa chen vursi ta digi a la ma damsa ka ma ya chen nɔɔ naa Koosa ŋɔ a 

du ba ni chen, chen nɔɔ ti zi wa di ma gbaankou. Ma taa daŋni vursi taa wɛ kaa ki 

nyɛsi a, domi Koosa ŋɔ nɔɔrɛ a du a ni." 

DIUTARONOMI 8 

1"Ma tiŋ chiksɛsi naa mu kpa nyɛ ma zinan chen maga wa wuti ni chen ni, maa zi 

nyɛnu aa wɔsi a su pulim naa Koosa vɔu di o kpa nyɛ ma nawaalsi ni chen. 

2Ma lisi chenani ya Kunyan Koosa fun te ma suwachak a kpa ma a zu nyaabaan ti ni 

bun fumnaasi a la li kaa laa zamsi ma wa wumukse ni, chen ni o zi zim chenani ma 

bambisa vɔwu awa chenani maa zi tiŋ o chiksɛsi tau. 

3O funɛ nyɛ lɔsa kpak mau ka o fun nyɛ ma diwe naa baa yir 'mana' chen ma di. Hali 

ma nawaalsa ha waa fun di chen diwe ta. O funɛ ya chene di o biksi ma di diwe 

nyuuni laata nibine nyɛn, amaa see o tiŋ chenani maga Koosa biksi. 

4Bun fumnaasi ta maga tuha ni, ma kilaarɛ waa fun kusi ma naasa ka waa fun fuusi. 

5Ma zim di Koosa kpak mau aa ta nyinbaan ni kaa vɛɛnaa lɛrigi ma diŋsa a du chenani 

nyan yaa dɛɛsi o be chen. 

6Adaha maa tum chenani Koosa chiksi ma chen kaa ki nyɛ o sɔn ti wa jirima. 

7Ya Kunyan Koosa kaa kpa mau a la du tɛɛn weri naa kpak mɔɔgsa awa pol wisa ni 

awa tɛɛnɛ naa kpak nɛŋbɔɔsa awa kunkulsi ni chen. 

8Chen tɛɛnɛ ti laa bi mɛ awa niŋmɛna awa bugil maga kaa vɛɛn kpak 'ɔlif' bugila awa 

tuun nuu. 

9Dooni lɔsa waa zi wa kpak ma, ma ka waa zi wa nyɛn muksi ni. Doon gbɛntɛl bɔɔsa 

kpak lukɛwa ka o kunkulsa kpak salim bɔɔsa. 

10Maa zi wa na ma tutɔu aa di kaa ki pɛki Koosa aku chenani o kpa ma wa du tɛɛn 

weri ti ni chen.” 

11"Ma ta wa sugli Koosi wɛ kaa tiŋ o chiksɛsa anawara mu kpa a nyɛ ma chen zinan. 

12Saha naa ma wa na ma tutɔ aa di kaa sa dam were a nyɛn, 

13ka ma sela awa ma anzunfa awa ma salma ti maga gbaari kinkan. 

14Ma ta wa dɛɛsi nyukpoka a sugli Koosa wɛ, domi waa funɛ yisi ma ali Ijipt tima 

nisa ni, ma bu vɛ ya yosa. 

15O funɛ te ma suwachaku a kpa ma val nyaabaan ti tuha ka dum tagna awa numsa 

nyɛn dooni kinkan. Dooni funɛ ya kinkɔɔkrɛ, amaa ka o fun nyɛ nii li kparbunyaŋ ni 

maa nyɔ. 

16O funɛ nyɛ ma diwe naa baa yir 'mana' chenu ma di ka ma nawaalsa vɛ zim chen 

diwe ta. O funɛ zamsi mau wa wumukse ni, chen ni bar peti ni o zi ya alibarkau a du 

ma ni. 

17Adaha ma ta wa lisi wuzu digi di ma titi kpok awa ma yiko nɛɛ ma na nisi ki damata 

chen. 

18Ma zim di ya Kunyan Koosa nyɛ ma yiko ma na nisi kini ta chen, chen ni maa zi 

zimu di o ya wuti tiinnɛ ali vɔwa naa o fun vɔu wa ma nawaalsi ni chen. 

19Ma ta wa sugli Koosa wɛ kaa burigi aa jɛɛmi koosi bɔnɛ ka ma ya chen o zi kpu ma 

magau. 

20Ma vɛ tiŋ Koosa nɔɔ, o zi kpu mau a chi chenani o kaa kpu pulim bɔnɛ nibinsi ta 

chen." 

DIUTARONOMI 9 

1"Israɛl tima, maa nu bar nɔ, zinan ma duglɛu wa ma la ji Jɔɔdan mɔɔg ti kaa zu tɛɛnɛ 

naa nibinsa kpok a kaali ma ka Koosa kaa kpa a nyɛ ma chen. Chen tɔsi taa zenu ka ba 

sa zagbɛri ziŋziŋɛ a kok a. 

2Tɔsi ta nibinsi ta titi ziŋziŋu kaa kpok a chi saha digi nibin kpok ta. Hali nara yaa 

sɛmu di nandigi waa ki nyaŋi ba, 

3amaa lalaknɔ ma titi see zi nau ka Koosa te ma suwachak a chi chenani din yaa di 

kɔha chen. O zi te suwachaku a la chem ba a nyɛ ma kaa duŋni ba a ta kaa kpu ba 

lalaka a chi chenani o vɔu chen. 

4"Saha naa Koosa ka wa duŋni ba a ta kaa kpa tɛɛnɛ ti a nyɛ ma, ma ta wa ŋɔ di ma 

waa tumɛ a na un. Nara ta tum tagni ta daha, Koosa kaa duŋni ba a ta. 

5O wa ya di ma tum were daha, Koosa kaa kpa tɛɛnɛ ti a nyɛ ma, amaa nara ta tum 

tagni taa daha awa vɔwa naa o wa ma nawaalsa, Abraham, Aizik awa Jekɔb vɔu chen 

daha. 

6Ma titi zi zimu di ma tum daha laata Koosa kaa kpa tɛɛnɛ ti a nyɛ ma, domi ma diŋsa 

wara nu sɛma. 

7"Ma ka ta wa sugli chenani ma fun si Koosa paan ali nyaabaan ti ni chen. Piili a 

wuzu naa ma fun li Ijipt pulim ni aa wa, saha naa ma wa tel bar nɔ nan di ma kuraa vɛ 

Koosa nɔɔu. 

8Hali Sanai bi ti mun ni, ma funɛ nyɛ Koosa paan siu o kaa kpu ma. 

9Mu funɛ zini kaali bi ti nyuhau di mu la la bunkola anawara Koosa fun sɔbi chiksɛsi 

ta a sak chen. Mu funɛ la nyɛn dooniu wuzu fumnaasi nha wa dusum di mu waa di, 

mu ka wa nyɔ kindɔŋ. 

10Doonee Koosa fun kpa bunkol wisa alɛ naa ni o titi fun sɔbi chiksɛsi ta a sak saha 

naa o fun sɛm sɛma ali din ti ni aa biksi ma chen ali bi ti mun ni. 

11Wuzu fumnaasi ta gantɛl nɛɛ, Koosa fun kpa bunkola alɛ naa ni o sɔbi chiksɛsi ta 

sak chen a nyɛ min, 

12kaa fun ŋɔ min, 'Ki tu bi ti daha lalaka, domi i walɛ ta i kpa ta chen nyɛn tum tagna 

nɛɛ aa tum. Ba piin gil chenani maga mu biksi ba di ba tum chenu kaa kɔɔri vug a 

chiksi aa jɛɛmi.’ 

13"Koosa funɛ vɛɛn ŋɔ min nanɛ, 'Mu zim chenani nara ta diŋsa vɛɛ nu sɛmau. 

14Adaha mu vɔwu di mu kpu ba maga, amaa ka ta wa gɔɔki min, domi muu daŋni mu 

ya ba chenu ka nandigi ta buu lisi ba wɛ. Saha ti mu zi wa nyɛ i ya pulim naa zene a 

kpak kpok kaali nara maga kaa ya ba nyɛnau.’ 

15"Doonee mu fun la bunkola alɛ ta a tu tɛɛnɛ ka dinful funɛ di ali bi ti nyuha ni. 

16Saha tirɛ mu fun zim di ma piin vɛ chiksi naa Koosa fun kpa a nyɛ ma chenu, kaa 

nyɛn tum tagna ni ali ma vursa jɛɛmi ni. 

17Mu fun kpa bunkola alɛ ta yo a dau ma suwachak ni a boriki. 

18Doonee mu fun bu la pimi Koosa suwachak ni wuzu fumnaasi nha wa dusum di mu 

waa di mu ka wa nyɔ. Mu funɛ ya chenu aku maa tum a puti Koosa a nyɛ o paan si 

chen daha. 

19Mu funɛ ɔm Koosa paan tiu, domi o paan ti funɛ si kinkannɛ o daŋni o kpu ma, 

amaa kaa fun nu mu sumi ti. 

20Koosa funɛ vɛɛn na paanu a du Aarɔn ni a kaa kpu un, mu fun sumi a nyɛ Aarɔn ni 

kaa fun zer 

21kina ma fun kpa a chiksi o chi nuwɔl chen a yo du din ti ni, o fun boriki a purisi. 

Saha tirɛ mu fun pa ki purise ta a yo du nii naa pal a tuu la bi ti chen. 

22"Ma funɛ vɛɛn si Koosa paanu ali saha naa ma fun nyɛn Tabɛra, Masa awa Kibrɔf-
Hataava ni chen. 

23Saha naa ma fun nyɛn Kadɛs-Banɛa ni ka o ŋɔ di ma la kani tɛɛnɛ ti ni chen, ma 

funɛ vɛ Koosa nɔu, domi ma sii waa fun su un, ma ka waa fun tiŋ o nɔɔ. 

24Saha naa maga mu zim ma chen di ma kuraa vɛ Koosa nɔɔrɛ. 

25"Doonee mu fun pimi Koosa suwachak ni a sumi un wuzu fumnaasi nha wa dusum, 

domi mu funɛ zimu di o kaa kpu mau. 

26Mu funɛ sumi un nanɛ, mu Kunyan Koosa naa zene a kpak kpok a kaali kina maga 

chen, ta wa ta i walɛ ta wa yɔri, domi hin funɛ yisi ba li Ijipt pulim ni wa i kpok awa i 

yiko ti ni. 

27Muu sumi hinnu di i lisi i tumtumsa Abraham, Aizik awa Jekɔb wɛ kaa taa nyini ba 

diŋvɛnuha awa ba tum tagna taa ni. 

28Chen laa ta Ijipt tim ta zi wa ŋɔu di i waa ki kpa i walɛ ta a la tɛɛnɛ naa i vɔu di i zi 

kpa nyɛ bau chen ni. Baa zi wa ŋɔu di i kpa bau ali nyaabaan ti i li kpu ba aku i vɛɛ 

daŋni ba wɛ daha. 

29Ba waa ka ya nibinsa banawara i yisi di ba ya i nara ka i fun yisi ba ali Ijipt tim nisa 

ni ali i kpok ti ni awa i yiko ti ni." 

DIUTARONOMI 10 

1Doonee ya Kunyan Koosa fun ŋɔ min, "Dɛu bunkol wisa alɛ a chi kinkin ta a kɔɔri 

adaka a kpa a a du kaa zini a wa pu min ali bi ti nyuha ni, 

2chen ni mu zi sɔbi chiksɛsa anawara mu fun sɔbi sak kinkin taa ni chenu a sak a 

daha, chen ni i zi kpa aau a du adaka ti ni. 

3"Saha tirɛ mu fun kpa 'akasia' daasa a kɔɔri adaka a fun kpa bunkola alɛ ta a du a fun 

kpa a zini bi ti nyuha. 

4Doonee Koosa fun la sɔbi chiksɛsa fi ti a sak bunkola taa ni. Chen chiksɛsiwa o fun 

kpa nyɛ ma ali saha naa o fun sɛm sɛma ma wati ali din ni chen. Saha naa o fun sɔbi a 

peti, o funɛ kpa chiksɛsi tau a nyɛ min. 

5Mu fun kpa a tu tɛɛnɛ a la du adaka ti ni a chi chenani Koosa fun biksi chen a fun 

nyɛn dooni hali wa zinan. 

6"Israɛl tim ta fun piili vali ali bugila naa chɔ Jakan ni chen a fun kaali Mɔsɛra. 

Doonee Aarɔn fun siu ba fun huk un ka o be Ɛleeza fun di o kapata a ya kɔkɔɔra. 

7Ba fun li dooni a kaali Gudgoda awa Jɔtbata naa funɛ kpak sɔnsɔn kinkan chen. 

8Bi ti mun ni, Koosa funɛ yisi Livai zɔɔnɔ ti walɛwa di baa nyini chiksɛsa adaka ti aa 

tum kɔkɔɔrsi tuma kaa ki jɛɛmi un. Chen ti ka ha vɛɛn ya ba tuma. 

9Chendaha Livai walɛ ta fun vɛ kpak tɛɛnɛ a chi zɔɔnɔ bɔnɛ ta chen. Ba yaa fun na ba 

tori aa li papasa awa kɔɔrsa anawara laa wa Koosi wati chene a chi chenani Koosa fun 

vɔu chen. 

10"Mu funɛ nyɛn bi ti dahau wuzu fumnaasi nha wa dusum a chi chenani mu fun te ya 

chen. Doonee Koosa fun bu nu mu sumi ti a vɛ kpu ma. 

11Doonee o fun ŋɔ di mu la te ma suwachak a kpa ba aa la tɛɛnɛ naa mu fun vɔu di mu 

kpa nyɛ ma nawaalsi ni chen.” 

12"Israɛl tima, lalaknɔ ma cheŋi diŋsa aa nu chenani ya Kunyan Koosa daŋni ali ma 

wati. Maa nyɛ o sɔn ti wa jirima kaa ki tiŋ o chiksɛsi ta. Maa daŋni un kaa ki jɛɛmi un 

wa ma bambisi maga ni. 

13Ma vɛɛn tiŋ o chiksɛsi ta, domi mu kaa kpa aau a nyɛ ma zinan aa suŋi ma. 

14Koosa dɔ buudaha awa tɛɛnɛ awa kina anawara maga nyɛn a ni. 

15Koosa ka funɛ daŋni ma nawaalsi ta kinkannɛ hali a fun yisi ba a ya o titi walɛ. 

16Adaha piili zinan aa la, ma gil diŋvɛnuha kaa ki nu o nɔɔ saha maga, 

17domi waa ya Koosa naa zene a kaali koosisa maga kaa vɛɛn kpak yiko awa kpok a 

kaali kina maga. Waa werwa maa nu o nɔɔ, domi o ya Koosa naa zenerɛ, o ka wara 

lug, o wara la suŋisa di ka o suŋi nara. 

18O wara daŋni nara ki fɛl luhaana awa sunsa. O yaa vɛɛnaa daŋni hɔɔra banawara 

lagmi ya walɛ ni nyɛn chenu kaa laa nyɛ ba diwe baa di kaa laa nyɛ ba kilaarɛ baa 

laari. 

19Adaha lalaknɔ, maa daŋni hɔɔri ta, domi ma gbaan funɛ ya hɔɔriwa a nyɛn Ijipt 

pulim ni. 

20Maa nyɛ ya Kunyan Koosa sɔn ti wa jirima kaa ki jɛɛmi un. Ma tiŋ un wa wuti ni 

kaa ki vɔu ma vɔusa ali o sɔn ti ni. 

21Maa pɛki o sɔn ti, domi waa ya ma Koosa, ma titi sii ka na tum zene awa alaazibu 

tuma anawara o tum a nyɛ ma chen. 

22Saha naa ma nawaalsa funɛ la Ijipt chen di ba ya nara fumnɔpɛwa, amaa lalaknɔ, 

Koosa nyɛ ma wɔsiu a su buudaha a chi wullɛ." 

DIUTARONOMI 11 

1"Maa daŋni ya Kunyan Koosa ti kaa ki tiŋ o chiksɛsi ta. 

2Maa lisi chenani ma buksi ali o wati zinan nan. Ma bisa laata fun na chen wɛ ta, 

amaa ma waa funɛ na a, domi ma funɛ na Koosa zenzen awa o yiko awa o kpok tiu, 

3awa o alaazibu tum ta. Ma sii funɛ na chenani o ya Ijipt tima awa ba koora tiu. 

4Ma funɛ vɛɛn na chenani Koosa fun kpu Ijipt tim lanjimasi ta magau wa ba torokosa 

awa ba zaagna ni ali chenani o fun nyɛ nii di ba mɔɔg sɛɛm ti ni chen. 

5Ma vɛɛn zim chenani Koosa fun tum a nyɛ mau ali nyaabaan ti ni ka ma zi fun wa tel 

bar nɔ nan. 

6Ma vɛɛn lisi chenani o fun ya Datan awa Abiram nawara funɛ ya Ɛliab naa funɛ li 

Rubɛn zɔɔnɔ ti chen bisa chen. Tɛɛnɛ funɛ pɛksiu bulɛ kaa lisi ba maga awa ba walɛ 

awa ba dɛɛna awa sela wa ba yosa ni. 

7Ma waa ya banawara funɛ na nan tum zene naa Koosa fun tum chen maga.” 

8"Ma tiŋ wɛ anawara maga mu kaa biksi ma zinan nan, chen ni maa zi koti la ji Jɔɔdan 

mɔɔg tiu kaa kani tɛɛnɛ ti ni. 

9Ma kaa zi wa nyɛn chen tɛɛn weri naa Koosa vɔu di o kpa nyɛ ma nawaalsi ni chenu 

a vusi. 

10Tɛɛnɛ naa ni ma kaa la nyɛn chen wa chi Ijipt pulim tɛɛnɛ ti, domi dooni ka ma yaa 

fun du niŋmɛna see ma dɔ nii a misi tɛɛnɛ ti hali niŋmɛni ta wa bi. 

11Amaa tɛɛnɛ naa ni ma kaa la nyɛn chen waa kpak kunkulsiwa kaa kpak nɛŋbɔɔsa ka 

doon ni dooni saha maga. 

12Ya Kunyan Koosa laa nyini doon tɛɛnɛ bun maga. 

13"Adaha lalaknɔ, ma tiŋ chiksɛsa anawara mu kpa a nyɛ ma nan kaa ki daŋni Koosa 

kaa ki jɛɛmi un wa ma bambisi maga ni. 

14Maa ya chen o zi nyɛ doon ki ni mau saha were, ali limaŋ saha awa yuu saha maga. 

Saha ti ma ŋmaana zii bi ki parɛu ka soom bugila ki nɔn nɔna ma na nuu aa di. Kputa 

zi vɛɛn nyɛnu ma fur aa nyɔ sin pulim. 

15Ma sela kaa zi vɛɛn na kɔɔsau aa se ka ma na ma tutɔ diwe aa di. 

16Ma ta wa kpa ma titi a yo taali a laa jɛɛmi koosi bɔnɛ kaa bur ya Kunyan Koosa 

mun ni. 

17Ma ya chen Koosa zi na paanu a du ma ni. O ka na paan a du ma ni, o waa zi nyɛ 

doon ni ma, saha ti ma tɛɛnɛ ti maga zi wa hulu ki parɛ vɛ koti ki siili. Saha ti maa zi 

wa sitiu lalaknɔ ali dooni ka tɛɛnɛ ti wer chen maga. 

18"Ma kpa chiksɛsa naa a du ba bambi ni aa lisi a. Ma vɛɛn kpa a vɔti ma nisa awa ma 

tilsa aa lisi saha maga. 

19Saha naa ma yaa wa nyɛn damsa ni aa hiisi awa saha naa ma yaa wa nyɛn ma tuma 

ni ma kpa a aa biksi ma bisa. 

20Ma sɔbi a a saksi ma damsa bolzɔɔnɔsi ni awa ma dɛɛnɛ zɔɔnɔsi ni, 

21chen ni ma wa ma bisa zi kpak miisau a nyɛn tɛɛnɛ naa Koosa fun vɔu di o zi kpa 

nyɛ ma nawaalsi niu chen. Maa zi wa nyɛn dooniu a vusi a chi chenani buudaha sak a 

vusi chen. 

22"Ma tiŋ chenani chiksi naa mu kpa aa nyɛ ma nan wa wuti ni. Maa daŋni Koosa kaa 

ki tum chenani o chiksi ma chen kaa tiŋ un wa wuti ni. 

23Saha ti, mu zi wa duŋni pulim bɔnɛ nibinsi tau a ta ka ma la nyɛn tɛɛnɛ naa nibinsa 

kpok a kaali ma ni. 

24Tɛɛnɛ naa ni maa val chen daha kaa wa ya ma kinnɛ. Ma tɛɛnɛ ti zi wa piili 

nyaabaan naa chɔ pulim mun ni aa la Lɛbanɔn bɛ ta ali pulim nyuha ni. Piili Yufuretis 

mɔɔg ti ni aa la nha bar yɛli a la li Mɛditareniɛn mɔɔg naa chɔ nha bar cheli lug ni 

chen. 

25Doonani maga ya wa la, ya Kunyan Koosa zi wa nyɛ doon tim ta ki ɔm mau a chi 

chenani o vɔu chen, nandigi ka waa ki wa gɔɔki ma. 

26"Zinan muu daŋni ma yisi ma tutɔrɛ, maa daŋni wusisum werire kaa nɔɔ ŋɔɔlirɛe? 

27Maa daŋni wusisum weri ma tiŋ Koosa chiksɛsi naa mu kpa aa nyɛ ma nan. 

28Ma kaa daŋni nɔɔ ŋɔɔli, ma vɛ chiksɛsi ta kaa ki jɛɛmi koosi bɔnɛ anawara ma ha 

piin vɛ jɛɛmi. 

29Saha naa Koosa wa kpa ma a la zu tɛɛnɛ naa ma kaa la kani chen ma sumi alibarka 

ali Gɛrizim bi ti kaa nɔɔ ŋɔɔli ti ka wa li Ɛbal bi ti. 

30Chen bɛ alɛ ta maga nyɛn Jɔɔdan mɔɔg ti nha bar cheli nɛɛ ali Kenan tima banawara 

nyɛn Jɔɔdan nɛŋbɔ ti tɛɛnɛ ti ni. Ba nyɛ nha bar cheli nɛɛ a vɛ bol wa Morɛ bugila 

anawara ya tɔ vuga kaa gbɛr Gilgal chen. 

31Ma duglɛu wa ma la ji Jɔɔdan mɔɔg ti a la kani dooni. Saha naa ma wa la kani dooni 

a peti, 

32ma har kaa tiŋ chiksɛsa anawara mu kpa aa nyɛ ma zinan nan." 

DIUTARONOMI 12 

1"Ma la tel tɛɛnɛ naa ya Kunyan Koosa naa ya ma nawaalsa Koosa chen kaa kpa nyɛ 

ma chen, ma tiŋ nan chiksɛsi naa ali ma nyɛni maga ni. 

2Ma wa la tel dooni ma zagsi ba vuga dɛɛna anawara ba ma a chiksi tɛɛn nam awa 

kunkulsi nyuuna ni chen a yagsi. 

3Ma chɛɛki ba biŋbiŋsi ta maga a purisi du tɛɛnɛ kaa suk din du ba vug nihaan naa baa 

yir Asɛra, chen ni kaa mosi ba vursi ta a chɛɛki, chen ni ba waa zi bu jɛɛmi a ali 

dooni. 

4"Ma taa jɛɛmɛ ya Kunyan Koosa a chi chenani nara ta jɛɛmi ma koosisa taa chen. 

5Ma tɛɛnɛ ti maga ni, Koosa zi wa biksi mau doonani ma maga zi wa lagmi aa jɛɛmi 

un. 

6Doonee maa zi wa kɔɔri kɔɔrsa anawara ma kaa fu awa anawara vɛ kaa fuuli a wa ma 

papasa awa kina maga ya Koosa tori a wa nyɛ un. Maa zi vɛɛn wa kpa ma tuchaan 

kɔɔrsau a waa nyɛ un awa ma sel bii hɛɛta. 

7Ma wa ma walɛ maga zi wa lagmi Koosa suwachak niu a di kaa nyɔ wa tusɔɔn ni, 

domi ma waa tum a na chen kini ta. 

8"Chen saha ti wa tel ma ta wa ya chenani ma piinsaa ya chen, domi ma maga jɛɛmiu 

chenani maa daŋni, 

9domi ma ha wa la tel tɛɛnɛ naa Koosa kaa kpa nyɛ ma ma la nyɛn wa tusɔɔn ni chen. 

10Saha naa ma wa la ji Jɔɔdan mɔɔg ti, Koosa zi wa kpa tɛɛnɛ ti nyɛ mau ma nyɛn 

dooni. O zi wa kok mau aa li ma dɔm taa ni ka ma nyɛn wa tusɔɔn ni. 

11O zi wa biksi ma doonani maa zi lagmiu aa jɛɛmi un. Doonee maa zi wa kpa kina 

anawara mu biksi ma chen a waa nyɛ un, ma fuuli kɔɔrsa, kɔɔrsi maga awa ma papasa 

a waa nyɛ Koosa ni. 

12Ma yaa lagmi dooni wa ma haanasa, ma bisa awa ma tumtumsa awa Livai walɛ 

banawara gbaari ma ni a nyɛn chen. Maa lisi di Livai walɛ ta waa zi kpak ba titi tɛɛnɛ. 

13Ma ta waa kɔɔri ma kɔɔrsa ali doonani maa daŋni ni. 

14Ma yaa ki kɔɔri a ali doonani Koosa biksi ma di ma wa lagmi aa jɛɛmi un chen ni. 

Doon ti nɛɛ maa zi wa kpa ma kɔɔrsa a laa kɔɔri kaa ki tum chenani mu chiksi ma 

chen. 

15"Amaa ma kpak nyinbaanu wa ma kpu ma sela a zɔŋ a doonani maa daŋni a se. 

Chenani maga maa daŋni maa zi koti kpuu a se a chi chenani ma yaa kpu kɔha sel aa 

se ma tutɔ ni chen. 

16Ma ka yaa kɔriki a a peti, ma buti chɛl ti ta kaa ta wa diili. 

17Kɔɔra naa maga ya Koosa kin ma ta wa di un ali ma damsa ni. Kɔɔrsa anawara ma 

kɔɔri a nyɛ Koosa ni maga. 

18Ma wa ma bisa awa ma tumtumsa awa Livai walɛ naa nyɛn ma tɔsi taa ni chen laa zi 

la lagmi doonani Koosa biksi di maa jɛɛmi un chen a zɔŋ a a se. Ma ka kɔɔri kɔɔrsi ta 

a peti, ma nyɛ ma tusa sɔɔni wa chenani ma tum chen. 

19Ma ka ta wa sugli Livai walɛ taa wɛ ali ma bar nyanɛ ni. 

20"Saha naa Koosa wa pɛŋi ma tɛɛnɛ ti a chi chenani o vɔu chen, maa zi koti ki se 

namɛu saha naa maga maa daŋni. 

21O ya di doonani ma la lagmi aa jɛɛmi Koosa chen bolu, maa zi koti kani doonani 

maa daŋniu a kpu sel naa maga maa daŋni a se. 

22Naa maga kpak doŋa awa naa vɛ kpak doŋa maga zi koti diu a chi chenani ma yaa 

kpu kɔha sel aa se ma tutɔ ni chen. 

23Amaa ma ta wa di sel naa ba vɛ yisi o chɛl, domi miisa nyɛn chɛl nɛɛ, adaha nar di 

sel naa ba vɛ kɔriki o chi sel naa kpak miisarɛ o di chen. 

24Ma ka ta kpa chɛl a ya diwe aa diili, amaa ma yaa buti ta tɛɛnɛ a chi nii. 

25Ma tiŋ chiksɛsi naa maga, Koosa tuha zi sɔɔniu o kpa nin sak ma wa ma niisisa 

maga ni. 

26"Ma yaa kpa ma kɔɔrsa awa papasa naa ma vɔu di maa zi kpa nyɛ Koosi ni chenu a 

laa nyɛ un ali doonani o biksi di ma waa jɛɛmi un chen ni. 

27Ma yaa kɔɔri kɔɔrsa anawara ba kaa fu a maga ali biŋbiŋ ti ni chen. Ma vɛɛn kɔɔri 

kɔɔrsa anawara ma kaa se a namɛ ti chen kaa buti chɛl ti a du biŋbiŋ ti ni. 

28Ma tiŋ chenani mu chiksi ma nan maga wa wuti ni, chen ni wɛ maga zi weru a nyɛ 

ma awa ma niisisa ni, domi maa zi waa tum chenani deŋlee kaa laa sɔɔni Koosi tuhau. 

29"Ya Kunyan Koosa zi wa chem pulim bɔnɛ nibinsi tau a nyaŋi kaa kpa pulim ti nyɛ 

ma. 

30Saha naa Koosa ka wa chem ba a nyaŋi kaa kpa ba tɛɛnɛ ti a nyɛ ma, ma ta waa 

jɛɛmi ma koosisi ta, domi ma ya chen o ya wu taginnɛ. Ma ta waa daŋni ma zim 

chenani baa jɛɛmi, chen ni ma gbaan zii jɛɛmi chen nyinbaan niu. 

31Ma taa jɛɛmi ma Kunyan Koosa ti a chi chenani baa jɛɛmi ba koosisa taa chen, domi 

ba jɛɛmisi taa ni baa yaa tum wɛ anawara Koosa bambi vɛɛ daŋnirɛ. Hali ba yaa kpa 

ba bisau a sak ba biŋbiŋsi taa ni a suk din a du. 

32"Maa tum chenani maga mu chiksi ma chen. Ma ta wa kpa kindɔŋ a gbaari ma ka ta 

wa yisi kindɔŋ a taali." 

DIUTARONOMI 13 

1"Koosi witiina koo naa laa biksi deesisa muna zi wa vɔwu di o tum alaazibu tima, 

2a mur ma a du koosisa anawara ma ha vɛɛ jɛɛmi chen jɛɛmi ni. Hali chenani o vɔu 

chen tumɛ. 

3Ma ta waa nu o wati, domi ya Kunyan Koosa kaa kpa warɛ a wa zamsi ma a nee maa 

daŋni Koosa wa ma bambisi maga niu. 

4Ma tiŋ Koosa kaa ki nyɛ o sɔn ti wa jirima. Maa nu o nɔɔ kaa ki tiŋ o chiksɛsi ta kaa 

ki jɛɛmi un wa wuti ni. 

5Naa maga wa ŋɔ di o kote biksi ma wɛ munau kaa ŋɔ di ma vɛ Koosa nɔ, ma kpu 

chen tiina, domi Koosa funɛ fosi ma ali Ijipt tima nisa ni ka ma bu vɛ ya yosa. Chen 

tiin ya tum tagni nibinerɛ aa daŋni o yisi ma ali nyɛni naa Koosa chiksi ma di ma nyɛn 

chen. Ma kpu chen tiina maa zi fosiu ali tum tagni naa ni o kaa du ma chen ni. 

6"Hali saha naa i be nibaal koo i be nihaan koo i zuu dɔŋa wa mur hin ali birsi ni i laa 

jɛɛmi koosisa anawara i nawaalsa ha piin vɛ zimi. 

7Ba digi zi wa nyɛɛki i barau di i nyɛ maa jɛɛmi koosisa anawara gbɛr hin koo 

anawara bol wa hin ni. 

8Amaa ta wa nyɛ o kpu o nyuha ali o sɛmsɛm ni, ka ta piin wa nu o sɛma. Ta wa ɔm o 

siki kaa gil un. 

9Te yag un wa bunkol ni kaa nyɛ naa maga ka chen yagsi un a kpu. 

10Ma yagsi un wa bunkola ni a kpu, domi o kaa mur mau ma bur Koosi naa funɛ yisi 

ma ali Ijipt pulim ni chen mun tiŋ ni. 

11Saha ti Israɛl tima zi wa nu chenani ya chenu hansur kpak ba, chen ni nandigi waa zi 

bu tum chen wutagin ti. 

12"Saha naa ma wa la nyɛn tɔsa anawara Koosa kpa a nyɛ ma chen ni, ma zi waa nuu 

di, 

13nibin yɔri bɔnɛ li ma pulim ti a mur ba titi walɛ aa du vursi jɛɛmi ni ka ma ka ha piin 

vɛ jɛɛmi chen kini ta. 

14Ma wa nu chen laaboor ti ma pɛɛsi a nu puŋ, o ya di chen ti siraa tumu. 

15Ma kpu banawara nyɛn chen tɔha ti ni chen wa ba nuhɛ maga ni kaa chɛɛki tɔha ti. 

16Ma wa lagmi ba tɔha ti kina maga anawara ya ba kapati kina a wa dɛu tɔha ti bar 

gori ni, kaa suk din a du tɔha ti ni a kɔɔri kɔɔra a nyɛ Koosa ni. Saha ti tɔha ti kaa wa 

chɛɛki chɔ chene hali saha naa vɛ kpak bɔ ka nandigi ta sa un. 

17Ma ka ta wa zer kindɔŋ maga ali tɔha ti ni, chen ni paan ti zi wa chelu ka o ɔm ma 

siki. O zi wa ɔm ma sikiu kaa nyɛ ma wɔsi kinkan a chi chenani o fun vɔu ma 

nawaalsi ta chen, 

18aku chenani ma tiŋ o nɔɔ awa o chiksɛsi taa mu kpa aa nyɛ ma zinan chen daha." 

DIUTARONOMI 14 

1"Ma waa ya ya Kunyan Koosa nibinsa, adaha ma yaa wi ludama ni, ma ta mɔɔli ma 

titi, ma ka ta funi ma tilsa a chi chenani bɔnɛ ya chen. 

2Koosa yisɛ ma di ma ya o walɛ ali tɛɛnɛ nɔ nibinsa maga ni.” 

3"Ma taa di kina maga Koosa ŋɔ di o doŋu. 

4Sela anawara maa zii se a namsa nɛɛnɛ, nuhɛ, piisisa, buuna, 

5weema kɔha piisi awa kɔha buun koo chɛha, 

6sel naa naasa pɛksi bulɛ ka o koti aa se kɔsa. 

7Ma taa se sel naa naasa vɛ pɛksi bulɛ ka o vɛɛn vɛɛ se kɔsa. Ma taa se lakoomi, 

choomsa, domi a ya ki doŋwa ali Koosa wati. Aa se kɔsau, amaa a naasa wa pɛksi 

bulɛ. 

8Ma ta vɛɛn ki se kurchu, domi a gbaan ya ki doŋwa. A naasa pɛksi bulɛu, amaa kaa 

vɛɛ se kɔsa. Ma taa se chen sel ta, ma ka taa gbaŋsi a saha naa a yaa siu. 

9"Maa zi koti aa di nyine naa kpak kaŋau, 

10amaa kina maga nyɛn nii ni kaa vɛ kpak kaŋa ma taa diili, domi a ya ki doŋwa ali 

Koosa wati. 

11"Maa se zimebe naa were namɛ. 

12Ma taa di nan zimebisi naa, chilɛ, zuuga awa zuug bilim, 

13naapɛlka awa gaŋgaha. 

14Dam kosa anawara ba vɛɛ dɛɛsi chen maga. 

15Kusi maga awa pol zimal. 

16Kusa anawara ya ki wisa awa ki zene maga awa ku pulim ta. 

17Tiisi awa nyindiir. 

18Zimna awa pilɛlɛsa awa lɛlɛgbantaksa. 

19"Ki zaalɛ nawara kpak chɛnɛ maga wa werwa maa di a, domi a ya ki doŋwa. 

20Maa di anawara vɛ kpak doŋa chen. 

21"Ma taa di sel naa siwɛ ka ba vɛ kɔriki un. Ma yaa daŋni ma nyɛ hɔɔra banawara 

nyɛn ma wati chen ki di a, ma kaa daŋni ma yogli aa nyɛ ba, amaa ma zim di ma waa 

ya Koosa nibinsiwa. Sel naa haa laa ɔsi il ma taa diili.” 

22"Bun maga ma yaa yisi ma ŋmaha ki parɛ fi tuha ni ki bɛgim a dau. 

23Ma ya chen maa la doonani Koosa yisi di maa jɛɛmi un chen a la kani o suwachak 

ni a kpa chen kini ta ya diwe a di. Maa ya chen maa zi buksi chenani maa zi nyɛ 

Koosa sɔn ti wa jirimau. 

24O ya di ma damsa ka bol wa doonani ma kaa laa jɛɛmi un chenu, maa zi vɛ koti 

chuŋi kini ta a laali ma ya nan. 

25Ma kpa kini ta a yogli a kpa a malɛ ta a la lagmi bar bɛgim ti ni, 

26a di a chenani maga maa daŋni, maa daŋni namɛ naa maga ma se koo sin naa ma 

nyɔ ma yau a kani Koosa suwachak ni aa di wa ma walɛ ni wa tusɔɔn ni. 

27"Ma ta sugli Livai walɛ ta nyɛn ma tɔsi taa ni chen, domi ba wa kpak ba titi tɛɛnɛ. 

28Bunsa atora yaa wa tel ma kpa ma Koosa tori ti a dau ma tɔsi taa ni. 

29Chen diwe ta ya Livai walɛ ta diwe, domi ba wa kpak kapata koo tɛɛnɛ awa sunsa 

awa luhaana banawara nyɛn ma tɔsi taa ni chen. Baa zi yaa wa ma watiu a waa la 

chenani ya ba tori. Maa ya chen, ya Kunyan Koosa zi ya alibarka du ma niu ali ma 

tum maga ni." 

DIUTARONOMI 15 

1"Bunsa anɔpɛ yaa wa tel ma ta bu pɛɛsi nandigi wa chim kaa gil pɛŋ ba. 

2Chenani ma ka maa ya nɛɛnɛ. Naa maga pɛŋ o dɔŋtiin Israɛl nar wa mali, o gil chen 

mali ti a nyɛ un, domi Koosa titi dusi chen chim tiu ali ma banbaan ni. 

3O yaa di hɔɔr di ma chim wara maa zi koti la ma kinu ali o wati, amaa ma titi nar pɛŋ 

ma kin ma ta bu laali. 

4"Ya Kunyan Koosa zi wa ya alibarkau a du ma ni ali tɛɛnɛ naa o kaa kpa nyɛ ma 

chen ni. Ma nandigi waa zi wa ya nyɛn. 

5Ma tiŋ o nɔɔ kaa laa tiŋ o chiksɛsa anawara mu kpa nyɛ ma zinan nan. 

6Ya Kunyan Koosa zi ya alibarka du ma niu a chi chenani o vɔu chen. Maa zi waa pɛŋ 

pulimsi kinkan nibinsa wa malɛu, amaa ma waa zi wa pɛŋ aa li nara wati. Maa zi wa 

dɔ pulim damata kpoku, amaa nandigi waa zi wa dɔ ma. 

7"Ma tɔsi taa ni ka ma dɔŋtima Israɛl tima taa digi nyɛn muksi ni, ma ta wa vɔm un 

suŋi kaa suŋi un ali muksi ti ni. 

8Ma yaa kpak daŋni wa nara maga ni kaa nyɛ un chenani muksi un chen. 

9Ma ta wa nyini di bun naa baa dusi chen dugliu a vɔm tiina wa malɛ ta pɛŋi. Ma ta 

nyɛ chen lisi tagin ti zu ma bambisa. Ma vɛ di ma waa zi pɛŋ un malɛ ti, o zi wiiu a 

biksi Koosa, saha ti Koosa kaa zi ŋɔu di i tum tum taginu. 

10Ma nyɛ un wa ma bambisi maga ni, chen ni Koosa zi ya alibarkau a du chenani maa 

tum ni. 

11Israɛl tim ta bɔnɛ zi nyɛnu a ya nyausa aa daŋni suŋi, adaha mu chiksɛu zinan di 

maa daŋni nara maga kaa ki suŋi ba.” 

12"Israɛl tim nihaan koo nibaal yogli o titi a nyɛ ma di ma kpa un ya yoma, saha naa o 

tum a nyɛ ma bunsa anɔra ma nyɛ o la o dama. 

13Ma ka yisɛ un ma ta nyɛ o kpa nin hulɛ aa laali, 

14amaa ma nyɛ un kinkina Koosa nyɛ ma, di o ya selle, diwewa koo sinnɛ. 

15Maa lisi di ma funɛ ya yosiwa ali Ijipt pulim ni ka ya Kunyan Koosa fun wa yisi ma 

ali yosi taa ni. Chendaha mu kpa chiksi nɔ aa nyɛ ma chen. 

16"O ka ya di yom ti daŋni ma wɛu kaa vɛɛ daŋni o laali. 

17Ma kpa un aa la ma dama bolzɔɔnɔ a la fur o diŋna, chen ni o zi ya ma yomau hali 

saha naa vɛ kpak bɔ. Hali yom ti ya nihaan ma vɛɛn ya un chen. 

18Saha naa ma yaa chɛusi ma yoma ma taa fɛl ba, domi bunsa anɔrwa o tum a nyɛ ma. 

Maa ya chen Koosa zi kpa nin sak ma niu ali ma tum maga ni.” 

19"Ma yaa kpa ma sel bisa anawara ya nibaala kaa ya bii hɛɛta chen a wa nyɛ Koosi 

ni. Ma ka ta wa kpa anawara ya nuhɛ chen aa tum tuma ma ka ta teŋsi anawara ya 

piisisa chen pusa. 

20Bun maga ma yaa lagmi ma walɛ maga ali dooni maa jɛɛmi Koosa chen a kpu sel ta 

a se ali Koosa suwachak ni. 

21O ka ya di chen sel ta bara wa wer koo digi see nyulumu ma ta wa kpa chen sel a 

kɔɔri kɔɔra a nyɛ Koosa ni. 

22Maa zi koti kpu chen sel tau ma damsa ni a zɔŋ se a chi chenani ma yaa kpu chɛha 

koo chereka aa se ali ma damsa ni chen. 

23Amaa ma ta wa kpa a chɛl a ya diwe aa diili, ma kɔrikɛ a a peti ma buti chɛl ti ta 

tɛɛnɛ ni." 

DIUTARONOMI 16 

1"Pɛn naa baa yir Abib chen yaa wa chiŋi, ma yaa ki di val la gali diwe ta aa nyɛ ya 

Kunyan Koosi sɔn ti wa jirima, domi chen pɛn ti nɛɛ o fun fosi ma ali Ijipt tima nisa 

ni. 

2Ma yaa lagmi bar bɛgim ni a kpu sel naa ma kpa wa di ma wa di val laa gali diwe ta 

chen kaa jɛɛmi ya Kunyan Koosi ti. 

3Ma yaa waa di chen diwe ta ma ta wa se boroboro naa ba kpa sin muna a kɔɔri chen. 

Ma yaa se boroboro naa vɛ kpak sin mun wuzu bunɔpɛ a chi chenani ma fun ya kaa li 

Ijipt pulim ni chen. Ma yaa se chen boroboro ti a chi maa daŋni lalaka. Baa zi waa yir 

chen boroboro ti wa namsi boroborou, chen ni maa zii lisi chenani ma fun nyɛn Ijipt 

pulim ni aa namsiu. 

4Chen saha ti yaa wa tel, ma nandigi ta kpa sin muna ali o dam ni wuzu bunɔpɛ. Sel 

naa ma kaa kpu wuzu piili ti chen see ma se o maga chen dusum ti ni. 

5"Sela anawara maga ma kpa wa di ma wa kpu ali val la gali lagmi ti ni chen, ma kpu 

a maga ali bar bɛgim ni. Ma wa kaa kpu a ma kɔriki a maga zaazɔɔn a wuzu naa ma 

fun li Ijipt pulim ni chen. 

7Ma kɔrikɛ a a peti ma vɛɛn lagmi a a zɔŋ bar bɛgim ni a se a maga ali ma bar jɛɛmi ti 

ni ka chɔɔsi pusi ma zii wa dama. 

8Wuzu bunɔra anawara ka chen maa se boroboro naa ba vɛ du sin muna duŋduŋ, amaa 

wuzu bunɔpɛ wuzu ti ma lagmi dɔŋa a jɛɛmi ya Kunyan Koosa kaa ta wa tum tuma 

chen wuzu ti.” 

9"Piili saha naa maa kum ma ki parɛ chen ka bakɔisa anɔpɛ wa tel. 

10Ma kpak kumi saha lagmi zen ti wuzu zen diili a nyɛ Koosa sɔn ti wa jirima a yaa 

kpa ma tusɔɔn papasa a waa nyɛ un ka o ya alibarka aa du ma ni. 

11Saha naa ma yaa wa lagmi Koosa suwachak ni, wa ma bisa awa ma tumtumsa awa 

Livai tim ta awa hɔɔra awa sunsa awa luhaana taa ni, ma nyɛ ma tusa sɔɔni. Ma yaa 

nyɛ ma maga la lagmi bar bɛgim ni aa jɛɛmi Koosa. 

12Ma har kaa tiŋ chen chiksɛsi ta, kaa ta wa sugli di ma gbaan funɛ ya yosiwa ali Ijipt 

pulim ni.” 

13"Saha naa ma yaa wa kum ma ki parɛ kaa tɔrki ma bugila a peti, ma kpak Lɛu duuli 

lagmi zen ti wuzu bunɔpɛ. 

14Ma yaa nyɛ ma wa ma bisa awa ma tumtumsa awa Livai tim ta awa hɔɔra banawara 

lagmi ma ni chen awa sunsa awa luhaani ta lagmi a di tusɔɔn diwe. 

15Ma yaa kpak nan wuzu zen lagmi nɔ aa nyɛ ya Kunyan Koosa sɔn ti wa jirima wuzu 

bunɔpɛ ali bar bɛgim ni. Ma yaa nyɛ ma tusa sɔɔni, domi Koosa nyɛ ma ki parɛ ta bi 

kinkanu. 

16"Ma yaa nyɛ ma pulim ti nibinsa waa jɛɛmi Koosa naaval butora ali bun maga tuha 

ni. Saha naa val la gali lagmi awa kumi saha lagmi awa Lɛwa duuli lagmi zene taa yaa 

wa tel. Nar maga yaa kpa papaha a waa nyɛ Koosa ni, 

17ali chenani Koosa suŋi un o na o ŋmaha ki parɛ ni.” 

18"Ma yisi sɛriya ni diile awa nihɛɛta ali tɔsa anawara Koosa kpa nyɛ ma chen ni. 

Chen nibinsi ta werwa baa di nara ta sɛriya wa nyinbaan weri ni kaa taa luki. 

19O wa werwa ba vɛɛ ŋɔ wuti koo aa luki ali ba sɛriya diili ti ni. Ba ka ta yaa ki la 

nara papasa di ka baa suŋi ba ali sɛm bar sɛmi ni, domi papasi ta waa ki nyɛ ba sɛm 

wuti ali nara ta suwachak ni. 

20Saha maga maa ŋɔ wuti ali ma wɛ maga ni, chen ni ma zi koti nyɛn tɛɛnɛ naa Koosa 

kpa nyɛ ma chen niu hali saha naa vɛ kpak bɔ. 

21"Saha naa ma yaa kɔɔri biŋbiŋ di maa jɛɛmi ya Kunyan Koosa ma ta yaa kpa vug 

naa baa yir Asɛra chen chɛmsa a chiksi doon. 

22Ma ka ta kpa bunkol a dawi di maa jɛɛmi, domi ya Kunyan Koosa bambi wara daŋni 

chen." 

DIUTARONOMI 17 

1"Ma yaa kaa kpa sel a kɔɔri kɔɔra, ma ta wa kpa sel naa bara chɔkɛ a kɔɔri, domi 

Koosa wara daŋni chen. 

2"O ya di ma nuu di nibaal koo nihaan tumu a puti ya Kunyan Koosa ali ma tɔsi naa 

digi ni, 

3aa jɛɛmi Koosi bɔnɛ koo nha koo pɛna kaa vɛ di o waa zi jɛɛmi ya Kunyan Koosa. 

4Ma yaa wa nu chen ti ma pɛɛsi kpak nɛnɛ. O ya wutirɛ di chen tum tagni ti sir tumu 

ali Israɛl pulim ni. 

5Ma kpa chen tiina ali tɔha ti cheŋcheŋa ali yagsi un wa bunkola ni a kpu. 

6Sari ka ma kaa yagsi un wa bunkol taa ni a kpu see sɛhɛra tima chiŋɛ a sɛm di wutirɛ 

o sir tum chen. O ya di nibin bɛgim duŋduŋ ya sɛhɛra tiina ma ta wa kpu un. 

7Saha naa ma kaa yagsi un a kpu chen, sɛhɛra tim ta kaa te yo un bunkola ka ma tiŋ. 

Maa ya chen baa zi gil chen tum tagni tau ali Israɛl pulim nɔ ni. 

8"Sɛm bɔnɛ nyɛnu aa zi kpok a nyaŋi sɛriya ni diile nawara nyɛn ma tɔsi taa ni chen. 

Saha naa chen wu kpok ta yaa wa pu ma maa la doonani ma yaa lagmi aa jɛɛmi Koosi 

chen, 

9a la piili ma nɔɔ sɛma a nyɛ Livai tim nar naa ya kɔkɔɔr chen ni awa sɛriya ni diile 

naa nyɛn dɛɛ ti ni chen saha ti. Ba waa laa zi zim chenani baa zi kani a kɔɔri chen sɛm 

ti. 

10Ba waa laa zi wa biksi ma chenani maa zi tum. Saha naa ba ka wa biksi ma ma tum 

chenani ba biksi chen. 

11Ma nu ba nɔɔ ti kaa tiŋ chenani ba biksi ma chen hali a la peti. 

12Naa wa vɛ di o waa zi nu sɛriya nidiili koo kɔkɔɔr naa nyɛn tum ni chen sɛma, ma 

yagsi un wa bunkola ni a kpu, chen ni maa zi gil chen tum tagni ta tumiu ali Israɛl 

pulim ni, 

13chen ni ka nara maga wa nu chen hansura zi kpak bau, nandigi ka waa zi bu tum 

chen.” 

14"Saha naa ma wa la tel tɛɛnɛ naa ya Kunyan Koosa fun kpa a nyɛ ma chen kaa kani 

dooni, saha tirɛ ma zii zi wa lisi di o werwa ma kpak koorau a chi chenani pulimsi 

maga kpak koorsa chen. 

15O werwa ma zimu di naa ma wa yisi di o ya koora warɛ ya Kunyan Koosa yisi. See 

chen tiin ka ya ma pulim nar. Ma ta wa nyɛ hɔɔr ya ma koora. 

16O ka wa werwa koor ti wa kpak zaŋna kinkan a nyɛ o lanjimasi ni, o ka wa werwa o 

wa tum nara di ba laa yau zaagna ali Ijipt pulim ni, domi ya Kunyan Koosa ŋɔu di o 

wara daŋni o walɛ ta bu bur la dooni. 

17Chen koor ti ka wa vɛɛn werwa o kpak ha damata, domi chen zi wa nyɛ o bur Koosi 

mun niu. O ka wa vɛɛn werwa o wa ya kini tiina ali anzunfa awa salmasi ni. 

18Saha naa o wa di koora, ma nyɛ Livai tim banawara ya kɔkɔɔrsi chen sɔbi Koosi 

chiksɛsi ta a du tɔn ni a nyɛ un. 

19O kpa chen tɔn ti a dau o wati aa karimi saha maga chenani o zi zim, chen ni o zi 

nyɛ Koosi sɔn ti wa jirimau kaa ki tiŋ o chiksɛsi ta. 

20Chen ti zi suŋi unnu o taa lisi o bambi ni di o bɔ o dɔŋtima Israɛl tima tau kaa vɛɛn 

suŋi un o koti aa tiŋ Koosi chiksɛsi ta ali o wɛ maga ni, chen ni o zi di koor tiu a vusi 

ka o niisisa gbaan wa si a dɔ Israɛl tima saha maga." 

DIUTARONOMI 18 

1"Saha naa ma waa bɔni tɛɛnɛ aa nyɛ Israɛl tim taa ni ma ta wa nyɛ Livai tim taa ni, 

amaa ma nyɛ baa di kɔɔrsa anawara ba kpa waa nyɛ Koosa ni chen. 

2Ma ta wa bɔni tɛɛnɛ a nyɛ ba a chi zɔɔnɔ kinkin taa tima ni, domi ba tori ya saha naa 

ba yaa kpa kɔɔrsa a wa jɛɛmi dama a wa nyɛ ya Kunyan Koosa ni chen. 

3"Saha naa nar yaa wa kpa nuha koo piisi a kɔɔri kɔɔra, kɔkɔɔrsi ta dɔ chen sel ti 

vaam awa o jiri awa o lo. 

4Ba waa vɛɛn dɔ ki parɛ bum anawara te li a ya niŋmɛna koo sin pulim koo nuu chen 

maga. 

5Ma zɔɔnɔsi taa maga ni, ya Kunyan Koosa yisɛ Livai zɔɔnɔ tim taa wa di ba ya o 

dama kɔkɔɔrsa hali saha naa vɛ kpak bɔ. 

6"Livai nar naa laa daŋni o ya kɔkɔɔra kaa nyɛn doonani see o li wa Israɛl doonani 

maa jɛɛmi Koosa chen, 

7aa tum kɔkɔɔrsi tum taa aa nyɛ Koosa ni a chi chenani Koosi dama kɔkɔɔrsi taa tum 

chen. 

8Saha naa ma yaa wa bɔni diwe aa nyɛ kɔkɔɔrsi taa ni ma bɔni chen diwe a nyɛ o 

gbaanko ni. Kinkina maga o walɛ ka kpa wa nyɛ un waa dɔ chen kin ti.” 

9"Saha naa ma wa tel tɛɛnɛ naa ya Kunyan Koosa kaa kpa nyɛ ma chen ni, ma ta waa 

buksi doon nibinsi ta tuma. 

10Ma ta wa kpa ma bisa a kɔɔri kɔɔrsa aa du biŋbiŋsi ni ma ka ta wa nyɛ ma walɛ ta 

tiŋ ki la vutisi damsa a laa vugi. 

11Ma ka ta dɛu sankansa koo lure aa du ma bara ni. Ma ka ta dɛu suŋi aa la lɛlɛ wati, 

12domi ya Kunyana naa ya ma Koosa chen bambi wara daŋni chen tum ta. Chendaha 

o duŋni pulim bɔnɛ nibinsi ta aa ta chen di ka ma wa kani dooni. 

13Ma kur chiŋi wuti a nyɛ ya Kunyan Koosa ni.” 

14Doonee Mosis fun ŋɔ, "Israɛl tim taa ni, pulim naa ma kaa la kani chen nibinsa yaa 

dɛu suŋiu aa la vutisi wati, amaa ya Kunyan Koosa wara daŋni maa tum chen. 

15Amaa o zi wa tum o witiinsi taa digiu a chi min ali ma titi tuha ni, o wa ma wati. 

Saha naa ma ka wa na chen tiina ma tiŋ o nɔɔ. 

16"Wuzu naa ma fun lagmi ali Sanai bii ti mun ni chen, ma funɛ sumi Koosa di o gil 

sɛma aku o sɛm ta funɛ kpak ma hansura daha. Ma ka funɛ lisiu di maa zi sitiu. 

17Doonee ya Kunyan Koosa fun ŋɔ min di mu wusisum ti ya nɛha wusisumnɛ. 

18Muu zi tum mu witiinsi taa digiu ali ba tuha ni o la ba wati. Mu zi biksi un chenani 

o zi sɛmu, chen ni o zi la sɛm ba chenani maga mu biksi un chenu. 

19Naa maga wa vɛ di o waa zi nu o sɛmsɛm ti mu zi lɛrigi o diŋnau, domi min kaa wa 

kpa mu sɛmsɛma a nyɛ un. 

20Koosa witiin naa kaa wa kpa mu sɔn ti a sɛmsɛm digi ka mu vɛ kpa chen sɛm sɛm ti 

a nyɛ un o zi siwu aku chen daha. Naa vɛɛn wa kpa koosi bɔnɛ sɔn aa sɛm, chen vɛɛn 

kaa pu un. 

21"Maa zi lisiu di yɛrɛ nara kaa ya a zim di Koosi witiin sɛmsɛm naa oo sɛm chen wa 

li ya Kunyan Koosa wati? 

22Nar wa kpa Koosa sɔn aa sɛm sɛma ka chenani o sɛm chen vɛɛ tumi, o biksi di chen 

laaboor ti wa ya Koosi laaboora. Chen biksi di chen Koosi witiin ti titi yiko nɛɛ o 

kpak aa sɛm sɛma taa chen. Ma ka wa na chen tiina, ma taa ɔm un." 

DIUTARONOMI 19 

1"Saha naa ya Kunyan Koosa wa chem nibinsi banawara o kaa fuksi ba pulim a nyɛ 

ma chen a nyaŋi ka ma la ba damsi ta awa ba tɔsi ta. 

2Ma puriki ba pulim ti butora ka a maga kpak tɔsa anawara nar zi koti ki na lalaka, 

chen ni ka nar yaa kpu o dɔŋtiina o zi koti chɔ a la zu chen tɔsi taa digiu. 

4Nar ka vɛɛn vɛ zimi kaa kpu o dɔŋtiin naa vɛ ya o dɔm o zi koti a chɔ la zu chen tɔsi 

taa digiu, 

5a chi nibaala nara balɛ la di ba ŋmɛnsi daasi ka saan ti wa fuksi a la ŋmɛn o dɔŋtiin ti 

a kpu o zi koti chɔ a la zu chen tɔsi taa digiu a fosi o titi. 

6O ya di tɔha ti chiŋɛ o duŋnɛ ka nar kpu o dɔŋtiin chen kaa vɛɛ zimi o walɛ taa gbaan 

zi duŋni unnu a la kpu, domi tɔha ti bolu wa nar chɔ la zu un. O ka wa ya di tiin zimu 

kaa kpu o dɔŋtiin ti chen. 

7Chendaha mu ŋɔ di ma yisi tɔsa atora a ya chen tɔsa. 

8"Ya Kunyan Koosa wa vɔu di o gbaari mu pulim ti o zen kinkan o zi tum chenu a chi 

chenani o vɔu chen. 

9Saha naa ma pulim ti wa gbaari ma bu yisi tɔsa atora a gbaari. O zi wa kpa tɛɛnɛ tiu a 

nyɛ ma saha naa ma wa tiŋ un kaa laa daŋni o bar nyɛni kaa laa tiŋ o biksisi ta. 

10Ma tiŋ chen nyinbaan ti nibinsa banawara vɛ kpak galimsi chen waa zii siti. Ma 

gbaan ka waa zi wa tum aa puti, domi ma waa zi waa kpu ba ali tɛɛnɛ naa Koosa kpa 

nyɛ ma chen ni. 

11"O ka ya di nar kur zimu kaa kpu o dɔŋtiina aku chen tiina ya o dɔm daha kaa chɔ a 

la zu chen tɔsi taa digi. 

12See ma dɛu o tɔha nihɛɛta ba la yisi un ali tɔha ti ni a kpa un wa nyɛ o walɛ ni ba 

yisi o gbaan miisa. 

13Naa maga wa tum chen ali Israɛl pulim ni, ma ta ɔm o gbaan wa siki kaa kpu un, 

chen ni chen tum ta waa zi bu nyɛn Israɛl pulim ni.” 

14"Ma ta wa dusi ma dɔŋtim tɛɛnɛsi bɔɔsa a taali, domi saha digirɛ ya Kunyan Koosa 

fun kpa a nyɛ ba.” 

15"Sɛhɛra tiin bɛgim waa ki biksi di nara tum a puti pulim chiksiu see nara balɛ. 

16Nar waa daŋni o du o dɔŋtiin wa wɛ ni aa daŋni o suni o wɛ a sak un ni. 

17See ma kpa ba maga a la doonani baa jɛɛmi chen a la nyɛ Koosi dama kɔkɔɔrsi taa 

ni awa Koosi dama sɛriya ni diile taa ni ba di ba sɛriya. 

18Ba waa laa zi kani a nyini wi ti nɛnɛ a nee o dɔŋtiin ti suni wɛɛwa a sak un ni chen. 

19O ya di o suni a sak o dɔŋtiin ti niu, see ba nyɛ un diŋlɛrigi naa ba fa kaa kpa nyɛ o 

dɔŋtiin ti ni chen. Maa ya chen, chen tum ta waa zi bu nyɛn Israɛl pulim ni. 

20Naa maga kaa na chen hansura zi kpak unnu a ta wa tum chen tuma. 

21Chen yaa wa pu ma ma ta ɔm naa tum chen wii ti wa siki. O ya di nar yisɛ o dɔŋtiin 

miisirɛ ma gbaan yisi o miisa. O ka yisɛ o dɔŋtiin si ma gbaan yisi o si, o ka ya di o 

dɔŋtiin nyinnɛ o yisi ma gbaan yisi o nyin. Naa teŋ o dɔŋtiin nin ma gbaan teŋ o nin o 

ka teŋ o dɔŋtiin na ma gbaan teŋ o na." 

DIUTARONOMI 20 

1"Ma ya la di ma la chem ma dɔm ta wa laal ni kaa na ba zaŋna awa ba kakusi 

torokosi ta in a kaali ma, ma ta nyɛ hansura kpak ma, domi ma Kunyan Koosa naa 

fosi ma ali Ijipt tima nisa ni chen nyɛn ma wati. 

2Sari ka ma zi piili aa chem laal ti see kɔkɔɔrsi taa digi wa chiŋi a ŋɔ lanjimasi taa ni. 

3Israɛl tima, ma cheŋi diŋsa aa nu bar nɔ zinan. Zinan maa la laallɛ ma kaa taa ɔm ma 

dɔm ta kaa ta wa nyɛ ma bara ki jigiri. 

4Ya Kunyan Koosa kaa tiŋ mau a la laal ti ni, chendaha o zi nyɛ ma nyusumu ali laal 

ti ni. 

5"Saha tirɛ nihɛɛti ta gbaan zi wa ŋɔ nara taa ni, 'Naa nyɛn ma ni a sa o dama kaa ha 

vɛ kpa a du Koosa nin ni o bur kila dama. O vɛ ya chen kaa la siu laal ni nandigi kaa 

wa zer dam ti. 

6Naa maga kaa haa du o bugil kaa ha vɛɛ toriki a o bur kila dama. O vɛɛ ka ba la kpu 

un ali laal ti ni nandigi kaa dɔ o ŋmaha ti. 

7Naa kaa laa saksi di o kpa haan fali o bur kila dama. O vɛ buri ka ba la kpu un ali laal 

ni nandigi kaa kpa nihaan naa o faa daŋni o kpa chen.’ 

8"Nanɛ nihɛɛti ta vɛɛn kaa ŋɔ nara taa ni, 'Naa maga nyɛn bar nɔ aa ɔm hansura o bur 

kila dama, di chen laata o zi du nara kinkan wa hansurau.'  

9Saha naa nihɛɛta wa sɛm sɛma nara ta wati a peti ma yisi nihɛɛta ba te lanjimasi ta 

suwachak. 

10"Saha naa ma yaa la di ma chem tɔha wa laal, ma nyɛ ba nyinbaan di ba kpa ba kina 

maga a du ma nisi ni. 

11Saha naa ba wa la nɔɔni kaa nyɛ ma nyinbaan ma la zu tɔha ti ma kpaksi tɔha ti tima 

maga ba ya ma yosa a tum aa nyɛ ma. 

12Ba kaa vɛɛ kaa laa daŋni ba chem ma wa laal ni ma nyɛ lanjimasi ta zu ba ni wa laal 

ni. 

13Saha naa ya Kunyan Koosa wa nyɛ ma chem nara ta a nyaŋi ma kpu doon nibinsi ta 

maga. 

14Maa daŋni maa zi koti kpa ba haanasi tau kaa pa ba bisi ta a burigi ma bisa awa ba 

sel ta awa kina maga nyɛn tɔha ti ni a ya ma dɔm ta kina ya Kunyan Koosa kpa a nyɛ 

ma. 

15Chene maa zi wa ya nibinsi banawara bol wa tɛɛnɛ naa ma kaa wa la nyɛn chen ni. 

16"Amaa ma wa chem tɔsa anawara Koosa kpa nyɛ ma chen nibinsa a nyaŋi ma kpu 

doon nibinsi ta maga. 

17Ma kpu Hita tima awa Amɔn tima awa Kenan tima awa Peris tima awa Hif tima 

awa Jebus tim taa maga a chi chenani Koosi biksi ma chen. 

18Ma kpu ba maga ali tɛɛnɛ ti ni, chen ni ba waa zi nyɛ ma tum tum tagin ali Koosi 

suwachak ni ali ba vursi jɛɛmi ti ni. 

19"Ma yaa kaa chem tɔha a nyaŋi ma ta ŋmɛnsi bugila anawara chiŋɛ dooni aa nɔn 

nɔna chen, domi a chiŋɛ aa zi ya ma diweu. 

20Maa daŋni maa zi koti ŋmɛnsi bugila anawara chiŋɛ a vɛɛ nɔn nɔna chenu a lɔ tɛɛnɛ 

ni." 

DIUTARONOMI 21 

1"Ma wa na ka nar siu a chɔ tɛɛnɛ naa Koosi kaa kpa nyɛ ma chen ni ka ma vɛ zim 

naa kpu un. 

2Ma nyɛ ma suwachak tim ta la magsi doonani siwi ti chɔ chen aa la tɔha naa duglɛ un 

chen. 

3Saha chen tɔha ti tim kpak nuha naa haa vɛ tum tuma, 

4a kpa chen nuha ti aa la pol naa vɛɛ hɛɛsi chen nɔɔ a la milimi o baŋna a boti. 

5See Livai tim banawara ya kɔkɔɔrsi chen tiŋ a la dooni, domi ba waa zim wɛ anawara 

werwa a ya sɛma awa anawara vɛ magwa a ya sɛma. Ya Kunyan Koosa ka yisɛ ba 

warɛ di baa tum o tuma kaa ya alibarka aa du nara ni. 

6Saha ti banawara ya tɔha naa siwi ti chɔ a dugli chen nihɛɛti ta chen kpa ba nisa a sak 

nuha ti ni a sɛm ba nisa a du, 

7kaa ki ŋɔ, ya laata kpu nan nibine nɔ, ya ka wa zim naa kpu un. 

8Ya Kunyan Koosa yaa sumi hinnu di i fosi i walɛ banawara i fun yisi ali Ijipt pulim 

ni chen kaa ta kpa galimsi ti a chuk ya. 

9Ma tum chenani Koosi biksi di ma tum chen, o waa zi kpa chen tiin siu ti galimsa a 

chuk ma.” 

10"Saha naa ya Kunyan Koosa wa nyɛ ma nyusum ma koti a nyaŋi nara a kpaksi ba a 

la fariki. 

11Ma nyini ba tuha ni a na nihaan weri naa maa daŋni a kpa un. 

12Kpa un kila i dama a la nyɛ o funi o nyuha kaa teŋsi o naanin funsa, 

13kaa chɛrigi o gati ta. Nyɛ chen haan ti nyɛn i dam ni a wi o walɛ ta lu dama ni pɛn 

birigi sari ka i zi kpa un a ya haan. 

14Chen gantɛl ni ka o ya di i wara daŋni un i zi koti nyɛ un nyinbaanu oo la o dama. 

Chenani i muksi un a chɔ un chen, i zi koti ya unnu a chi i yoma kaa zi kpa un a yogli 

a nyɛ nandigi ni.” 

15"Nar kpak haanasi balɛ ka ba maga lul nibabichɛsa ka bii hɛɛ ti vɛ ya o niha daŋni ti 

be, 

16ka o wa kaa bɔni o kapata a nyɛ o bisi ni o ta wa luki aku o be kinkin ti vɛ ya o niha 

daŋni ti be chen daha. 

17See o kpa kapati ti puriki bulɛ a nyɛ o bii hɛɛ ti ni hali o vɛ ya o haan naa o daŋni o 

wɛ be chen maga yɔri. Naa maga kpak be nibabichɛla naa ya o bii hɛɛ o te bɔni o 

kapata a nyɛ un.” 

18"Nar wa kpak be nibabichɛla naa diŋsa vɛɛ nu wɛ kaa vɛ nu o nyana awa o niin 

sɛma koo a vɛɛn vɛɛ nu diŋlɛrigi. 

19O walɛ ta kpa un aa la tɔha ti nihɛɛta suwachak a la nyɛ ba di un sɛriya. 

20Saha tirɛ baa zi wa ŋɔ nihɛɛti taa ni, ya be nɔ diŋsa wara nu sɛma, o ka wara tum 

chenani yaa biksi un aa chɔk malɛ kaa laa nyɔ sin. 

21Doonee tɔha ti nihɛɛti ta zi wa yagsi un wa bunkola ni a kpu, chen ni maa zi gil chen 

tum tagin ti tumu. Saha naa Israɛl tima maga ka wa nu chen, hansura zi kpak bau baa 

ɔm.” 

22"Nar tum tum tagin ka ba vɔu un wa ŋmɛn o siu ka o bara ta tɛ. 

23Ma ta nyɛ o tɛ doon chɔɔsi pusi un, amaa ma dɛu bar digi a kpa un a sogli chen 

wuzu ti, domi siwi tɛ bugil daha Koosa yaa ŋɔ nɔɔrɛ a du doon tɛɛnɛ ti ni. Ma huk 

siwi ti lalaka ma waa zi chɔk tɛɛnɛ naa Koosi kaa kpa nyɛ ma chen a ta." 

DIUTARONOMI 22 

1"Saha naa ma yaa wa na ka ma dɔŋtiin Israɛl nar sel pur a chɔ aa la ma kpak sel ti a 

la nyɛ un ali o dama ni. 

2O ka ya di sel ti tiin nyɛn bar boli nɛɛ koo ma wa zim naa dɔ sel ti, ma kpak sel ti aa 

la dama a la vɔu. Saha naa o tiin wa dɛu wa li ma kpa nyɛ un. 

3Saha naa ma yaa vɛɛn wa na ka ma dɔŋtiin kakuma koo o ki laari nyuksi ma zer a 

dau aa pɔ o tiina. 

4"Saha naa ma yaa wa na ka ma dɔŋtiin nuha chel tɛɛnɛ ni ma zer un a chiksi. 

5"Ma ta nyɛ nihaana ki laari nibaala kilaarɛ ka nibaala gbaan ka taa laari nihaana 

kilaarɛ, domi ya Kunyan Koosa bambi wara daŋni chen tum ta. 

6"Ma yaa na zimebe zaŋ ka hala nyɛn koo bisi nyɛn ka o niin kani zaŋ ti ni ma ta wa 

kpak zimebe ti. 

7Maa daŋni maa zi koti lɛli be tiu kaa gil niin ti, chen ni maa zi koti ki di nyusumu ali 

ma nyɛni ni. 

8"Ma yaa sa dam fali ma kɔɔri dam ti nɔɔ maga o wer, chen ni ka nar zini o waa zi 

chel tɛɛnɛ ni a siu. 

9"Ma yaa par ŋmaha ma ta du bugila awa ki parɛ a lagmi dɔŋ ni. Ma yaa chen ma waa 

zi na nyinbaan aa tɔriki bugili ta koo aa di chen ki parɛ ta. 

10"Ma ta wa vɔu nuha awa kakuma a lagmi dɔŋ ni di aa pari. 

11"Ma ta wa kpa gar wi awa gar naa ba sɔ ali o dama ni chen a lagmi a ar ki laari. 

12"Ma yaa ar ki laari ma gbul o koŋsi anaasi ti maga.” 

13"Nar yaa kpa haan kaa bu vɛ waa daŋni un, 

14kaa suni wɛ aa sak un ni kaa laa sɛm di saha naa o fun waa kpa un chen di o piin 

zim nibaalu. 

15"Chen ti wa ya, nihaan ti walɛ laa zi zer ki chɔɔli naa nihaan ti awa nibaal ti fun chɔ 

a biksi di o ha wa zim nibaal chen a la nihɛɛti suwachak a la biksi ba. 

16Nihaan ti nyana zi wa ŋɔ nanɛ, mu funɛ kpa mu be nɔu a nyɛ baal ni, amaa baal ti ka 

wara daŋni un. 

17Chendaha o suni wɛ a sak un a ŋɔ di saha naa o fun waa kpa un di o piin zim 

nibaalu. Ki chɔɔli nɔ wa mu ka kaa kpa wa biksi o ya sɛhɛra di o waa fun zim nibaal 

kaa yu baal chen. Chɛl naa laksi o haan fali ki chɔɔli nɔ chen biksi di o wa ya chen 

nibine. 

18Saha ti tɔha ti nihɛɛti ta zi wa kpak baal tiu a tuk, 

19kaa nyɛ o bɔ anzunfa kɔkwa ba nyɛ nihabichɛl ti nyana ni, domi baal ti du Israɛl tim 

be wa hiisirɛ. Chen gantɛl ni o wa chen haan ka vɛɛn kaa nyɛn o ya o haan. O ka waa 

ki bu vɛ un hali saha naa vɛ kpak bɔ. 

20"Amaa o ka ya di chenani o baal ti sɛm chen ya wutirɛ ali nihɛɛti ta suwachak ni. 

21See ba kpa un aa li o nyan dama ti bolzɔɔnɔ a la yagsi un wa bunkola ni a kpu, domi 

chenani o tum chen ya hiisi tum nɛ wa o daŋni nibaal sari kaa zi waa yu baal. Maa ya 

chen nandigi waa zi buu tum chen tum tagni ta. 

22"Saha naa ma wa kpak nibaal ka o kpak o dɔŋtiin haan aa daŋni, ma yagsi o wa haan 

ti maga a kpu, chen ni ma waa zi buu tum chen tum tagni ta. 

23"Ma ka wa kpak nar ka o kpak nihaan aa daŋni ka chen nihaan ti piin ya naa laa 

saksi di o yu baal koo o kpak samnɛ. 

24Ma kpaksi ba aa li tɔha ti cheŋcheŋa a la yagsi ba a kpu. Ba gil chen nihaan ti o siu, 

domi saha naa nibaal ti kaa daŋni un chen o waa kaasi di ba wa la un. Ma kpu nibaal ti 

gbaanko, domi nihaan naa o kpak a daŋni chen ya naa laa saksi di o yu baallɛ. Maa ya 

chen nandigi waa zi buu tum chen tum ta ali Israɛl pulim ni. 

25"Nibaal ka wa li bar digi a wa muksi nihaan naa nandigi saksi di o kpa un. Ma yagsi 

nibaal ti duŋduŋ a kpu. 

26Ma ta wa ya nihaan ti wa wudigi, domi o wa tum wii naa werwa ma kpu un. O chi 

chenani nar yaa vɛɛn la muksi o dɔŋtiina a kpu chene. 

27Nibaal ti muksi nihaan tiu ali tɔha cheŋcheŋa a daŋni un, domi nandigi wa to kaa laa 

zi la un a ta. Hali o kaasi di ba wa la un a ta nandigi wato kaa laa zi la un. 

28"Ma ka kpak nar ka o kpak nihaan aa daŋni ka chen nihaan ti vɛ kpak naa laa zi kpu 

un. 

29Ma nyɛ chen nibaal ti bɔ anzunfa fumnyuun a nyɛ chen nihabichɛl ti nyana ni a chi 

chenani nar yaa kaa kpa haan a bɔ malɛ a nyɛ o nyana ni chen, ka chen nihaan ti ya o 

haan, domi o muksi unnu a daŋni un. O ka wa kpak nyinbaan wa o vɛ chen nihaan ti 

hali saha naa vɛ kpak bɔ.” 

30"Nandigi fiɛŋ o wa kpak o nyan haan a daŋni, o ya chen o zi du o nyan ti wa hiisau." 

DIUTARONOMI 23 

1"Naa maga ba teŋ o pen ali o suwachak ni, ma ta bu gur un aa gbaari Koosi nibinsi 

ni. 

2"Naa maga ba ka wa lul ali ma ni ka chen tiin nawaalsi li chen tima zɔɔnɔ, ma ta gur 

un aa gbaari Koosi nibinsi ni. 

3"Ma ta wa gur naa maga ya Amɔn nar koo Moab nar aa gbaari Koosi nibinsi ni hali 

saha naa vɛ kpak bɔ, 

4domi saha naa ma fun li Ijipt pulim ni aa la ma pulim chen chen tim ta funɛ vɛu di ba 

waa zi nyɛ ma nii ma nyɔ kaa fun la yau Balaam naa funɛ ya Bɛwɔ be chen ali tɔha 

naa baa yir Pɛtɔ chen di o ŋɔ nɔɔ a nyɛ ma. 

5Amaa Koosa waa fun nu Balaam wati a fun nyɛ chen nɔɔ ti burigi wusisum weri a 

nyɛ ma, domi o daŋni ma wɛu kinkan. 

6Saha naa ma kur nyɛn tɛɛnɛ nɔ ni nan ma ta wa ya wudigi a suŋi chen pulimsi ta ba 

di nyusum ali ba wɛ ni. 

7"Ma yaa na Idɔm tima ma la ba aa du ma damsi ni, domi ba ya ma hɛɛniwa. Ma vɛɛn 

ki daŋni Ijipt tima gbaan wɛ, domi saha digi ti ma funɛ nyɛn doonee. 

8Saha wau baa zi wa gur ba niisisa aa gbaari ya Kunyan Koosa nibinsa ni.” 

9"Ma yaa wa nyɛn laal ni ali ma damsi ni, ma ta wa ya wudigi a chɔkmi ma titi a taali. 

10Nar wa deesi deesi tagin a chɔk o titi a ta, o li ma bar kani ti ni a la kani dooni. 

11Nha wa chel o zɔŋ nii a sɔ kaa zi bur wa ma bar kani ti. 

12"O werwa ma kpak bar digiu ali ma bar kani ti cheŋcheŋa ni saha naa ma yaa waa 

daŋni ma hiisi ma la kani dooni. 

13Naa maga laa la o dɛu da a kpak o nin ni, chen ni ka o la li bar digi ka somi kpak un 

o zi koti hur bɔu a somi kaa kpa da ti a tɔ. 

14Ma nyɛ ma bar kani ti wer a ta kpak doŋa, domi ya Kunyan Koosa nyɛn ma wati ali 

ma bar kani ti ni a fosi ma aa li ma dɔm ta nisi ni. Ma ta wa tum doŋsi tuma ali dooni 

a nyɛ Koosa burigi o gantɛl a chak ma.” 

15"Nar yom yaa chɔ ali o kunyana wati a wa zu ma di o na fosi ma ta nyɛ o bu bur 

laali. 

16Maa zi koti nyɛn ma tɔsa taa digi niu, amaa ma ta waa muksi un. 

17"Israɛl tima nandigi fiɛŋ o wa nyɛn jɛɛmi dama ti ni aa tum sakaal tuma. 

18Nandigi fiɛŋ o ka wa tum chen tuma o kpa chen malɛ ta a wa jɛɛmi dama ti di o wa 

nyɛ Koosi ni a bɔ o vɔwa naa o wa un vɔu chen chim. 

19"Ma yaa pɛŋ ma dɔŋtiin Israɛl nar wa malɛ koo diwe ma ta wa la nyɔɔra a saki, 

20amaa chen tiin ya hɔɔr wara maa zi koti la nyɔɔrau. Ma tiŋ chen chiksi ti, Koosa zi 

nyɛn ma watiu aa suŋi ma ali chenani maa ya maga ni ali tɛɛnɛ naa ni ma kaa la nyɛn 

chen ni. 

21"Ma wa Koosa yaa vɔu vɔwa ma kpak chen vɔwa ti nɛnɛ kaa ta suglɛ, domi ma vɛ 

tiŋ chen vɔwa ti o ya tum taginnɛ a nyɛ ma. 

22O wa ya di nar wa Koosa, vɔu vɔwa chen ti ya tum taginnɛ, 

23amaa nar vɔu vɔwa o bambi ni o werwa o nyɛ chen vɔwa ti nyɛn o bambi niu o lisi 

saha maga. 

24"Ma yaa val nar ŋmaha ni ka o du bugila maa zi koti torki bugili tau a di dooni 

chenani maa daŋni, amaa ma ta torki du kin ni a kpaa la ma damsa. 

25Ma ka vɛɛn la li nar ŋmaha ka o du niŋmɛna ka a bi ka maa daŋni maa zi koti 

borikiu a boori se, amaa ma ta wa boriki a du ma kapursi ni a la ma damsa." 

DIUTARONOMI 24 

1"Nar wa kpa haan kaa bu vɛ waa daŋni chen haan ti aku o laa tum tuma anawara o 

vɛɛ daŋni daha ka o sɔbi tɔn a vɛ un a kpa un la nyɛ o walɛ ni, 

2ka chen nihaan ti la yu nibaal digi, 

3ka chen nibaal ti gbaan ŋɔ di o wara daŋni un. O gbaan vɛɛn sɔbi tɔn a la nyɛ o walɛ 

ni a vɛ un. O ka ya di o baalasi balɛ tiin ti siwu. 

4O wa bu werwa o baal naa funɛ te kpa un chen bu kpa un, domi o piin chɔk o titiu a 

ta. O ya di chen nibaal ti bu kpa un, ya Kunyan Koosa zi na paanu a du un ni. Ma ta 

wa tum chen tum tagin zenzen ti ali doonani Koosa kpa a nyɛ ma chen.” 

5"Nar ha kpa haan fali ma ta nyɛ o la tum ni, amaa kaa nyɛ o hiisi bun birigi, chen ni o 

zi na sahau a nyɛn dam ni a sɔɔni o haan ti bambi. 

6"Ma ka pɛŋ ma dɔŋtiin nibaal wa kin ma ta wa la o nam naa o kpak aa nam o diwe 

chen a chiksi o ya sɛhɛra di o zi bɔ chen kin tiu. Chen ti ka o ya, o walɛ waa ki bu zɔŋ 

tampile ali o sal ni. 

7"Nar ŋmɛ o dɔŋtiin Israɛl nar kaa kpa un ya o yoma koo a yogli un a nyɛ nandigi ni, o 

werwa ma yagsi unnu wa bunkola ni a kpu. Maa ya chen ma dɔŋtima zi nau hansur 

kpak ba ba gil chen tum tagni ta. 

8"Naa maga yaa wa kpak bar chɔka wichɔta o tiŋ chenani maga Livai tim ta biksi un 

di o tum kaa na alaafɛ chen. Ma tiŋ ba biksisi ta, domi min kpa chen biksisa a nyɛ ba. 

9Maa lisi chenani ya Kunyan Koosa fun ya Mariyam ali saha naa ma fun li Ijipt pulim 

ni aa wa chen. 

10"Ma yaa pɛŋ nar wa kin ma ta la o dama a la la o tagta naa o kaa kpa nyɛ ma a biksi 

di o zi bɔ kin tiu chen. 

11Ma chiŋi damtil ni a pɔ un o titi kpa a li wa nyɛ ma. 

12O ya di chen tiin ya nyaurɛ ma ta nyɛ chen tagta ti chɔ ma wati, 

13amaa zaazɔɔn maga ma yaa kpa la nyɛ un, chen ni o zi koti kpa tɔ o titiu a chɔ do. O 

ya chen o tuha zi sɔɔniu ka Koosa gbaan kpak tusɔɔna wa chenani ma ya chen ni. 

14"Ma taa fɛl nyau awa tumtumsa banawara vɛ kpak kindɔŋ chen. Hali chen tiina ya 

hɔɔr ali ma ni koo o ya ma titi Israɛl nar ma ta wa fɛl un. 

15O yaa tum tuma wuzu maga a nyɛ ma, ma bɔ un ka nha zi chel, domi o kpak malɛ ta 

tumtumau. Ma vɛ bɔ un malɛ ta, o zi fɔuliu a biksi Koosa. Chen ka tumɛɛ maa zi kpak 

galimsau ali Koosa suwachak ni. 

16"Nar be yaa tum tum tagin ma ta kpa chen diŋlɛrigi ti a pɛɛsi o walɛ a kpu ba. Nar 

ka tum tum tagin ma ta kpu o be aku o nyana ti tum tagin daha. Naa maga tum tum 

tagin, ma kpu un aku o titi tum tagin ti daha. 

17"Ma ta vɛɛn ki fɛl hɔɔra awa sunsa ali ba wuti ni. Ma ka ta wa pɛŋ luhaan wa kin 

kaa la o ki laari di o ya sɛhɛra a biksi di o zi bɔ kin tiu. 

18Ma lisi di ma funɛ ya yosiwa ali Ijipt ni ka ya Kunyan Koosa fun fosi ma ali yosi taa 

ni, chendaha mu fun kpa nan chiksi nɔ a nyɛ ma chen. 

19"Ma yaa kum ma ki parɛ kaa ka bɔnɛ ali ŋmaha ti ni. Ma ta bu bur laa kuuni, domi 

hɔɔra awa sunsa awa luhaana banawara nyɛn ma wati chen dɔ a. 

20Ma ka yaa vɛɛn torki ma bugila nɔna ma ta bu bur la torki bulɛ tiina. Hɔɔra awa 

sunsa awa luhaana banawara nyɛn ma tɔsi taa ni chen dɔ a. 

21O ka ya di ma torkɛ ma leemusi wa ali ma ŋmaani ni ma ta bu torki bulɛ tiina, domi 

hɔɔra awa sunsa awa luhaana nawara nyɛn ma wati chen dɔ a. 

22Saha maga maa lisi di ma funɛ ya yosiwa ali Ijipt pulim ni, chendaha mu kpa nan 

chiksi nɔ a nyɛ ma chen." 

DIUTARONOMI 25 

1"Israɛl tima nara balɛ wa la kooto di ba la sɛm sɛma ka digi la na wuti. 

2O ya di ba chiksɛu di ba tuksi naa vɛ kpak wuti chen, see sɛriya ni diili ti nyɛ o pimi 

tɛɛnɛ ka ba chaŋ un vurma. Tum tagin naa o tum chen laa zi biksi vurmsa chenani baa 

zi chaŋ un. 

3Baa zi koti chaŋ un vurmau a la tel kini fumnaasi, amaa o ya di ba chaŋ un a kaali 

fumnaasi tiu, o zi di hiisau ali nar baan ni. 

4"Saha naa ma yaa kpa nuha a la di o la chuŋi buna ma taa muksi un.” 

5"Niinbisa nara balɛ lagmɛ a kpak ba nyana kapata ka ba digi wa siu kaa ka 

nibabichɛla, ma ta nyɛ damtil nar kpa o luhaan ti. See naa siu chen maana koo o 

niinbe kpa chen luhaan ti. 

6O ya di o kpa haan tiu ka ba te lul be nibabichɛla, chen be ti ya naa siu chen bere. 

Chen laa zi nyɛ o mun nyɛn Israɛl pulim ni a vusi. 

7O ka ya di naa siu chen maana wara daŋni o kpa luhaan ti, see haan ti la chiŋi tɔha ti 

nihɛɛti suwachak ni a ŋɔ, 'Mu baal niinbe wa tum o tuma, domi o vɛu di o waa zi nyɛ 

mu baal ti zɔɔnɔ pɛŋi ali Israɛl ni.’ 

8Saha tirɛ tɔha nihɛɛti ta zi wa yir un ba suwachak ni a sɛm un sɛma. O vɛɛn vɛ di o 

waa zi kpa luhaan ti. 

9See o niinbe ti luhaan ti tiŋ o mun ni a la tɔha ti nihɛɛti suwachak a la ur o natau digi 

kaa tɔɔsi nantɔ a du o see ni kaa ŋɔ, naa vɛɛ di o waa zi nyɛ o niinbe mun pɛŋi a kpak 

niisisa chene ba yaa ya un. 

10Israɛl pulim ni baa zi waa yir chen tiin walɛ ta maga wa naa ba fun foŋ o natau chen 

walɛ.” 

11"Nibaala nara balɛ waa yo dɔŋa ka digi haan wa si di o suŋi o baal kaa la kpak 

nibaal kinkin ti suwachak. 

12Ma ta wa ɔm chen nihaan ti wa siki, amaa ma teŋ o nin ti. 

13"Ma ta fɛl ma dɔŋtima ali ma kina magsi ni. 

15Maa magsi kina wa wuti ni, chen ni maa zi nyɛnu a vusi ali tɛɛnɛ naa ya Kunyan 

Koosa kpa nyɛ ma chen ni. 

16Koosa wara daŋni nibinsa banawara laa fɛl ba dɔŋtima bar nyɛni.” 

17"Maa lisi chenani Amelek tima ta fun ya ma saha naa ma fun li Ijipt pulim ni aa la 

ma pulim chen. 

18Ba wara ɔm Koosa, chendaha ba funɛ chem ma wa laal niu saha naa ba fun na di ma 

wa bu kpak kpok chen, a fun kpu ma gantɛl tima ta maga. 

19Adaha saha naa ya Kunyan Koosa wa kpa ma tɛɛnɛ ti nyɛ ma kaa fosi ma ali ma 

dɔma nisi ni, ma kpu Amelek tim ta maga, chen ni nandigi waa zi bu waa lisi ba wɛ. 

Ma ta wa sugli." 

DIUTARONOMI 26 

1"Saha naa ma wa la kani tɛɛnɛ naa Koosa kaa kpa nyɛ ma chen ni a peti. 

2Ma magkpaa kpa ma ŋmaha ki parɛ anawara te li chen a du chenchise ni a la lagmi 

bar bɛgim doonani maa jɛɛmi chen ni. 

3Kaa kila kɔkɔɔra naa nyɛn tum ni chen saha ti a la ŋɔ un, lalaknɔ yaa daŋni i sɛm 

Koosi niu o zim di ya zi la tel tɛɛnɛ naa o kpa a nyɛ ya nawaalsi ni chenu. 

4"Kɔkɔɔr ti zi la chenchise tiu ali ma wati a la zɔŋ biŋbiŋ naa ni ma kɔɔri kɔɔrsa aa 

nyɛ ya Kunyan Koosa ni chen. 

5Saha tirɛ maa zi wa chiŋi Koosa suwachak ni a sɛm nan sɛm naa. Ya nawaalsi funɛ 

ya Aram timwa a fun nyɛn aa buuri a fun kpa o walɛ a la nyɛn Ijipt pulim ni baa funɛ 

la dooni di ba wa mag wudigi, amaa lalaknɔ ba zi iiu kinkan a ya pulim zen. 

6Ijipt tim ta funɛ muksi ya kinkannɛ a nyɛ yaa tum yosi tuma. 

7Saha tirɛ ya fun fɔuli a biksi Koosa naa ya ya nawaalsi Koosa chen, o fun nu ya 

fɔulisi ta kaa na chenani yaa namsi kaa nyɛn muksi ni chen. 

8O funɛ fosi yau ali Ijipt tim taa nisi ni ali o yiko awa o kpok ti ni. O funɛ tum 

alaazibu tumau a tum hansur tuma. 

9Waa kpa ya a wa bar nɔ a wa kpa tɛɛnɛ naa wer kinkan nan a nyɛ ya. 

10Chendaha lalaknɔ ya kpa ki parɛ buma anawara Koosa kpa nyɛ ya nanu a wa nyɛ 

un. Saha ti kaa kpa chenchise ti a chiksi Koosi suwachak ni a jɛɛmi un. 

11"Ma nyɛ ma tusa sɔɔni wa kinkina ya Kunyan Koosa kpa nyɛ ma awa ma walɛ ni 

chen kaa nyɛ Livai tim ta awa hɔɔri ta gbaan kpak tusɔɔna a gbaari ma ni. 

12"Bunsa atora maga ma yaa kpa ma kɔɔra ali ma ki parɛ ni a laa nyɛ Livai tima awa 

hɔɔri taa ni awa sunsa awa luhaana taa ni, chen ni baa zi na diweu aa di. 

13Ma yaa ŋɔ ya Kunyan Koosa ni di kɔɔrsa anawara ya o kina chen magwa ma kpa a 

wa nyɛ Livai tima awa hɔɔra awa sunsa awa luhaana taa ni a chi chenani i biksi ya 

chen ya nandigi ka wa vɛ i chiksɛsi ta kpaa la kɔɔrsi taa ni. 

14Saha naa ya fun nyɛn fɔula ni ya waa fun di a. Ya kaa yisi a ali ya damsa ni ali saha 

naa ya fun chɔk ya titi a ta chen. Ya Kunyan Koosa ya tiŋ i nɔu kpaa la kɔɔrsi taa ni. 

15Nyini i tɔha ti ni kaa ya alibarka a du i walɛ Israɛl tim taa ni. Ya vɛɛnaa sumi hinnu 

di i ya alibarka a du tɛɛn weri naa i kpa nyɛ ya a chi chenani i fun vɔu di i kpa nyɛ ya 

nawaalsi ni chen.” 

16"Zinan ya Kunyan Koosa chiksɛu di ma tiŋ o chiksɛsi ta, adaha ma tiŋ a maga wa 

ma bambisi maga ni. 

17Zinan ma biksi di ma Koosa ya ya Kunyan Koosa, adaha maa zi tiŋ o chiksɛsau kaa 

ki tum chenani o biksi saha maga. 

18Zinan Koosa la mau di ma ya o titi walɛ a chi chenani o vɔu chen, chendaha o 

chiksɛu di ma maga ki tiŋ o chiksɛsa. 

19O zi wa nyɛ ma kpak kpoku a kaali pulimsi maga. Ma kaa zi wa nyɛ nara ki pɛki o 

sɔn tiu kaa ki nyɛ o zɔn ti wa jirima. Maa zi wa ya o titi walɛu a chi chenani o fun vɔu 

chen." 

DIUTARONOMI 27 

1Saha tirɛ Mosis awa Israɛl tima nihɛɛti ta maga fun ŋɔ nara taa ni, "Ma tiŋ chiksɛsa 

anawara mu kpa aa nyɛ ma zinan nan. 

2Saha naa ma wa la zu tɛɛnɛ naa Koosa kpa a nyɛ ma chen, ma pa bunkol zene a dau a 

kpa kin a tɔ a, 

3a sɔbi chiksɛsi naa awa biksisa naa a sak bunkol taa ni saha naa ma wa la zu tɛɛnɛ 

naa Koosa kpa a nyɛ ma chen. 

4Ma vɛɛn wa la nyɛn Jɔɔdan jibaŋ kinkin ti ni ma kpa bunkola a dau Ɛbal bi ti ni a kpa 

kina a tɔ a a chi chenani muu biksi ma zinan nan. 

5Dooni ma kpa bunkola a sa biŋbiŋa a chiksi. 

6Saha naa ma yaa wa kaa sa biŋbiŋa a nyɛ Koosi ni ma kpa bunkola anawara vɛ ya ki 

borsa a kɔɔri fuuli kɔɔrsa aa nyɛ Koosi ni. 

7Ma yaa vɛɛn kani dooni a kɔɔri ma dɔŋtiŋi kɔɔrsi ta a lagmi a di a dooni kaa nyɛ ma 

tusa sɔɔni aku ma kanɛ Koosa suwachak ni daha. 

8Ma sɔbi Koosi chiksɛsi ta a sak bunkola anawara ma kpa sa biŋbiŋ ti chen.” 

9Doonee Mosis awa Livai tima banawara ya kɔkɔɔrsa chen fun ŋɔ Israɛl tima taa ni, 

"Israɛl tima, ma cheŋi diŋsa aa nu chenani muu sɛm ma nan. Zinan ma ya ya Kunyan 

Koosa ti nibinsiwa. 

10Adaha ma tiŋ o chiksɛsi ta kaa ki tum chenani o biksi ma chen zinan wuzu nɔ.” 

11Mosis funɛ vɛɛn ŋɔ Israɛl tim taa ni nanɛ, 

12"Saha naa ma wa la ji Jɔɔdan mɔɔg ti, ma nyɛ Simiɔn awa Livai awa Juda awa Isaka 

awa Josɛf awa Bɛnjaman walɛ ta chiŋi Gɛrizim bi ti ni a la wusisum weri ali Koosa 

wati. 

13Ma ka wa nyɛ Rubɛn awa Gad awa Asa awa Zɛbulum awa Dan awa Naftali walɛ ta 

ka chiŋi Ɛbal bi ti mun ni a la wusisum weri ali Koosi wati.” 

14Livai tim ta zi wa sɛm nan sɛm nau wa taa zaŋ ni a ŋɔ, 

15"Koosa zi ŋɔ nɔɔ a nyɛ naa maga kpa bunkol koo da koo luki a kɔɔri vura aa jɛɛmi 

ali birsi ni, domi Koosa bambi wara daŋni vursi bar nyɛni. Nara ta maga zi wa la 

nɔɔniu a ŋɔ di ami. 

16"Koosa ŋɔ nɔu a nyɛ naa maga vɛɛ nyɛ o nyana awa o niin wa jirima ni. Nara ta 

maga kaa zi wa laa nɔɔniu a ŋɔ di amin. 

17"Koosa zi ta naa maga fuksi o dɔŋtiin tɛɛnɛ wa yɔriu. Nara ta maga kaa zi wa la 

nɔɔniu di ami. 

18"Naa maga mur nyuhu a ta doonani vɛ ya nyinbaan ni, Koosa zi ta un yɔriu. Saha ti 

nara ta maga zi wa la nɔɔniu a ŋɔ di ami. 

19"Naa maga kaa fɛl nyau koo hɔɔr koo suna koo luhaan ali o wuti ni Koosa zi ta un 

yɔriu. Saha ti nara zi wa la nɔɔniu a ŋɔ di ami. 

20"Naa maga kpak o nyana haan a daŋni a du un hiisa, Koosa zi ta un yɔriu. Nara ta 

maga kaa zi wa la nɔɔniu a ŋɔ di ami. 

21"Naa maga vɛɛn kpak sel a daŋni, Koosa zi ta un yɔriu, doonee nara ta maga zi wa 

la nɔɔni a ŋɔ di ami. 

22"Naa maga vɛɛn kpak o niin handɔŋ be a chɔ, Koosa zi wa ta un yɔriu. Nara ta maga 

kaa zi wa la nɔɔniu a ŋɔ di ami. 

23"Naa maga kpak o hila a daŋni, Koosa zi ta un yɔriu. Saha ti nara ta maga zi wa la 

nɔɔniu a ŋɔ di ami. 



312 

 

© 1999,  Wycliffe Bible Translators, Inc. 
 

 
 

 

24"Naa maga kpu nibine ali birsi ni, Koosa zi ta un yɔriu. Saha ti nara ta maga zi wa 

ŋɔu ami. 

25"Naa maga kaa la malɛ koo suŋi ka o kpu nibine naa vɛ kpak galimsa, Koosa zi ta 

un yɔriu. Nara ta maga kaa zi wa la nɔɔniu di ami. 

26"Naa maga vɛ tiŋ Koosi chiksɛsa awa o biksisa, Koosa zi ta un yɔriu. Saha ti nara ta 

maga zi wa jerigi a ŋɔ di ami." 

DIUTARONOMI 28 

1"Ma tiŋ Koosi chiksɛsa anawara mu kpa aa nyɛ ma zinan nan wa wuti ni, o zi koti 

nyɛ ma pulim ti zenu a kpak sɔn a kaali pulimsi maga. 

2Maa tiŋ ya Kunyana naa ya ma Koosa chen, nan wusisum weri nɔ ya ma kin nɛ. 

3"Koosa zi ya alibarkau a du ma tɔsa awa ma ŋmaani ni. 

4"O zi wa nyɛ ma lul bisi kinkanu kaa ki kum ki parɛ kinkan a vɛɛn nyɛ ma sela ki 

wɔsi. 

5"O zi wa nyɛ ma kpak diwe kinkanu aa ya diwe. 

6"O zi vɛɛn wa kpa nin sak tuma anawara maga maa tum chen niu. 

7"O zi wa chem ma dɔm tau a nyaŋi saha naa ba wa si di ba chem ma. Ba zi wa li bar 

bɛgimu aa chem ma, amaa ba wa na ma ba zi wa chɔu a val lugsi maga aa la. 

8"Ya Kunyana naa ya ma Koosa chen zi vɛɛn wa nyɛ ma kum ki parɛu a su ma 

zimkɔta ali tɛɛnɛ naa o kaa kpa nyɛ ma chen ni. 

9"Ma tiŋ o nɔɔ kaa laa tum chenani o biksi ma chen, o zi wa kpa ma burigi o nibinsau 

a chi chenani o vɔu chen, 

10chen ni tɛɛnɛ nɔ nibinsa zi zimu di Koosa sir yisɛ mau di ma ya o nibinsa hansur 

kpak ba. 

11O zi wa nyɛ ma lul bisau kinkan kaa kpak sela a vɛɛn ki na ki parɛ kinkan a chi 

chenani o fun vɔu ma nawaalsi taa chen. 

12O zi wa nyɛ do weri niu aa du ma ki parɛ ni, chen ni ma tum maga zi weru a nyɛ ma. 

Ma waa zi buu pɛŋ nar kin. 

13O zi wa nyɛ ma kpoku ali pulimsi maga nibinsa ni ka ma te suwachak ali ma wɛ 

maga ni. Ma tiŋ o chiksɛsi ta wa wuti ni, ma waa zi di hiisa ali ma wɛ maga ni. 

14Ma fiɛŋ ma wa vɛ Koosa chiksɛsi ta kaa tiŋ Koosi bɔnɛ aa jɛɛmi.” 

15"Ma ka vɛɛ di ma waa zi tiŋ Koosi chiksɛsi ta wa wuti ni kaa tiŋ a wa nusun 

nyinbaan ni, ma see zi wa nau ka wu tagna ki pu ma. 

16"Koosa zi wa ŋɔ nɔɔu a du ma ŋmaana maga ni. 

17"O zi vɛɛn wa ŋɔ nɔɔu a du ma ki parɛ awa ma diwe maga ni. 

18"O zi wa ŋɔ nɔɔu a nyɛ ma lul bisi tama kaa taa na ki parɛ. Ma sela ka waa zi vɛɛn 

waa wasi. 

19"O zi wa ŋɔ nɔɔu a du ma tuma maga ni. 

20"Ma vɛ Koosi jɛɛmi kaa laa tum tum tagna, o zi kpa wumukse tagnau a du ma ni a 

nyɛ ma vɛ zim ma wɛ see ali ma tum maga ni. 

21O zi wa nyɛ wichɔtisi ki wa ma niu a kpu ma maga ali tɛɛnɛ naa ni ma kaa la nyɛn 

chen ni. 

22O zi wa kpa wichɔ tagnau a du ma ni ma bara ki fuusi ka fiva kpak ma. O zi vɛɛn 

wa nyɛ pe tagin wa mou ma ki parɛ magau a dau. Chen sibir ti zi wa nyɛn ma ni chenu 

hali ma maga wa siti. 

23Ma tɛɛnɛ ti zi wa hulu kinkan, domi doon waa zi bu waa ni. 

24Koosa zi ta wa kpa kanvilim tagnau a du ma ni hali ma maga wa siti. 

25"Saha ti o zi wa nyɛ ma dɔm ta nyaŋi mau. Maa zi waa chem bau ali bar bɛgim ni, 

amaa saha naa ma wa na ba maa zi chɔ pusi dɔŋ niu. Saha ti tɛɛnɛ nɔ nibinsi maga zi 

wa na chenani pu ma chenu hansur kpak ba. 

26Saha naa ma wa siti, zimebisa awa kɔha sela zi di ma barau, amaa nandigi waa wato 

kaa laa zi wa duŋni a a ta. 

27Koosa zi vɛɛn wa nyɛ chɔmunsa yagsi mau a chi chenani o fun ya Ijipt tim ta chen. 

O zi wa nyɛ chɔɔra su ma bara magau ka ma bara ta ki lɔk a vɛɛ nu lɔki. 

28Koosa zi wa nyɛ ma nyulumiu a bu vɛ kpak bambisa kaa vɛ zim ma wɛ see. 

29Maa zi waa val nha niu a chi nyuluma kaa vɛ koti ki na ma nyinbaanasa. Ma waa zi 

bu waa di nyusum ali ma tum maga ni. Baa zi waa muksi mau kaa ki ŋmɛ ma, amaa 

nandigi waa zi wato kaa laa zi fosi ma a ta. 

30"Maa zi yaa laa daŋni nihaan ka nandigi wa la chen nihaan ti a kpa. Ma zi yaa sa 

damau ka nandigi wa la dama ti a nyɛn. Maa zi yaa vɛɛn du bugilau aa nɔn nɔna, amaa 

ma waa zi na a nɔna aa di. 

31Baa zi yaa ŋmɛnsi ma nuhɛu ali ma see ni, amaa ma ka waa zi se a namsa. Baa zi 

yaa vɛɛn wa kpak ma kakusau aa la ka ma kani aa nyini ba kaa waa zi kpa a a bur wa 

nyɛ ma. 

32Baa zi yaa kpaksi ma bisau a la yogli aa nyɛ nara ni baa tum yosa tuma ka ma kani 

aa nyini. Maa zi yaa kaniu aa nyini di ma bisi ta zi wau, amaa ma waa zi bu na ba. 

33Ki parɛ anawara ma par chen maga, pulim digi nibinsa kaa wa kum a maga a pusi 

kaa bu muksi ma aa gbaari. 

34Ma namsi ti zi wa nyɛ ma bambisi butiu ma vɛ zim chenani maa yaali. 

35Koosa zi wa kpa chɔɔrau a tɔ ma naasi maga awa ma nyuha. 

36"Ya Kunyan Koosa zi wa nyɛ ma wa ma kankoor ti la nyɛn pulim naa ni ma 

nawaalsa ha vɛɛ kaniu. Maa zi wa nyɛn dooniu aa jɛɛmi vuga anawara ba kpa daasa a 

kɔɔri chen. 

37Koosa zi wa pusi mau ali dɔŋ ni ali pulimsi taa ni, chen ni nara zi na chenani pu ma 

chennu hansur kpak ba. 

38"Maa zi yaa par kinkanu a du kina, amaa tama finire ma kaa kum. 

39Maa zi yaa du bugilau a kpak saha a il a, amaa ma waa zi na bugili ta nɔna a di, 

domi taamsa zi wa di a magau. 

40'Ɔlif' bugila zi wa nyuu a su ma tɛɛnɛ ti maga, amaa ma waa zi na a nuu aa di, domi 

aa zi waa looriu a chesi. 

41Maa zi wa lul nibabichɛsa awa nihabichɛsau kinkan, amaa ma kaa waa zi wa na ba, 

domi nara zi wa kpaksi bau a la tɔ dɛ. 

42Ki dusɛ zi wa dusi ma bugila awa ma ki parɛ magau a kpu. 

43"Hɔɔra banawara nyɛn ma pulim ti ni chen zi tau wa la kpoku a dɔ ka ma pɛliki aa 

kaali. 

44Baa zi kpak malɛu aa pɛŋ ma, amaa ma waa ka waa zi wa kpak malɛ aa pɛŋ ba. Bar 

la peti ni ba waa kaa wa dɔ ma. 

45"Nan sibir nɔ zi wa nyɛn ma ni chene hali ma maga wa peti, domi ma vɛɛu di ma 

waa zi tiŋ ya Kunyan Koosa chiksɛsi ta. 

46Koosa zi wa biksi chenani o zi di ma awa ma niisisa sɛriyau hali saha naa vɛ kpak 

bɔ. 

47Koosa kpa nin sak ma niu ali ma wɛ maga ni, amaa ma vɛu di ma waa zi jɛɛmi un 

wa ma bambisi ni. 

48Chendaha maa zi tum aa nyɛ ma dɔm taa niu. Maa zi waa chɔ lɔsau ka nnyɔksi kpak 

ma ka maa val munkpal ka kini maga wɛ ya ma nyaa. Koosa zi wa namsi mau hali ma 

maga wa peti. 

49"O zi wa nyɛ pulim naa ma vɛɛ nu o nibinsa kaa vɛ zim ba chen li bar digiu a wa 

kpaksi ma a chi chenani chilɛ yaa la kpak zimi chen. 

50Ba waa zi waa ɔm ma siki kaa ki ya ba chenani baa daŋni. 

51Baa zi wa peti ma nuhɛ awa ma sela maga awa ma diwe ta magwa ka ma siti, domi 

ba waa zi wa gil ma sel taa digi a nyɛ ma. 

52Baa zi wa chem tɔsa anawara ya Kunyan Koosa kpa nyɛ ma chen magau hali a la tel 

ma dam kpoka anawara ma see su chen ni. 

53"Saha naa ma dɔma ta wa go ma tɔsa ta diwe wɛ zi wa muksi mau kinkan hali ma 

kpaksi ma bisa aa se. 

54Hali nibin zene maga zi wa nyɛn lɔsa niu a vɛ zim chenani baa yaali kaa ki se ba 

bisa, domi o wa kpak diwe. O ka waa zi wa nyɛ o niinbe koo o haan naa oo daŋni awa 

bisa banawara ka chen ni. 

56Hali nihaan naa kpak malɛ kinkan a vɛ la bar digi a laa yau kin chen gbaan zi wa 

tum chen tumau. Lɔsa zi wa kpak unnu o kpak o bichɛlpulim naa o lul chen a see. O 

ka waa zi wa nyɛ o baal ni koo o bisa nandigi ni. 

58"Ma vɛ tiŋ Koosi biksisi ta wa wuti ni aa nyɛ o alaazibu sɔn ti wa jirima. 

59O zi wa nyɛ wichɔ tagin chel ma niu a vɛɛ peti. 

60O zi wa nyɛ wichɔti naa funɛ chel ma ni ali Ijipt pulim ni chen vɛɛn tu ma niu ma 

siti. 

61O zi wa nyɛ wichɔti naa sɔn haa vɛɛ nyɛn tɔn nɔ ni chen tu ma niu ma maga siti. 

62Lalaknɔ ma iiu a chi wullɛ, amaa maa zi wa sitiu kaa ka tama, domi ma vɛu di ma 

waa zi tiŋ ya Kunyan Koosa chisɛsi ta. 

63Chenani o fun kpak tusɔɔna a nyɛ maa di nyusum ali ma wɛ maga ni chen, chene o 

zi vɛɛn wa kpak tusɔɔna a peti ma maga kaa ta ma yɔri. Maa zi wa si tɛɛnɛ naa o kpa 

nyɛ ma chen niu. 

64"O zi wa pusi mau a su pulimsi maga ali tɛɛnɛ nɔ maga ni. Saha tirɛ maa zi waa 

jɛɛmi vuga anawara ba kpa daasa awa bunkola a kɔɔri ka ma nawaalsi ha vɛɛ jɛɛmi a 

chenu. 

65Saha ti ma waa zi wa kpak tusɔɔna ali bar maga ni. Ma ka waa zi wa kpak ma titi 

tɛɛnɛ. Ma waa zi wa kpak tahama ali wudigi ni. 

66Ma nyɛni zi wa tagniu, domi nha awa dusum maa zi wa nyɛn hansur wɛ niu hali 

saha maga. 

67Saha naa ma yaa wa na kin maga hansura zi zu ma bambisau. Ma si chɔɔsa maa zi 

daŋni dusum biriu lalaka. Dusum ka biree maa daŋni chɔɔsi pusi lalaka. 

68Ya Kunyan Koosa zi vɛɛn wa kpa mau a bur la Ijipt pulim hali o sɛmɛ di o waa zi 

nyɛ ma bur la doon chen maga yɔri. Saha ti maa zi waa daŋni ma yogli ma titiu a nyɛ 

ma dɔm taa ni ba kpa ma burigi yosa, amaa nandigi waa zi waa daŋni o yau ma." 

DIUTARONOMI 29 

1Chiksɛsa anawara Koosa fun kpa nyɛ Mosis ni di o kpa nyɛ Israɛl tim taa ni ali Moab 

pulim ni chen nɛɛnɛ. A maga funɛ lagmi chiksɛsa anawara Koosi fun kpa nyɛ Mosis 

ni ali Sanai bi ti ni chen. 

2Mosis funɛ lagmi Israɛl tima tau a ŋɔ ba, "Ma titi see funɛ na chenani Koosa fun ya 

Ijipt tima koora awa o nihɛɛtau. 

3Ma see funɛ na sibir tagin naa o fun kpa du bau awa chenani o fun tum alaazibu tuma 

a biksi bau, 

4amaa hali wa zinan a ha wa nyɛ ma zim chenani ma see na chen mun. 

5Koosa funɛ kpa mau a val nyaabaan ti ni a la li bun fumnaasi, amaa ma kilaarɛ awa 

ma natausa waa fun kusi. 

6Ma waa fun kpak diwe aa di, ma ka wa fun kpak sin aa nyɔ, amaa Koosa funɛ nyɛ ma 

ma tutɔu di o biksi di waa ya ma Koosa. 

7Saha naa ya fun wa tel bar nɔ, kankoor Sihɔn naa ya Hɛsbɔn tiin koora awa kankoor 

Ɔg naa ya Basan koora chen funɛ siiu di ba chem ya wa laal ni, amaa ya funɛ nyaŋi 

bau, 

8a fun fuksi ba tɛɛnɛ ti a puriki nyɛ Rubɛn walɛ awa Gad walɛ awa Manasɛ walɛ ta 

puriki ni. 

9Adaha ma tiŋ chiksi naa mu kpa aa nyɛ ma nan, chen ni maa zii di nyusumu ali ma 

wɛ maga ni. 

10"Zinan ma nihɛɛta awa ma suwachak tima maga awa ma nibaala maga chiŋɛ Koosi 

suwachak niu. 

11Ma nihaana awa ma bisa awa hɔɔra nawara nyɛn ma wati a daŋni daasa kaa dɔ nii aa 

nyɛ ma chen. 

12Ma maga nyɛn bar nɔu di ma la chiksi naa Koosa kpa aa nyɛ ma nan. Ma tiŋ chiksi 

ti kaa ki tum chenani o biksi chen, 

13chen ni ya Kunyan Koosa zi la mau a du ma ya o walɛ ka o ka ya ma Koosa a chi 

chenani o fun vɔu ma wa ma nawaalsi taa chen. 

14Ma duŋduŋ laata Koosa kaa kpa nan chiksi nɔ a nyɛ, 

15o kpa chiksi tiu aa nyɛ ya banawara maga chiŋɛ o suwachak ni na awa ya niisisa 

banawara ba kaa wa lul chen maga. 

16"Ma lisi chenani nyɛni fun du ma ni ali Ijipt pulim ni awa chenani o du wa ma val 

pulim bɔnɛ nibinsi taa ni a la li. 

17Ma na ba vuga anawara ba kpa daasa awa bunkola awa anzunfa awa salma a kɔɔri 

chenu. 

18Ma banawara chiŋɛ bar nɔ nan maga ma fiɛŋ ma wa bur Koosi mun ni a laa jɛɛmi 

chen pulim bɔnɛ koosisi ta. Ma ya chen o zi wa chi chenani nar yaa chɔɔsi bugil naa 

nɔna lɛmɛ o wa nɔn a haasi chene. 

19Ma naa maga nyɛn bar nɔ nan ma ta wa nyɛ nandigi mu ma a du nyinbaan digi ni. 

Naa maga wa ya chen, wii naa Koosa kaa kpa wa un ni chen zi bu ma magau. 

20Koosa zi wa na paanu a du chen tiin ni, chendaha o waa zi wa gil chen tiin ti tum 

tagin a pɛŋ un. Sibir naa maga mu sɛm ali tɔn nɔ ni chen maga zi wa tu tiin niu a wa 

tel saha naa Koosa zi wa ta un yɔri. 

21O zi wa kpa unnu a ya sɛhɛra a biksi Israɛl tim taa maga kaa nyɛ sibir tu un ni ali 

chenani chiksɛsi ta biksi chen. 

22"Chɔɔsi pusi digi ma niisisa awa hɔɔra banawara nyɛn ma pulim ni chen zi wa na 

namsi naa Koosa fun kpa a du ma ni chenu. 

23Ma tɛɛnɛ ti maga zi wa chɔ huliu a vɛɛ bi ki parɛ kaa ya yisa. Hali kɔsa gbaan waa zi 

wa koti aa nyu dooni. Saha ti doon zi wa chi Sɔdɔm awa Gomora awa Adma awa 

Zɛbɔyim tɔsa tau, domi Koosa funɛ na paanu a du ba ni a chɛɛki tɔsi ta maga. 

24Saha tirɛ tɛɛnɛ nɔ maga nibinsa zi wa pɛɛsi di, baŋaa nyɛ Koosa ya chen koo baŋaa 

nyɛ o paan si? 

25Doonee baa zi wa jɛrigi ba a ŋɔ, nara ta vɛ di baa waa zi tiŋ Koosi chiksi ti, 

chendaha o ya ba chen. Waa funɛ yisi ba nawaalsa ali Ijipt pulim ni, 

26aamaa baa jɛɛmi koosi bɔnɛwa ka ya Kunyan Koosa vɛ nyɛ ba nyinbaan di baa 

jɛɛmi a. 

27Chendaha o fun na paan a du o walɛ taa ni a kpa sibir naa sɛma o sɛm ali tɔn nɔ ni 

chen maga a du ba ni. 

28O paan ti funɛ siu a du ba ni, chendaha o funɛ yisi bau ali tɛɛnɛ ti ni a nyɛ ba la nyɛn 

bar digi ni a ya hɔɔra, doonee ba ha vɛɛn nyɛn wa zinan nan. 

29"Wu bɔnɛ nyɛnu ya Kunyana naa ya ya Koosa chen kpa a sogli ya, amaa o chaasi o 

chiksɛsi tau a biksi ya di ya wa ya nisiisi ta tiŋ hali saha naa vɛ kpak bɔ." 

DIUTARONOMI 30 

1"Mu kpa ta yɔri awa alibarkarɛ a chiksi ma di ma yisi naa ma bambi kpak. Saha naa 

nan wɛ naa maga wa ya ma ka ma la nyɛn doonani Koosa kpa ma a la nyɛn chen. Maa 

zi wa lisi chenani mu kpa chiksi ma chennu. 

2O ya di ma wa ma niisisa zi burigi a tiŋ Koosau wa ma bambisi ni kaa ki tum chenani 

o biksi ma chen. 

3Koosa zi wa ɔm ma sikiu kaa lagmi ma dɔŋ ni ali doonani o pusi ma a ta chen a nyɛ 

maa di nyusum ali ma wɛ maga ni. 

4O zi vɛɛn wa lagmi mau ali tɛɛnɛ nɔ lugsi maga ni a nyɛ ma wa lagmi dɔŋa ni a kani 

o suwachak ni. 

5Saha ti o zi vɛɛn wa kpa tɛɛnɛ naa ma nawaalsi fun kani chenu a nyɛ ma kaa nyɛ maa 

gbaari kaa ki di nyusum ali ma wɛ maga ni. 

6Ya Kunyan Koosa zi wa nyɛ ma bambisa anawara maa zi kpak aa tiŋ o nɔu, chen ni 

maa zi waa daŋni unnu wa ma bambisi maga ni kaa nyɛn tɛɛnɛ ti ni. 

7O zi wa bur ma namsi magau a chuk ma dɔma banawara funɛ muksi ma chen. 

8Saha ti maa zi waa nu o nɔu kaa ki tiŋ o chiksɛsa anawara mu kpa aa nyɛ ma zinan 

chen maga. 

9Ya Kunyan Koosa zi wa nyɛn ma watiu a nyɛ maa di nyusum ali ma wɛ maga ni. 

Maa zi wa naamiu kinkan kaa vɛɛn kpak sela kinkan ka ma ŋmaana ki bi ki parɛ 

kinkan. O zi wa kpak tusɔɔnau wa ma ni a nyɛ maa di nyusum a chi chenani o fun 

nyɛn ma nawaalsi wati aa nyɛ ba nyusum chen. 

10Amaa see ma tiŋ unnu kaa laa nu o biksisi ta wa ma bambisi maga ni. 

11"Chiksi naa mu kpa aa nyɛ ma zinan nan wa bɔm a kaali ma tiŋi. 

12O ka wa nyɛn buudaha ni maa zii pɛɛsi koo aa ŋɔ di, anti laa zi la kpa a wa gbɛr ma 

ma koti a tiŋ? 

13O ka wa vɛɛn ya di o nyɛn teku nii cheŋ digi nɛɛ maa zii pɛɛsi di, anti laa zi ji nii ti a 

la kpa wa gbɛr ma ma koti a tiŋ a? 

14Chiksi ti kur nyɛn ma watɛɛ ali bar nɔ ni, hali ma titi zi koti biksi chenani o sɛmu, 

adaha ma tiŋ chiksi ti. 

15"Zinan muu daŋni ma yisi ma tutɔrɛ, ali wu were awa wu tagin ni koo siu awa miisi 

ni. 

16Ma ya naa tiŋ Koosi chiksɛsa anawara mu kpa nyɛ ma zinan nan kaa laa daŋni a wa 

ma bambisi ni maa zi di nyusumu a ya pulim naa kpak kpok zenzen. Ya Kunyan 

Koosa kaa zi vɛɛn ya alibarka a du ma niu ali doonani ma nyɛn chen ni. 

17Amaa ma ka vɛɛ di ma waa zi tiŋ o nɔɔ kaa laa jɛɛmi koosi bɔnɛ. 

18Muu daŋni mu ŋɔ mau di o zi wa ta ma yɔriu. Ma ka waa zi wa nyɛn chen tɛɛnɛ ti ni 

a vusi. 

19Zinan muu daŋni ma yisi ma tutɔu ali miisa awa siu ni koo alibarka awa ta yɔri ni. 

Mu kaa daŋni buudaha awa tɛɛnɛrɛ ya mu sɛhɛra tima ali chenani ma kaa yisi chen ni. 

Ma yisi miisi nyinbaan. 

20Maa daŋni ya Kunyan Koosa ti a tiŋ o nɔɔ kaa chiŋi wa wuti ni a nyɛ un, chen ni ma 

wa ma niisisa zi nyɛn tɛɛnɛ naa Koosa fun vɔu di o kpa nyɛ ma nawaalsa Abraham 

awa Aizik awa Jekɔb chen niu." 

DIUTARONOMI 31 

1Mosis ha funɛ vɛɛn sɛm Israɛl tima taa niu aa ŋɔ. 

2O funɛ ŋɔ nanɛ, "Lalaknɔ mu zi ya bun kɔkwa difumlɛwa, adaha mu waa zi bu ya ma 

suwachak tiina. Ya Kunyan Koosa ka vɛɛn ŋɔ minnu di mu waa zi ji Jɔɔdan mɔɔg ti. 

3Ya Kunyan Koosa titi zi te suwachaku a la chem pulimsa anawara nyɛn ma 

suwachak ni chen nibinsa, chen ni maa zi fuksi ba tɛɛnɛ tiu a dɔ ka Jɔsuwa ka ya ma 

suwachak tiina a chi chenani Koosi biksi chen. 

4Koosa zi wa chem nara tau a nyaŋi a chi chenani o fun chem Sihɔn awa Ɔg banawara 

fun ya Amɔn koorsa a nyaŋi kaa chɛɛki ba pulim ti chen, 

5o zi wa nyɛ ma nyaŋi bau a di nyusum. Saha ti ma kaa wa ya ba chenani mu biksi di 

ma ya ba chenu. 

6Ma wa kpak ma bara a kpok kaa ta nyɛ hansura kpak ma. Ya Kunyana Koosa ti zi wa 

nyɛn ma watiu aa suŋi ma.” 

7Mosis funɛ vɛɛn yir Jɔsuwa ali Israɛl tim ta suwachak ni a ŋɔ ba, "Kpak i bambi a 

kpok, domi hin kaa te nara ta suwachak ma la nyɛn tɛɛnɛ naa ya Kunyan Koosa fun 

kpa a nyɛ ma nawaalsi ni chen. 

8O titi zi wa te i suwachaku aa suŋi hin. Ta wa nyɛ i bara ki yɔɔri, domi o zi nyɛn i 

watiu aa suŋi hin.” 

9Doonee Mosis fun sɔbi Koosi chiksɛsi ta a kpa nyɛ Livai kɔkɔɔrsi taa ni, domi ba 

waa funɛ nyini chiksɛsi adaka ti. 

10O fun kpa nan chiksirɛ a ŋɔ ba, "Bunsa anɔpɛ yaa wa tel ka ma dusi ma chimna maa 

wa bar nɔ a wa lagmi a karimi chiksɛsi ta ali lɛu duuli lagmi zen ti ni. 

11Saha naa Israɛl tima yaa wa lagmi bar bɛgim ni di ba jɛɛmi ya Kunyan Koosa ma 

karimi a nyɛ ba. 

12Ma yaa lagmi nibaala awa nihaana awa hɔɔra banawara nyɛn ma tɔsi taa ni chen ba 

wa lagmi a nu sɛmsɛm ti, chen ni baa zi buksi chenani baa zii ɔm ya Kunyana naa ya 

ma Koosa chenu kaa tiŋ o biksisa awa o chiksɛsi ta. 

13Chen laa zi nyɛ ma niisisa banawara haa vɛ nu Koosi chiksɛsi ta chen gbaan wa si a 

nu o biksisi ta. Saha ti ba gbaan zi piiliu aa tiŋ chiksɛsi ta ali bar nyɛni ni.” 

14Saha tirɛ ya Kunyan Koosa fun ŋɔ Mosis ni, "I waa zi bu nyɛn a vusi, adaha yir 

Jɔsuwa a kpa un aa wa jɛɛmi Lɛu ti mu kpa mu biksisi naa nyɛ un." Doonee Mosis fun 

yir Jɔsuwa ba kaali Lɛu ti. 

15Ya Kunyan Koosa fun la kpa o titi a biksi ba ali dobaal ni, domi dobaal ti funɛ kur 

chiŋi Lɛu ti zɔɔnɔ chemchem nɛɛ. 

16Nanɛ Koosa fun ŋɔ Mosis ni, "A waa kaa vusi ka i siu, saha naa i ka wa siu i walɛ ta 

waa bu tiŋ min wa wuti ni. Baa zi wa puti vɔwa naa mu wa ba vɔu chenu. Baa zi vɛ 

minnu a ta kaa ki jɛɛmi doonani ba la nyɛn chen vuga ta. 

17Ba ka wa ya chen mu zi na paanu a du ba ni kaa vɛ ba a ta a nyɛ ba dɔma nyaŋi ba. 

Wumukse tagna zi waa pu bau ba zim di min naa ya ba Koosa chen wa bu to ba wati. 

18Mu zi wa vɛ ba suŋiu, domi ba vɛu di ba waa zi jɛɛmi min kaa laa jɛɛmi vuga. 

19"Adaha sɔbi bool nɔ a dau lalaknɔ a kpa la biksi Israɛl tima ta, chen ni o zi ya 

sɛhɛrau a chiŋi a pɔ ba. 



320 

 

© 1999,  Wycliffe Bible Translators, Inc. 
 

 
 

 

20Mu zi kpa bau a la tel tɛɛn weri ti a chi chenani mu fun vɔu ba nawaalsa chen. Saha 

ti baa zi wa nyɛn dooniu wa tusɔɔn ni kaa na ba tutɔ diwe aa di, amaa baa zi wa puti 

vɔwa naa mu wa ba vɔu chenu kaa ki jɛɛmi vuga. 

21Saha tirɛ ba kaa zi wa na wumukse zenzene ali ba nyɛni ni, amaa saha maga ma yaa 

ki lɔ chen bool ti o biksi di chenani baa ya chen wa lɛm min ni. Hali chenani mu kpa 

ba aa la tɛɛn weri ti ni chen di mu zim chenani baa lisiu.” 

22Chen wuzu ti, Mosis funɛ sɔbi bool ti dawu a fun kpa biksi Israɛl tim ta. 

23Saha tirɛ ya Kunyan Koosa fun sɛm sɛma ali Nan be Jɔsuwa wati a ŋɔ un, "Kpak i 

bambi a kpok kaa yisi i nyuha wi ya kinkina, domi i zi te Israɛl tim ta suwachaku a 

kpa ba la pulim naa Koosa fun vɔu di o kpa nyɛ ba chen. Mu kaa zi wa nyɛn i watiu.” 

24Mosis funɛ sɔbi Koosi chiksɛsi ta magau a du tɔn ni aa nyini a nɛnɛ. 

25Saha naa o fun peti o funɛ ŋɔ Livai tim kɔkɔɔrsa banawara laa nyini chiksɛsi adaka 

ti nanɛ, 

26"Zer tɔn naa mu sɔbi Koosi chiksɛsi ta a du chen a dau chiksɛsi adaka ti mun ni, 

chen ni o zi ya sɛhɛra a chiŋi di chenani nara taa tum chen wa wer. 

27Mu zim chenani nara ta diŋsa vɛɛ nu sɛmau, domi mu funɛ na chenani ba funɛ vɛ 

Koosi nɔu. Mu ka vɛɛn zimu di mu siwi gantɛl ni chene ba vɛɛn kaa vɛ Koosa nɔ. 

28Lagmi Israɛl tima nihɛɛta awa ba zɔɔnɔ nihɛɛti ta maga ali mu suwachak ni mu sɛm 

ba nan sɛmsɛm nɔ. Mu zi wa hɛɛsi buudaha awa tɛɛnɛu a ya mu sɛhɛra tima ali mu 

sɛmsɛm ti ni. 

29Mu zimu di mu siwi gantɛl ni nara ta zi vɛ chenani mu biksi ba chenu kaa ki tum 

tum tagna. Ba kaa tum chen baa zi wa na wumukse tagnau ali ba nyɛni ni chɔɔsi pusi 

digi, domi baa zi wa nyɛ ya Kunyan Koosa paan siu a du ba ni ali ba tum taa ni.” 

30Mosis funɛ karimi bool ti maga a biksi Israɛl tim ta maga ka ba lagmi o suwachak 

ni. 

DIUTARONOMI 32 

1Bool ti sɛma funɛ ŋɔ nanɛ, "Buudaha awa tɛɛnɛ nɔ nibinsa, maa nu chenani mu sɛm 

nan. 

2Mu zi wa nyɛ mu biksisi ta ki chesi ma niu a chi chenani doon yaa li buudaha aa 

chesi chen kaa li tɛɛnɛ aa wa a chi mɛn. Mu sɛmsɛm ti zi waa tu ma niu a chi chenani 

doon yaa misi aa du ki parɛ wisi ni koo kɔsa ni chen. 

3Mu zi pɛki Koosa sɔn ti kaa nyɛ o walɛ ta ki mɔɔli chenani o sɔn ti zen. 

4Ya Kunyan Koosa ya naa laa kok ma wa o kpok ti ni kaa chiŋi wuti ali o nyinbaanasi 

maga ni. Ma Koosi ti ya wuti tiinnɛ kaa laa tum chenani deŋli nyinbaan kaa wer. 

5Amaa ma wara ŋɔ wuti a vɛ werwa ma fa ya o nibinsa, domi ma ya tum tagni 

nibinsiwa. 

6Ma ya womniwa a vɛ kpak nɛsa, adaha ma nyɛ mu biksi ma chenani maa zi tiŋ Koosi 

mun ni. O werwa ma zimu di waa ya ma nyana, domi waa naami ma kaa nyɛ ma mun 

pɛŋi. 

7Maa lisi chenani o tum a nyɛ ma nyama ni. Ma ka vɛɛnaa pɛɛsi ma nyama ba zi biksi 

ma chenani maga funɛ yau. Hali ma vɛ zimi ma pɛɛsi nihɛɛta baa zi biksi mau. 

8Waa zene a kaali nara maga aa biksi pulimsi maga nibinsa wa doonani maga baa zi 

nyɛn. Waa vɛɛnaa biksi pulimsi maga wa ba koosa, 

9amaa o titirɛ o fun yisi di Jekɔb niisisa ta ki jɛɛmi un. 

10O funɛ nau ka ba nyɛn nyaabaan ti ni a buuri aa kaali. Saha ti o funɛ nyɛn ba watiu 

aa kok ba kaa laa nyini ba a chi chenani o nyini o titi chen. 

11O yaa biksi o bisau di baa za a chi chenani chilɛ yaa biksi o bisa di aa za a kpak a 

sak o chɛnɛ ni aa za chen. Koosa funɛ nyɛn Israɛl tima wati ba vɛɛ bur gantɛl ali ba wɛ 

maga ni. 

12Koosi titi funɛ te o walɛ ta suwachak aa suŋi ba ka ba vɛ dɛu suŋi aa la vursi wati. 

13O funɛ kpa tɛɛnɛu a nyɛ ba baa di o ki parɛ. Tɛɛnɛ ti bugila funɛ nɔnu kinkan. 

14Ba nuhɛ yaa fun kpak nuil kinkanu baa nyɔ. Ba waa funɛ vɛɛn kpak piisisa awa 

buuna anawara wer kinkan, ka ba ŋmaani mɛ vɛɛn wer kinkan. 

15Ya Kunyan Koosa nyɛ o nibinsi ta wati a nyɛ ba kpak nisi ki damata, amaa ba ka 

wara nu o nɔɔ. Ba na diweu aa di chendaha ba maga ya nibin zenewa kaa vɛ di ba waa 

zi jɛɛmi Koosa naa ya ba ni naami a kpak yiko kaa vɛɛn ya ni fosi chen. 

16Ba tum tagna awa ba vursi jɛɛmi ti nyɛ Koosi paannɛ si a du ba ni. 

17Ba yaa kɔɔri kɔɔrsau aa nyɛ koosisa anawara vɛ ya wuti tima ni. Hali ba nawaalsa 

gbaan wa zim chen koosisi ta ali Israɛl pulim ni. 

18Ba suglɛ ba Koosa naa ya ba ni fosi awa yiko tiina aa nyɛ ba miisa chen wɛu. 

19Saha naa ya Kunyan Koosa fun na chenani baa tum chen o paan funɛ siu o fun vɛ o 

bisi ta a ta. 

20O funɛ ŋɔ nanɛ, mu waa zi bu suŋi ba. Lalaknɔ mu zi na chenani zi pu bau, domi ba 

ŋɔ di ba diŋsa wara nu sɛma kaa vɛɛn vɛɛ ŋɔ wati. 

21Lalaknɔ ba vursi ta jɛɛmi ti nyɛ mu paannɛ si ka muu di handɔta, domi chen koosisi 

ta wa ya Koosi wutɛ. Chendaha mu zi nyɛ pulim digi tima si ba paanu. Mu zi nyɛ ba 

di handɔtau a du pulim naa nibinsa ya womna ni. 

22Mu paan ti zi wa siu a chi chenani din yaa bu aa si buudaha kaa laa di tɛɛnɛ nɔ kini 

maga chen. O zi wa pu tɛɛnɛ nɔ maga nibinsau a di ba maga. 

23Mu zi wa kpa wumukse zenzene a du ba ni kaa yagsi ba wa mu tosi hɛm taa ni. 

24Mu zi wa nyɛ lɔsa awa fiva kpak bau ba siti, kaa vɛɛn nyɛ wichɔ tagin kpak ba, a 

nyɛ kɔha sela wa kpak ba ka duma ki dusi ba. 

25Laal zi wa chel ba niu baa siti ali pallɛ nyuuni ni ka hansur kpak nara maga ali ba 

damsa ni. Saha ti nara zi wa sitiu. 

26Mu zi wa kpu ba magau, chen ni nandigi waa zi buu lisi ba wɛ. 

27Mu ka waa zi wa nyɛ ba dɔm ta ki dɛɛsi aku baa nyaŋɛ mu walɛ ta chen daha, domi 

mu titi nyɛ ba nyinbaan ba nyaŋi ba chen. 

28Israɛl tima wa kpak lisi ba ka wa kpak nɛha. 

29Ba wa zim kinkina nyuha ni ba dɔm ta nyaŋi ba chen, ba ka wa zim chen mun. 

30Nibin bɛgim yaa fun chem ba nara tusugau a nyaŋi ka nara balɛ ka chem a nyaŋi 

nara tusuk fi. Ya Kunyan Koosa naa ya ba Koosa a kpak yiko chen funɛ vɛ ba a ta. 

31Ba dɔma ta titi funɛ zimu di ba vug ta wa kpak yiko a chi Israɛl tima Koosi ti. 

32Ba dɔma ta funɛ chɔk Sɔdɔm awa Gomora a tau a chi chenani bugil naa lɛmɛ yaa 

nɔn nɔna a haasi chen, 

33koo a chi chenani dum yaa chir nantɔ a du kin ni o vɛ weri chen. 

34Ya Kunyan Koosa lisi tuma anawara ba dɔm ta tum chenu kaa laa pɔ saha weri di o 

wa lɛrigi ba diŋsa. 

35O zi wa lɛrigi ba diŋsau a bɔ chim. Chendaha saha wau baa zi gbarigi a bu vɛ kpak 

kpok. 

36O zi wa fosi o walɛ tau ali muksi ni ali saha naa o wa na ka ba bu vɛ kpak kpok 

chen. Saha naa a wa na ka banawara laa jɛɛmi un chen bu vɛ kpak kpok o zi wa ɔm ba 

sikiu kaa suŋi ba. 

37Saha tirɛ o zi pɛɛsi o nibinsi ta, leenee koosisa anawara ma see su chen ka? 

38Ma yaa kpa ma kɔɔrsau a laa kɔɔri a, adaha ma nyɛ a wa suŋi ma lalaknɔ. Ma nyɛ a 

chɔ wa fosi ma. 

39Muu daŋni ma zimu di mu daŋni ya Kunyan Koosa naa ya Koosa wa wuti ni. Koosa 

wa buto bar digi a ya ni chenu. Min laa kpu min ka vɛɛnaa nyɛ nara wa miisa. Min laa 

du nar wa dɛŋa min ka vɛɛnaa tiibi un. Nandigi ka waa ki vɛ chenani maga muu tum 

chen. 

40Min ya Koosa naa nyɛn wa mu miisi ni, chendaha mu zer mu ninu a tɛ buudaha ni a 

hɛɛsi, 

41di mu zi sisi mu laal takoobi tiu a kpa tum tuma. Mu zi lɛrigi mu walɛ ta dɔm ta 

diŋsau a bɔ chim. 

42Mu zi wa yagsi bau wa mu tosi hɛm taa ni chɛla ki li ba bara ni ka mu kpu banawara 

vɛ di ba waa zi tiŋ mu nɔɔ chen wa mu takoobi ti ni. Naa maga wa ŋɔ di o chem min 

mu waa zi wa gil un. Hali banawara na dɛŋasa awa banawara ba kpaksi a tɔ dɛ chen 

maga zi wa sitiu. 

43Pulim bɔnɛ nibinsa maa pɛki Koosi sɔn ti aku o walɛ taa, domi o yaa lɛrigi banawara 

kpu o walɛ ta chen diŋsau a bɔ chim kaa gil o walɛ ta tum tagna aa pɛŋ ba.” 

44Mosis awa Jɔsuwa funɛ karimi bool tiu, chen ni Israɛl tim ta maga zi nuu. 

45Saha naa Mosis fun kpa Koosi biksisi ta maga a biksi nara ta, 

46o funɛ ŋɔ ba nanɛ, "Ma har kaa tiŋ chiksɛsi naa mu kpa nyɛ zinan nan maga. Saha 

maga maa biksi ma bisa, chen ni ba gbaan zi tiŋ Koosau wa wuti ni. 

47Chen biksisi ta wa ya sɛm yɔrɛ, amaa a waa ya ma miisa, domi ma tiŋ a maa zi 

nyɛnu a vusi ali tɛɛnɛ naa ma kaa ji Jɔɔdan a la kani chen.” 

48Chen wuzu ti ya Kunyan Koosa funɛ vɛɛn ŋɔ Mosis nanɛ, 

49"Kila bi naa baa yir Abarim ali Moab pulim kaa mari Jeriko chen a vɛɛn la zini bi 

naa baa yir Nɛbo chen a la nyini Kenan pulim doonani mu kaa kpa nyɛ Israɛl tim ni 

chen. 

50I zi la siu chen bi ti nyuha niu a chi chenani i maan Aarɔn fun siu ali Hɔr bi ti ni 

chen. 

51Ma maga waa fun chiŋi wuti ni a nyɛ min ali Israɛl tima ta suwachak ni. Saha naa 

ma fun la tel niita anawara nyɛn doonani baa yir Mɛriba ali Kadɛs tɛɛnɛ ti ni ali 

nyaabaan naa ba funɛ yir Zin chen ni. Ma waa fun nyɛ min jirima ali nara ta suwachak 

ni. 

52I zi chiŋi bar boli niu a na chen tɛɛnɛ ti wa i sii ni, amaa i naa waa zi nɔsi dooni." 

DIUTARONOMI 33 

1Wusisum naa Mosis fun sumi a du Israɛl tima taa ni chen nɛɛnɛ. 

2Ya Kunyan Koosa li Sanai bi ti nyuharɛ a wa a chi Idɔm pulim nha yɛlɛɛ aa chaani o 

walɛ ta ali Paran bi ti ni. Malaikasi tusuk fi funɛ tiŋ o mun ni ka o nindil maga ya 

dinful. 

3Koosa daŋni o nibinsau, chendaha o yaa kok bau aa li wumukse ni. Adaha ya gbire o 

suwachak niu aa jɛɛmi un kaa laa tiŋ o chiksɛsa. 

4Ya tiŋ chiksɛsa anawara Mosis fun kpa a nyɛ ya chenu, domi a waa ya wɛ anawara 

muksi ya ali ya pulim nɔ ni. 

5Ya Kunyan Koosa di kankoora a dɔ o walɛ Israɛl tima ta ali saha naa ba suwachak 

tima awa ba nihɛɛta fun la lagmi chen. 

6Mosis funɛ sumi nanɛ a nyɛ Rubɛn zɔɔnɔ ti nibinsi ni. Koosa laa zi nyɛn Rubɛn tim 

ta wati ba mun ta wa peti. 

7Nanɛ o fun sumi a nyɛ Juda tim taa ni, "Ya Kunyan Koosa, muu sumi hinnu di cheŋi 

diŋsa kaa nu ba fɔula nɔ. Mu vɛɛnaa sumi hinnu di i yo a suŋi ba kaa kpa ba wa zɔɔnɔ 

kinkin ta a lagmi dɔŋa ni.” 

8Livai tim ta kaka nanɛ o fun sumi a nyɛ ba, "Koosa, hin laa zi biksi ba i tutɔ ali kina 

anawara baa yir Urim awa Tumin chen ni awa i tumtumsa banawara ya Livai tim ta a 

tum aa nyɛ hin wa wuti ni chen. I funɛ kpa ba a du zamsi ni ali Masa ni kaa vɛɛn nyɛ 

ba wa di nyusum a na wuti ali Mɛriba pola taa ni. 

9Ba funɛ tiŋ i gantɛlu a kaali ba walɛ awa ba niinbisa kaa vɛɛn tiŋ i chiksɛsi ta wa wuti 

ni. 

10Baa zi biksi i walɛ tau ba tiŋ i chiksɛsi ta. Ba kaa zi vɛɛn kɔɔri kɔɔrsau a nyɛ hin ali 

biŋbiŋ ti ni. 

11Mu Kunyan Koosa, muu sumi hinnu di i suŋi ba zɔɔnɔ ti tima a nyɛ ba kpok kaa 

kpak tusɔɔna wa chenani baa tum chen ni. Mu vɛɛnaa sumi hinnu di i chem ba dɔm ta 

a nyaŋi a ta bu nyɛ ba sɔn zini.” 

12Nanɛ o ka fun sumi a nyɛ Bɛnjaman zɔɔnɔ ti ni, "Ba warɛ Koosa daŋni kaa laa kok 

ba ali ba wɛ maga ni kaa vɛɛn nyɛn ba wati.” 

13Nanɛ o fun sumi a nyɛ Josɛf zɔɔnɔ ti ni, "Koosa laa zi nyɛn ba wati a nyɛ doon ni aa 

du ba tɛɛnɛ ti ni kaa nyɛ nii weri yɛli ali ba tɛɛnɛ ti ni baa nyɔ. 

14Koosa laa zi nyɛ ba tɛɛnɛ ti ki nɔn bugila a kaali tɛɛnɛ maga. 

15Koosa laa zi vɛɛn nyɛ bugila ki nɔn ali ba kunkulsi taa maga ni, 

16kaa nyɛ ba tɛɛnɛ ti ki parɛ maga awa o bugila ma wer. Alibarka nyɛn Koosa wu 

were tumi ti niu. Waa funɛ sɛm sɛma ali Mosis wati ali saha naa din funɛ di kɔha 

chen. Koosa laa zi nyɛ Josɛf awa o walɛ ta na nan wusisum weri nɔ, domi Josɛf funɛ 

ya o niinbisa ta suwachak tiina. 

17Josɛf funɛ kpak kpoku a chi nuwɔl awa kakuma. O chi Manasɛ awa Ifrɛɛm funɛ ya o 

nyindaasa o fun kpak aa chem pulim bɔnɛ nibinsa a gbur ba a laa ta tɛɛnɛ bar peti ni.” 

18Nanɛ o fun sumi a nyɛ Zɛbulum awa Isaka ni, "Koosa laa zi nyɛn Zɛbulum wati a 

nyɛ oo di nyusum kaa nyɛ Isaka nisi kina ki gbaari saha maga. 

19Ba yaa fun yir hɔɔrau a wa bɛ nyuuna a kɔɔri kɔɔrsa anawara chɔ nyinbaan. Ba 

vɛɛnaa na ba nisi kina ali nii nɛɛ.” 

20Nanɛ o fun sumi a nyɛ Gad zɔɔnɔ ti ni, "Muu zaami Koosa naa nyɛ ba tɛɛnɛ ti pɛn 

chenu. Gad chiŋɛ aa pɔ di o kpak nar a chi chenani gbogimta yaa chɔ nyinbaan ni aa 

pɔ di o kpak nar chen. 

21Ba funɛ fuksi tɛɛnɛ ti bar weri magau a dɔ kaa laa tiŋ Koosi chiksɛsi ta ali saha naa 

maga Israɛl tima nihɛɛta yaa fun wa lagmi.” 

22Nanɛ o fun vɛɛn sumi a nyɛ Dan walɛ taa ni, "Dan chi gbogimta be pɔllɛ aa wosi ali 

Basan ni.” 

23Nanɛ o ka fun sumi a nyɛ Naftali walɛ taa ni, "Koosa kpa nin sak un niu a nyɛ baa di 

nyusum ali ba wɛ ni kaa nyɛ ba tɛɛnɛ ti chɔ chen hali a la li Galili bɛɛŋ ti.” 

24Nanɛ o ka fun sumi a nyɛ Asa walɛ taa ni, "Koosa ya alibarka a du ba niu kinkan aa 

ka banawara ka chen. Koosa laa zi nyɛn o wati kinkan a nyɛ ba tɛɛnɛ wer aa bi ki parɛ 

kinkan. 

25Koosa laa zi vɛɛn nyɛ tɔha ti bolzɔɔnɔsi ki farɛ maga ya lukɛ, chen ni nandigi waa ki 

wa zu dooni a chem ba. 

26"Israɛl tima, Koosi digi wa bu to a chi ma Koosi ti, domi o yaa nyɛn buudaha niu aa 

kaali ali dobaala ni. 

27Saha maga Koosa yaa kok ma aa li wɛ maga ni a duŋni ma dɔma ta aa ta kaa laa ka 

ma. O yaa kpa ninu a kor mau a du o suwachak ni. 

28Chendaha Jekɔb niisisi ta nyɛnu wa tusɔɔn ni aa na ki parɛ kinkan ali ba tɛɛnɛ ti ni, 

domi bur yaa li buudahau a waa misi tɛɛnɛ ti. 

29Israɛl tima, ma kpak tusɔɔna saha maga, domi pulim digi wato o nibinsi chi ma. Ya 

Kunyan Koosi titi laa ma a chi chenani nar yaa kpak laal takoobi aa kok o titi ali laal 

ni chen. Ma dɔma ta zi waa bɛlimi mau di ma ɔm ba siki, amaa maa zi wa nɔsi bau a 

dau tɛɛnɛ ni." 

DIUTARONOMI 34 

1Saha naa Mosis fun sɛm chen a peti, o funɛ li dooniu a kaali Nɛbo bi ti a la zini Pisga 

bi ti. Doonee Koosa fun biksi un tɛɛnɛ ti maga hali a la tel tɛɛnɛ naa chɔ Giliad ni a la 

tel Gad chen. 

2Naftali tɛɛnɛ ti maga awa Ifrɛɛm tɛɛnɛ ti maga awa Manasɛ tɛɛnɛ ti maga awa Juda 

tɛɛnɛ ti maga hali a la tel Mɛditareniɛn teku ti. 

3Juda pulim mun ti awa nyaa naa chɔ Zuwa ni aa la Jeriko naa kpak bonsa kinkan 

chen. 

4Doonee ya Kunyan Koosa fun ŋɔ Mosis ni, "Tɛɛnɛ nɔ wa mu fun vɔu di mu kpa nyɛ 

Abraham awa Aizik awa Jekɔb ni chen, adaha mu zi kpa dooniu a nyɛ o niisisa ta ni. 

Mu nyɛ i sii na dooniu, amaa mu waa zi nyɛ i la dooni.” 

5Saha tirɛ Mosis fun siu ali Moab pulim ni a chi chenani Koosa fun sɛm chen. 

6Ya Kunyan Koosa fun nyɛ ba sogli un ali Moab gɔŋ naa funɛ chɔ Bɛf-Pɛwɔ chakpal 

ni chen, amaa hali wa zinan nandigi ha wa zim hugil ti bar chɔɔli. 

7Mosis funɛ siu chen di o ya bun kɔkwa di fumlɛwa. O funɛ kpok kinkannɛ ka o see 

gbaan wer. 

8Israɛl tim ta fun wi ali o lu dama ni wuzu fumtora ali Moab pulim ni. 

9Saha ti Koosi nɛha ti funɛ nyɛn Jɔsuwa watiu, domi Mosis funɛ yisi un di o wa di o 

kapata. Chendaha Israɛl tim ta funɛ nu Jɔsuwa nɔu kaa tiŋ chenani Koosa yaa funɛ 

biksi un chen maga. 

10Koosa witiin wa fun to a chi Mosis, domi ya Kunyan Koosa wa un funɛ nyini dɔŋa 

kaa laa sɛm sɛma. 

11Koosa witiin ka waa fun to a tum alaazibu tuma a chi chenani Koosa fun tum Mosis 

o fun la tum ali Ijipt tima koora awa ba nihɛɛta suwachak ni chen. 

12Koosa witiin ka wato Israɛl pulim ni a fun tum tum zene anawara ya hansur tuma a 

chi Mosis. 

JƆSUWA 

JƆSUWA 1 

1Saha naa Mosis naa funɛ ya ya Kunyan Koosa tumtum chen funɛ wa siu, ya Kunyan 

Koosa ti funɛ kpa sɛmsɛm digirɛ nyɛ Jɔsuwa naa funɛ ya Nan be chen ni. 

2O funɛ ŋɔ unnu nanɛ, "Lalaknɔ Mosis naa ya mu tumtumna chen zi siwu, adaha saksi 

a kpa Israɛl tima ta ma la ji Jɔɔdan mɔɔg ti aa la tɛɛnɛ naa mu kpa a nyɛ ma di ma la 

nyɛn chen. 

3Mu funɛ piin ŋɔ Mosis di muu daŋni o kpa o walɛ ta magau ba la zu tɛɛnɛ naa mu 

kpa a nyɛ ba chen. 

4Ma tɛɛnɛ ti zi wa pɛnu hali a la tel nyaabaan ti piili pulim mun aa la Lɛbanɔn bɛ 

nawara funɛ nyɛn pulim nyuha ni chen. Tɛɛnɛ ti zi vɛɛn pɛnu a la tel Yufuretis mɔɔga 

naa funɛ nyɛn nha bar yɛli luk ni chen hali a la tel Hita tima pulim. Kpak chen hali a 

la tel Mɛditareniɛn teku naa funɛ nyɛn nha bar cheli luk ni chen. 

5Jɔsuwa, saha naa i ha kpak miisa a nyɛn nan, nandigi wato kaa laa zi koti a nyaŋi ma 

ali laal ni, domi mu zi nyɛn i watiu a chi chenani mu fun nyɛn Mosis wati aa suŋi un 

chen. Mu waa zi gil hin i duŋduŋ ali i wɛ maga ni. 

6"Kpak i bara a kpok kaa taa ɔm hansura, domi hin kaa ya nara naa maga suwachak 

tiina a kpa ba a la zu alikawule tɛɛnɛ naa mu fun vɔu di mu kpa nyɛ ba nawaalsi ta ni 

chen. 

7Kur yisi i nyuha wi kaa kpak i bara a kpok ali i wɛ maga ni, amaa har i titi kaa tiŋ 

chiksɛsa anawara mu tumtumna Mosis fun kpa a nyɛ hin chen maga. Ta wa maksi a 

vɛ a ki digi a taali, chen ni i zii di nyusumu ali i tum magkpaa ni. 

8Ma bar jɛɛmɛ maga ni har kaa ki karimi chiksɛsa tɔn ti. Kpak saha aa buksi un nha 

awa dusum. I ka yaa buksi un kaa na kinkina ali o tuha ni, ki tiŋ a maga. I ya chen i zii 

di nyusumu ali i tuma maga ni ka i nyɛni vɛɛn kila suwachak. 

9Lisi di mu chiksi hin chiksi kpokre di i yisi i nyuha wi ya kinkina, kaa kpak i bara 

kpok ali i wɛ maga ni. Ta nyɛ hansura kpak hin koo i bara ki yɔri ali i wɛ maga ni, 

domi mu waa naa ya i Kunyan Koosa chen zi nyɛn i watiu ali doonani maga ii la ni.” 

10Saha tirɛ Jɔsuwa fun lagmi Israɛl tima nihɛɛta maga, 

11a ŋɔ ba, "Maa la Israɛl tima damsi ta maga a la ŋɔ ba di ba dɛu diwesa a chiksi, domi 

wuzu butor wuzu, ya maga kaa la ji Jɔɔdan mɔɔga tiu a la nyɛn tɛɛnɛ naa ya Kunyan 

Koosa kpa nyɛ ya chen.” 

12O funɛ vɛɛn ŋɔ banawara ya Rubɛn awa Gad zɔɔnɔsi ta chen awa maanasa zɔɔnɔ ti 

bɔnɛ niu, 

13"Ma lisi chenani ya Kunyan Koosa naa ya ma Koosa chen fun kpa tɛɛnɛ naa nyɛn 

Jɔɔdan mɔɔg ti nha bar yɛli ni chen a nyɛ ma. Mosis naa kaa funɛ ya o tumtumna chen 

funɛ kpa laaboor ti a wa nyɛ ma. 

14Ma nyɛ ma haanasa awa ma bichɛsa awa ma nuhɛ maga kpalimi bar nɔ ka lanjimasa 

banawara saksɛ laal chen zi te suwachak a jiu, chen ni baa zi suŋi mau ma ji. 

15Ba waa kaa chiŋi jibaŋ ti ni aa suŋi ma hali ma maga wa ji a la zu tɛɛnɛ naa ya ya 

Kunyan Koosa fun kpa nyɛ ya chen. Saha naa Israɛl tima taa maga wa ji a peti, ma bur 

kuwa a wa kani ma pulim naa nyɛn Jɔɔdan nha bar yɛli ni chen. Chen tɛɛnɛ tirɛ Mosis 

naa funɛ ya ya Kunyan Koosa tumtumna fun kpa a nyɛ ma chen.” 

16Doonee ba fun ŋɔ Jɔsuwa ni, "Ya nuu. Yaa zi tum chenani maga i biksi ya di ya tum 

chenu. Doonani maga i ka vɛɛn tum ya yaa zi lau. 

17Yaa zi nu i nɔu a chi chenani ya funɛ nu Mosis nɔ chen. Ya vɛɛnaa sumi ya 

Kunyana naa ya i Koosa ti chenu di o nyɛn i wati aa suni hin a chi chenani o fun nyɛn 

Mosis wati chen. 

18Naa maga wa pɛɛsi hin di, 'Leenee i pu yiko aa tum nan koo a vɛ wɛ anawara i biksi 

di yaa chen?' Yaa zi nyɛ ba yag tiinau a kpu. Kur zim i nyuha wi ya kinkina kaa. Kpak 

i bara a kpok ali i wɛ maga ni." 

JƆSUWA 2 

1Saha tirɛ Jɔsuwa fun yisi nara balɛ ali ba dama naa funɛ nyɛn Sitim ni chen a tum ba 

di baa la a la viisi Kenan pulim ti a na chenani o du, di amaa ba la tel pulim ti ba viisi 

tɔha naa baa yir Jeriko chen nɛnɛ kaa bur kuwa. Saha naa nara ta fun la tel Kenan 

pulim ti ba funɛ la zu nihaan sakaal naa ba funɛ yir Rehab chen damnɛ. 

2A wuzu ti dusum ti, laaboor funɛ la pu Jeriko koorau di Israɛl tima wa o tɔha tiu di ba 

wa viisi o pulim. 

3Doonee o fun tum di ba la ŋɔ Rehab ni nan, "Nibaala nawara wa zu i dama ti chen 

wau di ba wa viisi pulim nɔ, adaha kpa ba a lii wa.” 

4Amaa haan ti funɛ kpa nara balɛ tau a sogli kaa ŋɔ banawara koor ti tum chen ni, 

"Wuti ba wa zu mu dama nɔu, amaa mu ka wa zim doonani ba li. 

5Nha nɔ waa tu ba liu a kaali ka ba zi far tɔha nɔ bolzɔɔnɔ ti, mu ka wa zim doonani 

baa la, amaa ma kaa duŋni ba naasa maa zi kpak bau.” 

6Amaa Rehab funɛ nyɛ ba zini o dɛ mampille a zini sogli kin nawara o fun kpa a tɔ 

mampil ti mun ni chen tuha. 

7Saha tirɛ banawara koora ti fun tum chen fun li tɔha ti ni ka ba zi fun far bolzɔɔnɔ ti. 

Ba funɛ tiŋ nyinbaan tiu a bɛɛsi Israɛl tima nara balɛ ta wa zu Jeriko chen hali a la tel 

nyinbaan chaksi naa chɔ Jɔɔdan mɔɔg ti wati chen. 

8Israɛl tima ta funɛ wa kaa chɔ do, Rehab funɛ zini a la pu ba pɛŋ ti daha a ŋɔ ba, 

9"Chenani laa ya chen mu piin zimu di ya Kunyan Koosa kpa tɛɛnɛ nɔ nyɛ ma, domi 

hansur tagin zu nara magau ali pulim nɔ ni aku ma daha. 

10Ya diŋsa piin nu chenani Koosa fun nyɛ Mɔɔg Sɛɛm ti hɛɛsiu ka ma val a la ji ali 

saha naa ma funɛ li Ijipt pulim ni chen. Ya ka vɛɛn nuu di ma waa funɛ kpu Amɔr 

tima koorsa alɛ nawara ba funɛ yir Ɔg awa Sihɔn chen ali Jɔɔdan nha ba yɛli luk ti ni 

chen. 

11Saha naa ya maga fun nu chen, hansur funɛ kpak yau ya magkpaa bara fun yɔɔri aku 

ma daha. Ya Kunyana naa ya ma Koosa ti chen ya o tɔha Koosa awa tɛɛnɛ nɔ maga 

Koosa. 

12Adaha chenani ma wa zu mu dama nɔ mu seen kpak ma nan, ma hɛɛsi ma Koosa ti 

sɔn di maa zi waa nyɛ mu sal walɛ wa jirimau a chi chenani mu ya ma jirima nan. 

Maa zi ya chen wuti ma biksi min sɛhɛra digi, chen ni muu zi ya ma yɛdau. 

13Ma vɔu min vɔwa di ma waa zi wa kpu mu nyana awa mu niina awa mu niinbisa 

banawara ya nibaala awa nihaana chen maga. Muu sumi mau di ma ta wa kpu ya 

nandigi.” 

14Saha tirɛ Israɛl tima nara balɛ ta fun ŋɔ Rehab ti ni, "Ya wa vɛ di ya waa zi tum 

chenani ya sɛm nan maga, Koosa zi yisi ya miisau i vɛ sɛm nandigi ni kinkina ya wa 

bar nɔ di ya wa nan. Ya kaa zi vɔu hin vɔwau di Koosa wa kpa tɛɛnɛ nɔ a nyɛ ya, ka 

ya kani un ni yaa zi seen kpak i wa i walɛu nɛnɛ.” 

15Rehab dama ti ka funɛ van la mari zagbɛrkpure naa ba sa a go tɔha ti chene, 

chendaha o funɛ nyɛ ba mil ŋmɛnnɛ a tiŋ tokoro ali chiksi tɛɛnɛ ni. 

16Saha naa ba fun tu tɛɛnɛ a peti, o funɛ ŋɔ bau, "Maa la pulim naa kpak kuŋkulsa 

chen lalaka ka ma chiŋɛ bar nɔ koor ti nara tima o tum ba waa dɛu ma chen zi pu mau. 

Ma la sogli doon a tel wuzu butora ka ba wa kaali sari ka ma zii la ma tɔha.” 

17Doonee Israɛl tima ta ka fun ŋɔ haan ti ni, "Vɔwa naa i nyɛ ya wa hin vɔu nan, yaa 

zii lisi unnu saha maga. 

18Chenani ya kaa wa ya nɛɛnɛ, saha naa ya wa wa di ya duŋni ma pulim nɔ nara a ta, 

kpa ŋmɛn sɛɛm nɔ a vɔu tokoro naa ni i nyɛ ya tiŋ ali chen kaa lagmi i nyana awa i 

niina awa i niinbisa awa i nyan walɛ maga i dama ti ni. 

19Naa vɛ wa kani dama ti ni chen saha kaa li, yaa zi kpu tiinau, tiina ka kaa dɛu o siu. 

Galimsa waa zi bu wa nyɛn ya ni. Naa maga wa nyɛn dama ti tuha wara kaa na dɛŋa o 

galimsa kaa wa zɔŋ ya nɛɛ, 

20amaa i ka vɛɛ kaa kpa sɛm nara ni kinkina ya wa bar nɔ a wa ya nan. Ya wa hin 

vɔwa ti waa zi tum” 

21Doonee haan ti fun la nɔɔni di o waa zi sɛm nandigi ni kaa fun tiŋ Israɛl tima ta a ta 

nyinbaan ni. Saha naa ba fun kaali wa peti o funɛ kpa ŋmɛn sɛɛm tiu a vɔu tokoro ti. 

22Israɛl tima banawara funɛ la di ba la viisi Kenan pulim ti chen funɛ kaali a la sogli 

doonani kpak kuŋkulsa, chen ni ka Jeriko koor ti ni tumɛ ta fun dɛu ba a ku wuzu 

butora, kaa fun bur kaali ba tɔha. 

23Saha tirɛ Israɛl tima nara balɛ ta zi fun na nyinbaan a wa ji mɔɔga ti a bur kaali 

Jɔsuwa wati ali Israɛl pulim ni. Baa funɛ la tel, ba funɛ ŋɔ unnu kinkina maga la pu ba 

ali Kenan pulim ti ni. 

24A gantɛl ni, ba zi fun ŋɔ un, "A maga yɔri, chenani ya la na pulim ti chen ya sii suu 

di ya Kunyana Koosa sir kpa pulim ti a nyɛ yau, domi saha naa ba fun nu ya wɛ 

hansura tagin funɛ zu bau." 

JƆSUWA 3 

1Chɔɔsa digi funɛ wa pusi Jɔsuwa funɛ siiu chɔɔsi finini a yir Israɛl tima ta maga ali 

doonani ba fun kani baa yir Sitim chen ni. Ba fun kaali Jɔɔdan mɔɔg ti a la chiŋi dooni 

aa pɔ di ba ji. 

2Wuzu butora gantɛl ni ba nihɛɛti ta fun bu si a gba ba bar kanɛ ta maga a ŋɔ ba, 

3"Saha naa ma wa na Koosa chiksɛsa adaka ka ba zer ya Kunyan Koosa naa ya ma 

Koosa chen chiksɛsa adaka ti a chuŋi ma yɛligi wa li ma lɛu taa ni a tiŋ ba mun ni. 

4Doonani ya nyɛn nan ma ha wa zim dooni, chendaha baa zi waa biksi ma nyinbaanu, 

amaa ma ta waa gbɛr chiksɛsa adaka ti. Ma wa bol un ni a tel maal banbaan.” 

5Jɔsuwa fun vɛɛn ŋɔ nara taa ni, "Ma chaksi ma bambisa a du kasi, domi ya Kunyan 

Koosa chɛ kaa tum alaazibu tumwa ali ma banbaan ni.” 

6Chen gantɛl ni o fun ŋɔ Koosa dama kɔkɔɔrsi taa ni di ba zer Koosa chiksɛsa adaka ti 

a te Israɛl tima ta suwachak. Doonee ba fun tum chen. 

7Saha tirɛ ya Kunyan Koosa fun ŋɔ Jɔsuwa, "Chenani mu kaa tum zinan nan kaa biksi 

Israɛl tima nau ba zim di i ya nibin zenne. Mu vɛɛnaa daŋni ba zimu di mu nyɛn i 

watiu aa suŋi hin a chi chenani mu fun nyɛn Mosis wati chen. 

8Ŋɔ Koosa dama kɔkɔɔrsa banawara chuŋɛ Koosa chiksɛsa adaka ti chen di ba la tel 

mɔɔg ti ba tu nii ti aa ji, amaa ba laa dugli jibaŋ kinkin ti ba chiŋi.” 

9Doonee Jɔsuwa fun ŋɔ Israɛl tima taa ni, "Maa wa bar nɔ a wa nu chenani ya Kunyan 

Koosa ŋɔ. 

10O zi wa duŋni Kenan tima, Hita tima, Hif tima, Peris tima, Gɛgas tima, Amɔr tima 

awa Jebus tima ta magau a ta kaa kpa ba tɛɛnɛ ti a nyɛ ma, chen ni ma zi zimu di ya 

Kunyan Koosa nyɛn ma watiu. 

11See tɛɛnɛ nɔ magkpaa Koosa chiksɛsa adaka ti wa te ma suwachak a la ji Jɔɔdan 

mɔɔg ti a peti ka o zi tum chen. 

12Lalaknɔ ma yisi nibin bɛgim bɛgim ali ma zɔɔnɔ fidaalɛ ta maga ni ba ya nara 

fidaalɛ. 

13Saha naa Koosa dama kɔkɔɔrsa banawara chuŋɛ chiksɛsa adaka ti chen wa kpa ba 

naasa a tau Jɔɔdan mɔɔg ti ni o zi wa gil paliu ka nii ti wa tiksi bar bɛgim ni.” 

14Saha naa Israɛl tima ta fun si di baa la, Koosa dama kɔkɔɔrsi ta funɛ zer chiksɛsa 

adaka tiu a chuŋi a te ba suwachak. 

15Chen saha ti di o ya ki parɛ kumi saharɛ, amaa Jɔɔdan mɔɔg ti funɛ suu, amaa saha 

naa banawara funɛ chuŋi Koosa chiksɛsa adaka ti chen fun kpa ba naasa a la tau mɔɔg 

ti ni. 

16Nii funɛ gil paliu, kaa purisi kinkan a bɛm ta nazaŋ naa nyɛn tɔha naa ba funɛ yir 

Adam chen ni. Nyu daha ni kaka o puriki a ta o nazaaŋ naa la chomsi teku nii siu ti ni 

chen. O funɛ kur purikiu kaa Israɛl tima ta val a la ji hali a la dugli Jeriko. 

17Nii ti funɛ hɛɛsi ka nara ta val aa ji di Koosa dama kɔkɔɔrsa banawara funɛ chuŋi 

Koosa chiksɛsa adaka ti chene a chiŋi nii banbaan ni hali nara ta wa ji a peti. 

JƆSUWA 4 

1Saha naa Israɛl tima ta maga fun wa ji Jɔɔdan mɔɔg ti a peti, ya Kunyan Koosa funɛ 

ŋɔ Jɔsuwa niu, 

2"Yisi nibin bɛgim bɛgima ali Israɛl zɔɔnɔ fidaalɛ taa ni ba ya nara fidaalɛ, 

3a ŋɔ ba di ba pa bunkola fidaalɛ ali Jɔɔdan mɔɔg ti banbaan ni doonani Koosa dama 

kɔkɔɔrsi ta fa chiŋi chen. Ba wa pa bunkol ta i ŋɔ ba di ba kpa kpak aa la a kpa la dau 

doonani ba kaa baŋsi ba lɛwa a chɔ zinan dusum nɔ.” 

4Doonee Jɔsuwa fun yir nar fidaalɛ nawara o yisi chen, 

5a ŋɔ ba, "Ma la te banawara chuŋɛ ya Kunyan Koosa chiksɛsa adaka ti chen 

suwachak aa tu Jɔɔdan mɔɔg ti. Naa maga la tu o zer bunkol bɛgim a sak o hanpɛɛm 

ni aa wa. Bunkol bɛgim maga chiŋɛ Israɛl zɔɔnɔ bɛgim maga bar chiŋi nɛɛ. 

6Chen bunkol ta kaa ya sɛhɛra a biksi Israɛl tima ta chenani Koosa fun tum a nyɛ ma. 

Chɔɔsi pusi digi ka ma bisa pɛɛsi ma bunkol ta mun, 

7maa zi wa ŋɔ bau di ma funɛ kpa Koosa chiksɛsi adaka wa di ma ji Jɔɔdan mɔɔg ti o 

funɛ gil paliu kaa puriki bulɛ ka ma la ji wa adaka ti ni. Bunkol ta ka aa lisi Israɛl tima 

wa kinkina Koosa fun ya a nyɛ ba hali saha naa vɛ kpak bɔ.” 

8Nara ta ka fun nu Jɔsuwa biksisi ta maga a chi chenani ya Kunyan Koosa fun biksi 

Jɔsuwa chen. Nara fidaalɛ ta funɛ la tu Jɔɔdan mɔɔg ti banbaanu a pa bunkola fidaalɛ 

zɔɔnɔ bɛgim magkpaa kpak o kin. Ba funɛ chuŋi bunkola tau a la tel doonani ba kaa 

chɔ dusum ti a fun kpa dau dooni. 

9Jɔsuwa funɛ vɛɛn pa bunkola fidaalɛ wa a vɛɛn tu dau Jɔɔdan mɔɔg ti banbaan 

doonani Koosa dama kɔkɔɔrsi ta fun chuŋi Koosa chiksɛsa adaka ti a chiŋi chen. Chen 

bunkol ta ha vɛɛn chɔ dooni. 

10Koosa dam kɔkɔɔrsi ta funɛ chiŋi mɔɔg ti banbaan ni chene hali wɛ anawara ya 

Kunyan Koosa fun biksi Jɔsuwa di o ya chen maga wa ya a peti. Chenne Mosis gbaan 

fun biksi Jɔsuwa ti. Israɛl tim ta funɛ valu lalaka a la ji mɔɔg ti. 

11Saha naa ba maga fun ji a peti, Koosa dama kɔkɔɔrsi nawara funɛ chuŋi Koosa 

chiksɛsa adaka ti chen funɛ la kaali a bu te ba suwachak. 

12Banawara ya Rubɛn zɔɔnɔ awa banawara ya Gad zɔɔnɔ awa Manasɛ zɔɔnɔ ti chen 

purikli funɛ te suwachakrɛ a la ji a piin saksi laal a chi chenani Mosis fun piin te ŋɔ ba 

chen. 

13Ba funɛ tel nibine tusuk fumnaasiu a saksi laal a la chiŋi a dugli Jeriko ka ya 

Kunyan Koosa nyini ba. 

14Chenani ya Kunyan Koosa ti fun tum a biksi Israɛl tima taa chen funɛ nyɛ ba zimu 

di Jɔsuwa ya nibin zenne. Chendaha ba funɛ nyɛ un jirimau ali o nyɛni mag ni a chi 

chenani ba fun vɛɛnaa nyɛ Mosis wa jirima chen. 

15Saha tirɛ ya Kunyana Koosa fun ŋɔ Jɔsuwa ni, 

16di o ŋɔ Koosa dama kɔkɔɔrsa banawara chuŋɛ Koosa chiksɛsa adaka ti chen di ba li 

Jɔɔdan mɔɔg ti ni aa zini jibaŋ. 

17Doonee Jɔsuwa fun tum chen. 

18Saha naa Koosa dama kɔkɔɔrsi ta fun la ji, mɔɔg ti funɛ piiliu a buraa pal hali a bu 

wa su a mag o bɔɔsa. 

19Bun tuha pɛn bɛgim wuzu fi tiinnɛ nara ta fun ji Jɔɔdan mɔɔg ti. Baa funɛ ji a peti, 

ba funɛ la kani tɔha naa baa yir Gilgal ali Jeriko nha bar yɛli luk ni chene. 

20Doonee Jɔsuwa fun kpa bunkol fidaalɛ ta a baŋsi dooni. 

21Saha ti o fun ŋɔ Israɛl tima taa ni, "Chɔɔsi pusi digi ka ma bisa wa pɛɛsi ma di 

bunkol naa mun ya baŋa. 

22Ma wa ŋɔ ba di a ya sɛhɛrarɛ aa biksi saha naa Koosa fun puriki Jɔɔdan mɔɔg ti bulɛ 

ka ma val tɛɛn huli ni a la ji chen. 

23Ma vɛɛn wa ŋɔ ba di ma Kunyan Koosa funɛ nyɛ Jɔɔdan mɔɔg ti hɛɛsi ka ma val la 

ji a chi chenani o fun vɛɛn nyɛ Mɔɔg Sɛɛm ti hɛɛsi ka ma la ji chen. 

24Chen kaa tum a biksi tɛɛnɛ nɔ nibinsa maga ba zim di ya Kunyan Koosa yiko ti zenu 

kinkan. Chen kaa zi vɛɛn nyɛ maa nyɛ ya Kunyana naa ya ma Koosa chen wa jirimau 

hali saha naa vɛ kpok bɔ." 

JƆSUWA 5 

1Amɔr tima koorsa banawara funɛ nyɛn Jɔɔdan mɔɔg ti nha bar cheli luk ni awa 

Kenan tima koorsa banawara funɛ nyɛn Mɛditareniɛn teku ti ni chen maga funɛ nuu di 

ya Kunyan Koosa funɛ nyɛ Jɔɔdan mɔɔg ti hɛɛsiu ka Israɛl tima ta val la ji. Chendaha 

ba bara funɛ yɔɔriu ka hansura kpak ba aku Israɛl tima ta daha. 

2Saha tirɛ ya Kunyan Koosa fun ŋɔ Jɔsuwa ni nan. Kɔɔri chise barka a teŋsi Israɛl 

tima ta maga. 

3Doonee Jɔsuwa fun tum chenani Koosa biksi un chen a fun teŋsi Israɛl tima ta maga 

ali doonani ba funɛ yir kunkule nyuha naa baa teŋsi nara chen ni. 

4Kinkina nyɛ Jɔsuwa fun teŋsi ba chen nɛɛnɛ. Saha naa ba funɛ li Ijipt ni chen di 

banawara funɛ ya nihɛɛta a maga laal chemi chen waa funɛ teŋsiu, amaa ba maga funɛ 

sitiu ali nyaabaan ti ni. 

5Banawara ba fun lul nyaabaan ti ni chen waa ha waa fun teŋsi. 

6Israɛl tima ta funɛ kur nyɛn nyaabaan ti niu aa buuri hali bun fumnaasi. Saha ti 

banawara maga funɛ ya nihɛɛta saha naa ba funɛ li Ijipt pulim ni chen maga funɛ sitiu, 

domi ba waa fun tiŋ ya Kunyan Koosa nɔɔ. Chendaha ya Kunyan Koosa funɛ hɛɛsi 

hɛɛsau di ba na waa zi bu nɔsi tɛɛnɛ naa kpak diwe o fun kpa nyɛ ba nawaalsi ni chen. 

7Banawara funɛ siti chen bisi ta waa ha waa fun teŋsi. Chen bisi taa wa Jɔsuwa fun 

teŋsi chen. 

8Saha naa ba magkpaa fun wa teŋsi a peti, Israɛl tima ta maga funɛ kpalimi a kani bar 

bɛgim niu hali ba chɔɔri ta wa peti. 

9Doonee ya Kunyan Koosa fun bu ŋɔ Jɔsuwa ni, "Zinan mu yisɛ hiisa naa ba fun kpa 

du ma ni a kpa ma burigi yosa chenu." Chendaha ba fun du doon sɔn di Gilgal. Sɔn ti 

ha vɛɛn ya tɔha ti sɔn hali wa zinan. 

10Saha naa Israɛl tima ta fun la kani Gilgal naa dugli Jeriko chen ba funɛ di ba val la 

gali diweu chen pɛn ti wuzu fidanaasi wuzu zaazɔɔn. 

11Chɔɔsa fun pusi ba fun piili a bum diwe anawara li Kenan pulim chen diili. A funɛ 

ya niŋmɛn boore wa awa boroboro naa ba vɛ du sin muna. 

12Saha ti Israɛl tima ta waa fun bu na diwe nawara funɛ li buudaha aa chesi baa yir 

"mana" chen a pini, domi a waa fun buraa chesi. Piili chen saha ti aa la ba yaa fun 

kuraa di Kenan pulim ti diwewa. 

13Saha naa Jɔsuwa fun la dugli Jeriko, o funɛ nau ka nandigi chiŋi a kpak takoobi, 

doonee o fun pɛɛsi tiina, "I ya lanjimarɛ kaa i ya dɔm taa digirɛ?” 

14Baal ti ka fun ŋɔ di o wa ya a magkpaa ki digi. Di amaa o ya ya Kunyan Koosa 

lanjimasi ta nihɛɛrɛ aa biksi ba chenani baa zii ya. Saha tirɛ Jɔsuwa fun chel chɔ o 

suwachak ni a jɛɛmi un kaa ŋɔ, "Mu kunyana, i tumtumna ya min. Baŋnɛ ii daŋni mu 

ya a nyɛ hin?” 

15Doonee ya Kunyan Koosa lanjimasa nihɛɛ ti fun ŋɔ Jɔsuwa ni, "Foŋsi i natausi ta ali 

i naasi ni, domi tɛɛnɛ naa ni i chiŋi chen du kasirɛ." Doonee Jɔsuwa fun tum chenani o 

biksi un chen. 

JƆSUWA 6 

1Israɛl tima taa daha Jeriko tima ta funɛ fariki ba bolzɔɔnɔsi magwa. Nandigi waa fun 

buraa li nandigi ka waa fun buraa zu. 

2Ya Kunyan Koosa fun ŋɔ Jɔsuwa ni, "Mu kpa Jeriko tima awa ba koora awa ba nibin 

kpok ta magau a du ma nisi ni. 

3Ma yaa si i kpa i lanjimasi ta ma la val a go tɔha ti naaval bu bɛgim hali a la tel wuzu 

bunɔra. 

4Ma nyɛ Koosa dama kɔkɔɔrsa nara banɔpɛ kpak kaabulsa a te Koosa chiksɛsa adaka 

ti aa hu. Wuzu bɔnɔpɛ wuzu i nyɛ ma wa ma lanjimasi ta val la go tɔha ti naaval 

bunɔpɛ ka Koosa dama kɔkɔɔrsi ta te ma suwachak aa hu kaabulsa. 

5Saha naa ma wa nu ka kaabulsi ta hu kinkan bu bɛgim i nyɛ ma maga huusi kinkan, 

chen ni zagbɛrkpure naa kok tɔha ti chen maga zi chel tɛɛnɛ niu. Saha ti ma lanjimasi 

ta maga zii zi na nyinbaan a la zu tɔha tiu.” 

6Saha tirɛ Jɔsuwa fun yir Koosa dama kɔkɔɔrsi ta a ŋɔ ba, "Ma zer Koosa chiksɛsa 

adaka ti a chuŋi ka ma nara banɔpɛ pa kaabulsa a kpak.” 

7O funɛ sɛm chen a peti kaa fun ŋɔ o walɛ taa maga di ba chomsi a val aa go tɔha ti. 

Ka bɔnɛ te Koosa chiksɛsa adaka ti suwachak aa la. 

8Saha naa Jɔsuwa fun sɛm nara taa ni a peti Koosa dama kɔkɔɔrsa nara banɔpɛ nawara 

funɛ hu kaabulsi taa chen funɛ la kaali a te wa ba kaabulsi ni ka bɔnɛ chuŋi chiksɛ 

adaka ti a tiŋ ba mun ni. 

9Lanjimasi taa bɔnɛ funɛ te kaabulsi ta suwachakrɛ ka bɔnɛ ka sak Koosa chiksɛsa 

adaka ti mun ni. Ba funɛ kuraa la chen di baa hu kaabulsi tau, 

10amaa Jɔsuwa funɛ sɛm o walɛ tau di ba ta wa lɛli ba nɔɔ a sɛm wudigi see waa wa 

ŋɔ ba di ba sɛm sɛma. 

11O funɛ nyɛ nara ta bɔnɛwa chuŋi ya Kunyan Koosa chiksɛsa adaka ti a go tɔha ti 

naaval bu bɛgim kaa fun bur a la chɔ doonani ba ha fun baŋsi ba lɛwa a kani chen ni. 

12Chɔɔsi digi fun pusi Jɔsuwa si chɔɔsi finini a laasi Koosa dama kɔkɔɔrsi ta ba zer ya 

Kunyan Koosa chiksɛsa adaka ti a chuŋi. 

13Ba nara banɔpɔ naa funɛ kpak kaabulsa anɔpɛ ta aa hu chen fun la kaali a te Koosa 

chiksɛsa adaka ti aa hu kaabulsi ta. 

14Wuzu bulɛ tiina ba funɛ vɛɛn chomsiu a val la go tɔha ti bu bɛgim kaa fun bu kaali a 

la chɔ. Ba funɛ kur ya chenne hali wuzu bunɔra wa tel. 

15Wuzu bunɔpɛ ta tiina funɛ wa tel, ba funɛ siu wa ba lanjimasi taa ni a chomsi dɔŋ ni 

a vɛɛn val la go tɔha ti naaval bunɔpɛ a chi chenani ba yaa piinsaa ya chen. Chen 

wuzu ti duŋduŋnɛ ba fun a go tɔha ti naaval bunɔpɛ. 

16Ba funɛ wa go bunɔpɛ ta tiina a waa dugli peti saha naa kaabulsi ta fun a dugli huuli. 

Jɔsuwa funɛ ŋɔ nara ta maga niu di ba wa nu ka kaabul ti hu ba gbaan huusi kinkan a 

ŋɔ, "Ya Kunyan Koosa kpa tɔha nɔ a du ya nin niu. 

17Yaa zi chem bau a nyaŋi kaa pa ba nisi kinawara maga nyɛn tɔha ti ni chennu a la 

kɔɔri kɔɔra a nyɛ Koosa ni. Niha sakaal naa ba funɛ yir Rehab chen wa o dam walɛ 



335 

 

© 1999,  Wycliffe Bible Translators, Inc. 
 

 
 

 

duŋduŋ kaa wa fosi, domi waa funɛ kpa ya walɛ banawara funɛ la di ba la viisi Kenan 

pulim ti chen a sogli o dam ni. 

18Ma ka wa la chem tɔha ti a chɛɛki ma fiɛŋ ma wa zer tɔha ti kindɔŋa la ma damsa. 

Ma ya chen maa zi kpa tuchɔk a du ma titi niu. 

19Kinkina maga ma wa na tɔha ti ni di o ya salmarɛ di anzunfarɛ koo di luki weri 

maga ma ta wa gbaŋsi kaa nyɛ a burigi ya Kunyana Koosa kina.” 

20Chen gantɛl ni Koosa dama kɔkɔɔrsi ta fun hu kaabulsi ta. Saha naa Israɛl tima ta 

fun nu kaabulsi ta a wa peti, ba funɛ huusiu kinkan, doonee zagbɛrkpure ti maga fun 

chel tɛɛnɛ ka ba wa ba la zu tɔha ti a fun chem ba a nyaŋi. 

21Baa funɛ la tel tɔha ti, ba funɛ kpu doon nibinsi magwa. Hali ba funɛ kpu ba 

nibahɛɛta awa bunɔɔna awa nihahɛɛta awa butoosi magwa. A fun vɛɛn kpu doon sela 

anawara ya nuhɛ, piisisa awa kakusi magwa kaa kpa tɔha ti a du Koosa nin ni. 

22Chen gantɛl nɛɛ Jɔsuwa zi fun ŋɔ bunɔɔna nar balɛ nawara funɛ la viisi tɔha ti chen 

di ba la kpa niha sakaal ti awa o walɛ kuwa a chi chenani ba fun piin vɔu chen. 

23Doonee ba fun kaali a la kpa Rehab naa funɛ ya niha sakaal ti chen awa o nyana awa 

o niina awa o niinbisa awa o walɛ maga ali tɔha ti ni a la sogli Israɛl tima taa lɛu ni. 

24Saha tirɛ ba fun suk din a du tɔha ti ni o di kini maga a lɔ tɛɛnɛ. See kina anawara ba 

fun kpa salma, luki awa anzunfa a kɔɔri chen funɛ vɛɛ di din. Ba fun kpa chen kini ta 

a dau ya Kunyan Koosa suwachak ni, 

25amaa Jɔsuwa funɛ fosi niha sakaal naa ba funɛ yir Rehab chennu, domi waa funɛ 

kpa Israɛl tima nara balɛ nawara funɛ la di ba la viisi Kenan pulim ti chena sogli. Hali 

o niisisa ha vɛɛn nyɛn Israɛl pulim ni zinan. 

26A gantɛl nɛɛ Jɔsuwa fun tɛ Israɛl tima ta wa nin a ŋɔ, "Naa maga bu waa lisi di o 

bukɔɔ sa Jeriko tɔha nɔ, ya Kunyan Koosa zi wa ŋɔ nɔu a nyɛ tiin ni. Naa maga kaa 

wa magsi a dau tɔha ti zachik o zi wa kɔŋi o nibabichɛla naa ya o be hɛɛu. Naa kaa wa 

magsi a sa zagbɛrkpurɛ ti a du un bolzɔɔnɔ ti, tiin be bichɛl tiina zi wa kɔŋi o miisau.” 

27Wɛ nama maga ni ya Kunyan Koosa funɛ kur nyɛn Jɔsuwa watiu. Chendaha o sɔn 

funɛ mɔɔliu ali pulim ti maga ni. 

JƆSUWA 7 

1Chenani ya Kunyana Koosa fun ŋɔ di Israɛl tima ta wa chɛɛki Jeriko pulim ti ba ta 

wa zer kindɔŋ a la ba damsa chen ba waa fun tiŋ chen chiksi ti. Baal naa ba funɛ yir 

Ekan chen funɛ puti chiksi ti, chendaha ya Kunyana Koosa funɛ na paanu kinkan a du 

Israɛl tima taa ni. Ekan nyana funɛ ya Kaami, o nawaal ka funɛ ya Zabdi. O ka funɛ li 

baal naa ba funɛ yir Zɛra chen zuliyarɛ ali Juda pulim ni. 

2Jɔsuwa funɛ bu tum narau di baa la tɔha naa funɛ gbɛr Jeriko kaa nyɛn Bɛtɛl nha bar 

yɛli ni, kaa vɛɛn dugli Bɛf-Evin baa yir Ai chen a la na chenani doon tɛɛnɛ ti du koo 

chenani o nibinsa mag. 

3Saha naa ba fun la a la na tɔha ti nibinsa kaa bur wa Jɔsuwa wati, ba funɛ wa ŋɔ 

unnu, "O wa werwa ya magkpaa kur si aa la di ya la chem Ai tima ta, domi o wa mag 

wudigi. Kur tum lanjimasa tusugsa alɛ koo atora ba la chem ba. Ta wa tum lanjimasi 

taa maga ka tɔha ti wa mag wudigi.” 

4Chendaha Jɔsuwa funɛ yisi lanjimasa nara tusugsa atorwa ba fun la di ba la chem Ai 

tima. Amaa baa funɛ la tel, Ai tim ta funɛ duŋni bau ba chɔ napɛɛl pulima. 

5Ai tima ta funɛ duŋni Israɛl tima tau hali a la gali tɔha ti bolzɔɔnɔ naa baa far chen a 

kpa ba chen a la tel doonani kpak bunkola chen a fun kpu ba nara fumtora daanɔra. 

Chendaha hansura funɛ zu Israɛl tima tau ba bara yɔri. 

6Jɔsuwa funɛ na chenani Ai tima ta na kpok a duŋni ba Israɛl tima ta chen o tuha funɛ 

chɔku kinkan o fun kpak o ki laari naa laari un chen a liisi yo kpok ni kaa fun chel chɔ 

ya Kunyan Koosa chiksɛsa adaka ti mun ni hali zaazɔɔn wa tel. Israɛl tima nihɛɛti ta 

gbaan funɛ ya chenani Jɔsuwa ya chene kaa fun ya hɛɛra a mil ba nyuuna. 

7Doonee Jɔsuwa fun ŋɔ, "Mu Kunyan Koosa naa zenee a kpak kpok awa yiko a kaali 

kina maga. Baŋnɛ i kpa ya a ji Jɔɔdan mɔɔg nɔ di i kpa ya la nyɛ Amɔr tima naa chem 

ya a nyaŋi? Ya fa funɛ kani jibaŋ kinkin ti ni o faa zi bɔu a nyɛ ya. 

8Mu Kunyana Koosa, mu wa bu zim chenani mu zi sɛm Israɛl tima taa ni, domi ba 

dɔma taa duŋni bau ali laal ni. 

9Kenan tima awa banawara maga nyɛn pulim ti ni chen zi nu chen laaboorau. Ba ka 

wa nu chen ti, baa zi wa go yau a du ya damsi ni a kpu ya. Adaha muu sumi hinnu di i 

ya wudigi a nyɛ mu walɛ taa ni, chen ni ba haa zi vɛɛn ki nyɛ hin i jirima tiu.” 

10Saha tirɛ ya Kunyan Koosa fun ŋɔ Jɔsuwa ni, "Ta chɔ tɛɛnɛ ti ni, ki si a si chiŋi. 

11Israɛl tima ta tum tum taginnɛ,domi vɔwa naa mu wa ba fun vɔu chen ba puti unnu. 

Kina anawara mu fun biksi ba di ba wa chɛɛki Jeriko pulim ba ta wa zer a ki digi chen 

ba vɛu kaa ŋmɛ a a sogli ba kapursi ni a kaali ba damsa. 

12Chendaha ba vɛ koti a nyaŋi ba dɔma taa chen. Ba dɔma ta nyaŋɛ bau a duŋni ba a 

ta, domi mu na ba galimsau a ta ba yɔri. Di ma vɛ kpa kina anawara mu fun ŋɔ di ma 

ta paali kama pa a kaali ma damsu chen a taali mu waa zi bu nyɛn ma wati aa suŋi ma. 

13Si chiŋi a nyɛ nara ta chaksi ba titi ali ba tum tagna taa ni kaa saksi a bu wa mu wati. 

Ŋɔ ba di min naa ya ba Kunyana Koosa chen kpak sɛmsɛm digirɛ a kaa sɛm ba, adaha 

ba chɛ saksi aa wa. Israɛl tima, maa funɛ la chem Jeriko tɔha ti a chɛɛki chen ma funɛ 

pa kina anawara mu fun ŋɔ di ma ta wa gbaŋsi chennu a kaali ma damsa, ma ka vɛ bur 

chen kina ta a la taali, ma waa ki bu koti a chem ma dɔma ta a nyaŋi. 

14Chendaha ŋɔ ba di chɛ chɔɔsa ba chɛ li aa wa mu viisi a na naa tum chen tum tagin 

ti. Te nyɛ zɔɔnɔ zɔɔnɔsi taa li wa, ya zii viisi hɛɛn hɛɛna. Ya wa yisi hɛɛn naa tuha ni 

chen tum tagin ti tum chen. Ya zi bu viisi hɛɛn ti tuha dɛ. Dɛ naa tuha ni chen ti tum, 

baa zi li wau ya viisi ba nibin bɛgim bɛgim maga. 

15Nibine naa chen wi ti wa zɔŋ o nyuha ni, ma suk din a du o wa o sal walɛ awa kina 

anawara o dɔ magkpaa ni, domi o kpa hiisi tagin zenzenu a du Israɛl tima maga ni kaa 

vɛɛn puti chiksi naa mu fun chiksi ma chen.” 

16Chɔɔsi digi fun wa pusi finini Jɔsuwa lagmi Israɛl tima ta maga, a fun viisi a la kpak 

Juda zɔɔnɔ. 

17A fun bu lagmi Juda zɔɔnɔ ti hɛɛn hɛɛna a viisi a la kpak Zɛra hɛɛna ti. Saha tirɛ o 

fun nyɛ Zɛra wa o hɛɛna ta li wa o fun piili aa viisi ba dɛ dɛ, a fun wa la kpak Zabdi 

wa o dɛ. 

18Doonee o fun nyɛ Zabdi wa o dɛ ti li wa o viisi ba nibin bɛgim bɛgima hali a fun wa 

yisi Ekan naa funɛ ya Kaami be kaa vɛɛn ya Zabdi niha chen. 

19Saha tirɛ Jɔsuwa fun ŋɔ baal ti ni, "Mu be, sɛm wuti ali ya Kunyana Koosa naa ya 

Israɛl tima Koosa chen suwachak ni. Ta sogli wi naa maga i ya chen kaa ŋɔ min 

lalaknɔ.” 

20Ekan fun ŋɔ, "O ya wutiu, mu tum tum taginu a puti ya Kunyana Koosa naa ya 

Israɛl tima Koosa chen. Kinkina mu ka tum chen nɛɛnɛ. 

21Kina anawara Koosa fun ŋɔ di ya ta wa gbaŋsi chen tuha ni mu funɛ na Babilɔn tima 

takta weri digirɛ a wa salma da ziŋziŋi naa yukyuk kaali malɛ bɔtɛ bɛgim. Mu funɛ na 

a chen mu bambi funɛ kpak aau kinkan, chendaha mu fun pa a. Mu funɛ zer anzunfa 

naa tel malɛ bɔtɛsa anyuunu a gbaari hali i la mu lɛu ti i zi nau ka mu kpa huk tɛɛnɛ ni. 

Anzunfa tirɛ mu ka kpa huk mun ni.” 

22Doonee Jɔsuwa fun tum nara ba chɔ lalaka a kaali Ekan lɛu ti a la li di kin taa sir 

huk dooni ka anzunfa ti pɛ mun. 

23Ba fun chiisi kin ta a kpa kaali a la nyɛ Jɔsuwa ni, o fun kpa biksi Israɛl tima taa 

maga kaa kpa la dau ya Kunyana Koosa suwachak ni. 

24Chen gantɛl ni Jɔsuwa awa Israɛl tima ta magkpaa funɛ fu kina anawara maga o fun 

pa a sogli chennu, kaa vɛɛn fuksi o nibabichɛsa awa o nihabichɛsa awa o nuhɛ awa 

kakusa awa o piisisa awa o lɛu ti maga ali o wati. A fun kpa a a lata nɛŋbɔ naa ba funɛ 

yir "Wumukse nɛŋbɔ" chen. 

25Doonee Jɔsuwa fun pɛɛsi Ekan ti, "Baŋ daha i kpa nan wumuksi nɔ a wa du ya ni 

nan? Kinkina i ya chen daha ya Kunyana Koosa gbaan zi kpa muksiu a du hin ni." 

Saha naa Jɔsuwa fun sɛm chen peti, Israɛl tima ta magkpaa funɛ pa bunkolau a yagsi 

Ekan a kpu, kaa fun vɛɛn yagsi o bisa awa o sal walɛ magkpaa a kpu kaa suk din a du 

o wa o walɛ ta awa o nin kina magkpaa ni. 

26Ba funɛ bilimsi bunkol zenzene a sak o ni. Hali chen bunkol ti ha vɛɛn chɔ dooni wa 

zinzan. Chen daha doon nɛŋbɔ ti sɔn ya wumukse nɛŋbɔ. Chen ti funɛ ya a peti ya 

Kunyana Koosa paan waa fun buraa si. 

JƆSUWA 8 

1A gantɛl ni ya Kunyana Koosa funɛ bu ŋɔ Jɔsuwa niu, "Lagmi lanjimasi ta ma buu la 

a la chem Ai tima wa laal. Lalaknɔ ma ta nyɛ hansura kpak ma ka ma bara ki yɔɔri. 

Mu zi nyɛ ma di nyusumu ali laal ti ni, domi maa zi la chem Ai tima koor tiu a nyaŋi 

ka kpu o walɛ ta maga. Tɛɛnɛ ti awa kina anawara maga nyɛn o ni magkpaa kaa wa 

burigi ma kinawa. 

2Chenani ma fun ya Jeriko tima awa ba koor ti chen, chenne ma vɛɛn kaa la ya Ai 

tima awa ba koor ti, amaa tɔha ti wara ka ma wa la chem ba a nyaŋi, ma pa kina 

anawara maga nyɛn o ni chen a pusi. Ma saksi a la chem tɔha ti tima a nyaŋi o ya 

nibinsa maga wa alaazibu.” 

3Doonee Jɔsuwa fun saksi a yisi lanjimasa ta nara tusuk fumtora nawara o sii fun su 

ba tuma chen a si dusum di ba chem Ai tima ta. 

4Baa funɛ kaa la o funɛ ŋɔ ba nanɛ, "Ma la tel tɔha ti, ma la sogli o luk digi ni, amaa 

ma ta la sogli bar boli ni, kaa saksi a pɔ ba chemi. 

5Ma wa mu nihɛɛti ta zi valu a la zu tɔha ti; saha naa ba wa si di ba chem ya, yaa zi 

wa chɔu aa wa ma wati a chi chenani ba fun piin aa duŋni ya yaa chɔ chen. 

6Baa zi wa tiŋ ya mun niu aa duŋni hali ya wa kpa ba ali tɔha ti maga ni. Ba kaa zi 

baadi yaa chɔu di ya fosi ali ba ni a chi chenani ya fun piin a chɔ chen. 

7Saha ti ma wa na ka ya chɔ awa pu ma chen, ma lii wa a wa du ba din. Ma kaa zi wa 

nyaŋi bau, domi ya Kunyan Koosa kaa wa nyɛ ma kpok ma chem ba a nyaŋi ka fuksi 

tɔha ti. 

8Saha naa ma wa chem ba a nyaŋi ma suk din a du tɔha ti ni a chi chenani ya Kunyana 

Koosa fun piin ŋɔ ma chen. Wɛ anawara mu kaa kpa nyɛ ma chen.” 

9Jɔsuwa funɛ sɛm chen petiu kaa zi kpa nara ta a kaali, ba la sogli Ai awa Bɛtɛl 

banbaan ni ali nha bar cheli luk ni a pɔ. Jɔsuwa waa funɛ chɔ ba bar kani ti nɛɛ a wuzu 

ti dusum. 

10Chɔɔsi digi fun wa pusi, o fun yir o nihɛɛti ta awa lanjimasi ta maga ba te suwachak 

a kpa ba kaali Ai ti di ba la chem ba. 

11O wa lanjimasi ta fun laa dugli tɔha ti bolzɔɔnɔ a fun kpalimi a kani tɔha ti nyuha ni. 

Ba bar kani ti ni nɛŋbɔ ka funɛ chɔ ba wa Ai tima ta banbaan ni. 

12Jɔsuwa funɛ yisi banawara a kpa ba la sogli Ai nha ba cheli luk ti ni a li Bɛtɛl awa 

Ai banbaan ni chen funɛ tel nara tusugsa anyuunu. 

13Lanjimasi ta funɛ saksiu a kani tɔha ti nyuha ni a pɔ laal ti ka nara ta maga ka fun la 

kani nha bar cheli luk ti ni. Chen wuzu ti dusum Jɔsuwa funɛ chɔ nɛŋbɔ ti nɛɛ o pusi. 

14Saha naa Ai tima koor ti fun na ka Jɔsuwa walɛ ta wa, o wa tɔha ti tima funɛ siiu 

lalaka chɔɔsi finini ti ni di ba la chem Israɛl tima ta ali doonani baa yir Araba chen ni. 

Ba waa fun zim di Israɛl tima ta zi chem bau a nyaŋi kaa duŋni ba a ta. 

15Saha naa Jɔsuwa wa o walɛ ta fun na Ai tima ta, ba funɛ nisiu a burigi aa chɔ a chi 

baa luk di ba chɔ fosi. A fun kpa ba see a chem nyaabaan ti a chɔɔ la. 

16Tɔha ti tima magkpaa funɛ saksiu ali di ba li chen Jɔsuwa awa o walɛ ta. Ba funɛ tiŋ 

Jɔsuwa ma mun ni aa duŋni ba chenne hali a la li bar boli. 

17Ba magkpaa funɛ kur tiŋ Israɛl tima ta mun nee aa duŋni ba, chendaha nandigi waa 

fun bu to tɔha ti ni aa zi kok un ali laal ni. 

18Saha tirɛ ya Kunyan Koosa fun ŋɔ Jɔsuwa ni, "Zer i takoobi ti a tɛ Ai wati, domi mu 

kpa tɔha ti nibinsa awa o kina maga a du i nin niu. Maa zi chem bau a nyaŋi kaa dɔ 

ba." Jɔsuwa fun tum chenani maga ya Kunyana Koosa fun biksi un chen. 

19Saha naa o fun zer o nin tɛ a peti o walɛ banawara funɛ sogli a chɔ chen funɛ siiu 

lalaka a la zu tɔha ti a chem un a nyaŋi kaa suk din a du o maga ni. 

20Nyɔɔsa funɛ si vɔu tɔha ti magau hali o nibinsi ta maga daŋni nyinbaan a ku di ba li. 

Nyinbaan waa fun to wa ba fosi ali Israɛl tima taa ni, domi ba funɛ kur chem tɔha tiu a 

nyaŋi. 

21Saha naa Jɔsuwa wa o mun tiŋsi ta fun na ka ba walɛ ta suk din a du tɔha ti ni chen, 

ba gbaan funɛ burigi aa kpu Ai tima banawara funɛ duŋni ba chen. 

22Saha tirɛ Israɛl tima banawara funɛ la zu tɔha ti chen fun chɔ wa a wa gbaari Jɔsuwa 

ma ni, ba fun go Ai tima ta a du ba banbaan ni a fun kpu ba magkpaa. Nandigi waa 

fun fosi ali laal ti ni. 

23Ai tima koor ti duŋduŋnɛ ba fun kpak a kpa kaali Jɔsuwa wati. 

24Israɛl tima ta funɛ kpu Ai tima banawara funɛ duŋni ba a la li nyaabaan ti chenu kaa 

fun bur kaali tɔha ti tuha a la kpu banawara maga nyɛn dooni. 

25Jɔsuwa funɛ kur zer o takoobi tiu a tɛ Ai wati hali Israɛl tima ta wa kpu tɔha ti 

nibinsa maga a peti. Ai ti nihaana awa ba nibaala maga funɛ tel nara tusuk fidaalɛu, 

amaa Israɛl tima ta funɛ kpu ba magau a wuzu ti. 

27Saha naa ba fun chem tɔha ti tima maga a peti, ba funɛ pa kina anawara maga nyɛn 

o ni chen magau a pusi a chi chenani ya Kunyana Koosa fun piin ŋɔ Jɔsuwa ni chen. 

28Jɔsuwa funɛ nyɛ ba suk dinu a du Ai maga ni, din ti fun di un o burigi diche. Chene 

tɔha ti ha vɛɛn du wa zinan. 

29O funɛ vɛɛn vɔu Ai tima koor tiu a tɛ bugil digi daha piili chɔɔsi hali nha la chel. 

Saha naa nha fun la chel a peti, Jɔsuwa funɛ nyɛ ba pur baal tiu a la yo dau bolzɔɔnɔ 

naa ba val aa zu tɔha ti chen ni. Ba funɛ pa bunkol damata a tɔ o bara ta. Hali wa 

zinan bunkol ta ha vɛɛn chɔu. 

30Saha tirɛ Jɔsuwa fun sa biŋbiŋa a nyɛ ya Kunyana Koosa ni ali bi naa ba funɛ yir 

Ɛbal chen mun ni. 

31O funɛ sa biŋbiŋ tiu ali chenani ya Kunyana Koosa tumtumna Mosis fun piin biksi 

un ali o chiksɛsi ta tuha ni chen. Mosis chiksɛsi ta digi funɛ ŋɔ nan, "Biŋbiŋ naa ba 

kpa bunkola a sa nar ki vɛ koti ŋmɛn un wa luki ni." Chen biŋbiŋ ti daha nɛɛ ba fun 

kɔɔri kɔɔra a buksi din du kɔɔr ti ni a nyɛ ya Kunyana Koosa ni. Dooni ba funɛ vɛɛn 

kpa ba lagmisa papasa a nyɛ Koosa ni. 

32Israɛl tima ta funɛ chiŋiu aa nyini ka Jɔsuwa funɛ sɔbi Mosis chiksi ti a sak bunkol ti 

daha ni. 

33Israɛl tima ta wa ba nihɛɛta awa ba sɛriya ni diile awa pulim bɔnɛ nibinsa banawara 

funɛ nyɛn doon chen, ba maga funɛ chiŋi chiksɛsa adaka ti luksa alɛ niu, ka ba see 

chem Koosa dama kɔkɔɔr naa funɛ ya Livai zɔɔnɔ chen. Chen Koosa dama kɔkɔɔr ti 

funɛ chuŋi un. Nara ta lug digi tima funɛ chiŋiu ka gantɛla chak Gɛrizim bi ti ka lug 

digi tima ka chiŋi ka ba gantɛla chem Ɛbal bi ti. Ya Kunyan Koosa tumtumna Mosis 

funɛ piin ŋɔ ba di ba wa ya chen ali saha naa o fun ya alibarka a du ba ni chen. 

34Chen gantɛl ni Jɔsuwa zi fun karimi chiksɛsi ta maga, chenani Koosa fun ya alibarka 

a du ba ni awa chenani o fun ŋɔ nɔɔ a nyɛ ba. 

35Nihaan awa bichɛsa awa hɔɔra awa nibine naa maga funɛ nyɛn lagmi ti ni funɛ 

kaniu ka Jɔsuwa karimi Mosis chiksɛsi ta a nyɛ ba. 

JƆSUWA 9 

1Chenani Israɛl tima fun di nyusum ali laal ti ni chen funɛ mɔɔliu ali Hita tima koor 

wa Amor tima koora awa Kenan tima koor awa Jebus tima koor awa Hif tima koora 

wati hali a la pu Peris tim koora gbaan wati. Ba sɔn funɛ mɔɔliu ali tɔsa nawara maga 

nyɛn kunkulsi nyuuna ni awa kunkulsa muni ni chen, hali a la tel tɔsa nawara nyɛn 

Mɛditareniɛn teku ti nɔɔni awa Lɛbanɔn ni chen. 

2Saha naa ba maga fun nu chen, ba funɛ ya nɔɔ bɛgimu a wa lagmi dɔŋ ni di ba chem 

Jɔsuwa awa Israɛl tima ta wa laal. 

3Gibiɔn tima nawara ya Hif zɔɔnɔ chen, funɛ nu chenani Jɔsuwa awa o walɛ fun la 

chɛɛki Jeriko awa Ai magau. 

4Chendaha ba fun vɔu di ba mur ba. A dɛu diwe a du booto zɛrkɛ ni awa ki likse ni a 

fun kpa saksi ba kakusa ni. 

5A fun laari kilaarɛ zɛrkɛ awa natausa anawara kasɛɛ ka ba arki kaa zer boroboro 

hulɛdi ba lii se nyinbaan. 

6Ba funɛ val chene hali a la pu Jɔsuwa awa Israɛl tima ta ali Gilgal ni a fun ŋɔ ba, ya li 

pulim bar bolile. Ya ka wau di ya wa ma ni ya kpak nɔɔ bɛgim aa suŋi dɔŋa. 

7O waa gali ma bar nyɛni ti vɛ bol wa ya ni, adaha ya wa ma waaki vɔu chen nɔɔ 

bɛgim vɔwa. 

8Doonee ba fun ŋɔ Jɔsuwa ni, "Yaa zi suŋi hinnu ali i tum ni." Saha ti Jɔsuwa ka fun 

pɛɛsi ba, "Ma waa ya anti? Ka leenee ma li?” 

9Ba fun ŋɔ un, "Ya Kunyana, ya li pulim bar bolire a wa chen, domi ya nu chenani ya 

Kunyan Koosa tum aa nyɛ mau. Ya vɛɛn nu chenani o fun vɛɛn tumu ali Ijipt pulim 

ni, 

10a fun vɛɛn nu chenani o fun kpu Amɔr tima koorsa alɛ ta funɛ nyɛn Jɔɔdan nha bar 

yɛli luk ni chen. Digi funɛ ya kankoor Sihɔn ali Hɛsbɔn ni, digi ka funɛ ya Ɔg ali 

Basan ni, amaa o waa funɛ kani Astarɔf nɛɛ. 

11Ya pulim ti tima awa ba nihɛɛta ŋɔ ya di ya saksi a dɛu diwe a wa kpa li nyinbaan ka 

ba kaa tum yau ma wati. Ba vɛɛn ŋɔ yau di ya wa ma wati ya ŋɔ di ma nyɛ ya kpak 

nɔɔ bɛgim aa suŋi dɔŋa kaa ki suŋi ma ali ma tuma ni. 

12A fun kpa boroboro naa ba kpa li nyinbaan chen a biksi Jɔsuwa awa o walɛ ta a ŋɔ, 

di saha naa ya fun li dama ni di boroboro nɔ ha numu, amaa lalaknɔ o hul o magwa a 

guti. 

13Bootosa anawara ya kpa diwe naa du nan funɛ weru, amaa lalaknɔ a zɛrku. Hali ya 

kilaarɛ awa ya natausa maga vɛu kaa laa toriki,domi ya nyinbaan tii ziŋu.” 

14Saha tirɛ Israɛl tima ta fun la ba diwe taa bɔnɛ kaa vɛ ŋɔ ya Kunyan Koosa ni. 

15Jɔsuwa funɛ nyɛ o wa Gibiɔn tima ta vɔu vɔwa di baa zii suŋi dɔŋau kaa fun nyɛ ba 

nyinbaan ba nyɛn Israɛl pulim ni. Israɛl tima nihɛɛti ta maga fun hɛɛsi hɛɛsa di baa zi 

kpak chen vɔwa tiu ali ba nyɛni ni. 

16Baa funɛ vɔu vɔwa ti a peti wuzu butora gantɛl ni, Israɛl tima ta funɛ zimu di nara ta 

bar nyɛni wa bol wa ba pulim ti ni. 

17Chendaha ba funɛ siiu di ba la na doonani nara ta li a wa chen. A fun la tel tɔsa 

anawara ni ba nyɛn baa yir Gibiɔn awa Kɛfira awa Bɛɛrof awa Kiriaf-Jearim chen. 

18Amaa Israɛl tima ta waa fun kpak nyinbaan wa ba kpu ba, domi ba nihɛɛta funɛ 

sarki a hɛɛsi hɛɛsau ali ya Kunyan Koosa sɔn ti ni di ba wa ba zi ya chɛnsau. 

Chendaha Israɛl tima ta maga funɛ fɔuliu aa du ba nihɛɛti taa ni. 

19Doonee ba nihɛɛti ta fun ŋɔ ba, "Ya funɛ piin hɛɛsi hɛɛsau di ya waa zi ya ba wudigi 

ali ya Kunyana Koosa sɔn ti ni. Chendaha ya waa ki du ba dɛŋa digi. 

20See ya nyɛ ba nyɛn aku ya hɛɛsi ti daha, domi ya vɛɛ, ya Koosa ti zi lɛrigi ya diŋsau. 

21Amaa yaa zi nyɛ ba nyɛn ya watiu, a daŋni daasa aa nyɛ ya kaa vɛɛn dɔ nii aa nyɛ 

ya." Chene Israɛl tima nihɛɛti ta fun kpa chiksi nara ta. 

22Doonee Jɔsuwa fun yir Gibiɔn tim ta maga ba wa li o suwachak o pɛɛsi ba, "Yɛrɛ 

ma pulim wa ya vɛ boli ka ma wa mur yaa ŋɔ di ma pulim bol wa ya niu? 

23Chenani ma ya chen daha ya Kunyan Koosa na ma galimsau a ta ma yɔri. Ma tuma 

zi kur ya di ma daŋni daasa aa nyɛ ya kaa vɛɛn dɔ nii aa nyɛ ya, ya kpaa du Koosa 

dama ti ni.” 

24Doonee nara ta fun ŋɔ, "Ya Kunyana, kinkina nyɛ ya ya chen tii nɛɛnɛ. Ya funɛ 

zimu di ya Kunyan Koosa sir funɛ ŋɔ Mosis naa funɛ ya o tumtumna chen, di o zi nyɛ 

o kpu pulim ti nibinsa magau kaa dɔ un. Chen ti daha hansura funɛ kpak yau kinkan, 

domi ya funɛ lisiu di ma zi wa kpu ya gbaanɛu. Ya waa miisa chɔchɔharɛ ya funɛ chɔ 

chen. 

25Lalaknɔ ya nyɛn ma nisi niu, adaha chenani ma tuha tɔɔriwa ma ya ya, maa ya.” 

26Chendaha Jɔsuwa funɛ kok bau ali Israɛl tima taa nisi ni a ŋɔ di nandigi maga ta wa 

du ba dɛŋa. 

27Amaa o funɛ nyɛ ba burigi yosau, aa daŋni daasa kaa vɛɛn dɔ nii aa nyɛ Israɛl tima 

taa ni. Doonani ya Kunyan Koosa fun yisi di ba jɛɛmi un chen maga ni, ba waa yaa dɔ 

nii aa ta dooni kaa daŋni daasa a waa dau dooni. Chene ba ha vɛɛnaa ya hali wa zinan. 

JƆSUWA 10 

1Adoni-Zɛdɛk naa funɛ ya Jerusalɛm tima koor chen funɛ nuu di Jɔsuwa awa o walɛ 

funɛ la chem Ai tɔha tiu a nyaŋi kaa kpu o nibinsa maga a chi chenani ba fun ya 

Jeriko tima awa ba koor chen. O funɛ vɛɛn nuu di Gibiɔn tima ta awa Israɛl tima ta 

funɛ vɔu vɔwarɛ di baa suŋi dɔŋa kaa vɛɛn nyɛn ba pulim ti ni. 

2Nan nɔ funɛ mɔɔliu ali Jerusalɛm ni, domi ba funɛ nau di Gibiɔn funɛ ya tɔ zenne a 

chi tɔsa nawara kpak koor zene chen. O funɛ zenu a kaali Ai ka o nibinsa ka vɛɛn zim 

laal chemi. 

3Kankoor Adoni-Zɛdɛk funɛ tumu ba kpa sɛmsɛm digi a la nyɛ koorsi naa ni. Hɛbrɔn 

tima koor naa ba funɛ yir Hoham chen awa Jamɔf tima koor naa ba funɛ yir Piram 

chen awa Lakis tima koor naa ba funɛ yir Jafia chen, a zi gbaari Ɛglɔn tima koor naa 

ba funɛ yir Dɛbi chen. 

4O funɛ ŋɔ bau di baa wa a wa suŋi un o chem Gibiɔn tima wa laal ni, domi ba wa 

Jɔsuwa funɛ vɔu vɔwarɛ di ba ya chɛnsa aa suŋi dɔŋa. 

5Nan koorsa anyuun nawara funɛ li Amɔr tɔsa anawara funɛ ya Hɛbrɔn awa Jamuf 

awa Lakis awa Ɛglɔn chen funɛ lagmi dɔŋ niu a yisi ba lanjimasa di ba la go Gibiɔn 

tɛɛnɛ ti a chem ba laal. 

6Saha tirɛ Gibiɔn tima ta fun holi ba la ŋɔ Jɔsuwa ni a fun ŋɔ, "Mu kunyana, ma ta vɛ 

ya a taali. Maa wa lalaknɔ a wa suŋi ya kaa fosi ya ali ya dɔma naa nisi ni, domi Amɔr 

tiina koorsi ta magkpaa ya nɔɔ bɛgim a yisi lanjimasa di ba wa chem ya laal.” 

7Saha naa Jɔsuwa fun nu chen ti. O wa o walɛ ta funɛ siiu wa ba lanjimasa nawara laa 

chem laal nɛnɛ, chen ni ali Gilgal ni. 

8Doonee ya Kunyan Koosa fun ŋɔ Jɔsuwa ni, "Ta nyɛ hansura kpak i wa i walɛ ta, 

domi muu zi piin nyɛ ma di nyusumu. Ba nandigi waa ki wa koti a chem ma laal ti a 

nyaŋi.” 

9Chendaha Jɔsuwa awa o walɛ ta funɛ chomsiu aa val nyinbaan ni piili dusum hali 

chɔɔsa la pusi. Ba funɛ val chene ali Gilgal ni hali a la tel Gibiɔn a fun la chem Amɔr 

tima ta wa laal o ya nibinsa wa alaazibu. 

10Saha naa Amɔr tima ta fun wa na Israɛl tima ta, ya Kunyana Koosa funɛ nyɛ ba 

butiu, ka Israɛl tima ta fun nyaŋi ba kaa la nyuha ali Gibiyɔn ti ni. Israɛl tima ta funɛ 

duŋni ba chene a tiŋ nyinbaan naa laa la tɔha naa baa yir Bɛf-Hɔrɔn chen a fun la kpu 

ba ali tɔsa nawara baa yir Azɛka awa Makɛda chen ni. 

11Saha naa Amɔr tima ta funɛ chɔ di ba fosi ali Israɛl tima ta nisi ni chen, ya Kunyan 

Koosa funɛ nyɛ do be zenzene wa li buudaha a wa yagsi ba ni damata a kpu ali Azɛka 

nyinbaan ni. Ba nara kinkannɛ do be ta fun yagsi a kpu a kaali Israɛl tima ta. 

12A wuzu naa ya Kunyana Koosa fun nyɛ Israɛl tima ta wa nyusum ba nyaŋi Amɔn 

tima ta ali laal ni chen. Jɔsuwa funɛ chiŋi Israɛl tima ta suwachak niu a ŋɔ ya Kunyan 

Koosa ni nan, "Nha, chiŋi bar bɛgim kaa taa yɛlɛ Gibiɔn nɔ ni. Pɛna, i gbaan ka taa 

yɛlɛ ali nɛŋbɔ naa baa yir Aijalɔn ni chen.” 

13Doonee nha ti awa pɛn ti fun chiŋi bar bɛgim kaa vɛ di a waa zi yɛli hali Israɛl tim ta 

fun wa chem ba dɔma ta a nyaŋi. Ba funɛ piin sɔbiu ali tɔn naa ba funɛ yir Jasa chen 

tuha ni a ŋɔ, "Nha fun chiŋi buudaha banbaan ni a vɛ di o waa zi chiiki a la bar digi 

wuzu birigi ti maga.” 

14Wuzu ha wa to a chi chen wuzu ti, domi o funɛ ya wuzu naa ya Kunyan Koosa fun 

cheŋi diŋsiwa a nu nibine sɛma, chen fun biksi di waa sir funɛ suŋi Israɛl tima ta ali ba 

laal ti ni. 

15Chen gantɛl ni Jɔsuwa wa o walɛ ta funɛ buru a kaali ba dama ali Gilgal ni. 

16Amɔr tima koorsi ta funɛ chɔ a la sogli gbɛntɛl bɔɔ naa funɛ chɔ Makɛda ni chen. 

17Nandigi la na doonani ba sogli chen a fun la ŋɔ Jɔsuwa ni doonani ba sogli, 

18a fun ŋɔ Jɔsuwa ti ni, "Bilimsi bunkol zenzen a la tɔ gbɛntɛl bɔɔti zɔɔnɔ kaa nyɛ 

nara chiŋi doon aa il un, 

19amaa ta wa kpalimi a chiŋi doon. Kur kila a laa chem i dɔma ta kaa ta wa nyɛ ba tel 

ba tɔsa sari ka ma zi nyaŋi ba, domi ya Kunyan Koosa kpa ba a du i nin niu di i nyaŋi 

ba.” 

20Chendaha Jɔsuwa awa o walɛ ta funɛ kpu nara ta kinkannɛ, amaa bɔnɛ funɛ kotiu a 

val zagbɛrkpure ti dahau a chɔ fosi. 

21Saha tirɛ Jɔsuwa walɛ ta magkpaa fun bu wa pu un ali ba lɛu naa funɛ nyɛn Makɛda 

ni chen, di nandigi waa lɛli o nɔɔ a sɛm ba Israɛl tima ta sɛma. 

22Doonee Jɔsuwa zi fun ŋɔ ba, "Ma puk gbɛntɛl bɔɔ ti zɔɔnɔ ti kaa yisi Amɔr tima 

koorsa nar banyuun ta kuwa a wa nyɛ min.” 

23Saha tirɛ ba fun puk gbɛntɛl bɔɔ ti kaa luksi Jerusalɛm tima koora awa Hɛbrɔn tima 

koora awa Jamuf tima koora awa Lakis tima koora awa Ɛglɔn tima koora maga a la 

nyɛ Jɔsuwa ni. 

24O fun yir Israɛl tima taa maga o suwachak ni a fun ŋɔ o nihɛɛti banawara funɛ tiŋ un 

a la laal ti ni chen di ba kpa ba naasa a saksi koorsi taa baŋsi ni. Ba fun tum chen. 



344 

 

© 1999,  Wycliffe Bible Translators, Inc. 
 

 
 

 

25Doonee Jɔsuwa fun ŋɔ o nihɛɛti taa ni, "Ma ta nyɛ hansura kpak ma ka ma bara ki 

yɔɔri, ma kur zim ma nyuu wi ya kinkina kaa kpak ma bara a kpok, domi chene ya 

Kunyan Koosa kaa wa ya ma dɔma ta maga.” 

26Chen gantɛl ni o fun vɔti Amɔr tima koorsi ta wa ŋmɛnsi ni a tɛ bugila a banyuun 

daha ba fun a tɛ dooni hali zaazɔɔn saha fun wa tel. 

27Saha naa nha fun wa sɔɔni a peti, Jɔsuwa fun nyɛ o walɛ ta la pur bau a fun la yo du 

gbɛntɛl bɔɔ naa ni koorsi ta fun piin la sogli chen. A fun bilimsi bunkol zenzen a tɔ 

gbɛntɛl bɔɔ ti zɔɔnɔ. Chendaha hali wa zinan, chen koorsi ta ha vɛɛn nyɛn dooni. 

28Jɔsuwa awa o walɛ ta funɛ chem Makɛda tima awa ba koorau a nyaŋi a wuzu ti kaa 

fun kpu tɔha ti nibine maga ali tɔha ti ni. Nandigi waa fun bu to a kpak miisa ali tɔha 

ti ni. Chenani ba fun ya Jeriko tima chen, chene ba fun vɛɛn ya Makɛda koor ti 

gbaanko. 

29Saha naa ba fun chem Makɛda tima a nyaŋi, ba funɛ bu galiu a kaali tɔha naa ba 

funɛ yir Libna chen a la chem ba laal. 

30Ya Kunyan Koosa funɛ vɛɛn nyɛ Israɛl tima ta wa kpoku ba fun vɛɛn chem tɔha ti 

tima a nyaŋi kaa fun kpu ba koora. Ba waa fun gil nandigi miisa a nyɛ un kaa kpu ba 

maga. Ba funɛ vɛɛn ya Libna tima koor tiu a chi chenani ba fun ya Jeriko tima koor ti 

chen. 

31Ba funɛ chem Libna tima ta a peti, ba funɛ bu kaali tɔha naa ba funɛ yir Lakis chene 

a fun la go o maga a wa kaali di ba chem un. 

32Laal ti chemi wuzu bulɛ wuzu ya Kunyan Koosa funɛ nyɛ Israɛl tima vɛɛn di 

nyusumu a fun chem Lakis ti tima a nyaŋi kaa fun kpu o nibinsa maga. Chenani ba 

fun kpu Libna tim ta chen, chene ba fun vɛɛn kpu Lakis tima ta gbaanko. 

33Saha naa Gɛza tima koora fun nu di baa chem Lakis timau, o funɛ siiu di o wa chem 

ba, amaa Jɔsuwa awa o walɛ ta funɛ nyaŋi unnu o bu vɛ bur la dama. 

34Ba fun chem Lakis a nyaŋi chen kaa bu saaki a kaali tɔha naa ba funɛ yir Ɛglɔn chen 

a la go o maga a wa kaali di ba chem un. 

35A wuzu naa ba fun la tel doon, chen wuzu tirɛ ba fun chem tɔha ti a nyaŋi kaa kpu o 

nibinsa maga a chi chenani ba fun nyaŋi Lakis tima kaa kpu ba chen. 

36Saha naa ba fun nyaŋi Ɛglɔn tima ta a peti, ba funɛ bu kaali tɔha naa baa yir Hɛbrɔn 

chene a la chem un, 

37a fun la chem un a nyaŋi kaa kpu tɔha ti koora awa o nibinsa maga. Ba funɛ kpu ba 

chene hali a la zu tɔ wisa anawara marikɛ un chen. Jɔsuwa funɛ nyɛ Israɛl tima ta 

chɛɛki tɔha ti magwa a chi chenani ba fun chɛɛki Ɛglɔn tɔha ti chen. Nandigi waa fun 

bu to tɔha ti ni a kpak miisa. 

38Doonee ba zi fun bu kaali tɔha naa baa yir Dɛbi chen a la chem un. 

39Chenani ba fun kur ya Hɛbrɔn tima ta chen, chene ba fun vɛɛn ya Dɛbi tima 

gbaanko, domi ba funɛ kpu tɔha ti koora awa o nibinsa magwa hali a la zu tɔ wisa 

anawara gbɛgbɛr un chen. 

40Jɔsuwa awa o walɛ ta funɛ kur nyaŋi pulim ti tima awa ba koorsa magwa piili, 

banawara funɛ nyɛn nha bar yɛli luk ni aa la nha bar cheli luka, hali a kpa chen la tel 

ba pulim ti mun ni. Pulim naa funɛ kur hul beŋi chen, o funɛ nyɛ Israɛl tima ta kpu 

nara magau ali pulim ti ni, domi chene ya Kunyan Koosa fun chiksi un di o tum. 

41Jɔsuwa awa o walɛ ta funɛ vɛɛn nyaŋi tɔsa nawara baa yir Kadɛs-Banɛa chenu hali a 

la tel Gaza tima awa Gosɛn pulim ti nibinsa maga. Ba funɛ kur chem nara wa laal 

chene hali a la tel Gibiɔn. 

42Ya Kunyan Koosa funɛ nyɛ ba kpok ti ba fun chem tɔsa ta awa a koorsa maga a 

nyaŋi. Dooni ba funɛ zimu di ya Kunyan Koosa nyɛ ba yiko awa kpok ba koti a di 

nyusum chen. 

43Chen gantɛl ni Jɔsuwa awa o walɛ funɛ bu bur kaali tɔha naa baa yir Gilgal chenu a 

la kani. 

JƆSUWA 11 

1Saha naa Hazɔ tima koora fun nu di Israɛl tima ta chem tɔsau a nyaŋi o funɛ tumu di 

ba la ŋɔ Madɔn tima koor naa ba funɛ ya Jobab chen awa tɔsa anawara baa yir Simrɔn 

awa Aksaf chen koorsi taa ni. 

2A fun vɛɛn tum ba la sɛm pulimsa anawara kpak kunkulsa a nyɛn pulim nyuha ni ali 

Jɔɔdan nɛŋbɔ naa funɛ chɔ a gbɛr bɛɛŋ naa funɛ chɔ pulim mun ni chen tɔsa ta koorsi 

ni. A fun vɛɛn sɛm banawara funɛ kani nii nɔɔ ni a gbɛr tɔha naa ba funɛ yir Dɔɔ chen 

gbaan koor ni. 

3O laaboor ti fun la pu Kenan tima awa Amɔr tima awa Hita tima awa Peris tima awa 

Jebus tima ta maga koorsa niu hali a la tel Hif tima banawara funɛ kani bii naa baa yir 

Hɛmɔn chen mun ni koor tiu hali a la tel Mizpa tima gbaanko. 

4Ba magkpaa fun lisi ba lanjimasa ba wa lagmi o wati. Ba funɛ kur iiu kinkan a vɛ 

kpak guri a chi mɔɔg hɛchɛ koo chenani ba yaa wɔr niŋmɛn mimi a ii chen. Ba zaagna 

awa ba torokosa funɛ vɛɛn ii chene. 

5Nan koorsi naa maga awa ba lanjimasa funɛ lagmi dɔŋ niu a vɔu laal a la kani nii naa 

chɔ Mɛrɔm ni. Chen nɔɔ ni di ba chem Israɛl tima wa laal. 

6Saha tirɛ ya Kunyana Koosa fun ŋɔ Jɔsuwa ni, "Ta nyɛ hansura kpak hin wa nara naa 

ni, domi chɛ kpaa wa nan saha mu zi kpu nara ta magau a nyɛ Israɛl tima ni. Mu kaa 

zi vɛɛn nyɛ ma yikou ma du ba zaagna ta wa dɛŋasa kaa suk din a du ba torokosi taa 

ni.” 

7Doonee Jɔsuwa awa Israɛl tima ta maga fun la pu nara ta ali Mɛrɔm nii ti nɔɔ ni a 

chem ba laal o fun ya ba alaazibu. 

8Ya Kunyan Koosa funɛ nyɛ Israɛl tima ta wa nyusumu ba fun chem nara ta a nyaŋi, a 

fun duŋni ba hali a la tel tɔsa anawara nyɛn pulim nyuha ni baa yir Mem awa Saidɔn 

chen. A fun vɛɛn kpak ba chen hali a la tel nɛŋbɔ naa chɔ nha bar yɛli luk ni ali Mizpa 

ni chen. Ba funɛ kur chem laal ti chene hali a wa kpu ba dɔm ta maga. 

9Chenani ya Kunyan Koosa fun ŋɔ Jɔsuwa di o du nara ta zaagna ta wa dɛŋasa chen, 

chene Jɔsuwa fun ya. O funɛ du a dɛŋasau kaa suk din a du ba torokosi taa ni. 

10Baa funɛ tum chen wa peti, Jɔsuwa funɛ nyɛ o walɛ ta burigiu a chem Hazɔ tima a 

nyaŋi kaa fun kpak o koora a kpu. Chen saha ti di Hazɔ ti funɛ ya tɔha naa kpak kpok 

kinkan ali ba tɔsa taa ni. 

11Ba funɛ kpu tɔha ti tima magwa kaa suk din a du tɔha ti ni. 

12Jɔsuwa awa o walɛ ta funɛ kur chem tɔsa ta tima awa ba koorsa ta magwa a nyaŋi a 

chi chenani ya Kunyan Koosa tumtumna Mosis fun piin ŋɔ un chen. 

13Amaa Israɛl tima ta waa fun suk din a du tɔsa anawara funɛ zɔŋsi kunkulsa nyuuna 

ni chen, see tɔha naa baa yir Hazɔ chen duŋnɛ Jɔsuwa fun nyɛ ba suk din a du un ni. 

14Israɛl tima ta funɛ pa tɔsa anawara ba fun chem a nyaŋi chen nisa kina anawara funɛ 

kpak baa nyɔɔra chen awa ba sela maga a pusi, amaa ba funɛ kpu tɔsi ta nibinsi 

magwa. 

15Ya Kunyana Koosa funɛ kpa chen chiksɛsi ta a nyɛ Mosis naa funɛ ya o tumtumna 

chen ni. Mosis ka fun kpa chen chiksɛsi ta a nyɛ Jɔsuwa ni. Jɔsuwa ka fun tiŋ chiksɛsi 

ta kaa tum chenani ya Kunyan Koosa fun biksi Mosis di o tum chen. 

16Chene Jɔsuwa fun chem tɔsa anawara nyɛn kunkulsi nyuuna ni chen maga wa laal 

ni. Pulimsa anawara nyɛn nyuha ni awa anawara nyɛn mun ni chen. Tɔsa anawara 

maga gbɛr Gosɛn awa tɔsa anawara tɛɛnɛ hul a beŋi ali nɛŋbɔ naa nyɛn Jɔɔdan mɔɔga 

ni chen wati maga. 

17Pulim ti magbɔ funɛ piili Halak bii naa nyɛn pulim nyuha ni a dugli Idɔm chene hali 

a la tel Bagad ali pulim nyuha ti ni. Dooni funɛ gbɛr Lɛbanɔn naa funɛ nyɛn Hamɔn bi 

ti mun ni chene. Jɔsuwa wa chen tɔsa ta koorsi ta funɛ kur chem laal tiu a vusi, amaa o 

funɛ nyaŋi bau kaa kpu ba nibinsa maga. 

19Nibinsa banawara wa Israɛl tima ta funɛ kur ya nɔɔ bɛgim aa suŋi dɔŋa funɛ ya 

Gibiɔn tima awa Hita tim ta. Bɔnɛ funɛ nyɛn doonee, amaa banawara ka chen waa 

maga funɛ kpalimi laal nɛɛ. 

20Ya Kunyan Koosa funɛ nyɛ nara ta vɔu ba bambi ni di ba chem Israɛl tima ta, chen 

ni Israɛl tima ta waa zi bu ɔm ba siki kaa kpu ba, domi chen chiksirɛ ya Kunyan 

Koosa fun kpa a nyɛ Mosis ni. 

21Jɔsuwa awa o walɛ ta funɛ vɛɛn kaaliu a la kpu tɔsa anawara nyɛn kunkulsi bar 

nyɛni chen nibinsa maga. Tɔsa ta sɔna funɛ ya Anakim, Hɛbrɔn, Dɛbi awa Anab ali 

Juda awa Israɛl ni tɔsa nawara maga funɛ kpak kunkulsa chen ni. O funɛ kur nyɛ ba 

kpu ba nibinsa magwa kaa chɛɛki tɔha ti. 

22Anakim tim ta nandigi waa fun bu to Israɛl pulim ti ni a kpak miisa. Ba nara 

tamafini funɛ kur ka a nyɛn tɔsa anawara baa yir Gaza, Gaf awa Asdɔd chen ni. 

23Jɔsuwa awa o walɛ funɛ chem pulim ti tima maga nibinsau a nyaŋi a chi chenani ya 

Kunyan Koosa fun chiksi Mosis chen. Saha naa ba fun chem nara ta a nyaŋi ba funɛ 

bɔni tɛɛnɛ tiu a nyɛ Israɛl tima zɔɔnɔsi ta maga ni. Chendaha ba zi fun hiisi ali laal 

chemi ni. 

JƆSUWA 12 

1Israɛl tima ta zi funɛ la tɛɛnɛ naa nyɛn Jɔɔdan nha bar yɛli ni chenu a dɔ. Tɛɛnɛ ti 

funɛ piili nɛŋbɔ naa baa yir Anɔn chenu a kpa chen la tel Jɔɔdan nɛŋbɔ ti awa bi naa 

funɛ nyɛn pulim ti nyuha ni baa yir Hɛmɔn chen. Dooni ba funɛ nyaŋi koorsa alɛwa. 

2Digi sɔn funɛ ya Sihɔn naa funɛ ya Amɔr tima koora a kani Hɛsbɔn ni chen. Waa 

funɛ dɔ tɔha naa baa yir Giliad chen cheŋ digi awa Aruwa naa nyɛn Anɔn nɛŋbɔ ti nɔɔ 

ni chen, a kpak chen hali a la tel Jabɔk pol naa funɛ ya Amɔn magbɔ chen. 

3Koor ti funɛ vɛɛn dɔ Jɔɔdan nɛŋbɔ ti aa la Galili bɛɛŋ naa nyɛn pulim ti mun ni chen 

awa Bɛf-Jɛsimɔf naa funɛ nyɛn nii siu ti nha bar yɛli ni chen. A vɛɛn gbaari tɔsa 

nawara nyɛn Pisga bi ti mun ni chen. 

4Ba funɛ vɛɛn chem kankoor Ɔg naa funɛ ya Basan koora chen kaa ya Rɛfa tim ta digi 

chen. Waa funɛ dɔ tɔsa anawara baa yir Astarɔf awa Ɛdrei chen. 

5Bɛ nawara ba funɛ yir Hamɔn awa Salɛka chen a la gbaari Basan tɔsa maga hali a la 

tel Gɛza magbɔsi ta chen maga funɛ nyɛn koor ti tɛɛnɛ nɛɛ. Tɔha naa baa yir Maaka 

chen awa Giliad cheŋ digi chen a la tel kankoor Sahɔn naa funɛ ya Hɛsbɔn koor chen 

tɔsa ta magbɔ ti maga funɛ ya o tɔsiwa. 

6Mosis awa Israɛl tima ta funɛ chem nan koorsa alɛ naa a nyaŋi, ka Mosis fun kpa ba 

tɔsa ta a nyɛ Rubɛn awa Gad zɔɔnɔsi taa ni kaa ka kpa cheŋ digi a nyɛ Manasɛ zɔɔnɔ ti 

ni di ba kpa ya ba tɛɛnɛ. 

7Jɔsuwa awa Israɛl tima ta funɛ chem koorsi nawara maga funɛ dɔ tɔsa anawara funɛ 

nyɛn Jɔɔdan nha bar cheli luki chen wa ba nibinsi magau. Ba funɛ chem banawara 

funɛ nyɛn Beel-Gad awa tɔsa nawara nyɛn Lɛbanɔn nɛŋbɔ ti ni awa Halak bi ti mun ni 

aa la Idɔm pulim wati. Jɔsuwa funɛ nyaŋi ba a peti, o funɛ bɔni ba tɛɛnɛsi tau a nyɛ 

Israɛl zɔɔnɔsi taa ni di a kur ya ba tɛɛnɛsa hali saha maga. 

8Tɛɛnɛ naa Jɔsuwa fun bɔni a nyɛ Israɛl tima taa ni chen bɔnɛ funɛ ya pulim naa funɛ 

kpak kunkulsi ali nha bar chel ni awa Jɔɔdan nɛŋbɔ ti kpaala nha bar yɛli luka awa 

tɛɛnɛ hul naa funɛ nyɛn ba pulim ti mun ni chen. Chen tɛɛnɛ ti nɛɛ Hita tima awa 

Amɔr tima awa Hif tima awa Jɛbus tima taa magkpaa fun kani. 

9Israɛl tima ta funɛ chem tɔsa naa koorsa a nyaŋi, tɔsi taa funɛ ya Jeriko awa Ai naa 

duglɛ Bɛtɛl chen. 

10A bɔnɛ funɛ ya Jerusalɛm, Hɛbrɔn, 

11Jamuf, Lakis, 

12Eglɔn awa Gɛza. 

13Tɔsa ta bɔnɛ funɛ ya Dɛbi awa Gɛda, 

14a gbaari Homa awa Arad. 

15Libna awa Adulam gbaan funɛ nyɛn tɔsa taa niu. 

16Bɔnɛ funɛ vɛɛn ya Makɛda awa Bɛtɛl. 

17Tapuwa awa Hɛfa, 

18Efɛk awa Lasarɔn, 

19Medɔn awa Heza, 

20Simrɔn, Mɛrɔm, Aksaf, 

21Taanak awa Mɛgido, 

22Kedes awa Jokniam naa funɛ nyɛn Kamɛl ni chen. 

23Dɔɔ naa funɛ nyɛn nii nɔɔ ni awa Golim ali Galili ni. 

24A zi la gbaari Tiza, chendaha koorsi ta maga funɛ ya fumtora di ki bɛgimnɛ. 

JƆSUWA 13 

1A zi funɛ wa tel saha ti di Jɔsuwa burigi nabahɛɛrɛ, amaa ya Kunyana Koosa funɛ yir 

unnu a ŋɔ un, "I zi hɛɛsɛu, amaa tum kinkan ka ha vɛɛn ka hinnu wa i tum. 

2Pulimsa anawara ka hin a magwa i chem ba laal kaa la ba tɛɛnɛsi ta ya Filistia tɔsa 

maga awa Gɛza maga. 

3Piili Sihɔ pol ti ni aa la Ijipt nha bar yɛli ni aa la Ɛkrɔn naa funɛ nyɛn pulim mun ni 

chen maga funɛ ya Kenan tima tɛɛnɛrɛ. Amaa Gaza awa Asdɔd awa Askɛlɔn awa Gaf 

awa Ɛkrɔn magkpaa funɛ ya Filistia tima koorsa anyuun ta tɔsiwa. 

4Kenan tima pulim ti awa Mɛra naa ya Saidɔn tima tɔha chen hali a la tel tɔha naa baa 

yir Afɛk ali Amɔr tima tɔsa magbɔ ti ni chen. 

5Gɛbal tima tɛɛnɛ ti maga awa Lɛbanɔn pulim maga hali a kpa la tel nha bar yɛli tɔsa 

ta. Vɛɛn piili Baal-Gad naa nyɛn pulim ti mun ni, chen aa la Hɛmɔn bi ti hali a la tel 

doonani ba val aa zu Lebo-Hamaf chen tɛɛnɛ ti maga. 

6Hali Saidɔn tima banawara nyɛn kunkulsa pulim ni ali Lɛbanɔn bɛɛ ta awa Misrifɔf 

Mɛm banbaan ni chen tɛɛnɛ ti maga. Mu zi duŋni nibinsa banawara maga nyɛn tɔsa 

taa ni chennu a ta kaa kpa ba tɛɛnɛ ti a nyɛ ma Israɛl tima ni. Saha naa nara ta wa si 

chɔ kaa ka tɛɛnɛ ti, i bɔni tɛɛnɛ ti a nyɛ Israɛl tima taa ni, a chi chenani mu kpa chiksi 

hin di i ya chen ni. 

7Adaha lalaknɔ bɔni tɛɛnɛ ti a nyɛ zɔɔnɔsi digto naa ka chen awa Manasɛ zɔɔnɔ ti tima 

bɔnɛ ni ba kpa pusi ka o ka ya ba kapata kin.” 

8Mosis naa funɛ ya ya Kunyan Koosa tumtumna chen funɛ piin bɔnɛ tɛɛnɛu a nyɛ 

Rubɛn awa Gad zɔɔnɔsi ta awa Manasɛ zɔɔnɔ ti tima bɔnɛ ni. Chen tɛɛnɛ ti funɛ chɔ 

Jɔɔdan nha bar yɛli pulim nɛɛ. 

9Ba tɛɛnɛ ti magbɔ funɛ piili Aruwa naa nyɛn Anɔn nɛŋbɔ ti nɔɔ ni chenne awa tɔha 

naa nyɛn nɛŋbɔ ti banbaan ni chen, hali a kpak chen la tel Mɛdɛba awa Dibɔn. 

10Tɛɛnɛ ti funɛ vɛɛn chɔ chenne hali a la tel Amɔn magbɔ awa tɔsa anawara Amɔr 

tima koor naa ba funɛ yir Sihɔn chen fun dɔ chen. Koor ti funɛ kani Hɛsbɔn nɛɛ kaa dɔ 

tɔsi ta. 

11Giliad awa Gɛza awa Maaka awa Hɛmɔn bii mun ti maga, awa Basan maga hali a 

kpa chen la li Salɛka tɛɛnɛ ti maga ya ba tɛɛnɛrɛ. 

12Ba waa funɛ vɛɛn dɔ kankoor Ɔg naa funɛ ya Devid niisisa ta gantɛl tiŋna chen tɛɛnɛ 

ti maga. Kankoor Ɔg nɔ funɛ dɔ tɔsa nawara ba funɛ yir Astɔrɛf awa Ɛdrei chen, amaa 

Mosis awa Israɛl tima ta funɛ chem chen tɔsa ta nibinsi wa laalu a nyaŋi kaa duŋni ba 

a ta. 

13Amaa Israɛl tima ta waa fun duŋni Gɛza awa Maaka tima ta wara a ta, domi hali wa 

zinan ba ha vɛɛn nyɛn Israɛl pulim niu. 

14Ya Kunyan Koosa funɛ ŋɔ Mosis niu di o ta wa bɔni tɛɛnɛ ti bar digi a nyɛ Livai 

zɔɔnɔ ti ni, domi ba tori funɛ ya kɔɔrsa anawara ba yaa fun kpa wa kɔɔri kɔɔra a nyɛ 

Koosa ni chen.Chendaha Mosis sir waa fun bɔni tɛɛnɛ ti a nyɛ ba. 

15Amaa o funɛ puriki tɛɛnɛ ti bar digiu a nyɛ Rubɛn zɔɔnɔ ti ni di o ya ba kin. 

16Ba waa funɛ dɔ Aruwa naa nyɛn Anɔn nɛŋbɔ ti magbɔ ni chen awa tɔha naa chiŋɛ 

nɛŋbɔ ti banbaan ni chen, hali a kpak chen a la tel Mɛdɛba. 

17Ba waa funɛ vɛɛn dɔ Hɛsbɔn awa tɔsa anawara nyɛn kunkulsi bar ni baa yir Dibɔn, 

Bamɔf-Baal awa Bɛf-Baal-Mɛɔn. 

18A bɔnɛ funɛ vɛɛn ya Jahaz, Kɛdimɔf awa Mɛfaf chen. 

19Bɔnɛ ya Kiriatem, Sibma, Zɛrɛf-Saha naa funɛ zɔŋ kunkule nyuha ni ali nɛŋbɔ ti ni 

chen. 

20Nara ta funɛ vɛɛn dɔ Bɛf-Piɔ awa Pisga bi ti mun a la tel Bɛf-Jɛsimɔf. 

21Ba waa funɛ vɛɛn dɔ tɔsa nawara nyɛn kunkulsi bar ni chen awa Amɔr tɔsa nawara 

ba koora Sihɔn fun kani Hɛsbɔn ni kaa dɔ chen maga. Mosis funɛ chem kankoor Sihɔn 

ti awa Midian tima koorsi ta a nyaŋi. Chen koorsi ta sɔna funɛ ya Evi, Rekem, Zɛɛ, 

Hɛɛ awa Reba. Ba maga funɛ ya kankoor Sihɔn koor bisiwa. 

22Banawara Israɛl tima ta fun kpu ali laal ni chen, Bɛwa be naa ba funɛ yir Baalam 

chen gbaan funɛ siwu ali laal ti ni. 

23Jɔɔdan tɛɛnɛ ti funɛ ya Rubɛn zɔɔnɔ tɛɛnɛ ti magbɔ ali nha bar cheli luk ni. Nan tɔsa 

naa magwa ba fun bɔni a nyɛ Rubɛn zɔɔnɔ ti nibinsa maga ni di a ya ba kina. 

24Mosi funɛ vɛɛn puriki tɛɛnɛ ti bar digiu a nyɛ Gad zɔɔnɔ ti ni di o ya ba kin. 

25Ba waa ka funɛ dɔ, Jaza awa Giliad tɔsi taa maga, a gbaari Amɔn tima tɛɛnɛ ti 

purikili hali a la tel Aruwa naa funɛ nyɛn Raba nha bar yɛli ni chen. 

26Ba tɔsa ta bɔnɛ funɛ vɛɛn ya Hɛsbɔn awa Ramaf-Mizpɔ awa Bɛtonim awa Mahanem 

hali a la tel Lodɛba magbɔ. 

27Tɔsa ta bɔnɛ funɛ ya Bɛf-Haram awa Bɛf-Nimra awa Sakɔf awa Safɔn awa kankoor 

Sihɔn naa funɛ nyɛn Hɛsbɔn ni, chen tɔsa anawara funɛ ka chen maga. Ba tɛɛnɛ ti 

magbɔ naa funɛ nyɛn nha bar cheli luka ali Jɔɔdan mɔɔg hali a la tel Galili bɛɛŋ naa 

nyɛn pulim ti nyuha ni. 

28Chen tɔsa taa wa Jɔsuwa fun bɔni a nyɛ Gad zɔɔnɔ ti ni di o ya ba tori. 

29Mosis funɛ vɛɛn bɔni tɛɛnɛ tiu a nyɛ Manasɛ zɔɔnɔ ti ni di ba kpa ya ba tori. 

30Ba tɛɛnɛ ti funɛ piili Mahɛm niu hali a la tel Basan naa funɛ ya kankoor Ɔg tɔsa 

chen, awa tɔsa fumtora anawara funɛ ya Basan tɔsa chen. 

31Tɛɛnɛ ti bar digi funɛ vɛɛn ya Giliad tɔsa ta lug digi awa Astarɔf awa Endrei naa 

funɛ ya kankoor Ɔg tɔ zen ali Basan ni chen. Ba funɛ puriki tɔsa naa a nyɛ Manasɛ 

zɔɔnɔ ti lug digi naa fun ya Maki niisisa chen. 

32Chene Mosis fun puriki tɛɛnɛ naa funɛ chɔ Jeriko nha bar yɛli ni awa Jɔɔdan tɛɛnɛ ti 

saha naa o fun la nyɛn Moab ni chen, 

33amaa o waa fun bɔni tɛɛnɛ ti bar digi a nyɛ Livai zɔɔnɔ ti ni, domi o funɛ ŋɔ bau di 

ba tori ya kɔkɔɔrsa anawara ba yaa kpa a wa kɔɔri kɔɔra aa nyɛ ya Kunyan Koosa naa 

ya Israɛl tima Koosa chen. 

JƆSUWA 14 

1Ɛleeza naa funɛ ya Koosa dama kɔkɔɔra awa Jɔsuwa naa funɛ ya Nan be chen awa 

Israɛl tima nihɛɛti ta funɛ bɔni Kenan pulim tima ta tɛɛnɛu a nyɛ Israɛl tima taa ni. 

2Ya Kunyana Koosa funɛ chiksi Mosis di o nyɛ zɔɔnɔsa digto awa lug digi naa nyɛn 

Jɔɔdan nha bar chel ni chen yo walɛ a yisi tɛɛnɛsi ta. 

3Mosis funɛ piin bɔni tɛɛnɛ naa chɔ Jɔɔdan nha bar yɛli ni chennu a nyɛ zɔɔnɔsa alɛ 

awa lug digi ti tima taa ni. Josɛf niisisa ta funɛ puriki zɔɔnɔ bulɛwa. Ba waa funɛ ya 

Manasɛ zɔɔnɔ awa Ifrɛɛm. Amaa Mosis waa fun bɔni tɛɛnɛ ti bar digi a nyɛ Livai 

zɔɔnɔ ti ni. O funɛ tau nyɛ ba tɔsiwa ba nyɛn kaa nyɛ ba daporsa ba yaa kpa ba sela a 

laa se kɔsa dooni. 

5Israɛl tima ta funɛ bɔni tɛɛnɛ tiu a nyɛ dɔŋ ni a chi chenani ya Kunyan Koosa fun ŋɔ 

Mosis ni chen. 

6Wuzu digirɛ Juda zɔɔnɔ ti bɔnɛ fun wa Jɛsuwa wati ali Gilgal ni. Ba digi funɛ ya 

Jɛfunɛ beere baa yir Kaleb. O ka funɛ ya Kena zɔɔnɔ narrɛ, a fun wa ŋɔ Jɔsuwa ni, "I 

zim chenani ya Kunyan Koosa fun sɛm mu wa hin sɛma a nyɛ Mosis ni ali Kadɛs-
Banɛa ni chennu? 

7Mu funɛ ya bun fumnaasiwa ka ya Kunyan Koosa tumtumna naa baa yir Mosis chen 

fun tum min ali Kadɛs-Banɛa ni di mu la baari tɛɛnɛ nɔ. Mu ka fun la kaa kpa laaboor 

weri a bur wa nyɛ un. 

8Banawara funɛ tiŋ min la doon chen funɛ wa sɛm Israɛl tima taa niu hansur sɛma, 

amaa mu waa funɛ tiŋ ya Kunyana Koosa nɔɔ tiu wa wuti ni kaa wa sɛm wuti. 

9Chenani mu fun ya chen daha Mosis funɛ hɛɛsi hɛɛsau di o zi wa kpa tɛɛnɛ naa ni oo 

val nan daha a nyɛ minnu mu dɔ. 

10"Amaa lalaknɔ saha naa ya Kunyan Koosa fun sɛm Mosis ni wa nan sɛmsɛm nɔ 

chen a tel bun fumnaasiu. Chen saha tirɛ Israɛl tima fun nyɛn nyaabaan ti ni aa vilimi 

chen. Chenani ya Kunyan Koosa fun vɔu min vɔwa ti chen daha o nyɛ mu ha vɛɛn 

kpak miisau a nyɛn hali wa zinan. Lalaknɔ mu tel bun fumŋmɛnaasau. 

11Mu ka ha vɛɛn kur kpoku chenani mu chiŋi nan a chi chenani mu fun piin du a li 

saha naa Mosis fun tum min chen. Mu ha vɛɛn kpak kpok naa mu zi chem laalu koo 

wi naa maga nyɛnɛɛ. 

12Lalaknɔ kpa pulim naa kpak kunkulsa chen a nyɛ min a chi chenani ya Kunyan 

Koosa fun vɔu di o kpa nyɛ min a li saha naa ya fun kpa laaboor ti a wa nyɛ ma chen. 

Ya funɛ ŋɔ i waa Jɔsuwa niu di nibin zenzenee nyɛn dooni baa yir Anakim ka ba sa 

zagbɛrkpure a kok ba pulim maga. O waa gali wa ya Kunyan Koosa wa nyɛn mu wati 

a nyɛ min kpok mu koti a duŋni ba ba pulim ti ni.” 

13Saha tirɛ Jɔsuwa fun ya alibarka a du Kaleb naa funɛ ya Jɛfhunɛ be, chen ni kaa kpa 

tɔha naa baa yir Hɛbrɔn chen a nyɛ un di o dɔ tɔha ti. 

14Chendaha Hɛbrɔn ti ha vɛɛn ya Kaleb naa ya Jɛfhunɛ be chen niisisa kinnɛ. Kaleb ti 

ka funɛ ya Kɛnis zɔɔnɔrɛ. O funɛ tiŋ ya Kunyan Koosa naa ya Israɛl Koosa chen nɔɔ ti 

wa wuti ni. Chendaha ya Kunyan Koosa fun kpa tɔha ti a nyɛ un chen. 

15Hɛbrɔn sɔn ha funɛ ya Aba. Aba ti funɛ ya nibin zene kinkan naa ba funɛ yir 

Anakim chen tɔ zen digirɛ. Bambi sɛɛna waa fun to doon pulim ti ni. 

JƆSUWA 15 

1Juda zɔɔnɔ ti wa ba walɛ maga gbaan funɛ na ba toriu ali tɛɛnɛ ti ba bɔni ni. Doonani 

ba fun bɔni nyɛ ba chen funɛ tɔ nyaabaan naa baa yir Zin ka o nyɛn Idɔm pulim 

magbɔ ni chen mun tɛɛnɛ ti magwa. 

2Tɛɛnɛ ti funɛ piili magbɔ ti niu hali a kpa chen a la tel nii siu ti. 

3A vɛɛn kpa chenne a la tel doonani baa yir Akrabim chen, a gali kaali Zin. Pulim ti 

mun ni kaka, o funɛ kpak chene hali a la tel tɔha naa baa yir Kadɛs-Banɛa chen. Tɛɛnɛ 

ti funɛ vɛɛn gali Hɛzrɔn ni a la tel tɔsa nawara baa yir Ada awa Kaka chen. 

4Pulim mun ti ni, ba tɛɛnɛ ti magbɔ funɛ kur kpak chene a la tel Azmɔn, a vɛɛn tiŋ pol 

we naa funɛ chɔ Ijipt pulim magbɔ ni chen hali a la tel Mɛditareniɛn teku ti. Doonee 

magbɔ ti fun la peti. 

5Nha bar yɛli luk ti ni tɛɛnɛ ti magbɔ funɛ piili nii siu ti nɛɛ hali a la tel Jɔɔdan magbɔ 

ti. Doonee magbɔ naa nyɛn pulim ti nyuha ni chen fun piili. 

6Tɛɛnɛ ti funɛ la tel Bɛf-Araba awa doonani ba funɛ yir Boham bunkol chen. Bohan 

funɛ ya Rubɛn beere. 

7Ba tɛɛnɛ funɛ vɛɛn ya Dɛbi awa nɛŋbɔ naa chɔ Akɔ ni chen maga hali a la li Gilgal 

naa nyɛn pulim nyuha ni kaa chem nyinbaan we naa ba val aa zu Adumim chen. O 

funɛ vɛɛn kpak chene hali a la tel pol wisa anawara chɔ En-Sɛmɛs ni chen a gali a la 

tel Ɛn-Rogɛl. 

8Ba waa funɛ vɛɛn dɔ Hinɔm nɛŋbɔ ti ali kunkule naa nyuha ni Jebus tima tɔha naa 

baa yir Jerusalɛm chen fun nyɛn chen. Tɛɛnɛ ti magbɔ funɛ vɛɛn kpak chene a la tel 

kunkule ti nyuha ali Hinɔm nɛŋbɔ ti nha bar cheli ni. A vɛɛn kpak chen hali a la tel 

nɛŋbɔ naa baa yir Rɛfa tima chen nyuha ni. 

9Nɛftuwa pol wisa ta awa Ɛfrɔn bii ti mun tɔsa ta kpa la kpak Baala koo Kiriaf-Jearim 

maga funɛ ya nara ta tɛɛnɛrɛ. 

10Dooni tɛɛnɛ ti funɛ bu goru aa la nha bar cheli piili Baala ni aa la see bi ti aa la tel 

Jearim bii ti nyuha tɛɛnɛ ti maga hali a kpak chen a la tel Bɛf-Sɛmɛs a bu gor a la tel 

Timna. 

11Tɛɛn ti funɛ vɛɛn kpak chene hali a la tel Ɛkrɔn a gor kaali Sikɛrɔn a vɛɛn kpa chen 

a la tel bi naa baa yir Baala chen hali a la tel Jamnia. Tɛɛnɛ ti funɛ la mag teku nii ti 

bɔɔrɛ. 

12Nha bar cheli luk ni kaka, tɛɛnɛ ti magbɔ funɛ ya teku nii naa zen kinkan chen 

nɔɔsa. Juda tim ta tɛɛnɛ magbɔ funɛ chen. 

13Jɔsuwa funɛ puriki Juda tima tɛɛnɛ ti bar digiu a nyɛ Kaleb naa funɛ ya Jefune be 

chen ni. Jefune ti funɛ ya Juda tim ta digirɛ. Jɔsuwa funɛ kpa Hɛbrɔn naa funɛ ya 

Anak nyana Aba chen tɔha tirɛ a nyɛ Kaleb ti ni. 

14Kaleb ka fun duŋni Anak niisisa ta ali tɔha ti ni. Anak niisisa ta funɛ ya Sɛsai tima, 

Ahiman tima awa Talmai tima. 

15Saha naa o fun duŋni nara ta a peti o funɛ kaaliu a la du Dɛbɛ tima wa din. Dɛbɛ nɔ 

sɔn ha funɛ ya Kiriaf-Sɛfa. 

16Kaleb funɛ ŋɔ o walɛ ni nanɛ, "Naa kote a chem Kiriaf-Sɛfa a nyaŋi, mu zi kpa mu 

nihabichɛla naa baa yir Aksa chennu a nyɛ tiin ni o kpa a ya haan.” 

17Laal ti ni Kaleb niinbe naa ba funɛ yir Kɛnas chen be Ɔtnɛɛl fun chem tɔha ti tima a 

nyaŋi, chendaha Kaleb funɛ kpa o nihabichɛl ti a nyɛ un nɛɛ o kpa a ya haan. 

18Ba dɔŋ yuuli wuzu, Ɔtnɛɛl funɛ ŋɔ be tiu di o sɛm o nyana ni di oo daŋni tɛɛnɛrɛ. 

Saha naa be ti fun wa tu o zaag daha, Kaleb funɛ pɛɛsi unnu di baŋnɛ oo daŋni? 

19Doonee be ti fun ŋɔ un, "I nyɛ min tɛɛnɛu, amaa doon wa kpak nii, adaha muu sumi 

hinnu di i nyɛ min nii bar." Saha tirɛ Kaleb fun kpa bugilsa anawara nyɛn pulim ti 

nyuudaha awa pulim ti mun ni chen a nyɛ un. 

20Tɛɛnɛ naa Juda tim ta fun na o ya ba tori chen nɛɛnɛ. 

21Tɔsa anawara funɛ nyɛn pulim mun ti ni bar boli ni chen fun ya ba tɔsiwa. Anawara 

funɛ gbɛr Idɔm magbɔ chen funɛ ya Kabziil, Ɛda awa Jaga, 

22Kina, Dimona awa Adada, 

23Kadis, Hazɔ awa Itnan, 

24Zif, Telem awa Beelɔf, 

25Hezɔ-Hadata, Kɛriɔf-Hɛzrɔn, 

26Amam, Sɛma awa Molada, 

27Haza-Gada, Hɛsmɔn awa Bɛf-Pɛlɛt, 

28Haza-Sual, Bɛɛsɛba awa Bizotia, 

29Baalim awa Ezem, 

30Ɛltɔlad, Kɛsil awa Hama. 

31Ziklag, Madmana awa Sansana, 

32Labaɔf, Silhim, Ain awa Rimɔn. Tɔsa ta lagmi dɔŋ ni a ya tɔsa fumtora di ki bɛgim 

watore, kaa zi gbaari tɔsi nawara go a. 

33Tɔsa anawara funɛ nyɛn bɛɛ muna ni chen funɛ ya Ɛstaɔl, Zora, awa Asna, 

34Zanuwa, Ɛn-Ganim, Tapuwa awa Enam, 

35Jamuf, Adulam, Soko awa Azɛka, 

36Saarɛm, Aditem, Gɛdɛra awa Gɛdɛrotem. A maga lagmi dɔŋ ni a ya tɔsa 

fidaanaasiwa chen a zi gbaari tɔsa anawara go a. 

37Tɔsa ta bɔnɛ ya Zɛnam, Hadasa awa Migdal-Gad, 

38Dilɛɛn, Mizpa awa Joktiil, 

39Lakis, Bozka awa Eglɔn, 

40Kabɔn, Lamas awa Kitlis, 

41Gɛdɛrɔf, Bɛf-Dagɔn, Naama awa Makɛda. A magkpaa ya tɔsa fumnɔrawa awa tɔsa 

nawara go a chen ni. 

42Tɔsa ta bɔnɛ ya Libna, Ɛfa awa Asam, 

43Ifta, Asna awa Nɛzib, 

44Kɛla, Akzib awa Marɛsha. A maga ya tɔsa digtore awa tɔsa anawara go a chen ni. 

45Ɛkrɔn funɛ kpak o tɔ zene awa o tɔ wisiwa, 

46a zi gbaari tɔsa anawara maga duglɛ Asdɔd hali a la tel Mɛditareniɛn teku ti. 

47Asdɔd awa Gaza funɛ kpak a tɔ zene awa a tɔ wisiwa. A kpak chen a la tel pol wisa 

anawara chɔ Ijipt pulim magbɔ ni chen awa Mɛditareniɛn teku ti nɔɔsi ta. 

48Pulim naa funɛ kpak kunkulsi chen tɔsa funɛ ya Samɛ, Jatɛ awa Soko, 

49Dana, Kiriaf-Sana koo Dɛbi, 

50Anab, Ɛstimuwa awa Anim, 

51Gosɛn, Holɔn awa Gilo awa tɔsa anawara go a magkpaa funɛ ya tɔsi fidikibɛgimnɛ. 

52A bɔnɛ funɛ ya Arab, Duma awa Ɛsan, 

53Janim, Bɛf-Tapuwa awa Afɛka, 

54Humta, Kiriaf-Aba koo Hɛbrɔn awa Siɔ. A funɛ ya tɔsi digtore a gbaari tɔsa nawara 

go un chen ni. 

55Bɔnɛ funɛ vɛɛn ya Maɔn, Kamɛl, Zif awa Juta, 

56Jezriil, Jokdem awa Zanuwa, 

57Ken, Gibia awa Timna. A wa tɔsa anawara funɛ go ba chen funɛ ya tɔsa fire. 

58Bɔnɛ funɛ ya Halhul, Bɛf-Zɛɛ awa Gɛdɔ, 

59Maaraf, Bɛf-Anɔf, Eltɛkɔn awa tɔsa nawara funɛ go a wa kaali chen funɛ ya tɔsa 

anorawa. 

60Tɔsa ta bɔnɛ funɛ ya Kiriaf-Baal koo Kiriaf-Jearim awa Raba. Tɔsa alɛ a zi gbaari 

tɔsa anawara go a chen ni. 

61Nyaabaan ti tɔsa ka funɛ ya Bɛf-Araba, Midin awa Sɛkaka, 

62Nibsan, Yisi tɔha awa Ɛn-Gɛdi. Tɔsa anɔra a zi la gbaari tɔsa anawara go a chen ni. 

63Amaa Juda tim ta waa fun koti a duŋni Jebus tima banawara funɛ nyɛn Jerusalɛm ni 

chen a ta. Hali wa zinan Jebus tima ta ha vɛɛn nyɛn Juda pulim niu. 

JƆSUWA 16 

1Doonani ba fun puriki a nyɛ Josɛf niisisa taa ni chen funɛ piili Jɔɔdan naa nyɛn Jeriko 

ni chene ali Jeriko pola ta nha bar yɛli ni. A fun kpak chen hali a la li nyaabaan ti hali 

a la li Bɛtɛl naa ya kunkulsi pulim chen ni. 

2Tɛɛnɛ ti funɛ vɛɛn chiŋi Bɛtɛl ni chene a kpak chen a la tel tɔsa naa baa yir Lus awa 

Atarɔf awa Ada naa ni Akits tim taa nyɛn chen. 

3Nha bar cheli luk ni o funɛ kpak chene a la tel Jaflɛt tima taa pulim awa Bɛf-Horɔn 

naa nyɛn mun ni chen. Tɛɛnɛ ti funɛ chɔ chene hali a la tel Gɛza kaa zi la peti 

Mɛditareniɛn teku ti nɔɔ ni. 

4Tɛɛnɛ naa Manasɛ awa Ifrɛɛm nawara funɛ ya Josɛf niisisa chen fun la ali bar bɔni ti 

Ai ni chen. 

5Ifrɛɛm awa o walɛ taa tɛɛnɛ ti magbɔ funɛ piili Atarɔf-Ada ali nha bar yɛli luk ni hali 

a la tel Bɛf-Horɔn naa nyɛn nyudaha ni chen. 

6O funɛ vɛɛn kur chɔ chene hali a la tel Mɛditareniɛn teku ti. Tɛɛnɛ ti bɔnɛ funɛ ya 

Makmɛfaf ali pulim mun ni, ka Taanaf-Silo awa Januwa ka fun nyɛn nha bar yɛli ni. 

7Vɛɛn chiŋi Januwa ni aa la Atarɔf awa Naara maga, a kpa chen la tel Jeriko maga 

funɛ ya ba tɛɛnɛrɛ. 

8Chiŋi Tapuwa naa nyɛn nha bar cheli ni chen aa la Kana nɛŋbɔ chen maga funɛ ya ba 

tɛɛnɛrɛ. Nha bar cheli luk ti ni, tɛɛnɛ ti magbɔ funɛ la ya Mɛditareniɛn teku ti. Tɛɛnɛ 

naa ba fun bɔni a nyɛ Ifrɛɛm zɔɔnɔ awa o walɛ ni chen. 

9Tɔ zene awa tɔ wisa bɔnɛ funɛ nyɛn Manasɛ tɔsa ta magbɔsi nɛɛ, amaa ba funɛ kpa a 

a nyɛ Ifrɛɛm tima nɛɛ. 

10Amaa ba ka waa fun duŋni Kenan tima banawara funɛ nyɛn Gɛza ni chen a ta, 

chendaha hali wa zinan Kenan tima ta ha vɛɛn nyɛn Ifrɛɛm tima ta tɔsi nɛɛ, amaa ba 

mag yaa muksi bau di ba tum yosi tuma aa nyɛ ba. 

JƆSUWA 17 

1Ba funɛ vɛɛn puriki tɛɛnɛ naa chɔ Jɔɔdan nha bar cheli luk ni chennu a nyɛ banawara 

ya Manasɛ naa ya Josɛf be hɛɛ chen niisisa taa ni. Makɛ naa funɛ ya Giliad nyana 

chen funɛ ya Manasɛ be hɛɛ. Kaa vɛɛn ya lanjima naa kpak bambi kpok ali o tum ni. 

Chendaha Giliad awa Basan tɛɛnɛsa anawara nyɛn Jɔɔdan nha bar yɛli luk ni chene ba 

fun kpa a nyɛ un. 

2Tɛɛnɛ naa funɛ chɔ nha bar cheli luk ni chene ba ka fun kpa nyɛ Manasɛ walɛ nawara 

funɛ ka chen ni. Ba sɔna funɛ ya Abɛza, Hɛlɛk, Asriil, Sɛkɛm, Hɛfa awa Sɛmida. Ba 

waa funɛ ya Manasɛ naa ya Josɛf be chen niisisa nibaala. 

3Zɛlɔfɛhad naa funɛ ya Hɛfa be, kaa ya Giliad niha awa Makɛ awa Manasɛ niha muna 

chen waa fun lul nibabichɛsa see nihaana. Ba sɔna funɛ ya Mala, Nowa, Hogla, Milka 

awa Tiza. 

4Ba funɛ wa siiu wuzu digi a kaali Ɛleeza naa ya Koosa dama kɔkɔɔr chen awa Jɔsuwa 

awa Israɛl tima suwachak tima taa wati a la ŋɔ, "Ya Kunyan Koosa funɛ ŋɔ Mosis niu 

di o van wa bɔni tɛɛnɛ ti a nyɛ ya bazoomsi taa ni, ba vɛɛn nyɛ ya ya tori." Chendaha 

ba funɛ nyɛ nihabichɛsi ta wa tɛɛnɛ tiu a chi chenani ya Kunyan Koosa piin chiksi 

chen. 

5Chendaha Manasɛ fun yisi bɔni bu fi ali tɛɛnɛ ti bar bɔni ni a gbaari Giliad awa 

Basan anawara funɛ nyɛn Jɔɔdan nha bar yɛli ni chen. 

6Chenani ba fun bɔni tɛɛnɛ ti a nyɛ o niisisa banawara ya nibaala awa banawara ya 

nihaana chen daha ba funɛ bɔni ba tɛɛnɛ naa nyɛn Giliad ni chen a nyɛ Manasɛ niisisa 

nawara ka chen nɛɛ. 

7Manasɛ tɛɛnɛ ti magbɔ funɛ la tel tɔsa anawara baa yir Asa awa Makmɛfaf ali Sɛkɛm 

nha bar yɛli luk ni chenu. Pulim mun ni kaka o la tel Ɛn-Tapuwa gbaankou. 

8Tɛɛnɛ naa go Tapuwa chen ya Manasɛ kinnɛ, amaa Tapuwa tɔha ti waa ya Ifrɛɛm 

niisisa tau kinnɛ. 

9Tɛɛnɛ ti magbɔ funɛ kpak chene a la tel Kana pol wisi ta. Tɔsa anawara nyɛn pol wisi 

ta mun ni chen funɛ ya Ifrɛɛm kinnɛ ka ba fun kani Manasɛ tɛɛnɛ ni chen yɔri. Pol ti 

nyuha ni tɛɛnɛ naa funɛ chɔ doon a la yag Mɛditareniɛn teku ti nɔ chen ya Manasɛ 

tɛɛnɛrɛ. 

10Ifrɛɛm funɛ dɔ nyudaha, ka Manasɛ ka dɔ mun ti. Mɛditareniɛn teku ti ka funɛ ya ba 

tɛɛnɛsi ta magbɔ ali nha bar cheli luk ni. Manasɛ tɛɛnɛ ti funɛ la tel teku nii tiu. Nar 

yaa fun chiŋi magbɔ ti ni, Asa yaa nyɛn pulim nyuha nɛɛ, ka Isaka ka fun nyɛn nha 

bar yɛli ni. 

11Isaka awa Asa tɔsa tuha ni, Manasɛ funɛ dɔ Bɛf-San awa Iblɛm awa Dɔɔ naa nyɛn 

nii nɔɔ ni chen, awa Ɛndɔ awa Taanak awa Mɛgido awa tɔsi anawara go un. 

12Manasɛ awa o walɛ ta waa fun koti a duŋni Kenan tim ta a ta, chendaha ba waa ha 

vɛɛn nyɛn dooni. 

13Hali Israɛl tim ta funɛ wa na kpok gba, ba waa fun vɛɛn koti a duŋni Kenan tim ta 

ali pulim ti ni, amaa ba yaa fun muksi bau ba tum aa nyɛ ba. 

14Saha tirɛ Josɛf niisisa ta fun ŋɔ Jɔsuwa ni, "Yɛrɛ ma kpa tɛɛnɛ ti puriki bar bɛgim 

duŋduŋ a nyɛ ya? Lalaknɔ ya zi iiu, domi ya Kunyan Koosa ya o alibarka tiu a du ya 

ni.” 

15Doonee Jɔsuwa fun ŋɔ ba, "Ma nyinee di ma zi wa su kinkanu, Ifrɛɛm naa kpak 

kunkulsa chen kpuri ma, maa la duu ti tuha a la gbɛsi gbanpulim ali Peris tima awa 

banawara ya Devid zɔɔnɔ ti chen tɛɛnɛ ti ni a kani.” 

16Nara ta fun ŋɔ Jɔsuwa ni, "Pulim naa kpak kunkulsa chen zen a mag ya, amaa yaa 

ɔm Kenan tima taa wa, domi ba kpak lukɛ torokosiwa a kpaa vɔti ba zaagna ni. Hali 

ba banawara nyɛn Bɛf-Seen awa tɔsa nawara go un chen nibinsa awa banawara nyɛn 

nɛŋbɔ naa baa yir Jezriil chen magkpaa kpak torokosi tau.” 

17Doonee Jɔsuwa fun ŋɔ Ifrɛɛm walɛ ta awa Manasɛ walɛ nawara nyɛn nha bar cheli 

luk ni, "Ma sir iiu kinkan wuti ni, ma ka vɛɛn kpak kpoku kinkan, chendaha o sir 

werwa ma na tɛɛnɛ ti bar digiu a gbaari. 

18Pulim naa ni kunkulsi nyɛn chen ya ma kinnɛ. Hali o nyɛn duu tuha ni chen yɔri, 

maa zi dɔ duu tiu kaa par un o wer piili o mun ni aa la o nyuha. Maa zi wa duŋni 

Kenan tima ta awa ba lukɛ torokosi tau a ta kaa dɔ ba pulim ti." 

JƆSUWA 18 

1Saha naa Israɛl tim ta fun wa la tɛɛnɛ ti a dɔ, ba magkpaa funɛ lagmiu a li tɔha naa 

baa yir Salo, chen ni a fun baŋsi lewa doon di baa jɛɛmi ya Kunyan Koosa. 

2Saha ti di Israɛl tima zɔɔnɔsi ta bunɔpɛ ha funɛ ka a vɛ na ba tori ali tɛɛnɛ ti bɔni ni. 

3Saha tirɛ Jɔsuwa ŋɔ Israɛl tim taa ni, "Saha baŋnɛ maa pɔ di ma la la tɛɛnɛ naa ya 

Kunyan Koosa naa ya ma nawaalsa Koosa chen fun kpa a nyɛ ma chen. 

4Ma yisi nibaala nar batora a nyɛ min ali zɔɔnɔ maga ni, chen ni mu zi nyɛ baa lau a la 

zamsi tɛɛnɛ ti du kaa sɔbi chenani o du maga a du tɔn ni chenani ba maga kaa dɔ ba 

tori. Ba la zamsi chen a peti ba bur kuwa mu wati. 

5Ya zi wa bɔni tɛɛnɛ ti bunɔpɛwa a nyɛ ba. Juda tima zi wa kpalimi ba pulim niu ali 

pulim mun ti ni ka Josɛf awa o walɛ ka kpalimi pulim nyuha ti ni. 

6Ma la sɔbi chenani puriki bunɔpɛ naa maga du a kpa wa nyɛ min, chen ni mu zi sumi 

mu Kunyan Koosa tiu kaa nyɛ ma yo walɛ a yisi. 

7Livai tima ta waa zi na tɛɛnɛ ti bar digi a chi chenani ma kaa na chen, domi ba waa 

tori ya di baa tum Koosa dama kɔkɔɔrsa tuma.Amaa Gad awa Rubɛn awa Manasɛ 

walɛ banawara nyɛn nha bar yɛli ni chen, waa piin na ba tɛɛnɛ toriu ali Jɔɔdan nha bar 

yɛli ni. Mosis naa funɛ ya Koosa tumtumna chen ka funɛ kpa doon tɛɛnɛ ti a nyɛ ba.” 

8Saha naa Jɔsuwa fun sɛm nara taa ni a peti, ba funɛ kaaliu di ba la zamsi tɛɛnɛ ti a na 

chenani o du kaa sɔbi dau tɔn ni. Jɔsuwa ka funɛ ŋɔ ba nanɛ, "Maa la a la baari tɛɛnɛ ti 

kaa wa ŋɔ min chenani o du. Ma wa peti ma bur kuwa mu wati, chen ni mu kaa zi 

sumi ya Kunyan Koosa tiu ali Salo bar nɔ ni kaa nyɛ ma yo walɛ a yisi tɛɛnɛ ti.” 

9Doonee nara ta fun la gba tɛɛnɛ ti maga a sɔbi tɔsa anawara nyɛn un ni maga a dau 

tɔn ni kaa fun puriki un bunɔpɛ. Baa funɛ wa tum chen a peti ba funɛ bur kaali Salore 

a la pu Jɔsuwa ali doonani ba fun kani chen ni. 

10Saha tirɛ Jɔsuwa fun yo walɛ ali ya Kunyan Koosa suwachak ni kaa fun bɔni tɛɛnɛ ti 

a nyɛ Israɛl tima taa ni ali ba zɔɔnɔsi taa ni. 

11Bɛnjaman zɔɔnɔ ti tɛɛnɛrɛ o fun te yisi a nyɛ ba. Ba tɛɛnɛ ti ka chɔ Juda zɔɔnɔ tɛɛnɛ 

ti awa Josɛf zɔɔnɔ tɛɛnɛ ti banbaan nɛɛ. 

12A li pulim ti nyuha ni ba tɛɛnɛ ti magbɔ funɛ piili Jɔɔdan mɔɔga nɛɛ a fun kpak chen 

a la tel doonani wilsee ali Jeriko tɔha ti nyuha ni chen. Nha bar cheli ni kaka o funɛ 

piili pulim naa kpak kunkulsi chene hali a la tel nyaabaan naa baa yir Bɛf-Aven chen. 

13Tɛɛnɛ ti funɛ chɔ chene hali a la tel tɔha naa baa yir Lus koo Bɛtɛl chen mun ni hali 

a la li Atarɔf-Ada naa zɔŋ kunkule nyuha ni ali doonani baa yir Bɛf-Horɔn naa nyɛn 

mun ni chen. 

14Tɛɛnɛ ti magbɔ funɛ chiŋi kunkule naa chem Bɛf-Horɔn naa nyɛn pulim mun ni 

chenu a gor ta nha bar cheli luka hali a la yɛli a li Kiriaf-Baal awa Kiriaf-Jearim naa 

ya Juda tima tɔha chen. Tɔha ti funɛ nyɛn nha bar cheli luk nee. 

15Pulim mun ti ni tɛɛnɛ ti magbɔ funɛ piili Kiriaf-Jearim ti nɔɔ nɛɛ hali a la tel 

Nɛftuwa bugilsi ta nɔɔ. 

16Tɛɛnɛ ti funɛ vɛɛn kpak chene hali a la tel kunkule naa chem Bɛn-Hinɔm nɛŋbɔ ti 

chen mun, a vɛɛn chɔ chen a la tel Rɛfa tima nɛŋbɔ naa nyɛn pulim nyuha ni chen. O 

funɛ kur piili Hinɔm nɛŋbɔ ti ni chene a la tel Jebus tɔha ti a la tel Ɛn-Rogɔl. Nan tɔsa 

naa maga funɛ nyɛ mun nee. 

17Pulim nyuha ni kaka o chem Ɛn-Sɛmɛsrɛ hali a la tel Gɛlilof, naa funɛ chɔ Adumin 

cheŋ digi ni chen. A fun chɔ chen hali a la tel tɔha naa baa yir Bohan bunkul chen. 

Bohan ti funɛ ya Rubɛn beere. 

18Pulim nyuha ti ni o funɛ chɔ chene hali a la li doonani wilsee ali Bɛf-Araba ni chen 

a kpa chen la tel Araba. 

19Nyudaha ti ni o funɛ val Bɛf-Hogla bar wilse taa wa hali a fun la peti nii siu ti nyuha 

ni, doonee Jɔɔdan mɔɔg ti la peti. Dooni magbɔ naa chɔ mun ni chen. 

20Nha bar yɛli ti ni kaka tɛɛnɛ ti magbɔ funɛ ya Jɔɔdan mɔɔga ti. Tɛɛnɛ naa Bɛnjaman 

zɔɔnɔ ti fun la a li bɔni chen magbɔsa funɛ chen. 

21Tɔsa anawara funɛ ya Bɛnjaman zɔɔnɔ ti tim tɔsa funɛ ya Jeriko, Bɛf-Hogla, Ɛmɛk-
Kezis, 

22Bɛf-Araba, Zɛmarɛm awa Bɛtɛl, 

23Avim, Para awa Ofra, 

24Kɛfa-Amɔni, Ofni awa Gɛba. A maga funɛ lagmi dɔŋ ni a ya tɔsa fidaalɛwa a gbaari 

tɔsa anawara go a chen ni. 

25A bɔnɛ funɛ ya Gibiɔn, Rama awa Bɛɛrɔf, 

26Mizpa, Kɛfira awa Moza, 

27Rekem, Ipɛɛl awa Tarala, 

28Zɛla, Helɛf, Jebus koo Jerusalɛm, Gibia awa Kiriaf-Jearim. A maga funɛ lagmi dɔŋ 

ni a funɛ ya tɔsa fidaanaasiwa a gbaari tɔsa anawara go a chen ni. Tɛɛnɛ naa 

Bɛnjaman awa o zɔɔnɔ ti fun na o ya ba tori ali bɔni ti ni chen funɛ chen. 

JƆSUWA 19 

1Banawara ba fun bɔni tɛɛnɛ ti a nyɛ nara balɛ tiina funɛ ya Simiɔn wa o zɔɔnɔrɛ. Ba 

tɛɛnɛ ti funɛ kpak chene hali a la tel Juda zɔɔnɔ tɛɛnɛ ti magbɔ. 

2Ba tɛɛnɛ ti tɔsa funɛ ya Bɛɛsɛba, Sɛba awa Molada. 

3Haza, Sual, Bala, Ezem, 

4Ɛltolad, Bɛtuɛl, Hɔma, 

5Ziklag, Bɛf-Maakafof, Haza, Susa, 

6Bɛf-Lebaɔf awa Saruhem. A maga lagmɛ a ya tɔsa fidaatorwa a gbaari tɔsa nawara 

go a chen ni. 

7Tɔsa ta bɔnɛ funɛ ya En, Rimɔn, Eta awa Asan. A lagmi dɔŋ ni a ya tɔsa anaasiwa a 

wa tɔsa anawara go a chen ni. 

8Tɔsa anawara maga go tɔsa ta chen hali a kpa la li Baala-Bɛɛ koo Rama ali mun ni 

chen maga funɛ ya ba tɛɛnɛrɛ. Tɛɛnɛ naa ba fun a bɔni a nyɛ Simiɔn zɔɔnɔ ti ni funɛ 

chen. 

9Juda zɔɔnɔ tɛɛnɛ ti funɛ ii a kaali ba daŋni chen daha, ba funɛ bu kpa ba tɛɛnɛ ti bar 

digirɛ a nyɛ Simiɔn zɔɔnɔ ti ni. 

10Banawara funɛ bu sak butora tiina ba bɔni tɛɛnɛ ti a nyɛ funɛ ya Zɛbulum zɔɔnɔ tirɛ. 

Tɛɛnɛ naa ba fun na chen funɛ chɔu hali a la li Sarid. 

11Nha bar cheli luk ti ni tɛɛnɛ ti magbɔsa funɛ ya Mariil, Dabesɛf awa bugilsa anawara 

nyɛn Joknem nha bar yɛli ni chen. 

12Sarid cheŋ digi ni kaka, magbɔ ti funɛ chɔ nha bar yɛli ni chene hali a la tel Kislɔf-
Tabɔ awa Dabɛraf hali a la tel Jafia. 

13Nha bar yɛli ti ni vɛɛna, magbɔ ti funɛ chɔ chene a la tel Gaf-Hɛfa awa Ɛf-Kazim, a 

fun gor a chem Niya naa nyɛn Rimɔn nyinbaan ni chen. 

14Nyuudaha ti ni tɛɛnɛ ti magbɔ funɛ chem Hanatɔnɛ hali a la peti Ifta-Ɛl nɛŋbɔ ti ni. 

15Tɔsa anawara funɛ nyɛn doon chen bɔnɛ funɛ ya Kataf, Nahalal, Simrɔn, Idala awa 

Bɛtlihɛm. A maga funɛ lagmi a ya tɔsi fidaalɛwa a gbaari tɔsa anawara go a chen ni. 

16Nan tɔ zene naa awa tɔ wisa maga funɛ nyɛn tɛɛnɛ naa ni ba fun bɔni a nyɛ Zɛbulum 

awa o zɔɔnɔ ti ni di ba kpa pusi chen nɛɛ. 

17Banawara funɛ buraa sak bunaasi ali tɛɛnɛ ti bɔni ni funɛ ya Isaka zɔɔnɔrɛ. 

18Tɔsa anawara kaa funɛ nyɛn ba tɛɛnɛ ti ni funɛ ya Jezriil, Kɛsulɔf, Sunɛm, 

19Hafarem, Siɔn, Anaharaf, 

20Rabif, Kisiɔn, Ebɛs, 

21Remɛf, Ɛn-Ganim, Ɛn-Hada awa Bɛf-Pazɛz. 

22Tɛɛnɛ ti kur chɔ chene a la tel Tabɔ, Sahazuma awa Bɛf-Sɛmɛs hali a la peti Jɔɔdan 

mɔɔga ni. Tɔ zene awa tɔ wisa ta magkpaa funɛ ya fidaanɔrwa. 

23Nan tɔ zene awa tɔ wisa naa maga funɛ nyɛn tɛɛnɛ naa ba fun bɔni a nyɛ Isaka awa o 

zɔɔnɔ ni di ba dɔ chen nee. 

24Banawara funɛ bu sak bunyuun tiina ali tɛɛnɛ ti bɔni ni funɛ ya Asa awa o zɔɔnɔrɛ. 

25Tɔsa anawara baa yir Hɛlkaf, Hali, Bɛtɛm awa Aksaf chen funɛ ya ba tɔsiwa. 

26A bɔnɛ ya Alam-Mɛlɛk, Amad awa Misal. Nha bar cheli ni o funɛ kpak chene hali a 

la tel tɔsa anawara baa yir Kamɛl awa Sihɔ-Libnaf chen. 

27Nha bar yɛli luk ni ka ka tɛɛnɛ ti magbɔ funɛ la tel Bɛf-Dagɔn, Zɛbulum awa Ifta-Ɛl 

nɛŋbɔ naa nyɛn nyuha ni aa la Bɛf-Ɛmɛk awa Neel chenu. Nyuudaha ti ni o funɛ kur 

kpak chene hali a la tel tɔha naa baa yir Kaabul chen. 

28A bɔnɛ funɛ ya Ɛbrɔn, Rehɔv, Hamɔn awa Kana hali a la tel Saidɔn. 

29Dooni magbɔ ti fun bu burigi a chak Rama, a kpak chen a la tel tɔha naa funɛ kpak 

dam kpok aa kok o titi baa yir Taaya chen. Doonee magbɔ ti fun go a chem tɔha naa 

baa yir Hosa chen hali a la peti Mɛditareniɛn teku ni. Tɔsa anawara baa yir Mahalab 

awa Akzib chen gbaan funɛ nyɛn tɛɛnɛ ti nɛɛ. 

30A bɔnɛ ya Uma, Afɛk awa Rehɔv. A maga lagmɛ a ya tɔsa fumlɛ daalɛwa a gbaari 

tɔsa anawara go a chen ni. 

31Nan tɔ zene awa tɔ wisi naa maga funɛ nyɛn tɛɛnɛ naa ba fun bɔni a nyɛ Asa zɔɔnɔ ti 

ni di ba kpa ya ba tɛɛnɛ chen nɛɛ. 

32Banawara funɛ gbaari bunɔra tiina a li tɛɛnɛ ti bar bɔni funɛ ya Naftali zɔɔnɔrɛ. 

33Ba waa funɛ dɔ tɔsa anawara baa yir Hɛlɛf awa bugila anawara nyɛn Zaananim ni 

chen awa Adami-Nɛkɛf awa Jamnia hali a la tel Lakum tɛɛnɛsa ta maga. Tɛɛnɛ ti 

magbɔ funɛ la ya Jɔɔdan mɔɔga ti. 

34Nha bar cheli ni kaka ba waa funɛ vɛɛn dɔ tɛɛnɛ naa nyɛn tɔsa nawara baa yir 

Aznɔf-Tabɔ chen, awa Hukɔk awa Zɛbulum naa funɛ nyɛn mun ni chen. Asa funɛ 

nyɛn tɛɛnɛ ti nha bar cheli nɛɛ ka Jɔɔdan mɔɔga ka nyɛn nha bar yɛli ni. 

35Tɔsa nawara nibinsa funɛ kpok aa kok ba chen funɛ ya Zidim, Zɛɛ, Hamaf, Rakaf 

awa Kinɛrɛf, 

36Adama, Rama awa Hazɔ, 

37Kedes, Ɛdrei awa Ɛn-Hazɔ, 

38Yirɔn, Migdal-Ɛl, Horem, Bɛf-Anaf awa Bɛf-Sɛmɛs. A magkpaa funɛ ya tɔsa fi awa 

digtore awa tɔsa nawara funɛ go a chen ni. 

39Chen tɔsa ta magkpaa funɛ nyɛn tɛɛnɛ naa ni ba fun bɔni a nyɛ Naftali awa o zɔɔnɔ 

ni di ba dɔ chene. 

40Banawara funɛ sak bunɔpɛ tiina ali tɛɛnɛ ti bɔni ni funɛ ya Dan awa o walɛwa. 

41Ba waa ka funɛ dɔ tɔsa nawara baa yir Zora, Ɛstawol awa Ir-Sɛmɛs chen, 

42Saalbim, Aijalɔn, Itla, 

43Ɛlɔn, Timna, Ɛkrɔn, 

44Ɛltɛkɛ, Gibɛtɔn, Baalaf, 

45Jehud, Bɛnɛ-Bɛrak, Gaf-Rimɔn, 

46Mɛ-Jakɔn, Rakɔn awa magbɔsa anawara nyɛn Jɔpa ni chen. 

47Saha naa Dan awa o walɛ ta fun wa nyuksi ba tɛɛnɛ ti, ba funɛ kaaliu a la chem Lees 

tima wa laal ni. Ba funɛ chem o nibinsau a nyaŋi kaa fuksi tɛɛnɛ ti di ba kinnɛ. Saha 

tirɛ ba fun chɛrigi tɔha ti sɔn aa yir un Dan, domi ba nawaal ya Dan ti. 

48Chen tɔsa ta magkpaa funɛ nyɛn Dan awa o walɛ tɛɛnɛ naa ba fun dɔ chen nɛɛ. 

49Saha naa Israɛl tima ta fun wa bɔni tɛɛnɛ ti a nyɛ dɔŋa ni a peti, ba funɛ bɔni Jɔsuwa 

gbaan toriu a nyɛ un. 

50Ba funɛ kpa tɔsa naa o titi fun sumi chene a nyɛ un a chi chenani ya Kunyan Koosa 

fun piin sɛm chen. Chen tɔha ti ka funɛ nyɛn Ifrɛɛm pulim doonani kpak kunkulsa baa 

yir Timnaf-Sɛra chen. O fun bu kɔɔsa tɔha ti, a kpa o wa o walɛ la kani dooni. 

51Ɛleeza naa funɛ ya Koosa dama kɔkɔɔr chen awa Jɔsuwa naa funɛ ya Nan be chen, a 

zi gbaari Israɛl tima nihɛɛta maga funɛ bɔni tɛɛnɛ ti a nyɛ dɔŋa ni. Ba ka yaa fun chiŋi 

Koosa bar jɛɛmi lɛu ti zɔɔnɔ nɛɛ aa yo walɛ di ba na kinkina ya Koosa tutɔ. Chene ba 

fun ya hali a bɔni tɛɛnɛ ti a peti. 

JƆSUWA 20 

1Saha tirɛ ya Kunyan Koosa fun ŋɔ Jɔsuwa ni, 

2di o ŋɔ Israɛl tima taa ni ba yisi tɔsa nawara baa zi chɔ a la zu a na fosi a chi o fun 

piin nyɛ Mosis ŋɔ ba chen. 

3Naa wa piriki a kpu nibine, o zi chɔ a la dooniu a la sogli, chen ni naa kaa laa dɛu un 

di o gbaan du un dɛŋa chen wa zi bu na un. 

4Naa wa tum chen tum kaa chɔ a la zu tɔsa taa digi o zi koti la ba sɛriya bar diile tau a 

la piili kinkina ya chen maga a biksi ba nihɛɛti ta, chen ni baa zi nyɛ un bar digi o 

nyɛnu. 

5Naa nibine o kpu chen ka wa tiŋ un aa dɛu un o kpak hali aa la di a la zu chen tɔsa ta, 

ba ta nyɛ un nyinbaan. O werwa ba kok tiina miisau, domi o piriku a kpu nibine ti, o 

wa ya di o kpa paannɛ a kpu un. 

6See chen tiin ti nyɛn tɔha ti ni chen hali ba wa kpa un a li zɛmɛ banbaan a viisi un, ka 

o vɛɛn nyɛn tɔha ti ni chen hali Koosa dama kɔkɔɔra nihɛɛ naa haa nyɛn chen wa siu. 

Saha ti tiina kaa zi buru a kaali o tɔha naa ni o fun si chɔ chenu. 

7Chendaha Jɔɔdan nha bar cheli ti ni tɔha naa ba funɛ yir Kɛdɛs ali Galili pulim ni 

chene. Naftali naa funɛ nyɛn kunkulsa bar ni, awa Sɛkɛm naa funɛ nyɛn Ifrɛɛm pulim 

kunkulsa bar nyɛni ni chen. Hɛbrɔn naa nyɛn Juda pulim kunkulsi bar nyɛni ni chen. 

8Jɔɔdan nha bar yɛli ti ni ka ka doonani nyaabaan ti fun chɔ ali Jeriko nha bar yɛli ni 

chen. Ba funɛ vɛɛn lisi Bɛza naa funɛ nyɛn Rubɛn magbɔ ni chen. Ramɔf naa nyɛn 

Giliad pulim ni awa Gad magbɔ ni chen, awa Golan naa funɛ nyɛn Basan ni awa 

Manasɛ magbɔ ni chen. 

9Tɔsa anawara ba fun yisi di aa kok Israɛl tima ta awa hɔɔra anawara funɛ gbaari ba ni 

a nyɛn chen. Nar wa piriki a kpu nibine kaa vɛ zimu o zi koti a chɔ la zu chen tɔsa tau 

a na fosi. Saha naa o chɔ a la zu dooni nandigi waa ki bu kpu un see ba kpa un a li 

zɛmɛ nɛɛ a li viisi un sari. 

JƆSUWA 21 

1Saha ti gantɛl ni Livai zɔɔnɔ ti gbaan funɛ siu a la pu Koosa dama kɔkɔɔr naa ba funɛ 

yir Ɛleeza chen awa Jɔsuwa awa Israɛl tima nihɛɛti ta maga. 

2Ali Salo naa funɛ nyɛn Kenan pulim ni chen a ŋɔ ba, "Ya Kunyan Koosa funɛ ŋɔ 

Mosis niu di o nyɛ ya gbaan wa ya tɔsau ya nyɛn kaa vɛɛn biksi doonani ya sela zi yaa 

laa se kɔsa.” 

3Chenani ya Kunyan Koosa fun sɛm chen daha, Israɛl tima ta funɛ bɔni tɔsa ta bɔnɛu a 

nyɛ Livai tima taa niu, kaa vɛɛn nyɛ ba tɛɛnɛ naa ba sela zii se kɔsa. 

4Tɛɛnɛ ti bɔni ni Kohaf awa o walɛ funɛ te la ba tɔsa. Aarɔn niisisa ta fun la tɔsa 

fidaatora nawara funɛ nyɛn Juda, Simiɔn awa Bɛnjaman tɛɛnɛsa ta magbɔ chen nɛɛ. 

5Tɔsa fire ba ka fun bɔni a nyɛ Kohaf zɔɔnɔ nawara funɛ ka chen ali Ifrɛɛm, Dan awa 

Manasɛ tɛɛnɛ naa funɛ nyɛn nha bar cheli luk ni. 

6Tɔsa fidaatora wa ba fun vɛɛn bɔni a nyɛ Gɛsɔn awa o zɔɔnɔ ti ni ali Isaka, Asa, 

Naftali awa Manasɛ zɔɔnɔ naa funɛ nyɛn nha bar yɛli ni chen tɛɛnɛ ti magbɔ ni. 

7Mɛrari awa o walɛ gbaan funɛ na tɔsa fidaalɛwa. Ba tɛɛnɛ ti ka funɛ nyɛn Rubɛn, 

Gad, awa Zɛbulum tɛɛnɛ ti magbɔ nɛɛ. 

8Israɛl tima ta sir funɛ yo walɛwa a bɔni tɛɛnɛ ti bar digi a nyɛ Livai tima taa ni a chi 

chenani ya Kunyan Koosa fun piin ŋɔ Mosis ni chen. 

9Tɔsa anawara ba fun yisi ali Juda awa Simiɔn tɛɛnɛsa taa ni a bɔni chen sɔna nɛɛnɛ. 

10Ba ka funɛ bɔni chen tɔsa ta a nyɛ Aarɔn niisisa nawara funɛ li Kohaf awa Livai 

zɔɔnɔ chen nɛɛ. Ba nɛɛ ba fun te bɔni tɛɛnɛ ti a nyɛ. 

11Ba funɛ kpa Anak nyana naa baa yir Kiriaf-Aba chene a nyɛ ba. Tɔha ti sɔn zi ya 

Hɛbrɔn ali Juda pulim kunkulsa bar nyɛni ti ni awa tɛɛnɛ naa go un sela zii se kɔsa 

dooni. 

12Amaa ba funɛ piin kpa tɔha ti daporsa awa o tɔsa maga a nyɛ Kaleb naa funɛ ya 

Jefunɛ be chen nee di o dɔ un. 

13Aarɔn naa funɛ ya Koosa dama kɔkɔɔr niisisa taa ni kaka, ba funɛ kpa Hɛbrɔnnɛ a 

nyɛ ba. Nara yaa fun aa daŋni o miisa fosi ba yaa fun chɔ a la zu tɔha tirɛ. Tɔsa 

nawara ba fun vɛɛn kpa gbaari funɛ nɛɛnɛ: 

14Jati, Ɛstimuwa, 

15Holɔm, Dɛbi, 

16En, Juta awa Bɛf-Sɛmɛs awa tɛɛnɛ naa funɛ go a a ya sela kɔsa bar seele chen. Tɔsa 

digto funɛ li Juda awa Simiɔn zɔɔnɔ ni. 

17Bɛnjaman tɛɛnɛ ti ni kaka ba funɛ bɔni tɔsa anaasiwa a nyɛ ba. A sɔna ya Gibiɔn, 

Geba, 

18Anatɔf awa Amɔn awa tɛɛnɛ naa ni ba sela zii se kɔsa. 

19Tɔsa ta maga funɛ lagmi a funɛ ya tɔsa fidaatorawa. Doonani a sela ta funɛ se kɔsa 

chen wara, ba funɛ kpa nyɛ Aarɔn niisisa taa nɛɛ. 

20Livai zɔɔnɔ banawara funɛ ya Kohaf walɛ chen gbaan funɛ na tɛɛnɛ ti bar digiu ali 

Ifrɛɛm tɛɛnɛ ti ni. 

21Tɔsa anaasiwa ba fun nyɛ ba chen sɔna funɛ ya Sɛkɛm awa o tɛɛnɛ naa ba sela yaa 

funɛ se kɔsa ali Ifrɛɛm kunkulsa bar nyɛni ti ni chen. Doonee bɔnɛ yaa fun chɔ a laa 

sogli chen awa tɔha naa ba funɛ yir Gɛza chen. 

22Bɔnɛ funɛ ya Kibzem awa Bɛf-Horɔn awa doonani ya ba sela bar diili. 

23Dan tɛɛnɛ ti ni ba funɛ bɔni tɔsa anaasiwa a nyɛ ba. A sɔna funɛ ya Ɛltɛka, Gibɛtɔn, 

24Aijalɔn awa Gaf-Rimɔn awa doonani ya ba sela bar diili. 

25Manasɛ walɛ nawara funɛ nyɛn nha bar cheli ni chen tɛɛnɛ ni, ba funɛ bɔni tɔsa 

alɛwa a nyɛ ba. A sɔna funɛ ya Taanak awa Gaf-Rimɔn a zi gbaari doonani ba sela se 

kɔsa. 

26Iɔsa anawara Kɔhaf walɛ ta fun la chen funɛ ya tɔsa fiire awa doonani ya ba sela bar 

diile. 

27Tɔsa alɛwa ba fun bɔni a nyɛ Livai zɔɔnɔ nawara funɛ ya Gɛsɔn walɛ chen ni. Ba 

funɛ bɔni tɔsi ta bɔnɛwa a nyɛ Manasɛ walɛ nawara nyɛn nha bar yɛli ni chen. Tɔsa ta 

sɔna funɛ ya Golan ali Basan ni. Waa funɛ vɛɛn ya tɔsa nawara nara yaa fun chɔ a laa 

sogli chen digi awa Bɛf-Ɛstɛra awa doonani ya ba sela bar diile. 

28Ba funɛ vɛɛn bɔni tɔsa anaasiwa ali Isaka tɛɛnɛ ti ni a nyɛ ba. A sɔna funɛ ya Kisiɔn, 

Dabɛraf, 

29Jamuf, En-Ganim awa doonani ya ba sela bar diili. 

30Asa tɛɛnɛ ti ni tɔsa anaasiwa ba fun bɔni a nyɛ ba sɔna funɛ ya Misal, Abdɔn, 

31Hɛlkaf awa Rehɔv awa doonani ya ba sela bar diile ni. 

32Tɔsa atorwa ba fun vɛɛn bɔni a nyɛ ba ali Naftali tɛɛnɛ ti ni. Kɛdɛs naa funɛ nyɛn 

Galili pulim ni chen awa ba sela bar diili. Tɔha ti gbaan funɛ ya doonani nara yaa fun 

chɔ a laa sogli chen digirɛ. Bɔnɛ funɛ ya Hamɔf-Dɔ awa Katan awa doonani ya ba sela 

bar diili. 

33Tɔsa anawara Gɛsɔn walɛ ta fun na chen maga funɛ ya tɔsa fidaatorawa awa 

doonani ya ba sela bar diile. 

34Livai tima nawara funɛ ya Mɛrari walɛ chen funɛ na tɔsa anaasiwa ali Zɛbulum 

tɛɛnɛ ti ni. Tɔsa ta sɔna funɛ ya Jɔknam, Kata, 

35Dimna awa Nahalal awa doonani ya ba sela bar diile. 

36Rubɛn tɛɛnɛ ti ni kaka, ba funɛ bɔni tɔsa anaasiwa a nyɛ ba. A sɔna funɛ ya Bɛza, 

Jahas, 

37Kɛdɛmɔf awa Mɛfaf awa doonani ya ba sela bar diile. 

38Gad tɛɛnɛ ti ni ba funɛ na tɔsa anaasiwa. A sɔna funɛ ya Ramɔf ali Giliad pulim ni 

awa o sela bar diile ni. Tɔha ti gbaan funɛ ya doonani nara yaa fun chɔ a laa sogli chen 

digirɛ. Digi sɔn funɛ ya Mahanem. 

39Bɔnɛ sɔna funɛ ya Hɛsbɔn awa Jaza awa doonani ya sela bar diile. 

40Tɔsa anawara Mɛrari walɛ ta fun na chen maga funɛ ya tɔsa fidaatorawa. 

41Tɔsa anawara Livai zɔɔnɔ ti fun na ali Israɛl tima tɛɛnɛ ti ni chen funɛ ya fumnaasi 

awa ŋmɛnaasarɛ awa a sela bar diile ni. 

43Ya Kunyan Koosa funɛ kpa tɛɛnɛ naa o fun vɔu di o nyɛ Israɛl tima nawaalsa taa ni 

chennu a nyɛ ba. Saha naa ba fun la tɛɛnɛ ti a peti ba funɛ kani doonee. 

44Ya Kunyan Koosa funɛ nyɛ ba tusɔɔnau ali tɛɛnɛ ti ni a chi chenani o fun piin vɔu 

ba nawaalsa taa chen. O funɛ nyɛ Israɛl tima ta wa kpoku kinkan, chendaha ba dɔma 

waa fun buraa nyaŋi ba ali laal ni. Ba wɛ maga ni ba yaa funɛ di nyusumu. 

45Ya Kunyan Koosa funɛ kuraa lisi vɔwa naa o fun vɔu Israɛl tima taa chenu saha 

maga. 

JƆSUWA 22 

1Saha tirɛ Jɔsuwa fun lagmi Rubɛn, Gad awa Manasɛ walɛ banawara nyɛn nha bar yɛli 

ni chen bar bɛgim ni. 

2O funɛ ŋɔ bau, "Ma tum chenani maga ya Kunyan Koosa tumtumna naa baa yir 

Mosis chen fun biksi ma di ma tum chenu. 

3Lalaknɔ ma wara vɛ ma dɔŋtiina naa ya Israɛl nar aa ta. Ma sɔɔnɛ barau a tiŋ ya 

Kunyan Koosa chiksɛsi ta. 

4Lalaknɔ o zi nyɛ ma dɔŋtima Israɛl tima ta wa tusɔɔnau a chi chenani o fun piin vɔu 

chen. Chendaha ma bur kila ma tɛɛnɛ naa Mosis fun kpa a nyɛ ma ali Jɔɔdan nha bar 

yɛli luka ni chen. 

5Ma har kaa tiŋ chiksɛsa naa Mosis fun kpa a nyɛ ma chen. A waa ya di maa daŋni ya 

Kunyan Koosa naa ya ma Koosa chen wa ma bambi ni kaa ki tum o tutɔ, aa tiŋ o 

chiksɛsa, a kpak wuti wa un ni, kaa ki jɛɛmi un wa ma bambi maga awa ma siima ni.” 

6Jɔsuwa funɛ ya nan alibarkarɛ a du ba ni kaa nyɛ ba kaali dama, "Maa zi bur a la 

dama wa nan kina niu. Ma nuhɛ zi iiu kinkan a vɛɛn na anzunfa, salma awa lukɛ ki 

damata. Ma ki laarrɛ kaa zi vɛɛn iiu kinkan. Ma la tel ma bɔni kina anawara ma fuksi 

ali ma dɔma nisa ni chen a nyɛ ma dɔŋtima ni." O funɛ sɛm chen peti ka ba zi fun 

kaali dooni a Mosis funɛ kpa tɛɛnɛ naa chɔ Jɔɔdan nha bar yɛli ni chene a nyɛ Manasɛ 

zɔɔnɔ cheŋ digi ti ni. O funɛ vɛɛn kpa tɛɛnɛ naa chɔ nha bar cheli luk ni chene a nyɛ 

Manasɛ walɛ nawara funɛ ka chen ni. 

9Saha tirɛ Rubɛn walɛ awa Gad walɛ awa Manasɛ walɛ nawara nyɛn nha bar cheli ni 

chen fun bur kaali dama. Ba funɛ kaaliu kaa ka Israɛl tima banawara funɛ ka chen ali 

Salo ni ali Kenan pulim ti ni. Ba ka fun si a kaali ba tɛɛnɛ ali Giliad pulim ni. Chen 

tɛɛnɛ tirɛ ya Kunyan Koosa fun ŋɔ Mosis ni di o bɔni a nyɛ ba chen. 

10Saha naa Rubɛn, Gad awa Manasɛ walɛ banawara nyɛn nha bar yɛli ni chen fun wa 

tel Gɛlilɔf, ba funɛ sa biŋbiŋ werire ali Jɔɔdan nha bar cheli ti ni ali nii nɔɔ ti ni. 

11Doonee ba fun ŋɔ Israɛl tima banawara ka chen ni, "Maa naa chenani Rubɛn awa 

Gad awa Manasɛ walɛ ta sa biŋbiŋa ali Gɛlilɔf naa nyɛn Jɔɔdan wati chen.” 

12Saha naa Israɛl tima ta fun nu chen ba magkpaa funɛ wa lagmiu a li tɔha naa baa yir 

Salo, chen ni di ba la chem zɔɔnɔsa banawara nyɛn nha bar cheli ni chen. 

13Doonee Israɛl tima ta fun tum Ɛleeza be naa baa yir Finehas chen ali Rubɛn, Gad 

awa Manasɛ walɛ naa nyɛn nha bar yɛli ni chen wati ali Giliad ni. 

14Nihɛɛta fi funɛ tiŋ Finehas ba kaali. Zɔɔnɔ magkpaa ka funɛ tum nibin bɛgimnɛ ali 

zɔɔnɔsa banawara nyɛn nha bar cheli ni chen. 

15Ba fun la tel Giliad pulim a la Rubɛn, Gad awa Manasɛ walɛ naa funɛ nyɛn nha bar 

yɛli ni chen wati. 

16Doonee ba fun la sɛm ba banawara ya ya Kunyan Koosa walɛ chen a ŋɔ, "Ma tum 

tum taginu, domi ma vɛ ya Kunyan Koosa nɔu aku maa sa biŋbiŋ nɔ a nyɛ ma titi ni 

chen daha. Lalaknɔ ma wa bu tiŋ o gantɛl. 

17Ma lisi ya tum tagin naa ya fun tum ali doonani baa yir Piɔ chen ni, awa chenani ya 

Kunyan Koosa fun kpa wichɔta a ta oo bu nara. Chendaha ya ha vɛɛnaa namsiu, adaha 

o fa wa bu werwa ma tum tum tagin. 

18Maa daŋni ma vɛ o mun tiŋirɛ lalaknɔ? Ma vɛ o nɔɔ zinan, o chɛ zi na paanu a du 

Israɛl tima maga ni chɛ. 

19Ma tɛɛnɛ vɛ werwa maa jɛɛmi un ni maa wa ya Kunyan Koosa tɛɛnɛ ti, doonee o bar 

jɛɛmi lɛu ti nyɛn. Ma wa ya wati ma wa sumi ma tɛɛnɛ, amaa ma ta wa li Koosa gantɛl 

koo a nyɛ ya li Koosa gantɛl wa chenani ma daŋni ma sa biŋbiŋa a gbaari naa ni ya 

pinsaa jɛɛmi ya Kunyan Koosa chen ni. 

20Ma lisi chenani Zɛra be Ekan fun vɛ Koosa nɔɔ a li kina anawara ba fun ŋɔ di 

nandigi ta wa gbaŋsi chennu. Chen ti daha ya Kunyan Koosa funɛ lɛrigi Israɛl tima 

maga diŋsau. Ekan duŋduŋ laata fun siu aku o galimsa ti daha.” 

21Saha tirɛ Rubɛn awa Gad awa Manasɛ walɛ banawara nyɛn nha bar yɛli luk ni chen 

fun ŋɔ Israɛl tima nihɛɛta banawara funɛ nyɛn nha bar cheli ni chen a ŋɔ, 

22"Yiko tiina ti ya Koosa, waa ya ya Kunyan. O zim kinkina nyɛ ya yo chennu ya ka 

vɛɛnaa daŋni ma zim chennu. O ya di ya vɛ Koosa nɔu kaa laa zi vɛɛ jɛɛmi un ma ta 

nyɛ ya bu nyɛni. 

23O ya di ya vɛ ma nɔu kaa sa ya titi biŋbiŋa aa jɛɛmi ya Koosa awa ya papasa ni ma 

nyɛ ya Kunyan Koosa ti titi lɛrigi ya diŋsa. 

24Kinkina nyɛ ya tum chen nɛɛnɛ. Hansura kpak ya wa chɔɔsi pusi digi ma niisisa zi 

wa ŋɔ ya bisa niu, 'Ma wa ya Kunyan Koosa naa ya Israɛl tima Koosa chen wa kpak 

wudigi wa dɔŋa ni. 

25O dau ya wa ma banawara ya Rubɛn, Gad awa Manasɛ walɛ naa nyɛn nha bar yɛli 

chen magbɔu ali Jɔɔdan ni. Ma wa ya Kunyan Koosa wa kpak wudigi.' Saha ti, ma 

bisa zi wa nyɛ ya bisa gil Koosa jɛɛmiu. 

26Chendaha ya wa sa biŋbiŋ ti di ya kɔɔri kɔɔrsa a nyɛ Koosa ni koo aa nyɛ un ya 

papasa dooni. 

27Amaa di o ya sɛhɛra a chiŋi pɔ ya walɛ awa ma walɛ chɔɔsi pusi digi naa kaa wa wa 

ya gantɛl ni chen. Chen zi biksiu di ya sir funɛ jɛɛmi Koosau kaa laa kɔɔri kɔɔrsa aa 

nyɛ un ali o lɛu naa funɛ du kasi chen ni. Chen waa zi vɛɛn wa nyɛ ma bisa wa ŋɔ ya 

bisa di ba wa Koosa wa kpak wudigi wa dɔŋ ni. 

28Ya lisi funɛ vɛɛn ya di ya tum chen ya bisa zi wa koti ŋɔ, 'Kina! Ya nawaalsa funɛ 

sa biŋbiŋau a chi ya Kunyan Koosa kin ti. O waa fun ya doonani baa zi kɔɔri kɔɔrsa, 

amaa o funɛ ya sɛhɛrarɛ a chiŋi ya walɛ awa ma walɛ chɔɔsi pusi digi.’ 

29"Ya waa zi vɛ Koosa nɔɔ koo a gil o mun tiŋi aku yaa sa biŋbiŋ nɔ daha, domi ya wa 

ka yaa jɛɛmi un dooni. Ya waa zi sa biŋbiŋa a gbaari ya Kunyan Koosa kin naa chiŋɛ 

o bar jɛɛmi lɛu ti suwachak ni chen.” 

30Doonee Finehas naa funɛ ya Koosa dama kɔkɔɔr chen awa Israɛl tima nihɛɛti ta funɛ 

gbaari un ni chen maga fun nu di chenani Rubɛn, Gad awa Manasɛ walɛ nawara funɛ 

nyɛn nha bar yɛli chen sɛmsɛm ti funɛ ya wutirɛ. 

31Saha tirɛ Finehas fun ŋɔ ba, "Lalaknɔ ya zimu di ya Kunyan Koosa nyɛnu, domi ma 

wa vɛ o nɔɔ, chendaha ma fosi Israɛl tima magau ali o diŋlɛrigi ti ni.” 

32A gantɛl ni Finehas awa Israɛl tima nihɛɛti ta fun gil nara ta ali Giliad ni kaa fun bur 

kaali Kenan pulim a la ŋɔ Israɛl tima taa ni. 

33Doonee Israɛl tima ta tusa fun sɔɔni ba fun aa pɛki Koosa. Ba waa fun bu kani aa lisi 

di ba la a la chem Rubɛn, Gad awa Manasɛ walɛ ta wa laal ni ali ba tɛɛnɛ ti ni. 

34Saha tirɛ Rubɛn awa Gad walɛ ta fun ŋɔ, "Biŋbiŋa nɔ ya sɛhɛrarɛ aa biksi ya maga 

di ya Kunyan ti ya Koosa." Chendaha ba fun du o sɔn "Sɛhɛra". 

JƆSUWA 23 

1Saha kinkan funɛ wa kaaliu ka ya Kunyan Koosa fun nyɛ Israɛl tima ta hiisi ali ba 

dɔma nisa ni. Saha ti di Jɔsuwa zi funɛ hɛɛsiu. 

2Doonee o fun lagmi Israɛl tima ta maga nihɛɛta awa bichɛsa a ŋɔ ba, "Lalaknɔ mu zi 

hɛɛsɛu. 

3Ma see ka na chenani ya Kunyan Koosa yo ma dɔma aa nyɛ ma pulim nɔ niu. 

4Ma na chenani mu bɔni pulim bɔnɛ nibinsa ta tɛɛnɛsa a nyɛ ma di o ya ma kina. Ba 

warɛ mu fun chem a nyaŋi ali Jɔɔdan mɔɔga ti awa teku nii zen ti banbaan ni. 

5Ya Kunyan Koosa naa ya ma Koosa chen titi zi duŋni bau a ta kaa nyɛ ma nyinbaan. 

O zi lɛrigi ba diŋsau ali ma suwachak ni kaa nyɛ ma fuksi ba tɛɛnɛ ti a pusi a chi 

chenani o piin vɔu chen. 

6Ma kpak ma bara a kpok kaa har a tiŋ wɛ anawara maga ba sɔbi a du Mosis tɔn ni 

chen. Ma ta wa vɛ a ki digi a taali. 

7Ma ka ta kpa ma titi aa lagmi banawara nyɛn ma wati a kpa ba vuga sɔna aa sɛm 

sɛma koo a kpa a aa hɛɛsi hɛɛsisa chen. Chen tima ta yaa vɛɛn gbiriu aa jɛɛmi vuga ta, 

8amaa ma tau chiŋi wuti a nyɛ ya Kunyan Koosa ni a chi chenani ma piin du hali a wa 

tel zinan nan. 

9Saha maga ya Kunyan Koosa kur nyɛn ma watiu a nyɛ ma koti duŋni pulimsa 

anawara nibinsa kpokee aa ta. 

10Ma nibin bɛgim zi koti nyɛ nibinsa tusuga chɔu aku ya Kunyan Koosa ti yo aa nyɛ 

ma daha, domi o piin vɔwu di o zi yo a nyɛ mau. 

11Ma doso kaa ki daŋni ya Kunyan naa ya ma Koosa chen. 

12"Ma vɛ o nɔɔ kaa gbaari aa kpa pulim bɔnɛ nawara ka chen nihaana. 

13Ma ya yɛda di ya Kunyan Koosa waa zi bu duŋni pulimsa ta nibinsa naa a ta kaa ka 

ma. Amaa ba wɛ zi wa ya ma hansurau a chi toroko koo bɔɔ zen koo aa wi a chi ba 

kpa vurma a chaŋ nar gantɛl koo sɔha tau nar si. Chen ti kaa zi ya mau hali ma maga 

wi li pulim weri naa ya Kunyan Koosa kpa a nyɛ ma chen. 

14"Lalaknɔ mu saha telu wa mu siu. Ma magkpaa ka zim ma bambisa awa ma siimsa 

niu di kinkina maga ya Kunyan Koosa ti fun vɔu di o ya nyɛ ma o kote ya chennu. 

15Amaa chenani o koti a tum chenani maga o fun vɔu di o ya chen o zi vɛɛn koti kok 

mau nandigi taa du ma hansura wɛ. 

16Ma vɛ tiŋ chiksi naa ya Kunyan Koosa kpa chiksi di ma tiŋ chen kaa laa jɛɛmi 

Koosa bɔnɛ, o zi lɛrigi ma diŋsau wa o paan ti ni. Chen ti ka wa ya ma nandigi waa zi 

bu wa koti a nyɛn tɛɛnɛ weri naa ya Kunyan Koosa kpa a nyɛ ma chen." 

JƆSUWA 24 

1Saha tirɛ Jɔsuwa fun lagmi Israɛl zɔɔnɔsa taa maga awa ba nihɛɛta awa ba sɛriya ni 

diile ba wa lagmi Sɛkɛm ni ali Koosa suwachak ni. 

2O fun ŋɔ zɛmɛ ti maga ni, "Maa nu kinkina ya Kunyan Koosa naa ya Israɛl tima 

Koosa chen sɛm. Saha digi ma nawaalsa funɛ nyɛn mɔɔga naa baa yir Yufuretis chen 

jibaŋ digi nɛɛ aa jɛɛmi vuga. Ma nawaalsa taa digi funɛ ya Tɛra naa funɛ ya Abraham 

awa Nahɔ nyana chen. 

3Doonee mu fun zer Abraham a la ji Yufuretis mɔɔga ti a fun tiŋ un chen hali o la gali 

Kenan pulim maga ni. Mu fun nyɛ un niisisa kinkan a nyɛ un o be Aizik ti. 

4Doonee mu fun bu nyɛ Aizik wa Jekɔb awa Esau, a fun kpa pulim naa kpak kunkulsa 

a ya Idɔm pulim chen a nyɛ Esau ti ni. Amaa ma nawaal Jekɔb awa o bisa waa funɛ 

kaali Ijipt pulimnɛ. 

5A gantɛl ni mu fun wa tum Mosis awa Aarɔn a fun kpa muksi kinkan a wa du Ijipt 

tima ni kaa fun te ma suwachak a kpa ma li Ijipt ti ni. 

6Mu funɛ kpa ma nawaalsa tau ali Ijipt ni hali ba fun tiŋ wa zaagna awa kakusa 

torokosa ni aa duŋni ma, amaa ma nawaalsi ta funɛ la tel Mɔɔg Sɛɛm ti. 

7Ba funɛ wiu a yir min di mu suŋi ba doonee mu fun nyɛ birsa zu wa Ijipt tima taa ni. 

Mu funɛ vɛɛn nyɛ nii lim bau a di ba, adaha ma zim chenani mu ya Ijipt tima tau. Ma 

funɛ nyɛn nyaabaan niu a vusi. 

8"Saha tirɛ mu fun kpa ma a wa Amɔr tima pulim. Ba waa funɛ nyɛn Jɔɔdan nha bar 

yɛli luk ni. Ba wa ma yaa funɛ yo dɔŋau, amaa mu yaa fun nyɛ ma kpoku ma nyaŋi 

ba, ma fun nyaŋi ba a fuksi ba tɛɛnɛ. 

9Doonee Zipɔ be naa ba funɛ yir Balak o ya Moab tima be chen gbaan wa ma chem 

laal. O funɛ holiu ba la ŋɔ Bɛwɔ be naa baa yir Balaam chen di o ŋɔ nɔɔ a nyɛ ma, 

10amaa mu waa fun nu Balaam sɛma. Chendaha o funɛ ya alibarkau a du ma niu ka 

mu fun fosi ma a li Balak nisa. 

11Ma fun bu ji Jɔɔdan mɔɔga ti a kaali Jeriko. Doonee Jeriko tima fun chem ma laal a 

chi chenani Amɔr tima awa Peris tima awa Kenan tima awa Hita tima awa Gɛgas tima 

awa Hif tima awa Jebus tima ta fun chem ma laal chen. Amaa mu funɛ nyɛ ma kpoku 

ma chem a nyaŋi ba. 

12Mu fun nyɛ nara duŋni Amɔr tima koorsa taa a ta, adaha ma zim di min funɛ nyɛ ma 

chen kpok ti, amaa o wa ya ma tosa awa ma hɛma ta nyɛ ma kpok. 

13Saha tirɛ mu fun nyɛ ma tɛɛnɛ naa ma ha vɛɛ tum tuma un ni awa tɔsa nawara ma vɛ 

saali, lalaknɔ ma zi nyɛn dooniu aa chi bugili nɔna anawara ma vɛ duuli. 

14"Adaha lalaknɔ ki nyɛ ya Kunyan Koosa sɔn ti wa jirima kaa ki jɛɛmi un wa wuti 

awa yɛda ni. Ma taa jɛɛmɛ ma nawaalsa vuga anawara ba funɛ jɛɛmi ali Mɛsopotemia 

pulim awa Ijipt pulim ti ni kaa ki jɛɛmi ya Kunyan Koosa duŋduŋ. 

15Ma bambi vɛ kpak di maa jɛɛmi un ma yisi zinan naa ma ka maa jɛɛmi. O ya di ma 

ka maa jɛɛmi vuga anawara ma nawaalsa funɛ jɛɛmi ali Mɛsopotemia pulim ni chene, 

koo ma ka maa jɛɛmi vuga anawara ma nawaalsa funɛ jɛɛmi ali Amɔr tima pulim ni 

chene maa jɛɛmi. Amaa mu kaa ŋɔ mau di mu waa wa mu sal walɛ mag ka yaa jɛɛmi 

ya Kunyan Koosarɛ.” 

16Saha tirɛ nara ta fun ŋɔ, "Ya waa zi gil ya Kunyan Koosa jɛɛmi kaa ki jɛɛmi vuga, 

17domi ya Kunyan naa ya ya Koosa chen funɛ yisi ya awa ya nyama ali Ijipt pulim ni 

ya bu vɛ ya yosa. Ya see ka funɛ na alaazibu wɛ anawara o fun tum chenu. Saha naa 

ya yaa fun la li pulim bɔnɛ o yaa fun nyɛn ya watiu aa kok ya wudigi vɛɛ na ya. 

18Ya funɛ nyɛn nyinbaan ni a laa dugli tɔha ti ya Kunyan Koosa funɛ duŋni Amɔr 

tima nawara maga funɛ nyɛn tɛɛnɛ ti ni chenu. Chendaha ya gbaanko zii jɛɛmi ya 

Kunyan Koosa tiu, domi waa ya ya Koosa.” 

19O fun ŋɔ, "Ma waa ki koti aa jɛɛmi ya Kunyan Koosa ti, domi o ya Koosa naa du 

kasirɛ o ka waa zi gil ma tum tagni ta a pɛŋ ma. Ma ka vɛ nu o nɔɔ o waa zi gil ma. 

20Ma ka vɛɛn gil un kaa laa jɛɛmi vuga o zi lɛrigi ma diŋsau a ta ma yɔri, amaa o funɛ 

tiŋ mau wa wu were ni.” 

21Saha tirɛ nara ta fun ŋɔ Jɔsuwa ni, "Aayi, yaa zi jɛɛmi ya Kunyan Koosau.” 

22Jɔsuwa fun ŋɔ nara taa ni, "Ma ya ma titi sɛhɛrau di ma yisɛ ya Kunyan Koosau di 

maa jɛɛmi un." Ba fun la nɔɔni di, "Iin, ya ya sɛhɛra timau.” 

23Doonee o fun ŋɔ ba di chen wara ba chɔ ali pulim bɔnɛ nibinsa koosisa taa ni kaa 

vɔu ba bambi ni di baa zii nu ya Kunyan Koosa naa ya Israɛl tima Koosa chen nɔu 

hali saha maga. 

24Saha tirɛ nara ta gbaan ka zi fun ŋɔ Koosa ni, "Yaa zi jɛɛmi ya Kunyan naa ya ya 

Koosa chenu kaa ki tiŋ o chiksɛsi ta.” 

25Chendaha Jɔsuwa funɛ vɔu vɔwarɛ a nyɛ nara taa ni a wuzu ti ali tɔha naa baa yir 

Sɛkɛm chen ni. O funɛ nyɛ chiksɛsiwa di ba tiŋ. 

26O funɛ sɔbi nan chiksɛsa naa a du Koosa chiksɛsa tɔn ti nɛɛ kaa zi fun zer buŋkol 

zenzen a kpa baŋ bugil zen mun ni ali ya Kunyan Koosa bar jɛɛmi dama ti ni. 

27Saha tirɛ o fun ŋɔ nara ta maga ni, "Bunkol nɔ ya ya sɛhɛra tiina. O chi o gbaan nu 

sɛma anawara maga ya Kunyan Koosa sɛm a nyɛ ya chenu. Chendaha o zi ya sɛhɛra 

tiinau aa nyini ma saha naa ma wa vɛ Koosa nɔɔ.” 

28Saha naa Jɔsuwa fun sɛm chen a peti, o funɛ nyɛ nara ta wa nyinbaanu ba kaali ba 

damsa awa ba tɔsa. 

29Chen gantɛl ni, Jɔsuwa naa ya ya Kunyan Koosa tumtumna chen fun siu, di o ya bun 

kɔkwa awa fiire. 

30Doonee ba fun kpa un a sogli o titi tɛɛnɛ naa funɛ nyɛn Timnaf-Sɛra naa funɛ nyɛn 

Ifrɛɛm pulim kunkulsa bar ni awa Gaas bi ti nyuha ni chen. 

31Saha naa Jɔsuwa ha fun nyɛn wa o miisa ni, Israɛl tima ta yaa funɛ jɛɛmi ya Kunyan 

Koosau hali o funɛ vɛɛn wa siu ba ha funɛ vɛɛnaa jɛɛmi unnu. Hali ba nihɛɛti ta maga 

titi see funɛ wa na chenani ya Kunyan Koosa fun tum a nyɛ Israɛl tima taa niu. 

32Josɛf funɛ siu Ijipt niu, ba fun zer un a kpa wa sogli Sɛkɛm ni. Doon tɛɛnɛ ti Jekɔb 

funɛ yau un ali Hamɔ naa funɛ ya Sɛkɛm nyana chen bisa wati. O funɛ yau un anzunfa 

kɔkwarɛ. Josɛf niisisa funɛ di doon kapata. 

33Aarɔn be naa baa yir Ɛleeza chen gbaan funɛ siu ba fun sogli un ali Gibia tɔha naa 

nyɛn Ifrɛɛm kunkulsi bar ni ba fun kpa a nyɛ Finehas bisa ni chen. 

  



371 

 

© 1999,  Wycliffe Bible Translators, Inc. 
 

 
 

 

NIDIILE 

NIDIILE 1 

1Jɔsuwa siu gantɛl ni, Israɛl tima funɛ pɛɛsi Koosa nanɛ, "Ya zɔɔnɔsi naa ni, o leema 

tiina werwa o la chem Kenan tim ta wa laal?” 

2Doonee ya Kunyan Koosa fun ŋɔ, "Juda zɔɔnɔ ti tima werwa ba te la, domi ba nɛɛ 

mu kpa tɛɛnɛ ti kpok a nyɛ.” 

3Saha tirɛ Juda walɛ ta fun ŋɔ Simiɔn walɛ ni, "Ma tiŋ ya yaa la tɛɛnɛ naa ba kpa nyɛ 

ya chen ni, ya la lagmi a chem Kenan tim ta wa laal ni, chen ni yaa zi tiŋ mau a la 

tɛɛnɛ naa ba kpa nyɛ ma chen ni." Saha tirɛ Simiɔn walɛ  

4awa Juda walɛ fun lagmi a la laal ni. Koosa fun nyɛ ba nyusum ba chem Kenan tima 

awa Pɛris tim ta a nyaŋi kaa fun vɛɛn chem nyaŋi nara tusuk fi ali Bɛsɛk ni. 

5Ba funɛ na Adoni-Bɛsɛk gbaankou ali dooni a fun chem un. 

6O fun chɔ a kaali ba fun duŋni un hali a la kpak, a fun teŋsi o naaninsa. 

7Adoni-Bɛsɛk fun ŋɔ, "Koorsa fumnɔpɛ banawara ba teŋsi ba naaninsa chen funɛ waa 

pini diweu ali mu diwe bar diili ni. Chenani mu fun ya ba chene Koosa ka ya min 

chen." Ba fun kpa un a kaali Jerusalɛm o la siu dooni. 

8Juda walɛ ta fun la chem Jerusalɛm a fuksi un. Ba funɛ kpu o nibinsau kaa suk din du 

un ni. 

9Chen gantɛl ni, ba fun kaali a la chem Kenan tim taa nyɛn kunkulsi bar ni chen awa 

pulim huli naa nyɛn mun ni chen. 

10Ba funɛ kpak chene a la pu Kenan tima banawara nyɛn Hɛbrɔn naa saha digi ba funɛ 

yir un Kiriaf-Aba chen dooni ba fun chem Sɛsai, Ahiman awa Talmai walɛ ta a nyaŋi. 

11Ba fun bu li dooni a kaali Dɛbi naa ba funɛ yir Kiriaf-Sɛfa ti chen. 

12Naa ba funɛ yir Kaleb ali ba ni chen fun ŋɔ, "Naa kote a chem Kiriaf-Sɛfa tim naa a 

nyaŋi muu zi kpa nihabichɛla naa baa yir Aksa chen a nyɛ unnu o ya haan.” 

13Ɔtniɛl naa funɛ ya Kaleb niinbe Kɛnas be chen fun chem tɔha ti a nyaŋi ka Kaleb 

fun kpa o be Aksa a nyɛ un o ya haan. 

14Ba haan fali sɔɔli wuzu, Ɔtniɛl funɛ ŋɔ be ti niu di o ŋɔ o nyan ni o nyɛ un tɛɛnɛ. O 

fun tel o kakum daha ka o nyana Kaleb fun pɛɛsi un kinkina oo daŋni. 

15Be ti fun ŋɔ, "Mu daŋni bugille. Tɛɛnɛ naa i nyɛ min chen nyɛn pulim naa hulɛ nɛɛ." 

Doonee Kaleb fun nyɛ un bugilsa anawara chɔ nyuha awa mun ni chen. 

16Mosis hila niisisa banawara funɛ ya Kɛna tima chen fun tiŋ Juda walɛ a kaali Jeriko 

naa funɛ kpak bonsa chen, a la li tɛɛnɛ naa vɛɛ bi ki parɛ a chɔ Arad mun ni ali Juda 

pulim ni chen. A fun la lagmi Amelek tim taa ni a kani. 

17Juda walɛ ta fun lagmi Simiɔn walɛ taa ni ba la a la chem Kenan tima banawara 

funɛ nyɛn Zɛfaf chen a nyaŋi. Ba funɛ ŋɔ nɔɔu a du tɔha ti ni, a chɛɛki tɔha ti kaa du o 

sɔn Hɔma. 

18Koosa funɛ suŋi nara tau ba fun la fuksi kunkulsi pulim ti, amaa ba waa fun fuksi 

Gaza, Askɛlɔn awa Ɛkrɔn awa tɔsa anawara go a chen. Nan nibinsa banawara funɛ 

nyɛn nii nɔɔsa ni chen funɛ kpak lukɛ torokosiwa, chendaha Juda tim ta waa fun koti a 

duŋni ba a ta. 

20Ba funɛ kpa Hɛbrɔn a nyɛ Kaleb niu a chi chenani Mosis fun biksi chen. O fun duŋ 

Anak zɔɔnɔsa atora nawara nyɛn tɔha ti ni chen. 

21Amaa Bɛnjaman tim ta waa fun duŋni Jebus tima banawara funɛ nyɛn Jerusalɛm ni 

chen a ta, chendaha Jebus tim ta wa Bɛnjaman walɛ ta ha vɛɛn nyɛn hali wa zinan. 

22Ifrɛɛm awa Manasɛ walɛ ta funɛ kaaliu a la chem Bɛtɛl naa ba funɛ yir Lus chen. 

Koosa funɛ suŋi bau. Ba fun tum nara ba la baari tɔha ti, 

24a fun na ka baal digi li tɔha ti ni ba fun ŋɔ un, "Biksi ya doonani yaa zi val a zu tɔha 

ti, chen ni ya waa zi du hin dɛŋa.” 

25Doonee o fun biksi ba, saha tirɛ Ifrɛɛm walɛ awa Manasɛ walɛ ta fun la zu tɔha ti a 

kpu nara maga kaa ka baal ti wa o walɛ duŋduŋ. 

26A gantɛl ni baal ti fun bu kaali Hita tim pulim a la sa tɔha dooni a du o sɔn Lus. 

Chen tɔha ti ha vɛɛn nyɛn wa zinan. 

27Manasɛ walɛ ta waa fun duŋni nibinsa banawara funɛ nyɛn Bɛf-San, Taanak, Dɔr, 

Iblɛm, Mɛgido awa tɔsa anawara duglɛ a chen. Kenan tim ta ha vɛɛn nyɛn dooni. 

28Saha naa Israɛl tim ta fun wa na kpok ba yaa funɛ muksi Kenan tim tau di ba tum ki 

nyɛ ba, amaa ba waa fun duŋni ba a ta. 

29Ifrɛɛm walɛ ta gbaan waa fun duŋni Kenan tima banawara funɛ nyɛn Gɛza ni chen, 

chendaha Kenan tim ta wa ba funɛ lagmi a nyɛn. 

30Zɛbulum walɛ ta waa fun duŋni nibinsa banawara funɛ nyɛn Kitrɔn awa Nahalɔl ni 

chen. Chendaha Kenan tim funɛ lagmi ba niu a nyɛn dooni ba fun muksi ba ba tum aa 

nyɛ ba. 

31Asa walɛ ta ka waa fun duŋni banawara funɛ nyɛn Ako, Saidɔn, Alab, Akzib, Hɛlba, 

Afɛk awa Rɛhɔv chen ni a ta. 

32Asa walɛ ta wa Kenan tim ta funɛ lagmi nyɛni, domi ba waa fun duŋni ba a ta. 

33Naftali walɛ ta waa fun duŋni banawara funɛ nyɛn Bɛf-Sɛmɛs awa Bɛf-Anaf ni 

chen. Chendaha ba wa Kenan tim ta funɛ lagmi nyɛn ka ba muksi ba ba tum tum 

kpoka. 

34Amɔn tim ta funɛ muksi Dan walɛ tau ba fun kaali pulim naa kpak kunkulsi chen, a 

fun vɛ di ba waa zi nyɛ ba nyinbaan ba tu tɛɛn nam ti. 

35Amɔn tim ta funɛ kur nyɛn Aijalɔn, Saalbim awa Hɛrɛs bi ti nɛɛ, amaa Ifrɛɛm walɛ 

awa Manasɛ walɛ ta funɛ dɔ ba kaa nyɛ ba tum aa nyɛ ba. 

36Idɔm tim ta tɛɛnɛ magbɔ funɛ piili Sɛla nyuu nɛɛ a kpa chen a la val Akrabim gɔŋ ti 

aa kaali. 

NIDIILE 2 

1Koosa malaika fun li Gilgal a kaali Bokim a la ŋɔ Israɛl tim taa ni, "Mu funɛ yisi 

mau ali Ijipt pulim ni a kpa ma a wa tɛɛnɛ naa mu fun vɔu di mu zi kpa nyɛ ma 

nawaalsi ni chenu. Mu funɛ ŋɔu di mu waa zi puti vɔwa naa mu wa ma ni ya vɔu 

chen. 

2Ma ta wa nyɛ ma wa nibinsa banawara lagmi ma ni nyɛn chen vɔu vɔwa. Ma zagsi ba 

biŋbiŋsi ta a yagsi tɛɛnɛ, amaa hali wa zinan ma ha wa tum chenani mu ŋɔ di ma tum 

chen. Chenani mu vɛɛ daŋni chene ma tau aa tum. 

3Chendaha muu daŋni mu ŋɔ mau lalaknɔ di mu waa zi bu te ma suwachak a la duŋni 

nara ta a ta. Baa zi ya ma dɔmau, a kpaksi ma ali ba vursi taa jɛɛmi ni a chi chenani 

nar yaa dau toroko a kpak kina chen.” 

4Saha naa Koosa malaika ti fun sɛm chen a peti, Israɛl tim ta funɛ piiliu aa kaasi. 

5Chendaha doon sɔn ya Bokim dooni, domi ba fun kɔɔri kɔɔrsa a nyɛ Koosa ni. 

6Jɔsuwa fun ta Israɛl tim ta maga, ba kaali a fun la kani ba tɛɛnɛsa anawara ba bɔni 

nyɛ ba chen ni. 

7Jɔsuwa funɛ nyɛn wa o miisi ni maga, Israɛl tim ta funɛ jɛɛmi Koosau wa wuti. O 

siwi gantɛl ni, ba funɛ vɛɛnaa jɛɛmi Koosa chene, domi nihɛɛta funɛ nyɛnu ba sii na 

tum zene anawara Koosa tum a nyɛ ba Israɛl tima ni. 

8Jɔsuwa naa funɛ ya Koosa tumtumna kaa ya Nan be chen funɛ ya bun kɔkwa awa 

fiire kaa siu. 

9Ba funɛ sogli unnu ali o tɛɛnɛ naa ba fun nyɛ un ali Timnaf-Hɛrɛs ali Ifrɛɛm tɛɛnɛ 

naa funɛ chɔ Gaas bi ti nyuha ni chen. 

10Chen nibinsa banawara funɛ ya saara chen maga funɛ sitiu ka nibin falɛ fun bu si, a 

fun sugli Koosa wɛ awa chenani o tum a nyɛ Israɛl pulim ni. 

11Saha ti Israɛl tima funɛ tumu a puti Koosa ni a funɛ jɛɛmi vuga anawara baa yir Baal 

chen. 

12Ba funɛ gil ya Kunyan Koosa naa ya ba nawaalsi Koosa a fun yisi ba ali Ijipt pulim 

ni chen jɛɛmiu kaa fun piili aa jɛɛmi nibinsa banawara tɔsa go ba chen koosisa. 

Chenani ba fun gbiri aa jɛɛmi a chen fun nyɛ Koosa paan si. 

13Ba funɛ gil Koosa jɛɛmiu kaa ka jɛɛmi vuga anawara baa yir Baal awa Astɔrɛf chen. 

14Chendaha Koosa paan funɛ si kinkannɛ a du Israɛl tima ni o fun nyɛ nara wa chem 

ba wa laal ni. O funɛ nyɛ ba dɔma banawara go ba chen wa kpoku ba nyaŋi ba, 

chendaha Israɛl tim ta waa fun bu kpak kpok. 

15Saha naa maga ba yaa fun la laal ni, Koosa yaa li ba gantɛlu a chi chenani o fun piin 

sɛm chen. Saha ti ba funɛ kur nyɛn tuchɔk zenzenee. 

16Saha tirɛ Koosa fun bu nyɛ Israɛl tim ta wa suwachak tima ba fosi ali laal ni cheme 

taa ni. 

17Amaa Israɛl tim ta waa funɛ nu ba nihɛɛti ta sɛma. Ba wara fun tiŋ Koosa wa wuti ni 

kaa laa jɛɛmi koosi bɔnɛ. Ba nyama funɛ tiŋ Koosa chiksɛsi tau, amaa bichɛ falɛ ta 

waa funɛ vɛu. 

18Saha naa maga Koosa yaa fun wa nyɛ Israɛl tima wa suwachak tima, o yaa suŋi 

nihɛɛ o fosi o walɛ ali ba dɔma nisi ni. Koosa yaa funɛ ɔm ba sikiu aku ba yaa fun 

fɔuli aa biksi un di ba nyɛn muksi awa namsi nɛɛ chen. 

19Amaa nihɛɛ ti yaa fun wa siu, nara ta yaa vɛɛnaa tum ba tum bunɛwa a kaali nihɛɛta 

banawara funɛ te nyɛn ba ni chen. Ba yaa jɛɛmi pulim bɔnɛ koosisiwa a nyɛn tum 

tagni ni. 

20Saha ti, Koosa yaa na paanu a du Israɛl tima ni a ŋɔ, "Nara naa puti chiksi naa mu 

fun kpa nyɛ ba nawaalsi ni chenu, domi ba vɛu di ba wara zi tiŋ mu nɔɔ. 

21Mu ware zi bu duŋni pulimsa anawara nyɛn Jɔsuwa saha ti ka o zi wa siu chen 

nibinsa a ta. 

22Mu zi kpa chen nibinsi tau a yo Israɛl tim ta a nee baa zi tiŋ mu biksisi ta a chi 

chenani ba nawaalsi ta fun tiŋ chenu.” 

23Chendaha Koosa funɛ nyɛ chen pulim bɔnɛ nibinsi ta wa nyinbaanu ba nyɛn dooni. 

O waa fun nyɛ Jɔsuwa wa kpok o nyaŋi ba. O ka waa fun duŋni ba a ta ali Jɔsuwa siwi 

ti gantɛl ni lalaka. 

NIDIILE 3 

1Chendaha ya Kunyan Koosa funɛ nyɛ pulim bɔnɛ nibinsi ta lagmi Israɛl tim taa niu a 

nyɛn di o zamsi ba. 

2Koosa funɛ daŋni o ya chene a biksi Israɛl tim ta maga wa laal chemi. 

3Filistia tim tɔsa anyuun ta funɛ ka ali pulim ti ni, ba waa funɛ ya Kenan tima, Saidɔn 

tima, Hif tima banawara funɛ nyɛn Lɛbanɔn bɛ ta wati awa Baal-Hɛmɔn ti wati hali a 

la li Lebo-Hamaf ti chen. 

4Ba warɛ Koosa fun kaa kpa zamsi Israɛl tim ta a nee baa zi tiŋ o chiksɛsi anawara o 

fun kpa nyɛ ba nawaalsi ni ali Mosis ni chenu. 

5Chendaha Israɛl tim ta wa Kenan tima, Hif tima, Amɔn tima, Pɛris tima, Hita tima 

awa Jebus tim ta funɛ lagmi a nyɛn bar bɛgim ni. 

6Ba funɛ kpa dɔŋau aa ya haanasa kaa laa jɛɛmi ba koosisi ta. 

7Israɛl tim ta funɛ sugli ya Kunyan Koosa naa ya ba Koosa chen wɛɛu, kaa funɛ tum 

tum tagna, aa jɛɛmi Baal awa Astɔrɛf vug ta. 

8Chendaha Koosa paan funɛ siiu a du ba ni o fun nyɛ Mɛsopotemia koora kankoor 

Kusan-Risatayim fun la chem ba a nyaŋi, ka ba fun tum a nyɛ un bun ŋmɛnaasa. 

9Doonee Israɛl tim ta fun fɔuli a biksi Koosa, o fun tum baal digi o la fosi ba. Chen 

baal ti sɔn funɛ ya Ɔtniɛl naa ya Kaleb niinbe Kenas be chen. 

10Koosa siim ti funɛ tu wa un niu o fun burigi lanjima kpok ali Israɛl pulim ni. Ɔtniɛl 

funɛ la chem Mɛsopotemia tim koora ti wa laalu Koosa fun nyɛ un nyusum o nyaŋi 

un. 

11Tusɔɔn funɛ nyɛn Israɛl pulim niu a tel bun fumnaasi ka Ɔtniɛl zi fun siu. 

12Israɛl tim ta fun bu tum a puti Koosa, chen ti daha Koosa fun bu nyɛ Moab tim 

koora kankoor Ɛglɔn fun na kpok a kaali Israɛl tima. 

13Ɛglɔn funɛ gbaari Amɔn tim ta awa Amelek tim taa niu ba fun la chem Israɛl tim wa 

laal a nyaŋi kaa fuksi Jeriko naa kpak bonsi bugila chen. 

14Israɛl tim ta fun tum a nyɛ Ɛglɔn ni bun fumŋmɛnaasa. 

15Saha tirɛ ba fun fɔuli a nyɛ Koosa ni, o fun tum nar o la fosi ba. Chen baal ti sɔn 

funɛ ya Ɛhud naa funɛ ya gal tiina ka ya Gɛra naa ya Bɛnjaman walɛ chen be. Israɛl 

tim ta fun kpa papasa a nyɛ Ɛhud ni o kpa la nyɛ kankoor Ɛglɔn ni ali Moab ni. 

16Saha ti, Ɛhud funɛ kɔɔri takoobire o kpak nɔɔsa alɛ o ziŋziŋ tel naa bu bɛgim wa 

banbaan. O fun kpa vɔu tɛ o kilaarɛ ta nindil luga ni. 

17Doonee o fun kpa papasi ta la nyɛ Ɛglɔn naa funɛ ya nibin zenzen chen ni. 

18Saha naa Ɛhud fun kpa papasi ta a la nyɛ un, o funɛ ŋɔ banawara chuŋɛ kini ta chenu 

di ba bur kila dama. 

19Amaa Ɛhud funɛ buru ali bunkol naa dugli Gilgal chen a kaali Ɛglɔn wati a la ŋɔ un, 

"Mu kunyana, mu kpak laaboorre a kaa sogli ŋɔ hin." Doonee koor ti fun ŋɔ o 

tumtumsi ta, "Maa la kaa ka ya." Ba maga fun li. 

20Saha naa koor ti fun kani o dɛ sɔɔni ni aa ta peha, Ɛhud funɛ kaaliu a la ŋɔ un, "Mu 

kpak laaboorre ali Koosa wati a kaa ŋɔ hin." Saha ti, koor ti fun si chiŋi. 

21Ɛhud fun kpa o ningal a yisi o takoobi a tau koor ti logma a fur. 

22Chise ti maga fun lim ka nuuta fun li tɔ un. O funɛ fur chene a la yɛli li o gantɛl, 

amaa Ɛhud waa fun kpiti chise ti, 

23kaa fun li sal a li tɔ o dɛ ti zɔɔnɔsi maga kaa kaali. 

24Koor ti tumtumsi ta fun la li a na ka zɔɔnɔsi ta fariki, amaa ba funɛ lisi ba bambi 

niu, di koor ti chɔ aa hiisiu. 

25Ba fun chiŋi a pɔ koor ti a ku di o puk, amaa kaa fun puk zɔɔnɔ ti a fun na ka koor ti 

chɔ tɛɛnɛ ni a siu chɔ. 

26Saha naa ba fun chiŋi aa pɔ chen di Ɛhud li val nyinbaan tiu a chɔ kaali Sɛra. 

27Saha naa o fun la tel Ifrɛɛm, o funɛ hu kaabullɛ a lagmi Israɛl tim ta di baa la laal ni, 

a fun te ba suwachak a kpa ba a tiŋ kunkulsi ta a tu. 

28O funɛ ŋɔ bau, "Ma tiŋ mu mun ni. Lalaknɔ, Koosa nyɛ ma nyusumu ma nyaŋi ma 

dɔma Moab tim ta." Doonee ba fun tiŋ Ɛhud mun ni a fun la chem a fuksi doonani 

Moab tim ta yaa val aa ji Jɔɔdan mɔɔga ti chen. Ba waa fun nyɛ ba nibin bɛgim wa 

nyinbaan o ji. 

29Chen wuzu ti, ba funɛ kpu Moab tima lanjimasa banawara kote laal chemi chen nara 

tusuk fiire. Ba nandigi waa fun koti a fosi. 

30Ba funɛ chem Moab timau a nyaŋ ka tusɔɔn zi fun nyɛn Israɛl pulim ni bun 

fumdaanaasi. 

31Nihɛɛ naa funɛ bu ya ba suwachak tiina funɛ ya Samga naa funɛ ya Anaf be chen. O 

gbaan funɛ kpu Filistia tim nara kɔksa anɔrau kaa fosi Israɛl tim ta. 

NIDIILE 4 

1Ɛhud siu gantɛl ni, Israɛl tim ta funɛ bu tumu a puti Koosa. 

2Chendaha Koosa fun nyɛ Kenan tim koor naa baa yir Jabin chen fun la chem ba a 

nyaŋi. Chen koor ti funɛ dɔ Hazɔ. O lanjima hɛɛ sɔn funɛ ya Sisɛra naa funɛ nyɛn 

Harosɛf naa vɛ ya Israɛl tim tɛɛnɛ chen. 

3Jabin funɛ kpak laal lukɛ torokosa kɔksi digtore a yaa funɛ muksi Israɛl tim ta kinkan 

kaa laa du ba wumukse hali bun fumlɛ. Doonee Israɛl tim ta fun fɔuli a biksi Koosa di 

o wa suŋi ba. 

4Saha ti di Dɛbɔra naa funɛ ya Lapidɔf haan chen funɛ ya Koosa witiinnɛ kaa vɛɛn ya 

sɛriya ni diili a nyɛ Israɛl tim ni chen saha ti. 

5O yaa fun kani bone digi mun ni ali Rama awa Bɛtɛl banbaan ni ali Ifrɛɛm pulim 

kunkulsi bar ti ni ka Israɛl tim ta yaa funɛ la o wati oo ŋɔ ba wɛ. 

6Wuzu digirɛ o fun tum di ba la yir Barak naa ya Abinoam be ali Kadɛs naa nyɛn 

Naftali ni chen a ŋɔ un, "Chiksi nɔwa Koosa naa ya Israɛl tim Koosa chen kpa a nyɛ 

hin. Yisi nar tusuk fi ali Naftali awa Zɛbulum walɛ taa ni a kpa ba aa la Tabɔ bi ti 

mun. 

7Mu zi nyɛ Sisɛra naa ya Jabin lanjimasa nihɛɛ chen wau a wa chem hin ali Kisɔn 

mɔɔg ti nɔɔ ni. O zi wa kpak laal torokosau awa lanjimasi ni, amaa mu zi wa nyɛ hin 

nyusumu i nyaŋi un.” 

8Doonee Barak fun ŋɔ, "O ya di i zi tiŋ min a lau, mu zi lau, amaa i vɛ tiŋ min laali, 

mu gbaan waa zi la.” 

9Haan ti fun ŋɔ, "Muu zi tiŋ hin lau, amaa i ka la di nyusum i waa zi na bɔta ali dooni, 

domi Koosa zi wa kpa Sisɛra a du nihaan nin niu." Saha tirɛ Dɛbɔra fun tiŋ Barak a 

kaali Kadɛs. 

10Barak fun lagmi Naftali awa Zɛbulum walɛ ta ali Kadɛs ni ba fun tel nara tusuk fi a 

gbaari Dɛbɔra ni. 

11Saha ti di Hɛba naa funɛ ya Kenan nar chen funɛ la baŋsi o lɛurɛ a dugli Kadɛs a 

dugli bugil zen naa funɛ nyɛn Zaananim chen. O funɛ si o dɔŋtiim Kenan tim taa funɛ 

ya Hobab niisisa kaa ya Mosis hila chen. 

12Saha naa Sisɛra fun nu di Barak kaali Tabɔ bi ti nyuhau, 

13o funɛ lagmi o laal bunɔɔna nara kɔksi digto ti awa o walɛ magau a fun kpa ba si 

Harosɛf-Hagɔyim naa vɛ ya Israɛl tim tɛɛnɛ chen aa la Kisɔn mɔɔg ti. 

14Doonee Dɛbɔra fun ŋɔ Barak ni, "Kila, Koosa te i suwachak. Zinan o kpa Sisɛra a 

du i nin niu di i nyaŋi un." Barak fun tu Tabɔ bi ti daha wa o bunɔɔna tusuk fi ni. 

15Saha naa Barak wa o bunɔɔni ta fun la pu Sisɛra wa o walɛ ta, Koosa funɛ koosi bau 

a du dɔŋ ni ba vɛ zim dɔŋ wɛ ni. Saha tirɛ Sisɛra fun tu o zaag toroko ni aa chɔ wa 

naasa ni. 

16Barak fun duŋni zaag toroko ta awa bunɔɔni ta hali a la tel Harosɛf-Hagɔyim naa vɛ 

ya Israɛl tim tɛɛnɛ chen, a fun kpu Sisɛra walɛ ta maga ka hali ba nibin bɛgim vɛ kaali. 

17Saha tirɛ Sisɛra fun chɔ a la sogli Kena tim baal Hɛba haan Jaɛl lɛu ni, domi Hazɔ 

tim koor kankoor Jabin wa Hɛba walɛ funɛ lɛmu. 

18Jaɛl fun li chem Sisɛra a fun ŋɔ un, "Mu kunyana, zuu wa mu lɛu ti. Taa ɔmi." 

Doonee o fun la zu a chɔ la kaali sogli gar koki gantɛl ni. 

19Doonee o fun ŋɔ haan ti ni, "Muu sumi hinnu, nyɛ min nii mu nyɔ ka nnyɔksa kpak 

min." Haan ti fun zer nuil a nyɛ o nyɔ ka o vɛɛn kpa sogli. 

20Saha tirɛ Sisɛra fun ŋɔ haan ti ni, "Si chiŋi zɔɔnɔ ni aa nyini, nar wa li a pɛɛsi di 

nandigi nyɛn dɛ ti niu, i ŋɔ di aayi.” 

21Sisɛra funɛ ku kinkannɛ, chendaha o fun chɔ a laagi do. Doonee Jaɛl fun zer hama 

awa kpaaŋa a kpa baŋ o nyuha ni a kpaasi o fur tu baŋ tɛɛnɛ ni baal ti fun siu. 

22Saha naa Barak fun la tel Jaɛl wati aa dɛu Sisɛra, Jaɛl funɛ li wau a wa ŋɔ un, "Kuwa 

bar nɔ mu biksi hin baal naa ii dɛu chen." O fun zu nyini lɛu ti ni di Sisɛra siu chɔ 

dooni ka kpaaŋ fur o nyuha a baŋ tɛɛnɛ ni. 

23Chen laal ti ni Koosa funɛ nyɛ Israɛl tim ta wa nyusumu ba nyaŋi Jabin naa ya 

Kenan tim koora chen. 

24Israɛl tim ta funɛ chem laal ti kpok ni chene hali a fun wa nyaŋi un. 

NIDIILE 5 

1Chen wuzu ti, Dɛbɔra awa Barak naa ya Abinoam be chen funɛ lɔ nan bool nɔ wa. 

2"Maa pɛki Koosa sɔn ti, domi Israɛl tim ta funɛ mou bambiu di ba chem laal ti wa 

tusɔɔn ni. 

3Ma banawara ya koorsa awa nihɛɛta, ma cheŋi diŋsa aa nu bar nɔ, mu kaa lɔ booliwa 

kaa mosi zɔɔsi ki mose a nyɛ ya Kunyan Koosa naa ya Israɛl tim Koosa chen ni. 

4Mu Kunyan Koosa, saha naa i fun zer sɛɛ bɛ ta buudaha kaa li Idɔm pulim ni chen, 

tɛɛnɛ funɛ zigsiu ka doon ni dobaala ni. 

5O chi bɛɛ ta funɛ jigiriu ali Koosa naa ya Israɛl tim Koosa chen suwachak ni ali Sanai 

ni. 

6Anaf be Samga awa Jaɛl saha ti, ya bisa waa fun bu koti aa val pulim ti ni, ka 

nyinbaan valsa gaŋ aa val kɔha nyinbaan nisi ta. 

7Dɛbɔra, Israɛl tim tɔsa ta maga funɛ chɔ huli chene hali i wa chen, chendaha o chi hin 

ya Israɛl niina. 

8Doonee laal fun wa chel pulim ti ni, Israɛl tim ta fun dɛu koosi falɛ. Israɛl tima nara 

tusuk fumnaasi ta nandigi waa fun kpak laal ki chemi. 

9Mu bambi nyɛn lanjimasi nihɛɛta awa banawara funɛ mou ba bambi ali chem laal ti 

wa tusɔɔn chen watiu ali Israɛl ni. Koosa sɔn werwa pɛki. 

10Ma banawara laa zini kaku pulima awa zaagna awa banawara laa val naasa chen, 

doonani maga maa la maa sɛm laal ti sɛma. 

11Maa nu bar nɔ, o chi guugsi taa chɛɛmi ti biksi chenani Koosa nyɛn o walɛ Israɛl tim 

taa wati a nyɛ baa di nyusum chene. Doonee Koosa nibinsi ta fun vɔu laal ali ba tɔsa 

ni. 

12Ba funɛ wa kaa laa ŋɔ, 'Dɛbɔra te ba suwachak aa la bool.' Barak, i gbaan te 

suwachak a kpa banawara i kpaksi di i la tɔ dɛ chen aa la. 

13Doonee wuti tim ta fun tu wa ba nihɛɛta wati a saksi di ba chem laal. 

14Ba fun li Ifrɛɛm a wa nɛŋbɔ naa nyɛn Bɛnjaman walɛ gantɛl ni chen a wa. Laal 

nihɛɛti ta ka fun li Maki bi ti daha a tu wa, ka nihɛɛta ka li Zɛbulum ni. 

15Isaka walɛ nihɛɛti ta fun tiŋ Dɛbɔra a wa ka Isaka titi fun tiŋ Barak mun ni a fun 

kaali nɛŋbɔ ti. Amaa Rubɛn walɛ ta waa funɛ puriki dɔŋ niu, chendaha ba waa fun koti 

wa. 

16Baŋ daha ba fun kpa piisisi ta a chɔ gantɛl ni? Ba funɛ daŋni baa nu piisi gbaŋsi ta 

yirirɛ? Wutirɛ, Rubɛn walɛ ta funɛ puriki dɔŋ niu, chendaha ba waa fun vɔu ba bambi 

ni di ba wa. 

17Gad walɛ ta funɛ la chiŋi Jɔɔdan nha bar yɛli nɛɛ ka Dan walɛ ta ka wa kpalimi arŋsi 

taa ni. Asa walɛ ta funɛ la chiŋi teku nɔɔ nɛɛ. 



379 

 

© 1999,  Wycliffe Bible Translators, Inc. 
 

 
 

 

18Amaa Zɛbulum walɛ awa Naftali walɛ ta funɛ kpa ba miisa chɛr siwu ali laal bar 

chemi ni. 

19Koorsi ta funɛ wau a wa chem dɔŋa ali Taanak awa Mɛgido nii nɔɔ ti ni. Kenan tim 

koorsi ta funɛ yo laalu, amaa ba waa fun zer anzunfa a la bar digi. 

20O chi wullɛ anawara nyɛn buudaha ni chen wa val aa kaali a yaa yo dɔŋwa ka a wa 

Sisɛra yo dɔŋa. 

21Doonee Kisɔn pol ti fun su a wa chuŋi ba maga a kaali. O werwa mu vɔu laalu aa la 

wa kpok ni. 

22Saha tirɛ zaagni ta funɛ wa kaali za aa chiksi, aa nɔsi tɛɛnɛ ti ni wa a naa hokla ni. 

23Saha tirɛ, Koosa malaika fun ŋɔ, 'Ŋɔ nɔɔ a du Mɛrɔs tima ni awa banawara nyɛn 

dooni chen, domi ba waa fun wa yo laal a suŋi ya Kunyan Koosa.’ 

24Jaɛl nyuha wer kaali nihaan maga. O ka funɛ ya Hɛba naa ya Kena chen haannɛ. O 

di nyusumu ali banawara nyɛn lɛwa ni chen maga ni. 

25Sisɛra funɛ waa daŋni nii o nyɔ, amaa o funɛ ya nuillɛ a du gbaŋ weri ni nyɛ un o 

nyɔ. 

26O funɛ zer kpaaŋnɛ a kpa hama a kpaasi hɛm ti a fur o nyuha a baŋ tɛɛnɛ. 

27O funɛ wa gbiri o naagbota nɛɛ a fun tu chel chɔ haan ti naasi ni, a bu kɔɔ si gbiri a 

chel a fun van siu chɔ dooni. 

28Sisɛra niina funɛ pɔ unnu wa ku kaa kugli aa nyini tokoro ni kaa laa pɛɛsi, 'Yɛrɛ o 

toroko ti vusi zinan chen? Ka yɛrɛ o zaagni ta vusi dam waali ni?’ 

29Doonee nihaana banawara kpak nɛsa chen fun jɛrigi o pɛɛsi ti, o fun lisi chen o 

bambi ni a vusi a ŋɔ, 

30baa dɛu kiniwa di ba fuksi a bɔni dɔŋa. Baa daŋni ba nyɛ bunɔɔni ta maga wa 

nihaaniwa kaa yau gar naa kpak malɛ kinkan a nyɛ Sisɛra ni, kaa dɛu baŋ ki laari weri 

a wa nyɛ koor hɛɛ ni. 

31Mu Kunyana Koosa, i dɔm ta kinkan siti chene, amaa muu sumi hinnu di i nyɛ i 

chɛnsi ta di nyusum aa chɛɛmi a chi nha." Doonee tusɔɔn fun nyɛn pulim ti ni bun 

fumnaasi. 

NIDIILE 6 

1Israɛl tima funɛ bu wa tum puti Koosau, o fun kpa ba a du Midian tim nisa ni ba fun 

dɔ ba bunsa anɔpɛ. 

2Midian tim ta funɛ kpok kaali Israɛl tim ta chen daha, ba bɔnɛ fun chɔ aa zu gbɛntɛl 

bɔɔsa, bɔnɛ ka chɔ a la nyɛn bɛ munasi ni. 

3Israɛl tima yaa fun wa du ki parɛ, Midian tim ta awa Amelek tima awa banawara 

nyɛn hɛchɛ bar ti ni chen yaa wau di ba wa chem ba laal. 

4Ba yaa fun wa chɔ ba ŋmaani ta nɔɔsa nɛɛ a chɔk ba ki parɛ ta aa ta hali a la tel Gaza 

nha bar cheli luga kaa kpaksi ba piisisa, nuhɛ awa kakusa maga a kaali kaa ka ba. 

5Ba yaa fun iiu wa ba nuhɛ awa ba lɛwa ni a chi hɔɔn. 

6Israɛl tima waa fun bu na suŋi aa li Koosa wati. 

7Doonee ba fun fɔuli a biksi Koosa di o wa suŋi ba, domi Midian tim ta muksi bau 

kinkannɛ. 

8O fun tum Koosa witiin digi o fun kpa Koosa sɛmsɛma a wa nyɛ ba a ŋɔ, "Min Koosa 

naa ya Israɛl tim Koosa chen funɛ yisi ma ali Ijipt pulim ni. 

9Mu funɛ fosi mau ali Ijipt tim nisi ni kaa vɛɛn fosi ma ali ma dɔma maga nisi ni, a 

duŋni ba a ta kaa kpa ba tɛɛnɛ a nyɛ ma. 

10Mu funɛ ŋɔ mau di min ya ma Kunyan Koosa ti, adaha ma ta wa jɛɛmi Amɔr tima 

banawara tɛɛnɛ ni ma nyɛn chen koosisi ta, amaa ma funɛ vɛ mu nɔɔ tiu.” 

11Koosa malaika fun tu wa kani bugil naa Joas naa Abiɛza zɔɔnɔ nar ti fun du chen 

mun ni, o be Gidiɔn fun wa sogli aa tuk o mɛ dooni di Midian tim ta waa na un. 

12Saha tirɛ Koosa malaika ti fun wa o wati a wa ŋɔ un, "Koosa nyɛn i watiu, domi i 

kpak bambiu kaa vɛɛn kpok.” 

13Gidiɔn fun ŋɔ, "Koosa nyɛn ya wati yɛrɛ ka yaa namsi nan? Leenee o alaazibu tum 

ta ya nyama yaa funɛ sɛm ya chen nyɛn, chenani o fun kpa ba ali Ijipt pulim ni? 

Lalaknɔ Koosa zi kpa ya a tau, a nyɛ Midian tim ta kpak ya aa muksi.” 

14Koosa fun ŋɔ Gidiɔn ti ni, "Kila wa i kpok ti ni a la fosi Israɛl tim ta ali Midian tim 

nisi ni. Mu zi tiŋ hin lau.” 

15Saha tirɛ Gidiɔn fun bukoo pɛɛsi Koosa, "Yɛrɛ mu kaa ya a fosi Israɛl tima? Ya dɛ ti 

tima wa kpak kpok ali Manasɛ zɔɔnɔ ti ni. Mu ka vɛɛn ya bichɛllɛ ali ya dɛ ti ni.” 

16Koosa fun ŋɔ un, "I zi koti tum chen tumau, domi mu zi suŋi hinnu i koti a chem 

Midian tim ta a nyaŋi a chi i wa nibin bɛgim chem dɔŋa.” 

17Gidiɔn fun ŋɔ, "I kpak tusɔɔna i nyɛ mu na sɛhɛra a zim di hin ya ya Kunyan Koosa 

ti. 

18Ta laali ka mu kpa mu diwe papaha nɔ a wa nyɛ hin." O fun ŋɔ, "Mu zi kani bar nɔu 

hali i wa bur wa.” 

19Doonee Gidiɔn fun zu sal a zu kpu buun pɔl a zɔŋ kaa zɔg boroboro sau a du 

boroboro naa vɛ kpak sin muna a fun buti namɛ ti a du kurba ni kaa kpa yom ti du 

tampile ni a kpa wa nyɛ malaika ti ni ali bugil mun ni. 

20Malaika ti fun ŋɔ Gidiɔn ni, "Kpa namɛ ti wa boroboro ti a sak gbɛntɛl nɔ nyuha ni, 

a buti yom ti a chaari a ni." O fun ya chen. 

21Malaika ti fun la chiŋi bar digi ni kaa kpa o daŋkpala a gbaŋsi namɛ ti, din fun yɛli 

gbɛntɛl ti ni a di namɛ ti wa boroboro ti maga ka malaika ti fun nyuksi. 

22Saha naa Gidiɔn fun wa zim di Koosa malaikarɛ o fun na chen, o funɛ sɛm taa zaŋau 

a ŋɔ, "Yiko tiina, mu sii na i malaikau zinan.” 

23Ya Kunyan Koosa fun ŋɔ, "Kpak bambi, kaa taa ɔmi ka i waa zi siu.” 

24Doonee Gidiɔn fun sa biŋbiŋa a nyɛ Koosa ni, a du o sɔn "Koosa ya bambi sɔɔn 

tiina". Hali wa zinan chen biŋbiŋ ti ha vɛɛn chiŋi Ɔfra ni a ya Abiɛza zɔɔnɔ tim ta kin. 

25Chen dusum ti vɛɛna, Koosa funɛ ŋɔ Gidiɔn niu, "Kpaksi nuwalɛ abalɛ ali i nyana 

nulik ti ni anawara tel bunsa anɔpɛ kaa zagsi biŋbiŋsa anawara i nyana sa a chiksi aa 

jɛɛmi Baal awa Asɛra chen a yagsi. 

26Sa biŋbiŋ weri a zɔŋ naa i chɛɛki chen daha a nyɛ Koosa ni kaa kpa daa naa chiŋɛ aa 

biksi Asɛra bar jɛɛmi chen a buksi din a fu kɔɔrsa a du.” 

27Gidiɔn funɛ kpa o tumtumsa nara fiire a gbaari o titi ni ba tum chenani Koosa biksi 

di o tum chen. O funɛ ɔm o walɛ awa tɔha ti tumau, chendaha o waa fun tum chen nha 

see dusum duŋduŋ. 

28Chɔɔsa funɛ pusi tɔha ti tima li wa di ba chɛɛkɛ biŋbiŋ naa baa jɛɛmi Baal chenu 

awa daa naa laa biksi Asɛra bar nyɛni chen kaa fun sa biŋbiŋ fali dooni a kpa nuhɛ a 

alɛ ta tiina a fu a kɔɔri kɔɔra a nyɛ Koosa ni. 

29Ba funɛ pɛɛsi dɔŋa di, "Anti ya nan?" Ba fun pɛɛsi wa zim di Gidiɔn ya chen. 

30Doonee ba fun ŋɔ Joas ni, "Kpa i be ti kuwa ya kpu un, domi o chɛɛkɛ biŋbiŋ naa 

yaa jɛɛmi Baal chenu awa kina chiŋɛ mari un aa biksi Asɛra chen.” 

31Amaa Joas funɛ ŋɔ bau, "Ma kaa yo a nyɛ Baal nɛɛ? Ma zim di naa kaa yo a nyɛ vug 

ti ni, baa zi kpu unnu ka chɔɔsa zi pusi. O ya di Baal ya koosirɛ, ma nyɛ o yo o titi 

nyuha ni, domi o biŋbiŋnɛ ba chɛɛki.” 

32Piili chen wuzu ti aa la, ba funɛ yir Gidiɔn wa Jɛrub-Baallɛ, domi Joas funɛ ŋɔu, 

"Ma nyɛ Baal yo o titi nyuha ni, domi o biŋbiŋnɛ ba chɛɛki.” 

33Saha ti, Midian tima, Amelek tima awa banawara nyɛn hɛchɛ pulim ti ni chen maga 

fun lagmi dɔŋa a ji Jɔɔdan mɔɔg ti a la chɔ Jɛzriil nɛŋbɔ ti ni. 

34Koosa siim ti fun tu wa Gidiɔn ni, o fun hu kaabul a yir Abiɛza zɔɔnɔ walɛ ta di ba 

tiŋ un. 

35O funɛ tumu a yir nara ali pulim ta maga ni awa Manasɛ walɛ ta bɔnɛ di ba wa tiŋ 

un. O funɛ vɛɛn tum narau di ba la yir Asa walɛ awa Zɛbulum walɛ awa Naftali walɛ 

ta, ba maga fun wa a wa tiŋ un. 

36Saha tirɛ Gidiɔn fun ŋɔ Koosa ni, "I ŋɔ di i kaa nyɛ minnɛ fosi Israɛl tim ta ali ba 

dɔm nisi ni. 

37Muu zi kpa sel pusau a dau doonani baa tuk mɛ chen. Chɔɔsa van wa pusi ka mɛn 

chesi pusi taa ni kaa vɛ chesi tɛɛnɛ ni, muu zi zimu di minnɛ i kaa nyɛ mu fosi Israɛl 

tim ta ali ba dɔm nisi ni.” 

38Chen ti funɛ yau, domi chɔɔsa funɛ wa pusi, Gidiɔn funɛ li pa pusi tau a hɛmsi, nii 

fun li a su kuruba. 

39Gidiɔn fun bu ŋɔ Koosa ni, "Muu sumi hinnu di i ta wa na paan du min ni ka mu 

sɛm bu bɛgim. Muu daŋni mu kpa pusi ta a dawu, chɔɔsi waa pusi di a hulu ka tɛɛnɛ 

pɔr wa mɛn ti ni.” 

40Chen wuzu ti dusum ti, Koosa funɛ tum chenani Gidiɔn sumi chenu. Chɔɔsa fun 

waa pusi di pusi te hulu ka tɛɛnɛ pɔr wa mɛn ni. 

NIDIILE 7 

1Wuzu digirɛ Gidiɔn wa o walɛ ta fun te chɔɔsa finini a la kani Harɔd bugil ti mun ni. 

Midian tim ta ka fun wa kani nɛŋbɔ naa chɔ Mɔrɛ kunkule ti nyuha ni chen. 

2Koosa fun ŋɔ Gidiɔn ni, "I bunɔɔni ta iiu wa mu nyɛ ba la chem Midian tim ta a 

nyaŋi. O ya chen baa lisiu di ba kpok nyɛ ba chem ba a nyaŋi, chen ni ba ka waa zi 

kpa zaami a nyɛ min. 

3Mɔɔli a nyɛ nara taa ni di naa maga laa ɔm hansura, o bur kila dama ka ma nyɛn 

Giliad bi ti mun ni." Saha ti nara tusuk fumlɛ daalɛ fun bur kaa ka ba nara tusuk fi. 

4Doonee Koosa fun bu ŋɔ Gidiɔn ni, "I nara ta ha vɛɛn iiu. Kpa ba kila pol, muu zi 

tɔɔsi bau a nyɛ hin ali dooni. Saha naa mu biksi hin naa laa zi tiŋ hin a la, i nyɛ chen 

tiin tiŋ hin kila. Mu ka biksi hin naa laa ki vɛ tiŋ hin a laali, i nyɛ chen tiin bur.” 

5Gidiɔn fun kpa nara la pol nii bar nyɔɔli, Koosa fun la ŋɔ un, "Puriki ba nawara lume 

a kpa ba nisa zɔg nii ti aa nyɔ a chi vasa chen ali banawara gbire ba naagbota ni kaa 

kpa ba nisa bagsi tɛɛnɛ ni aa nyɔ chen.” 

6Nara kɔksa atora funɛ lumi a kpa nisa zɔg nii aa nyɔ ka banawara ka chen maga gbiri 

a kpa nisi baŋsi tɛɛnɛ aa nyɔ. 

7Koosa fun ŋɔ Gidiɔn ni, "Mu zi nyɛ i kpa nara kɔksa atora tau a la chem Midian tim 

ta nyaŋi kaa fosi i titi ali ba ni. Ŋɔ banawara kaali chen maga di bu bur kila dama.” 

8Saha tirɛ Gidiɔn fun nyɛ Israɛl tim ta bur kaali dama kaa ka nara kɔksa atora ta ba fun 

pɔ diwe ta awa ba kaabulsi ta. Midian tim ta ka funɛ kani ba mun nɛɛ ali nɛŋbɔ ti ni. 

9Chen wuzu ti dusum Koosa funɛ ŋɔ Gidiɔn ni, "Mu kpa Midian tim ta du i nin niu, 

adaha ki si a si chem ba ali ba bar kani ti ni. 

10Amaa o ka ya di ii ɔmu wa i la chem ba ali dooni, kpa i tumtumna naa baa yir Pura 

chen aa la dooni. 

11I zi la nu chenani baa sɛmu ka i bara kpok wa i la chem ba." Doonee Gidiɔn wa o 

tumtumna Pura fun kaali Midian tim ta bar kani ti nɔɔ. 

12Saha ti di Midian tim ta, Amelek tima awa banawara nyɛn nyaabaan ti ni chen funɛ 

pusi su nɛŋbɔ ti magau a chi hɔɔn kaa fun kpak kakum damata a ii kinkan a chi mɔɔg 

hɛchɛ. 

13Saha naa Gidiɔn fun la tel dooni, o funɛ nuu ka nandigi ŋɔ o dɔŋtiina ni chenani o 

deesi. O funɛ ŋɔu, "Mu deesu boroboro bɛgim bilimsi li bar digi a wa li ya bar kani ti, 

a yag lɛu digi. Lɛu ti fun chel a chɔ tɛɛnɛ ni.” 

14O chɛn ti fun ŋɔ, "O wa ya wudigi maga, chen biksi di Joas be Gidiɔn naa ya Israɛl 

tim baal ti chen chise ti tu ya niu. Koosa nyɛ o nyusumu di o chem Midian tim ta wa 

ba bunɔɔni maga a nyaŋi.” 

15Saha naa Gidiɔn fun nu baal ti deesi ti, o funɛ tu gbiri o naagbota niu, kaa fun si a 

kaali Israɛl tim ta wati a la ŋɔ ba, "Maa si, zinan Koosa kpa Midian tim ta du ma nisi 

niu.” 

16Doonee o fun puriki nara kɔksa ator ali puk butora kaa fun nyɛ ba maga wa kaabulsa 

awa tɔka anawara kpak dina a tusa ni. 

17O funɛ ŋɔ bau, "Saha naa mu wa la tel ba bar kani ti nɔɔ, maa nyini chenani mu kaa 

ya. 

18Saha naa mu wa mu walɛ ta wa hu kaabulsa, ma maga hu ma kina kaa huusi a ŋɔ, 

'Koosa awa Gidiɔn kiniwa'.” 

19Gidiɔn wa o walɛ ta fun wa li nara ta bar kani ti ka tɔha zi hɛɛsi. Saha ti di ba chɛrigi 

ni pɔɔlɛ tau. Doonee ba fun nu ba kaabulsa kaa chɛɛki tɔka anawara ba fun kpak chen, 

20puk bulɛ nawara ka chen gbaan fun ya chen. Ba maga funɛ kpak dina ta ba ningal 

nɛɛ kaa ka kpak kaabulsi ta ali nindil ni, kaa fun huusi a ŋɔ, "Takoobi ti ya Koosa awa 

Gidiɔn kinnɛ.” 

21Ba maga funɛ kur chiŋi ba bar chiŋi nɛɛ ali nara ta bar kani ti ni ka ba dɔm ta fun 

piili aa kaasi kaa laa chɔ. 

22Saha naa Gidiɔn wa o walɛ ta funɛ hu kaabulsi ta chen, Koosa funɛ koosi Midian 

tim tau a du dɔŋ ni a nyɛ ba burigi aa chem dɔŋa wa ba takoobisi ni. Ba fun chɔ a 

chem Zarɛtan aa la a la tel Bɛf-Sita awa tɔha naa baa yir Abɛl-Mɛhola kaa dugli Tabaf 

chen. 

23Ba funɛ yir Naftali walɛ awa Asa walɛ awa Manasɛ walɛ tau a gbaari ba titi ni baa 

duŋni Midian tim ta. 

24Gidiɔn fun tum bisa ali Ifrɛɛm pulim maga ni aa ŋɔ, "Maa wa ya chem Midian tim 

ta. Ma pɔ Jɔɔdan mɔɔg ti awa pol wisa anawara chɔ Bɛf-Bara ni chen, chen ni Midian 

tim ta waa ki koti a ji." Ba funɛ lagmi Ifrɛɛm timau ba li wa a wa pɔ Jɔɔdan mɔɔg ti 

awa pol wisa anawara chɔ Bɛf-Bara ni chen. 

25Ba funɛ kpaksi Midian tim koorsa nara balɛ naa baa yir Ɔrɛb awa Ziib chenu kaa 

fun kpu banawara baa funɛ yir Ɔrɛb ali Ɔrɛb gbɛntɛl ti ni chen, Ziib naa funɛ li Ziib 

nyaabaan ti ni chen. Ba funɛ duŋni Midian tim ta chene hali a fun wa kpa koorsa alɛ ta 

nyuuna a la nyɛ Gidiɔn ni ali Jɔɔdan nha bar yɛli lug ni. 

NIDIILE 8 

1Doonee Ifrɛɛm walɛ ta fun ŋɔ Gidiɔn ni, "Yɛrɛ i fun kaa la chem Midian tim ta kaa 

vɛ yisi ya?" Ba funɛ fɔuli kinkannɛ wa chenani Gidiɔn fun vɛ yir ba chen. 

2Amaa o funɛ ŋɔ ba nanɛ, "Chenani mu fun tum chen wa tel chenani ma tum nan. 

Tamafini naa ma nara tamnɔ wa tum nan kaali chenani mu pulim ti maga tum chenu. 

3Koosa yiko ti daha, ma kote a kpu Midian tim koorsa alɛ naa baa yir Ɔrɛb awa Ziib 

chenu, ka baŋnɛ mu ka tum o tel ma tum ti." Saha naa Gidiɔn fun sɛm ba chen a wa 

peti, ba paanasa waa fun buraa si. 

4Saha ti di Gidiɔn wa o nara kɔksa atora ta funɛ la ji Jɔɔdan mɔɔg tiu. Ba funɛ kuu, 

amaa kaa ha vɛɛnaa duŋni ba dɔm ta. 

5Saha naa ba fun la tel Sukɔf, o funɛ ŋɔ tɔha ti tima niu, "Muu sumi mau ma nyɛ mu 

walɛ naa wa boroboro ba se ka ba kuu. Mu kaa duŋni Midian tim koorsa nawara baa 

yir Zeba awa Zalmuna chene.” 

6Sukɔf nihɛɛti ta fun ŋɔ, "Ma ha wa kpaksi Zeba awa Zalmuna ka yɛrɛ yaa nyɛ ma 

diwe?” 

7Saha tirɛ Gidiɔn fun ŋɔ ba, "Chen wara mu nuu, amaa saha naa Koosa wa kpa Zeba 

awa Zalmuna a du mu nin ni, mu zi wa kpa sɔta vurmsa anawara nyɛn nyaabaan ti ni 

chenu aa tuk ma.” 

8A gantɛl ni o fun vɛɛn kaali Pɛnuɛl a la sumi ba chen diwe, amaa ba gbaan funɛ vɛɛn 

jɛrigi unnu a chi Sukɔf tim ta funɛ jɛrigi un chenani chen. 

9Doonee Gidiɔn fun ŋɔ ba, "Mu la kaa bur wa wa alaafɛ ni, muu zi zaag dɛ ziŋziŋi nɔ 

a lɔ tɛɛnɛ niu.” 

10Saha ti di Zeba wa Zalmuna funɛ nyɛn Kakɔ nɛɛ wa ba bunɔɔna ni. Bunɔɔna 

banawara funɛ li nyaabaan ti wa di ba wa chem laal chen, nara tusuk fidaanyuun 

duŋduŋ funɛ ka ka ba kpu nara tusuk kɔkwa di fumlɛ maga. 

11Gidiɔn fun tiŋ nyinbaan naa chɔ nyaabaan ti nɔɔ ni ali Noba awa Jogbɛha nha bar 

yɛli ni chene a kaali a la chem nara ta ka ba vɛ zimi. 

12Midian koorsa balɛ nawara ba funɛ yir Zeba awa Zalmuna chen maga fun si chɔ, 

amaa o funɛ duŋni bau hali a la kpak a fun nyɛ hansur tagin zu lanjimasi ta maga. 

13Saha naa Gidiɔn fun li laal ti ni a bur aa wa dama, a fun val Hɛrɛs gɔŋ ti chen. 

14O funɛ la kpak Sukɔf tim bunɔpɔllɛ a pɛɛsi un. Bunɔɔn ti fun sɔbi Sukɔf nihɛɛta nara 

fumnɔpɛ ta maga sɔna a nyɛ un. 

15Doonee Gidiɔn fun kaali Sukɔf tim ta wati a la ŋɔ ba, "Ma lisi chenani ma fun vɛ di 

ma waa zi suŋi min chenu? Ma funɛ ŋɔu di ma waa zi nyɛ min diwe mu nyɛ mu 

bunɔɔna ni, domi mu ha wa kpaksi Zeba awa Zalmuna. Tɔ lalaknɔ ba waa nɛɛnɛ.” 

16Saha tirɛ o fun pa sɔta ali nyaabaan ti ni a fun kpa a lɛrigi Sukɔf tima nihɛɛti ta 

diŋsa. 

17Saha tirɛ o fun vɛɛn zaag Pɛnuɛl dɛ ziŋziŋi ti a yag kaa kpu tɔha ti tima. 

18Doonee o fun pɛɛsi Zeba awa Zalmuna, "Baŋnɛ banawara ma kpu ali Tabɔ ni chen 

fun ya ma?" Ba fun ŋɔ, "Wuti, ba chi hinnɛ, i nar na ba ba chi koor bisiwa.” 

19Saha tirɛ Gidiɔn fun ŋɔ ba, "Mu niinbisiwa, mu wa ba ya niin bɛgim bisiwa. Mu 

hɛɛsɛu di ma fa vɛ kpu ba, mu fa wara zi kpu ma.” 

20Doonee o fun ŋɔ o be hɛɛ Jɛfa ni, "Ki kpu ba." Amaa be ti funɛ ɔmu a vɛ di o waa zi 

yisi takoobi, domi o ha funɛ ya bichɛllɛ. 

21Saha tirɛ Zeba awa Zalmuna fun ŋɔ Gidiɔn ni, "Kuwa a wa kpu ya i titi, domi 

nibabichɛla laa tum nibaal tuma." Doonee Gidiɔn fun la kpu ba kaa ur baŋ kilaarɛ 

anawara ba lakoomisi ta fun laari chen. 

22Chen gantɛl ni, Israɛl tim ta fun ŋɔ Gidiɔn ni, "I fosi yau ali Midian tim taa nisi ni, 

adaha i wa i niisisa maga dɔ ya.” 

23Gidiɔn fun ŋɔ, "Mu waa zi ya ma ni dɔɔli. Mu be gbaan ka waa zi dɔ ma, amaa ya 

Kunyan Koosa ya ma ni dɔɔli. 

24Ma nyɛ mu sumi ma wu bɛgim. Ma kpa diŋyɔɔgsi ta ba fun fuksi ali Midian tim ta 

wati chen a nyɛ min." Saha ti di Midian tim ta ka funɛ du salma diŋyɔɔgsiwa. 

25Nara ta fun ŋɔ, "Yaa zi kpak tusɔɔnau wa ya kpa a nyɛ hin," kaa fun kpa gar a bɛrigi 

dau ba maga kpa kini ta a waa sak. 

26Chendaha, salma gbina anawara Gidiɔn fun na ali dooni chen yukyuk funɛ tel pɔŋ 

fumnaasiu kaa zi gil ba kilaarɛ awa gar were anawara Midian koorsi ta funɛ laari awa 

ki bɔrsɛ anawara ba lakoomisa funɛ laari chen. 

27Gidiɔn fun kpa salma ti a ma vug a chiksi o tɔha Ɔfra ni. Chendaha Israɛl tim ta 

maga fun gil Koosa jɛɛmi kaa laa jɛɛmi vug ti. Chenani Gidiɔn fun ya chen funɛ chi o 

dau o wa o walɛ maga wa torokore. 

28Saha ti Israɛl tim ta funɛ chem Midian tim tau a nyaŋi ka ba bu vɛ koti aa du nara 

wa hasura. Tusɔɔn fun nyɛn pulim ti ni bun fumnaasi hali Gidiɔn fun wa siu. 

29Gidiɔn funɛ ya chen peti, o funɛ bur kaali o dama naa o fun nyɛn chen niu a la nyɛn. 

30O nibabichɛsa funɛ ya nara fumnɔpɛwa, domi o haanasa funɛ iiu kinkan. 

31O funɛ vɛɛn kpak samnɛ ali Sɛkɛm ni o lul nibabichɛla baa yir Abimɛlɛk. 

32Gidiɔn funɛ hɛɛsiu o nyuha chaani ka o fun siu, ba fun gbini o nyana Joas hugila a 

kpa un sogli ali Ɔfra naa funɛ ya Abiɛza zɔɔnɔ walɛ tɔha chen. 

33Gidiɔn siu gantɛl ni, Israɛl tim ta waa fun tiŋ Koosa wa wuti ni, kaa laa jɛɛmi Baal 

vuga. Ba funɛ kpa Baallɛ a burigi ba koosa aa vɔu vɔusa o wati, 

34kaa bu vɛɛ jɛɛmi ya Kunyan Koosa naa fosi ba ali ba dɔm nisi ni chen. 

35Ba waa fun vɛɛnaa nyɛ Gidiɔn walɛ ta wa jirima aku tum were anawara o tum a nyɛ 

Israɛl tim taa ni chen daha. 

NIDIILE 9 

1Doonee Gidiɔn be Abimɛlɛk fun wa Sɛkɛm naa o niin walɛ maga nyɛn chen a fun la 

ŋɔ ba, 

2di ba pɛɛsi Sɛkɛm tim wa nan pɛɛsi nɔ, "O leemwa maa daŋni, maa daŋni Gidiɔn bisa 

fumnɔpɛ ta magwa dɔ ma kaa maa daŋni ni bɛgimnɛ? Amaa ma lisi di Abimɛlɛk ya 

ma titi chɛllɛ.” 

3O niin walɛ ta fun lagmi Sɛkɛm tim ta a sɛm ba chenani o sɛm chen, Sɛkɛm tim ta 

fun vɔu di baa zi tiŋ Abimɛlɛk gantɛlu, domi waa ya ba hɛɛn. 

4Ba fun nyɛ un anzunfa fumnɔpɛ ali Baal naa wati baa vɔu vɔusi chen dɛ ti ni, doonee 

o fun kpa chen malɛ ta yausi nara di ba tiŋ un. 

5Saha tirɛ o fun kaali o nyɛn dama ali Ɔfra ni a fun la zini zɔŋ bunkol daha kaa kpu o 

niinbisi nara fumnɔpɛ taa ya Gidiɔn bisa chen. Amaa bichɛl tiina naa ba funɛ yir 

Jotam chen funɛ sogli bar digi nɛɛ ka ba vɛ kpu un. 

6Doonee Sɛkɛm tima awa Bef-Milo tima fun la lagmi kani bugil zen naa funɛ ya tɔ 

vug a chiŋi Sɛkɛm ni chen a fun kpak Abimɛlɛk a vɔu koora. 

7Saha naa Jotam fun nu chen, o funɛ kaaliu a la zini zɔŋ Gɛrizim bi ti daha kaa tɛsi a 

ŋɔ, "Sɛkɛm tima, ma cheŋi diŋsa aa nu mu wati ka Koosa gbaan ki nu ma wati. 

8Wuzu digirɛ bugila fun lagmi dɔŋa di a la vɔu a koora. Aa funɛ la tel, a funɛ ŋɔ soom 

bugil niu, 'Ya ya koora'. 

9Soom bugil ti fun ŋɔ, 'Mu kaa ya ma koora, mu waa zi bu nɔn aa nyɛ ma ma na nuu 

aa di kaa naa ki nyɛ ma koosisa ni awa nibinsa ni.’ 

10Doonee bugili ta fun ŋɔ sɔsɔha ni, 'Kuwa a wa ya ya koora.’ 

11Amaa sɔsɔha ti funɛ jɛrigiu a ŋɔ, 'Mu kaa di koora a dɔ ma, see mu gil nɔn lɛma 

anawara muu nɔn chen.’ 

12Saha tirɛ bugili ta bu ŋɔ kpur ni, 'Kuwa a wa di ya koora.’ 

13Amaa kpur ti funɛ ŋɔu, 'Mu kaa di koora a dɔ ma, see mu gil sin pulim naa nibinsa 

awa vursa yaa nyɔ ba tusa sɔɔni chen liili.’ 

14Saha tirɛ bugili ta maga ŋɔ sɔha ni, 'Kuwa a wa ya ya koora.’ 

15Sɔha ti ka fun ŋɔ, 'Maa daŋni mu di ma koora, maa wa a wa kani mu bar sɔn ni. Ma 

vɛ ya chen, din zi yɛliu ali mu hulsi taa ni a di "sida" bugila anawara nyɛn Lebanɔn ni 

chen maga.' “ 

16Jotam fun bu ŋɔ, "Ma funɛ vɔu Abimɛlɛk wa koora wa wuti awa tu chaaniu? Ma sir 

lisi Gidiɔn wɛ kaa kpak o walɛ ta nɛnɛu? 

17Ma lisi di mu nyana funɛ you a nyɛ ma. O funɛ kpa o miisau a chɛr siu kaa yo a fosi 

ma ali Midian tim ta nisi ni. 

18Amaa zinan ma vɛ mu nyan walɛ tau a ta kaa kpu o bisa fumnɔpɛ ali bunkol bɛgim 

daha, domi Abimɛlɛk ya o samna naa ya ma hɛɛu chen beere. Ma fun vɔu un Sɛkɛm 

koora. 

19Adaha o ya di chenani ma ya Gidiɔn wa o walɛ ta chen ya wutirɛ kaa ya ma tuchaan 

ni, chen wara ma nyɛ ma tusa sɔɔni wa Abimɛlɛk ni kaa nyɛ o gbaan tuha sɔɔni wa ma 

ni. 

20O ka vɛ ya chen, Koosa laa zi nyɛ din yɛli a di Abimɛlɛk, a di Sɛkɛm tima awa Bɛf-
Milo tima. Koosa laa zi nyɛ din yɛli Sɛkɛm tima awa Bɛf-Milo tima ni a di 

Abimɛlɛk.” 

21Jotam funɛ ɔm o maana Abimɛlɛk daha, o funɛ chɔu a la nyɛn Bɛɛr ni. 

22Abimɛlɛk fun dɔ Israɛl pulim bunsa atora. 

23Saha tirɛ Koosa fun nyɛ Abimɛlɛk awa Sɛkɛm tim miisa mou dɔŋa ba fun vɛ 

Abimɛlɛk chiksɛsa. 

24Chen ti funɛ ya di Abimɛlɛk awa Sɛkɛm tim ta bɔ ba tum tagni ta chim, domi ba 

funɛ suŋi Abimɛlɛku o kpu Gidiɔn bisa fumnɔpɛ. 

25Sɛkɛm tim ta funɛ nyɛ nara la pɔ bɛ nyuunau aa chem nara wa laal ni kaa laa fuksi 

ba kina. Ba fun la sɛm Abimɛlɛk ni. 

26Ɛbɛd be Gaal wa o niinbisa fun la Sɛkɛm, tɔha ti tima sii fun su un kinkan. 

27Ba maga funɛ li ba bugili ŋmaana a la pini kputa kaa furiki a sina a wa lagmi dɔŋ ni, 

a fun zu ba vug dɛ a zu kani a di kaa nyɔ wa tusɔɔn ni kaa laa ya Abumɛlɛk wa asaasi. 

28Gaal fun pɛɛsi, "Baŋ nibinsa ya ya ali Sɛkɛm ni? Yɛrɛ ma nyɛ yaa jɛɛmi un koo anti 

ya un wara? Ba fun ŋɔ di Gidiɔn beere, waa laa nyɛ Zɛbul wa chiksɛsa, ka yɛrɛ yaa 

jɛɛmi un? Ma tiŋ ma nawaal Hamɔ naa piili ma zɔɔnɔ ti chen nɔɔ. 

29Mu fa ya nara naa nihɛɛ mu faa zi ŋɔ bau di ba li Abimɛlɛk wɛɛ ni. Mu faa zi ŋɔ ba, 

ma saksi ma bunɔɔni ta a kpa ba ya la laal ni.” 

30Saha naa Zɛbul naa funɛ ya tɔha nihɛɛ chen fun nu chenani Gaal sɛm chen, o paan 

funɛ siiu. 

31O fun tum nara di ba la sɛm Abimɛlɛk ni, "Ɛbɛd be Gaal awa o niinbisa wa Sɛkɛmu, 

ba ka waa zi nyɛ hin nyinbaan i wa tɔha ti. 

32Adaha nyɛ i wa i bunɔɔni ta si dusum a la sogli ba daporsi ni. 

33Chɔɔsa nha fali wa yɛli aa wa ma si aa chem tɔha ti tima. Saha naa Gaal awa o 

bunɔɔni ta waa li ma wati, ma yagsi ba wa kina magkpaa ma kpak ni.” 

34Doonee Abimɛlɛk wa o walɛ ta fun si dusum a la sogli Sɛkɛm ni ali puk bunaasi ni. 

35Saha naa ba fun na ka Gaal fun li a wa chiŋi tɔha ti bolzɔɔnɔ ti ni, ba funɛ siiu ali ba 

bar soglɛ taa ni. 

36Gaal fun na ba a ŋɔ Zɛbul ni, "Kina, nara li bɛ daha a tuu wa chen." Zɛbul fun ŋɔ, 

"Nibinsi laata. Ba ya sinsiimsiwa ali bɛɛ taa ni.” 

37Gaal fun ŋɔ, "Kina, nara li kunkulsi nyuha aa wa chen ka bɔnɛ ka li bugil zen ti mun 

a tiŋ nyinbaan aa wa chen.” 

38Doonee Zɛbul fun ŋɔ un, "Leenee i sɛm zene ta bu nyɛn lalaknɔ? Hin funɛ ya naa 

laa pɛɛsi di baŋ daha yaa jɛɛmi Abimɛlɛk. Banawara i fun kani aa mɔm chen laa wa 

chen, adaha kila ma chem dɔŋa wa laal.” 

39Saha tirɛ Gaal fun kpa Sɛkɛm tim ta a li ba li chem Abimɛlɛk wa laal. 

40Abimɛlɛk fun piili aa yo Gaal, o fun chɔ. Gaal walɛ ta nibin damata fun na dɛŋasa 

hali wa banawara chiŋɛ tɔha ti bolzɔɔnɔ ti ni. 

41Abimɛlɛk funɛ nyɛn Aruma nɛɛ, ka Zɛbul fun duŋni Gaal wa o niinbisi ta ali Sɛkɛm 

ni di ba ta bu nyɛn dooni. 

42Chɔɔsa fun pusi Abimɛlɛk fun na di Sɛkɛm tim ta saksiu di ba la ba daporsa. 

43Doonee o fun lagmi o walɛ ta a puriki ba dam butora a kani aa pɔ. Saha naa o fun na 

ka nara ta li tɔha ti ni aa wa, o funɛ si o bar sogli ti niu a li wa di o wa kpu ba. 

44Abimɛlɛk wa o walɛ ta funɛ chɔu lalaka di ba la pɔ tɔha ti bar val zuulɛ ta ka 

banawara ka chen ka la pu nara ta ali dapora ti ni a fun kpu ba maga. 

45Ba funɛ yo chen yo ti chene hali o la biri ka Abimɛlɛk fun kpu tɔha ti nibinsi maga 

kaa fuksi tɔha ti, a fun pusi yisa a su tɔha ti maga. 

46Saha naa Sɛkɛm tima fun nu chen, ba funɛ chɔu a la sogli Baal vug ti dɛ ti ni. 

47Abimɛlɛk fun nu di nara ta sogli dooni, 

48saha ti o fun kpa o bunɔɔni ta ba zini kaali Zalmɔn bi ti nyuha. O fun zer gatere a teŋ 

bugil a kpa sak o hanpɛɛm ni kaa fun ŋɔ o walɛ taa ni di ba gbaan ya chen lalaka. 

49Doonee nara maga fun ŋmɛnsi daasi ta a sak ba hanpɛɛmasi ni kaa tiŋ Abimɛlɛk 

mun ni ba kpa daasi ta a la lagmi dau bar digi ni. A fun suk din du daasi ta ni ka 

Sɛkɛm tima banawara funɛ sogli chen nyɛn dooni. Nara tusuga naa funɛ nyɛn dooni 

chen maga fun siti. 

50Saha tirɛ Abimɛlɛk fun kaali Tɛbɛs a la chem nyaŋi kaa fuksi tɔha ti. 

51Dɛ kpok digi fun nyɛn dooni, doonee tɔha ti nibaala awa nihaana maga fun chɔ la zu 

dooni a sogli a fun kpak dɛ ti far kaa chɔ zini la sogli mampil nyuha ni. 

52Abimɛlɛk fun la li dɛ ziŋziŋi ti ni a fun zini la li zɔɔnɔ ti a suk din a du dɛ ti ni, 

53doonee niha digi fun kpa nam a yo o tu wa yag o nyuha a fur. 

54Saha tirɛ o fun ŋɔ bunɔpɔl naa chuŋɛ o laal buna chen, "Yisi i takoobi ti a tau min 

kpu, domi mu wara daŋni ba wa ŋɔ di nihaan kpu min." Saha tirɛ bunɔɔn ti fun yisi 

chise ti a tau un. 

55Saha naa Israɛl tim ta fun wa zim di Abimɛlɛk siwu, ba maga fun bur a kaali dama. 

56Chene Koosa fun kpa a bɔ Abimɛlɛk tum tagin ta chim ali o niinbisi nara fumnɔpɛ 

taa chen. 

57Koosa funɛ vɛɛn nyɛ Sɛkɛm tim taa namsiu a bɔ ba tum tagni ta chim a chi chenani 

Gidiɔn be Jotam fun sɛm di baa zi namsiu chen. 

NIDIILE 10 

1Abimɛlɛk siwi gantɛl ni, Puwa be Tola naa funɛ vɛɛn ya Dodo niha chen funɛ wau di 

o wa fosi Israɛl tima. O funɛ ya Isaka walɛ taa digirɛ kaa nyɛn Ifrɛɛm pulim tɔha naa 

baa yir Sami chen ni. 

2O funɛ ya Israɛl pulim nyuu tiinnɛ a wa tel bun fumlɛ daatora, kaa fun wa siu. Ba 

sogli un ali Sami ni. 

3Tola siwi gantɛl ni, Jɛɛ ka fun li Giliad a fun ya Israɛl suwachak tiina hali a wa tel 

bun fumlɛ daalɛ. 

4O funɛ kpak nibabichɛsa nara fumtorwa. Ba kpak kakusa fumtora aa zini a vɛɛn kpak 

tɔsa fumtorwa ali Giliad pulim ni. Ba ha vɛɛnaa yir a Jɛɛ tɔsa. 

5O funɛ siu, ba funɛ sogli unnu ali Kamɔn ni. 

6Saha ti, Israɛl tim ta funɛ bu tumu a puti ya Kunyan Koosa, domi ba funɛ vɛu di ba 

waa zi jɛɛmi Koosa kaa laa jɛɛmi Baal awa Astɔrɛf vuga. Ba funɛ vɛɛnaa jɛɛmi Siriya 

tima, Saidɔn tima, Moab tima, Amɔn tima awa Filistia tima koosisiwa. 

7Chendaha Koosa paan funɛ siiu a du Israɛl tim taa ni o fun nyɛ Filistia tima awa 

Amɔn tim ta wa chem ba a nyaŋi. 

8Ba funɛ muksi Israɛl tima banawara nyɛn Amɔr tima pulim ni ali Jɔɔdan mɔɔg naa 

chɔ Giliad ni nha bar yɛli lug ni chen. 

9Amɔn tim ta yaa fun ji Jɔɔdan mɔɔg tiu di ba la chem Juda walɛ, Bɛnjaman walɛ awa 

Ifrɛɛm walɛ ta. Saha tirɛ Israɛl tim fun nyɛn tuchɔk tagin ni. 

10Doonee ba fun fɔuli a biksi Koosa a ŋɔ, "Ya tumu a puti hin, domi ya gil i naa ya ya 

Koosa chen jɛɛmiu kaa laa jɛɛmi Baal vuga.” 

11Koosa fun ŋɔ ba, "Ijipt tima awa Amɔr tima awa Amɔn tima awa Filistia tima awa 

Saidɔn tima awa Amelek tima awa Maɔn tim ta funɛ muksi mau saha digi, 

12ma fun fɔuli a biksi min, mu fun fosi ma ali ba nisa ni. 

13Amaa ka ma vɛɛn vɛ mu jɛɛmi kaa laa jɛɛmi koosi bɔnɛ, chendaha mu waa zi bu 

fosi ma. 

14Maa la a la fɔuli biksi koosisa anawara maa jɛɛmi chen. Ma nyɛ a fosi ma ali ma 

wumukse ni.” 

15Amaa Israɛl tim ta funɛ ŋɔ Koosa niu, "Ya tum tum tagnau a puti hin ni, adaha ya ya 

chenani maga ii daŋni, amaa yaa sumi hinnu di i fosi ya zinan ali ya wumukse ni.” 

16Doonee ba fun gil ba koosi bɔnɛ ta jɛɛmi kaa laa jɛɛmi ya Kunyan Koosa. Saha tirɛ 

Israɛl tima wɛ fun muksi Koosa kinkan. 

17Amɔn tim ta fun saksi laal a la kani Giliad ni. Israɛl tim ta gbaan ka fun kani Mispa 

ni ali Giliad pulim ni. 

18Doonee Israɛl tima nihɛɛti ta awa zɔɔnɔsi ta nibinsi ta fun pɛɛsi dɔŋa, "Anti laa zi te 

ya suwachak a kpa ya ya la chem Amɔn tim ta. Naa maga te ya suwachak a kpak ya a 

la, waa kaa ya nihɛɛ ali Giliad ni." 

NIDIILE 11 

1Lanjima digi ka funɛ nyɛn Giliad ni a kpok kinkan kaa ya, niha sakaal be baa yir 

Jɛfta. O nyɛn Giliad ni, 

2o funɛ lul nibabichɛl bɔnɛu wa o haan ni, ba fun wa si a muksi Jɛfta di o li ba nyan 

dama ni. Ba funɛ ŋɔ un nanɛ, "I waa zi na ya nyan kapata a di, domi i ya nihaan digi 

beere.” 

3Chendaha Jɛfta fun li o niinbisi ta wati a la nyɛn Tob pulim ni. Doonee o fun na 

bunɔɔna a gbaari o titi ni ba fun tiŋ o mun ni aa yo laal. 

4Saha digirɛ Amɔn tim ta fun si di ba la chem Israɛl tim ta wa laal ni. 

5Saha naa chen ti fun wa pu ba, Giliad tima nihɛɛti ta funɛ siiu di ba la kpa Jɛfta ali 

Tob a wa Giliad. 

6Ba funɛ la ŋɔ unnu, "Kuwa a wa te ya suwachak ya la chem Amɔn tim ta.” 

7Amaa Jɛfta funɛ ŋɔ bau, "Ma waa funɛ daŋni mu wɛ hali a muksi min mu li mu nyan 

dama ni, ka yɛrɛ maa wa mu wati di ma kpak wumukse wa zinan?” 

8Ba fun ŋɔ Jɛfta ni, "Ya wa i watiu zinan, domi yaa daŋni i wa yaa lau i la te ya 

suwachak a kpa ya a chem Amɔn tim ta kaa ya Giliad pulim suwachak tiina.” 

9Jɛfta fun ŋɔ ba, "Ma kpa min bur la dama ka Koosa la nyɛ min nyusum mu chem 

Amɔn tim ta a nyaŋi, mu zi ya ma koorau.” 

10Ba fun ŋɔ, "Ya la nɔɔniu. Koosa ya ya sɛhɛra tiina.” 

11Saha tirɛ Jɛfta fun tiŋ Giliad tim nihɛɛti ta a kaali ba fun la vɔu un koora awa 

suwachak tiina. O fun sɛm o nɔɔ sɛma maga ali Koosa suwachak ni ali Mispa ni. 

12Doonee o fun tum nara di ba kpa nan laaboora a la nyɛ Amɔn tim koora ni, "Baŋaa 

nyɛ i wa yaa yo dɔŋa i waa chem ya pulim nɔ tima?” 

13Amɔn tim koor ti fun ŋɔ di ba la sɛm Jɛfta ni di, "Saha naa Israɛl tim ta fun li Ijipt 

pulim ni chen, ba funɛ la fuksi mu tɛɛnɛ naa nyɛn Anɔn mɔɔg ti ni aa la Jabɔk mɔɔg ti 

awa Jɔɔdan mɔɔg ti ni chenu. Adaha ma vɛɛn kpa mu kin nyɛ min wa tusɔɔn ni.” 

14Jɛfta ka fun bu tum ba la ŋɔ Amɔn tim koor ti ni di, 

15"O wa ya wuti di Israɛl tim ta funɛ fuksi Amɔn tima awa Moab tim tɛɛnɛu. 

16Chenani funɛ ya nɛɛnɛ. Ba funɛ val nyaabaan tirɛ a val Akaba gɔŋ ti chen hali a la li 

Kadɛs. 

17Saha tirɛ ba fun tum nara ba la ŋɔ Idɔm tima koora di o nyɛ ba nyinbaan ba val o 

pulim ti ni a la kaali. Amaa Idɔm tim koor ti waa fun nyɛ un nyinbaan. Ba fun vɛɛn 

sumi nyinbaan ali Moab tim koor wati, amaa o gbaan waa fun nyɛ ba nyinbaan. 

Chendaha Israɛl tim ta funɛ kani Kadɛs nɛɛ. 

18Doonee ba fun nyɛn nyaabaan ti ni a go Idɔm tɛɛnɛ awa Moab tɛɛnɛ aa kaali hali a 

fun la li Moab nha bar yɛli ali Anɔn mɔɔg ti jibaŋ digi ni. Ba funɛ kani dooniu kaa vɛ 

di ba waa zi ji Anɔn mɔɔg ti, domi doon funɛ ya Moab tima tɛɛnɛ ti magbɔrɛ. 

19Saha tirɛ Israɛl tim ta fun la ali Amɔr tim koor naa funɛ kani Hɛsbɔn ni baa yir 

Sihɔn chen di o nyɛ ba nyinbaan ba val o pulim ti ni aa la ba titi pulim. 

20Amaa kankoor Sihɔn waa fun nyɛ ba nyinbaan, kaa fun lagmi o bunɔɔna ba wa kani 

Jahas ni a chem Israɛl tim ta. 

21Doonee ya Kunyan Koosa naa ya Israɛl tim Koosa chen fun nyɛ Israɛl tim ta wa 

nyusumu di ba nyaŋi Sihɔn kaa fuksi Amɔr tim ta funɛ nyɛn o pulim ti ni chen tɛɛnɛ 

ti. 

22Ba funɛ kani Anɔn mɔɔg niu ali mun hali a la li Jabɔk naa funɛ nyɛn nyuha ni ali 

nyaabaan naa funɛ chɔ nha bar yɛli lug ni chen hali a la tel Jɔɔdan mɔɔga naa chɔ nha 

bar cheli ni chen. 

23Ya Kunyan Koosa naa ya Israɛl tim Koosa chen funɛ duŋni Amɔr tim ta kaa ka 

Israɛl tim te chen. 

24Ka ma zi lug ti bu fuksi unnu kaa? Maa zi koti kpa kinkina ma koosa naa baa yir 

Kɛmɔs chen nyɛ ma chenu a pusi. Amaa ya waa ka kpa kina maga Koosa fuksi ali ya 

wati chenu a chiksi ya nisi ni. 

25Ma nyini kankoor Balak naa funɛ ya Zipɔ be kaa ya Moab tim koora chen, nandigi 

wara bɔ un, amaa o waa fun biksi o kpok a du Israɛl tim ni a si di o chem ya laal. 

26Israɛl tima funɛ kani Hɛsbɔn awa Aruwa niu bun kɔksa atora awa tɔsa anawara go 

un chen awa tɔsa anawara nyɛn Anɔn mɔɔg nɔɔ ti ni chen. Baŋnɛ i fun vɛ kpa ba bur 

kaali chen saha? 

27Aayi, mu wa tum ma wu tagin, amaa ma waa laa tum wu tagin, domi maa daŋni ma 

chem min laallɛ. Ya Kunyan Koosa ka ya sɛriya ni diilire, adaha zinan o zi zim Israɛl 

tima awa Amɔn tim ta naa kpak wutiu.” 

28Amaa Amɔn tim koor ti waa fun nu chenani maga Jɛfta sɛm chen. 

29Saha tirɛ Koosa siim ti fun tu wa Jɛfta ni. O fun gba Giliad pulim maga awa Manasɛ 

kaa fun bur a kaali Mispa ali Giliad ni a fun bu gali kaali Amɔn. 

30Jɛfta funɛ vɔu Koosa nanɛ, "I nyɛ mu di nyusum a nyaŋi Amɔn tim ta, 

31mu la li dama ka naa van te li a wa chem min chen, muu zi kpak unnu a kɔɔri fuuli 

kɔɔra a nyɛ hin.” 

32Saha tirɛ Jɛfta fun ji pol ti di o la chem Amɔn tim ta, Koosa fun nyɛ un nyusum. 

33O fun la chem ba ali Aruwa hali a la li Minif a fun chem tɔsa fumlɛ hali a la tel 

Abɛl-Kɛramin. Israɛl tim ta funɛ nyaŋi Amɔn tim ta kinkannɛ a fun kpu ba ni damata. 

34Saha naa Jɛfta fun bur kaali Mispa, o funɛ chem o titi be nihabichɛllɛ ka o lɔ boola 

aa wa kaa la gɔ wa tusɔɔn ni di o wa chem o nyana. Waa ka funɛ ya Jɛfta be maga. 

35Saha naa Jɛfta fun na be ti, o tuha funɛ chɔku o liisi o kilaarɛ kaa ŋɔ, "Mu be, i bote 

mu bambiu, domi chenani mu chem hin chen chɔk mu tuharɛ. Mu vɔu vɔurɛ wa 

Koosa ni, mu ka waa ki bu bur gantɛl.” 

36Be ti fun ŋɔ un, "O ya di i vɔu Koosa wa vɔurɛ ya min chenani maga i vɔu Koosa 

chen, domi Koosa nyɛ i di nyusumu a nyaŋi Amɔn tim ta.” 

37Amaa be ti funɛ ŋɔ o nyanau, "Muu sumi hinnu di i gil min pɛnsa alɛ mu la buuri bɛ 

bar ti ni a fɔuli biksi nara di ma kaa siwu kaa ya niha suuli.” 

38Doonee o nyana fun nyɛ un nyinbaan di o la pɛnsa alɛ. Be ti wa o chɛnsa fun kaali 

bɛ bar ti a fun la fɔuli suŋi be ti wa chenani o kaa siu kaa ha vɛ yu baal chen, domi o 

waa zi lul be kaa siu. 

39Pɛnsa alɛ gantɛl ni, o funɛ bur wa o nyana watiu. Jɛfta fun ya un chenani o ŋɔu wa 

Koosa ni chen. Chendaha be ti fun siu kaa vɛ zim nibaal chen fun ya chiksi ali Israɛl 

pulim ni, 

40di Israɛl tima nihaana li kaali bar digiu wuzu bunaasi a la fɔuli aa nyɛ Jɛfta be ti ni. 

NIDIILE 12 

1Ifrɛɛm tim ta funɛ saksi laalu a fun la ji Jɔɔdan mɔɔg ti a kaali Zafɔn a la ŋɔ Jɛfta ni, 

"Yɛrɛ i gali tɛɛnɛ magbɔ ni a laa chem Amɔn tim ta wa laal ni kaa vɛ yir ya? Ya kaa 

suk dinne a du i damsi taa ni a chesi sak i nyuha ni.” 

2Amaa Jɛfta funɛ ŋɔ bau, "Mu wa mu walɛ taa you aku Amɔn tim ta daha. Mu funɛ yir 

mau, amaa ma waa fun wa fosi ma ali ba nisi ni. 

3Mu funɛ nyiniu di ma waa zi wa suŋi min, chendaha mu fun kpa mu miisa a chɛr siu 

a fun ji tɛɛnɛ magbɔ ti a la chem ba, Koosa ka fun nyɛ min nyusum mu nyaŋi ba. Ka 

yɛrɛ ma buraa wa di ma wa chem laal zinan?” 

4Saha tirɛ Jɛfta fun lagmi Giliad tim ta dɔŋ ni ba li chem Ifrɛɛm tim ta a nyaŋi ba. 

Ifrɛɛm tim ta funɛ ŋɔ nanɛ, "Ma Giliad tima banawara nyɛn Ifrɛɛm awa Manasɛ ni, ya 

duŋni mau ali Ifrɛɛm ni.” 

5Giliad tim ta funɛ chem a fuksi tɔsa anawara nyɛn Jɔɔdan nii nɔɔ ni nara zi val ji 

chenu, chen ni Ifrɛɛm tim ta waa ki chɔ. Saha naa ba yaa funɛ chɔ kaa la li mɔɔg ti bar 

jiili, Giliad tim ta yaa pɛɛsi nee o ya Ifrɛɛm narrɛ. O ŋɔ di, "Aayi.” 

6Ba yaa ŋɔ di o ŋɔ di "Sibolɛf," amaa o yaa ŋɔu di "Sibɔlɛf," domi Ifrɛɛm tim ta waa 

fun koti aa yir chen oo deŋli. Saha ti ba yaa kpak unnu a kpu ali Jɔɔdan mɔɔg ti bar 

jiilɛ taa digi ni. Chendaha ba funɛ kpu Ifrɛɛm tim ta nara tusuk fumnaasi daalɛwa chen 

saha ti. 

7Jɛfta funɛ te Israɛl tim suwachaku a kpa ba a la laal ni bunsa anɔra. Chen gantɛl ni o 

fun siu, ba sogli un ali o tɔha ni ali Giliad ni. 

8Jɛfta siwi gantɛl ni, Ibsan naa funɛ li Bɛtlihɛm chen funɛ bu ya Israɛl tim suwachak 

tiina. 

9O funɛ kpak nibaala fumtorwa awa nihabichɛsa fumtora. O funɛ kpa o nihabichɛsi ta 

nyɛ baalasi ni ali cheŋcheŋ nɛɛ kaa ka kpa nibabichɛsa fumtora a wa du o zɔɔnɔ ti ni a 

nyɛ o bisa kpa ba ya haanasa. Ibsan funɛ te Israɛl pulim suwachak bunsa anɔpɛwa, 

10kaa fun siu ba sogli un ali Bɛtlihɛm ni. 

11Ibsan gantɛl ni, Ɛlɔn ka fun li Zɛbulum walɛ taa ni a wa ya Israɛl pulim nihɛɛ bun fi. 

12O gbaan fun siu ba sogli un ali Aijalɔn ni ali Zɛbulum walɛ tɛɛnɛ ti ni. 

13Ɛlɔn bar vɛ nyɛni ni, Hilɛl be Abdɔn ka fun li Piratɔn ka fun wa ya Israɛl pulim 

nihɛɛ. 

14O ka funɛ lul nibabichɛsa nara fumnaasiwa awa niisisa fumtora. Ba fun kpak kakusa 

fumnɔpɛ. Abdɔn funɛ te Israɛl pulim suwachak bun ŋmɛnaasirɛ, 

15kaa fun siu ba sogli un ali Piratɔn ni ali Ifrɛɛm walɛ tɛɛnɛ naa chɔ Amelek tim tɛɛnɛ 

ti kunkulsi bar ti ni chen. 

NIDIILE 13 

1Saha ti Israɛl tim ta funɛ bu tumu a puti ya Kunyan Koosa. O fun nyɛ Filistia tim ta 

wa dɔ ba bun fumnaasi. 

2Saha ti di baal digi funɛ nyɛn dooni baa yir Manoa ali Zora ni. O funɛ ya Dan zɔɔnɔ 

walɛ taa digirɛ ka o haan vɛɛ luli. 

3Doonee wuzu digi Koosa malaika fun tu wa o wati a wa ŋɔ, "I wara lul bisa, amaa a 

waa zi vusi i zi kpak loou a lul nibabichɛla. 

4Piili zinan kila, ta wa nyɔ sin, ka ta wa di diwe naa Koosa ŋɔ di ma taa diili. 

5Saha naa i ka wa lul i be ti, i ta wa funi o nyuha, domi piili o luli wuzu ti aa la, maa zi 

wa kpa unnu nyɛ Koosa ni o ya Naza nar. O zi wa piili aa tum chenani o zi ya a fosi 

Israɛl tim ta ali Filistia tim ta nisi niu.” 

6Saha tirɛ haan ti fun kaali a la ŋɔ o baal ni di, "Koosa nibine wa mu wati a ya hansura 

a chi Koosa malaika. Mu waa fun pɛɛsi un doonani o li, o gbaan ka wa biksi min o 

sɔn. 

7Amaa o ŋɔ minnu di muu zi kpak lou a lul nibabichɛla. O vɛɛn ŋɔ minnu di mu taa 

nyɔ sin pulim, mu ka ta waa di diwe naa Koosa ŋɔ di ya ta diili, domi saha naa ya lul 

be ti yaa zi wa kpa unnu la nyɛ Koosa ni o ya Naza baal ali o nyɛni ni.” 

8Doonee Manoa fun sumi Koosa a ŋɔ, "Mu Kunyan Koosa, muu sumi hinnu nyɛ i 

nibine naa i tum chen bur a wa ya wati a wa biksi ya chenani yaa zi ya be ti ali saha 

naa ya wa lul un.” 

9Koosa fun nu Manoa wusisum ti a fun nyɛ o malaika ti bur wa haan ti wati saha naa 

o fun kani dapor ni. Saha ti, di o baal Manoa waa fun to dooni. 

10Chendaha o funɛ chɔu lalaka a la ŋɔ Manoa, "Kina, baal naa funɛ wa mu wati wuzu 

digi ti chen bu bur wau.” 

11Manoa fun si a tiŋ o haan mun ni, ba fun kaali o la pɛɛsi baal ti, "Hin ya naa funɛ wa 

sɛm sɛma ali mu haan wati chen?" Malaika ti fun la nɔɔni a ŋɔ, "Iin, minnɛ.” 

12Saha tirɛ Manoa fun ŋɔ, "Lalaknɔ ka chenani i sɛm nan wa tum, baŋ tumwa be ti ka 

oo tum koo yɛrɛ nyɛnirɛ o kaa nyɛn?” 

13Koosa malaika ti fun ŋɔ un, "O werwa i haan haru kaa tum chenani muu biksi un di 

o ya chen. 

14I haan ti wa werwa o di kina maga ya kpur diwe, o ta wa nyɔ sin pulim koo nasara 

sin koo a di diwe naa Koosa ŋɔ di ba ta wa diili. O har kaa tum chenani maga mu biksi 

un chen.” 

15Manoa waa fun zim di Koosa malaikarɛ, kaa ŋɔ baal ti ni, "Mu sumi hinnu ta wa 

laali ka ya zɔŋ buun pɔl a nyɛ hin i se." Amaa malaika ti funɛ ŋɔ unnu, "Hali mu kanɛ 

bar nɔ, mu waa zi di ma diwe. Maa daŋni wara ma fu a kɔɔri kɔɔra a nyɛ Koosa ni.” 

17Saha tirɛ Manoa fun ŋɔ baal ti, "Biksi ya i sɔn, chen ni ka chenani i sɛm chen wa 

tum wa wuti ni, yaa zii nyɛ hin jirimau.” 

18Malaika ti fun pɛɛsi un, "Baŋ daha ii daŋni i zim mu sɔn? Nara waa ki zim mu sɔn ti 

mun.” 

19Chendaha Manoa funɛ kpak buun pɔllɛ awa niŋmɛna a sak biŋbiŋ naa zɔŋ gbɛntɛl 

daha chen a kɔɔri kɔɔra a nyɛ Koosa naa laa tum alaazibu tuma chen ni. 

20Saha naa din ti funɛ di a zini aa la buudaha chen, Manoa wa o haan funɛ nau ka 

malaika ti tiŋ dinful ti a zini aa la buudaha. Saha tirɛ Manoa fun zim di baal ti ya 

Koosa malaikarɛ. Chendaha o wa o haan maga fun chesi tɛɛnɛ ni a kpa ba see a pi 

tɛɛnɛ. Ba waa fun bu na malaika ti. 

22Manoa fun ŋɔ o haan ni, "Yaa zi sitiu, domi ya na Koosau.” 

23Amaa o haan funɛ ŋɔu, "Koosa faa daŋni o kpu ya, o fa waa zi la ya kɔɔrsi ta. O fa 

waa zi ŋɔ ya chenani kaa pu ya awa kina ya kaa na.” 

24Haan ti fun wa lul nibabichɛla a du o sɔn Samsɔn. Be ti fun wa burigi nar, Koosa 

fun nyɛn o wati aa suŋi un saha maga. 

25Koosa siim ti funɛ piiliu aa nyɛ un kpok ali saha naa o fun nyɛn Zora awa Ɛstawɔl 

banbaan ni ali Dan bar kani ti ni chen. 

NIDIILE 14 

1Wuzu digirɛ Samsɔn fun la Timna a la na Filistia tim nihabichɛla. 

2O fun bur kaali dama a la sɛm o nyana awa o niina di, "Filistia tim nihabichɛl digirɛ 

mu la na ali Timna ni mu bambi nyɛn un ni. Ma fariki un nyɛ min mu kpa a ya haan.” 

3Amaa o nyana awa o niina funɛ pɛɛsi unnu, "Baŋ daha i dɛu haan aa la Filistia tim 

banawara vɛɛ jɛɛmi Koosa nan wati? I waa zi dɛu i walɛ ta digi a kpa?" Amaa Samsɔn 

funɛ ŋɔ bau, "Be tirɛ muu daŋni, adaha ma fariki un nyɛ min.” 

4Saha ti o walɛ ta waa fun zim di Koosa laa tum o tuma ali Samsɔn ni, domi Koosa 

funɛ dɛu nyinbaanasiwa di o chem Filistia tim ta. Saha ti di ba waa dɔ Israɛl tima. 

5Chendaha Samsɔn wa o nyana awa o niina fun kaali Timna. Saha naa ba funɛ la a val 

buŋili ŋmaani tuha a la o funɛ nuu ka gbogimti pɔl wi. 

6Doonee Koosa siim ti fun tu wa Samsɔn ni a fun nyɛ un kpok o fun kpak gbogimta ti 

a liisi liisi un wa o nisi ni a chi buun be. Amaa o waa fun ŋɔ o walɛ ni wa kinkina o 

tum. 

7Saha tirɛ Samsɔn fun kaali a la na be ti ba sɛm sɛma, be ti funɛ daŋni un. 

8Wuzuuna tama gantɛl ni, Samsɔn fun bur kaali di o la kpa be ti, o funɛ la chene a la 

tel doonani o fun kpu gbogimta ti a dau chen a bɛ di o nyini, o la li di tuun wa sa a tɔ o 

maga. 

9O fun chɔk tuun ti a du o nin ni aa la kaa laa di. O funɛ di kuu kaa kpa bar digi a la 

nyɛ o nyana awa o niina ni ba fun di. Amaa Samsɔn waa fun ŋɔ ba di o yisɛ tuun ti ali 

gbogimti siwi nɛɛ. 

10O nyana fun kaali di o la na be ti ali o dama ni, Samsɔn fun nyɛ ba ya tusɔɔn diwe 

dooni, domi o funɛ ya saha ti bunɔɔna chiksirɛ. 

11Saha naa Filistia tim ta fun na un, ba funɛ kpa bunɔpɔla nara fumtorwa a du di ba 

nyɛn Samsɔn wati. 

12Samsɔn fun ŋɔ ba, "Ma nyɛ mu ŋɔ ma sɛmsɛm bore nɔ. Naa maga biksi min sɛm ti 

mun, muu zi nyɛ un chɛr ki kirisi weriu awa kilaarɛ were sari ka wuzu bunɔpɛ haan 

fali diil wa gali." Ba fun ŋɔ un, "Biksi ya i sɛmsɛm bore ti.” 

14Samsɔn fun ŋɔ, "Nidiili ti tuha ni kindɔŋ fun li wa di o di. Ki kpok tuha ni, ki mɛlsi 

digi fun li wa." A fun wa tel wuzu butora di ba wa zim Samsɔn sɛmsɛm ti mun. 

15Wuzu bunaasi wuzu ba fun ŋɔ Samsɔn haan ni, "Mur i baal o biksi ya sɛmsɛm ti o 

sɛm chen mun. I vɛ ya chen, yaa zi suk dinu a du i nyan dama ni o di hin a gbaari. Ma 

nara balɛ ta yir yau di ma ŋmɛ ya koo chen laata?” 

16Doonee Samsɔn haan fun kaali o wati wa wiila ni a la ŋɔ, "I wara daŋni min, i ha 

minnu, domi i ŋɔ mu chɛnsa wa sɛmsɛm bore digiu kaa vɛ biksi min chen mun." O 

fun ŋɔ haan ti ni, "Hali mu niina awa mu nyana, mu wa biksi ba chen ti mun, ka yɛrɛ 

mu zi kaa sɛm hin?” 

17Saha tirɛ be ti fun wi hali wuzu bunɔpɛ ta wa tel aku sɛm ti daha. Amaa wuzu 

bunɔpɛ taa gantɛl, Samsɔn funɛ biksi un chenani sɛm ti mun, domi o funɛ muksi unnu 

o la sɛm un. O ka fun biksi Filistia tim ta, 

18Chendaha wuzu bunɔpɛ wuzu ti funɛ wa tel, Samsɔn ha waa fun zu bar chɔɔli ka 

tɔha ti bunɔɔna fun ŋɔ un, "Baŋaa lɛm a kaali tuun? Baŋaa bu kpok a kaali gbogimta?" 

Samsɔn fun ŋɔ ba, "Ma wa mu nuha fa vɛɛ pari, ma fa waa zi zim sɛm ti mun hali wa 

zinan.” 

19Doonee Koosa siim ti fun tu wa un ni a fun nyɛ un kpok, o fun kaali Askɛlɔn a la 

kpu nara fumtora, a fun ur ba kilaarɛ a kpa a nyɛ banawara funɛ zim sɛmsɛm ti mun 

chen ni. Chen gantɛl ni o fun bur kaali dama wa paan ni aku kinkina ya chen daha. 

20Ba fun kpa o haan ti a nyɛ o chɛn naa funɛ ya o chɛn birigi ali haan fali dam ti ni 

chen. 

NIDIILE 15 

1Saha digi fun wa tel, Samsɔn kaali di o la zaami o haan ali mɛ kumi saha a fun kpak 

buun pɔl di o la zaami un. O funɛ la tel o funɛ ŋɔ be nyana niu, "Muu daŋni mu zu mu 

haan dɛɛrɛ." Amaa o nyan ti waa fun la nɔɔni di o zu. 

2O funɛ ŋɔ Samsɔn niu, "Mu funɛ baadi i wara daŋni un, chendaha mu funɛ kpa unnu 

a nyɛ i chɛn ti ni. O niinbe nyɛn dooni, o ya di ii daŋni unnu i zi koti kpa unnu.” 

3Samsɔn fun ŋɔ, "Lalaknɔ, mu laata bu kaa ya chenani mu fun ya a nyɛ Filistia tim taa 

ni chen.” 

4Saha tirɛ o fun kaali a la kpaksi gbɛsa kɔksa atora a kpa a munzuta a vɔti dɔŋa 

abalɛlɛ. 

5Doonee o fun suk din a du a zuti taa ni kaa kpa a a tɛ Filistia tim ta daporsi ni. O funɛ 

ya chene a suk din du ba mɛ anawara ba kum awa anawara ha vɛɛ kumi, chen ni o fun 

di hali a wa bugila taa maga. 

6Saha naa Filistia tim ta fun pɛɛsi naa ya chen, ba funɛ ŋɔ bau di Samsɔnnɛ, domi o 

hila naa li Timna chen, kpa o haan tiu a nyɛ o chɛn ni. Doonee Filistia tim ta fun kaali 

a la suk din du haan ti ni o di haan ti maga ka ba suk din du haan ti nyana dam ni. 

7Saha tirɛ Samsɔn fun ŋɔ ba, "Amɛ nanɛ maa tum, mu hɛɛsɛu, di mu waa zi gil ma see 

ma bɔ chenani ma ya min chen chimu.” 

8O funɛ chem bau a kpu ba nara kinkan kaa fun kaali a la sogli gbɛntɛl bɔɔ naa nyɛn 

Ɛtam bi ti mun ni chen. 

9Filistia tim ta fun wa lagmi Juda ni a chem Lɛhi. 

10Juda tim ta fun pɛɛsi ba, "Baŋnɛ ma wa chem ya?" Ba fun ŋɔ, "Ya wau di ya wa 

kpak Samsɔn a la far kaa ya un chenani o ya yaa chen.” 

11Chendaha Juda tima nara kɔksa ator ta funɛ kaali Ɛtam gbɛntɛl bɔɔ tiu a la ŋɔ 

Samsɔn ni, "I wa zim di Filistia tim ta dɔ ya, ka yɛrɛ i ya yaa nan?" O fun ŋɔ ba, 

"Chenani ba ya min chene mu gbaan ya ba chen.” 

12Ba fun ŋɔ un, "Ya wa bar nɔu di ya wa vɔti hin a kpa la nyɛ ba." Samsɔn fun ŋɔ, 

"Ma ŋɔ min di ma titi waa zi kpu min.” 

13Ba fun ŋɔ, "Ya nuu, ya kur kaa vɔu hinnu a kpa la nyɛ ba. Ya titi waa zi kpu hin." 

Saha tirɛ ba fun kpa ŋmɛn falɛ alɛ a vɔti un ali bi ti mun ni a kaali. 

14Saha naa o fun la tel Lɛhi, Filistia tim ta funɛ chɔ aa wa o watiu kaa laa chɛɛmi kaa 

laa tɛsi un. Saha tirɛ Koosa siim ti fun tu wa un ni a fun nyɛ un kpok o fun kasi 

ŋmɛnsi ta maga ali o bara maga ni a chi a ya fɔnsa. 

15Doonee o fun na kakum datum hok ka o chɔ tɛɛnɛ, o fun tu lumi zer a fun kpa hok ti 

a kpu nara tusuga. 

16Saha tirɛ Samsɔn fun lɔ bool a ŋɔ, "Mu kpa kakum datum hoku a kpu nara tusuga a 

lagmi ba a dau a chi zɛɛsi.” 

17Chen gantɛl ni, o fun kpa kakum hok ti a yo ta. Doonani Samsɔn fun ya chen, ba 

funɛ du doon sɔnu wa Ramaf-Lɛhi. 

18Doonee nnyɔksa fun kpak Samsɔn kinkan, o fun yir Koosa a ŋɔ, "I nyɛ min nyusum 

zenu, lalaknɔ mu zi kaa siwu ali nnyɔksi nɔ ni ka Filistia tim naa nyaŋi min kaa?” 

19Doonee Koosa fun puk tɛɛnɛ bar digi ni ali Lɛhi ni kaa nyɛ nii li aa pal. Samsɔn fun 

nyɔ nii ti a zi fun na kpok. Chendaha ba fun du bugil ti sɔn Ɛn-Hakɔrɛ. O ha vɛɛn chɔ 

wa zinan. 

20Samsɔn fun te Israɛl pulim tima bun fumlɛwa ka Filistia tim ta ka fun dɔ ba. 

NIDIILE 16 

1Wuzu digirɛ Samsɔn fun la li Filistia tim tɔha naa baa yir Gaza chen a fun na niha 

sakaal digi a kpak un a daŋni. 

2Gaza tim ta fun zim di Samsɔn nyɛn tɔha ti ni, a fun go tɔha ti maga a pɔ un dusum ti 

maga. Ba funɛ kur moori ba nɔɔsiwa ka chiŋi aa lisi di baa zi chiŋiu hali chɔɔsa wa 

pusi ba kpak un a kpu. 

3Amaa Samsɔn funɛ chɔ chene hali tɔha wa hɛɛsi. Saha tirɛ o fun la li tɔha ti bar fari ti 

a boti zɔɔnɔ ti wa saafi naa ba kpa kpari un chen a ta a fun kpa sak o hanpɛɛm ni a zini 

a la zɔŋ bi naa nar yaa zɔŋ kaa laa nyini Hɛbrɔn chen. 

4Chen gantɛl ni, Samsɔn fun buraa daŋni niha digi baa yir Dɛlila ka o li Sorɛk nɛŋbɔ ti 

ni. 

5Filistia tim koorsa nara banyuun ta fun la o wati a la pɛɛsi be ti, "Mur Samsɔn o biksi 

hin kinkina nyɛ o kpak kpok kinkan chen awa chenani yaa zi ya kaa nyaŋi un a vɔti un 

ka o bu vɛ kpak kpok. I ya chen ya nibin bɛgim maga zi nyɛ hin anzunfa fidaalɛu.” 

6Doonee Dɛlila fun ŋɔ Samsɔn ni, "Muu sumi hinnu, biksi min kinkina nyɛ i kpok 

chen. Nar kaa vɔu hin i bu vɛ kpak kpok yɛri o kaa ya?” 

7Samsɔn fun ŋɔ un, "O ya di ba kpa toha gansa anɔpɛu a vɔu min, mu waa zi bu kpak 

kpok.” 

8Doonee Dɛlila fun la sɛm Filistia tim koorsi ta ni ba fun dɛu gansa anɔpɛ anawara 

haa vɛ huli a wa nyɛ Dɛlila ni o fun kpa vɔti Samsɔn. 

9O funɛ nyɛ bɔnɛwa chiŋi dɛ digi ni aa pɔ, saha naa o fun peti, o funɛ huusiu a ŋɔ, 

"Samsɔn, Filistia tim taa laa wa chen." Amaa Samsɔn funɛ kasi gansi tau a chi din di a 

a torki. Chendaha ba ha waa fun vɛɛn zim Samsɔn kpok ti bar liili. 

10Doonee Dɛlila fun ŋɔ Samsɔn ni, "I yir min womne a vɛɛ daŋni i ŋɔ min wuti. Muu 

sumi hinnu, biksi min chenani nar zi ya a koti vɔti hin.” 

11O fun ŋɔ haan ti ni, "Nar kpa ŋmɛn falɛ a vɔti min, mu waa zi bu kpak kpok.” 

12Dɛlila fun dɛu ŋmɛn falɛ a vɔti un kaa tɛsi a ŋɔ, "Samsɔn, Filistia tim taa wau." Nara 

ta fun chiŋi dɛ digi nɛɛ aa pɔ, amaa Samsɔn funɛ kasi ŋmɛnsi tau a chi fɔnsa. 

13Dɛlila fun bu ŋɔ Samsɔn ni, "I ha vɛɛn yir min womne a vɛɛ daŋni i ŋɔ min wuti. 

Biksi min chenani nar zi ya a vɔti hin." O fun ŋɔ haan ti ni, "I fa vɔti mu nyuksi ta 

bunɔpa ka kpa kina a kpaasi a a fur baŋsi tɛɛnɛ, mu fa waa zi bu kpak kpok.” 

14Doonee Dɛlila fun chɔ un luri o laagi do ka o fun sɔ o nyuksi ta bunɔpɛ a kpaasi 

baŋsi tɛɛnɛ. O funɛ ya chene kaa tɛsi a ŋɔ, "Samsɔn, Filistia tima laa wa chem." Amaa 

Samsɔn funɛ su a gbiti o nyuksi ta ali tɛɛnɛ ti ni. 

15Haan ti fun bu ŋɔ un, "Yɛrɛ i vɛɛ daŋni min kaa ŋɔ di ii daŋni minnu? Naaval 

butorwa i mur min chen kaa vɛ di i waa zi ŋɔ min chenani nyɛ i kpak kpok chen wa 

wuti.” 

16Haan ti yaa fun kuraa pɛɛsi Samsɔn chene wuzu maga hali Samsɔn lɔk fun wa li un 

ni. 

17O fun sɛm un wuti ti a ŋɔ, "Baa lul min ba ha wa funi mu nyuha. Ba funɛ kpa minnu 

a nyɛ Koosa ni di mu ya Naza baal ali mu lul wuzu. Ba teŋsi mu nyuksi na, mu waa zi 

bu kpak kpok.” 

18Saha naa Dɛlila fun zim di wutirɛ Samsɔn ŋɔ un chen, o funɛ tum ba la sɛm Filistia 

tim koorsi taa ni di, "Ma bur kuwa bu bɛgim a gbaari, domi o ŋɔ min wuti tiu." 

Doonee ba fun kpa malɛ ta gbaari a wa. 

19Dɛlila fun nyɛ Samsɔn laagi do zenzen a sak o naasa ni ka o fun yir baal digi o fun 

wa koti Samsɔn nyuksi ta o fun vɔti bunɔpɛ chen a ta. Saha tirɛ be ti fun piili aa namsi 

un, domi o waa fun bu kpak kpok. 

20Saha ti haan ti fun ŋɔ, "Samsɔn, Filistia tim taa laa wa chen." O fun si a baadi o zi 

koti si chɔu aa la a chi chenani o yaa piin aa chɔ chen. O waa fun zim di Koosa yisɛ o 

nisau ali un ni. 

21Saha tirɛ Filistia tim ta fun kpak un a foŋsi o see kaa fun kpa un kaali Gaza a la kpa 

zɔglɛ a vɔti un, kaa fun kpa un a la tɔ dɛ a nyɛ oo nam maniika. 

22Amaa o nyuksi ta funɛ piiliu aa nyu. 

23Filistia tim ta funɛ lagmi di ba kɔɔri ba vug naa baa yir Dagɔn chen a funɛ lɔ nan 

bool nɔ, "Ya koosi nɔ nyɛ ya di nyusumu a nyaŋi ya dɔm Samsɔn.” 

24Ba funɛ lagmi aa di tusɔɔn diwe chene kaa fun ŋɔ, "Ma yir Samsɔn o wa zɔ zɔɔsa a 

nyɛ ya." Saha naa ba fun kpa Samsɔn ali dɛ ti ni, ba funɛ nyɛ o wa zɔ zɔɔsau a nyɛ ba 

kaa nyɛ o la chiŋi ba vug ti wati. Saha naa nara ta fun na un, ba funɛ lɔ pɛki boolau aa 

ŋɔ, "Ya koosi ti nyɛ ya nyaŋi ya dɔm naa chem ya pulim nɔ a nyaŋi kaa kpu ya nibinsi 

kinkan chen.” 

26Samsɔn fun ŋɔ be naa funɛ kpak o nisa baa la chen di, "Nyɛ mu gbaŋsi dɛ ti zachik 

ti. Muu daŋni mu la gbɛmi a nɛɛ.” 

27Saha ti di nibaala awa nihaana funɛ su dɛ ti maga. Filistia koorsa a nyuun ta funɛ 

nyɛn dooni ka nara fun tel tusugsa atora a zini zɔŋ pɛŋ daha aa nyini Samsɔn zɔɔsi ti. 

28Doonee Samsɔn fun sumi Koosa, "Mu Kunyan Koosa naa zene a kpak kpok awa 

yiko a kaali kina maga chen, muu sumi hinnu di i lisi mu wɛ kaa nyɛ mu kpok ti bur 

wa min ni bu bɛgim, chen ni muu zi biksi Filistia tim tau wa chenani ba foŋsi mu see 

ta chen.” 

29Saha tirɛ Samsɔn fun kpa nin kpak zagtɔkilsa alɛ nawara kpak dɛ ti chen. O funɛ kpa 

nin sak zaŋtɔkil digi nɛɛ aa zaag di o zaag lɔ, 

30kaa laa tɛsi, "Nyɛ mu siu wa Filistia tim naa ni." O funɛ zaag chene wa o kpok ni 

hali dɛ ti fun wa chel a yagsi koorsa nara banyuun ta wa banawara maga nyɛn dooni. 

Samsɔn fun kpu nara kinkannɛ ali o siu saha a kaali sahasi maga. 

31Saha tirɛ o niinbisa awa o walɛ fun kaali di ba la zer o bara. Ba fun la zer un a la 

sogli o nyana Manoa hugila naa funɛ chɔ Zora awa Ɛstaɔl banbaan ni chen. O funɛ ya 

Israɛl tima suwachak tiina bun fumlɛwa. 

NIDIILE 17 

1Baal digi funɛ vɛɛn nyɛn dooni baa yir Mika a fun nyɛn Ifrɛɛm pulim ni. 

2O funɛ ŋɔ o niin ni, "Naa maga wa ŋmɛ chen anzunfa kɔksi fidikibɛgim ali i wati, i 

ŋɔ nɔɔ a nyɛ chen ŋmɛɛr ti ni a ŋɔ, 'Mu nuu ka ii ya chen. Kina malɛ taa nɛɛnɛ, min 

zer a.' " O niina fun ŋɔ un, "Mu be, Koosa laa zi ya alibarka a du hin ni.” 

3O fun kpa malɛ ta a nyɛ o niina ni. Nihaan ti fun ŋɔ, "Mu wara daŋni nɔɔ naa ba ŋɔɔ 

du malɛ taa ni chen wa tu wa mu be ni, chendaha mu kaa kpa anzunfa tiu a la nyɛ 

koosa ni, chen ni baa zi kpa kɔɔri anzunfa vugu kaa kpa anzunfa ti ta o maga. Adaha 

lalaknɔ mu kpa anzunfa ti a nyɛ hinnu.” 

4Saha tirɛ o fun kpa a a bur nyɛ o niin ni. O niin ti fun yisi anzunfa ti kina kɔksa alɛ a 

nyɛ darma ni ŋmɛɛri ni o fun kpa kɔɔri vura a ŋmɛɛri anzunfa ti a tɔ un. Ba kpa chiksi 

Mika dama ni. 

5Baal nɔ baa yir Mika nan funɛ kpak o titi bar jɛɛmirɛ. O funɛ kɔɔri vursa awa o bar 

chiksirɛ kaa yisi o bisi taa digi o ya kɔkɔɔra. 

6Saha ti koora waa fun to Israɛl pulim ni, chendaha nara maga funɛ tumu chenani baa 

daŋni. 

7Chen saha ti di Livai walɛ ta bunɔpɔl digi funɛ nyɛn Bɛtlihɛm ni ali Juda pulim ni. 

8O funɛ li Bɛtlihɛm niu di o la dɛu bar digi a nyɛn. O funɛ val chene a la li Mika dama 

ali Ifrɛɛm ni. 

9Mika fun pɛɛsi un, "Leenee i li." O fun jɛrigi a ŋɔ, "Mu ya Livai narrɛ ali Bɛtlihɛm ali 

Juda ni. Muu dɛu bar digirɛ di mu nyɛn.” 

10Mika fun ŋɔ un, "Nyɛn mu wati a ya mu ni suŋi awa kɔkɔɔra ka muu nyɛ hin 

anzunfa fi bun maga a gbaari kilaarɛ awa diwe.” 

11Livai nar ti fun la nɔɔni a nyɛn Mika wati a chi o be. 

12Mika fun yisi un o ya kɔkɔɔra ka o nyɛn o dama ni. 

13Saha tirɛ Mika fun ŋɔ un, "Lalaknɔ mu zi na Livai naru o ya kɔkɔɔra, adaha ya 

Kunyan Koosa zii zi nyɛn mu watiu a nyɛ mu wɛ maga ki la suwachak." 

NIDIILE 18 

1Chen saha ti, Israɛl pulim waa fun kpak koora. Saha ti di Dan walɛ ta funɛ dɛu 

tɛɛnɛrɛ di ba nyɛn, domi ba waa fun kpak tɛɛnɛ ali Israɛl zɔɔnɔsi taa ni. 

2Chendaha ba funɛ yisi nara banyuun naa zim wɛ magwa ali ba zɔɔnɔ ti dɛ maga ni a 

fun tum ba di baa li Zora awa Ɛstaɔl a la baari tɛɛnɛ ti. Saha naa ba fun la tel Ifrɛɛm 

pulim, ba funɛ chɔ Mika dam nɛɛ. 

3Saha naa ba fun nyɛn dooni, ba funɛ na Livai nar tiu a fun kaali o wati a la pɛɛsi un, 

"Baŋnɛ i nyɛn bar nɔ aa ya? Anti kpa hin wa bar nɔ?” 

4O fun ŋɔ ba, "Mu wa Mika vɔu dɔŋwa o ŋɔ di mu ya o kɔkɔɔra ka oo bɔ min.” 

5Ba fun ŋɔ un, "Yaa sumi hinnu, pɛɛsi Koosa a naa o zi nyɛ ya di nyusum ali ya val nɔ 

niu.” 

6Saha tirɛ kɔkɔɔr ti fun ŋɔ, "Ma ta nyɛ wudigi muksi ma. Koosa nyɛn ma wati ali ma 

val nɔ ni.” 

7Doonee nara banyuun ta fun li dooni a kaali Lais a fun la na chenani nyɛn a kok ba 

titi ali ba dɔm nisi ni a chi Saidɔn tim ta. Ba funɛ nyɛnu wa tusɔɔn ni a vɛɛ chɛɛmi ba 

wa nandigi ka waa fun aa di amɔrɛ, domi ba funɛ na kina maga baa daŋniu. Ba funɛ 

bolu wa Saidɔn tim taa ni ka ba wa nandigi vɛ kpak wudigi wa dɔŋ ni. 

8Saha naa nara banyuun ta fun bur a la tel Zora awa Ɛstaɔl, ba tɔha walɛ funɛ pɛɛsi ba 

kinkina ba la naau. 

9Ba fun ŋɔ, "Maa wa ya la chem Lais tim ta. Ya la nyini ba tɛɛnɛ ti, a na di o weru 

kinkan. Ma ta nyɛ ya nyɛn bar nɔ yɔri, ma nyɛ yaa la a la fuksi tɛɛnɛ ti lalaka. 

10Ma la dooni maa zi zimu di nara ta wara lisi wudigi. Pulim ti ya pulim zenzen kaa 

kpak kina maga nibine zii daŋni. Koosa ka kpa un nyɛ mau.” 

11Doonee Dan walɛ ta nara kɔksa anɔra fun li Zora awa Ɛstaɔl a saksi di ba la chem 

laal. 

12Ba fun kaali a la lagmi kani Kiriaf-Jearim ni ali Juda ni. Chendaha hali wa zinan, 

doon sɔn ya Mahanɛ-Dan bar kani. 

13Ba funɛ li dooniu a kaali Mika dama ali Ifrɛɛm pulim ni. 

14Doonee nara banyuun nawara funɛ la nyini tɛɛnɛ ti chen fun ŋɔ ba dɔŋtima taa ni, 

"Ma zim di vur digi nyɛn damsi naa digi ni ba kpa anzunfa a ta un? Vur bɔnɛ awa a 

bun chiksɛ nyɛn dooni, ka yɛrɛ ya kaa ya?” 

15Saha tirɛ ba fun kaali Mika dama ti a la pɛɛsi Livai nar ti naa nyɛn dooni chen wa 

chenani o tum taa du. 

16Saha ti di Dan walɛ nara kɔksa anɔra banawara funɛ saksi laal chen funɛ chiŋi dam 

ti bolzɔɔnɔ nɛɛ. 

17Saha tirɛ nara banyuun ti fun zu dam ti a zu zer vur naa ba kpa anzunfa a kɔɔri chen 

awa o bar chiksi ti ka kɔkɔɔr ti wa nara kɔksa anɔra ta fun chiŋi bolzɔɔnɔ ti ni. 

18Saha naa nara ta fun zu Mika dam ti a zu zer vursi ta chen, kɔkɔɔr ti funɛ pɛɛsiu, 

"Baŋnɛ maa ya nan?” 

19Ba fun ŋɔ un, "Moori i nɔɔ, ta wa sɛm wudigi. Kuwa ya wati a wa ya ya kɔkɔɔra 

awa ya zimzimna. I ya Israɛl pulim maga kɔkɔɔra o waa bɔ i ya nibin bɛgim wa o dɛ 

walɛ kɔkɔɔra?” 

20Chen ti fun sɔɔni kɔkɔɔr ti tuha, o fun zer vursi ta a tiŋ nara ta a kaali. 

21Ba fun burigi aa la wa ba bisa awa ba nuhɛ awa ba nisi kina maga ni. 

22Ba funɛ val chene a kaali bar boli ka Mika fun yir o zuudɔŋsa di ba saksi laal chemi. 

Ba fun vɔu laal ti a la pu ba dɔm ta, 

23a tɛsi taa zaaŋa. Dan walɛ ta fun burigi nyini a pɛɛsi Mika, "Baŋnɛ, leenee nibin 

damata nɔɔ la?” 

24Mika fun ŋɔ, "Yɛrɛ i pɛɛsi min di baŋnɛ? Ma zer mu kɔkɔɔra awa vursa anawara 

muu kɔɔriu aa la ka lalaknɔ, baŋaa bu nyɛn mu wati?” 

25Dan walɛ ta fun ŋɔ un, "Ma fa zimɛɛ ma fa waa zi sɛm wudigi, domi nara naa paan 

si bar nɔ, baa zi chem mau, ma wa ma walɛ maga kaa zi sitiu.” 

26Dan walɛ ta funɛ sɛm chene a peti kaa laa la. Mika fun nyini di ba kpok kaali unnu, 

o fun bur a kaali dama. 

27Saha naa Dan walɛ ta fun la pa Mika kina anawara o kɔɔri chen awa o kɔkɔɔr ti 

gantɛl ni, ba funɛ kaaliu a la chem Lais tima naa nyɛn wa tusɔɔn ni a vɛɛ daŋni sɛma 

kaa nyɛn ba pulim ni chen. Ba funɛ kpu doon nibinsi tau kaa suk din du tɔha ti ni o di 

o maga. Saha ti nandigi waa fun to kaa laa zi fosi ba, domi Lais funɛ bolu wa Saidɔn 

ni, ba ka waa fun kpak wudigi ali nandigi wati. Ba funɛ ya chene kaa vɛɛn bu sa tɔha 

ti a nyɛn dooni. 

29Saha tirɛ ba fun chɛrigi o sɔn a du Dan naa funɛ ya ba nawaal a ya Jekɔb be chen ka 

ba bu vɛɛ yir un Lais. 

30Dan walɛ ta funɛ kpa vug tiu a la chiksi aa jɛɛmi ka Jonatan naa funɛ ya Gɛsɔm be 

kaa ya Mosis niha chen ya ba vug ti kɔkɔɔra. O niisisa gbaan funɛ tum kɔkɔɔr tumwa 

hali ba fun wa kpaksi ba a kaali pulim digi. 

31Saha naa lɛu naa ni ba funɛ jɛɛmi Koosa chen fun nyɛn Salo ni chen, Mika vug ti 

funɛ nyɛn dooniu. 

NIDIILE 19 

1Saha naa Israɛl tima naa fun nyɛn kaa vɛ kpak koora chen, Livai walɛ taa digi funɛ 

nyɛn Ifrɛɛm pulim ni a fun zer nihabichɛli digi Bɛtlihɛm ni a ya o samna. 

2Amaa nihabichɛl ti funɛ wa na paanu a du un ni, a fun bur kaali o nyan dama ali 

Bɛtlihɛm ni a fun la nyɛn dooni pɛnsa anaasi. 

3Saha tirɛ baal ti fun bu si di o la chɛɛmi un o bur wa dama. O funɛ zer o kakusa alɛu 

wa o tumtumna ni. Be ti fun la biksi Livai nar ti wa dam ti o fun la zu. Saha naa o 

nyan ti fun na un, o funɛ zaami unnu wa tusɔɔn ni. 

4Be ti nyan ti funɛ vɛu di o chɔ dooni, chendaha o fun chɔ dooni wuzu butora. Ba fun 

di ba diwe kaa chɔ dooni. 

5Wuzu bunaasi ta chɔɔsa funɛ wa pusi, ba funɛ te siiu a saksi di baa la. Amaa be ti 

nyan ti funɛ ŋɔ Livai nar ti niu, "Ma di diwe sari kaa zii la, chen ni maa zi na kpoku a 

val.” 

6Doonee nara balɛ ta fun kani a di diwe a peti kaa lagmi a nyɔ nii. Saha tirɛ be ti nyan 

ti fun ŋɔ baal ti ni, "Muu sumi hinnu, chɔ dusum bɛgim a gbaari.” 

7Livai nar ti siiu di o la, amaa be ti nyana funɛ vɛu di see o chɔ dusum bɛgim a gbaari. 

8O fun chɔ chɔɔsa wa pusi o si te di oo la wuzu bunyuun taa tiina, amaa be ti nyan ti 

funɛ bu ŋɔ unnu, "Ma nyɛ ba ya diwe ma di ka ma wa si zaazɔɔn saha." Nara balɛ ta 

fun kani a lagmi a di diwe. 

9Saha naa baal ti wa o samna ti awa o yom ti fun piili aa la, be ti nyana ti funɛ ŋɔ bau, 

"Lalaknɔ dusum bireu, adaha ma van chɔ o pusi, domi ma siɛɛ ma waa zi la bar digi 

ka o biri. Ma chɔ bar nɔ ka chɛ ma chɛ te siili aa la ma dama.” 

10Amaa baal ti waa fun buraa daŋni o chɔ dooni a wuzu ti dusum ti a gbaari, chendaha 

o wa o sam ti funɛ piiliu aa la. Ba funɛ kpak kakusa alɛɛwa a chuŋi buna ba fun la te 

Jebu naa ya Jerusalɛm chen a wuzu ti. Saha tirɛ o tumtum ti fun ŋɔ un, "Mu kunyana, i 

waa zi nyɛ ya chɔ Jebus tima tɔha ni?” 

12Amaa o kunyana ti funɛ ŋɔu, "Ya waa zi chiŋi tɔha naa nibinsa vɛ ya Israɛl tima ni. 

Yaa zi galiu a la chɔ Gibia koo Rama ni.” 

14Saha tirɛ ba fun gali a kaali. Baa funɛ la tel Gibia ali Bɛnjaman walɛ tɔha ti ni di o 

bireu. 

15Doonee ba fun la tɔha ti di ba la chɔ dooni. Ba funɛ la zu tɔha tiu a fun kani tɔha ti 

bar gori ni, amaa nandigi waa fun yir ba a la dama. 

16Ba funɛ kani dooni chene, nibalhɛɛ digi fun li ŋmaha aa wa. Chen baal ti ka ha funɛ 

nyɛn Ifrɛɛm nɛɛ kaa zii si di o la kani Gibia ni. Banawara funɛ nyɛn Gibia ni chen 

funɛ ya Bɛnjaman walɛwa. 

17Baal hɛɛ ti fun zim di nyinbaan valsiwa a fun pɛɛsi, "Leenee ma li? Ka leenee maa 

la?” 

18Livai nar ti fun jɛrigi a ŋɔ, "Ya nyɛn Bɛtlihɛm nɛɛ ali Juda ni kaa li Ifrɛɛm pulim aa 

la dama. Nandigi ka wa nyɛ ya bar chɔɔli  

19ka ya kpak ya diwe awa kɔsa nawara ya kakusi ta zi se. Ya kpak boroboro wa sin 

naa mu sam nɔɔ zi diu awa ya titi.” 

20Saha tirɛ nibalhɛɛ ti fun ŋɔ, "Maa wa mu dama mu zi nyɛ ma bar chɔɔliu. Ma ta chɔ 

pali daha nɔ ni.” 

21Doonee o fun kpa ba kaali o dama a la nyɛ ba kakusi ta wa diwe a di. Saha naa ba 

fun sɛm ba naasa a peti, baal ti funɛ nyɛ bau diwe ba di. 

22Saha naa ba fun kani aa di ba tusɔɔn diwe chen, tum tagna nibin bɔnɛ funɛ wa kaaliu 

a go baal ti dam ti aa mou bolzɔɔnɔ ti. Doonee ba fun tɛsi nibalhɛɛ naa ya damtiina 

chen, "Kpa baal naa wa zu i dam ti chen a lii wa, chen ni yaa zi chɔ unnu.” 

23Amaa nibalhɛɛ ti funɛ liiu a li ŋɔ ba, "Mu chɛnsa, muu sumi mau di ma ta wa tum 

nan doŋsi tum na, domi o ya mu hɔɔrrɛ. 

24O sam ti awa mu titi be naa haa vɛ zim nibaal nɛɛnɛ, maa daŋni mu zi kpa bau a wa 

nyɛ ma. Amaa ma ta wa tum baal nɔ wa nan doŋsi tum nɔ.” 

25Amaa nara ta waa fun nu baal ti sɛmsɛm ti. Doonee Livai nar ti fun kpa o sam ti a li 

nyɛ ba, ba maga fun chɔ un chen hali chɔɔsa wa pusi. 

26Chɔɔsa fun wa pusi finini, haan ti fun wa chel chɔ baal ti dam ti bolzɔɔnɔ ni a fun 

chɔ dooni hali nha fali wa yɛli. 

27O baal ti fun saksi di oo la a fun puk bolzɔɔnɔ ti a na ka o chel chɔ bolzɔɔnɔ ti ni kaa 

kpa o nin kpak zɔɔnɔ ti. 

28Baal ti fun ŋɔ, "Ki si yaa la." Amaa haan ti waa fun jɛrigi. Saha tirɛ o fun zer un a 

sak kakum ti daha a kpa un kaali. 

29Saha naa o fun la tel dama, o funɛ la zuu a zer chise a teŋsi o sam ti bara fidaalɛ a 

fun kpa a bɔni Israɛl zɔɔnɔ fidaalɛ ta. 

30Naa maga funɛ na namɛ ti, ba funɛ ŋɔu, "Ya ha wa nu nan wii nɔ. Piili saha naa 

Israɛl tim ta fun li Ijipt pulim ni, nan wi ha wa pu ya. O werwa ya ya wudigiu aku 

chen daha." 

NIDIILE 20 

1Israɛl tim taa maga piili Dan walɛ taa ni funɛ nyɛn nyuha ni chen aa la Bɛɛsɛba naa 

funɛ nyɛn mun ni chen awa Giliad tim taa maga fun nu yiri ti. Ba maga funɛ la lagmiu 

ali Koosa suwachak ni ali Mispa ni. 

2Israɛl tima nihɛɛti ta maga funɛ nyɛn chen lagmi ti niu wa ba lanjimasa banawara laa 

val naasa chen nara tusuk kɔksa anaasi. 

3Saha tirɛ Bɛnjaman walɛ ta fun nu di Israɛl tim ta la lagmiu ali Mispa ni. Israɛl tim ta 

fun ŋɔ, "Livai nar ti, biksi ya chenani a val hali wa tum nan tum tagin nɔ.” 

4Livai nar ti fun ŋɔ, "Mu wa mu sam ti funɛ la li Gibiarɛ di ya chɔ dooni dusum. 

5Saha tirɛ Gibia tim ta fun wa go dam ti di baa daŋni minnu ba kpu, amaa ba waa fun 

na min kaa kpak mu sam ti daŋni un hali o wa siu. 

6Mu ka fun zer o bara ta a teŋsi un ki wisa a bɔni Israɛl zɔɔnɔ fidaalɛ ta maga. Chen 

nibinsi ta tum tum tagin awa doŋsi tumau ali ya tuha ni. 

7Ma banawara kaa nyɛn bar nɔ nan maga ka ya Israɛl timwa. Yɛrɛ maa daŋni ya ya 

wii nɔ?” 

8Saha tirɛ nara ta maga fun si chiŋi a ŋɔ, "Ya maga nandigi waa zi bu bur la dama. 

9Chenani ya kaa ya nɛɛnɛ, ya yo walɛ a yisi nibinsa banawara laa zi la chem Gibia 

tima wa laal. 

10Yaa zi puriki Israɛl tim ta bu fi, a nyɛ fi ti tuha bu bɛgim dɛu diwe aa nyɛ lanjimasi 

taa ni ka banawara ka chen la lɛrigi Gibia tim ta diŋsa, aku ba doŋsi tum naa ba tum 

chen daha.” 

11Chendaha Israɛl tim ta maga funɛ lagmiu wa ba wu bɛgim ni di ba chem Gibia tima. 

12Israɛl tim ta fun nyɛ ba mɔɔli a nyɛ Bɛnjaman walɛ taa ni aa ŋɔ, "Baŋ tum taginnɛ 

ma tum nan? 

13Ma kpa nibinsa banawara tum chen tum ta ali Gibia ni chen nyɛ ya ya kpu ba kaa 

yisi chen tum tagin ti ali Israɛl pulim ni." Amaa Bɛnjaman walɛ taa waa fun nu 

chenani Israɛl tim taa sɛm chen. 

14Saha naa Bɛnjaman walɛ tɔsi taa maga nibinsa fun lagmi di ba wa chem Israɛl tima 

banawara ka chen ali Gibia ni. 

15Ba funɛ lagmi lanjimasa tusuk fumlɛ daanɔrwa chen wuzu ti, ka Gibia tim ta ka fun 

dɛu nara kɔksa anɔpɛ ba ya gal tima. Ba nibine maga yaa fun kpa bunkol a du 

kpinkparbi ni a daani nyukha o wara kur. 

17Israɛl tim ta ka fun lagmi bunɔɔra tusuk kɔksa anaasi ka Bɛnjaman walɛ ta vɛ nyɛni. 

18Israɛl tim ta funɛ kaali doonani baa jɛɛmi Koosa ali Bɛtɛl ni chene a la pɛɛsi Koosa, 

"Israɛl tim zɔɔnɔ, leema nibinsa werwa ba te la chem Bɛnjaman walɛ ta?" Saha tirɛ 

Koosa fun jɛrigi a ŋɔ, "Juda walɛ ta.” 

19Saha tirɛ Israɛl tim ta fun si te chɔɔsi finini a la lagmi bar digi ni a dugli Gibia ni. 

20Ba funɛ kaaliu di ba la chem Bɛnjaman walɛ ta, a fun la nyɛ lanjimasi ta chiŋi a kpa 

ba see chem tɔha ti. 

21Bɛnjaman walɛ ta fun li tɔha ti ni a fun kpu Israɛl tima lanjimasi ta nara kɔksi fumlɛ 

daalɛ ka nha zi chel. 

22Saha tirɛ Israɛl tim ta fun kaali doonani baa jɛɛmi Koosa chen a fun la wi ali Koosa 

suwachak ni chen hali nha la tu. Ba funɛ pɛɛsi Koosau, "O werwa ya bu la chem ya 

niinbisa Bɛnjaman walɛ tau?" Doonee Koosa fun ŋɔ ba, "Iin." Saha tirɛ Israɛl tim ta 

bara fun bu kpok ba fun bu kpa ba lanjimasi ta a la chiksi ba bar chiksɛ ni ali doonani 

ba fun piin chiŋi wuzu digi ti chen. 

24Ba fun saksi a la pu Bɛnjaman walɛ ta naaval bulɛ tiina. 

25Amaa Bɛnjaman walɛ ta funɛ vɛɛn li Gibia niu a wa kpu Israɛl tim lanjimasa 

banawara buksi nara tusuk fi awa ŋmɛnaasa chen. 

26Doonee Israɛl tim ta fun bu kaali Bɛtɛl a la fɔuli ba nyuha ni. Ba funɛ kani Koosa 

suwachak niu, a vɛ di diwe hali dusum wa biri. Chen wuzu ti, ba funɛ kɔɔri dɔŋtiŋi 

kɔɔrsau awa fuuli kɔɔrsa ali Koosa suwachak ni. 

27Saha ti di Koosa chiksɛ adaka ti funɛ nyɛn Bɛtɛl nɛɛ ka Finihas naa funɛ ya Ɛleeza 

be awa Aarɔn niha chen funɛ nyini un. Israɛl tim ta fun bu pɛɛsi Koosa, "O werwa ya 

bu la chem ya niinbisa Bɛnjaman walɛ tau kaa ya gil?" Saha tirɛ Koosa fun ŋɔ, "Ma la 

chem ba chɛ mu chɛ zi nyɛ ma di nyusumu a nyaŋi ba.” 

29Saha tirɛ Israɛl tim ta fun nyɛ ba lanjimasi ta la sogli a go Gibia. 

30Wuzu butur wuzu ba fun kpa ba a la chem Bɛnjaman walɛ ta a fun nyɛ ba la chiŋi ba 

bar chiŋi ni a chi chenani ba fun piin ya chen. 

31Bɛnjaman walɛ ta funɛ li wau a wa chem Israɛl tim ta a fun kpu ba a chi chenani ba 

yaa piin aa kpu ba chen. Ba funɛ kpu Israɛl tim ta nara fumtorwa. 

32Bɛnjaman walɛ ta funɛ ŋɔ nanɛ, "Ya nyaŋɛ bau a chi chenani ya yaa nyaŋi ba chen." 

Amaa Israɛl tim ta funɛ vɔwu di ba vɛɛn chem ba a fun kpa ba ali tɔha ti ni. 

33Saha naa Israɛl tim ta maga zi fun li wa a lagmi ali Baal-Tama ni, bunɔɔni ta funɛ 

sogli a go Gibia chen funɛ siiu ali ba bar sogle taa ni a li wa. 

34Bunɔɔna nara tusuk fi nawara ba fun tɔɔsi ali Israɛl ni chen funɛ li wau a wa chem 

Gibia, a fun nyɛ laal ti kpok kinkan. Bɛnjaman walɛ taa wa fun zim di nara ta zi nyaŋi 

bau. 

35Chen wuzu ti, Koosa funɛ nyɛ Israɛl tim ta wa nyusimu ba nyaŋi Bɛnjaman walɛ ta 

a fun kpu ba nara tusuk fumlɛ daanyuun awa kɔk bɛgim. 

36Saha tirɛ Bɛnjaman walɛ ta zi fun zim di Israɛl tim ta nyaŋɛ bau. Israɛl tim ta funɛ 

nyɛ Bɛnjaman walɛ ta wa nyinbaanu wa ba chem ba, domi ba funɛ mou ba walɛ 

nawara ba kpa du ba sogli chen bambirɛ. 

37Nara ta funɛ chɔ li ba bar sogle taa niu a li wa Gibia a wa kpu banawara nyɛn dooni 

chen maga. 

38Israɛl tim ta awa banawara sogli chen funɛ sɛmu a du dɔŋ ni, di ba van wa na ka 

nyɔɔsa li a zini aa la buudaha ali tɔha ti ni, 

39banawara nyɛn laal por ni chen bur gantɛl. Amaa saha ti di Bɛnjaman walɛ ta funɛ 

kpu Israɛl tim ta nara fumtorwa, a fun ŋɔ, "Ya nyaŋɛ nara tau.” 

40Saha tirɛ chenani ba sɛm du chen fun tum, ba fun na ka nyɔɔsa zini ali tɔha ti ni. 

Bɛnjaman walɛ ta fun burigi nyini a na nyɔɔsi ta o ya ba alaazibu. 

41Saha tirɛ Israɛl tim ta fun burigi ka hansur tagin fun zu Bɛnjaman walɛ taa ni, domi 

ba funɛ zimu di nara ta zi nyaŋi bau. 

42Ba fun bur Israɛl tim ta chemi ni kaa chɔ aa la gbanpulim, amaa ba waa fun koti a 

fosi. Banawara funɛ li tɔha ti aa wa chen funɛ kpak bau a kpu ba maga. 

43Israɛl tim ta funɛ kpaksi ba dɔm tau a chi chenani nar yaa hiu gburha a kpak sel kin 

a fun duŋni ba hali a la tel Gibia. Ba funɛ duŋni ba chen di ba kpaksi bɔnɛwa aa kpu 

nyinbaan ni kaa laa la. 

44Bɛnjaman walɛ ta laal chemsa nara tusuk fi wa ŋmɛnaasirɛ Israɛl tim ta fun kpu. 

45Banawara ka chen fun burigi a chɔ aa li gbanpulim aa la Rimɔn gbɛntɛl bɔɔ ti di ba 

la sogli. Ba nara tusugsa anyuunwa ba fun kpu ali nyinbaan ni. Israɛl tim ta funɛ vɛɛn 

duŋni banawara ka chenu hali a la tel Gidɔm a fun kpu nara tusugsa alɛ. 

46Chendaha, chen wuzu ti Bɛnjaman walɛ ta nara tusuk fumlɛ daanyuunwa ba fun kpu 

ba ya banawara ya laal chemsa. 

47Amaa nara kɔksa anɔra funɛ koti a chɔ fosi a kaali Rimɔn gbɛntɛl ti a la sogli dooni 

pɛnsa anaasi. 

48Israɛl tim ta fun burigi a kpu Bɛnjaman walɛ banawara ka chen nibaala, nihaana, 

bichɛsa awa ba sela maga kaa fun suk din du ba tɔsi taa maga ni. 

NIDIILE 21 

1Saha naa Israɛl tim ta fun la lagmi ali Mispa ni chen, ba funɛ vɔu vɔurɛ wa Koosa a 

ŋɔ, "Ya waa zi la nɔɔni Bɛnjaman walɛ taa ki kpa ya bisa.” 

2Saha ti Israɛl tim ta funɛ kaali Bɛtɛllɛ a la lagmi Koosa suwachak ni hali dusum wa 

biri a funɛ wi taa zaŋa aa ŋɔ, 

3"Ya Kunyan Koosa naa ya Israɛl tim Koosa, baŋaa nyɛ nan nɔ tum nan? Yɛrɛ 

Bɛnjaman walɛ ta mun daŋni ba peti ali Israɛl ni?” 

4Chɔɔsi fun pusi ba fun si te chɔɔsi finini a sa biŋbiŋa dooni, a fun kɔɔri dɔŋtiŋi kɔɔrsa 

awa fuuli kɔɔrsa a nyɛ Koosa ni. 

5Ba funɛ pɛɛsi nanɛ, "Nandigi nyɛn Israɛl tim naa ni kaa ha vɛ wa Koosa suwachak ali 

Mispa niu?" Saha ti ba ka funɛ hɛɛsiu di naa maga vɛ la Mispa, baa zi kpu unnu. 

6Bɛnjaman walɛ ta wɛ funɛ muksi Israɛl tim tau, ba fun ŋɔ, "Zinan Israɛl zɔɔnɔsi taa 

digi nyuksɛu. 

7Yɛrɛ ya kaa ya kaa na haanasa a nyɛ Bɛnjaman walɛ banawara ka chen ni? Ya ka vɔu 

Koosa wa vɔwau di ya waa zi kpa ya bisi nyɛ ba kpa a ya haanasa.” 

8Baa funɛ pɛɛsi nara ta bɔnɛ nyɛnu a vɛ la lagmi ali Mispa ni chen, ba funɛ nau ka 

Jabɛs naa nyɛn Giliad ni chen, nandigi vɛ la dooni. 

9Saha naa ba funɛ yir lanjimasi taa sɔna, a fun wa tel Jabɛs tim taa ni nandigi waa fun 

to dooni. 

10Saha tirɛ ba fun tum bunɔɔna tusuk fidaalɛ nawara kpak kpok dooni kaa kpa nan 

laaboor nɔ a nyɛ ba, "Maa la a la kpu Jabɛs tim maga hali wa ba nihaana awa bichɛsa. 

11Ma kpu be nibaala awa ba nihaana maga.” 

12Ba fun la a la na nihabichɛsa banawara haa vɛ zim nibaala chen nara kɔksa anaasi 

ali Jabɛs tim taa ni. Doonee ba fun kpa ba a wa Salo naa nyɛn Kenan tim tɛɛnɛ ti ni 

chen. 

13Saha tirɛ Israɛl tim ta fun tum nara ba la sɛm Bɛnjaman walɛ banawara funɛ nyɛn 

Rimɔn gbɛntɛl ti ni chen di laal ti peteu. 

14Ba fun bur wa, Israɛl tim ta fun kpa Jabɛs tim ta a nyɛ ba ba ya haanasa, amaa ba 

waa fun in. 

15Nara ta tusa funɛ chɔku aku Bɛnjaman walɛ taa daha, domi ba funɛ nyini di Koosa 

chɔk Israɛl tim tau ali dɔŋ ni. 

16Chendaha Israɛl tim ta nihɛɛta banawara funɛ lagmi dooni chen funɛ ŋɔu, "Nihaan 

wa bu to Bɛnjaman walɛ taa ni, ka yɛrɛ ya kaa ya a dɛu haanasa a nyɛ ba banawara ka 

chen ni? 

17O wa werwa Israɛl zɔɔnɔsi taa digi mun peti. Adaha o werwa ya dɛu nyinbaanu a 

suŋi Bɛnjaman walɛ ta ba mun pɛŋi. 

18Amaa ya waa ki nyɛ ba kpa ya bisa, domi ya ŋɔ nɔɔrɛ a du naa maga nyɛ Bɛnjaman 

nibine kpa o be ni.” 

19Saha tirɛ ba fun ŋɔ, "Bun lagmi naa ya yaa la lagmi Salo ni aa di tusɔɔn diwe chen 

duglɛu." Salo funɛ nyɛn Bɛtɛl nyuha nɛɛ kaa ka nyɛn Lɛbona mun ni. O ka funɛ nyɛn 

nha bar yɛli nɛɛ ali nyinbaan naa chɔ Bɛtɛl awa Sɛkɛm banbaan ni chen. 

20Ba fun ŋɔ Bɛnjaman walɛ taa ni, "Maa la a la sogli bugili tusa, 

21kaa ki nyini. Saha naa Salo nihabichɛsi ta wa li wa aa gɔ ali lagmi zen ti ni, ma li 

bugili tusi taa ni aa wa. Saha naa ma wa tel, ma la kpaksi nihabichɛsi ta kpok ni a ya 

haanasa a kpa ba kila ma tɔsa. 

22Saha naa ba nyama koo ba bazomsa wa li wa di ba waa zi la nɔɔni, maa zi koti ŋɔ 

bau, 'Yaa sumi mau ma nyɛ ya kpa ba a ya haanasa, domi o wa ya di laal nɛɛ ya fuksi 

ba di ya ya haanasa. Chenani o ka vɛ ya di ma titi kpa ba a nyɛ ya chen, ma wa puti 

ma vɔwa ti'.” 

23Bɛnjaman walɛ ta funɛ ya chene, chendaha ba maga funɛ na haanasau ali saha naa 

bisi ta funɛ gɔ ali Salo ni chen. Ba fun kpa haanasi ta a bur kaali ba pulim a la sa ba 

tɔsa a nyɛn dooni. 

24Saha tirɛ Israɛl tim ta maga fun kaali ba tɔsa ali ba zɔɔnɔsi ni a la nyɛn ba walɛ wati. 

25Saha ti di Israɛl pulim waa fun kpak koora, chendaha nara maga funɛ tum o tutɔrɛ.  

RUF 

RUF 1 

1Saha funɛ vusiu ka Israɛl tima fun na koora, diwe wa fun to tɛɛnɛ ti ni. Chendaha 

baal digi funɛ nyɛn doon ba yir un Elimɛlɛk. O funɛ nyɛn Efraf tima zɔɔnɔ nɛ ka nyɛn 

Bɛtlihɛm ali Juda pulim ni. 

2O wa o haan Naomi wa ba bisa nara balɛ, Malɔn awa Kiliɔn, funɛ la nyɛn dooni. 

Pulim ti sɔn fun ya Moab. 

3Ba funɛ nyɛn doon ni, Elimɛlɛk fun siu, kaa ka Naomi duŋduŋ o kpak bisa alɛ ta. 

4Naa funɛ kpa Moab tima nihabichɛsa naa ba funɛ yir Opa awa Ruf chen. Bun fi 

gantɛl ni, 

5Malɔn awa Kiliɔn gbaanko fun siti kaa ka Naomi duŋduŋ. O waa fun kpak baal koo 

be. 

6Doonee Naomi fun wa nu di ya Kunyana Koosa funɛ suŋi o walɛ ta ba na ki parɛ 

kinkan. O fun saksi di o li aa la Moab o wa o bisa haanasa ni. 

7Ba fun lagmi a saksi di ba tiŋ dɔŋa a la Juda pulim, 

8amaa nyinbaan ni o funɛ ŋɔ bau, "Ma bur kila dama a la nyɛn ma nima wati. Ya 

Kunyan Koosa ki daŋni ma a chi chenani ma daŋni min awa ba na sitɛ.” 

9Ya Kunyana Koosa nyɛ o ta bɔm nyɛ ma ka ma bu yu baalasa a sa dama, chene 

Naomi fun zaami ba. Ba fun piili aa wi, 

10a ŋɔ un, "Aayi, ya wa hin zi la i walɛ watiu.” 

11Naomi fun ŋɔ, "Mu nihabichɛsa, ma bur kila Naomi, baŋnɛ ma daŋni ma tiŋ min 

kila? Ma baadi mu bu ka na bisiwa a nyɛ ma yu baa? 

12Ma bur kila dama, mu hɛɛsɛu mu wa ki bu yu baal. Hali mu haa lil nantɔ di mu zi yu 

baal dusum nɔu kaa yu baal a lul nibabichɛsa. 

13Ma fa zi kani hali ba wa biu?” 

14Ba fun piili aa wi. Doonee Opa fun muksi o baal niina a chausi un kaa bur kaali 

dama, amaa Ruf funɛ tiŋ unnu. 

15Doonee Naomi fun ŋɔ un, "Ruf, i dɔŋtiina bur kaali o walɛ watiu a wa o vug wati. I 

wa un bur kila dama.” 

16Amaa Ruf funɛ ŋɔu, "Ma gil ka nyɛ mu wa ma kila doonani maga ma la, domi ma 

nyɛnɛɛ mu gbaanko zi nyɛnu. Ma nara ta zii ya min gbaanko narau. Ma Koosa zi ya 

min Koosau. 

17Doonani ma kaa siu min gbaanko zi siwu. Doonee ba zi sogli min. Ya Kunyana 

Koosa lɛrigi mu diŋna wa mu waligi wa hin ni see siu.” 

18Naomi funɛ wa zim di Ruf lisiu di o tiŋ un ba la, o waa fun bu sɛm wudigi. 

19Ba nihaana nara balɛ ti fun kaali a la tel Bɛtlihɛm. Ba funɛ la tel dooni, tɔha ti maga 

fun jim ba daha, nihaani ta funɛ beeliu aa ŋɔ, "Naomi ti nɛɛnɛ?” 

20O fun ŋɔ ba, "Ma ta yir min Naomi. Maa yir min Mara, domi ya Kunyan Koosa nyɛ 

mu nyɛni bɔmu. 

21Mu funɛ si a kaali, amaa ya Kunyana Koosa nyɛ mu bur wa hulirɛ. Yɛrɛ ma yir min 

Naomi? Ya Kunyana Koosa zenzen ti funɛ kpa wumukse wa a du min.” 

22Chen saha ti, di ba funɛ piili ba ki pari kumirɛ. Ka Naomi awa Ruf fun la tel 

Bɛtlihɛm. 

RUF 2 

1Lalaknɔ Naomi fun na o lul ali o baal Ɛlimɛlɛk zɔɔnɔ ni. Baal ti funɛ nyɛn doon a ya 

nibin zenzen ba yir Boas. 

2Ka Ruf naa ya Moab tima chen ŋɔ Naomi ni, "Nyɛ muu la gbanpulim a la zer niŋmɛn 

kɔlɛ ta a li ba naa wa min kpak siki seeni." Naomi fun ŋɔ haan ti ni, "Te mu nihabichɛl 

ti suwachak.” 

3Doonee o fun kaali a laa kuuni niŋmɛna ali ŋmaha ti ni, a fun wa nyini di baal naa 

baa yir Boas ka o li Elimɛlɛk zɔɔnɔ chen dɔ ŋmaha ti. 

4Saha tirɛ Boas fun li Bɛtlihɛm a wa na ni kumɛ ta a ŋɔ, "Ya Kunyana Koosa nyɛn ma 

wati ka yir ma bur wa.” 

5Boas fun pɛɛsi ni kumɛ ta nyuhu tiina, "Anti butowe nɛɛnɛ?” 

6Nihɛɛ ti fun ŋɔ, "Waa ya Moab tima nar. O wa Naomi li Moab a bur wa chen. 

7O fun ŋɔ min di mu nyɛ o tiŋ tumtumsi ta aa lagmi ki parɛ ta. Di chɔɔsi ti maga o 

tumu a ku a zi ka hiisi zaŋ nɔ tuha ni.” 

8Doonee Boas ŋɔ, "Min nihabichɛla Ruf. Ki nu min wati. Ta la nu bar digi sɛma ka ta 

li bar nɔ, nyɛ i wa min nihabichɛla naa la tum mu tuma nan nyɛn bar nɔ. 

9Ki nyini mu ŋmaha nɔ ka baa kum kaa tiŋ be ti. Min ŋɔ nara ta ni di ba ta gbaŋsi hin. 

Nnyɔksa wa kpak hin, la nyɔ nii ali garga naa ni nara ta kpa aa dɔ nii chen.” 

10Ruf fun huuni a kpa o see chak tɛɛnɛ a ŋɔ Boas, "Yɛrɛ mu wɛ muksi hin chen? Yɛrɛ 

i daŋni hɔɔra bar nyɛni chen?” 

11Boas ŋɔ, "Mu nu chenani maga i fun ya a nyɛ i dajiika ni chenu, saha naa i baal fun 

siu. Mu zim chenani i fun gil i nyana awa i niina awa i titi pulim ka wa nyɛn ba naa 

wati i ha vɛ zimi. 

12Ya Kunyan Koosa suŋi hin a li chenani i tum chen. Ya Kunyana nara ya Koosa ali 

Israɛl ni nyɛ hin papaha naa su wa nara wa i wati di i kok hin.” 

13Ruf fun ŋɔ, "I ya nibin werire a nyɛ min, i nyɛ min bambi sɔɔnau, domi i wara tɛsi 

min ali i sɛmsɛm ni; amaa ka mu wa i tumtumsi ta vɛ ya ki bɛgim.” 

14Diwe diili saha funɛ wa tel, Boas fun ŋɔ Ruf ni, "Kuwa a wa la boroboro a la tau ki 

gbuŋ nɔ ni." O fun la kani tumtumsi ta wati ka Boas fun kpa niŋmɛn boori a nyɛ un. O 

fun se hali a wa puŋ a vɛɛn ka bɔnɛ. 

15A gantɛl ni o fun si a kaali di o la pa niŋmɛna, Boas fun ŋɔ tumtumsi taa ni, "Ma nyɛ 

o pa doonani niŋmɛn puk ta chɔ. Ma ta wa ŋɔ un wudigi o gili chen gantɛl ni ma gil.” 

17Doonee Ruf fun nyɛn ŋmaha ti ni aa kuuni niŋmɛn ta hali dusum fun wa biri. O funɛ 

wa sɔrigi niŋmɛn ta, o funɛ yogliu a na malɛ bɔtɛ fumlɛ daanyuun. 

18Saha ti, o fun chuŋi niŋmɛn ta a bu zu tɔha tuha a la biksi o hila nihaan chenani o 

kuuni kina. O funɛ vɛɛn kpa o diwe anawara o di kaa ka chenu a la nyɛ un. 

19Saha tirɛ Naomi fun pɛɛsi un, "Anti ŋmaha nɛɛ i kuuni niŋmɛn na zinan? I na 

niŋmɛnau kinkan. Mu sumi Koosau di waa la zi suŋi naa bambi nyɛn hin ni o suŋi hin 

nan." Ruf fun ŋɔ Naomi ni, "Di baal naa baa yir Boas chen ŋmaha nɛ o la kuuni kina 

ta.” 

20Doonee Naomi fun ŋɔ, "Ya Kunyan Koosa laa zi sumi wusisum weri a nyɛ Boas ni. 

Ya Kunyana Koosa ya naa laa lisi o vɔwa ali miisi tima awa siwɛ wati. O funɛ vɛɛn ŋɔ 

bau di baal ti ya ba hɛɛnnɛ a werwa o yaa ki nyini ba saha maga.” 

21Ruf fun ŋɔ, "O funɛ vɛɛn ŋɔ minnu di mu tiŋ o tumtumsi ta yaa kum niŋmɛn ta hali 

a wa peti.” 

22Naomi fun ŋɔ Ruf ni, "Mu nihaan bichɛla gbaari nihaana naani maa tum ali Boas 

ŋmaha ti ni. I vɛɛ kaa wa la nandigi ŋmaha baa zi wa na paanu a du hin ni.” 

23Ruf fun gbaari ba ni hali ba wa kum niŋmɛna ta peti ka o ha vɛɛn nyɛn o dajiik ti 

wati. 

RUF 3 

1Wuzu digirɛ Ruf hila nihaan naa baa yir Naomi chen fun wa ŋɔ un, "Mu zi dɛu baalu 

a nyɛ hin i gbaanko ka kpak dama. 

2Baal naa baa yir Boas ka o haan wa ma lagmi aa tum tuma chen ya ya hɛɛnnɛ, adaha 

cheŋi diŋsa kaa ki nu bar nɔ o zi wɔr o niŋmɛn tau dusum nɔ. 

3I sɔ nii a peti, i har ka di tola a tiksi nuu sɔɔr lɛm awa tulale sɔɔr lɛm aa la niŋmɛn ta 

bar wɔri. Saha naa i ka wa la i ha ta wa kpa i titi a biksi un kaa nyɛ o di diwe awa o ki 

nyɔɔlɛ a peti. 

4Nyini doonani o kaa chɔ, chen ni ka o wa chɔ a peti, daasi a la kpak o gar naa o kpa a 

pilimi chen kaa chɔ a mari un, chen ni o zi biksi un chenani o zi yau.” 

5Ruf fun ŋɔ, "Muu zi tum chenani maga i ŋɔ min chenu.” 

6Ruf fun kaali o niŋmɛn bar wɔri ti a la tum chenani o hila ti biksi un chen. 

7Saha naa Boas fun di diwe a peti kaa nyɔ nii, o funɛ la chɔu aa chɔ do. Doonee Ruf 

fun daasi a la lɛli gar ti ali o naŋgere ni kaa gbaari un ni a chɔ. 

8Boas fun wa yɛrisi ali dooni a nyini di Ruf chɔ a mari o naŋgere. 

9O fun pɛɛsi, "Anti ya hin?" Ruf fun ŋɔ, "I wa yaa ya hɛɛnnɛ, chendaha hin kpak 

nyinbaan wa i nyini min. Adaha kpa min a ya haan.” 

10Doonee Boas fun ŋɔ Ruf ni, "Ya Kunyan Koosa laa zi ya alibarka a du hin ni, domi i 

jirima naa i ya nan kaali chenani i fun piin te ya chenu. O fa mak wa i la dɛu bunɔɔnnɛ 

naa ya malɛ tiina koo naa ya fara tiina, amaa i wa ya chen. 

11Adaha ta nyɛ o muksi hin, Ruf. Mu zi ya chenani maga i daŋniu nara zim ali tɔha nɔ 

ni di i sir ya niha birigire. 

12O ya wutirɛ di min awa ma ya lul bɛgimnɛ, min ka vɛɛn dɔ hin, amaa nibaal digi 

nyɛn doon o wa hin lul ti dugli a kaali min wa hin. 

13Nyɛn bar nɔ dusum nɔ a hiisi chɔɔsa wa pisi ya nyini a naa o zi la hin duu. O ya 

chen o weru o vɛ ya chen, min hɛɛsɛu ya Kunyan naa nyɛn wa o miisi ni chen di mu zi 

nyini hinnu. Adaha chɔ bar nɔ ni chɔɔsa pisi.” 

14Boas fun ŋɔ un, "Ta wa nyɛ nandigi zimi di nihaan wa bar nɔ.” 

15Doonee o fun bu ŋɔ un, "Pokli i ki laari ti a dau." Ruf fun pokli a dau, Boas fun zɔg 

o ŋmaha niŋmɛna kurba bunɔra a sak o ki laari ti daha. Ruf fun zer a baasi o hanpɛɛm 

ni. Saha naa o fun la tel tɔha ti, 

16Naomi fun pɛɛsi un, "I la chen, baŋa la ya hin dooni?" Ruf fun sɛm un chenani maga 

Boas fun ya un. 

17O fun ŋɔ un, "Hali Boas nyɛ diwewa di mu kpa nyɛ hin, domi o wara daŋni mu val 

nin hulɛ.” 

18Saha tirɛ Naomi fun ŋɔ Ruf ni, "Sɔɔni bara kaa ya chenani maga kaa ya. Ya vɛ na ya 

wu muksi nɔ bar peti baal nɔ waa zi chɔ do." 

RUF 4 

1Chen gantɛl ni Boas fun kaali tɔha ti bolzɔɔnɔ a fun la kani dooni. Saha naa baal naa 

funɛ ya ba hɛɛn kaa werwa o ya ba ni suŋi chen fun wa tel dooni. 

2Boas fun yisi tɔha ti nihɛɛta nara fi a fun ŋɔ ba, "Ma kani bar nɔ." Doonee ba fun 

kani. 

3Doonee o fun ŋɔ ba hɛɛn naa ya ba lul nihɛɛ chen, "Naomi naa li Moab pulim chen 

wau di o wa yogli ya niinbe Elimɛlɛk tɛɛnɛ ti. 

4Mu lisu ali mu bambi ni di mu wa sɛm hin i yau tɛɛnɛ ti ali nara naa suwachak ni awa 

mu nihɛɛti taa suwachak ni. O ya di i zi suŋi yau i suŋi, i kaa zi vɛ suŋi i ŋɔ min mu 

zim chenani mu zi ya. Min ka ya naa sak hin ni i yau un. Nandigi wa to a kpak 

nyinbaan se hin, min ka ya naa sak hin ni." O fun ŋɔ, "Min zi yau unnu.” 

5Doonee Boas fun ŋɔ, "A wuzu naa i wa yau tɛɛnɛ ti ali Naomi awa Ruf naa ya Moab 

tima chen wati see i vɛɛn kpa Ruf, chen ni tɛɛnɛ ti zi ya baal naa siu chen tɛɛnɛu ka i 

dɔ baal ti haanasa awa o kina maga.” 

6Saha tirɛ baal ti fun ŋɔ, "O ya chen wara mu waa ki yau, domi o biksi di mu yau 

tɛɛnɛ ti mu titi bisa waa ki di mu kapata a dɔ tɛɛnɛ ti.” 

7Chen saha ti, nar yaa fun yogli o kapata a nyɛ o dɔŋtiin ni ali Israɛl pulim ni see tiin 

ur o natausa a nyɛ ni yawi ti ni a biksi di o yogli a nyɛ tiin niu. Chene ba yaa fun ya o 

biksi di chɔɔsi pusi digi, kin ti ba yogli chen waa zi wa kpak sɛma. 

8Ba lul nihɛɛ ti fun ŋɔ Boas ni, "Yau, Ɛlimɛlɛk kapati titi, kaa fun foŋsi o natausa a 

nyɛ un.” 

9Doonee Boas fun ŋɔ nihɛɛta awa nibinsa banawara lagmi doon chen, "Ma magkpaa 

ya mu sɛhɛra timau di mu yau Ɛlimɛlɛk nisa kina magau ali Naomi wati awa o bisa 

nawara baa yir Kiliɔn awa Malɔn chen wati. 

10Mu vɛɛn yau Ruf naa ya Moab tim be kaa ya Malɔn luhaan chenu a gbaari, adaha 

lalaknɔ Ruf zi ya mu haannɛ. Chen laa zi nyɛ kapata ti ha vɛɛn ya baal naa siu chen 

hɛɛna kin. Chen ka nyanɛ,o hɛɛna awa o tɔha walɛ zii lisi o wɛu saha maga. Muu 

daŋni ma magkpaa ya sɛhɛra timau zinan.” 

11Doonee nihɛɛti taa maga fun ŋɔ, "Ya maga ya sɛhɛra timau. Yaa sumi ya Kunyan 

Koosau di waa laa zi nyɛ i haan ti nyɛni chi Rechɛl awa Liya, domi ba funɛ lul bisa 

kinkanu a nyɛ Jekɔb ni. Koosa laa zi nyɛ hin nisi ki damata a nyɛ i ya kin tiina ali 

Efraf zɔɔnɔ ti ni ali Bɛtlihɛm ni. 

12Ya Kunyan Koosa laa zi nyɛ bisa nawara i wa haan ti kaa lul chen nyɛn chi Pɛrɛs 

awa o walɛ nyɛni. Pɛrɛs funɛ ya Juda awa Tama bere.” 

13Saha ti Boas fun kpa Ruf a ya o haan. Doonee o fun kaali o wati, ya Kunyan Koosa 

fun nyɛ o kpak lo a fun lul be. 

14Saha naa Ruf fun wa lul, o funɛ ŋɔ Naomi niu, "Yaa zaami ya Kunyan Koosau, 

domi o nyɛ hin nihau zinan o ya nibabichɛla o waa nyini hin. Ya Kunyan Koosa laa zi 

nyɛ be ti wa si a kpak sɔn ali Israɛl pulim ni. 

15Ya Kunyan Koosa laa zi nyɛ hin nyɛn fali kaa il hin ali i hɛɛsi ni. I baal towe naa laa 

daŋni hin kinkan kaa vɛɛn kpak nyɔɔra a nyɛ hin a kaali wa i fa lul bisa anɔpɛ chen lul 

hin nihau o ya nibabichɛla. Waa laa zi wa si aa il hin a li i hɛɛsi saha.” 

16Doonee Naomi fun zer be ti a sak o naŋgere ni a nyini un. 

17Nihaana ba naa nyɛn dooni chen fun ŋɔ, "Naomi kpak bere." Ba fun du o sɔn Obɛd. 

Waa funɛ lul Jesi ka Jesi ka fun lul kankoor Devid. 

18Nanɛ Pɛrɛs munchiik fun piili: Pɛrɛs be funɛ ya Hɛzrɔn. 

19Hezrɔn ka fun wa si a lul Ram naa funɛ ya Aminadab nyana chen. 

20Aminadab be funɛ ya Nasɔn, Nasɔn ka fun si a lul Salmɔn. 

21Salmɔn be funɛ ya Boas. Boas ka fun si a lul Obɛd. 

22Obɛd be funɛ ya Jesi. Jesi be ka funɛ ya kankoor Devid. 

  



415 

 

© 1999,  Wycliffe Bible Translators, Inc. 
 

 
 

 

1 SAMUƐL 

1SAMUƐL 1 

1Baal digi funɛ li Ifrɛɛm walɛ tɔha naa baa yir Rama chen a ya Ifrɛɛm walɛ taa digi 

baa yir Ɛlkana. O funɛ ya Jɛroham bere kaa ya Ɛlihu niha, kaa ya Tohu walɛ taa digi. 

Tohu walɛ ta funɛ ya Zuf zɔɔnɔ ti bar digirɛ. 

2Ɛlkana funɛ kpak haanasa balɛwa baa yir Pɛnina awa Hana. 

3Bun maga Ɛlkana yaa fun li Ramau a laa kɔɔri kɔɔrsa ali Salo ni aa nyɛ Koosa naa 

zene a kpak kpok awa yiko a kaali kina maga chen. Eli bisa balɛ nawara funɛ ya 

kɔkɔɔrsa baa yir Hofni awa Finehas chen funɛ nyɛn Salo ti nɛɛ a ya kɔkɔɔrsa. 

4Saha naa maga Ɛlkana yaa fun kɔɔri kɔɔra o yaa kpa bar digirɛ a ka nyɛ Finehas ni 

kaa kpa bar digi a nyɛ o bisa ni. 

5O laa daŋni Hana chen maga yɔri o yaa yisi namɛ kpugil bɛgimnɛ a la nyɛ Hana ni, 

domi Koosa ha waa fun nyɛ un lul. 

6Penina naa funɛ ya Hana handɔŋ chen yaa funɛ muksi unnu aku o vɛ kpak bisa daha. 

7Bun maga chene o yaa funɛ ya ali saha naa ba yaa fun la Koosa bar jɛɛmi. Penina yaa 

funɛ muksi Hana chene hali o waa wi. 

8O baal Ɛlkana yaa fun pɛɛsiu, "Hana, baŋaa nyɛ ii wi kaa vɛɛ di diwe? Baŋaa nyɛ i 

tuha chɔk saha maga? Mu wa kaali bisi fi i watii?” 

9Saha digirɛ ba fun la Salo a la kɔɔri kɔɔra a di diwe ta a peti ali Koosa bar jɛɛmi 

dama ti ni, Hana tuha fun chɔk kinkan o funɛ wi kaa laa sumi Koosa. Saha ti di Eli 

naa funɛ ya kɔkɔɔra chen funɛ kani jɛɛmi dama ti zɔɔnɔ nɛɛ. 

11Hana fun vɔu vɔwa a ŋɔ Koosa ni, "Mu Kunyan Koosa naa zene a kpak kpok a kaali 

kina maga chen, ki nyini min naa ya i tumtumna chen a na mu wumukse na kaa lisi 

mu wɛ. I nyɛ mu lul be nibabichɛla muu zi kpa unnu a wa nyɛ hin o ya i kin ali o 

nyɛni maga ni. O kaa waa zi funi o nyuha.” 

12Hana funɛ kur sumi Koosa chene a vusi ka Eli kani aa nyini o nɔɔ tune. 

13O funɛ nyumsi sɛm tau ali o wusisum ti ni, chendaha a waa funɛ li gbanpulim. Eli 

fun baadi o dɛɛsi sinnɛ, 

14kaa fun ŋɔ un, "Gil i sin nyɔɔ yaali ti ii ya chen kaa si chiŋi.” 

15Hana fun ŋɔ un, "Aayi, mu wa nyɔ sin, mu ka wa piin aa nyɔ sin, amaa muu sumi 

Koosirɛ kaa laa biksi un mu wumukse. 

16Ta baadi niha yɔri ya min. Mu nyɛni laa Koosi min ni, chendaha muu sumi nan 

wusisum nɔ chen.” 

17Eli fun ŋɔ un, "Kila, muu sumi Israɛl tim Koosa tiu di o nyɛ hin kinkin naa maga ii 

daŋni.” 

18Doonee Hana fun ŋɔ un, "Saha maga i yaa lisi wu were a nyɛ min," kaa fun kaali 

dama a la di diwe kaa li o tuchɔk ti ni. 

19Chɔɔsi digi fun pusi Ɛlkana wa o walɛ ta fun si chɔɔsi finini a jɛɛmi Koosa kaa kaali 

ba dama ali Rama ni. Ɛlkana wa o haan Hana fun la chɔ dɔŋa, Koosa fun nu Hana 

wusisum ti. 

20O fun kpak lo a lul be nibabichɛla. Hana fun du o sɔn Samuɛl kaa fun biksi di, "Mu 

funɛ sumi Koosirɛ o kpa un nyɛ min.” 

21Saha fun bu wa tel di Ɛlkana wa o walɛ la Salo a la kɔɔri ba bun kɔɔra a chi chenani 

o vɔu Koosa chen. 

22Amaa Hana waa fun koti a la kaa ŋɔ o baal ti ni, "Be ti wa kurisi, muu zi kpa unnu a 

la nyɛ Koosa ni o nyɛn dooni ali o nyɛni maga ni.” 

23Ɛlkana fun jɛrigi a ŋɔ, "Chen weru, ya chenani maga wer a nyɛ hin. Nyɛn dam ni a 

du un il hali o wa kurisi. Koosa kaa laa zi nyɛ i vɔwa ti ya wuti." Doonee Hana fun 

kpalimi dama ni a dɛɛsi be ti. 

24Saha naa be ti fun wa kurisi, o funɛ kpa unnu a kaali Salo, a fun kpa bunsa atora 

nuwɔl a gbaari awa sau booto awa sin loŋ. O funɛ kpa Samuɛl chene a kaali Salo ka o 

ha ya bichɛlɛ chen. 

25Saha naa ba fun kpu nuwal ti a peti, ba funɛ kpa be tiu a bur kaali dama a la nyɛ Eli 

ni. 

26Hana fun ŋɔ un, "Mu kunyana, i zim minnu? I lisi mu wɛu? Min ya haan naa i fun 

na ka mu chiŋi bar nɔ aa sumi Koosa chen. 

27Mu funɛ sumi unnu di o nyɛ mu lul be, o fun kpa be nɔ a nyɛ min. 

28Chendaha mu kaa kpa unnu a wa nyɛ Koosa ni. O kaa ya Koosa kin nɛ ali o nyɛni 

maga ni." O funɛ sɛm chen peti ka ba jɛɛmi Koosa ali dooni. 

1SAMUƐL 2 

1Hana fun sumi Koosa a ŋɔ, "Lalaknɔ, Koosa zi kpa tusɔɔnau a su mu bambi, 

chendaha mu tuha sɔɔnɛu aku chenani o tum chen daha. Mu yaa mɔm mu dɔm tau aku 

Koosa suŋɛ min a nyɛ min tusɔɔna chen daha. 

2"Nandigi wato a du kasi kaa kok nara aa li wumukse ni a chi Koosa. 

3Ma gil ma sɔn daŋna ti, domi Koosa zim wɛ magau kaa laa di nara sɛriya wa chenani 

baa tum ni. 

4Lanjimasa banawara kpak kpok chen tosa borikeu ka ki pukti ta kina kpok. 

5Banawara yaa fun kpak diwe ba damsa ni aa di chen zi tum tumwa aa nyɛ nara ni di 

ka ba la diwe, amaa lɔ sumsi ta wa buraa chɔ lɔsa ali ba damsa ni. 

6Ya Kunyan Koosa laa kpu, waa ka vɛɛnaa nyɛ miisa, o zi koti kpu nara kaa vɛɛn lɛli 

un. 

7O nyɛ bɔnɛ ya nyausiwa ka bɔnɛ ka ya kini tima. Bɔnɛ ya jɛrigɛ ka bɔnɛ ka ya nibin 

zene. 

8O yaa zer nyausau a chiksi ali hɛchɛ ni kaa yisi sibira aa li ba ni. O yaa nyɛ ba kpak 

koor bisau a ya chɛnsa aa na jirima. Koosa dɔ tɛɛnɛ nɔ zachik ti, o ka yaa sa o zachik 

ti a zɔŋ chen tima nɛɛ. 

9"O yaa kok banawara tiŋ un wa wuti chenu aa li ba wumukse ni, amaa tum tagni 

nibinsi ta yaa nyuksiu ali birsi ni. Nibine wara na zen ali o titi kpok ni. 

10Ya Kunyan Koosa zi wa di tɛɛnɛ nɔ nibinsa wa sɛriyau a kpu o dɔm ta maga a chi 

chenani nasɛha yaa tɛsi a kpu nar chen. Saha ti o zi wa nyɛ o koor naa o yisi chen wa 

kpoku a nyɛ o di nyusum.” 

11Doonee Ɛlkana fun bur kaali Rama, amaa Samuɛl waa funɛ nyɛn Salo nɛɛ ali Eli naa 

funɛ ya kɔkɔɔr chen wati a tum aa nyɛ Koosa ni. 

12Eli bisi ta ka funɛ ya bii chɔkɛwa a vɛɛ nu Koosa sɛma, 

13banawara tiŋ kɔkɔɔrsi ta chiksɛsi ta. Nar yaa fun la kɔɔri kɔɔra ka ba zɔŋ namɛ ti, o 

yaa zɔŋ din nɛɛ ka kɔkɔɔrsi ta tumtumsi ta kpa nɛm da naa kpak nɔɔsa atora chen a la 

tau tempile ti ni a furiki namsi ta aa yisi. 

14O yaa kpa kin ti tau tempile ti niu, chenani maga nɛm da ti ka van koti yisi, a waa 

yaa ya kɔkɔɔrsi ta tori. Chene ba funɛ ya banawara maga laa kɔɔri kɔɔrsa ali dooni. 

15Chen gantɛl ni, nar yaa fun kɔɔri kɔɔra, sari ka ba zi kpa namɛ ti bar digi a fu, 

kɔkɔɔr ti tumtumna yaa wau a wa ŋɔ naa laa kɔɔri kɔɔra ti chen. Nyɛ min nɛm sɛɛm 

mu la nyɛ kɔkɔɔr ti ni o boori, domi o waa zi la nɛm zɔŋi ti see nɛm sɛɛm. 

16O ya di tiin ŋɔu di, "Nyɛ ya tum chenani deŋli chen sari kaa zi fu namɛ ti bar digi, 

ka i zi yisi doonani ii daŋni." Tumtumna ti yaa ŋɔu, "Aayi, kpa nyɛ min ka i vɛ kpa 

nyɛ min mu zi kpa kpoku a yisi.” 

17Tum tagna anawara bisi ta funɛ tum chen funɛ tagniu kinkan ali Koosa suwachak ni, 

domi ba waa funɛ papasa anawara ba kpa waa funɛ nyɛ Koosa ni chen wa jirima. 

18Saha ti di Samuɛl ha funɛ nyɛnu a tum aa nyɛ Koosa ni, kaa yaa fun laari ganɛ. 

19Bun maga o niin yaa fun ar tagta were a la nyɛ un ali dooni o kpa kɔɔri bun kɔɔra. 

20Doonee Eli yaa fun ya alibarka aa du Ɛlkana wa o haan ni. O yaa fun ŋɔ Ɛlkana ni 

nanɛ, "Koosa laa zi nyɛ i wa haan nɔ lul bisa ba wa chiŋi naa i kpa wa nyɛ Koosa ni 

nan bar chiŋi." Ba kaa vɛɛn bur kila dama. 

21Koosa fun suŋi Hana o fun lul nibabichɛsa batora awa nihaana nara balɛ. Samuɛl 

funɛ waa si di o bambi nyɛn Koosa tum ni kinkan. 

22Eli funɛ wa hɛɛsiu kaa laa nu chenani o bisa ta yaa funɛ ya Israɛl tim ta. Hali ba yaa 

fun kpak nihaana banawara laa tum jɛɛmi lɛu ti zɔɔni ni chenu aa chɔ. 

23Doonee Eli fun ŋɔ ba, "Baŋ tumwa maa tum chen. Nara maga sɛm min tum tagna 

anawara maa tum chenu. 

24Mu bisa, ma gil chen tum ta, domi a ya tum tagniwa ali Koosa wati ka Koosa nibinsi 

ta sɛm chen sɛma. 

25Nibine tum a puti o dɔŋtiina nibine, Koosa laa zi koti a sɛm suŋi tiinnɛ, ka nibine ka 

tum a puti Koosa, anti laa zi koti sɛm a suŋi un?" Amaa ba waa funɛ nu ba nyana sɛm 

ta, chendaha Koosa funɛ vɔwu di o kpu ba. 

26Samuɛl funɛ kur nyɛn doonee aa burigi kaa Koosa daŋni o wɛ, nibinsa gbaanko 

daŋni o wɛ. 

27Koosa witiin digi fun kpa nan laaboor nɔ a wa nyɛ Eli ni, "Saha naa i nawaal Aarɔn 

awa o walɛ fun ya yosa ali Ijipt pulim ni chen, mu funɛ kpa mu titiu a biksi Aarɔn. 

28Israɛl pulim zɔɔnɔsi ta maga ni mu funɛ yisi o walɛ taa wa di ba ya mu kɔkɔɔrsa aa 

kɔɔri kɔɔrsa ali biŋbiŋ ti ni kaa ki sumi min. Mu ka funɛ nyɛ ba nyinbaanu di ba yaa 

kɔɔri kɔɔra ba chɔk namɛ ti bar digi a pusi kaa kpa anawara ka chen a fu. 

29Ka yɛrɛ ma yaa kɔɔri kɔɔrsi ta a pa namɛ ti maga? Eli, yɛrɛ i daŋni i bisi ta aa kaali 

min a nyɛ baa di kɔɔrsi ta ba birige ta? 

30Min naa ya Israɛl tim Koosa chen funɛ vɔu saha digi ti di i walɛ ta awa i zɔɔnɔ ti 

nibinsa ki tum kɔkɔɔrsi tuma saha maga. Amaa lalaknɔ, mu waa zi bu ya chen. Naa 

maga laa nyɛ min jirima warɛ muu nyɛ jirima, naa maga kaa vɛɛ daŋni mu wɛ mu 

gbaan waa zii daŋni o wɛ. 

31Saha wau muu zi wa kpu bunɔpɔla banawara nyɛn i walɛ taa ni, chen ni nandigi waa 

zi bu nyɛn a wa hɛɛsi ali i zɔɔnɔ ti ni. 

32I zi wa nyɛn muksiu niu kaa ki di handɔta ali chenani mu kaa wa ya alibarka aa du 

Israɛl tim ni chen, amaa nandigi waa zi wa nyɛn i zɔɔnɔ ti ni aa hɛɛsi. 

33Amaa mu zi nyɛ i niisisa ta digi nyɛn wa o miisa niu a wa ya mu kɔkɔɔra. O ka kaa 

wa ya nyulumnɛ a bu vɛ kpak tahama digi ka i niisisi ta maga ki siu tagin. 

34I bisa balɛ ta baa yir Hofni awa Finehas chen zi wa lagmiu a siti wuzu bɛgim i zim 

di chenani muu sɛm chen ya wutirɛ. 

35Muu zi wa yisi kɔkɔɔra naa tiŋ min wa wutiu kaa laa tum chenani maga muu biksi 

un. Mu zi wa nyɛ chen tiin kpak miisasau aa tum ali mu suwachak ni. 

36I niisisa banawara kpak miisa a nyɛn chen zi yaa kila chen kɔkɔɔr ti watiu a laa sumi 

malɛ awa diwe, kaa vɛɛn ki sumi di ba suŋi un kaa na kindɔŋ a di." 

1SAMUƐL 3 



419 

 

© 1999,  Wycliffe Bible Translators, Inc. 
 

 
 

 

1Saha naa Samuɛl ha fun tiŋ Eli mun ni aa tum Koosa tumtum chen, laaboorsa kinkan 

waa fun li Koosa wati aa wa. 

2Wuzu digirɛ Eli fun wa chɔ aa chɔ do ali o dɛ ni, saha ti di o zi daŋni o nyulumiu. 

3Samuɛl ka funɛ chɔ jɛɛmi dama doonani chiksɛsa adaka ti chiŋi chene. Chɔɔsa fini 

funɛ waa dugli ka fitin ti ha vɛ dusi, 

4Koosa fun yir Samuɛl. O fun ŋɔ, "Mu kunyana,” 

5kaa chɔ kaali Eli wati a la ŋɔ un, "I yir minnu, min ka nɛɛnɛ." Eli fun ŋɔ un, "Mu wa 

yir hin, adaha kila a la chɔ." Doonee Samuɛl fun la chɔ. 

6Koosa fun bu yir Samuɛl, o fun vɛ zimi di Koosa laa yir un chen, domi Koosa ha waa 

fun yir un o na. Chendaha o fun si a kaali Eli wati a la ŋɔ un, "Chenani i yir min 

chene, mu wa chen." Eli fun ŋɔ un, "Mu be, mu wa yir hin, adaha bur kila a la chɔ.” 

8Doonee Koosa fun bu yir Samuɛl nɔɔ butora, o fun si kaali Eli wati a la ŋɔ un, 

"Chenani i yir min chene, mu wa chen." Saha tirɛ Eli fun zim di Koosa la yir be ti 

chen. 

9Chendaha o funɛ ŋɔ Samuɛl niu, "Kila a la chɔ, amaa saha naa i bu wa nu ka o yir 

hin, i ŋɔ un di, mu Kunyan Koosa, 'ki sɛm ka i tumtumna tii nuu.' " Samuɛl fun bur 

kaali a la chɔ. 

10Koosa fun wa chiŋi dooni a yir, "Samuɛl! Samuɛl!" O fun jɛrigi a ŋɔ, "Ki sɛm ka i 

tumtum tii nuu.” 

11Koosa fun ŋɔ un, "Wuzu digi wau mu zi wa tum Israɛl tim ta wa wu digiu o tagni 

kinkan, chen ni nara maga zi wa nuu, hansura kpak ba. 

12Chen wuzu ti mu zi wa du Eli walɛ ta maga wa hansur taginu. 

13Mu piin ŋɔ unnu di muu zi lɛrigi o walɛ ta diŋsau hali saha naa vɛ kpak bɔ, domi o 

bisi ta sɛm sɛm tagniwa a nyɛ min. Eli ka funɛ nau ka baa ya chen, amaa o waa fun 

yisi ba ali chen ti ni. 

14Chendaha mu ŋɔ Eli walɛ taa niu di kɔɔra koo papaha wato kaa laa zi koti dusi ba 

tum tagni ta ka ba ta na galimsa.” 

15Samuɛl fun chɔ dɛ ni chɔɔsa pusi, o fun si a la puk Koosa jɛɛmi dama ti. Hansura 

funɛ kpak unnu wa o ŋɔ Eli ni chenani o chɔ a na chen. 

16Saha tirɛ Eli fun yir di, "Mu be Samuɛl." O fun ŋɔ di, "Mu kunyana.” 

17Eli fun pɛɛsi un, "Yɛrɛ Koosa ŋɔ hin chen? Ta wa kpa wudigi a sogli min. I vɛ sɛm 

min wudigi, Koosa zi lɛrigi i diŋnau kinkan.” 

18Doonee Samuɛl fun sɛm un chenani maga o chɔ a na kaa vɛ sogli un wudigi. Eli fun 

ŋɔ, "Waa ya ya Kunyan Koosa, adaha waa laa zi ya chenani wer a nyɛ un.” 

19Koosa funɛ nyɛn Samuɛl watiu ali o nyɛni ni a fun wa tum chenani o chaasi biksi 

Samuɛl chen ali Eli walɛ taa ni. 

20Chendaha Israɛl pulim maga funɛ zimu di Samuɛl ya Koosa witiina. 

21Koosa funɛ kur kpa o titiu aa biksi Samuɛl ali Salo ni, chendaha Samuɛl yaa fun sɛm 

sɛma Israɛl tima maga yaa nuu. 

1SAMUƐL 4 

1Chen saha ti di Filistia tim ta funɛ saksiu di ba la chem Israɛl tima wa laal. Chendaha 

Israɛl tim taa funɛ saksiu di ba la chem ba, a fun la kani Ɛbɛnesa ni ka Filistia tim ta 

ka kani Afɛk ni. 

2Filistia tim ta fun chem laal ti kinkan a fun nyaŋi Israɛl tim ta a kpu ba nara tusugsa 

anaasi ali laal ti ni. 

3Saha naa banawara funɛ chɔ fosi chen fun bur la ba bar kani ti, Israɛl tima nihɛɛti ta 

funɛ pɛɛsiu, "Ka baŋaa nyɛ Koosa nyɛ Filistia tim ta nyaŋi Israɛl tim ta zinan nan? Ma 

nyɛ ya la zer Koosa chiksɛsa adaka ti ali Salo ni a wa, chen ni o zi tiŋ yau a la laal ti ni 

ya na fosi.” 

4Doonee ba fun tum nara ba kaali Salo a la zer chiksɛsi adaka naa chiŋɛ Koosa naa 

zene a kaali kina maga chen kankoor kor ti bar chiŋi. Eli bisa Hofni awa Finehas fun 

tiŋ chiksɛsi adaka a wa. 

5Saha naa ba fun kpa a wa tel, Israɛl tim ta tusa funɛ sɔɔniu kinkan ba chɛɛmi a nyɛ 

tɛɛnɛ zigsi. 

6Filistia tima ta fun nu chɛɛm ti a ŋɔ, "Maa nu chɛɛm naa nyɛn Israɛl tim ta bar kani ti 

ni, chen ti mun ya baŋa?" Saha naa ba fun wa zim di Koosa chiksɛsa adaka ti wa 

dooni, 

7hansura funɛ kpak bau ba fun ŋɔ, "Ya nyuksɛu, domi koosi digire ba kpa wa ba bar 

kani ti. Nan nɔ dɔŋtiina ha wa pu ya. 

8Anti laa zi koti fosi ya ali nan koosisa naa nisi ni, domi a waa funɛ kpu Ijipt tima ali 

nyaabaan ti ni chen. 

9Filistia tima, ma kpak bambi aa yo a chi nibaala ka ya vɛ ya chen yaa zi burigi Israɛl 

tim taa yosau, a chi chenani ba fun ya yosa chen. Adaha ma chem laal ti a chi 

nibaala.” 

10Filistia tim ta fun chem laal ti kinkan a nyaŋi Israɛl tim ta ba chɔ kaali ba damsa. Ba 

fun kpu Israɛl tim laal chemsi ta nara tusuk fumtora. 

11Ba funɛ kpu Eli bisa Hofni awa Finehas magau kaa zer Koosa chiksɛsa adaka ti. 

12Doonee Bɛnjaman tim baal digi fun chɔ li laal ti ni hali a la tel Salo chen wuzu ti 

kaa fun ya hɛɛra a du o nyuha, a liisii o kilaarɛ a biksi di o tuha chɔkɛɛ. 

13Eli funɛ kani kor daha nɛɛ ali nyinbaan nɔɔ ni aa nyini, domi chiksɛsa adaka ti wɛ 

funɛ nyɛn o bambi niu kinkan. Baal ti fun la mɔɔli laaboor ti a nyɛ tɔha ti tima ni, 

hansura fun kpak nara maga baa wi. 

14Eli fun nu chɛɛm ti a pɛɛsi di, "Baŋ chɛɛma chen?" Baal ti fun chɔ lalaka a la o wati 

di o la ŋɔ un laaboor ti. 

15Saha ti di Eli funɛ ya bun fumdiktore kaa o see ta dugli nyulum. 

16Baal ti fun la ŋɔ un, "Mu fosu ali laal ti ni a chɔ hali a wa li bar nɔ chen zinan." Eli 

fun pɛɛsi un, "Mu be, baŋaa ya?” 

17Laaboor tiin ti fun ŋɔ un, "Israɛl tim chɔu kaa ka Filistia tim ta, domi ba nyaŋɛ ya 

kinkannɛ hali a kpu i bisa Hofni awa Finehas, kaa fuksi Koosa chiksɛsa adaka ti.” 

18Saha naa baal ti fun wa yir Koosa chiksɛsa adaka ti sɔn, Eli funɛ chel gantɛl niu ali o 

kor ti daha ali bolzɔɔnɔ ti ni. O funɛ hɛɛsi kinkannɛ kaa zen, chendaha o cheli ti fun 

boti o baŋna o fun siu. O funɛ ya nihɛɛrɛ ali Israɛl pulim ni bun fumnaasi. 

19Eli be Finehas haan fun kpak lo a dugli luli. Saha naa o fun nu di ba fuksi Koosa 

chiksɛsa adaka tiu ka o baal nyana awa o baal fun sitiu chen, o lo funɛ si un niu o fun 

lul. 

20Saha naa o funɛ duuri aa daŋni o siu, nihaan naa funɛ suŋi un chen funɛ ŋɔu, "Kpak 

bambi ka i lul nibaallɛ." Amaa o waa fun jɛrigi. 

21O funɛ du be ti sɔnu Ikabɔd, domi di Koosa jirima peteu ali Israɛl pulim ni aku 

chenani ba fuksi Koosa chiksɛsa adaka ti chen awa o baal nyana awa o baal siu ti 

daha. 

22Koosa sɔn waa zi bu na jirima ali Israɛl pulim ni, domi ba fuksi Koosa chiksɛsa 

adaka tiu. 

1SAMUƐL 5 

1Saha naa Filistia tim ta fun fuksi Koosa chiksɛsa adaka ti, ba funɛ chuŋi unnu ali 

Ɛbɛnesa ni a kaali ba tɔha Asdɔd, 

2a kpa la chiksi ba vug naa baa yir Dagɔn chen dɛ ni. 

3Chɔɔsa funɛ wa pusi Asdɔd tima funɛ nau ka vug ti ba ma a chiksi dɛ ti ni chen fun 

chel a pimi tɛɛnɛ ali Koosa chiksɛsa adaka ti suwachak ni. Ba fun zer a chiksi o bar 

chiksi ni. 

4Chɔɔsa fun vɛɛn pusi ba na di vug ti chelu a chɔ Koosa chiksɛsa adaka ti suwachak ni 

ka o nyuha awa o nisa boriki a chɔ zɔɔna ni kaa ka o bara ta. 

5Chendaha hali wa zinan banawara ya Dagɔn vug chen kɔkɔɔrsi ta laa zu vug dɛ ti, ba 

yaa zau a gali zɔɔnɔ ti ni, ba wa val laa zu. 

6Koosa funɛ lɛrigi Asdɔd tim ta diŋsa kinkannɛ a nyɛ hansur tagin zu ba. O funɛ lɛrigi 

ba wa tɔsa anawara go ba wa kaali chen nibinsa diŋsau aa du ba wumukse. 

7Baa funɛ na chenani laa ya chen ba funɛ ŋɔu, "Israɛl tim Koosa ti laa zi lɛrigi ya wa 

Dagɔn diŋsa. Adaha ya waa zi bu nyɛ Koosa chiksɛsa adaka ti nyɛn ya wati.” 

8Chendaha ba funɛ tum narau ba yir Filistia tim koorsa anyuun ta a fun pɛɛsi ba, "Yɛrɛ 

ya kaa ya Israɛl tim Koosa chiksɛsa adaka ti?" Koorsi ta fun ŋɔ, "Ma zer aa la Gaf naa 

ya Filistia tim tɔsa taa digi chen.” 

9Amaa saha naa ba fun kpa la tel tɔha ti, Koosa funɛ lɛrigi ba gbaan diŋsau a nyɛ 

hansur tagin zu ba. O funɛ lɛrigi ba diŋsau a nyɛ bar chɔka fun tu ba ni hali aa bu nara 

maga ali tɔha ti ni, bichɛsa awa nihɛɛta maga. 

10Doonee ba fun kpa Koosa chiksɛsa adaka ti a kaali Ɛkrɔn, amaa saha naa o fun la tel 

tɔha ti, ba funɛ huusi a ŋɔ, "Ba kpa Israɛl tim Koosa chiksɛsa adaka tiu a wa di ba wa 

kpu ya.” 

11Chendaha ba fun tum a la yir Filistia koorsi ta a ŋɔ ba, "Ma kpa Koosa chiksɛsa 

adaka ti a bur kila Israɛl pulim ka o zi wa kpu ya wa ya bisa." Hansur tagin funɛ nyɛn 

tɔha ti ni, domi Koosa funɛ lɛrigi ba diŋsau kinkan. 

12Hali wichɔta naa funɛ ya bar chɔka chen funɛ kpak banawara fosi ali siu ni chenu, 

chendaha nara ta yaa fun wi aa yir ba koosisau di a suŋi ba. 

1SAMUƐL 6 

1Koosa chiksɛsa adaka ti funɛ la nyɛn Filistia pulim ni pɛnsa anɔpɛ gantɛl ni, 

2nara ta funɛ yir kɔkɔɔrsa awa lure tim tau a pɛɛsi, "Yɛrɛ ya kaa ya Koosa chiksɛsa 

adaka ti? Ya kaa kpa un bur la ta o bar chiksi ti ni, baŋnɛ ya kaa kpa gbaari un ni a 

la?” 

3Ba fun ŋɔ, "O ya di ma kaa kpa un la ta doonani ma zer un chen ni, see ma kpa 

papaha a gbaari a sumi ma tum tagni ta gil peŋi. Ma ta wa kpa un la nin hulɛ. Ma kpa 

papaha a gbaari la maa zi na tiibiu ali ma diŋlɛrigi ti ni. Ma kaa zi vɛɛn zim kinaa nyɛ 

oo lɛrigi ma diŋsa chenu.” 

4Nara ta fun pɛɛsi, "Ka baŋ papaharɛ ya kaa kpa gbaari?" Ba fun ŋɔ, "Salma kina malɛ 

fi a biksi wichɔtisa anawara funɛ chesi ma ni awa koorsa anyuun taa ni. 

5Ma kpa salma a ma kini ta a biksi chenani a nyɛn ma pulim ti ni a nyɛ Israɛl tim 

koosa ti wa jirima. O waa galiwa o wa gil ma diŋlɛrigi awa ma koosisa ta. 

6Baŋnɛ ma diŋsa vɛɛ nu sɛma a chi chenani Ijipt tim ta fun du chen? Ma suglɛ chenani 

Koosa fun biksi ba ba womse sari ka ba zi fun nyɛ Israɛl tim ta li Ijipt pulim ni chen. 

7"Adaha ma dɛu nuhɛ alɛ anawara ba ha vɛ kpa daasa a du a baŋsa a kpa a vɔu toroko 

ti a lɛrigi kila a dɛ ti. 

8Ma zer Koosa chiksɛsa adaka ti a du toroko ti ni kaa kpa salma kina ta ma kaa kpa la 

pa ba chen a du adaka ti ni. Ma kpak nuhɛ ta wa toroko ti ta nyinbaan ni a nyɛ o titi 

kila. 

9Saha ti ma chiŋi ki nyini ka oo la o ya di o chem Bɛf-Sɛmɛsrɛ aa la ma zim di Israɛl 

tim Koosa ti du ma chen sibir ti. O ka vɛ chem dooni yaa zi zimu di o laata du ya chen 

wichɔti ti, amaa o kur ya wichɔɔ gbaalirɛ.” 

10Ba fun tum chenani ba biksi ba chen a fun kpa nuhɛ alɛ ta a vɔti toroko ti ni kaa kpa 

adaka naa ba kpa salma kini ta du chen a tu o tuha awa wichɔtisi taa ni. 

11Ba funɛ kpa Koosa chiksɛsa adaka tiu a du toroko ti tuha a gbaari adaka naa ni 

salma ki saalɛ ta nyɛn chen. 

12Nuhɛ ta fun li zɔŋ nyinbaan ti ni a chem Bɛf-Sɛmɛs aa la kaa vɛɛ bɛ bar digi. A funɛ 

laau kaa la wi ka Filistia tim koorsa nara ba nyuun ta fun tiŋ chen hali a la tel Bɛf-
Sɛmɛs magbɔ. 

13Bɛf-Sɛmɛs tima funɛ kum mɛ wa kaa na ka ba kpa Koosa chiksɛse adaka ti aa wa. 

Ba tusa fun sɔɔni kinkan ali dooni. 

14Toroko ti fun la chiŋi Jɔsuwa dapora ni ali Bɛf-Sɛmɛs ni a dugli gbɛntɛl zenzen digi. 

Nara ta fun boriki toroko ti kaa kpu nuhɛ ta a fu a a nyɛ Koosa ni. 

15Livai walɛ ta funɛ yisi Koosa chiksɛsa adaka ti a chiksi tɛɛnɛ kaa yisi salma kini ta a 

dau gbɛntɛl ti ni. Doonee Bɛf-Sɛmɛs tim ta fun kɔɔri kɔɔrsa a nyɛ Koosa ni. 

16Filistia koorsa nara banyuun ta fun nyini nuhɛ ta a la tel Ɛkrɔn kaa bur wuzu bɛgim 

ti tuha ni. 

17Ba funɛ kpa kina a nyuun tau a la pa Koosa wa papaha kaa sumi tum tagna gil pɛŋi, 

Asdɔd, Gaza, Askɛlɔn, Gaf awa Ɛkrɔn maga funɛ dɛu ki bɛgim bɛgimwa. 

18Ba funɛ vɛɛn kpa salmasa anyuunwa a gbaari a chiŋi Filistia tim taa tɔsa anyuun ta 

bar chiŋi ni. Gbɛntɛl zenzen naa chɔ Jɔsuwa dapora ti ni ali Bɛf-Sɛmɛs ni ba fun kpa 

Koosa chiksɛsa adaka ti zɔŋ chen ha vɛɛn chɔ dooni. 

19Ya Kunyan Koosa funɛ kpu Bɛf-Sɛmɛs tim ta nara fumnɔpɛwa aku baa funɛ nyini o 

chiksɛsa adaka ti tuha daha. Nara ta funɛ wi aku chenani Koosa kpu ba chen. 

20Chendaha ba funɛ ŋɔ nanɛ, "Nandigi waa ki chiŋi Koosa naa du kasi nan suwachak 

ni. Ya wa kpak doonani yaa zi kpa un la o kaali kaa ka ya.” 

21Ba funɛ tum narau ali Kiriaf-Jearim ni aa ŋɔ, "Maa wa ka Filistia tim ta kpa Koosa 

chiksɛsa adaka ti wɛu." 

1SAMUƐL 7 

1Doonee Kiriaf-Jearim tim ta fun la zer Koosa chiksɛsa adaka ti a kaali Abinadab 

dama a la chiksi kaa yisi o be Ɛleeza a kpa un du oo il un. 

2Koosa chiksɛsa adaka ti fun nyɛn Kiriaf-Jearim ni a tel bun fumlɛ. Chen saha ti, 

Israɛl tim ta yaa funɛ wiiu di Koosa suŋi ba. 

3Samuɛl fun ŋɔ Israɛl tim taa ni, "Maa daŋni ma bur wa Koosa wati wa ma bambisi 

maga ni, see ma gil ma pulim bɔnɛ koosisi ta awa vug haan naa baa yir Astɔrɛf chen 

jɛɛmi. Ma kpa ma bara maga a nyɛ Koosa ni kaa ki jɛɛmi o duŋduŋ, chen ni o zi fosi 

mau ali Filistia tim ta nisa ni.” 

4Doonee Israɛl tim ta fun kpa ba vuga anawara baa yir Baal awa Astɔrɛf chen a ta kaa 

laa jɛɛmi Koosa duŋduŋ. 

5Doonee Samuɛl fun yir Israɛl tim ta maga ba lagmi Mizpa ni o fun ŋɔ ba, "Mu zi 

sumi Koosau a nyɛ ma ali bar nɔ.” 

6Chendaha ba fun lagmi ali Mizpa ni a fun dɔ nii a buti a ta tɛɛnɛ ni a nyɛ Koosa ni 

kaa vɔu nɔɔ wuzu birigi. Ba funɛ ŋɔ nɛnɛ, "Ya tumu a puti Koosa." Mizpa nɛɛ Samuɛl 

fun kɔɔri Israɛl tim ta ali wumukse taa ni. 

7Saha naa Filistia tim ta fun nu di Israɛl tim ta lagmiu ali Mizpa ni, ba funɛ vɔu laalu 

di ba la chem ba. Israɛl tim ta fun nu chen, hansura kpak ba. 

8Ba fun ŋɔ Samuɛl ni, "Ha vɛɛn sumi Koosa aa nyɛ ya o fosi ya ali Filistia tim taa nisi 

ni.” 

9Doonee Samuɛl fun kpu piisi be a fun fu o maga a nyɛ Koosa ni, kaa fun sumi un di o 

suŋi Israɛl tima, o fun nu Samuɛl wusisum ti. 

10Saha naa Samuɛl funɛ kɔɔri kɔɔra ti aa nyɛ Koosa ni chen, Filistia tim ta funɛ tur wa 

suwachaku di ba chem ba. O waa fun vusi ka Koosa nyɛ nasɛha tɛsi ba, hansur tagin 

fun kpak ba ba fun burimi. 

11Israɛl tim ta fun la tel Mizpa a fun duŋni Filistia tima ta hali a la tel Bɛf-Ka kaa kpu 

ba nara kinkan. 

12Doonee Samuɛl fun zer bunkol a dau Mizpa awa Sɛm banbaan ni aa ŋɔ di, "Bunkol 

ti sɔn ya 'Bunkol Suŋi,' domi Koosa suŋɛ yau ali ya nyinbaan val ni.” 

13Chendaha ba funɛ nyaŋi Filistia tim tau. Koosa ka waa fun bu nyɛ ba kpok ba nyaŋi 

Israɛl tima ali Samuɛl saha. 

14Tɔsa anawara Filistia tim ta fun chem a nyaŋi ali Ɛkrɔn awa Gaf banbaan ni chen 

maga funɛ bu burigi Israɛl tim tɔsiwa. Saha ti Israɛl tima awa Kenan tim ta funɛ lɛm 

dɔŋ ni. 

15Samuɛl funɛ nyɛn wa o miisa ni waa funɛ dɔ Israɛl pulim. 

16Bun maga o yaa gba Bɛtɛl, Gilgal awa Mizpa aa kɔɔri ba ali dɔŋ ni. 

17O ya chen peti o yaa bur kaali o tɔhau ali Rama ni. O funɛ vɛɛn ya sɛriya ni diilire 

ali dooni. Rama ni o funɛ sa biŋbiŋnɛ a nyɛ Koosa ni. 

1SAMUƐL 8 

1Saha naa Samuɛl fun wa hɛɛsi o funɛ kpaksi o bisiwa a vɔti sɛriya ni diile ali Israɛl 

pulim ni. 

2O be hɛɛ sɔn funɛ ya Jowɛl ka bichɛl tiin sɔn ka ya Abija. Ba waa funɛ ya sɛriya ni 

diile ali Bɛɛsɛba ni. 

3Amaa ba waa fun tiŋ ba nyan naasa, ba saha funɛ nyɛn malɛ dɛwi nɛɛ, chendaha baa 

yaa fun la suŋsisau aa li nara wati di ka ba sɛm a sak ba ni. Ba waa funɛ sɛm sɛm ta 

wa wuti ni. 

4Doonee Israɛl tima nihɛɛti ta fun lagmi a kaali Samuɛl wati ali Rama ni, 

5a fun la ŋɔ un, "Lalaknɔ, i ya nihɛɛrɛ i bisi ta ka wa tiŋ i naasa, adaha vɔu koora o dɔ 

ya, chen ni yaa gbaan zi kpak koorau a chi pulim bɔnɛ.” 

6Samuɛl tuha waa fun sɔɔni wa chenani ba fun ŋɔ di baa daŋni koorre chen, chendaha 

o fun sumi Koosa. 

7Koosa fun ŋɔ un, "Cheŋi diŋsa aa nu chenani maga nara ta sɛm hin chen o wa ya di 

hinnɛ ba vɛ chen, minnɛ ba vɛ di ba koor laata ya min. 

8Piili saha naa mu yisi ba ali Ijipt pulim ni chen, ba vɛu di ba wara jɛɛmi min kaa laa 

jɛɛmi koosi bɔnɛ. Chenani ba ya min chene ba ka vɛɛn kaa ya hin chen. 

9Adaha cheŋi diŋsa a nu ba wati, amaa nyɛ ba chiksi kpok a biksi chenani koorsi ta 

kaa dɔ ba.” 

10Samuɛl fun ŋɔ nara taa ni chenani maga Koosa biksi un, 

11"Nanɛ ma koor ti kaa dɔ ma. O zi kpaksi ma bisau a ya lanjimasa a nyɛ ma bɔnɛ ki 

zini o laal torokosa. Bɔnɛ kaa zi wa te zaagni ta suwachaku aa chɔ ka a tiŋ. 

12O zi wa yisi bɔnɛ wa nihɛɛtau baa nyini nara tusugsa ka bɔnɛ kaa nyini nara 

fumnyuun. Ma bisa ka baa par o ŋmaana kaa ki kum o ki parɛ. Ba waa vɛɛn ka baa 

kɔɔri o laal kina. 

13Ma nihabichɛsa ka baa kɔɔri nuu sɔɔr lɛma aa nyɛ un kaa ki zɔŋ o diwe. 

14O zi wa fuksi ma ŋmaana anawara bi ki parɛ kinkan awa bugila anawara nɔn nɔna 

kinkan chenu a nyɛ o tumtumsa nihɛɛta ni. 

15O zi wa yisi ma ki parɛ fi tuha ni ki bɛgimu a nyɛ koor dama nihɛɛta ni. 

16O zi wa nyɛ ma nuhɛ awa ma kakusa awa ma tumtumsi tau tum aa nyɛ un. 

17O zi wa yisi ma sela fi tuha maga ki bɛgimu kaa nyɛ ma titi ya o yosa. 

18Saha ti wa tel, maa zi waa fɔuliu kinkan aku ma koor ti daha, amaa Koosa waa zi wa 

nu ma wusisuma, domi ma titi yisɛ ma koora.” 

19Nara ta waa fun nu Samuɛl sɛm ta kaa ŋɔ, "Aayi, yaa daŋni koorre, 

20chen ni yaa zi chi pulim bɔnɛ nibinsau a kpak ya titi koora o te ya suwachak a kpa 

ya aa la laal ni.” 

21Samuɛl fun nu chenani maga nara ta sɛm chen kaa fun la sɛm Koosa ni. 

22Koosa fun ŋɔ un, "Tum chenani maga baa daŋni kaa vɔu koora a nyɛ ba." Saha tirɛ 

Samuɛl fun ŋɔ nara ta maga ni di ba bur kila dama. 

1SAMUƐL 9 

1Baal digi funɛ nyɛn Bɛnjaman zɔɔnɔ ti ni a fun kpak nisi kina kinkan baa yir Kis. O 

funɛ ya Abiɛl bere kaa ya Zero niha ali Bɛkoraf walɛ taa zɔɔnɔ nar. Ba ka funɛ ya Afia 

walɛ ta bɔnɛwa. 

2O fun kpak nibabichɛla baa yir Sɔɔl ka o fun wer kinkan. Sɔɔl funɛ ziŋu a kaali Israɛl 

tima maga kaa vɛɛn wer kinkan. 

3Kis kakusa bɔnɛ funɛ buuriu a zu kaali, o fun ŋɔ Sɔɔl ni, "Yir tumtumsa taa digi a 

kpa un maa la a la dɛu kakusi ti.” 

4Ba fun val Ifrɛɛm pulim maga a la li Salisa bar digi, amaa ba waa fun na a, doonee ba 

fun gil a kaali Saalim, amaa ba wa fun na kukusi ta. Ba fun kaali Bɛnjaman walɛ tɔsi 

ta maga, amaa ba waa fun na a. 

5Saha naa ba fun la tel Zuf, Sɔɔl fun ŋɔ tumtumna ti ni, "Nyɛ ya bur kila dama, chen 

ni mu nyana zi sugli kakusi ta wɛu kaa gil lisi.” 

6Tumtumna ti fun ŋɔ, "Nyɛ ya kani tɔha nɔ ni a pɔ baal digi nyɛn dooni a kpak wuti 

nara nyɛ un jirima kinkan, domi o sɛm maga ya wutirɛ. Nyɛ yaa la o wati, o waa 

galiwa o biksi ya doonani yaa zi na kakusi ta.” 

7Sɔɔl fun pɛɛsi, "Ka ya la o wati, baŋnɛ ya kaa kpa nyɛ un? Ya wa bu kpak diwe, ya 

ka wa bu kpak kindɔŋ.” 

8Doonee tumtumna ti fun ŋɔ, "Mu kpak anzunfa we bɛgimnɛ. Mu zi koti kpa nyɛ 

unnu, chen ni o zi ŋɔ yau doonani ya kaa na kakusi ta.” 

9Saha digi ka nara yaa funɛ daŋni o pɛɛsi Koosa wa wudigi, o yaa ŋɔu, "Kuwa ya la ni 

naali wati," domi ba funɛ yir zinan Koosa witiinsi na wa ni naalɛwa. 

10Sɔɔl fun ŋɔ o tumtumna ti ni, "Chen weru, kuwa yaa la." Doonee ba fun kaali 

doonani Koosa nibine ti fun nyɛn chen. 

11Saha naa ba funɛ la ba funɛ chem nihabichɛsiwa ka baa wa di ba wa dɔ nii, ba fun 

pɛɛsi di, "Ni naali ti nyɛnu?” 

12Doonee nihabichɛsi ta fun ŋɔ, "Iin. Waa nyɛn dooni, hali o wa bol wa ma ni, maa 

val lalaka o waa gali ma pu un ali tɔha tuha ni. Zinan nɛ o wa tɔha tuha aku nara kaa 

wa kɔɔri kɔɔrsa daha. Banawara ba tɛ nin a yir chen waa zi di diwe see ba na ka o la 

zu tɔha ti, domi see o la ya alibarka a du kɔɔrsi taa ni. Ma la lalaknɔ maa zi na unnu 

sari ka o zi zini kunkule ti nyuha di o la di diwe.” 

14Saha tirɛ Sɔɔl awa o tumtumsi ta fun kaali tɔha ti. Saha naa ba fun laa zu tɔha ti, ba 

funɛ nau ka Samuɛl chem ba aa la Koosa bar jɛɛmi. 

15A wuzu naa chɔɔsa kaa pusi nara ta wa chen, Koosa funɛ ŋɔ Samuɛl ni, 

16"Chɛ nan saha mu zi tum baal digiu ali Bɛnjaman walɛ taa ni o wa i wati. O wa li i 

yisi un o ya koora a dɔ mu walɛ ta a fosi ba ali Filistia tim ta nisa ni. Mu sii na 

chenani mu walɛ ta namsiu, mu ka nu chenani baa wi di mu wa suŋi ba chenu.” 

17Saha naa Samuɛl fun wa na Sɔɔl, Koosa funɛ ŋɔ unnu, "Naa sɛma mu sɛm hin chen 

nɛɛnɛ. Waa laa zi dɔ mu walɛ ta.” 

18Doonee Sɔɔl fun kaali Samuɛl wati ka o chiŋi a dugli jɛɛmi dama ti bolzɔɔnɔ. Sɔɔl 

fun pɛɛsi, "Biksi min doonani ni naali ti nyɛn.” 

19Samuɛl fun ŋɔ un, "Min ya nibaali ti chen. Ma te aa la jɛɛmi dama ti mu wa. Ma 

nara balɛ ta maga kaa di diwewa ali mu wati zinan. Chɛ chɔɔsa mu chɛɛ zi jɛrigi ma 

pɛɛsisa magwa kaa nyɛ maa la dama. 

20Amaa kakusi ta wara, ma ta nyɛ a wɛ muksi ma, domi ba piin na aau. Hin wa i nyan 

walɛ taa wa Israɛl tima daŋni kinkan.” 

21Sɔɔl fun ŋɔ, "Mu ya Bɛnjaman narrɛ, ya zɔɔnɔ ka kpurɛ kinkan ali Israɛl tim ni. Mu 

dɛ ka kpurɛ a kaali a maga a vɛ kpak sɔn, ka yɛrɛ ii sɛm nan sɛm naa ali mu wati?” 

22Doonee Samuɛl fun kpa Sɔɔl awa o tumtumna ti a la zu dɛ zenzen ti a nyɛ ba bar 

kani ali doonani hɔɔra fun tel nara fumtora a kani. 

23Samuɛl fun ŋɔ diwe ni zɔŋi ti ni, "Kpa namɛ naa mu kpa nyɛ hin di i kpa dau chen 

aa wa.” 

24Doonee ni zɔŋi ti fun kpa namɛ ti a wa dau Sɔɔl suwachak ni a ŋɔ, "Doonani ya kpa 

dau hin chen." Samuɛl fun ŋɔ, "Ma daha mu kpa sogli, adaha maa see.” 

25Saha naa ba fun li jɛɛmi bar ti ni a kaali tɔha tuha ti, ba funɛ la saksi ki chɔɔliu a 

chiksi Sɔɔl ali pɛŋ daha. 

26O fun chɔ dooni. Chɔɔsa fun waa pusu finini Samuɛl yir Sɔɔl ali pɛŋ daha ti ni a ŋɔ, 

"Ki si mu ta hin nyinbaan ni." Sɔɔl fun si Samuɛl fun tiŋ un ali nyinbaan. 

27Saha naa ba fun laa tel tɔha magbɔ, Samuɛl funɛ ŋɔ Sɔɔl niu, "Ŋɔ i tumtumna ti di o 

te suwachak aa la." Tumtum ti fun kaali ka Samuɛl fun ŋɔ Sɔɔl ni, "Chiŋi bar nɔ 

tamafini mu ŋɔ hin chenani Koosa ŋɔ." 

1SAMUƐL 10 

1Saha tirɛ Samuɛl fun zer "ɔlif" nuu a buti chaari Sɔɔl nyuha ni kaa kpa nin du o nin ni 

a ŋɔ, "Koosa yisɛ hinnu di i ya koora a dɔ Israɛl tima zinan. Hin kaa dɔ o walɛ ta kaa 

kok ba aa li ba dɔma nisa ni. Kinkina mu kaa kpa nyɛ hin i zim di Koosa yisɛ hin 

nɛɛnɛ. 

2Mu wa hin ta dɔŋa zinan, i zi chem nibaala nara balɛu ali Rechɛl hugil naa chɔ Zɛlsa 

ni ali Bɛnjaman walɛ tɛɛnɛ ti ni chen. Baa zi ŋɔ hinnu di ba na kakusi naa maa dɛu 

chenu. Chendaha chen wa bu muksi ma nyana, amaa ma wɛ tau muksi un o yaa pɛɛsi 

saha maga di, 'Baŋnɛ mu kaa ya aku mu be nɔ nyuha ni?’ 

3Ma li bar nɔ aa la maa zi la chem nibaala nara batorau ka baa wa di ba wa kɔɔri kɔɔra 

ali Tabɔ tɔ vug ti mun ni. Digi kaa wa te kaa kpak buuna atora ka digi ka chuŋi 

boroborosa atora, ka nara batora tiin ti ka chuŋi sin loŋ. 

4Baa zi wa zaami mau kaa nyɛ ma boroborosi ta kina alɛ. Ba ka nyɛ ma ma la. 

5Doonee ma zi wa li dooni a kaali kunkule naa nyɛn Gibia ni baa yir Koosa kunkule 

ka Filistia tim ta baŋsi ba lɛwa ali dooni chen. Ma laa zu tɔha ti, maa zi na Koosa 

witiinsau ka ba li biŋbiŋ naa nyɛn kunkule ti nyuha ni chen a tuu wa kaa ki mosi zɔɔsi 

ki mose aa ki lɔ boola kaa ki gɔ kaa ki chɛɛmi. 

6Doonee Koosa siim ti zi wa tu wa hin ni i gbaari ba ni aa gɔ kaa ki chɛɛmi. Saha ti 

baa zi wa nau ka i chɛrigi. 

7Saha naa chen ti wa tum, ii ya chenani maga Koosa biksi di ii ya. 

8I zi wa te mu suwachaku aa la Gilgal ka mu wa pu hin dooni ya kɔɔri fuuli kɔɔrsa 

awa dɔŋtiŋi kɔɔrsa. Wa kani, dooni wuzu bunɔpɛ aa pɔ mu wa biksi kinkina i zi ya.” 

9Saha naa Sɔɔl fun burigi di oo la kaa ka Samuɛl, Koosa fun nyɛ Sɔɔl wa bar falɛ. 

Kina maga Samuɛl fun sɛm un chen maga funɛ tumu. 

10Saha naa Sɔɔl wa o tumtumna ti fun la tel Gilgal, Koosa witiinsa nara kinkan funɛ la 

chem un. Doonee Koosa siim ti fun zu un ni, o fun piili a gbaari be ti ni aa gɔ kaa laa 

chɛɛmi. 

11Saha naa o ni zimɛ fun na un ka oo gɔ chen, ba funɛ pɛɛsi dɔŋau di, "Baŋaa ya Kis 

be nɔ? Sɔɔl zi burigi Koosa witiinnɛ?” 

12Baal digi fun kani dooni a pɛɛsi, "Yɛrɛ Koosi witiinsi naa nyama du?" Doonee ba 

fun piili aa pɛɛsi dɔŋa di, "Sɔɔl gbaan zi ya Koosa witiinnɛ?” 

13Saha naa Sɔɔl fun gɔ kaa chɛɛmi a peti, o funɛ zini kaali kunkule ti nyuharɛ. 

14O nɛɛra fun na o wa tumtumna ti a fun pɛɛsi, "Leenee ma nyɛn saha digi ti maga?" 

Sɔɔl fun ŋɔ un, "Yaa dɛu kakusi taa wa a fun dɛu aa ku kaa kaali Samuɛl wati.” 

15Sɔɔl nɛɛr ti fun pɛɛsi, "Ka yɛrɛ o sɛm ma?” 

16Sɔɔl fun ŋɔ un, "O ŋɔ yau di ba na seli tau," amaa o waa fun sɛm un chenani Samuɛl 

sɛm un di o kaa di koorre chen. 

17Samuɛl fun lagmi nara ta maga di ba jɛɛmi Koosa ali Mizpa ni. 

18Ba fun lagmi, o ŋɔ ba, "Ya Kunyan Koosa naa ya Israɛl tim Koosa chen ŋɔ nanɛ, 

min yisɛ ma kaa fosi ma ali Ijipt tim nisi ni awa ma dɔma banawara funɛ muksi ma 

chen maga nisa ni. 

19Min ya Koosa naa yisɛ ma aa li ma wumukse ni, amaa zinan ma vɛ minnu kaa ŋɔ di 

mu vɔu koora a nyɛ ma. Adaha lalaknɔ ma lagmi ma zɔɔnɔsi ta maga ali dɛ dɛ ni 

Koosa suwachak ni.” 

20Samuɛl fun lagmi zɔɔnɔsi ta a wa chiksi Koosa suwachak ni, Koosa fun yisi 

Bɛnjaman zɔɔnɔ tima. 

21Doonee Samuɛl fun bu lagmi Bɛnjaman walɛ ta ali dɛ dɛ ni, Koosa fun yisi Matri dɛ 

walɛ. Ba fun yisi Matri dɛ walɛ ta maga ali chiksi suwachak ni, doonee ba fun yisi Kis 

be Sɔɔl. Ba funɛ dɛu un a vɛɛ na un, 

22a fun pɛɛsi Koosa, "Ka nandigi wa bu too." Koosa fun ŋɔ ba, "Sɔɔl la sogli bar digi 

ni chen.” 

23Saha tirɛ ba fun chɔ la kpak Sɔɔl a wa nara ta suwachak, ba fun na di Sɔɔl ziŋ kaali 

ba magau naa lɛli bu bɛgim. 

24Samuɛl fun ŋɔ nara taa ni, "Baal nɔ wa Koosa yisi chen. Nandigi wato a chi un." 

Nara ta maga fun tɛsi taa zaŋa a ŋɔ, "Koosa laa zi nyɛ koor ti nyɛn a vusi.” 

25Samuɛl fun chaasi biksi nara ta koor tuma awa o kpok du chenani kaa fun sɔbi a a 

du tɔn ni, kaa fun nyɛ ba maga kaali ba damsa. 

26Sɔɔl gbaan fun bur kaali o dama ali Gilgal ni. Nibinsa banawara funɛ ya nibin kpoka 

Koosa wɛ fun nyɛn ba bambisi niu ba fun tiŋ un a kaali. 

27Amaa nibin yɔrisi bɔnɛ funɛ ŋɔu, "Baŋ wu werire nan nɔ kpak aa nyɛ ya?" 

Chendaha ba waa funɛ daŋni Sɔɔl wɛ a vɛ kpa papasa a waa nyɛ un. 

1SAMUƐL 11 

1Pɛn gantɛl ni, Amɔn tim koora kankoor Nahas funɛ kpa o lanjimasau di ba la chem 

tɔha naa baa yir Jabɛs-Giliad chen, a fun la go un wa kaali. Jabɛs tim ta fun ŋɔ Nahas 

ni, "Nyɛ ya wa hin hɛɛsi hɛɛsa, ka ya la hin i ya ya koora.” 

2Nahas fun ŋɔ, "Mu kaa hɛɛsi chen hɛɛsi ti see ma nyɛ mu ya wu bɛgim. Mu zi yisi 

ma nibine maga nindil siiu kaa du Israɛl tim maga wa hiisa.” 

3Jabɛs nihɛɛta fun ŋɔ un, "Nyɛ ya wuzu bunɔpɛ ya tum nara ba sɛm Israɛl pulim maga 

wa nan laaboor nɔ. O ya di nandigi wato kaa laa zi suŋi ya, yaa zi nyɛ i ya chenani 

maga ii daŋni chenu.” 

4Ni tumɛ ta fun la tel Gibia doonani Sɔɔl nyɛn chen a fun la sɛm laaboor ti, doonee 

nara ta fun piili aa kaasi wa tuchɔk ni. 

5Saha ti di Sɔɔl funɛ li o daporre aa wa wa o nuparɛ ni a fun nu chen a pɛɛsi, "Baŋaa 

ya nara maga wi?" Ba fun sɛm un chenani nara li Jabɛs a kpa laaboor wa. 

6Saha naa Sɔɔl fun nu chen, Koosa siim ti fun tu un ni, o paan fun si kinkan. 

7O fun yisi o nuparɛ abalɛ, a ŋmɛnsi a ki wisa kaa nyɛ nara chuŋi a aa gba Israɛl pulim 

maga wa nan laaboor nɔ ni, "Naa maga vɛ tiŋ Sɔɔl awa Samuɛl a la laal ni, nanɛ mu 

kaa nyɛ ba ya o nuparɛ." Hansura funɛ kpak Israɛl tim tau wa chenani Koosa kaa ya, 

chendaha ba maga fun lagmi bar bɛgim ni. 

8Nara tusuk kɔksa atora funɛ li Israɛl ka nara tusuk fumtora ka li Juda pulim. Sɔɔl fun 

lagmi ba maga ali Bɛzɛk ni. 

9Ba fun ŋɔ naa kpa laaboor ali Jabɛs wa chen ni, "Ma la ŋɔ ma walɛ taa ni di kpaa wa 

chɛ nha salbaan nyuha baa zi na fosiu." Saha naa Jabɛs tim ta fun nu laaboor ti, ba 

tusa funɛ sɔɔniu a la gali tusɔɔn bɔɔ nii. 

10Ba fun ŋɔ Nahas ni, "Chɛ, ya chɛ zi nyɛ i ya chenani ii daŋni chenu.” 

11Chɔɔsi fun waa pusi finini, Sɔɔl fun puriki o walɛ ta butora ba fun te chɔɔsa a kaa 

Amɔn tim ta bar kani ti a la chem ba. Nha funɛ waa mag salbaan nyuha di ba kpu bau 

ka bɔnɛ fun chɔ a fosi ba titi. 

12Doonee Israɛl tim ta fun ŋɔ Samuɛl ni, "Leenee banawara ŋɔ di Sɔɔl ta ya koora 

chen ka? Kpa ba a nyɛ ya ya kpu ba.” 

13Amaa Sɔɔl funɛ ŋɔ bau, "Ma ta kpu nandigi zinan, domi zinan wuzu nɔwa Koosa 

fun fosi Israɛl tima.” 

14Samuɛl fun ŋɔ ba, "Ma nyɛ ya maga vɛɛn bur kila Gilgal a la mɔɔli di Sɔɔl ya ya 

koora.” 

15Doonee ba maga fun kaali Gilgal a la chiŋi Koosa bar jɛɛmi ti ni a mɔɔli di Sɔɔl ya 

koora. Saha tirɛ ba fun kɔɔri dɔŋtiŋi kɔɔrsa ka Sɔɔl wa Israɛl tim ta maga fun di tusɔɔn 

diili chen wuzu ti. 

1SAMUƐL 12 

1Doonee Samuɛl fun ŋɔ Israɛl tim taa ni, "Mu tum chenani maa daŋni mu tum chenu a 

nyɛ ma koora di o dɔ ma. 

2Lalaknɔ, waa ka o te ma suwachak a kpa ma kila bar maga. Mu waa zi hɛɛsɛu mu 

nyuha chaani, mu bisa ka nyɛn ma ni. Piili mu bichɛsa ni aa wa chenani mu kani nan 

mu kur ya ma suwachak tiina. 

3Lalaknɔ, min nɛɛnɛ, o ya di mu tum wudigiu a puti. Ma biksi mu galimsa ali Koosa 

awa koor naa ma yisi chen suwachak ni. O ya di mu fuksi nandigi nuha koo kakuma, 

koo o ya di mu fɛl nandigiu koo a muksi nandigi. O ka ya di mu la suŋiu di ka mu sɛm 

a sag nandigi ni. O ya di mu ya nan wɛ nau, ali mu nyɛni ni, muu zi bɔ chenu a nyɛ 

tiin ni.” 

4Nara ta fun ŋɔ, "Aayi, i ha wa fɛl ya, i ka ha wa la kindɔŋ ali nandigi wati.” 

5Samuɛl fun jɛrigi a ŋɔ, "Koosa awa koor naa mu yisi zinan nan ya sɛhɛrau di mu wa 

kpak galimsi digi ali ma suwachak ni." Ba fun ŋɔ, "Iin, Koosa ya sɛhɛra tiinau.” 

6Samuɛl fun bu ŋɔ, "Koosa funɛ yisi Mosis awa Aarɔn kaa fun yisi ma nawaalsa ali 

Ijipt ni. 

7Lalaknɔ naa chiŋɛ ma bar chiŋi ti ni ka mu biksi ma ma galimsa, a lisi ma wu zene 

anawara Koosa tum a fosi ma nawaalsi ta. 

8Saha naa Jekɔb wa o walɛ fun la Ijipt ka Ijipt tim ta fun laa muksi ba chen. Ma 

nawaalsi ta funɛ wiiu a yir Koosa di o wa suŋi ba, o fun tum Mosis wa Aarɔn, ba fun 

la yisi ba li Ijipt ni a kpa ba wa kansi tɛɛnɛ nɔ ni. 

9Amaa ba funɛ sugli ya Kunyan Koosa naa ya ba Koosa chen wɛu, chendaha o fun 

kpa ba nyɛ Filistia tima awa Moab tim taa ni. Sisɛra naa funɛ ya Hazɔ lanjimasi nihɛɛ 

chen fun chem ma nawaalsi ta a nyaŋi. 

10Ba fun wi a yir Koosa di o wa suŋi ba a ŋɔ, 'Ya Kunyan Koosa, ya tum a puti hin 

niu, domi ya gil i jɛɛmiu kaa laa jɛɛmi vuga nawara baa yir Baal awa Astɔrɛf chen. 

Yaa sumi hinnu di i fosi ya ali ya dɔm ta nisa ni, chen ni yaa zii jɛɛmi hinnu.’ 

11Doonee Koosa fun tum Gidiɔn, Barak awa Jɛfta awa min, ya maga yaa fun fosi mau 

aa li ma dɔma nisa ni. 

12Saha naa ma fun na ka Amɔn tim koora kankoor Nahas kaa wa chem ma chen, ma 

funɛ vɛ Koosau kaa ŋɔ di, 'Yaa daŋni koorre o wa dɔ ya.’ 

13"Adaha koor ti ma yisi chen nɛɛnɛ, maa daŋni koorau Koosa ka kpa nyɛ mau. 

14Maa nyɛ Koosa sɔn ti wa jirima saha maga, ma wɛ maga zii la suwachaku. Maa 

jɛɛmi un, kaa ki nu o sɛma kaa ki tiŋ o chiksɛsi ta ka ma wa ma koor ti tiŋ o gantɛl. 

15Amaa ma vɛ nu Koosa sɛma a vɛɛ tiŋ o chiksɛsi ta, o waa zi sak ma wa ma koor ti 

gantɛl ni. 

16Adaha ma chiŋi doonani ma chiŋi chen, maa zi na tum zene anawara Koosa kaa 

tumu. 

17Limaŋ saha nɛɛ ya nyɛn chen, amaa muu zi sumi Koosau o nyɛ nasɛha tɛsi ka doon 

nii. Chen ti ya a peti, maa zi zimu di ma tum tum tagnu wa chenani ma ŋɔ di Koosa 

vɔu koor nyɛ ma chen.” 

18Doonee Samuɛl fun sumi Koosa o fun nyɛ nasɛha tɛsa doon ni kinkan chen wuzu ti. 

Saha ti nara funɛ ɔm Koosa awa Samuɛl, 

19a fun ŋɔ Samuɛl ni, "Yaa sumi hinnu, sumi Koosa a nyɛ ya, chen ni o waa zi kpu ya. 

Lalaknɔ ya zi zimu di ya tum tum taginu wa chenani ya ŋɔ di yaa daŋni koorre chen.” 

20Samuɛl fun ŋɔ ba, "Ma taa ɔmi, hali maa tum chen tum tagin ti chen maga, ma ta wa 

bur Koosa mun ni, amaa maa jɛɛmi un wa ma bambi maga ni. 

21Ma taa jɛɛmi nusunsi koosisi ta, domi a waa ki suŋi ma, a ka waa ki fosi ma ali ma 

dɔma nisi ni. 

22Koosa funɛ vɔu vɔwarɛ, o ka waa zi kpa chen vɔwa ti a ta, domi o vɔwu di o zi kpa 

ma burigi o titi nibinsau. 

23Mu waa wara, Koosa laa zi nyɛ mu ta wa tum a puti un a vɛ sumi un aa nyɛ ma. 

Muu zi biksi ma chenani were awa chenani deŋlewa maa tumu. 

24Maa nu Koosa nɔɔ kaa ki jɛɛmi un wa wuti ni ali ma bambisi maga ni. Maa lisi tum 

zene anawara o tum a nyɛ ma chen. 

25Ma vɛɛ kaa vɛɛnaa tum tum tagna, Koosa zi kpu ma wa ma koor ti magau." 

1SAMUƐL 13 

1Sɔɔl funɛ ya bun fumtorwa kaa fun di Koora ali Israɛl pulim ni, a ka fun kani kor ti ni 

bun fumnaasi. 

2Sɔɔl funɛ yisi nara tusugsa atorwa a fun nyɛ nara tusugsa alɛ nyɛn o wati ali Mikmas 

ni awa Bɛtɛl ni kaa fun nyɛ o be Jonatan kpa nara tusuk ti a kaali Gibia ali Bɛnjaman 

walɛ tɛɛnɛ ti ni. Sɔɔl funɛ kpa banawara ka chene a kaali dama. 

3Jonatan fun la kpu Filistia tim ta lanjimasi nihɛɛ ti ali Geba ni, Filistia tima ta maga 

fun nu laaboora. Doonee ba fun tum nara di ba la hu kaabul a mɔɔli pulim ti maga a 

yir Israɛl tim ta di baa wa laal ni. 

4Saha ti, Israɛl tim ta maga funɛ nuu di Sɔɔl kpu Filistia tima lanjimasi tau a nyɛ ba 

vɛɛ daŋni Israɛl tim taa wɛ. 

5Filistia tim ta fun lagmi di ba chem Israɛl tim ta wa laal torokosa tusuk fumtora awa 

zaagna ni zinɛ tusugsa anɔra awa bunɔɔni kinkan ni. Ba funɛ kur iiu a chi mɔɔg hɛchɛ, 

a fun kaali Mikmas ali Bɛf-Avɛn nha bar yɛli lug ni a la kani dooni. 

6Doonee ba fun piili aa chem Israɛl tim ta wa kpok ni, a fun nyɛ ba vɛ zim ba titi wɛɛ 

ni. Israɛl tim ta bɔnɛ fun chɔ zu bɔɔsa ka bɔnɛ ka sogli gbɛntɛl bɔɔsi ni, bɔnɛ chɔ tu 

guugsa. 

7Bɔnɛ ka fun ji Jɔɔdan mɔɔg ti a kaali Giliad. Sɔɔl ha funɛ vɛɛn nyɛn Gilgal nɛɛ ka 

hansur fun kpak banawara o wa ba nyɛn dooni kaa vɛ la laal ti ni chen. 

8O funɛ pɔ Samuɛl dooniu a tel wuzu bunɔpɛ a chi chenani Samuɛl fun biksi un chen, 

amaa Samuɛl waa fun wa Gilgal. Nara ta fun piili aa chɔ kaa ka Sɔɔl, 

9chendaha o fun ŋɔ ba, "Ma kpa sela kuwa mu kɔɔri fuuli awa dɔŋtiŋi kɔɔra." Ba fun 

kpa wa o kɔɔri fuuli kɔɔra. 

10Saha naa o fun wa kɔɔri chen kɔɔra ti a waa peti, di Samuɛl wa telu. Sɔɔl fun la 

chem un a ya un a wa waali, 

11amaa Samuɛl funɛ pɛɛsi unnu, "Baŋnɛ i ya nan?" Sɔɔl fun ŋɔ un, "Nara ta piilu aa 

chɔ kaa laa ka min, wuzu naa i ka biksi chen galɛu di i ha wa wa a gantɛl ni, Filistia 

tim ta vɛɛnaa lagmi dɔŋau ali Mikmas ni. 

12Chendaha mu lisu di Filistia tim ta kaa chem minnu bar nɔ ali Gilgal nɔ ni, mu ka ha 

wa tum Koosa tutɔ. Chendaha mu lisi di o werwa mu kɔɔri kɔɔrau a nyɛ Koosa ni.” 

13Samuɛl fun ŋɔ un, "Womsi tumnɛ i tum chen, domi i vɛ chiksi naa Koosa kpa nyɛ 

hin chenu. I fa tiŋ chiksi ti, o faa zi nyɛ i walɛ naa ki di Israɛl pulim koorau hali saha 

naa vɛ kpak bɔ. 

14Amaa lalaknɔ, i koor ti waa zi la suwachak. Chenani i vɛ Koosa chiksi ti chen daha, 

o kaa dɛu naa o bambi daŋnirɛ a vɔu un koora o dɔ o walɛ ta.” 

15Saha tirɛ Samuɛl fun li Gilgal ni a kaali doonani oo la chen. Nara ta maga fun tiŋ 

Sɔɔl mun ni baa la di ba la gbaari o lanjimasi taa ni. Ba fun li Gilgal a kaali Gibia ali 

Bɛnjaman walɛ tɛɛnɛ ti ni. Sɔɔl fun gur o bunɔɔni ta di ba ya nara kɔksa anɔrwa. 

16O awa o be Jonatan awa nara maga fun baŋsi ba lɛwa ali Gɛba ni ali Bɛnjaman tɛɛnɛ 

ti ni, ka Filistia tim ta ka fun baŋsi ba lɛwa ali Mikmas ni a kani dooni. 

17Filistia tim ta funɛ puriki butorwa aa la laal ti ni. Puk digi fun kaali Ɔfra ali Suwal 

tɛɛnɛ ti ni. 

18Puk digi ka fun kaali Bɛf-Hɔrɔn ka digi ka kaali Zɛbɔyim nɛŋbɔ ti ali nyaabaan ti ni. 

19Lutisa waa fun to Israɛl pulim ni, domi Filistia tim ta waa fun nyɛ ba nyinbaan baa 

tam laal chɔchɔsa. 

20Israɛl tim ta yaa funɛ daŋni para awa chiisa awa gateresa see ba la Filistia tim wati. 

21Ba yaa fun la ba mali bi bɛgimnɛ kaa sisi ba para aa nyɛ ba. 

22Chendaha laal wuzu, Israɛl tima lanjimasi ta funɛ vɛu di ba waa zi la Sɔɔl awa o be 

Jonatan takoobisa awa ba chɔchɔsi ta. 

23Filistia tim ta fun nyɛ nara la pɔ Mikmas gɔŋ ti nara val aa kaali chen. 

1SAMUƐL 14 

1Wuzu digirɛ Jonatan fun ŋɔ bunɔɔn naa chuŋɛ o laal bunɛ chen, "Nyɛ yaa la Filistia 

tim ta bar kani ti," amaa Jonatan waa fun ŋɔ o nyana Sɔɔl ni. 

2Sɔɔl ka funɛ la kani bugil digi mun nɛɛ ali Migrɔn ni doon wa Gibia ka waa fun bol. 

O wa nara kɔksa anɔra ka funɛ nyɛn dooni. 

3Ahitab niinbe Ikabɔd be Ahija funɛ ya kɔkɔɔra naa laari kɔkɔɔrsi kilaarɛ. Ahitab 

nawaalsa funɛ ya Finihas awa Eli naa funɛ ya kɔkɔɔra ali Salo ni chen. Nara ta waa 

fun zim di Jonatan kaalu. 

4Jonatan funɛ la tel Mikmas gɔŋ ti doonani o kaa val a kaali Filistia tim ta wati chen di 

kparbunyaŋ zenzene alɛ chɔ gɔŋ ti lugsa alɛ taa maga ni. Digi sɔn funɛ ya Bozɛs ka 

digi sɔn ka ya Sɛnɛ. 

5Digi funɛ chɔ gɔŋ ti nyuha nɛɛ a chem Mikmas, ka digi ka chɔ mun ni a chem Gɛba. 

6Saha tirɛ Jonatan fun ŋɔ bunɔɔn ti ni, "Nyɛ ya ji gɔŋ ti aa la Filistia tima taa wati, 

chen ni o waa gali Koosa la suŋi ya, o ya chen, yaa zi nyaŋi bau a di nyusum hali yaa 

vɛ ii chen maga yɔri.” 

7Bunɔɔn ti fun ŋɔ, "Chenani maga ii ya mu tiŋ i mun niu.” 

8Jonatan fun ŋɔ, "Nyɛ ya ji a nyɛ Filistia tim ta na ya. 

9Ba ŋɔ di ya chiŋi aa pɔ ba, baa wa ya chiŋi doonani ya chiŋi chen. 

10Amaa ba ka ŋɔ di yaa wa ba wati, yaa la, domi chen laa zi biksi di Koosa zi nyɛ ya 

nyaŋi bau.” 

11Doonee ba fun ji a nyɛ Filistia tim ta na ba a fun ŋɔ, "Maa na, Israɛl tim ta bɔnɛ li 

bɔɔsi ta ba sogli chen ni aa wa chen.” 

12Saha tirɛ ba fun yir Jonatan awa bunɔpɔl ti, "Maa wa bar nɔ, ya ŋɔ ma wudigi." 

Jonatan fun ŋɔ bunɔɔn ti ni, "Tiŋ mu mun ni, Koosa nyɛ Israɛl tim wa kpoku di ba 

nyaŋi nara ta.” 

13Jonatan fun gbooni a ji gɔŋ ti ka bunɔɔn ti ka tiŋ. O fun la pu Filistia tim ta a mosi 

ba aa dau ka bunɔɔn ti kaa kpu ba. 

14Piili ti ni, ba funɛ kpu Filistia tim ta nara fumlɛwa ali bar bɛgim ni. 

15Hansura funɛ kpak Filistia tim ta wɛ ba lanjimasau ali pulim ti maga ni, tɛɛnɛ fun 

zigsi hansur tagin zu nara maga. 

16Sɔɔl walɛ banawara funɛ li Gibia naa nyɛn Bɛnjaman walɛ tɛɛnɛ ti ni chen fun na ka 

Filistia tim taa chɔ. 

17Doonee Sɔɔl fun ŋɔ, "Ma gur lanjimasi ta a nee anti vɛ nyɛn bar nɔ." Ba fun gur a na 

di Jonatan awa bunɔpɔl naa chuŋɛ o laal buna chen wato ba ni. 

18Sɔɔl fun ŋɔ Ahija naa ya kɔkɔɔra chen ni, "Kpa Koosa chiksɛsi adaka ti aa wa." 

Chen wuzu di Ahija ka funɛ chuŋi un a te Israɛl tim ta suwachak. 

19Saha naa Sɔɔl funɛ sɛm sɛma ali kɔkɔɔr ti wati, ba funɛ nau ka Filistia tim ta 

chɔchɔha ti kuraa gbaari. Doonee Sɔɔl fun ŋɔ un, "Nan wɛ bu to di ya pɛɛsi Koosa.” 

20Doonee o wa o walɛ ta fun si aa la di ba la chem Filistia tim ta wa laal di ba burigi 

aa chem dɔŋa. 

21Israɛl tima banawara funɛ tiŋ Filistia tim ta a la chen fun li a wa gbaari Sɔɔl awa 

Jonatan ni. 

22Banawara funɛ sogli kunkulsi ni ali Ifrɛɛm ni chen fun nu di Filistia tim ta chɔu, 

doonee ba fun si la gbaari baa chem Filistia tim ta. 

23Ba funɛ chem ba chene a duŋni ba hali Bɛf-Avɛn. Koosa fun fosi Israɛl tim chen 

wuzu ti. 

24A wuzu ti, lɔsa funɛ kpak Israɛl tim tau ba bara yɔɔri, domi Sɔɔl funɛ hɛɛsi hɛɛsau a 

ŋɔ ba, "Mu ŋɔ nɔɔ nyɛ naa maga di diwe zinan ka mu ha vɛ chem mu dɔm ta a bɔ mu 

chimu." Chendaha ba nandigi waa fun di kindɔŋ. 

25Ba fun la li bar digi ka daasa nyɛn dooni kinkan, ba fun na ka tuun nyɛn doon, amaa 

baa funɛ ɔm Sɔɔl nɔɔ ti. Chendaha ba waa fun di tuun ti. 

27Amaa Jonatan waa fun nu chenani o nyana ŋɔ nɔɔ ti nyɛ nara taa ni chen kaa fun 

kpa kin tau a yisi tuun ti a di. O bara zi fun kpok. 

28Doonee ba digi fun ŋɔ un, "Lɔsa nyɛ ya maga bara yɔri, amaa i nyana ɔsi yau a ŋɔ, 

'Mu ŋɔ nɔɔu a nyɛ naa maga di diwe zinan.' “ 

29Jonatan fun ŋɔ, "Baŋ wu taginnɛ mu nyana ya ya walɛ naa nan? Ki na, muu di tuun 

ti chen, mu puŋu lalaknɔ. 

30O fa ya di ya walɛ naa di diweu zinan, yɛrɛ o faa zi bɔ ba ni? Ba fa waa zi kpu 

Filistia tim ta kinkan hali?” 

31A wuzu ti, Israɛl tim ta funɛ chem Filistia tim tau a nyaŋi piili Mikmas ni a la tel 

Ajalɔn. Saha ti di lɔsa zi kpak Israɛl tim ta ba bara yɔɔri. 

32Doonee ba fun kpaksi nara ta sela ta a kpu a zɔŋ aa see ka chɛl ha nyɛn namɛ ti ni, 

domi lɔsa funɛ kpak ba. 

33Laaboor fun la pu Sɔɔl a ŋɔ, "Kina nara taa tum tum tagniwa, domi baa se namɛrɛ ka 

chɛl nyɛn un ni." Sɔɔl fun huusi a ŋɔ, "Maa li nara gantɛllɛ. Ma bilimsi bunkol zenzen 

a wa nyɛ min bar nɔ,” 

34kaa fun bu ŋɔ, "Kila a la ŋɔ nara taa ni di ba kpa nuhɛ ta awa piisisa ta aa wa bar nɔ. 

Ba kpa a aa wa bar nɔ a wa kpu a se a. Ba ta tum a puti Koosa ali chenani baa di chɛl 

chen." Chendaha chen wuzu ti, ba maga funɛ kpa ba selau a wa kɔriki Sɔɔl wati. 

35O fun sa biŋbiŋa a nyɛ Koosa ni ali dooni. Chen biŋbiŋ tirɛ o fun te sa. 

36Sɔɔl fun ŋɔ o walɛ taa ni, "Ma nyɛ yaa la a la chem Filistia tim ta dusum a duŋni ba 

hali chɔɔsa la pusi, chen ni yaa zi kpu ba magau." Nara ta fun ŋɔ, "Ya chenani maga 

deŋlee a nyɛ hin." Doonee kɔkɔɔr ti fun ŋɔ, "Ma nyɛ ya sumi Koosa a pɛɛsi un.” 

37Saha tirɛ Sɔɔl fun pɛɛsi Koosa, "O werwa mu la chem Filistia tim tau? I zi nyɛ mu 

di nyusumuu?" Amaa Koosa waa fun jɛrigi un chen wuzu ti. 

38Doonee Sɔɔl fun ŋɔ nara ta nihɛɛti taa ni, "Maa wa a wa na tum tagin naa ma tum 

zinan. 

39Mu hɛɛsɛ Koosa naa nyɛ Israɛl tim wa nyusum nan sɔn tiu, di naa maga tum tum 

tagin, mu zi nyɛ ba kpu unnu. Hali o ya mu be Jɔnatan, mu zi nyɛ ba kpu unnu." 

Amaa ba nandigi waa fun sɛm wudigi. 

40Doonee Sɔɔl fun ŋɔ ba, "Ma magkpaa la chiŋi dooni ka mu wa Jonatan wa chiŋi bar 

nɔ." Nara ta fun ŋɔ, "Ya chenani maga wer nyɛ hin.” 

41Sɔɔl fun ŋɔ Israɛl tim Koosa ti ni, "Mu Kunyana, baŋnɛ i vɛ jɛrigi mu wusisum ti 

zinan? Muu sumi hinnu di i jɛrigi min ali bunkola anawara ya tɔ vug nan wati. O ya di 

min galimɛ koo Jonatannɛ jɛrigi min ali Yurim ni, o ka ya di Israɛl tim taa galimɛɛ, 

jɛrigi ali Tumim ni." Jɛrigi ti fun biksi di Jonatan awa Sɔɔl alɛ ka nara ta maga tusa zi 

fun sɔɔni. 

42Doonee Sɔɔl fun ŋɔ, "Yisi mu wa Jonatan naa tum chen." Doonee Koosa fun yisi 

Jonatan. 

43Doonee Sɔɔl fun pɛɛsi, "Jonatan, baŋ tum tagninnɛ i tum?" Jonatan fun ŋɔ, "Mu funɛ 

di tuunnɛ, adaha minnɛ bar nɔ a saksi pɔ siu.” 

44Sɔɔl fun ŋɔ un, "Mu vɛ kpu hin Koosa laa zi tau hin a kpu.” 

45Amaa nara ta funɛ ŋɔ Sɔɔl niu, "O wa werwa ba kpu Jonatan naa funɛ chem laal zen 

nɔ ali Israɛl pulim ni nanu? Ya hɛɛsɛu ali Koosa sɔn ti ni di hali pun bɛgim waa zi 

kpiti ali o nyuha ni. Chenani o tum zinan nan ya Koosa suŋirɛ." Chendaha nara ta funɛ 

fosi Jonatan ali siu ni. 

46Chen gantɛl ni, Sɔɔl funɛ gil Filistia tim ta duŋniu ka ba fun bur kaali ba pulim. 

47Saha naa Sɔɔl fun wa ya Israɛl tim koora, o funɛ chem o dɔm tau ali bar maga ni. Ba 

waa funɛ ya Moab tima, Amɔn tima, Idɔm tima, Zoba tim koora awa Filistia tim ta. 

Doonani maga o ka la chem ba o yaa di nyusumu. 

48O funɛ chemu wa kpok ni a nyaŋi hali wa Amɛlɛk tim ta a fun fosi Israɛl tim ta ali 

muksi ni. 

49Sɔɔl nibabichɛsa funɛ ya Jonatan, Isvi awa Malki-Suwa. O nihabichɛl hɛɛ sɔn funɛ 

ya Mɛrab ka bichɛl tiin sɔn ka ya Mikal. 

50O haan sɔn funɛ ya Ahinoam naa funɛ ya Ahimaaz be chen. O lanjima hɛɛ funɛ ya o 

nɛɛr bere baa yir Abna. 

51Sɔɔl nyana Kis awa Abna nyana Nɛ funɛ ya Abiɛl beere. 

52Sɔɔl funɛ kur nyɛn o wa Filistia tim ta funɛ chem dɔŋau saha maga. Chendaha o yaa 

fun na naa maga kpak kpok kaa kpak bambi o yaa kpa tiinau a gbaari o lanjimasi ni. 

1SAMUƐL 15 

1Samuɛl fun ŋɔ Sɔɔl ni, "Minnɛ Koosa fun yisi di mu la yisi hin Israɛl pulim koora. 

Lalaknɔ, ki nu chenani Koosa naa zene a kpak kpok awa yiko a kaali kina maga chen 

sɛm, 

2Mu kaa lɛrigi Amɛlɛk tim diŋsau, domi ba funɛ vɛ ma nawaalsi nɔu ali saha naa ba 

funɛ li Ijipt ni chen. 

3Maa la a la chem Amɛlɛk tim ta a nyaŋi ba maga kaa chɔk ba kina maga a ta. Ma kpu 

nibinsi maga awa sela maga.” 

4Sɔɔl fun yir o lanjimasi ta a gur ba ali Tɛlɛm ni. Israɛl tima fun ya nara tusuk kɔksalɛ 

ka Juda tima ka ya tusuk fi. 

5Doonee o wa Amɛlɛk tim ta fun la ji pol jibaŋ a kani aa hiisi. 

6O funɛ tum nara di ba la tɛ Kenan tima wa nin, ba nawaalsa funɛ nyɛ Israɛl tim ta wa 

jirimau ali saha naa ba fun li Ijipt pulim ni chen di, "Maa la kaa ka Amɛlɛk tim ta, 

chen ni mu waa zi kpu hin a gbaari Kenan tim taa ni.” 

7Sɔɔl funɛ chem Amɛlɛk tim tau, piili Havila a la tel Sur ali Ijipt pulim nha bar yɛli 

lug ni. 

8O funɛ kpak Amɛlɛk tim koora kankoor Agag kaa kpu o walɛ ta, 

9amaa Sɔɔl awa o walɛ ta funɛ kpu sel were awa kinawara were chen kaa fun chɔk 

kina anawara vɛ kpak nyɔɔra chen a ta. 

10Ya Kunyan Koosa fun ŋɔ Samuɛl ni, 

11"Mu tuha chɔku wa muu yisɛ Sɔɔl o ya koora chen, domi o vɛ mu chiksɛsau." 

Samuɛl paan funɛ siiu kinkan, o fun chɔ dusum maga aa mou nin Koosa wati. 

12Chɔɔsa fun waa pusi finini, o fun kaali di o la dɛu Sɔɔl. O fun nu di Sɔɔl kaali 

Kamɛllɛ a la sa kin a chiksi di baa lisi o wɛ kaa gali kaali Gilgal. 

13Samuɛl fun kaali Sɔɔl wati, o fun la zaami un a ŋɔ, "Samuɛl, Koosa laa zi ya 

alibarka a du hin ni. Mu tiŋ Koosa chiksɛsi tau.” 

14Saha tirɛ Samuɛl fun pɛɛsi, "Ka yɛrɛ mu nu ka nuhɛ awa piisisa wi?” 

15Sɔɔl fun ŋɔ un, "Mu walɛ ta kpa a ali Amɛlɛk tim ta wati a wa. Ba kpa piisi were 

awa nuhɛu a chiksi di ba kpa a kɔɔri kɔɔra a nyɛ Koosa ni ka ya ka kpu anawara ka 

chen maga.” 

16Samuɛl fun ŋɔ un, "Gil ka mu ŋɔ hin chenani Koosa dɛ sɛm min dɛɛra dusum ti." 

Sɔɔl fun ŋɔ, "Ŋɔ min.” 

17Doonee Samuɛl fun ŋɔ un, "Hali i vɛ nyini i titi nibin birigi chen maga di hin ya 

Israɛl tim ta suwachak tiina. 

18Waa ka chiksɛ di ii la a la chem Amɛlɛk tim ta a nyaŋi ba maga. 

19Ka yɛrɛ ma vɛ tiŋ o chiksi ti kaa pa ba nisi kina a tum chenani vɛ deŋli ali Koosa 

suwachak ni?” 

20Sɔɔl fun ŋɔ un, "Mu tiŋ Koosa chiksi tiu, domi mu lau a la kpak kankoor Agag a wa 

kaa kpu Amɛlɛk tim ta. 

21Amaa mu walɛ ta waa fun kpu piisi were awa nu were ta. Ba funɛ kpa aau a wa 

Gilgal a wa kɔɔri kɔɔra a nyɛ Koosa ni.” 

22Samuɛl fun pɛɛsi, "Baŋnɛ Koosa daŋni, nɔɔ nuuli kaa kɔɔrsi kɔɔri? Nar nu Koosa 

nɔɔ o kaali wa o kpa piisi weri a kɔɔri kɔɔra a nyɛ Koosa niu. 

23Nar vɛ Koosa nɔ, o ya tum taginnɛ a chi chenani nar yaa tum hiti tuma chen. Nar 

kaa biksi o titi, o tum tagna chi naa laa kɔɔri vursa tum tagniwa. I vɛ tiŋ Koosa 

chiksɛsi ta, chendaha o gbaan vɛ hinnu di i laata ya koora.” 

24Sɔɔl fun ŋɔ, "Mu la nɔɔniu di mu tum puti Koosau a vɛ o chiksɛsa awa o biksisi ta. 

Mu funɛ ɔm mu walɛ taa wa, chendaha mu fun tum chenani maga baa daŋni a nyɛ ba. 

25Amaa, lalaknɔ, muu sumi hinnu di i gil mu tum tagna pɛŋ min kaa tiŋ min yaa la 

Gilgal, chen ni muu zi la jɛɛmi Koosau.” 

26Samuɛl fun ŋɔ un, "Mu waa zi tiŋ hin a la, domi i vɛ Koosa chiksɛsi tau, o gbaan ka 

vɛ hin di i laata ya Koora.” 

27Doonee Samuɛl fun burigi di oo la, Sɔɔl fun kpak o tagta o liisi. 

28Samuɛl fun ŋɔ un, "Koosa fuksi Israɛl pulim ali i nisi niu kaa kpa du naa nyɛni were 

a kaali hin ni. 

29Israɛl Koosa ti wara suni wɛ, o ka wara chɛrigi o bambi.” 

30Sɔɔl fun jɛrigi a ŋɔ, "Mu tum tum taginu, amaa nyɛ min jirima ali Israɛl tim taa 

suwachak ni. Tiŋ min yaa la, chen ni mu zi la jɛɛmi Koosau.” 

31Doonee Samuɛl fun tiŋ un a kaali Gilgal, Sɔɔl fun la jɛɛmi Koosa. 

32Samuɛl fun ŋɔ, "Ma kpa kankoor Agag aa wa bar nɔ." Agag fun wa li o suwachak 

ka hansura kpak un o bara jigiri kaa laa lisi o bambi ni di o ya wutaginu wa nar siu. 

33Samuɛl fun ŋɔ un, "Chenani i fun kpa i chise ti a kpu niha damata bisa chen zinan i 

gbaan niina zi dɛu hinnu a ku," a fun cheuri Agag ali biŋbiŋ ti suwachak ni ali Gilgal 

ni. 

34Doonee Samuɛl fun kaali Rama ka kankoor Sɔɔl ka fun kaali Gibia. 

35Samuɛl nyɛni maga ni o waa fun bu na koor ti, amaa o tuha yaa fun chɔku aku o 

daha. Koosa tuha funɛ chɔku kinkan aku o funɛ vɔu Sɔɔl wa koora ali Israɛl pulim ni 

chen. 

1SAMUƐL 16 

1Ya Kunyan Koosa fun ŋɔ Samuɛl ni, "Baŋnɛ i nyɛ Sɔɔl wɛ muksi hin ii fɔuli, mu piin 

vɛ unnu di o laata ya koora ali Israɛl pulim ni? Amaa, lalaknɔ, la 'ɔlif' nuu nɔ aa la 

Bɛtlihɛm a la nyɛ baal naa baa yir Jesi chen ni, domi mu yisɛ o bisi taa digiu di o ya 

koora.” 

2Samuɛl fun ŋɔ, "Yɛrɛ mu kaa ya a tum chen, domi Sɔɔl nu chen, o zi kpu minnu?" 

Koosa fun ŋɔ un, "Kpak nuha be a gbaari aa la kaa ŋɔ di i kaa la kɔɔri kɔɔrrɛ a nyɛ 

Koosa ni. 

3I la tel i yir Jesi o wa kɔɔra ti bar kɔɔri, saha ti i yisi o ya koora a chi chenani mu 

vɛɛn sɛm hin chen.” 

4Samuɛl fun tum chenani maga Koosa biksi un ali Bɛtlihɛm ni chen. Doonee hansura 

fun kpak tɔha ti nihɛɛta ba fun wa li o wati aa pɛɛsi ka ba bara jigiri. Ba funɛ pɛɛsi, "I 

val nɔ ya alaafɛ vallɛ.” 

5Samuɛl fun la nɔɔni di, "Iin, mu wau di mu wa kɔɔri kɔɔra a nyɛ Koosa ni, adaha ma 

chaksi ma titi kaa tiŋ min yaa la." O funɛ vɛɛn ŋɔ Jesi wa o bisau di ba tiŋ un baa la 

kɔɔr ti ba kɔɔri. 

6Baa funɛ la tel Samuɛl fun na Jesi be Ɛliab a ŋɔ, "Baal naa chiŋɛ Koosa suwachak ni, 

nan ya naa o yisi chen.” 

7Amaa Koosa funɛ ŋɔ unnu, "Taa nyini chenani o ziŋ kaa wer chen, mu vɛ unnu, domi 

mu wara di sɛriya a chi chenani nibinsa di sɛriya chen. Nibine nyini bar wer nɛɛ, amaa 

mu waa kaa nyini bambi nɛɛ.” 

8Doonee Jesi fun yir o be Abinadab a kpa un wa Samuɛl wati, amaa o funɛ ŋɔ di, 

"Aayi, o laata Koosa yisi.” 

9Jesi fun bu la kpak Sama wa, Samuɛl fun ŋɔ, "Aayi, Koosa waa yisi un.” 

10Chendaha Jesi funɛ kpa o nibabichɛsa nara banɔpɛwa a wa Samuɛl wati, amaa o 

funɛ ŋɔ unnu, "Aayi, Koosa waa yisi ba nandigi.” 

11Saha tirɛ o fun pɛɛsi un, "I ha vɛɛn kpak bisa ba ha vɛ wa bar nɔu?" Jesi fun ŋɔ, 

"Bichɛl tiina nyɛn dooni, amaa o li piisisa bar gbaŋi nɛ." Samuɛl fun ŋɔ un, "Yir un di 

oo wa bar nɔ. Yaa zi pɔ unnu o wa bar nɔ ka ya zi kɔɔri kɔɔr ti.” 

12Doonee Jesi fun tum ba la yir un. O funɛ ya bunɔɔnnɛ a kpak alaafɛ ali o bara ni ka 

o see chaani. Koosa fun ŋɔ Samuɛl ni, "Chen tiina nɛɛnɛ, buti nuu ti a sak un ni.” 

13Samuɛl fun zer "ɔlif" nuu ti a buti sak o nyuha ni ali o niinbisi ta suwachak ni. 

Doonee Koosi siim ti fun tu wa Devid wati a fun nyɛn o wati saha maga. Samuɛl zi 

fun kaali dama. 

14Koosi siim ti fun li Sɔɔl ni ka siim tagin digi fun li Koosa wati a wa zu Sɔɔl ni. 

15O tumtumsa fun ŋɔ un, "Ya zimu di siim tagin digi li Koosa wati a wa zu hin ni. 

16Adaha nyɛ ya nyinbaan ya dɛu naa zim laŋgo mowi, chen ni ka siim tagin ti yaa wa 

tu wa hin ni, o zi mou o laŋgo ti o chɔ kaa ka hin ka i hiisi.” 

17Doonee Sɔɔl fun ŋɔ ba, "Ma dɛu naa zim chen kin mowi a kpa un kuwa.” 

18Saha tirɛ o tumtumsi ta digi fun ŋɔ, "Jesi naa nyɛn Bɛtlihɛm ni chen kpak beere o 

zim bool lɔɔli kaa vɛɛn ya laal ni chemi a kpak bambi kinkan kaa ya bunɔ weri o vɛɛn 

zim sɛm sɛmi kinkannɛ. Koosa nyɛn o wati.” 

19Doonee Sɔɔl fun tum nara Jesi wati di ba la ŋɔ un, "Kpa i be Devid naa aa laa nyini i 

piisisi ta chen nyɛ min.” 

20Jesi fun nyɛ ba kpa Devid a la nyɛ Sɔɔl ni, ka o kpa buun pɔl a gbaari kakum wa 

boroboro awa sin loŋ ni. 

21Devid fun la tel a la zu o tuma ni. Sɔɔl funɛ daŋni o wɛ kinkannɛ, chendaha o fun 

yisi un di oo chuŋi o laal kina. 

22Saha tirɛ Sɔɔl fun tum ba la sɛm Jesi ni a ŋɔ, "Nyɛ Devid nyɛn mu wati aa tum.” 

23Piili saha ti aa la, saha naa siim tagin ti yaa wa tu wa Sɔɔl ni, Devid yaa zer o 

laŋgore a mou a duŋni siim tagin ti ka Sɔɔl zi na alaafɛ. 

1SAMUƐL 17 

1Filistia tim ta fun vɔu laal a lagmi Juda tim tɔha naa baa yir Soko chen ni, a fun baŋsi 

ba lɛura ali Ɛfɛs-Damin awa funɛ nyɛn Soko awa Azɛka banbaan ni chen. 

2Sɔɔl wa Israɛl tim ta ka fun lagmi a la kani Ɛla nɛŋbɔ ti ni a fun saksi di ba chem 

Filistia tim ta. 

3Filistia tim ta fun lagmi dɔŋa a zini zɔŋ kunkul digi ni ka Israɛl tim ta ka zini zɔŋ digi 

ni, ka nɛŋbɔ zi chɔ ba banbaan ni. 

4Baal naa ba funɛ yir Goliaf ka o li Gaf chen fun li Filistia tim bar kani ti di o wa 

chem Israɛl tim ta. O funɛ ziŋu a kaali naa lɛli digto, 

5kaa fun laari gbagnu o yukyuk tel pɔŋni kɔkwa di fumlɛ daanyuun awa lukɛ 

nyuchika. 

6O funɛ vɛɛn kpak gbaŋnu ti tuntɔlarɛ a tɔ o naasa kaa fun kpak laal kina ali o 

hanpɛɛm ni. 

7O chɔchɔ ti funɛ yug kinkannɛ o yukyuk tel malɛ pɔŋ fidaanyuun. Lanjima yaa fun te 

o suwachak a kpak o laal kina. 

8Goliaf fun li chiŋi a tɛsi a ŋɔ Israɛl tim ta, "Baŋnɛ ma chiŋi dooni aa ya, ma tiŋ dɔŋa 

aa wa laal ni. Mu ya Filistia tim narrɛ. Ma banawara ya Sɔɔl yosi nan ma yisi ma nibin 

bɛgim o wa chem min ya yo dɔŋa. 

9O nyaŋɛ min kaa kpu min, yaa zi ya ma yosau. Mu ka nyaŋɛ un kaa kpu un, maa zi 

ya ya yosau. 

10Adaha lalaknɔ, ma Israɛl tima, ma yisi nar o wa chem min ya yo dɔŋa.” 

11Saha naa Sɔɔl awa o walɛ ta fun nu chen, hansura funɛ kpak bau kinkan. 

12Devid funɛ ya Jesi naa funɛ ya Ɛfrat nar chen beere ali Bɛtlihɛm ali Juda ni. Jesi 

funɛ kpak nibabichɛsa nara ŋmɛnaasirɛ. Saha naa Sɔɔl fun ya koor chen di Jesi ka piin 

hɛɛsiu. 

13O be hɛɛta nara batora wa Sɔɔl funɛ piin kaali laal niu. Nihɛɛ tiin ti sɔn funɛ ya 

Ɛliab, a kpa Abinadab sak kaa zi kpa Sama sak. 

14Devid funɛ ya bichɛl tiina. Saha naa o maana nara bator ta fun nyɛn Sɔɔl wati chen, 

15Devid yaa funɛ la Bɛtlihɛm saha magau a laa nyini o piisisa. 

16Goliaf yaa funɛ muksi Israɛl tim ta chene chɔɔsi maga hali a la tel wuzu fumnaasi. 

17Wuzu digirɛ Jesi fun wa ŋɔ Devid ni, "Kpa diwe naa kila laal por ti a la nyɛ i 

maanasi taa ni, 

18Kaa kpa anama a la nyɛ laal nihɛɛ ti ni. I la tel i pɛɛsi i maanasi taa wɛ, kaa kpa 

kindɔŋ a bur wa a wa biksi min di i na bau ka ba kpak alaafɛ. 

19Kankoor Sɔɔl awa i maanasi ta wa Israɛl tim ta maga nyɛn laal ni ali Ɛla nɛŋbɔ ti ni 

di ba chem Filistia tim ba.” 

20Chɔɔsa fun pusi Devid si te chɔɔsa a kaali dooni a kpa diwe ta kaali di o la nyɛ ba a 

chi chenani Jesi biksi chen. O funɛ la tel Israɛl tim taa wati di ba la laal ti nɛɛ kaa laa 

chɛɛmi. 

21Filistia tim ta awa Israɛl tim ta fun la chiŋi ba bar chiŋɛ ni a chem dɔŋa. 

22Devid fun na chen a kpa diwe ta nyɛ nihɛɛ naa laa bɔni laal kina chen ni, kaa chɔ 

kaali laal ti ni a la pɛɛsi o maanasa chenani laal ti du. 

23Saha naa o funɛ sɛm sɛma ba wati, Goliaf funɛ li wa chiŋiu a ŋɔ di Israɛl tim ta yisi 

nar o wa chem un a chi chenani o piin aa sɛm chen. 

24Saha naa Israɛl tim ta fun na Goliaf, hansura funɛ kpak bau ba chɔ kaali, 

25kaa la ŋɔ dɔŋa ni, "Maa na waa la chiŋi aa yir nara chen. Saha ti di kankoor Sɔɔl 

funɛ vɔwu di naa kpu chen baal ti a zi pa un papa zenu. O kaa zi vɛɛn kpa o 

nihabichɛlau a nyɛ un o kpa, o ka waa zi nyɛ chen tiin walɛ bɔ lampo.” 

26Doonee Devid fun pɛɛsi banawara duglɛ un chen, "Nar kpu Filistia tim baal nɔ kaa 

fosi Israɛl tim naa ali hiisa ti ni, baŋnɛ o kaa na? Filistia tima ka ya, baŋa kaa laa zi 

chɔk Koosa walɛ sɔn?” 

27Ba fun biksi un di nar kpu Goliaf chenani ba kaa ya a nyɛ tiin ni. 

28Ɛliab naa ya Devid maan hɛɛ chen fun nu ka Devid sɛm sɛma nara taa wati. O paan 

fun si a du Devid ni, o fun pɛɛsi, "Baŋnɛ i chiŋi bar nɔ aa ya? Anti laa nyini piisisi ta 

ka i wa chiŋi bar nɔ nan? I kur wau di i wa nyini laal ti.” 

29Devid fun pɛɛsi, "Baŋnɛ mu ya? Amɛ mu waa ki pɛɛsi pɛɛsi?” 

30Kaa fun burigi nara ta digi wati a pɛɛsi un chen pɛɛsi ti. O ka vɛɛn jɛrigi un chenani 

ba piin jɛrigi un chen. 

31Bɔnɛ fun nu chenani Devid sɛm chen a fun la ŋɔ Sɔɔl ni, o fun yir Devid la. 

32Devid fun ŋɔ un, "Mu kunyana, nandigi taa ɔm Filistia tim baal nɔ. Muu zi laau mu 

wa un ni ya yo dɔŋa.” 

33Sɔɔl fun ŋɔ un, "Aayi, i waa ki chem un ma yo dɔŋa, domi i ha kpurɛu. O waa ka 

piin zu lanjima tum ni a vusiu.” 

34Devid fun ŋɔ un, "Mu kunyana, muu nyini mu nyɛn piisisiwa, amaa saha naa 

gbogimta koo gbeha wa kpak a digi aa la, 

35mu yaa tiŋu aa duŋni a la fuksi piisi ti ali o nin ni. Saha naa gbogimta ti koo gbeha ti 

burigi di o yo min, mu yaa kpak o baŋnɛ kaa tuk un a kpu. 

36Mu kpu gbogimtisau awa gbesa daha chene, mu kaa kpu Filistia tim baal naa vɛ zim 

Koosa nan, domi o chɔk Koosa nibinsi ta sɔɔnɛ. 

37Koosa fosi minnu ali gbogimtisa awa gbesa nisa ni, adaha o zi vɛɛn fosi minnu ali 

Filistia tim baal nɔ nisi ni." Doonee Sɔɔl fun ŋɔ, "Chen weru, adaha kila. Koosa kaa 

laa zi nyɛn i wati.” 

38O funɛ kpa o gbagnu a nyɛ Devid nɛɛ o laari awa lukɛ nyuchika o chik. 

39Devid fun laari kin ta a kaa val a luku kaa ŋɔ, "Mu waa ki kpa kini naa a yo laal kaa 

fun ur gbagnu ti.” 

40O funɛ zer o kpunkparbirɛ a dɛu bunkola abanyuun a du o kapur ni. O funɛ la tel, o 

funɛ saksi o kpinkparbi tiu a li di o chem Goliaf ba yo dɔŋa. 

41Filistia tim baal ti fun li aa wa Devid wati, wa o gbagnusa awa o laal kina ni. O funɛ 

kur tur aa gbɛr Devid chene, 

42kaa la nyini un. O funɛ nyini di Devid kpurɛ kinkannɛ ali o suwachak ni, chendaha o 

funɛ ya un asaasi aa ŋɔ, "Be weri nɔ maga.” 

43Saha naa o fun vɛɛn dugli Devid, o funɛ pɛɛsiu, "Baŋnɛ i kaa kpa da ti a yo, i baadi 

vaha ya min?" Kaa fun hɛɛsi o vug a nyɛ Devid ni. 

44O funɛ vɛɛn ŋɔ Devid niu, "Kuwa ka mu kpak hin a puuni puuni a nyɛ zimebisi ni a 

di.” 

45Devid fun ŋɔ un, "Takoobirɛ i kpa aa wa mu wati, amaa Koosa naa zene a kpak 

kpok awa yiko a kaali kina maga chen sɔnnɛ mu kpa aa wa i wati. Waa ya Israɛl tim ta 

Koosa i ka chɔk ba sɔnu. 

46Zinan Koosa zi kpa hin a du mu nisi niu mu nyaŋi hin kaa teŋ i nyuha kaa kpa i bara 

a nyɛ zimebisa awa kɔha sela ni a di. Saha tirɛ tɛɛnɛ nɔ maga nibinsa zi zim di Israɛl 

tima kpak Koosau. 

47Banawara maga kaa nyɛn bar nɔ nan zi zimu di Koosa wara daŋni takoobisu koo 

chiise di o fosi o walɛ ta. Waa laa di nyusum ali laal ni, chendaha o zi kpa ma magau a 

du ya nisi ni.” 

48Goliaf fun piili a val aa la Devid wati, o fun chɔ lalaka a la li Filistia tim ta bar ti di 

o chem baal ti. 

49O funɛ tau o kapur niu a yisi o bunkol a du o kpinkparbi ti ni a yo Goliaf. O fun la 

yag o tila a fur. Doonee Goliaf fun chel a pimi chɔ tɛɛnɛ ni. 

50Chendaha Devid funɛ kpu unnu wa kpinkparbi ni kaa vɛ kpak takoobi. 

51Saha naa Goliaf fun chel tɛɛnɛ ni a peti, Devid funɛ chɔ la li o watiu a yisi o chise a 

teŋ o nyuha a kpu. 

52Doonee Israɛl tima awa Juda tim ta tusa fun sɔɔni, ba funɛ duŋni Filistia tima hali a 

la tel Gaf awa Ɛkrɔn. Filistia tim ta fun chesi nyinbaan naa laa la Saarɛm awa Gaf awa 

Ɛkrɔn chen ni a na dɛŋasa. 

53Saha naa Israɛl tim ta fun duŋni ba la ta kaa bur wa, ba funɛ la pa kina anawara nyɛn 

ba bar kani ti ni chen magau. 

54Devid fun kpa Goliaf nyuha a kaali Jerusalɛm kaa kpa o laal ki cheme ta a du o lɛu 

ni. 

55Saha naa Sɔɔl fun na ka Devid la di o la chem Goliaf, o funɛ pɛɛsi Abna naa ya o 

lanjimasi nihɛɛ chenu, "Abna, anti be ya un?" Abna fun ŋɔ un, "Mu kunyana, mu wa 

zim naa be.” 

56Sɔɔl fun ŋɔ un, "Chen wara i la pɛɛsi.” 

57Chendaha saha naa Devid fun la chem Goliaf a nyaŋi kaa bur la ba bar kani ti, Abna 

funɛ kpa unnu a kaali Sɔɔl wati, di Devid ha vɛɛn kpak Goliaf nyuharɛ. 

58Sɔɔl fun pɛɛsi un, "Bunɔɔn, anti be ya hin?" Devid fun ŋɔ un, "I tumtumna Jesi naa 

ya Bɛtlihɛm tim baal ti chen be ya min." 

1SAMUƐL 18 

1Sɔɔl awa Devid funɛ sɛm ba sɛm tau a peti, chen gantɛl ni Sɔɔl be Jonatan funɛ daŋni 

Devid wɛu kinkan a chi chenani oo daŋni o titi. 

2Sɔɔl waa fun nyɛ Devid la dama a wuzu ti kaa nyɛ o chɔ o wati. 

3Jonatan fun hɛɛsi di o wa Devid zi ya chɛnsau hali saha naa vɛ kpak bɔ aku chenani 

oo daŋni un chen daha. 

4O funɛ ur o ki laariu a kpa nyɛ Devid ni awa o gbagnu awa o takoobi, o toha awa o 

chɛra ki kirsi maga. 

5Chenani Sɔɔl fun tum Devid di o la tum maga, o yaa fun di nyusumu ali chen tum ti 

ni, chendaha Sɔɔl fun yisi un o lanjimasi nihɛɛ. Doonee Sɔɔl tumtumsi nihɛɛta awa 

nara ta maga tusa fun sɔɔni. 

6Saha naa Devid fun la kpu Goliaf kaa bur aa wa dama wa lanjimasi ta maga ni chen, 

nihaana funɛ li Israɛl pulim lugsi magau aa wa di ba wa chem kankoor Sɔɔl. Ba funɛ 

lɔ tusɔɔn booliwa kaa laa mosi tusɔɔn ki mose kaa laa gɔ. 

7Nihaana ta yaa fun lɔ boolau aa ŋɔ, "Sɔɔl kpu nara tusugre, amaa Devid waa kpu 

tusugsa fire.” 

8Sɔɔl bambi waa funɛ daŋni ba booli ta, chendaha o paan fun si kinkan. O fun ŋɔ, "Ba 

ŋɔ di Devid kpu nara tusuk fire, amaa tusuk bɛgimnɛ mu kpu. Baa daŋni ba vɔu un 

koore chen.” 

9Chendaha piili chen wuzu aa la Sɔɔl waa funɛ daŋni Devid wɛ. 

10Chɔɔsi digi fun pusi, siim tagin digi fun li Koosa wati a wa tu Sɔɔl ni. O fun nyɛn o 

dam ni aa jim a chi galɛŋzuur. Devid funɛ kaniu aa mou o laŋgo a chi chenani o yaa 

mou wuzu maga chen ka Sɔɔl kpak o chɔchɔ a chiŋi. 



444 

 

© 1999,  Wycliffe Bible Translators, Inc. 
 

 
 

 

11Doonee Sɔɔl fun lisi o bambi ni, "Mu zi kpa tim nɔu a yag un fur mari zagbɛr ti a 

fun yo Devid wa tim ti bulɛ," amaa o waa fun pu un. 

12Saha ti, Sɔɔl funɛ ɔm Devid kinkanu, domi o funɛ zimu di Koosa nyɛn Devid watiu 

kaa vɛ nyɛn o wati. 

13Doonee Sɔɔl fun nyɛ o kaali a laa nyini o lanjimasa tusugsa. Devid fun te suwachak 

a kpa nara ta la laal ni. 

14Ba ka funɛ di nyusumu ali ba wɛ maga ni, domi Koosa funɛ nyɛn Devid wati. 

15Sɔɔl fun na chenani Devid di nyusum ali o tum ni chen, hansur fun kpak un kinkan. 

16A gantɛl ni, Israɛl tim maga awa Juda tim maga funɛ daŋni Devid wɛu kinkan, domi 

o funɛ ya suwachak tiina naa laa di nyusumnɛ ali o wɛ ni. 

17Doonee Sɔɔl fun ŋɔ Devid ni, "Mu nihabichɛl hɛɛ nɛɛnɛ baa yir Mɛrab. Mu zi kpa 

un nyɛ hinnu i ya haan aku chenani i tum a nyɛ min chen daha. I ya lanjima naa kpak 

bambirɛ kaa kpok kaa Koosa vɛɛn nyɛn i wati ali laal bar chemi ni." Sɔɔl funɛ baadi o 

ya chen, Filistia tim ta zi kpu Devid ka o titi vɛ kpu un. 

18Devid fun ŋɔ, "Min ka ya anti, wa mu wa ya koor hila, domi mu walɛ wa mag 

wudigi?” 

19Amaa saha funɛ wa tel wa ba kpa Mɛrab a nyɛ Devid ni, ba funɛ kpa unnu a nyɛ 

baal naa ba funɛ yir Adriɛl ali Mɛhola chen ni. 

20Sɔɔl be digi naa ba funɛ yir Mikal chen funɛ tau aa daŋni Devid, Sɔɔl fun nu chen o 

tuha sɔɔni. 

21O fun ŋɔ o bambi ni, "Mu zi kpa be tiu a kpak Devid a chi chenani nar yaa dau 

toroko kpak kin chen a nyɛ Filistia tim ta kpu un." Chendaha Sɔɔl fun bu ŋɔ Devid ni, 

"I zi ya mu hilau.” 

22O funɛ ŋɔ o tumtumsa nihɛɛti taa niu di ba sogli a sɛm Devid ni di, "Koor ti tuha 

sɔɔnɛu wa hin niu wa o tumtumsi taa ni, adaha saha weri nɛɛnɛ wa i kpa o be.” 

23Ba fun la sɛm Devid ni, o fun ŋɔ, "O ya wu zenzene wa nar ya koor hila, chen ti ya 

wu zenzene a nyɛ min, domi mu ya nyaurɛ kaa vɛɛn vɛ kpak sɔn.” 

24Nihɛɛti ta fun la sɛm Sɔɔl ni wa chenani Devid sɛm. 

25Doonee Sɔɔl fun ŋɔ di ba la sɛm Devid ni, "Kinkina koor ti daŋni ali i wati ya di o 

nyɛ hin haan ti a bɔ Filistia tim nara kɔksi ta i kpu chen awa o dɔma banawara i kpu 

chen chim." Chene Sɔɔl fun vɔu di o nyɛ Filistia tim ta kpu Devid. 

26Sɔɔl tumtumsi nihɛɛti ta fun la sɛm Devid ni chenani o sɛm, Devid tuha fun sɔɔni 

wa o ya koor hila. Chɔɔsa funɛ wa kaa pusi ba kpa haan fali ti, 

27Devid wa o bunɔɔna funɛ kaaliu a la kpu Filistia tim ta nara kɔksa alɛ, a fun lɛliki ba 

suwachak tɔna a gur a kaa kpa la nyɛ koor ti ni, chen ni o zi kpa o be tiu kaa ya o hila. 

Chendaha Sɔɔl fun na di o werwa o kpa o be Mikalu a nyɛ Devid ni o kpa a ya haan. 

28O funɛ zimu di Koosa nyɛn Devid watiu, ka o be ti ka vɛɛnaa daŋni un, 

29chendaha o funɛ ɔm Devid kinkan a fun burigi o dɔm saha maga ali o nyɛni ni. 

30Filistia tim ta yaa fun wau a waa chem Devid wa o walɛ, amaa laal maga ni Devid 

yaa funɛ di nyusum a kaali Sɔɔl laal nihɛɛti ta maga. Chendaha Devid sɔn funɛ mɔɔliu 

kinkan. 

1SAMUƐL 19 

1Sɔɔl fun ŋɔ o be Jonatan ni awa o koor dama nihɛɛti taa ni di o vɔwu di o kpu Devid. 

Jonatan ka funɛ daŋni Devid wɛ kinkannɛ, 

2chendaha o fun ŋɔ un, "Mu nyana dɛu nyinbaannɛ di o kpu hin. Adaha muu sumi 

hinnu, chɛ chɔɔsa chɛ doso i titi wɛɛ ni, la dɛu bar digi a sogli. 

3Muu zi la chiŋi mu nyana watiu ali doonani i sogli chen kaa sɛm un i sɛma chenani 

maga o sɛm muu zi wau a wa ŋɔ hin.” 

4Doonee Jonatan fun kaali a la pɛki Devid ali Sɔɔl suwachak ni a ŋɔ, "Mu kunyana, ta 

wa ya i tumtumna ti wa wudigi, domi o ha wa tum hin wu tagin digi. Chenani maga o 

tum ya suŋi zenzene a nyɛ hin. 

5O funɛ kpa o miisirɛ a chɛr siu ali saha naa o fun kpu Goliaf chen, ka Koosa fun nyɛ 

Israɛl tima di nyusum zenzen. Saha naa i fun na chen i bambi funɛ sɔɔniu. Ka baŋ 

daha ii daŋni i tum nibine naa vɛ kpak galimsa nan wa wu tagin a kpu un?” 

6Sɔɔl bambi funɛ chɛrikiu ali Jonatan sɛmsɛm ti ni, o fun hɛɛsi hɛɛsa ali Koosa sɔn ti 

ni di o waa zi kpu Devid. 

7Doonee Jonatan fun la yir Devid a sɛm un chenani maga Sɔɔl sɛm chen kaa fun kpa 

un kaali o wati. Devid fun la tum aa nyɛ koor ti ni a chi chenani o funɛ piin aa tum 

chen. 

8Laal fun bu wa chel ba wa Filistia tim taa ni. Devid fun la chem ba a nyaŋi hali ba 

fun chɔ kaa ka un. 

9Wuzu digirɛ, siim tagin digi fun li Koosa wati a wa zu Sɔɔl ni. O fun kani o dama ni 

kaa kpak o chɔchɔ ali o nin ni ka Devid ka fun kani aa mou o laŋgo. 

10Sɔɔl funɛ daŋni o kpa kin ti tau Devid a fur mari zagbɛr ti, amaa o waa fun na Devid 

ka tim ti la yag zagbɛra a mari. Doonee Devid fun si chɔ kaali. 

11Chen wuzu ti dusum, Sɔɔl funɛ tum narau di ba la nyini Devid dama ni a kpu un. 

Saha tirɛ, Devid haan Mikal fun ŋɔ un, "I vɛ si chɔɔli dusum nɔ, chɛ ba chɛ zi kpu 

hinnu.” 

12Doonee o fun nyɛ Devid val takoro ali a chɔ kaali. 

13Saha tirɛ o fun zer vug naa nyɛn dama ti ni chen a sak ba ki chɔɔlɛ daha kaa kpa 

nyusula naa ba kpa buun pusa a kɔɔri chen a sak o nyuha ni a kpa kin pilimi tɔ. 

14Saha naa Sɔɔl bunɔɔna fun wa di ba wa kpak Devid, Mikal fun ŋɔ ba di o wa kpak 

alaafɛ. 

15Ba fun la sɛm Sɔɔl ni, "O fun ŋɔ di baa la a la na Devid wa ba see ni, kaa zer o wa ki 

chɔɔli ti maga aa wa mu kpu un.” 

16Ba fun la zu Devid dɛ a na di dam ti vug sak ki chɔɔli ti ni wa nyusul ni. 

17Sɔɔl fun pɛɛsi Mikal, "Yɛrɛ i mur min a nyɛ mu dɔm ti chɔ a fosi?" Be ti fun ŋɔ, "O 

ŋɔ di mu vɛ suŋi un o chɔ fosi, o zi kpu minnu.” 

18Devid fun chɔ fosi a kaali Samuɛl wati ali Rama ni a la sɛm un chenani maga Sɔɔl 

ya un. Saha tirɛ o wa Samuɛl maga fun kaali Nayɔf a la nyɛn dooni. 

19Sɔɔl fun nu di Devid nyɛn Nayɔf ni ali Rama ni. 

20Doonee o fun tum nara di ba la kpak un aa wa. Ba fun la li a fun na ka Koosa 

witiinsa ni dama gɔ ka laa chɛɛmi. Samuɛl funɛ ya ba nyutiina. Doonee Koosa siim ti 

fun zu Sɔɔl walɛ taa ni ba gbaan fun gbaari aa gɔ kaa laa chɛɛmi. 

21Saha naa Sɔɔl fun nu chen, o funɛ bu tum nibin falɛu, ba gbaan fun la li a gbaari 

gɔɔli ti ni kaa laa chɛɛmi. O fun bu tum butor tiina, ba gbaan fun vɛɛn la kpalimi bar 

gɔɔli ti ni. 

22Doonee o titi fun si aa la Rama, a fun la tel guuga zenzen naa chɔ Sɛku ni chen a fun 

pɛɛsi Samuɛl awa Devid wɛ. Ba fun ŋɔ un di ba nyɛn Nayɔf nɛɛ. 

23Saha naa o funɛ la dooni, Koosa siim ti fun la zu un niu, o gbaan fun la piili aa gɔ 

kaa laa chɛɛmi chen hali a la tel tɔha ti. 

24O funɛ ur o ki laarɛu ali Samuɛl suwachak ni, aa gɔ kaa laa chɛɛmi a fun chɔ wa 

munkpal ni chen wuzu ti maga hali dusum wa biri o vɛɛn chɔ chen hali o wa pusi. 

Chene ba fun piili aa sɛm di, "Sɔɔl gbaan zi ya Koosi witiin nɛɛ?" 

1SAMUƐL 20 

1Doonee Devid fun si Nayɔf ni a kaali Jonatan wati a fun la pɛɛsi, "Baŋ tum taginnɛ 

mu tum i nyana o kaa kpu min nan?” 

2Jonatan fun ŋɔ, "Koosa fosi wa i siu, wɛ nawara maga mu nyana ya o yaa ŋɔ minnu, 

adaha o waa zi sogli min wa chen. Chen ti wa ya wuti.” 

3Amaa Devid funɛ ŋɔ Jonatan niu, "I nyana zimu di i bambi daŋni mu wɛu, adaha o 

vɔu chen ti o waa zi sɛm hin, domi o sɛm hin, chen ti zi muksi hinnu kinkan. Mu hɛɛsɛ 

Koosa sɔn ti niu di mu wa siu wa bu bol wa dɔŋ ni.” 

4Jonatan fun ŋɔ un, "Mu zi tum chenani maga ii daŋniu.” 

5Devid fun ŋɔ un, "Chɛ wuzu chɛ ya Pɛn Fali wuzu zen diili wuzurɛ, mu wa koor ti ka 

kaa lagmi a di. Amaa i tuha fa tɔɔrɛ, mu fa zi siiu a la sogli dapor ni hali dusum wa 

biri ka chɔɔsi zi pusi. 

6Saha naa i nyan wa na ka mu vɛ wa di diwe ka o pɛɛsi, i ŋɔ un di mu sumi nyinbaanu 

ali i wati di mu chɔ la Bɛtlihɛm kaa wa, domi saha telu wa mu la kɔɔri bun kɔɔra a nyɛ 

mu walɛ ni. 

7O la nɔɔni kaa ŋɔ di chen weru, muu zi fosiu, o ka na paan i zim di o vɔwu di o du 

min dɛŋa.” 

8Kaa o fun ŋɔ Jonatan ni, "Muu sumi hinnu ki lisi vɔu naa muu vɔu nan, amaa i ka wa 

nyini di min galimɛɛ, i kpu min kaa ta kpa min la i nyana wati.” 

9Jonatan fun ŋɔ un, "Taa lisi chen. Mu zim di mu nyan kaa kpu hinnu, min zi ŋɔ 

hinnu.” 

10Doonee Devid fun pɛɛsi, "Ka i nyana wa nu sɛm ti kaa jɛrigi wa paan ni, anti kaa 

nyɛ mu zim?” 

11Jonatan fun ŋɔ un, "Si yaa la dapor ti." Doonee ba fun kaali. 

12Jonatan fun la ŋɔ Devid ni, "Ya Kunyan Koosa naa ya Israɛl tim Koosa chen ya ya 

sɛhɛra tiina. Chɛ nan saha awa wuzu naa laa sak chen, mu pɛɛsi mu nyana a nee o vɔu 

wudigi wa hin niu, o ya di o wa vɔu di o ya hin wudigi mu zi holi a sɛm hin. 

13O ka ya di o vɔu hin wudigiu ka mu vɛ wa ŋɔ hin a nyɛ i chɔ fosi, Koosa laa zi tau 

min kpu wa chise ni. Koosa laa zi nyɛn i wati a chi chenani o fun nyɛn mu nyana wati 

chen. 

14Mu ka ha nyɛn wa mu miisi ni, muu sumi hinnu di ii lisi i vɔwa naa i vɔu wa min ni 

chen kaa ki nu mu nɔɔ, amaa mu siwɛɛ. 

15I vɛɛn ki daŋni mu walɛ a chi chenani ii daŋni min chen. Saha naa Koosa ka wa 

chem i walɛ maga a nyaŋi. 

16Koosa laa zi nyɛ yaa lisi ya vɔwa ti wa dɔŋa ni. I wa chɔk vɔwa ti, Koosa zi lɛrigi i 

diŋnau.” 

17Doonee Jonatan fun vɛɛn vɔu di o zii daŋni Devid a chi chenani oo daŋni o titi chen. 

18Jonatan funɛ ŋɔ unnu, "Chenani chɛ wuzu nɔ ya Pɛn Fali wuzu zen diili ti nan ka i 

vɛ nyɛn dooni o chɛ zi zimu. 

19Zinan ka i vɛ nyɛn diwe bar diili ni, o zi zimu lalaka, adaha kila doonani i fun piin la 

sogli chen a kpa i titi la sogli bunkol ta ba lagmi dau chen ni. 

20Muu zi wa yo toha butorau ali dooni, 

21kaa tum mu tumtumsi ta di ba la dɛu a aa wa. Mu ka wa ŋɔ un di tosi hɛm taa nyɛn i 

wati bar nɔ wa chen biksi di i fosi chen, adaha li aa wa. Mu hɛɛsɛ Koosa sɔn ti niu di i 

waa zi nyɛn wumuksi ni. 

22Amaa mu kaa wa ŋɔ di, 'Tosi hɛm ta la kaali chɔ bar digi nɛɛ,' i ta wa li waali, domi 

o biksi di Koosa kpa hin aa la chen. 

23Vɔu naa ya vɔu chen wara, Koosa zi suŋi yau yaa lisi un hali saha naa vɛ kpak bɔ.” 

24Doonee Devid fun la sogli dapor ti ni Pɛn Fali wuzu zen diili wuzu ti, kankoor Sɔɔl 

fun wa diwe bar diili ti, 

25a wa kani o bar kani ni a gbɛr zagbɛr ti. Abna fun kani a sak un ni, ka Jonatan ka fun 

kani teebul ti banbaan ni ka Devid bar kani chɔ huli. 

26Amaa Sɔɔl waa fun sɛm wudigi chen wuzu ti, domi o funɛ lisiu di o ya wudigirɛ a 

chɔk o bara a ta. 

27Chɔɔsi digi fun pusi ka Devid bar kani ti ha vɛɛn chɔ huli. Sɔɔl fun pɛɛsi Jonatan, 

"Yɛrɛ Devid vɛ wa di diwe ta dɛrati wa zinan?” 

28Jonatan fun ŋɔ un, "O sumi nyinbaanu mu wati di o la Bɛtlihɛm kaa wa. 

29O funɛ ŋɔ minnu di, 'Mu nyɛ un nyinbaan o la, domi o walɛ di ba bun tuha kɔɔrsa 

dillire ka o maana fun ŋɔ di oo wa. Adaha mu ya o chɛna mu nyɛ un nyinbaan o la na 

o walɛ.' Chendaha o vɛ nyɛn bar nɔ chen.” 

30Doonee Sɔɔl paan fun si o fun ŋɔ Jonatan ni, "Wom nɔ, lalaknɔ mu zimu di i sak 

Devid gantɛl nɛɛ aa du i titi wa i niina hiisa. 

31I wa zim di Devid nyɛn wa o miisi ni, i waa zi na pulim nɔ koora a di? Adaha kila a 

la kpa un aa wa mu kpu un.” 

32Jonatan fun ŋɔ, "Baŋnɛ Devid ya i kaa kpu un?” 

33Saha tirɛ Sɔɔl fun yo o chɔchɔ di o yag Jonatan a kpu un. Jonatan fun zim di o nyɛn 

sir vɔu o bambi niu di o kpu Devid. 

34Jonatan fun si diwe bar diili ti ni a li kaa vɛ di diwe a wuzu ti, domi Devid wɛ funɛ 

muksi un kinkannɛ aku Sɔɔl pini o zoma chen daha. 

35Chɔɔsa fun pusi Jonatan fun si zer bichɛl we digi di o la Devid wati a chi chenani ba 

fun sɛm chen. 

36O funɛ ŋɔ be ti niu, "Ki chɔɔ la a la dɛu tosi hɛma anawara mu kaa yo nan." Be ti 

fun chɔ aa la ka Jonatan yo toha ti ta o suwachak ni. 

37Saha naa be ti fun laa tel doonani Jonatan yo hɛm ti ta chen, o funɛ tɛsi a ŋɔ, "Hɛm ti 

galɛu? 

38Ta chiŋɛ dooni!" Doonee be ti fun zer hɛm ti a chɔ la nyɛ Jonatan. 

39Amaa be ti waa fun zim chen mun see Jonatan wa Devid. 

40Saha tirɛ Jonatan fun kpa o kina ta nyɛ be ti ni di o kpa la dama. 

41Saha naa be ti fun kaali wa peti, Devid fun yɛli ali bunkoli ti ni a fun gbiri o naa 

gbota a kpa o see a gbaŋsi tɛɛnɛ butora. O wa Jonatan maga funɛ wi kaa laa zaami 

dɔŋa. Devid tuchɔk fun ii a kaali Jonatan. 

42Doonee Jonatan fun ŋɔ Devid ni, "Koosa laa zi nyɛn i wati, o zi suŋiu a nyɛ hin awa 

min awa ya niisisa maga ki lisi nan vɔwa nɔ aa li dɔŋ wati." Saha tirɛ Devid fun kaali 

ka Jonatan bur kaali dama. 

1SAMUƐL 21 

1Doonee Devid fun kaali Ahimɛlɛk naa ya kɔkɔɔra chen wati ali Nɔb ni. Ahimɛlɛk fun 

na Devid, hansura fun kpak un o wa di o wa chem un kaa fun pɛɛsi, "Yɛrɛ i wa bar nɔ 

i titi?” 

2Devid fun ŋɔ, "Koor ti tumwa mu wa di mu wa tum. O ka ŋɔ minnu di mu ta wa ŋɔ 

nandigi ni wa chenani o tum min di mu la ya chen. Mu bunɔɔni ta wara mu ŋɔ di baa 

pu min bar digi ni.” 

3O fun pɛɛsi Ahimɛlɛk, "Lalaknɔ, baŋnɛ i kpak? Nyɛ min boroborosa abanyuun koo 

kina maga i kpak.” 

4Kɔkɔɔr ti fun ŋɔ un, "Mu wa kpa boroboro yɔrisa see anawara ya Koosa kina chen, 

amaa o ya di i bunɔɔni ta ha wa daŋni nihaana lalaknɔ, i zi koti la chen boroboro tiu.” 

5Devid fun ŋɔ, "Ba ha wa tum chen, domi saha naa ya kaa wa la bar digi a la tum 

tuma, ba waa yaa chɔk ba titi aa ta. Adaha tum naa ya kaa la tum nan daha, ba waa zi 

chɔk ba bara a ta.” 

6Doonee kɔkɔɔr ti fun yisi Koosa boroboro ti a nyɛ Devid ni, domi a duŋduŋ funɛ 

nyɛn. 

7Sɔɔl fulaani baal naa funɛ li Idɔm baa yir Doɛg chen funɛ la li dooniu chen wuzu ti di 

o la jɛɛmi Koosa. 

8Devid fun ŋɔ Ahimɛlɛk ni, "I kpak chɔchɔ koo takoobi i nyɛ min. Koor ti chiksɛsi ta 

daha, mu daŋni lalakau a vɛ pa mu laal ki cheme.” 

9Ahimɛlɛk fun ŋɔ, "Goliaf takoobi ti nyɛnu. Waa chiŋɛ adaka ti gantɛl ni ba kpa kin 

fɔu un chen. O ya di ii daŋni unnu i zer, domi o duŋduŋ nyɛn bar nɔ." Devid fun ŋɔ, 

"Kpa nyɛ min, domi takoobi weri wa bu to bar digi ni.” 

10Doonee Devid fun chɔ li Sɔɔl wati a fun kaali kankoor Akis wati ali Gaf ni. 

11Koor ti nihɛɛti ta fun ŋɔ un, "Devid naa ya o pulim koora chen laata nɛɛnɛ. Warɛ 

nihaani ta fun lɔ bool aa ŋɔ di Sɔɔl kpu nara tusugre ka Devid kpu nara tusuk fi.” 

12Ba sɛmsɛm ti funɛ muksi Devid kinkanu o funɛ ɔm kankoor Akis. 

13Chendaha Devid funɛ la nyɛn tɔha ti niu a kpa o titi burigi nibine naa nyuha vɛɛ tuni 

a nyɛn bolzɔɔnɔsi ni aa kaali. 

14Doonee Akis fun ŋɔ o nihɛɛti ni, "Baal ti zu galɛŋwa ka baŋ daha ma kpa un aa wa 

mu wati? 

15Mu piin kpak galɛŋzuursau ka yɛrɛ ma bu kpa galɛŋzuur a waa nyɛ min?" 



450 

 

© 1999,  Wycliffe Bible Translators, Inc. 
 

 
 

 

1SAMUƐL 22 

1Devid fun chɔ li Gaf ni a la sogli gbɛntɛl bɔ naa duglɛ Adulam chen. Saha naa o 

maanasa awa o walɛ ta fun nu di o nyɛn doonee, ba funɛ la gbaari un niu. 

2Banawara funɛ nyɛn muksi ni chen maga fun chɔ aa la o wati. Ba funɛ tel nara kɔksa 

anaasiu a fun la nyɛn o wati o ya ba nihɛɛ. 

3Devid fun li dooni a kaali Mizpa ali Moab pulim ni a fun la ŋɔ Moab tim koor ti ni, 

"Muu sumi hinnu di i nyɛ min nyinbaan mu nyɛ mu nyana awa mu niina wa nyɛn i 

wati ka mu nyini chenani Koosa daŋni mu ya.” 

4Doonee Devid fun kpa o walɛ a ta Moab pulim ni ba fun nyɛn dooni, ka o ka sogli 

gbɛntɛl bɔɔ ti ni. 

5Saha tirɛ Koosa witiin naa ba funɛ yir Gad chen fun wa Devid wati a wa ŋɔ un, "Ta 

kanɛ bar nɔ, si lalaka aa la Juda pulim." Devid fun si a kaali Hɛrɛf nyaabaan ti. 

6Wuzu digirɛ Sɔɔl fun kani bugil digi mun ni ali Gibia ni kaa kpak o chɔchɔ ali o nin 

ni ka o koor dama nihɛɛta chiŋi a go un. Be fun wa ŋɔ un di Devid wa o bunɔɔna laa 

wa. 

7O fun ŋɔ o tɔha nihɛɛta ni, "Bɛnjaman walɛ, maa nu bar nɔ. Ma sii su di Devid zi nyɛ 

ma tɛɛnɛsau kaa nyɛ ma ya nihɛɛta ali o lanjimasi niu? 

8Amɛ chendaha maa vɔu mu vɔwa nan? Ma nandigi waa fun ŋɔ min di mu titi be wa 

Devid funɛ vɔu vɔwarɛ. Ma nandigi waa kpa mu wɛ a muksi o titi a koti ŋɔ min di 

Devid dɛu nyinbaannɛ o kpu min, mu be ka du un chen.” 

9Doɛg funɛ chiŋi dooniu wa Sɔɔl koor dama nihɛɛti taa ni a fun ŋɔ, "Mu funɛ na 

Devid saha naa o fun la Ahimɛlɛk naa ya Nɔb tim baal Ahitab chen be ti wati chen. 

10Ahimɛlɛk fun pɛɛsi Koosa chenani o kaa ya kaa fun nyɛ un diwe kaa vɛɛn kpa 

Filistia tim baal Goliaf takoobi ti a nyɛ Devid ni.” 

11Doonee kankoor Sɔɔl fun tum ba la yir Ahimɛlɛk awa o walɛ banawara funɛ ya 

kɔkɔɔrsa ali Nɔb ni chen ba fun wa o wati. 

12Sɔɔl fun ŋɔ Ahimɛlɛk ni, "Ki nu bar nɔ." Ahimɛlɛk fun ŋɔ, "Mu kunyana, muu nuu.” 

13Sɔɔl fun pɛɛsi un, "Yɛrɛ i wa Devid ni maa vɔu di ma kpu min? Yɛrɛ i nyɛ un diwe 

awa takoobi kaa vɛɛn sumi nyinbaan ali Koosa wati nyɛ un? Lalaknɔ o dɛu 

nyinbaannɛ di o kpu min?” 

14Ahimɛlɛk fun ŋɔ, "Devid ya i tumtumsi nihɛɛti ta bunɔɔn, a ya i titi hila awa i 

lanjimasi nihɛɛ, ka nara maga vɛɛnaa nyɛ un jirima kinkan ali koor dam ti ni. 

15Wutirɛ mu sumi nyinbaan a nyɛ un, piili laata kaa nyɛɛnɛ, mu kunyana chenani oo 

vɔu i vɔwa chen wara, ta kpa chen galimsa a nyɛ min koo mu walɛ nandigi ni, domi 

mu wa zim wudigi ali nan wi nɔ ni.” 

16Doonee koor ti fun ŋɔ, "Ahimɛlɛk, mu zi kpu i wa i walɛ magau.” 

17Kaa fun ŋɔ bunɔɔna banawara laa il un chen di, "Ma kpu Koosa dama kɔkɔɔrsi ta, 

domi ba wa Devid ya nɔɔ bɛgimnɛ ka ba vɛ ŋɔ min di o si chɔu kaa zim di o si chɔu." 

Amaa bunɔɔni taa funɛ vɛu di ba waa zi kpu Koosa dama kɔkɔɔrsi ta. 

18Saha tirɛ Sɔɔl fun ŋɔ Doɛg ni, "Kpu ba." Doonee Doɛg fun kpu kɔkɔɔrsa nara 

fumŋmɛnaasi ti maga. 

19A gantɛl ni, Sɔɔl fun vɛɛn nyɛ ba la kpu Nɔb tim ta maga, ba nibaala, nihaana, 

bichɛsa, nihɛɛta awa bichɛlpulimsa awa ba nuhɛ, kakusa awa piisisa maga. 

20Amaa Abiata naa funɛ ya Ahimɛlɛk bisi ta digi chen funɛ chɔu a fosi a la gbaari 

Devid ni. 

21Waa funɛ ŋɔ Devid ni chenani Sɔɔl kpu Koosa dama kɔkɔɔrsi ta maga. 

22Devid fun ŋɔ un, "Saha naa mu fun na Doɛg, mu funɛ zimu di o zi la ŋɔ Sɔɔl niu. O 

biksi di mu galimsa nyɛ ba kpu i walɛ ta maga chen. 

23Nyɛn mu wati bar nɔ kaa taa ɔmi. Sɔɔl daŋni o kpu yau, amaa i wa min maga zi 

fosiu." 

1SAMUƐL 23 

1Devid fun nu di Filistia tim ta lau a laa chen Kɛla kaa laa ŋmɛ ba ki parɛ. 

2Doonee o fun pɛɛsi Koosa, "O werwa mu la chem Filistia tim tau?" Koosa fun ŋɔ, 

"Iin, kila a la chem ba a fosi Kɛla tima a ta.” 

3Amaa Devid bunɔɔni ta funɛ ŋɔ unnu, "Ya piin magwa yaa ɔmu ali Juda ni ka ya bu 

la chem Filistia tim na.” 

4Saha tirɛ Devid fun bu sumi nyinbaan Koosa wati, Koosa fun ŋɔ un, "Kila a la chem, 

domi mu zi nyɛ hin nyinbaanu i nyaŋi Filistia tim ta.” 

5Doonee Devid wa o bunɔɔni ta fun kaali Kɛla a la chem Filistia tim ta a fun kpu ba ni 

damata kaa pa ba sela. Chene Devid fun ya a fosi tɔha ti tima. 

6Saha naa Ahimɛlɛk be Abiata fun chɔ kaali Devid wati ali Kɛla ni chen, o funɛ kpa 

Koosa adaka tiu a kaali. 

7Saha naa Sɔɔl fun nu di Devid kaali Kɛlau, o funɛ ŋɔu, "Koosa kpa un a du mu nin 

ni. Devid dau o titi wa torokou wa chenani o zu tɔha naa ba sa zagbɛra a kok chen.” 

8Doonee Sɔɔl fun lagmi o bunɔɔna ba kaali laal ni a la go Devid wa o walɛ ta a du 

banbaan ni. 

9Saha naa Devid fun nu di Sɔɔl wa o walɛ ta saksiu di ba wa chem un o funɛ ŋɔ 

Abiata niu, "Kpa Koosa adaka ti kuwa.” 

10Doonee o fun ŋɔ, "Mu Kunyan Koosa naa ya Israɛl tim Koosa, mu nu di Sɔɔl kaa 

wa chem min laalu ali Kɛla ni a chɛɛki tɔha ti aku mu daha. 

11Kɛla tima zi kpa min a nyɛ Sɔɔl ni? Ka Sɔɔl zi wau a chi chenani mu nu chen? Mu 

Kunyan Koosa, muu sumi hinnu di i nu mu sumi nɔ." Koosa fun ŋɔ un, "Sɔɔl zi wau.” 

12Devid fun pɛɛsi un, "Ka Kɛla tima zi kpa min a du o nin niu?" Koosa fun la nɔɔni 

di, "Iin, baa zi kpa hin a nyɛ unnu.” 

13Doonee Devid wa o bunɔɔna nara kɔksa anɔra ta fun li Kɛla ni a kaali. Saha naa 

Sɔɔl fun nu di Devid li tɔha ti niu, o funɛ gil laal ti vɔwiu. 

14Devid fun la sogli kunkule pulim ti ni ali nyaabaan naa duglɛ Zif chen ni. Sɔɔl funɛ 

kuraa daŋni o na unnu, amaa Koosa waa fun nyɛ un nyinbaan. 

15Devid fun zim di Sɔɔl kaa kpu unnu, o fun la nyɛn Horɛs ni ali nyaabaan naa duglɛ 

Zif chen. 

16Jonatan fun la di o la sɔɔni o bambi di Koosa zi kok unnu. 

17O funɛ ŋɔ Devid niu, "Taa ɔmi, domi mu nyana Sɔɔl waa ki ya hin wudigi. O zimu 

di hin kaa ya Israɛl pulim koora ka mu ka sak hin ni wa hɛɛsa ni.” 

18Doonee ba nara balɛ ta fun pi dɔŋ wa chɛnsa ka Devid fun nyɛn Horɛs ni ka Jonatan 

bur kaali dama. 

19Nara bɔnɛ fun li Zif a la ŋɔ Sɔɔl ni ali Gibia ni, "Devid sogli ya pulim ni ali Hakila 

bi ti ni ali Hɔrɛs ni ali Juda nyaabaan ti mun ni. 

20Ya kunyana, ya zim chenani i vɔu di i kpak unnu, adaha ki wa ya pulim ti, chen ni 

yaa zi suŋi hinnu i kpak un.” 

21Sɔɔl fun ŋɔ, "Koosa ya alibarka a du ma ni aku chenani maa daŋni mu wɛ chen. 

22Ma bur kila a bu la nyini doonani o nyɛn chen a puŋ kaa zim naa na un dooni chen, 

domi mu nuu di o kpak nɛha kinkannɛ. 

23Maa la a la dɛu a zini o bar sogle ta kaa bur wa ŋɔ min, chen ni muu zi tiŋ ma lau. O 

ya di o nyɛn Juda pulim maga ni, mu zi la dɛu unnu a kpak.” 

24Doonee ba fun si a kaali Zif, saha ti di Devid wa o bunɔɔni ta funɛ nyɛn Maɔn 

nyaabaan ti nɛɛ ali nɛŋbɔ naa funɛ chɔ Juda nyaabaan ti mun ni chen. 

25Sɔɔl wa o lanjimasi ta fun si aa dɛu Devid, amaa Devid funɛ nu chenu a fun kaali 

kunkule naa ya gbɛntɛla ali Maɔn nyaabaan ti ni chenu a fun la nyɛn dooni. Sɔɔl fun 

nu chen a kaali di o la dɛu Devid. 

26Sɔɔl wa o walɛ funɛ nyɛn kunkule ti bar digi nɛɛ a puriki ba titi ali Devid ni wa o 

walɛ taa ni. Ba funɛ val lalaka di ba chɔ fosi Sɔɔl wa o walɛ taa ti, domi ba funɛ duŋni 

bau kinkan di ba kpaksi ba. 

27Doonee nar fun wa a wa ŋɔ Sɔɔl ni, "Bur kuwa lalaknɔ ka Filistia tim ta kpu pulim ti 

nibinsi magwa.” 

28Saha tirɛ Sɔɔl fun gil Devid duŋni kaa kaali di o la chem Filistia tim ta. Chendaha 

doon sɔn ya "Bar puriki kunkule". 

29Devid fun li dooni a kaali Ɛngɛdi bar digi a la sogli dooni. 

1SAMUƐL 24 

1Saha naa Sɔɔl fun la chem Filistia tim ta kaa bur wa, ba funɛ ŋɔ unnu di Devid nyɛn 

nyaabaan naa duglɛ Ɛngɛdi chen. 

2Sɔɔl fun kpa lanjimasa tusugsa atora ali o laal chemsa ni ali Israɛl pulim ba kaali a 

laa dɛu Devid wa o walɛ ta ali gbɛntɛl naa kpak chɛsa chen nha bar yɛli lug ni. 

3Doonee o fun la li gbɛntɛl bɔ naa duglɛ piisi bol digi ali nyinbaan nɔɔ ni a fun zu chɔ 

di o hiisi. Chen gbɛntɛl bɔ ti gantɛl bar boli nɛɛ Devid wa o bunɔɔni ta ka fun sogli. 

4Doonee ba fun ŋɔ Devid ni, "I saha nɛɛnɛ, Koosa piin ŋɔ hinnu di o zi kpa i dɔm ti du 

i nin niu i ya un chenani maga ii daŋni." Saha tirɛ Devid fun daasi la a la teŋ Sɔɔl tagta 

bar digi di o wa zim. 

5Amaa saha ti, di Devid banchesa funɛ yɛli. 

6O fun ŋɔ o bunɔɔni taa ni, "Koosa ta wa nyɛ mu du mu kunyana naa Koosa vɔu koora 

chen wa dɛŋa.” 

7Doonee Devid fun kpu o bunɔɔni ta bambi di be ta wa ya Sɔɔl wa wudigi. Sɔɔl fun 

yɛrisi doon ti ni a chɔ li gbɛntɛl bɔ ti ni aa la. 

8Saha tirɛ Devid fun chɔ tiŋ o mun ni aa yir un, "Mu kunyana." Sɔɔl fun burigi nyini, 

Devid fun tu gbiri o suwachak ni a nyɛ un jirima, 

9kaa pɛɛsi, "Yɛrɛ ii nu banawara laa ŋɔ hin di mu kaa du hin dɛŋarɛ chen sɛma? 

10I titi sii nau zinan chenani Koosa kpa hin du mu nin niu. Mu bunɔɔni ta bɔnɛ ŋɔ di 

mu kpu hin, amaa muu na hin chen siki kpak min mu ŋɔ di mu waa zi ya hin wudigi, 

domi Koosa yisɛ hin koora. 

11Mu nyana, ki na i tagta ti bar digirɛ mu kpak chen. Mu faa zi koti kpu hinnu, amaa 

tagta ti bar digirɛ ma tau chɔk. Chen laa zi nyɛ i zim di mu wa kpak i lisi tagin digi ali 

mu bambi ni. I nyɛnu aa dɛu min di i kpu min ka mu vɛ ya hin wudigi. 

12Koosa laa zi di ya sɛriya a zim naa kpak wuti. Waa laa zi lɛrigi i diŋna aku chenani i 

vɔu min chen, amaa mu waa waa zi ya hin wudigi. 

13I piin zim chenani nihɛɛti ya sɛm chenu, di 'Nibin tagna laa tum tum tagna'. Adaha 

mu waa waa zi ya hin wudigi. 

14Kina minnɛ Israɛl tim koor ti duŋni di o kpak a kpu. Va siwi kaa ki zaali? 

15Koosa zi di ya sɛriyau a zim naa vɛ kpak wuti. O zi nyini ya sɛm taa niu kaa kok 

min ali hin nisi ni, a vɛɛn fosi min ali hin ni.” 

16Saha naa Devid fun sɛm sɛm ta a peti, Sɔɔl funɛ pɛɛsiu, "Mu be Devid, hin nɛɛnɛ," 

kaa fun piili aa wi. 

17Doonee o fun ŋɔ Devid, "I kpak wutiu, min vɛ kpak wuti. Muu tum chen tum tagin 

ti chen maga di i ha vɛɛnaa daŋni mu wɛu. 

18Zinan, i biksi min chenani ii daŋni mu wɛu, domi Koosa kpa min du i nisi niu ka i 

vɛ kpu min. 

19Anti laa zi kpak o dɔm kaa bu kpa un ta? Koosa laa zi ya alibarka a du hin ni aku 

chenani i tum chen daha. 

20Lalaknɔ, mu sii zi suu di i zi di koorau a dɔ Israɛl pulim. 

21Amaa vɔu min vɔwa ali Koosa sɔn ti ni di i waa zi kpu mu niisisa ka mu sɔn ti ta wa 

nyuksi o maga.” 

22Devid fun vɔu di o zi tum chenu. Saha tirɛ Sɔɔl fun bur kaali dama ka Devid wa o 

bunɔɔni ta ka fun bur kaali doonani ba sogli chen. 

1SAMUƐL 25 

1Samuɛl fun siu, Israɛl tim ta maga la sogli un ali o tɔha Rama ni kaa fun wi o lu dama 

ni. Chen gantɛl ni, Devid fun kaali nyaabaan naa nyɛn Maɔn ni chen. 

2Baal digi funɛ li Kaleb zɔɔnɔ ti baa yir Nabaal kaa li tɔha naa baa yir Maɔn chen. 

Baal ti funɛ kpak tɛɛnɛrɛ a dugli Kamɛl a kpak nisi kina kinkan. O funɛ kpak piisi 

tusugsa atorwa awa buun tusuga. O haan Abigɛl funɛ weru kaa kpak zima, amaa baal 

ti paan funɛ si kinkan. Nabaal funɛ for o piisi pusa ali Kamɛl nɛɛ. 

4Ka Devid fun nyɛn nyaabaan ti ni kaa nu o wɛ, 

5a fun tum bunɔɔna fi di baa la Kamɛl a nyɛ un. 

6O funɛ ŋɔ bau di ba la ŋɔ Nabaal ni di, "Devid zaamiu kaa laa ŋɔ, mu chɛna, Koosa 

nyɛ hin nyusum awa i walɛ maga. 

7O nu di ii for i piisisiwa, o kaa daŋni i zimu di piisi gbaŋsi ta funɛ nyɛn ya watɛɛ, 

amaa ya waa du ba dɛŋa. 

8Saha naa ba fun nyɛn Kamɛl ni ba kindɔŋ waa fun nyuksi. I pɛɛsi ba, baa zi ŋɔ hinnu, 

di ya wau di ya wa di tusɔɔn diwe, ka Devid ka ŋɔ di ya wa i wati i la ya. Yaa sumi 

hinnu, nyɛ ya kinkina i kpak awa kina yaa zi kpa la nyɛ i chɛna Devid ni.” 

9Devid bunɔɔni ta funɛ kpa chen laaboorre la nyɛ Nabaal ni ali Devid sɔn ni kaa fun 

kani dooni aa pɔ. 

10Nabaal fun ŋɔ, "Devid ka ya anti? Mu ha wa nu o sɔn. Lalaknɔ, yosa banawara sii 

chɔ chen su pulim nɔ. 

11Mu waa zi kpa mu diwe awa mu namsa anawara mu kpak nan a nyɛ nibinsa 

banawara mu vɛ zim ba bar liili.” 

12Devid walɛ ta fun bur kaali a la ŋɔ un chenani Nabaal sɛm. 

13Devid fun ŋɔ ba, "Ma sisi ma chiisa kaa fun sisi o gbaan takoobi a zi kpa o bunɔɔna 

nara kɔksa anaasi a kaali ka kɔksa alɛ ka ka gantɛl ni aa nyini ba diwe ta.” 

14Nabaal tumtumsi ta digi fun ŋɔ o haan Abigɛl ni, "I nuu, Devid tum narwa ali 

nyaabaan ti o wati di ba wa zaami ya kunyana, amaa o pini ba zomau, 

15amaa ba ha funɛ daŋni yau. Saha maga ya wa ba kur nyɛn ya daporsi ni, ba wara 

ŋmɛ ya kindɔŋ. 

16Ba funɛ kok yau nha wa dusum saha naa ya fun nyɛn ba wati aa nyini ya piisisi ta 

chen. 

17Adaha chɔ i bar chɔɔli ni a fɛ nfɛra kaa zim chenani i zi ya. Chen zi nyɛ ya wa ya 

kunyan awa ya walɛ maga nyɛn wumuksi niu. O ka ya nibine naa vɛɛ nu nara sɛmwa.” 

18Abigɛl fun ya lalaka a dɛu boroboro kɔksa alɛ awa sin loŋa alɛ awa niŋmɛna bootosa 

alɛ awa nyin pɛwɛ kɔksa alɛ a kpa a sak kakusa daha. 

19Doonee o fun yir tumtumsi ta, "Ma te suwachak aa la ka mu tiŋ ma mun ni." Amaa 

o waa fun sɛm o baal wa wudigi. 

20Haan ti funɛ zini kakum ti chene a kpa diwe ta aa la a fun chem Devid awa o walɛ ta 

ka baa wa. 

21Devid funɛ lau kaa laa lisi, "Baŋ daha mu fun kok mu dɔŋtiin nɔ nisi kini ta ali 

nyaabaan ti ni. Nandigi waa fun ŋmɛ o kindɔŋ ka o wa kpa nan aa bɔ min. 

22Mu vɛ kpu nara naa maga ka chɔɔsa pusi, Koosa tau min kpu.” 

23Saha naa Abigɛl fun na Devid, o funɛ tu kakum ti niu, a tu chel tɛɛnɛ, 

24a chɔ Devid naasa ni kaa ŋɔ un, "Mu kunyana, muu sumi hinnu di i nyɛ mu la chen 

galimsi ti. 

25Muu sumi di i ta kpa Nabaal sɛm ta a ya wudigi. O wer yɔrirɛ, o sɔn ti sir mag unnu. 

Wom yɔri ya un. Mu waa fun to dooni ka i tumtumsi ta wa chen. 

26O ya Koosa tutɔrɛ i vɛ kpu i dɔm ta a bɔ chim chen. Lalaknɔ, mu hɛɛsɛ Koosa sɔn ti 

niu di i dɔm naa maga laa daŋni o du hin dɛŋa, baa zi lɛrigi o diŋnau a chi Nabaal. 

27Mu kunyana, muu sumi hinnu di papaha naa mu kpak nɛɛnɛ, la a la nyɛ i walɛ taa 

ni. 

28Gil mu galimsa a pɛŋ min ka Koosa zi nyɛ i wa i niisisa ya koorsau, domi o laallɛ ii 

chem, i ka waa zi tum tagin ali i nyɛni ni. 

29Hali kindɔŋ wa pu hin kaa laa daŋni a kpu hin, Koosa zi fosi hinnu a chi chenani 

nibine yaa pɔ nisi ki damata ti chen. O zi wa kpa i dɔm tau a yo ta a chi chenani nar 

yaa kpa bunkol a du kpinkparbi ni a yo chen. 

30Saha naa Koosa wa tum tum were anawara o vɔu di o zi tum a nyɛ hinnu chen kaa 

vɔu hin Israɛl pulim koora. 

31Saha ti i waa zi wa lisi di chenani i kpu nara chen ya yɔrirɛ. Saha naa o ka wa ya 

alibarka a du hin ni. I ta wa sugli mu wɛ.” 

32Devid fun ŋɔ haan ti ni, "Muu zaami Koosa naa ya Israɛl tim Koosa ti chen sɔnu aku 

o nyɛ i wa chem min zinan nan. 

33Ki zaami Koosa wa i nɛ weri ti awa chenani i tum zinan a vɛ nyɛ mu yisi chɛl zinan 

kaa vɛɛn vɛ bɔ chim nɔ nan. 

34Koosa nyɛ mu vɛ du ma dɛŋa, amaa mu hɛɛsɛ Koosa sɔn ti niu di i fa vɛ ya lalaka a 

wa chem min nyinbaan ni, Nabaal bunɔɔni ta maga faa zi sitiu kpaa wa chɛ chɔɔsa.” 

35Saha tirɛ Devid fun la papaha naa haan ti kpa a la nyɛ un chen kaa fun ŋɔ un, "Kila 

dama kaa ta nyɛ chen muksi. Mu zi tum chenani i bambi daŋni chenu.” 

36Abigɛl fun bur kaali Nabaal wati di o kanɛ damnɛ aa di o tusɔɔn diwe. O funɛ nyɔ 

sinu a dɛɛsi, chendaha o waa fun sɛm un wudigi hali chɔɔsa la pusi. 

37Saha naa sin ti fun wa li o see ni ka o zi si doo ni, haan ti funɛ ŋɔ unnu chenani o ya. 

O banchɛsa fun yɛli kinkan a fun kpu o nin awa o na o burigi gbarigi. 

38Wuzu fi gantɛl ni, Koosa fun tau Nabaal a kpu. 

39Saha naa Devid fun nu di Nabaal siwu, o fun ŋɔ, "Muu zaami Koosau wa chenani o 

bɔ Nabaal chim a nyɛ min aku chenani o pini mu zoma ka mu vɛ ya un wudigi chen. 

Koosa lɛrigi Nabaal diŋnau a bɔ o tum tagni ta chim." Saha tirɛ Devid fun tum nara di 

ba la daŋni Abigɛl a nyɛ un. 

40O tumtumsi ta fun kaali a la sɛm un ali Kamɛl ni, Devid ŋɔ di ya wa kpa hin aa wa o 

ya haan. 

41Abigɛl fun tu gbiri tɛɛnɛ kaa ŋɔ, "Mu piin ya o tumtumnɛ a saksi pɔ di mu sɛm o 

tumtumsi naasa.” 

42Saha tirɛ o fun si lalaka a si vɔu o kakuma a zini kani wa o yosa naa banyuun ni a 

fun tiŋ Devid tumtumsi ta kaali a la ya Devid haan. 

43Devid funɛ kpa Ahinoam ali Jɛzriillɛ kaa fun vɛɛn bu kpa Abigɛl chen. 

44Saha ti di Sɔɔl funɛ kpa Devid haan Mikal a nyɛ Layis be Palti naa funɛ li Galim 

chen nɛɛ. 

1SAMUƐL 26 

1Saha ti nibin bɔnɛ fun li Zif a wa Gibia a wa ŋɔ Sɔɔl ni di Devid sogli Hakila bi ti ni 

ali Jɛsimɔn nyaabaan ti nɔɔ ni. 

2Doonee Sɔɔl fun kpa lanjimasa tusugsa atora ali Israɛl pulim a kaali di o la dɛu 

Devid, 

3a fun la kani nyinbaan nɔɔ ni ali Hakila bi ti ni. Devid funɛ nyɛn nyaabaan ti nɛɛ, a 

fun wa nu di Sɔɔl wau a waa dɛu un. 

4O fun tum nara di ba la nyini a nee Sɔɔl sir nyɛn dooni wutirɛ. 

5Saha tirɛ o fun kaali a la na doonani Sɔɔl awa Abna naa ya o lanjimasi nihɛɛ chɔ aa 

chɔ do chen. Sɔɔl funɛ chɔ lɛu ti tuha nɛɛ ka o walɛ chiŋi a go un. 

6Saha tirɛ Devid fun ŋɔ Ahimɛlɛk walɛ, Hita walɛ awa Abisai naa funɛ ya Joab ka ba 

niin ya Zeruya chen, "Ma anti tiina laa zi tiŋ min ya la Sɔɔl lɛu ti?" Abisai fun ŋɔ, 

"Muu zi laau.” 

7Doonee chen wuzu ti dusum, Devid awa Abisa fun la zu Sɔɔl bar chɔɔli ti ali o lɛu ti 

ni a na ka o chɔ aa chɔ do ka o chɔchɔ chɔ a dugli o nyuha. Abna wa bunɔɔni ta maga 

funɛ go un a chɔ a chɔ do. 

8Abisai fun ŋɔ Devid ni, "Zinan dusum nɔ, Koosa kpa i dɔm ti a du i nisi niu. Lalaknɔ, 

nyɛ mu kpa o titi tim ti a fur o nyuha a baŋ tɛɛnɛ kaa mou un nin gurim bu bɛgim.” 

9Amaa Devid funɛ ŋɔ unnu, "Ta wa du un dɛŋa, domi naa maga du un dɛŋa Koosa zi 

lɛrigi tiin diŋnau aku o vɔu un koora daha. 

10Koosa sɔn ti daha mu zimu di Koosa titi kaa kpu Sɔɔl saha naa o siu wa tel koo saha 

naa o siu ha vɛɛ teli ka o siu ali laal ni. 

11Koosa fosi min wa mu wa du naa Koosa vɔu koor nan wa dɛŋa. Nyɛ ya zer o tim ti 

awa o chise ti wa nii garigi ti aa la.” 

12Doonee Devid fun pa kin ta ali Sɔɔl nyuha ni o wa Abisa fun kaali. Baa funɛ ya 

chen kaa kaali di nandigi wa zim kinkina ya dooni, domi Koosa funɛ nyɛ do zenzen 

wa chel ba maga ni. 

13Saha tirɛ Devid fun ji nɛŋbɔ ti cheŋ digi a la zini kunkule ti nyuha a bol Sɔɔl ni, 

14kaa fun huusi a yir Sɔɔl walɛ ta wa Abna a ŋɔ, "Abna, ii nu mu sɛmau?" Abna fun 

pɛɛsi, "Anti laa chɛɛmi di o laasi koor ti nan?” 

15Devid fun ŋɔ, "Abna, hin ya nibin kpok ali Israɛl pulim ni, ka yɛrɛ i vɛ chɔ a pɔ i 

kunyana naa ya koor chen? 

16Abna, i wa tum i tuma, adaha mu hɛɛsa Koosa sɔn ti niu di ma maga magwa ma 

sitiu, domi ma waa koti a kok ma kunyan naa Koosa vɔu koora chen. Nyini a nee. 

Leenee koor ti tim ti awa o nii gariga ti chiŋɛ o nyuha ni chen ka?” 

17Sɔɔl fun nu Devid taa ti a pɛɛsi, "Mu be Devid, hinnɛ?" O fun ŋɔ, "Iin, mu 

kunyana.” 

18Doonee Devid fun pɛɛsi, "Mu kunyana, baŋnɛ min naa ya i tumtum nɔ ya i ha 

vɛɛnaa duŋni min? Baŋ tum taginnɛ mu tum hin? 

19Mu kunyana, cheŋi diŋsa a nu chenani mu kaa sɛm. O ya di Koosa burigi i bambi ii 

dɛu min nan, nar kɔɔri kɔɔra a nyɛ un, o zi chɛrigi o bambiu, o ka ya di nibinsi tumwa, 

Koosa laa zi ta tiin wa yɔri. Lalaknɔ, ba duŋni minnu ali Koosa tɛɛnɛ ti ni a la du 

doonani muu jɛɛmi nibin hɔɔra koosisa. 

20Ta kpu min ali tɛɛnɛ naa ya ya hɔɔra tɛɛnɛ a bol wa Koosa ni nan. Baŋ daha Israɛl 

tim koora zi wa kpu zimebe a chi min? Baŋ daha o nyɛn aa dɛu min a chi kɔha 

zimebe?” 

21Sɔɔl fun ŋɔ, "Mu be Devid, mu tum tum taginu. Bur kuwa ka mu waa zi bu ya hin 

wudigi, domi i kpa mu miisau a pɛŋ min dusum nɔ. Mu ya womne a tum tum tagin 

zenzen.” 

22Devid fun ŋɔ, "Mu kunyana, i tim ti nɛɛnɛ. Nyɛ i bunɔɔni ta digi wa bar nɔ a wa la. 

23Koosa nyɛn banawara tiŋ un wa wuti ni kaa laa tum tum were watiu aa suŋi ba. 

Zinan o kpa hinnu a du mu nin ni, amaa mu wa ya hin wudigi, domi Koosa vɔu hin 

koora. 

24Chenani mu gil hin kaa vɛ kpu hin zinan nan, mu sumi Koosau di o fosi min ali 

wumukse maga ni.” 

25Sɔɔl fun ŋɔ Devid ni, "Mu be, Koosa ya alibarka a du hin ni, i di nyusumu ali i wɛ 

maga ni." Saha tirɛ Devid fun kaali ka Sɔɔl bur kaali o dama. 

1SAMUƐL 27 

1Devid fun ŋɔ o bambi ni, "Sɔɔl zi kpu minnu ali wuzuuni naa tuha ni. O werwa mu 

tau si chɔu a kaali Filistia pulim, chen ni Sɔɔl waa zi bu na min ali Israɛl pulim ni, mu 

kaa zi fosiu ali o nin ni.” 

2Doonee Devid wa o bunɔɔni nara kɔksa anɔra ta fun kaali Maɔk be Akis naa funɛ ya 

Gaf koora chen wati, 

3a fun la kani dooni wa ba walɛ ni. Devid haanasi balɛ ta funɛ nyɛn o wati ali dooni, 

Ahinoam naa funɛ li Jɛzriil chen awa Abigɛl naa funɛ li Kamɛl kaa ya Nabaal luhaan 

chen. 

4Saha naa Sɔɔl fun nu di Devid chɔ kaali Gaf chen, o funɛ gil o dɛwiu. 

5Devid fun ŋɔ Akis ni, "I bambi kpak min wa chɛnsa, i nyɛ min tɔ we digi mu nyɛn. O 

wa werwa mu wa hin nyɛn tɔ zen nɔ ni.” 

6Chendaha Akis fun kpa Ziklag a nyɛ Devid ni. Chen fun nyɛ tɔha ti ya Juda tim 

koorsi tɔha hali wa zinan. 

7Devid funɛ nyɛn Filistia pulim niu pɛn fidaanɔra. 

8Chen saha ti o wa o bunɔɔni ta yaa fun siiu a laa chem Gɛza, Girsi awa Amɛlɛk tima 

banawara funɛ kani doon a vusi chen wa laal. O yaa fun chem ba chene a nyaŋi hali a 

la tel Sur awa Ijipt pulim. 

9Ba yaa fun kpu tɔsi ta nibinsa magwa kaa laa pa ba sela awa ba kilaarɛ a bur aa wa 

Akis wati. 

10Akis ka yaa pɛɛsi bau, "Leenee ma la chem laal ti?" Devid ka yaa ŋɔ unnu di Juda 

pulim munnɛ ali Jɛramiil walɛ tɛɛnɛ ti doonani Kena tim ta nyɛn chen. 

11Devid yaa fun la li dooni, o yaa fun kpu doon nibinsi magwa a gbaari nihaana, chen 

ni nandigi wa ki bu bur la Gaf a la sɛm chenani oo tum chen. Chene Devid funɛ tum 

ali saha naa maga o fun nyɛn Filistia pulim ni chen. 

12Amaa Akis sii funɛ su Devid kinkannɛ, o fun ŋɔ, "O walɛ Israɛl tim ta vɛɛ daŋni o 

wɛ, chendaha o wa di o wa tum aa nyɛ min ali o nyɛni maga ni." 

1SAMUƐL 28 

1Saha digi fun wa tel, Filistia tima fun vɔu laal di ba la chem Israɛl tima. Saha tirɛ 

Akis fun ŋɔ Devid, "I titi zimu di o werwa i wa i bunɔɔni ta yo a suŋi minnɛ.” 

2Doonee Devid fun ŋɔ un, "I gbaan zimu di chen ya un. Mu ya i tumtumnɛ, i kaa zi na 

chenani mu kaa yau." Akis fun ŋɔ, "Chen weru, muu zi nyɛ i ya mu ni iliu saha 

maga.” 

3Saha ti Samuɛl funɛ siwu. Israɛl tim ta maga la sogli un ali Rama ni kaa fun wi o lu 

dama ni. Sɔɔl fun muksi ni naalɛ awa vutisa maga ba li Israɛl pulim ni. 

4Filistia tim ta fun saksi a la kani a dugli Sunɛm, ka Sɔɔl wa Israɛl tim ta ka la kani 

Gilboa bi ti ni. 

5Saha naa Sɔɔl fun na Filistia tim ta laal ni cheme ta, hansura funɛ kpak unnu. 

6Chendaha o fun pɛɛsi Koosa wa chenani o kaa ya, amaa Koosa waa fun jɛrigi un ali 

deesi ni koo ali ba lagmisa anawara baa yir Yurim awa Tumim chen ni. 

7Saha tirɛ Sɔɔl fun ŋɔ o tɔha nihɛɛti taa ni, "Ma dɛu nihaan naa laa na a nyɛ min. Mu 

la nyini o wati." Ba fun ŋɔ un, "Digi nyɛn Ɛndɔ ni.” 

8Chendaha Sɔɔl funɛ laari kilaarɛ bɔnɛu di ba ta zim un, dusum fun wa biri o wa o 

walɛ ta nara balɛ fun kaali di ba la na haan ti. Ba fun laa tel, o ŋɔ haan ti, "Nyini a nyɛ 

min a nee baŋ wɛ kaa pu min nan. Yir naa siima mu daŋni chen.” 

9Haan ti fun ŋɔ, "Ma zim chenani Sɔɔl yau a duŋni vutisa maga a ta ali Israɛl pulim ni, 

ka yɛrɛ maa daŋni ma mur min a kpu min?” 

10Saha tirɛ Sɔɔl fun vɔu vɔwa a ŋɔ, "Mu hɛɛsɛ Koosa sɔn ti niu di mu waa zi ya hin 

wudigi chenani i kaa ya nan daha.” 

11Haan ti fun pɛɛsi, "Antirɛ ii daŋni mu yir a nyɛ hin?" O fun ŋɔ, "Muu daŋni i yir 

Samuɛllɛ.” 

12Saha naa haan ti fun yir Samuɛl, o funɛ kaasiu a ŋɔ, "Yɛrɛ i mur min, kankoor Sɔɔl 

ya hin.” 

13Sɔɔl fun ŋɔ un, "Taa ɔmi. Baŋnɛ i na?" Haan ti fun ŋɔ, "Mu na siimnɛ ka o li tɛɛnɛ 

aa zini.” 

14Sɔɔl fun pɛɛsi un, "Yɛrɛ o du?" Haan ti fun ŋɔ, "O ya nibahɛɛrɛ aa zini kaa laari 

tagta ziŋziŋi." Doonee Sɔɔl fun zim di Samuɛllɛ o na chen a fun gbiri tɛɛnɛ ni a nyɛ un 

jirima. 

15Samuɛl fun ŋɔ Sɔɔl ni, "Baŋnɛ i chɔk mu saha chen? Yɛrɛ i nyɛ mu bur wa mu miisa 

ni?" Sɔɔl fun ŋɔ un, "Mu nyɛn wumuksi nɛɛ. Filistia tim ta vɔu laallɛ di ba wa chem 

min ka Koosa ka vɛ min a ta. O vɛu di o waa zi bu jɛrigi min ali deesi ni koo o witiinsi 

taa ni. Chendaha mu yir hin di i wa ŋɔ min chenani werwa mu ya.” 

16Samuɛl fun ŋɔ un, "Baŋ daha Koosa vɛ hin ka i bu waa yir min? 

17Ya Kunyan Koosa tum chenani o ŋɔ hin chenu a nyɛ hin ali min ni. O fuksi i koor ti 

li i nisa niu a kpa nyɛ Devid ni. 

18I vɛ Koosa nɔu a vɛ kpu Amɛlɛk tim ta wa ba kina maga, chendaha Koosa kaa ya 

hin chen. 

19O kaa kpa i wa Israɛl tim ta magau a du Filistia tim ta nisi ni. Chɛ i wa i be ti chɛ zi 

la gbaari min niu ali bar nɔ ka Koosa kpa Israɛl tim laal chemsi ta maga a du ba nisi 

ni.” 

20Saha tirɛ, sɛm ti fun kpak Sɔɔl wa hansura kinkan o fun chel tɛɛnɛ ni a tuuni chɔ. O 

bara funɛ yɔɔriu, domi chen wuzu ti maga o waa fun di diwe. 

21Haan ti fun la nyini di hansura kpak un o chɔ chen, o fun ŋɔ un, "Mu kunyana, mu 

kpa mu miisirɛ a chɛr siu ali chenani i ŋɔ min di mu ya chen. 

22Adaha ya chenani mu kaa biksi hin nan. Nyɛ mu dɛu diwe nyɛ hin i di, chen ni i 

bara zi kpoku i koti a val.” 

23Sɔɔl fun vɛ kaa ŋɔ di o waa zi di kindɔŋ, amaa o bol nihɛɛti ta gbaan funɛ vɛu di see 

o di diwe. Saha tirɛ o fun la nɔɔni a si tɛɛnɛ ti ni a la kani ki chɔɔlɛ daha. 

24Haan ti fun kpak nuha be a kpu a ya sau a du boroboro naa sin muna vɛ nyɛni a nyɛ 

un, 

25a fun kpa diwe ta wa chiksi Sɔɔl wa o koor dama nihɛɛti taa ni. Ba fun di kaa si chen 

dusum ti a kaali ba dama. 

1SAMUƐL 29 

1Filistia tim ta fun kpa ba lanjimasi ta maga a wa Afɛk a wa kani dooni ka Israɛl tim ta 

ka fun la kani bugil naa chɔ Jezriil nɛŋbɔ ti chen nɔɔ ni. 

2Filistia tim koorsa anyuun ta maga wa ba bunɔɔni fun li wa tusugsa awa kɔksi ni. 

Devid wa o walɛ ka fun tiŋ kankoor Akis gantɛl. 

3Filistia tim laal nihɛɛti ta fun na ba a pɛɛsi, "Baŋnɛ Israɛl tim ta dɛu ma wati?" Akis 

fun ŋɔ, "Devid naa ya kankoor Sɔɔl lanjimasi nihɛɛ chen nɛɛnɛ ali Israɛl pulim ni. O 

nyɛn mu wati a vusiu, amaa mu ha waa na o galimsa.” 

4Amaa Filistia tim ta paan funɛ siiu a du Akis ni, ba fun ŋɔ, "Nyɛ o bur kila tɔha naa i 

kpa nyɛ un chen. Ta nyɛ o tiŋ ya a la laal ti ni ka o zi la burigiu aa chem ya. O la kpu 

ya walɛ ta ka o kunyan ti nu, o zi vɛɛn ki daŋni o wɛu. 

5Ya maga zim di wa ya Devid naa nihaana yaa fun lɔ bool aa ŋɔ di Sɔɔl kpu nara 

tusugrɛ ka Devid kpu tusuk fi.” 

6Saha tirɛ Akis fun yir Devid a ŋɔ un, "Mu hɛɛsɛ Koosa sɔn ti niu di i nyɛn mu wati 

mu ha waa na i tum tagin, adaha muu daŋni i tiŋ minnu yaa la laal ti ni, domi piili 

wuzu naa i wa mu wati chen hali wa zinan, mu ha waa na i galimsa. Amaa koorsa 

banawara ka chen waa wa la nɔɔni di i tiŋ min la. 

7Adaha bur kila dama wa tusɔɔn ni kaa ta ya wi naa laa zi chɔk ba tusa.” 

8Devid fun ŋɔ, "Mu kunyana, baŋ tum taginnɛ mu tum? Chenani i ŋɔ di i ha waa na 

mu galimsa piili saha naa mu wa nyɛn i wati chen, ka baŋaa nyɛ muu zi vɛ koti tiŋ hin 

a la laali ni i la chem i dɔma?” 

9Akis fun ŋɔ, "Mu nuu, mu nyini hinnu ii ŋɔ wuti a chi Koosa malaika, amaa koorsa 

banawara ka chen vɛu di i ta tiŋ ya a laali. 

10Adaha, Devid, chɛ chɔɔsa ma banawara li Sɔɔl wati a wa mu wati chen chɛ te siili aa 

la ka o ha ta pusi.” 

11Doonee chɔɔsa fun waa pusi, Devid wa o walɛ ta fun si a bur kaali Filistia ka Filistia 

tim ta ka kaali Jɛzriil. 

1SAMUƐL 30 

1Wuzu bulɛ wuzu, Devid wa o walɛ ta fun la tel Ziklag. Saha ti di Amɛlɛk tim ta funɛ 

chem Juda pulim mun tim tau a nyaŋi kaa la chem Ziklag tima. 

2Ba funɛ suk dinu a du tɔha ti ni kaa kpaksi o nihaana maga. Ba waa fun kpu nibine, 

amaa ba funɛ kpaksi bau a kaali. 

3Saha naa Devid wa o walɛ ta fun la li tɔha ti, ba funɛ nau ka din di tɔha ti maga ka ba 

kpaksi tɔha ti nibinsi maga awa o sela a kaali. 

4Devid wa o walɛ ta fun wi hali a wa ku. 

5Hali ba funɛ kpaksi Devid haanasa balɛ naa baa yir Ahinoam awa Abigɛl chenu a 

kaali. 

6Saha ti, Devid funɛ nyɛn muksi kinkan niu, domi o walɛ ta maga nɔɔsa funɛ haasiu 

aku baa vɛ na ba bisa chen. Chendaha ba funɛ daŋni ba yagsi Devid wa bunkola ni a 

kpu, amaa Koosa funɛ nyɛ un bambiu. 

7O fun ŋɔ Ahimɛlɛk be Abiata naa funɛ ya kɔkɔɔr chen ni, "Kpa Koosa adaka ti a nyɛ 

min." Abiata fun la zer wa nyɛ un. 

8Devid fun pɛɛsi Koosa, "Mu la di mu la chem banawara wa chɛɛki tɔha nɔ nan mu zi 

na bau?" Koosa fun ŋɔ, "Ki duŋni ba i zi la kpak bau a fuksi banawara ba kpaksi chen 

a ta.” 

9Doonee Devid wa o bunɔɔna kɔksa anɔra ta fun piili vali a fun la tel Bɛsɔ nɛŋbɔ ti. 

Ba bɔnɛ fun la kani dooni. 

10Devid fun kpa o bunɔɔna nara kɔksa anaasi a kaali ka kɔksa alɛ ta gbarigi a bu vɛ 

koti ji nɛŋbo ti, chendaha ba fun kpalimi kani dooni. 

11Devid bunɔɔni ta fun la na Ijipt tim be a fun kpa un la nyɛ Devid ni. Ba funɛ nyɛ un 

diweu o di kaa nyɛ un nii o nyɔ, 

12a nyɛ un nyin pɛwɛ o se. Saha naa o fun di diwe a peti, o bara funɛ kpoku, domi o 

waa fun di diwe wuzu butora o ka wa nyɔ nii. 

13Devid fun pɛɛsi un, "Leenee i li? I kunyana ya anti?" Be ti fun ŋɔ, "Mu ya Ijipt tim 

beere kaa ya Amɛlɛk tim baal yoma. Mu funɛ wiiu, mu kunyana gil min kaa kaali laal 

ni zinan butora nɛɛnɛ. 

14Ya funɛ la chaasi Kɛrɛf tim taa nyɛn Juda mun ni chen pulim tiu kaa suk din du 

Ziklag ni.” 

15Devid fun pɛɛsi un, "I zi koti kpa min a la banawara funɛ wa tum chen tum ta 

chenu?" Be ti fun ŋɔ, "I vɔwɛ di i waa zi kpu min ali Koosa sɔn ti ni, mu zi kpa hin a 

lau a la biksi mu kunyana.” 

16Saha tirɛ o fun kpa Devid a kaali ba wati. Nara ta funɛ pusiu a su doon maga aa di 

kaa laa nyɔ sina wa tusɔɔn ni aku kina anawara ba la pa ali Filistia awa Juda ni chen 

daha. 

17Chɔɔsi fun waa pusi finini, Devid awa o walɛ ta fun la chem ba a nyaŋi ba maga, ka 

nara kɔksa anaasi fun zini kakusa a chɔ kaali. 

18Devid funɛ fosi nibinsa awa ba kina anawara Amɛlɛk tim ta fun pa a kaali pulim 

chenu, a gbaari o haanasa nara balɛ. 

19Kindɔŋ waa fun nyuksi. Devid funɛ fuksi o bunɔɔni ta bisa banawara ba pa a kaali 

chenu a nyɛ ba. 

20O funɛ vɛɛn na nuhɛ awa piisisa awa sela anawara ba fun pa a kaali chenu ali ba 

suwachak ni a fun ŋɔ ba, "Kina naa ya Devid kiniwa.” 

21Doonee Devid fun bur kaali nara kɔksa alɛ banawara funɛ vɛ koti tiŋ un laali kaa 

kani Bɛsɔ nɛŋbɔ ti nɔɔ ni chen. Ba fun si wa a chem o wa o bunɔɔni ta ba fun zaami 

dɔŋa. 

22Amaa nibin yɔrisa bɔnɛ funɛ tiŋ Devid lau a fun ŋɔ, "Ba wa tiŋ ya a la laal ti ni, 

chendaha ya waa zi nyɛ ba kina anawara ya la pa a wa chen. Baa daŋni ba pa ba 

haanasa awa ba bisa aa la.” 

23Devid fun ŋɔ, "Mu nibinsa, ma waa ki ya chen ali kinkina Koosa kpa nyɛ ya chen ni. 

Waa kok ya ali ba nisi ni kaa nyɛ ya nyusum ya nyaŋi ba. 

24Nandigi waa zi la nɔɔni wa ma sɛm ti ni, adaha nara maga bɔniu a mag dɔŋa. Naa 

maga vɛ la dooni kaa laa nyinii ya diwe ta wa naa maga la laal ti maga kaa bɔni a mag 

dɔŋwa.” 

25Devid funɛ nyɛ chen chiksirɛ, ba ha vɛɛn tiŋ chen ali Israɛl pulim ni wa zinan. 

26Saha naa Devid fun bur la Ziklag, o funɛ kpa kini ta bɔnɛu a la nyɛ o chɛnsi ni, awa 

Juda tim nihɛɛta ni a ŋɔ ba, "Ma tori nɛɛnɛ ali kina anawara ya la pa ali ya dɔma ta 

pulim ti ni chen.” 

27O funɛ kpa aau a la nyɛ Bɛtɛl tim ni awa Rama tim ni ali Juda mun ni awa Jati tima 

ni, 

28Aro, Sifmɔf, Ɛstɛmoa, 

29awa Rakal. A vɛɛn nyɛ Jɛramiil walɛ ni awa Kena walɛ ni, 

30awa Hɔma, Bɔrasan awa Atak tima nibinsi taa ni, 

31a zi gbaari Hɛbrɔn tima. O funɛ nyɛ chen laaboor tiu ali doonani o wa o bunɔɔni ta 

gba chen maga. 

1SAMUƐL 31 

1Filistia tim ta fun bu chem Israɛl tim ta wa laal digi ali Gilboa bi ti ni. Israɛl tim ta 

nara kinkan funɛ sitiu ali dooni, ka banawara ka chen wa kankoor Sɔɔl wa o be maga 

fun chɔ. 

2Amaa Filistia tim ta funɛ duŋni bau a la kpaksi a fun kpu Sɔɔl bisa nara batora 

nawara baa yir Jonatan, Abinadab awa Malki-Suwa chen. 

3Laal ti funɛ kpok kinkannɛ a nyaŋi Sɔɔl, hali ba fun yag un wa to hɛm ni a du un 

dɛŋa. 

4O fun ŋɔ bunɔɔn naa chuŋɛ o laal buna chen, "Yisi i chise ti a kpu min, chen ni 

Filistia tima banawara vɛ zim Koosa nan waa zi dɛɛsi aa du min ni." Amaa hansur 

tagin funɛ kpak bunɔɔn tiiu. Chendaha Sɔɔl fun yisi o titi chise a dau tɛɛnɛ a fun chel 

sak un ni a siu. 

5Saha naa bunɔɔn ti fun na ka Sɔɔl siu a chɔ, o gbaan funɛ kpa o takoobi a dau tɛɛnɛ ni 

a chel sak o daha o fun tau un a kpu o gbaan fun siu gbaari Sɔɔl ni. 

6Chene Sɔɔl awa o bisa nara batora awa bunɔpɔl ti fun siu wuzu bɛgim. 

7Saha naa Israɛl tima banawara funɛ nyɛn Jɛzriil nɛŋbɔ ti cheŋ digi ni awa Jɔɔdan 

mɔɔg ti nha bar yɛli ni chen fun nu di ba walɛ ta chɔɔu ka ba kpu Sɔɔl awa o bisa nara 

batora chen, ba gbaan funɛ si chɔu kaa kpa ba tɔsi ta a ta. Saha tirɛ Filistia tim ta fun 

wa kani chen tɔsi taa ni. 

8Baa funɛ chem laal ti chɔɔsa pusi, Filistia tim ta funɛ lau di ba la pa siwɛ ta a fun na 

ka Sɔɔl awa o bisi batora fun siti a chɔ Gilboa bi ti mun ni. 

9Ba fun teŋ Sɔɔl nyuha kaa ur o gbagnu ti kaa fun tum nara ali Filistia pulim maga di 

ba la sɛm ba vug ta awa ba walɛ ta wa chen laaboor weri ti. 

10Doonee ba fun kpa Sɔɔl laal kina ta a la du ba vug naa baa yir Astɔrɛf chen dɛɛ ni 

kaa fun kpaasi o bara ta a mari tɔha naa baa yir Bɛf-San chen bar digi ni. 

11Saha naa Jabɛs tima ali Giliad ni fun nu chenani Filistia tim ta ya Sɔɔl, 

12bunɔɔna banawara kpak bambisi kinkan chen funɛ siiu aa la Bɛf-San chen dusum ti 

a fun la zer Sɔɔl awa o bisi ta bara a wa Jabɛs a wa fu a ali dooni. 

13Doonee ba fun pa ba hok ta a huk bugil digi mun ni kaa fun vɔu nɔɔ wuzu bunɔpɛ. 

2 SAMUƐL 

2 SAMUƐL 1 

1Sɔɔl siwi gantɛl ni, Devid funɛ la chem Amɛlɛk tim tau a nyaŋi kaa bur wa nyɛn 

Ziklag ni wuzu bulɛ. 

2Chɔɔsi fun pusi bunɔ digi fun li Sɔɔl bar kani ti a wa di o wa biksi o tuchɔk du 

chenani, a ya doŋa a du o nyuha ni. O funɛ kaali Devid watiu a la gbiri a nyɛ un 

jirima. 

3Doonee Devid fun pɛɛsi un, "Leenee i li a wa nan?" O ka fun jɛrigi a ŋɔ di, "Mu fosi 

mu titirɛ ali Israɛl tima bar kani ti ni.” 

4Devid fun ŋɔ un, "Ŋɔ min kina ya dooni." Bunɔɔn ti fun ŋɔ, "Ya lanjimasi ta chɔu ali 

laal ni ka ba kpu ya walɛ ta ni damata. Hali ba kpu Sɔɔl awa o be Jonatan gbaankou.” 

5Devid fun pɛɛsi, "Yɛrɛ i ya a zim di ba kpu Sɔɔl awa o be Jonatanu?” 

6Bunɔɔn ti fun ŋɔ un, "Mu funɛ chiŋi Gilboa bi ti nyuha nɛɛ kaa na ka Sɔɔl bur la 

gbɛmi chɔchɔ naa o kpak chen ka o dɔm ta wa o wati wa ba zaagna awa ba torokosa 

ni. 

7Doonee o fun burigi a na min a yir min. Mu fun jɛrigi a ŋɔ, 'Mu kunyana.’ 

8O fun pɛɛsi min di, 'Anti ya hin?' Mu ka fun ŋɔ un di mu ya Amɛlɛk tim narrɛ. 

9Doonee o fun ŋɔ min, 'Kuwa a wa kpu min, domi mu na dɛŋa zenne hali a dugli 

siwi.’ 

10Mu fun kaali dooni a la kpu un, domi o funɛ zimu di o chel tɛɛnɛ ni o zi siwu. 

Doonee mu fun gbini o koor nyuchika ti awa gbin naa nyɛn o nin gbara ni chen a wa 

di mu wa nyɛ hin mu kunyana.” 

11Saha naa Devid fun nu chen, o tuha funɛ chɔku kinkan o fun liisi o kilaarɛ. O walɛ 

ta maga gbaan fun ya chen. 

12Ba tusa funɛ chɔku ba fun vɔti nɔɔna a wi Sɔɔl awa o be Jonatan lu dama ni hali nha 

wa chel aku baa funɛ kpu Israɛl tim ta kinkan chen daha. 

13Devid fun pɛɛsi bunɔɔn naa kpa chen laaboor ti wa nyɛ un chen di, "Leenee i li?" O 

ka fun jɛrigi a ŋɔ, "Mu ya Amɛlɛk narrɛ, amaa mu nyɛn i pulim nɔ nɛɛ.” 

14Devid fun bu pɛɛsi un, "Baŋaa nyɛ i kpu koora naa Koosa vɔu chen?” 

15Saha tirɛ Devid fun ŋɔ Amɛlɛk nar ti ni, "Hin dɛu i siu, domi i titi kpu i titi ali 

chenani i lɛli nɔɔ a ŋɔ di hin kpu koor naa Koosa vɔu chen." O fun yir o bunɔɔn ta digi 

a ŋɔ un, "Kpu un!" Doonee Devid bunɔɔn ti fun tau Amɛlɛk nar ti a kpu wa chise ni. 

17Saha tirɛ Devid fun lɔ nan fɔuli bool nɔ a nyɛ Sɔɔl awa o be Jonatan ni. 

18Kaa chiksi di ba biksi Juda tima maga chen bool ti, chendaha ba funɛ sɔbi unnu a du 

Jasa tɔn ti ni. 

19"Ya nihɛɛta awa ya lanjimasa banawara kpokee a kpak bambi chen la sitiu ali Israɛl 

pulim kunkulsi bar ti ni. 

20Ma ta wa mɔɔli chen ali Gaf awa Askɛlɔn ni, ma ka ta wa nyɛ Filistia tim nihaana ta 

tusa sɔɔni. Ma ta vɛɛn wa nyɛ vursi ni jɛɛmɛ ta nihabichɛsi ta tusa sɔɔni. 

21Muu sumi Koosau di o ta nyɛ doon koo mɛn chel Gilboa kunkulsi taa ni ka o tɛɛnɛ ti 

chɔ huli a ta kpak ki parɛ. Nibin kpok ta laal kina chɔ doon chen wa hiisi ni. Baa waa 

zi bu kpa nuu a tiksi Sɔɔl daŋkpala. 

22Jonatan toha ti burigi ki siwiu ka nandigi vɛ ɔm Sɔɔl takoobi ti wa siki. O ŋmɛnsi 

lanjimasi taa aa lɔ kaa laa kpu dɔm ta. 

23Sɔɔl awa Jonatan wɛ bɔm kinkannɛ ali ba miisi ni, ba waa vɛɛn lagmi chen ali siu ni. 

Ba funɛ numu a chi chilsa kaa kpok a chi gbogimtisa. 

24Israɛl tim nihaana, ma wi Sɔɔl lu dama ni, domi o nyɛ ma yausi gar wereu aa niŋi 

kaa laa laari salma baŋyɔɔksa. 

25Lanjimasa banawara kpak kpok awa bambi chen chesi tɛɛnɛ niu, domi ba kpu bau 

ali laal ni. Jonatan la siu a chɔ kunkulsi bar ti ni chen. 

26Mu tuha chɔku aku Jonatan daha, domi mu niinbe ya hin, i wa mu wɛ ka funɛ bɔmu 

kinkan. I funɛ daŋni mu wɛ kinkannɛ a kaali chenani nar yaa daŋni nihaan chen. 

27Lanjimasa banawara kpok chen maga chesi tɛɛnɛ ni ka ba laal ki cheme ta maga chɔ 

a bu vɛ kpak tum." 

2 SAMUƐL 2 

1Chen gantɛl ni, Devid funɛ pɛɛsi Koosau, "O werwa mu la dɔ Juda pulim tɔsi taa 

digiu?" Koosa fun jɛrigi a ŋɔ, "Iin." Saha tirɛ Devid fun bu pɛɛsi, "O leema tiina?" 

Koosa fun ŋɔ un, "Hɛbrɔn.” 

2Doonee Devid fun si kpa o haanasa balɛ nawara ba funɛ yir Ahinoam naa funɛ li 

Jezriil chen awa Abigɛl naa funɛ ya Kamɛl tim baal Nabaal luhaan chen a kaali 

Hɛbrɔn. 

3O funɛ vɛɛn kpa o bunɔɔni ta wa ba walɛwa ba nyɛn tɔsa anawara go Hɛbrɔn chen ni. 

4Doonee Juda tim fun wa Hɛbrɔn a wa vɔu Devid wa Juda pulim koora. Saha naa 

Devid fun wa nu di Jabɛs-Giliad tima sogli Sɔɔl a pɛti, 

5o funɛ tum nara dooni wa laaboor nɔ ni, "Koosa laa zi ya alibarka a du ma ni wa 

chenani ma nyɛ ma koor ti wa jirima a sogli un chen. 

6Lalaknɔ, Koosa laa zi daŋni ma wɛ kaa tiŋ ma wa wuti ni. Mu gbaan zi seen kpak 

mau aku chenani ma tum chen daha. 

7Ma kpak bambi kaa kpak ma bara a kpok, domi lalaknɔ Sɔɔl siwu, amaa minnɛ Juda 

tim vɔu koora.” 

8Sɔɔl lanjimasa nihɛɛ naa funɛ ya Nɛr be baa yir Abna chen funɛ kpa Sɔɔl be Isbosɛf a 

ji Jɔɔdan mɔɔg tiu a kaali Mahanem, 

9a fun la kpak Isbɔsɛf a vɔu koora o dɔ Giliad, Asa, Jɛzriil, Ifrɛɛm awa Bɛnjaman walɛ 

ta awa Israɛl tima maga. 

10Be ti funɛ ya bun fumnaasiwa kaa di Israɛl pulim koor ti a ka fun di koor ti bunsa 

alɛ. Amaa Juda zɔɔnɔ walɛ ta funɛ nu Devid nɔɔrɛ. 

11Devid funɛ kani Hɛbrɔn nɛɛ a di Juda pulim koora bunsa anɔpɛ wa tama. 

12Abna awa Isbɔsɛf tɔha nihɛɛti ta fun li Mahanem a kaali Gibiɔn. 

13Doonee Joab naa niina funɛ ya Zɛruya kaa ya Devid nihɛɛti taa digi chen fun chem 

ba ali bɛɛŋ ti nɔɔ ni, ba maga fun kani ali puk puka ni. Puk digi funɛ kani bɛɛŋ ti watɛɛ 

ka digi ka kani bɛɛŋ ti cheŋ digi ni. 

14Abna fun ŋɔ Joab ni, "Nyɛ ya nyɛ bunɔɔni ta li wa a yo dɔŋa ya na naa kpokee." 

Doonee Joab fun la nɔɔni di chen weru. 

15Doonee nara fidaalɛ fun chiŋi Isbɔsɛf walɛ ta bar chiŋi ni ka nara fidaalɛ ka li 

Bɛnjaman walɛ taa ni a waa chem Devid walɛ ta nar fidaalɛ. 

16Ba maga fun ŋmɛnsi dɔŋa nyuuna wa ba takoobisi ni a fun chesi tɛɛnɛ ni a siti chɔ, 

chendaha Gibiɔn ni baa yir doon wa "Takoobisi Tɛɛnɛrɛ". 

17Doonee paan fun si ba maga ni ba fun si aa chem dɔŋa, Devid walɛ ta fun nyaŋi 

Abna walɛ ta. 

18Saha ti di Zɛruya bisa nara batora ta ba funɛ yir Joab, Abisai awa Asahɛl chen maga 

funɛ nyɛn dooni. Asahɛl naa funɛ chɔ kinkan a chi cherika chen, 

19funɛ piiliu aa duŋni Abna kaa kur chem o wati aa la. 

20Abna fun burigi nyini a ŋɔ, "Asahɛl, hinnɛ?" O fun la nɔɔni di, "Iin, minnɛ.” 

21Abna fun ŋɔ un, "Taa duŋni min. Ki duŋni lanjimasi taa digi a la kpak un a fuksi 

kina o kpak," amaa Asahɛl funɛ vɛu kaa laa duŋni un. 

22Doonee Abna fun bu ŋɔ un, "Taa duŋni min. Yɛrɛ ii muksi min di mu kpu hin? Yɛrɛ 

mu kaa ya a chem i maana Joab?” 

23Amaa Asahɛl ha funɛ kur vɛu kaa laa duŋni un hali Abna fun la lug a ku ka tau o lo 

wa takoobi ni o fun chel tɛɛnɛ ni a siu. Banawara maga funɛ chɔ wa li dooni ka na un 

ka o chɔ chen, ba funɛ chiŋiu. 

24Amaa Abisai awa Joab waa funɛ vɛu kaa laa duŋni Abna hali a fun la tel Ama 

kunkule naa chɔ Gia nha bar yɛli ni ali Gibiɔn nyinbaan ni chen zaazɔɔn. 

25Doonee Bɛnjaman walɛ ta fun la gbaari Abna ni a fun la chiŋi kunkule nyuha ni. 

26Saha tirɛ, Abna fun yir Joab a pɛɛsi un, "Ya kur ka yaa chem dɔŋwa hali saha naa vɛ 

kpak bɔ? Yaa ya chen bar la peti ni ya wa kaa na kindɔŋ a gbaari nɔɔ haa ni. Ya wa 

ma ya pulim bɛgim timwa ka saha leemwa i zi ŋɔ i walɛ ta di ba gil ya duŋni?” 

27Doonee Joab fun jɛrigi a ŋɔ, "Mu hɛɛsɛ Koosa naa nyɛn wa o miisi ni nanu di i fa vɛ 

sɛm chen, mu faa zi nyɛ mu walɛ ta duŋni hinnu hali chɔɔsa wa pusi.” 

28O zi fun hu kaabul a biksi di o walɛ ta gil Israɛl tim ta duŋni, ba zi fun gil laal ti 

chemi. 

29Abna wa o bunɔɔni ta zi fun val dusum ti ni hali a la ji Jɔɔdan mɔɔg ti a fun val chen 

hali a la tel Mahanem. 

30Saha naa Joab fun nyɛ ba gil nara ta duŋni chen, o funɛ lagmi o bunɔɔni tau a gur ba 

di ba nara fumlɛ di ki bɛgim wato funɛ vɛ nyɛni a gbaari Asahɛl ni. 

31Devid walɛ ta funɛ kpu Abna walɛ ta nara kɔksa atora di fumnɔrawa ali Bɛnjaman 

walɛ taa ni. 

32Joab wa o bunɔɔni ta fun zer Asahɛl a la sogli ba hugil bɔɔ naa baa sogli ba zɔɔnɔ 

tim ta chen ali Bɛtlihɛm ni kaa fun val dusum maga hali a la tel Hɛbrɔn. 

2 SAMUƐL 3 

1Yo naa ba funɛ yo bɔnɛ chiŋi Sɔɔl walɛ gantɛl ni ka bɔnɛ ka chiŋi Devid walɛ gantɛl 

ni chen funɛ vusi kinkannɛ ka ba zi gil. Devid funɛ kuraa na kpoku ka o dataagsi ta ka 

tau aa gbarigi. 

2Nibabichɛsa nara banɔra nawara Devid fun lul nɛɛnɛ ali ba hɛɛsa ali Hɛbrɔn ni. 

Amɔn naa niina funɛ ya Ahinoam ka o li Jezriil chen, 

3Kiliad naa niina funɛ ya Nabaal luhaan baa yir Abigɛl ka o li Kamɛl chen, Absalɔm 

naa niina funɛ ya Gɛza tim koora Talmai be baa yir Maaka chen, 

4Adonija naa niina funɛ ya Hagif, Sɛfatia kaa ya Abital niha chen, 

5awa Itrim naa niina funɛ ya Ɛgla chen. Ba funɛ lul ba maga ali Hɛbrɔn nɛɛ. 

6Sɔɔl walɛ awa Devid walɛ funɛ chem laal ti chen, Abna funɛ wa na kpoku kinkan ali 

Sɔɔl gantɛl tiŋsi taa ni. 

7Wuzu digirɛ Isbɔsɛf fun wa galimi Abna wa chenani o kpak Sɔɔl samna naa ba funɛ 

yir Rispa kaa ya Aiya be aa chɔ chen. 

8Chen ti fun si Abna paan kinkan, o fun pɛɛsi Isbɔsɛf, "I baadi mu zi koti li Sɔɔl 

gantɛlu? I sii su di mu sir tum aa nyɛ Juda pulim nɛɛ kaa fun tɛsi a ŋɔ, piili saha digi 

Sɔɔl nɛɛ mu kur tum aa nyɛ. Min ka vɛɛn suŋi Devid walɛ ta vɛ koti chem hin a nyaŋi, 

amaa zinan mu na mu galimsau aku nihaan daha. 

9Ya Kunyan Koosa funɛ vɔwu di o zi la koor tiu ali Sɔɔl nisa ni a kpa nyɛ Devid wa o 

niisisa ni baa di Israɛl awa Juda pulim maga. Lalaknɔ, mu vɛ nyɛ chen ti tumi, Koosa 

tau min a kpu.” 

11Hansura funɛ kpak Isbɔsɛf kinkannɛ, o vɛ koti a lɛli o nɔ. 

12Doonee Abna fun tum nara ba la ŋɔ Devid ni, "Anti kaa dɔ tɛɛnɛ nɔ maga? Nyɛ i wa 

min vɔu vɔwa, chen ni muu zi suŋi hinnu Israɛl tima maga wa sak hin ni.” 

13Devid fun jɛrigi a ŋɔ, "Chen weru mu wa hin zi ya nɔɔ bɛgimu, amaa wu bɛgimnɛ 

muu daŋni i ya. Saha naa i waa wa di i wa na min, i kpa Sɔɔl nihabichɛla naa baa yir 

Mikal chen a wa nyɛ min.” 

14Devid funɛ vɛɛn tumu ba laa ŋɔ Isbɔsɛf ni, "Kpa mu haan Mikal a nyɛ min, domi mu 

funɛ bɔ Filistia tim ta malɛ bɔtɛ kɔkwarɛ di ka mu kpa un.” 

15Doonee Isbɔsɛf fun la la haan ti ali o baal Paltiɛl naa funɛ ya Lais be chen wati. 

16Paltiɛl fun tiŋ haan ti chen hali a la tel tɔha naa baa yir Bahurim chen aa wi kaa laa 

la. Amaa saha naa Abna fun la ŋɔ di o bur kila, o funɛ buru. 

17Abna fun bur kaali nihɛɛti ta wati a la ŋɔ ba, "Ma bambi kpak di Devid ya ma koora 

a vusiu. 

18Lalaknɔ, ma saha zi nɛɛnɛ. Ma lisi di Koosa funɛ ŋɔ nanɛ. Mu kaa kpa mu 

tumtumna Devidrɛ o fosi mu walɛ ta ali Filistia tim awa ba dɔma maga nisa ni.” 

19Abna funɛ vɛɛn kaali Bɛnjaman walɛ ta watiu a la sɛm ba kaa zi kaali Hɛbrɔn a la 

sɛm Devid ni chenani Bɛnjaman walɛ ta awa Israɛl tim ta vɔu di baa zi yau. 

20Abna funɛ kpa nara fumlɛwa a la Devid wati ali Hɛbrɔn ni, Devid fun nyɛ ba di 

tusɔɔn diwe ali o dama ni. 

21Abna fun ŋɔ Devid ni, "Mu kunyana, muu zi laa a la sɛm Israɛl tim ta maga ni ba 

sak hin ni. Baa zi vɔu hinnu koora, chen ni i zi na kina maga i bambi daŋni chenu ali 

pulim ti ni." Doonee Devid fun la nɔɔni ka o kaali. 

22A gantɛl ni, Joab wa Devid nihɛɛti ta bɔnɛ fun la chem pulim digi a nyaŋi kaa chuŋi 

kina a wa. Saha ti Abna waa fun bu to Hɛbrɔn ni, domi Devid funɛ ta un nyinbaanu o 

kaali. 

23Saha naa Joab wa o walɛ ta fun wa tel Devid wati, ba funɛ ŋɔ unnu di Devid nyɛ 

Abna wa nyinbaan di o la kaa bur wa wa alaafɛ ni. 

24Doonee Joab fun kaali koor ti wati a la ŋɔ un, "Yɛrɛ i ya chen? Yɛrɛ Abna wa i wati 

ka i nyɛ o bur kaali chen? 

25O wa i watiu di o wa mou i lo a nu chenani i kpak kaa zim i bambi du chenani.” 

26Saha naa Joab fun li Devid wati, o funɛ tum narau di ba la yir Abna. Doonee ba fun 

la pu un Sira guug ti mun ni a fun yir un o bur, ka Devid vɛ zimi. 

27Saha naa ba fun kpa Abna a wa tel Hɛbrɔn, Joab funɛ yir unnu ali tɔha ti cheŋcheŋa 

a chi a kaa sɛm birsi sɛma o wati a fun la tau o lo wa chise ni. Doonee o fun kpu Abna 

aku o funɛ kpu o niinbe Asahɛl daha. 

28Saha naa Devid fun nu chen laaboor ti, o funɛ ŋɔ nanɛ, "Ya Kunyan Koosa zimu di 

mu wa mu koor bisi ta nisa wato Abna kpuuli nɔ ni. 

29Koosa laa zi nyɛ o kpuuli ti diŋlɛrigi zɔŋ Joab wa o walɛ ni. Saha maga nyɛ nar ki 

wi laka wichɔta awa bar chɔka wichɔta ali o walɛ taa ni. Vɛɛn nyɛ baa kpu Joab walɛ 

taa digi ali laal ni bun maga ka o ta na diwe aa diili.” 

30Chene Joab awa o niinbisa fun kpu Abna a bɔ chim aku o kpu ba niinbe Asahɛl ali 

Gibiɔn laali ti ni chen daha. 

31Doonee Devid fun chiksi di Joab wa o walɛ ta maga liisi ba kilaarɛ kaa ki wi Abna 

lu dama ni. Baa funɛ la lu dama ti, kankoor Devid titi funɛ valu a la kaali adaka ti 

gantɛl. 

32Ba funɛ sogli Abna ali Hɛbrɔn nɛɛ ka Devid wa nara ta maga fun wi aa go hugil ti. 

33Devid funɛ lɔ nan fɔuli bool nɔ wa a nyɛ Abna ni, "Yɛrɛ Abna siu a chi wom chen? 

34Ba waa fun vɔti o nisa awa o naasa ka o fun siu a chi ŋmɛɛr." Doonee nara ta maga 

fun buraa wi. 

35Chen wuzu ti maga nara ta funɛ lug Devid kuu di o di diwe ka o vɛ di o waa zi di. O 

funɛ ŋɔ nanɛ, "Dusum vɛ biri ka mu di diwe, Koosa laa zi tau min wa chise ni a kpu.” 

36Chenani koor ti funɛ ya chen funɛ sɔɔni nara ta tusau. 

37Devid walɛ awa tɔha ti tima funɛ zimu di Devid nisa wato Abna siu ti ni. 

38Devid funɛ pɛɛsi koor dama nihɛɛti ta nanɛ, "Ma wa zim di nibin zen siu zinan ali 

Israɛl pulim ni? 

39Hali min ya koora naa Koosa yisi min nan, mu bara maga yɔɔru. Zɛruya bisi naa 

tum min wu tagin zenzen nɔ nan. Koosa laa zi lɛrigi ba diŋsa ali ba tuma ni." 

2 SAMUƐL 4 

1Saha naa Isbɔsɛf fun nu di ba kpu Abna ali Hɛbrɔn ni chen, hansura funɛ kpak unnu o 

fun mɔɔli Israɛl pulim maga. 

2Isbɔsɛf funɛ kpak nihɛɛta nara balɛwa ba kpa nara aa la laal ni. Ba sɔna funɛ ya 

Baana awa Rekab, ba maga ka funɛ ya Rimɔn naa funɛ li Bɛɛrɔf chen bisiwa ali 

Bɛnjaman zɔɔnɔ ni. 

3Nibinsa banawara funɛ nyɛn Bɛɛrɔf ni chen funɛ si chɔu a kaali Gitɛm. Doonee ba ha 

vɛɛn nyɛn wa zinan. 

4Naa funɛ bu ya Sɔɔl niha chen funɛ ya Jonatan be Mɛfibosɛf. O funɛ ya bunsa 

anyuunwa ka ba fun kpu Sɔɔl awa Jonatan chen. Saha naa laaboor ti funɛ wa tel 

Jezriil, o ni dɛɛsi ti funɛ zer unnu a si chɔ. O funɛ daŋni lalakrɛ, chendaha be ti funɛ tu 

chel tɛɛnɛ niu a fun gbarigi. 

5Rekab awa Baana funɛ siiu aa la Isbɔsɛf dama a fun la tel doon nha salbaan nyuha di 

Isbɔsɛf chɔu aa hiisi. 

6Hanam naa funɛ kani zɔɔnɔ ti ni chen funɛ kuu aku o funɛ tuk mɛ daha chen fun nyɛ 

o kani aa chɔ do. Chendaha Rekab awa Baana funɛ daasiu a la zu. 

7Ba funɛ val chene hali a la tel Isbɔsɛf dɛ chɔɔli di o chɔ aa chɔ doore, ba fun kpu un. 

Doonee ba fun teŋ o nyuha a fun bu val Jɔɔdan nɛŋbɔ ti hali a la li. 

8Ba funɛ kpa koor ti nyuhau a la nyɛ kankoor Devid ni kaa ŋɔ un, "Isbɔsɛf naa ya i 

dɔm Sɔɔl naa funɛ daŋni o kpu hin chen nyuha nɛɛnɛ. Mu kunyana, zinan wuzu nɔ 

Koosa nyɛ i bɔ Sɔɔl awa o niisisa chimu.” 

9Devid funɛ jɛrigiu a ŋɔ, "Mu vɔwu ali Koosa naa nyɛn wa o miisi ni a fosi min ali wu 

mukse ni nan. 

10Naa funɛ li Ziklag a kpa Sɔɔl siwi laaboora a wa ŋɔ min chen funɛ lisi di laaboor 

werire o kaa wa ŋɔ min chen. Mu funɛ kpak unnu a nyɛ ba kpu un. Bɔti naa mu fun 

kpa nyɛ un aku o laaboor weri ti funɛ chen. 

11Yɛrɛ banawara kpu nibine naa vɛ kpak galimsa kaa chɔ o dɛ ni aa chɔ do chen tum 

tagna kaa du. Muu zi kpu mau ali tɛɛnɛ nɔ ni aku maa kpu un chen daha.” 

12Doonee o fun ŋɔ o lanjimasi ta ba fun wa kpak Rekab awa Baana a kpu a teŋsi ba 

naasa awa ba nisa a kpa la tɛ bɛɛŋ naa chɔ Hɛbrɔn ni chen. Ba fun zer Isbɔsɛf nyuha a 

sogli Abna hugili ti ni ali Hɛbrɔn ni. 

2 SAMUƐL 5 

1Doonee Israɛl zɔɔnɔsi ta maga fun kaali Devid wati a la ŋɔ un, "I titi chɛl awa i bara 

ya ya. 

2Hali saha naa Sɔɔl ha fun ya koora chen, hin funɛ te Israɛl tima a kpa ba a la laal ni 

ka Koosa fun vɔu di hin kaa te o walɛ ta suwachak a ya ba koora.” 

3Chendaha Israɛl tima nihɛɛti ta maga fun wa Devid wati ali Hɛbrɔn ni. O wa ba fun 

ya nɔɔ bɛgim ali Koosa sɔn ti ni ka ba fun vɔu un Israɛl pulim koora. 

4Devid funɛ ya bun fumtorwa kaa di koora a fun di koor ti bun fumnaasi. 

5O funɛ kani Hɛbrɔn nɛɛ kaa dɔ Juda pulim bunsa anɔpɛ wa tama kaa zi fun la kani 

Jerusalɛm ni a dɔ Juda wa Israɛl maga bun fumtora daatora. 

6Saha digi Devid wa o walɛ ta fun kaali Jerusalɛm di ba la chem Jebus tim ta. Ba funɛ 

lisi ba bambi ni di Devid waa ki nyaŋi ba, chendaha ba funɛ ŋɔ un nanɛ, "I waa zi na 

nyinbaan a wa zu bar nɔ, hali nyuluma awa gbarigɛ ta waa zi nyɛ hin nyinbaan.” 

7Amaa Devid funɛ chemu a nyaŋi ba kaa fuksi ba tɔ kpok naa ba funɛ yir Zayɔn ba 

funɛ yir tɔha ti Devid tɔha chen. 

8Chen wuzu ti Devid funɛ ŋɔ o bunɔɔni taa nanɛ, "Nandigi nyɛn bar nɔ a vɛɛ daŋni 

Jebus tim ta wɛ a chi min kaa laa zi kpu bau? Chen tiin nyɛnɛɛ o la a la chem gbargɛ 

ta. Chendaha ba yaa ŋɔ di nyuluma awa gbarigɛ waa ki zu Koosa dama chen.” 

9Saha naa Devid fun chem tɔha ti a peti, o funɛ nyɛn doonee kaa du tɔha ti sɔn Devid 

tɔha. O funɛ sa tɔha naa go un chenu piili nha bar yɛli ni ali kunkule ti wati. 

10O funɛ kuraa na kpoku saha maga, domi Koosa naa zene a kpak kpok a kaali kina 

maga chen funɛ nyɛn o watiu. 

11Kankoor Hiram ali Taaya ni fun tum yau bisa ba kpa kina a la Devid wati. O funɛ 

kpa "sida" daasiwa a gbaari bunkola awa ni kpaasɛ di ba kpa la sa Devid koor dama. 

12Doonee Devid fun zim di Koosa yisɛ un o ya Israɛl pulim koora, domi o funɛ nyɛ 

pulim ti wɛ maga la suwachaku aku o walɛ daha. 

13Devid funɛ li Hɛbrɔn a la tel Jerusalɛm chen, o funɛ kpa haanasa awa samsau a 

gbaari a fun lul nibaala awa nihaana kinkan. 

14Bisi nawara o fun lul ali Jerusalɛm ni funɛ nɛɛnɛ: Samua, Sobab, Netan, Solomɔn, 

15Ibha, Ɛlisua, Nɛfɛg, Jafia, 

16Ɛlisama, Ɛliada awa Ɛlifɛlɛt. 

17Filistia tim ta fun nu di ba vɔu Devid wa Israɛl pulim koorre, chendaha ba bunɔɔna 

fun saksi laal di ba la chem un. Saha naa Devid fun nu chen, o funɛ kaali doonani ba 

sa zagbɛr kpoka a kokre. 

18Filistia tim ta fun la tel Rɛfem nɛŋbɔ a kani dooni. 

19Doonee Devid fun pɛɛsi Koosa, "Mu la chem Filistia tim ta wa laal, i zi nyɛ mu di 

nyusum a nyaŋi bau?" Koosa fun ŋɔ un, "Iin, mu zi nyɛ i di nyusumu, adaha kila a la 

chem ba.” 

20Doonee Devid fun vɔu laal a kaali Baal-Pɛrasim a fun la chem Filistia tim ta a 

nyaŋi. Saha tirɛ o fun ŋɔ, "Koosa la tu mu dɔm taa niu a chi chenani nii ya di kin." 

Chendaha doon sɔn ya Baal-Pɛrazim. 

21Filistia tim ta fun chɔ kaa kpa ba vuga a ta, Devid wa o walɛ ta fun pa a kaali ba 

dama. 

22Saha tirɛ Filistia tim ta fun bu bur kaali Rɛfɛm nɛŋbɔ ti a la kani dooni. 

23Doonee Devid fun bu pɛɛsi Koosa di o la chem ba, Koosa fun ŋɔ un, "Ta wa chem 

nara ta bar nɔ, ki kaali ba gantɛl a la chem ba ali 'balsam' bugili ta wati. 

24Saha naa i wa nu kaa nara val ali bugili ta daha piili aa chem ba, domi mu kaa wa te 

i suwachaku a la chem Filistia tim ta.” 

25Doonee Devid fun tum chenani maga Koosa chiksi un chen a fun duŋni Filistia tim 

ta ali Gibiɔn hali a kaali Gɛza. 

2 SAMUƐL 6 

1Chen gantɛl nɛɛ Devid fun bu lagmi Israɛl tima lanjima kpoka a tel nara tusuk 

fumtora, 

2a fun kpa ba kaali Baala ali Juda ni di ba la zer chiksɛsa adaka naa ni Koosa naa zene 

a kaali kina maga chen sɔn nyɛn ka ki zaalɛ wa chɛnɛ zɔŋsi o ni chen. 

3Ba funɛ la zer unnu ali Abinadab dama ni a kpa zɔŋ nuha toroko ni. Uza awa Ahio 

nawara funɛ ya Abinadab bisa chen funɛ il toroko ti, 

4ka Ahio ka te suwachak. 

5Devid wa Israɛl tim ta tusa funɛ sɔɔniu baa lɔ boola kaa laa gɔ wa ba kpok ni di ba 

nyɛ Koosa sɔn ti wa jirima. Ba funɛ mosi laŋgosau kaa laa hu gbeteelsa aa mosi loŋsa 

awa zɔɔsi ki mose maga. 

6Saha naa ba fun la tel Nakɔn gbɛntɛl ti nuhɛ ta funɛ gbig kinu, Uza fun kpa nin di o la 

kpak adaka ti. 

7Doonee Koosa paan fun si a du Uza ni, o fun kpu un a dau adaka ti mun ni. 

8Chendaha hali wa zinan doon sɔn ya Pɛrɛs Uza. Devid paan funɛ siu aku chenani 

Koosa kpu Uza chen. 

9Chendaha hansura funɛ kpak Devid o fun ŋɔ Koosa ni, "Yɛrɛ mu bu kaa ya a kpa 

chiksɛsa adaka ti a tiŋ min la?” 

10Chendaha o funɛ vɛu di o waa zi kpa un a la Jerusalɛm kaa fun kpa Koosa adaka ti a 

la chiksi Obɛd-Idɔm dama ni. 

11Koosa adaka ti funɛ nyɛn dooniu pɛnsa atora, Koosa fun kpa nin a sak Obɛd-Idɔm 

wa o walɛ maga ni. 

12Saha naa Devid fun nu di Koosa chiksɛsa adaka ti daha Koosa nyɛ Obɛd-Idɔm wa o 

walɛ maga wɛ la suwachak. O funɛ la yisi unnu ali dama ti ni di o kpa aa la Jerusalɛm 

wa tusɔɔn diili ni. 

13Saha naa banawara funɛ chuŋi Koosa adaka ti fun li na bunɔra, Devid funɛ jiŋ bau 

kaa kɔɔri Koosa wa kɔɔra wa nuha be ni. 

14Devid funɛ niŋi gar werire ali o chɛra ni a funɛ gɔ wa o kpok maga ni di o nyɛ 

Koosa sɔn ti wa jirima. 

15Doonee o wa Israɛl tim ta maga fun zer Koosa chiksɛsa adaka ti a la Jerusalɛm wa 

tusɔɔna awa chɛɛm ni. 

16Saha naa ba fun kpa Koosa adaka ti a waa zu tɔha ti, Mikal naa funɛ ya Sɔɔl 

nihabichɛla chen funɛ chiŋi dɛ nɛɛ kaa nyini takoro ni a na ka kankoor Devid gɔ ka za 

aa chiksi aa go adaka ti, o paan fun si. 

17Ba fun chuŋi Koosa chiksɛsa adaka ti a la chiksi o bar chiksi ni ali lɛu naa Devid fun 

baŋsi a chiksi chen ni. Doonee o fun kɔɔri kɔɔrsa awa dɔŋtiŋi kɔɔrsa a nyɛ Koosa ni. 

18Saha naa o fun kɔɔri kɔɔrsi ta a peti, o funɛ ya alibarkau a du nara taa ni ali Koosa 

naa zene kaa kpak kpok awa yiko a kaali kina maga chen sɔn ti ni. 

19Kaa fun bɔni diwe a nyɛ ba maga ni. O funɛ bɔni nihaan awa nibaal naa nyɛn Israɛl 

pulim ni wa boroboro bɛgim bɛgimwa awa nam boori awa zimebisa. Ba maga zi fun 

kaali dama. 

20Saha naa Devid funɛ la dama di o la zaami o walɛ, Mikal funɛ li wau di o wa chem 

un a fun ŋɔ, "Zinan Israɛl tim koora chiksɛ o sɔn zenu. O kpa o titirɛ a burigi wom ali 

o tumtumsa banawara ya nihaana chen suwachak ni.” 

21Devid fun jɛrigi a ŋɔ, "Mu faa ŋɔu di mu nyɛ Koosa naa funɛ yisi min di mu ya 

koora kaa ka i nyana awa o walɛ chen. Mu haa zi vɛɛn gɔu a nyɛ Koosa sɔn ti wa 

jirima, 

22kaa vɛɛn du mu titi wa hiisa kinkan. I lisi di mu wa ya kindɔŋ, amaa chen nihaani ta 

waa zi zimu di mu ya nibin zenne.” 

23Sɔɔl be Mikal waa fun lul be. 

2 SAMUƐL 7 

1Kankoor Devid zi fun nyɛn o koor dama ni ka Koosa fun kok un ali o dɔm maga nisa 

ni. 

2Doonee o fun ŋɔ Koosa witiin Netan ni, "Dama naa ni mu nyɛn chen, ba sa unnu o 

wer ka ba kpa 'sida' daasa a kpaasi ka Koosa chiksɛsa adaka ti nyɛn lɛu ni.” 

3Netan fun ŋɔ, "Chenani i lisi i bambi ni ka o wer nyɛ hin, ii ya, domi Koosa nyɛn i 

wati.” 

4Amaa chen wuzu ti dusum, Koosa funɛ ŋɔ Netan niu, 

5"Kila a la ŋɔ mu tumtumna Devid di mu ŋɔ nanɛ, i laata ya naa kaa sa jɛɛmi dama a 

nyɛ min. 

6Piili saha naa mu fun yisi Israɛl tim ta ali Ijipt pulim ni aa wa zinan, mu ha wa nyɛn 

jɛɛmi dama ni. Mu nyɛn lɛu nɛɛ ba kpa min aa gba tɔsa. 

7Mu vali ti maga ni, mu ha wa pɛɛsi Israɛl tima nihɛɛti ta kina daha ba ha vɛ sa jɛɛmi 

dama a nyɛ min. 

8"Adaha la ŋɔ Devid ni di min naa ya Koosa naa zene a kpak kpok awa yiko a kaali 

kina maga chen ŋɔ nanɛ, 'I funɛ gbaŋ piisisiwa mu fun kpak hin a la vɔu Israɛl tim 

koora. 

9Mu ka nyɛn i watiu ali doonani ii la kaa te i suwachak a chem i dɔm ta aa nyɛ hin. 

Mu zi nyɛ i sɔn zenu a chi tɛɛnɛ nɔ koor zen be. 

10Mu yisi bar digirɛ a kpa mu walɛ Israɛl tim ta a la kansi dooni, chen ni baa zi nyɛn 

dooniu ka nandigi taa muksi ba. Piili saha naa ba la zu doon tɛɛnɛ ti, nibin tagna kuraa 

chem ba laalu, amaa chen ti waa zi ya. Mu vɔwu di mu zi kok hinnu ali i dɔm nisi ni 

kaa nyɛ i na miisisa. 

12" 'Saha naa i wa siu ka ba sogli hin ali i nawaalsi wati, mu zi wa nyɛ ba vɔu i be wa 

koorau kaa nyɛ o koor ti kpak kpok kinkan. 

13Waa laa zi wa sa jɛɛmi dama ti a nyɛ min, mu kaa zi wa nyɛ o mun ki di koorau hali 

saha naa vɛ kpak bɔ. 

14Muu zi wa ya o nyanau ka o ka ya mu be. Saha naa o wa tum a puti. Muu zi lɛrigi o 

diŋnau a chi chenani nyana yaa lɛrigi o be diŋna chen, 

15amaa mu waa zi wa gil o suŋi a chi chenani mu fun ya Sɔɔl a yisi un kaa nyɛ i ya 

koora chen. 

16I zi kpak niisisau kinkan ka mu nyɛ i koor ti vusi hali saha naa vɛ kpak bɔ. I koor ti 

waa zi wa kpak peti.' “ 

17Netan fun kpa wɛ anawara Koosa chaasi biksi un chen a biksi Devid. 

18Doonee kankoor Devid fun la lɛu naa ni ba yaa laa jɛɛmi Koosa chen a fun la kani a 

sumi Koosa a ŋɔ, "Koosa naa zene a kaali kina maga, mu wa mag wa i tum chenani i 

tum a nyɛ min nan awa mu walɛ ni. 

19Ka lalaknɔ, i ha vɛɛnaa tum chene. I vɔwu di i zi nyɛ min niisisau kinkan. I ka nyɛ 

nibine koti a na chenu. 

20Yɛrɛ mu bu kpak aa sɛm hin, i piin zim minnu di mu ya i tumtumnɛ? 

21O ya i tutɔrɛ i tum nan maga a biksi min, chen ni mu zi zim i biksi tiu. 

22Mu Kunyan Koosa naa zene a kaali kina maga, nandigi wato kaa zen a chi hin. Ya 

kur zimu di i duŋ ya Koosa. 

23Pulim digi wato tɛɛnɛ nɔ ni a chi Israɛl pulim naa i fun fosi ali Ijipt tima nisa ni chen 

di i kpa ba ya i walɛ. Tum zene anawara i tum a nyɛ ba chen nyɛ i sɔn mɔɔliu ali tɛɛnɛ 

nɔ maga ni. I funɛ duŋni pulim bɔnɛ nibinsau a ta ka i walɛ taa kaali. 

24I kpa Israɛl timwa a burigi i walɛ hali saha naa vɛ kpak bɔ ka i ka ya ba Koosa. 

25"Lalaknɔ, mu Kunyan Koosa, muu sumi hinnu di i su vɔusa anawara i fun vɔu min 

di muu zi na niisisa kinkanu chen kaa tum chenani i fun vɔu di i tum nyɛ min chen a 

nyɛ min. 

26I sɔn zi wa zenu ka nara maga ki ŋɔ, 'Ya Kunyan Koosa naa zene a kpak kpok awa 

yiko a kaali kina maga chen ya Israɛl tima Koosa.' I kaa zi nyɛ mu mun ki di koorau 

saha maga. 

27Israɛl tim Koosa, mu kpak bambiu aa sumi nan wusisum nɔ, domi hin chaasi chen 

maga a biksi min, kaa ŋɔ di i zi nyɛ min niisisau kinkan. 

28"Lalaknɔ, mu zimu di hin ya Koosa naa zene a kaali kina maga aa lisi i vɔusa wa 

nara ni saha maga, hin ka vɛɛn vɔu min wa nan vɔwa nɔ. 

29Muu sumi hinnu di i ya alibarka a du mu niisisi taa ni, chen ni baa zi na i daŋni tiu. 

Hin Koosa naa zene a kaali kina maga chen vɔu min chen, i alibarka ti kaa zi nyɛn mu 

niisisi taa niu hali saha naa vɔ kpak bɔ." 

2 SAMUƐL 8 

1Saha digi funɛ wa telu kankoor Devid fun vɔu laal a la chem Filistia tim ta a fun 

nyaŋi ba kaa peti ba kpok ali ba tɛɛnɛ ti ni. 

2Doonee o fun bu la chem Moab tim ta a nyaŋi. O fun nyɛ banawara ba kpaksi tɔ dɛ 

chen fun chɔ tɛɛnɛ ka o fun kpu ba nara batora tuha nara balɛ maga ali tɛɛnɛ ti ni. 

Doonee o fun dɔ Moab tim ta ba fun bɔ lampo aa nyɛ un. 

3Doonee o fun la chem Siriya tim koora naa funɛ dɔ Zoba chen a nyaŋi. O sɔn funɛ ya 

Hadadɛsa kaa ya Rehɔv be. Saha naa Hadadɛsa funɛ la di o la chem a la o walɛ ali 

Yufuretis mɔɔg ti wati chen. 

4Devid fun chem a nyaŋi o walɛ banawara ya zaagni ni zinɛ nara kɔksi fidaanɔpɛwa 

awa naasi ni valɛ nara kɔksi fumlɛ. O fun yisi zaagna anawara zi lɛrigi torokosa 

kɔkwa kaa gbarigi anawara ka chen. 

5Saha naa Siriya tima banawara funɛ nyɛn Damaskɔs ni chen fun tum nara di ba la 

suŋi kankoor Hadadɛsa, Devid funɛ chem bau a kpu ba nara tusuk fumlɛ daalɛ. 

6Kaa fun nyɛ ba baŋsi lɛwa ali ba magbɔ ti ni a fun nyɛ ba bɔ lampo aa nyɛ un. Koosa 

funɛ nyɛn Devid watiu a nyɛ o di nyusum doonani maga oo la ni. 

7Devid funɛ fuksi salma laal kina anawara kankoor Hadadɛsa nihɛɛti ta fun kpak 

chenu a kaali Jerusalɛm. 

8O funɛ vɛɛn fuksi lukɛ kinkannɛ ali tɔsa anawara ba funɛ yir Bɛta awa Bɛrotai ka 

Hadadɛsa fun ya koora a dɔ a chen. 

9Hamaf tim koora, kankoora Toi fun nu di Devid chem Hadadɛsa walɛ ta magau a 

nyaŋi. 

10Doonee o fun tum o be Joram di o la zaami Devid wa nyusum naa o di chen ni. 

Joram fun kpa salma awa anzunfa awa lukɛu la nyɛ Devid ni. 

11Saha naa kankoor Devid fun la kina ta o funɛ kpa aau a la nyɛ Koosa ni a gbaari 

anzunfa awa salma naa o fun chem pulim bɔnɛ a nyaŋi kaa pa chen. 

12O funɛ chem Idɔm tima awa Moab tima awa Amɔn tima awa Filistia tima awa 

Amɛlɛk timau awa Hadadɛsa walɛ a nyaŋi kaa pa chen kina ta. 

13Saha naa Devid fun la kpu Idɔm tim ta nara tusuk fi wa ŋmɛnaasa a nyaŋi ali Yisa 

nɛŋbɔ ti ni, o funɛ na sɔn kinkannɛ. 

14O funɛ nyɛ ba baŋsi lanjimasi lɛwa ali Idɔm pulim maga ni a nyɛ ba nyɛn dooni ka 

doon tima funɛ jɛɛmi un. Koosa funɛ nyɛ Devid wa nyusumu ali bar maga ni. 

15Devid fun di koora a dɔ Israɛl pulim, o funɛ daŋni bau kaa vɛɛ daŋni nar ki muksi 

ba. 

16Joab naa niina funɛ ya Zɛruya chen funɛ ya lanjimasi ta nihɛɛ ka Ahilud be Isbɔsɛf 

ka fun ya naa sɔbɛ wɛ aa dau. 

17Ahitub be Zadɔk awa Abiatɛl be Ahimɛlɛk funɛ ya kɔkɔɔrsa ka Sɛraya ka fun ya 

sɛm bar sɛmi tɔn ni sɔbi. 

18Jɛhoyada be Bɛnaya funɛ ya naa laa nyini banawara laa il Devid chen, ka Devid bisa 

fun ya kɔkɔɔrsa. 

2 SAMUƐL 9 

1Wuzu digirɛ Devid fun wa pɛɛsi di, "Nandigi nyɛn Sɔɔl walɛ taa ni a nyɛn wa o miisa 

niuu? O ya di nar nyɛnu muu zi ya un jirimau aku Jonatan daha.” 

2Saha ti, di Sɔɔl walɛ taa digi funɛ ya tumtumna baa yir Ziba, ba fun ŋɔ un di oo la 

Devid wati. Saha naa o fun la tel Devid wati, o funɛ pɛɛsiu, "Hin ya Ziba?" O fun 

jɛrigi a ŋɔ, "Mu kunyana, min ya i tumtumna chen.” 

3Doonee Devid fun pɛɛsi un, "Sɔɔl walɛ ta nibin digi nyɛn muu zi biksi un mu daŋni a 

chi chenani mu vɔu wa Koosa ni chen?" Ziba fun ŋɔ un, "Jonatan be digi nyɛn dooni a 

ya gbarigi.” 

4Saha tirɛ Devid fun pɛɛsi, "Leenee o ka?" Ziba fun ŋɔ un di waa nyɛn Maki naa ya 

Amiɛl be a nyɛn Lodɛba ni chen dama ni. 

5Doonee Devid fun tum ba la yir un. 

6Saha naa Mɛfibosɛf naa funɛ ya Jonatan be kaa ya Sɔɔl niha chen fun la tel, o funɛ 

gbiriu ali Devid suwachak ni. Devid fun yir un di Mɛfibosɛf, o fun jɛrigi a ŋɔ, "Mu 

kunyana, i tumtumna nɛɛnɛ.” 

7Devid fun ŋɔ un, "Ta nyɛ hansura kpak hin. Muu zii nyɛ hin jirimau aku i nyana 

Jonatan daha. Mu zi kpa tɛɛnɛ naa ya i nawaal Sɔɔl tɛɛnɛ chenu a nyɛ hin. Saha maga 

yaa ki wa yaa di diwe.” 

8Saha tirɛ Mɛfibosɛf fun gbiri a ŋɔ, "Mu kunyan, mu wa kaali siwi, ka yɛrɛ i tum wu 

were aa nyɛ min?” 

9Doonee koor ti fun yir Sɔɔl tumtumna Ziba a ŋɔ un, "Mu kaa kpa kina anawara maga 

ya Sɔɔl awa o walɛ kina chenu a nyɛ Mɛfibosɛf ni. 

10Hin awa i bisa awa i tumtumsa zi par tɛɛnɛ naa ya i kunyana Sɔɔl wa o walɛ kin 

chenu a na diwe kinkan aa kum. Amaa saha maga mu wa Mɛfibosɛf ka yaa di diwe." 

Ziba funɛ kpak nibabichɛsa nara fidaanyuunwa awa tumtumsa nara fumlɛ. 

11Saha tirɛ Ziba fun ŋɔ, "Mu kunyana, mu zi tum chenani maga i biksi chenu." 

Chendaha Mɛfibosɛf wa koor ti funɛ lagmi aa di a chi o ya koor ti bisi taa digi. 

12Mɛfibosɛf funɛ kpak bichɛl were baa yir Mika. Chendaha Ziba walɛ maga funɛ ya 

Mɛfibosɛf tumtumsiwa. 

13Chendaha Mɛfibosɛf naa funɛ ya gbarigi chen funɛ nyɛn Jerusalɛm nɛɛ, o wa koor ti 

lagmi aa di ali o dama ni. 

2 SAMUƐL 10 

1Amɔn tim koora kankoor Nahas funɛ wa siwu ka o be Hanum fun di koora. 

2Kankoor Devid fun ŋɔ, "O werwa mu biksi mu daŋniu a nyɛ Hanum ni a chi chenani 

o nyana Nahas funɛ ya min chen." Chendaha Devid funɛ tum narau ba la wi Hanum 

nyana lu dama ni a suŋi un. Saha naa ba fun la tel Amɔn pulim, 

3Amɔn tima nihɛɛti ta funɛ ŋɔ koor ti ni nanɛ, "Amɛ i baadi i nyan daha Devid tum 

nara naa di ba wa wi a suŋi hin nan? Chendaha laata. O tum bau di ba wa baari tɔha nɔ 

a na chenani o du, chen ni o zi vɔu laalu a wa chem ya a nyaŋi.” 

4Chendaha Hanum funɛ kpaksi Devid ni tumɛ tau a funi ba tɔma cheŋ bɔnɛ kaa teŋsi 

ba kilaarɛ kaa kpa ba a ta. 

5Hiisa fun kpak ba kinkan wa ba bur a la dama. Saha naa Devid fun nu chenani pu ba 

chen, o funɛ holiu di ba la ŋɔ ba di ba nyɛn Jeriko ni hali ba tɔm ta wa nyu ka ba zi 

bur wa dama. 

6Doonee Amɔn tim ta fun zim di chenani ba ya chen ba wa Devid ya dɔmwa, 

chendaha ba funɛ la yau Siriya tima lanjimasa ali Bɛf-Rɛhɔv awa Zoba awa nara tusuk 

fidaalɛ ali Tob awa Maaka koora wa o walɛ tusuga ni. 

7Devid fun nu chen a fun tum Joab wa o lanjimasi ta maga ba kaali dooni. 

8Amɔn tim ta fun val hali a wa kani Raba naa ya ba tɔ zen chen ba val zuuli ni ka 

Siriya tim ta awa Tob tima awa Maaka tim ta fun la kani gbanpulim bar digi ni. 

9Joab fun nyini di ba dɔm ta zi go bau a du banbaan ni, chendaha o fun tɔɔsi Israɛl tim 

lanjimasa banawara kote aa yo chen ba fun chem Siriya tim ta. 

10Doonee o fun kpa banawara ka chen a du Abisai nisi ni o ka fun kpa ba chiksi ba 

digi ni a chem Amɔn tim ta. 

11Joab funɛ ŋɔ un, "Saha naa i wa na ka Siriya tim ta nyaŋi min, i wa suŋi min. Mu ka 

wa na ka Amɔn tim ta kaa nyaŋi hin, i wa suŋi min. 

12Kpak i bara kpok kaa nyɛ ya yo kinkan a fosi ya walɛ a ta awa tɔsa anawara ya 

Koosa tɔsi taa chen, amaa Koosa laa zi nyɛ o tutɔ ya.” 

13Joab wa o walɛ ta funɛ na kpoku aa chem Siriya tim ta, doonee ba fun chɔ a kaali. 

14Saha naa Amɔn tim ta fun na ka Siriya tim ta chɔ aa la, ba funɛ chɔu ali Abisai a 

kaali tɔha ti. Doonee Joab fun gil Amɔn tim ta chemi kaa bur kaali Jerusalɛm. 

15Siriya tim ta fun zim di Israɛl tim ta nyaŋɛ bau, chendaha ba fun lagmi ba lanjimasi 

ta ali dɔŋ ni. 

16Kankoor Hadadɛsa fun tum ba la yir Siriya tima banawara funɛ nyɛn Yufuretis nha 

bar yɛli ni chen. Sobak naa funɛ ya koor ti lanjima hɛɛ chen fun te ba suwachak a kpa 

ba a la tel Hɛlam. 

17Saha naa Devid fun nu chen, o funɛ lagmi Israɛl tim tau a kpa ba la ji Jɔɔdan mɔɔga 

a kaali Hɛlam. Doonee Siriya tim ta fun la kani aa pɔ un. Ba fun piili laal chemi, 

18Israɛl tim ta fun duŋni Siriya tim ta a bur gantɛl. Devid wa o walɛ ta funɛ kpu Siriya 

tim ta zaagna toroko ni zinɛ ta nara kɔksa anɔpɛwa awa zaagna ni zinɛ nara tusuk 

fumnaasi. Ba fun duŋni Sobak naa funɛ ya ba dɔm chen o fun siu ali laal ti ni. 

19Saha naa Hadadɛsa koor wisi ta fun zim di Israɛl tim ta nyaŋɛ bau chen, ba wa Israɛl 

tim ta funɛ ya nɔɔ bɛgimu ka ba tum aa nyɛ ba. Chendaha Siriya tim ta funɛ ɔmu wa 

ba suŋi Amɔn tim ta. 

2 SAMUƐL 11 

1Bun digi yuu saha funɛ wa tel, saha naa koorsa yaa la laal ni chen, Devid funɛ tum 

Joab wa o nihɛɛta awa Israɛl tim lanjimasau ba fun la chem Amɔn tim ta a nyaŋi kaa 

fuksi Raba. Amaa Devid titi funɛ nyɛn Jerusalɛm nɛɛ. 

2Wuzu digi nharɛ Devid fun zini o pɛŋ daha aa val a na ka niha digi chiŋi aa sɔ nii. 

Chen nihaan ti fun wer un ni kinkan. 

3Doonee o fun tum nar di ba la naa anti ya un, amaa o funɛ zimu di Bafsɛba naa yaa 

Ɛliam be kaa ya Yuria haan chene. 

4O fun tum nara di ba la yir un, ba fun la yir un a wa o wati o fun kpak un a daŋni. 

Saha ti di o ka ha na o pɛn wuzuuna a peti. Doonee o fun bur kaali dama. 

5Saha naa o fun wa zim di o kpak loore, o funɛ tumu ba la ŋɔ Devid ni. 

6Devid fun nyɛ ba la yir Joab o fun ŋɔ un, "Yir Yuria naa ya Hita chen a nyɛ min.” 

7O fun la yir Yuria o wa. Devid fun pɛɛsi un di Joab wa o walɛ ta kpak alaafɛu, awa 

chenani ba laal ti du. 

8Saha tirɛ o fun ŋɔ Yuria ni, "Kila dama a la chɔ a hiisi." Yuria fun kaali kaa Devid 

nyɛ ba kpa papaha a la nyɛ un. 

9Baa funɛ la li di Yuria wa la dama kaa fun chɔ koor dama ti bolzɔɔnɔ ni wa koora ni 

ilɛ taa ni. 

10Saha naa Devid fun nu di Yuria wa la dama, o fun pɛɛsi, "I li dama ni vusiu, ka yɛrɛ 

i vɛ la dama?” 

11Doonee Yuria fun ŋɔ un, "Israɛl tima awa Juda tima kaali laal ni chen daha ka 

Koosa chiksɛsa adaka ti nyɛn ba wati. Mu nihɛɛ Joab awa o nihɛɛta maga nyɛn dooni, 



480 

 

© 1999,  Wycliffe Bible Translators, Inc. 
 

 
 

 

adaha mu la dama mu waa ki di diwe mu ka waa ki nyɔ nii, mu wa mu haan waa ki 

vɛɛn chɔ dɔŋa. Mu hɛɛsɛu di mu waa ki koti tum chen.” 

12Doonee Devid sɛm, "Amɛ i kani bar nɔ zinan a hiisi ka chɛ i chɛ bur kila." Yuria fun 

kpalimi Jerusalɛm ni chɔɔsi pusi. 

13Devid fun yir un di o wa di dusum diwe o wati kaa fun nyɛ un sin o nyɔ a dɛɛsi. 

Chen wuzu ti dusum Yuria waa fun vɛɛn la dama kaa kpa o kuntu a bɛrigi dau koor 

dama ni ilɛ ta wati a chɔ. 

14Chɔɔsi pusi kinkin ti Devid fun sɔbi tɔn a nyɛ un di o kpa la nyɛ Joab ni. 

15Tɔn ti funɛ ŋɔ nanɛ, "Kpa Yuria a du laal ti suwachak doonani kpok kinkan ni, chen 

ni baa zi kpu unnu.” 

16Chendaha saha naa Joab wa o walɛ funɛ go tɔha ti, o funɛ kpa Yuria a du laal ti bar 

kpok nɛɛ. 

17Doonee ba dɔm ta fun li tɔha ti a wa yo Joab walɛ ta awa Devid walɛ a kpu ba 

nihɛɛti ta bɔnɛ kaa fun kpu Yuria. 

18Joab fun holi ba la sɛm Devid ni chenani laal ti du, 

19kaa fun ŋɔ ni tumi ti ni, "I wa la sɛm koor ti wa chenani laal ti du a peti, 

20o waa galiwa o paan si o pɛɛsi un, 'Yɛrɛ ma tum la dugli tɔha ti di ma chem ba?' Ma 

wa zim di ma ya chen baa zi yo ma tosau ali zagbɛrsi ni? 

21Chene ba fun kpu Gidiɔn be Abimɛlɛk ali laal ni. Tɛbɛs nɛɛ haan digi fun zer nam a 

yo ta zaamun ni, o fun yag un a kpu, ka yɛrɛ ma tum la dugli tɔha ti zagbɛrsa? Saha 

naa koor ti wa pɛɛsi chen i ŋɔ un, 'Hali ba kpu i dam nihɛɛ naa baa yir Yuria chenu.' “ 

22Doonee bunɔɔn ti fun kaali a la sɛm Devid ni chenani maga Joab biksi un chen. 

23O funɛ ŋɔ unnu, "Ya dɔm ta funɛ kpok kaali yau kaa li tɔha ti ni di ba wa chem ya 

ali gbanpulim ni, amaa ya funɛ duŋni bau a bur la du tɔha ti ni. 

24Saha tirɛ ba fun zɔŋsi zagbɛrsi ni kaa laa yo ya wa tosa ni a kpu nihɛɛti ta bɔnɛ hali a 

kpu Yuria gbaanko.” 

25Devid fun ŋɔ ni tumi ti ni, "Kila a la ŋɔ Joab ni di o ta nyɛ o bara yɔɔri, domi ma ha 

wa zim banawara laa zi siti ali laal ti ni. Ŋɔ un di o nyɛ ba chem tɔha ti wa kpok ni a 

nyaŋi un kaa fuksi un.” 

26Saha naa Bafsɛba fun nu di o baal siwu ali laal ti ni, o funɛ wi o lu dama niu. 

27Saha naa lu ti wɛ fun wa kaali, Devid funɛ nyɛ ba kpa unnu wa koor dama ti o fun 

kpa un ya haan o wa un fun lul nibabichɛla. Amaa Koosa tuha waa fun sɔɔni wa 

chenani Devid tum chen. 

2 SAMUƐL 12 

1Doonee Koosa fun tum o witiina Netan di o la sɛm Devid wa nan sɛmsɛm nɔ, 

"Nibaala nara balɛ funɛ nyɛn tɔ digi ni, digi ya kina tiina ka digi ka ya nyau. 

2Kina tiin ti fun kpak nuhɛ awa piisisa kinkan, 

3ka nyau ti ka fun kpak o piisi be bɛgim naa o yau. O funɛ nyini unnu hali piisi be ti 

wa burigi a lagmi o bisa ni nyɛn o dama ni. O yaa nyɛ un diweu kaa nyɛ oo nyɔ nii ali 

o nii nyɔ gbagme ni ka o yaa vɛɛn zer un a sak o naasi ni. Piisi be ti funɛ chi o be 

nihabichɛllɛ. 

4Wuzu digirɛ kini tiin ti fun wa na hɔɔr ali o dama ni. O fun vɛ daŋni o kpak o titi sel 

taa digi a kpak hɔɔr ti wa hɔɔra kaa la kpak nyau ti piisi be ti a kpu a ya diwe a nyɛ 

hɔɔr ti ni.” 

5Saha naa Devid fun nu chen, paan funɛ nu un kinkanu o fun ŋɔ, "Mu hɛɛsɛ Koosa 

naa nyɛn wa o miisi ni nan sɔnu di chen tiin werwa ba kpu unnu. 

6Wu taginnɛ tiin ya chen, adaha o wer wa o bɔ chenani o ya chen chimu naaval 

bunaasi.” 

7Saha tirɛ Netan fun ŋɔ un, "Hin ya chen tiina. Nanɛ Koosa naa ya Israɛl tim Koosa 

chen ŋɔ, 'Mu fosi hinnu ali Sɔɔl nisi ni kaa vɔu hin Israɛl tim koora. 

8Mu funɛ kpa o koor ti awa o haanasi ta magau a nyɛ hin. Mu funɛ vɔu unnu Israɛl 

awa Juda pulim koor, chen ti fa funɛ vɛ mag hin mu faa zi nyɛ hin kinkannɛ a gbaari. 

9Ka yɛrɛ i vɛ mu chiksɛsi ta kaa tum nan tum tagin nɔ? I nyɛ ba kpu Yuria ali laal niu 

ka i kpa o haan. 

10Chenani i tum chen daha, i zɔɔnɔ ti nibinsa zi kur ki siti siu tagnau aku chenani i vɛ 

mu nɔɔ kaa kpa Yuria haan ti chen daha. 

11Mu hɛɛsɛu di mu zi nyɛ i titi walɛ ta digi kpa wumukseu a du hin ni. Mu zi wa fuksi 

i haanasi tau a nyɛ nandigi ni o kpak ba ki daŋni nha salbaan nyuha. 

12I waa tum i tum tagni ta ali birsi nɛɛ, amaa mu waa zi wa nyɛ chen ti yau ali nha ni, 

chen ni Israɛl pulim maga zi wa nau.' “ 

13Doonee Devid fun ŋɔ, "Mu tum tum taginu a puti Koosa." Netan fun jɛrigi a ŋɔ un, 

"Koosa gil i galimsa pɛŋ hinnu, adaha i waa zi siu, 

14amaa chenani i sii vɛ su Koosa i tum chen ti daha, i be kaa siu.” 

15Saha tirɛ Netan fun kaali dama, ka Koosa fun nyɛ wichɔta wa kpak Devid be naa o 

wa Yuria haan ti fun lul chen. 

16Devid fun sumi Koosa di o nyɛ be ti na alaafɛ. O funɛ vɛu di o waa zi di diwe ka 

dusum maga o yaa zu chɔ tɛɛnɛ ni aa bilimsi a biksi di o tuha chɔku. 

17O bol nihɛɛti ta funɛ la o watiu di ba la mou nin o wati ka o si, amaa o funɛ vɛu di o 

waa zi si o kaa waa zi di kindɔŋ. 

18Wuzu bunɔpɛ gantɛl be ti fun siu, amaa Devid koor dama nihɛɛti ta funɛ ɔmu wa ba 

sɛm un. Ba funɛ ŋɔ nanɛ, "Saha naa be ti fun nyɛn wa o miisi ni chen kaa yaa sɛm 

sɛma Devid wati o waa yaa funɛ jɛrigi ya. Ka yɛrɛ ya kaa ya a ŋɔ un di o be ti siwu? 

Ya sɛm un chen o zi du o titi wa dɛŋau.” 

19Saha naa Devid fun nu ka baa nyumsi dɔŋa wati chen, o funɛ zimu di be ti siwu a 

fun pɛɛsi, "Be ti siwu?” 

20Doonee Devid fun si tɛɛnɛ ti ni a dɛu nii a sɔ, a chaasi o nyuha kaa chɛrigi o kilaarɛ 

a fun kaali Koosa bar jɛɛmi dama a la jɛɛmi Koosa. Saha naa o fun wa tel koor dama 

ti, o funɛ nyɛ ba kpa diwe wa nyɛ unnu o fun di lalaka. 

21O koor dama nihɛɛti ta fun na chen a ŋɔ, "Ya wa zim nan nɔ mun, domi saha naa be 

ti fun nyɛn wa o miisi ni, i funɛ wiiu kaa vɛ di i waa zi di diwe, amaa saha naa o tau 

wa siu i si chiŋi a di diwe.” 

22Devid fun jɛrigi a ŋɔ ba, "Iin, mu funɛ vɔu nɔɔrɛ kaa laa wi saha naa o fun nyɛn 

chen, domi mu funɛ lisiu di Koosa zi ɔm mu sikiu kaa ta kpu be ti. 

23Lalaknɔ chenani o siu nan, baŋnɛ mu bu kaa vɔu nɔɔ a ya? Mu nɔɔ vɔu ti ki bu nyɛ o 

si o siu niu. Wuzu digi mu gbaan zi wa la doonani oo la chenu, amaa o waa waa ki bur 

wa ya wati.” 

24Devid fun sɛm chen peti kaa laa sɔɔni o haan Bafsɛba bambi. O wa un fun bu chɔ 

dɔŋa a fun lul nibabichɛla a du be ti sɔn Solomɔn. Ya Kunyan Koosa funɛ daŋni be ti 

wɛ kinkan. 

25Chendaha o fun ŋɔ di Netan la du be ti sɔn Jɛdidaya, domi Koosa daŋni o wɛu. 

26Saha ti di Joab ha vɛɛn nyɛn Amɔn tɔ zen naa ba funɛ yir Raba chen bar chemi nɛɛ 

aa daŋni o chem un a nyaŋi. 

27O funɛ tum narau di ba la sɛm Devid ni, "Mu chem Raba a fuksi o niiti ta. 

28Lalaknɔ, lagmi i laal ni cheme ta maga a la chem tɔha ti kaa kpa pusi, domi mu wara 

daŋni mu la sɔn ali tɔha ti chemi ni.” 

29Doonee Devid fun lagmi laal chemsa a kpa ba kaali Raba a la chem ba a nyaŋi kaa 

fuksi tɔha ti. 

30Devid fun lɛli salma o yukyuk fun tel pɔŋ fumnɔpɛ daanyuun ali Amɔn tim vug naa 

baa funɛ yir Mikɔm chen nyuha ni a fun kpa chik o titi nyuha. O funɛ vɛɛn pa tɔha ti 

tima ki damatau a kaali o tɔha, 

31kaa fun kpaksi tɔha ti tima a nyɛ ba tum tum kpoka aa nyɛ un. Chene o fun vɛɛn ya 

tɔsa anawara go Amɔn pulim chen, ka o wa o walɛ ta fun bur kaali Jerusalɛm. 

2 SAMUƐL 13 

1Devid be Absalɔm funɛ kpak towe weri digirɛ o ha vɛɛ yu baal baa yir un Tama. 

Devid be naa ba funɛ yir Amnɔn chen funɛ daŋni be ti. 

2O funɛ daŋni un kinkannɛ hali aa wi aku o daha, domi o funɛ nyiniu di o waa zi na be 

ti. Ba waa fun nyɛ un nyinbaan oo la nibaala wati. 

3Amaa Amnɔn funɛ kpak chɛn birigirɛ baa yir Jonadab. O nyana ka funɛ ya Devid 

niinbe Simɛa. 

4Jonadab fun pɛɛsi Amnɔn, "I ya koor ti beere, amaa wuzu maga mu yaa nau ka i tuha 

chɔk. Baŋaa muksi hin?" Amnɔn fun ŋɔ un, "Muu daŋni Tama naa ya mu nyan be kaa 

ya Absalɔm niinbe chene.” 

5Jonadab fun ŋɔ un, "Kpa i titi burigi wichɔɔr kaa zu chɔ i dɛ ni. Saha naa i nyana wa 

zu i wati di o na hin, i ŋɔ un di muu sumi hinnu, yir mu towe Tama o wa chɔksi diwe 

a du min. Muu daŋni o wa kɔɔri diwe tau a chiksi doonani mu zi koti na un ka o ti ya a 

nyɛ min.” 

6Doonee Amnɔn fun burigi wichɔɔr a zu chɔ dɛ ni. Kankoor Devid fun zu di o zu na 

un, Amnɔn fun ŋɔ un, "Muu sumi hinnu yir Tama o wa ya diwe a nyɛ min.” 

7Saha tirɛ Devid fun yir Tama a ŋɔ un, "Kila Amnɔn dama a la ya diwe a nyɛ un.” 

8Be ti fun la li di Amnɔn chɔ ki chɔɔlɛ ni o fun zɔg sau a du koose a nyɛ un, 

9a fun po a du kurba ni a la nyɛ un, amaa o funɛ vɛu di o waa zi di kaa ŋɔ di o kpaa la. 

10Saha naa o fun kpa aa la, Amnɔn funɛ yir unnu a ŋɔ un, "Kpa koose ti ki wa mu wati 

ali mu bar chɔɔli nɔ ni a wa yisi aa du mu nɔɔ ni." Be ti fun zer diwe ta a kaali o wati. 

11Saha naa o fun kpa a laa nyɛ un, Amnɔn funɛ hɛmsi unnu kaa ŋɔ, "Ki wa ya chɔ mu 

ki chɔɔlɛ naa ni.” 

12Tama fun ŋɔ, "Aayi, taa muksi min a nyɛ mu tum chen tum tagin ti ka chen ya wu 

tagin zenzene. 

13Mu ya chen ni, yɛrɛ mu kaa ya a bu li nara baan ni? I gbaan titi zi di hiisau ali Israɛl 

pulim ni. Muu sumi hinnu, sɛm koor ni, chen ni o zi kpa min nyɛ hinnu.” 

14Amaa o funɛ vɛu di o waa zi nu chenani nihabichɛl ti sɛm chen kaa fun muksi un a 

daŋni un kpok ni. 

15Saha ti Amnɔn fun piili a vɛɛ daŋni be ti wɛ. O funɛ ha unnu kinkan a kaali chenani 

o funɛ daŋni un chen a fun ŋɔ un, "Si aa la.” 

16Tama fun ŋɔ un, "Aayi, i kpa min ta mu la chen ti ya tum taginnɛ a kaali chenani i 

ya min nan." Amaa Amnɔn funɛ vɛu di o waa zi nu be ti wati, 

17kaa fun yir o tumtumsi ta digi a ŋɔ un, "Kpak be nɔ ki li kaa ka min kaa kpak zɔɔnɔ 

ti a far.” 

18Doonee o tumtumna ti fun kpak be ti li kaa far zɔɔnɔ ti. Saha ti di Tama funɛ laari 

tagta ziŋziŋirɛ ka o nisa ziŋ. Chen kilaarɛwa saha ti nihaan naa haa vɛ yu baal yaa funɛ 

laari. 

19O fun ya tɔ a du o nyuha ni kaa liisi o ki laari ti kaa kpa nisa a tɔ o see aa la kaa laa 

wi. 

20Saha naa o bazome Absalɔm fun na un, o funɛ pɛɛsiu, "Amnɔn muksi hinnu a chɔk 

hin? Mu towe ta nyɛ chen ti muksi hin ka ta wa sɛm nandigi ni, domi i nyɛn be ya un." 

Chendaha Tama funɛ nyɛn Absalɔm damnɛ wa tuchɔk ni. 

21Saha naa kankoor Devid fun nu chenani ya chen, paan funɛ nu unnu kinkan. 

22Absalɔm waa funɛ daŋni Amnɔn wɛ aku o muksi o towe Tama a daŋni un chen 

daha. Hali o waa funɛ sɛm sɛma Amnɔn wati. 

23Bunsa alɛ gantɛl ni Absalɔm funɛ kpa o piisisau a la di o la for a pusa ali Baal-Hasɔ 

naa duglɛ Ifrɛɛm chen ni, a fun tɛ nin yir koor ti bi nibaala maga dooni. 

24O funɛ la Devid watiu a la ŋɔ un, "Mu kunyana, muu daŋni mu la for mu piisisa 

pusiwa, mu ka faa daŋni i wa i nihɛɛti ta wau a wa suŋi min ya kpak tusɔɔn lagmi.” 

25Doonee Devid fun ŋɔ, "Aayi, mu be, ya la dooni i zi muksi i titiu." Amaa Absalɔm 

funɛ vɛu di see Devid tiŋ a la. Devid ka waa fun la nɔɔni kaa ŋɔ di o li aa la. 

26Amaa Absalɔm funɛ ŋɔ unnu, "Amɛ i nyɛ mu niinbe Amnɔn tiŋ aa wa." Devid fun 

pɛɛsi un, "Aku baŋ daha?” 

27Absalɔm funɛ muksi Devid chene hali o wa nyɛ Amnɔn tiŋ a kaali. 

28Absalɔm fun la zɔŋ diwe naa werwa koor diili kaa ŋɔ o tumtumsi taa ni, "Maa nyini 

saha naa Amnɔn wa di a puŋ kaa nyɔ sin ka mu nyɛ ma nyinbaan di ma kpu un. Ma 

wa kpak ma bambisa a kpok kaa ta waa ɔmi, domi min kaa wa dɔ chen galimsa.” 

29Doonee Absalɔm tumtumsi ta fun nu o sɛmsɛm ti a fun kpu Amnɔn. Devid bisi ta 

maga fun zini ba kakusa a kaali. 

30Saha naa ba fun nyɛn nyinbaan ni aa la nandigi funɛ ŋɔ Devid ni di Absalɔm kpu o 

bisi ta magwa. 

31Devid fun si chiŋi a liisi o kilaarɛ maga wa tuchɔk ni kaa fun chel chɔ tɛɛnɛ ni. O 

tumtumsa banawara funɛ nyɛn dooni chen gbaan fun liisi ba kilaarɛ. 

32Amaa Simɛya be Jonadab funɛ ŋɔ Devid niu, "Mu kunyana, ba waa kpu i bisi ta 

maga. Amnɔn duŋduŋnɛ ba kpu. Absalɔm vɔu un chenu ali saha naa Amnɔn fun kpak 

o towe Tama daŋni chen. 

33Adaha ta ya yɛda di laaboor naa baa sɛm di i bisi ta maga situ chen ya wutirɛ. 

Amnɔn duŋduŋnɛ ba kpu.” 

34Saha ti di Absalɔm funɛ si chɔu. Doonee lanjima naa funɛ nyɛn tum ni chen fun na 

ka nara kinkan fun li kunkule nyuha a tuu wa ali Hɔrɔnɛm nyinbaan ti ni. O fun kaali 

koor ti wati a la sɛm un chenani o na. 

35Jonadab fun ŋɔ Devid ni, "I bisi ta laa wa chen a chi chenani mu sɛm chen.” 

36Saha naa o fun wa sɛm chen aa peti di Devid bisi ta funɛ wa zuu a fun piili aa wi, 

Devid wa o nihɛɛti ta gbaan fun piili a wi. 

37Absalɔm fun si chɔ a kaali Gɛza tim koora naa funɛ ya Talmai be baa yir Amihud 

chenu a fun la nyɛn dooni bunsa atora. Devid fun wi Amnɔn lu dama ni a vusi ka 

Absalɔm wɛ nyɛn o bambi ni kinkan. 

39Saha naa o fun wa peti Amɔn luha wɛ, o bambi funɛ kpoku wa o na o be Absalɔm, 

domi o na un vusiu. 

2 SAMUƐL 14 

1Joab funɛ zimu di Devid na Absalɔm a vusiu. 

2Chendaha o fun tum a la yir nihaan naa funɛ kpak nɛha kinkan ali Tekowa ni chen. 

Haan ti funɛ wa li, Joab funɛ ŋɔ unnu, "Nisi ki ya a chi ii wiiu ka i tuha chɔk a laari i 

tuchɔk kilaarɛ. Ta wa chaasi i nyuha, 

3kaa ki la kankoor ti wati a la sɛm un chenani mu sɛm hin di sɛm chen, kaa fun biksi 

un chenani o kaa la sɛm.” 

4Haan ti fun la gbiri koor ti suwachak ni a zaami un kaa ŋɔ, "Mu kunyana, suŋi min.” 

5Devid fun pɛɛsi un, "Baŋnɛ ii daŋni?" Haan ti fun ŋɔ un, "Mu baal siwu ka mu ya 

luhaan a nyɛn. 

6Mu kunyana, mu kpak nibabichɛsa balɛwa, ba fun wa si aa yo dɔŋa digi fun kpu digi, 

domi nandigi waa fun to kaa laa zi gɔɔki ba ali yo ti ni. 

7Chendaha lalaknɔ, mu walɛ maga wa min yo dɔŋwa ka baa sɛm di mu kpa mu be ti 

nyɛ ba ba kpu a bɔ chenani o kpu ba niisisa chen chim. Ba ka ya chen mu wa zi bu 

kpa tahama, domi mu baal waa zi bu kpak nibabichɛla.” 

8Saha tirɛ koor ti fun ŋɔ un, "Kila dama ka mu nyini chen sɛm ti ni.” 

9Nihaan ti fun ŋɔ un, "Mu kunyan, chenani maga i ya, mu wa mu walɛ kaa dɔ chen 

galimsa. I wa koorsi zɔɔnɔ ti waa wa kpak galimsa ali dooni.” 

10Koor ti fun ŋɔ un, "Naa maga wa ɔsi hin, i kpa un aa wa mu wati, chen ni o waa zi 

bu muksi hin.” 

11Haan ti fun ŋɔ, "Mu kunyana, muu sumi hinnu d i sumi ya Kunyan Koosa naa ya i 

Koosa chen, chen ni o waa zi nyɛ nara ta kpu mu be ti a zu tum tagna ni." Devid fun 

ŋɔ un, "Mu hɛɛsɛ Koosa sɔn ti dahau di nandigi waa zi ya i be ti wa wudigi.” 

12Haan ti fun bu ŋɔ un, "Mu kunyana, nyɛ min nyinbaan mu sɛm sɛm bɛgim." Koor ti 

fun ŋɔ di oo sɛm. 

13Haan ti fun ŋɔ un, "Yɛrɛ i tum chen tum tagin a nyɛ Koosa nibinsi ni a vɛ nyɛ i titi 

be li pulim digi a waal?. I piin sɛm lɔ i titi wa chenani i sɛm chen ni. 

14Ya waa zi siwu, domi ya nii naa buti a du dinberka ni, baa zi vɛɛn koti koksi a du 

kin ni chen. Hali nar siwɛɛ Koosa wa nyɛ o bur aa wa, amaa koor nɔ waa zim chen 

nyinbaan kaa kpa nandigi ali pulim digi a wa. 

15Lalaknɔ, nara ta du min hansurrɛ chen daha, mu wa di mu wa sɛm hin, chen ni i zi 

tum chenani mu sumi hin chenu. 

16Mu baadi i zi nu mu watiu kaa fosi min ali naa kaa kpu mu be ti chen nisa ni kaa 

yisi ya ali tɛɛnɛ naa Koosa kpa nyɛ o walɛ ni chen. 

17Mu funɛ lisiu di i vɔu min vɔwa, vɔwa ti zi fosi minnu, domi i zim wu weri wa wu 

taginu. Ya Kunyan Koosa laa zi nyɛn i wati.” 

18Koor ti fun jɛrigi a ŋɔ, "Mu kaa pɛɛsi hin pɛɛsirɛ, mu kaa daŋni i ŋɔ min wuti ti 

magwa." Haan ti fun ŋɔ, "Mu kunyana, pɛɛsi min kina ii daŋni.” 

19Koor ti fun pɛɛsi un, "Joab ya hin nan?" Doonee haan ti fun ŋɔ, "Mu hɛɛsɛ kina 

maga ya Koosau di mu kunyana, mu waa ki vɛ jɛrigi i pɛɛsi ti. Wuti, i koor dam nihɛɛ 

biksi chenani mu zi ya awa chenani muu zi sɛm. 

20I ka ya chenu di nan wumuksi nɔ maga na bar chɔɔli. Mu kunyana, i kpak nɛhau a 

chi Koosa malaika kaa zim wɛ nawara laa ya maga.” 

21A gantɛl nɛɛ koor ti fun ŋɔ Joab ni, "Muu zi tum chenani ii daŋni chenu. Kila a la 

kpak Absalɔm aa wa bar nɔ.” 

22Saha tirɛ Joab fun chel chɔ Devid suwachak ni a ŋɔ, "Mu kunyana, Koosa laa zi ya 

alibarka a du hin ni. Lalaknɔ mu zi zimu di ii daŋni mu wɛu a nu mu sumi.” 

23Doonee o fun si a kaali Gɛza a la yir Absalɔm a bur kaali Jerusalɛm. 

24Koor ti fun ŋɔ di ba ta wa nyɛ Absalɔm wa nyɛn koor dama ti ni. O funɛ ŋɔ nanɛ, 

"Mu wara daŋni mu sii na un." Chendaha Absalɔm funɛ nyɛn o titi dam nɛɛ kaa vɛɛ la 

koor ti wati. 

25Bunɔɔn waa fun to Israɛl pulim ni a wer a chi Absalɔm, domi piili o nyuha aa tu o 

naasa maga funɛ kur weru. 

26O nyuksa funɛ kpoku, chendaha bun tuha ni o yaa fun funi o nyuha bu bɛgimnɛ. A 

yaa fun wa zug ka ba teŋsi a a magsi, a yukyuk yaa fun tel pɔŋnisa abanyuunu a chi 

chenani koor bisa nyuksa werwa a mag. 

27Absalɔm ka funɛ kpak nibabichɛsa nara batorwa awa nihabichɛl bɛgim baa yir Tama 

ka o wer kinkan. 

28Absalɔm funɛ nyɛn Jerusalɛm ni bunsa alɛwa kaa vɛɛ na koora. 

29Doonee o fun la ŋɔ Joab ni di o la zaami koora a nyɛ un, amaa Joab funɛ vɛu di o 

waa zi wa. Absalɔm fun bu tum a la yir un o vɛ di o waa zi wa. 

30Doonee Absalɔm fun ŋɔ o tumtumsi taa ni, "Maa la Joab ŋmaha a la suk din a du un 

ni." Ba fun kaali a la suk din du. 

31Joab fun kaali Absalɔm dama a la pɛɛsi un, "Yɛrɛ i tumtumsi ta la suk din du mu 

ŋmaha ni?” 

32Absalɔm fun ŋɔ un, "Aku muu tum ba la yir hin ka i vɛ i wara wa daha. Muu daŋni i 

la koor watiu a la pɛɛsi un di baŋ daha o nyɛ mu li Gɛza a wa bar nɔ? Mu fa nyɛn 

dooni o faa zi bɔɔu. Muu daŋni i dɛu nyinbaanu mu na koor ti, o ya di mu tum a putiu, 

o kpu min.” 

33Doonee Joab fun kaali Devid wati a la sɛm un chenani maga Absalɔm sɛm. Devid 

fun tum ba la yir Absalɔm o fun la gbiri o suwachak ni a zaami un. Kankoor Devid 

fun kpa nin du o nin ni a ya un a wa waali. 

2 SAMUƐL 15 

1Chen gantɛl ni Absalɔm fun dɛu zaagna torokosa awa bunɔɔna nara fumnyuun. 

2Chɔɔsi pusi maga o yaa siiu a la chiŋi tɔha ti doonani ba val aa zu chen ni. Nar yaa 

fun li bar digi a kpa o wu muksi aa wa koor ti wati, Absalɔm yaa pɛɛsi unnu doonani o 

li. Saha naa chen tiin wa biksi un doonani o li peti, 

3Absalɔm yaa ŋɔ unnu, "Kina i kpak wutiu, amaa nandigi wato a chiŋi koor ti bar 

chiŋi ni aa zi nu i sɛmsɛm ti. 

4O fa werwa mu kpak sɛriya ni diiliu, chen ni naa maga yaa kpak o wu muksi o kpaa 

wa mu wati, mu zi kɔɔri aau a nyɛ un.” 

5Saha naa chen tiin yaa wa di o wa gbiri Absalɔm suwachak ni a zaami un, o yaa lau a 

la kpa nin du tiin nin ni a zer un chiksi. 

6Absalɔm funɛ ya Israɛl tim ta maga chene, chendaha ba funɛ daŋni o wɛ kinkan. 

7Bunsa anaasi gantɛl ni o fun la ŋɔ Devid ni, "Mu kunyana, nyɛ min nyinbaan mu la 

Hɛbrɔn a la su vɔu naa mu fun vɔu Koosa ali doon chen. 

8Saha naa mu fun nyɛn Gɛza naa nyɛn Siriya pulim ni chen, mu funɛ vɔwu wa Koosa 

ni di o kpa min bur la Jerusalɛm, mu zi la jɛɛmi unnu ali Hɛbrɔn ni.” 

9Devid fun ŋɔ un, "Kila wa tusɔɔn ni." Doonee Absalɔm fun kaali Hɛbrɔn. 

10Saha ti di o funɛ tumu ba la mɔɔli Israɛl pulim maga ni a ŋɔ, "Saha naa ma wa nu ka 

ba hu kaabul, ma tɛsi a ŋɔ, 'Absalɔm ya Hɛbrɔn koora.' “ 

11Nara kɔksa alɛwa Absalɔm fun tɛ nin yir ba tiŋ un li Jerusalɛm a kaali. Ba waa fun 

zim chenani Absalɔm vɔu chen kaa tiŋ un wa ba tuchaan ni a kaali. 

12Saha naa o fun laa kɔɔri kɔɔrsa, o funɛ tumu ba la yir Ahitofɛl ali Gilo. O ka funɛ ya 

kankoor Devid zimzimsi ta digirɛ. Chenani Absalɔm fun vɔu chen funɛ ya wutiu o fun 

na nara kinkan a tiŋ o gantɛl. 

13Doonee nandigi fun la ŋɔ Devid ni, "Israɛl tim ta tiŋ Absalɔm mun nɛɛ di waa ya ba 

koora.” 

14Devid fun ŋɔ o nihɛɛta banawara funɛ nyɛn o wati ali Jerusalɛm ni chen, "Ma nyɛ ya 

chɔ a fosi ya titi ali Absalɔm nisa ni ka ya vɛ ya chen, o zi wa chem yau a nyaŋi kaa 

kpu ya maga ali tɔha nɔ ni.” 

15Doonee ba fun ŋɔ, "Iin, ya kunyana, yaa zi tum chenani maga i biksi yau.” 

16Saha tirɛ koor ti fun kpa o walɛ maga awa o nihɛɛta a si kaa ka o samsa nara fi a ta 

di baa nyini koor dama ti. 

17Saha naa koor ti wa o walɛ ta funɛ li tɔha ti ni ba funɛ la tel dama naa tiŋ tɔha ti 

gantɛl chenu a chiŋi dooni. 

18Doonee o nihɛɛti ta fun wa chiŋi o wati ka koor dama ni ilɛ ta fun wa chiŋi ba 

suwachak ni. Nara kɔksa anɔra nawara funɛ tiŋ un ali Gaf wa chen gbaan fun waa 

kaali. 

19Koor ti fun ŋɔ Itai naa ya ba nihɛɛ chen ni, "Baŋnɛ ma tiŋ ya aa la ma la ya? Ma bur 

kila a la kani aa pɔ koor fali ti, domi ma ya hɔɔriwa a chɔ wa zu ya kaa gil ma pulim. 

20Ma nyɛn bar nɔ saha tamnɛ, adaha mu waa ki kpak ma a nyɛn aa buuri. O wa piin 

werwa ma zim doonani muu la. Ma bur kila a laa pɔ ma pulim walɛ. Muu sumi 

Koosau di o nyɛn ma wati aa suŋi ma.” 

21Amaa Itai funɛ ŋɔ unnu, "Mu kunyana, mu hɛɛsɛ Koosa sɔn ti niu di doonani maga 

ii la mu zi tiŋ i mun niu, hali doon ya siu muu zi lau.” 

22Devid fun ŋɔ un, "Chen weru, maa val yaa la." Doonee Itai wa o bunɔɔni ta fun tiŋ a 

kaali. 

23Nara ta funɛ kura wiiu ka Devid gantɛl tiŋsi taa la. Koor ti wa o walɛ ta fun la ji 

Jɔɔdan mɔɔg ti a fun kaali nyaabaan ti. 

24Zadɔk naa funɛ ya kɔkɔɔra chen funɛ nyɛn ba wati ka Livai walɛ ta fun chuŋi Koosa 

chiksɛsa adaka ti. Ba funɛ kpa unnu a chiksi a bu vɛ zer un hali nara ta maga wa li 

tɔha ti ni. Abiata naa funɛ ya kɔkɔɔr chen funɛ nyɛn o wati. 

25Doonee koor ti fun ŋɔ Zadɔk ni, "Zer Koosa chiksɛsa adaka ti a bur kila tɔha ti. O ya 

di Koosa kpak tusɔɔnau wa minnu, o zi vɛɛn wa nyɛ mu bur wa dooniu wuzu digi. 

26O ka ya di o wa kpak tusɔɔna wa min ni, waa laa zi ya min chenani o bambi daŋni.” 

27O fun vɛɛn ŋɔ Zadɔk ni, "Zer i be Ahimaaz awa Abiata be Jonatan aa la tɔha ti wa 

tusɔɔn ni. 

28Muu zi la chiŋi nyinbaan naa chɔ nyaabaan ti ni chenu aa pɔ saha naa mu zi wa nu 

laaboora.” 

29Doonee Zadɔk wa Abiata fun zer Koosa chiksɛsa adaka ti a kaali Jerusalɛm a la 

nyɛn dooni. 

30Devid fun zini kaali "Ɔlif" bi ti nyuha a laa wi kaa vɛ du natausa kaa fun kpa kin a 

tɔ o nyuha a biksi o tuchɔk. Banawara funɛ tiŋ un chen maga fun kpa kina tɔ ba 

nyuuna kaa laa wi. 

31Saha naa Devid fun wa nu di Ahitofɛl gbaari Absalɔm nɛɛ ba vɛ o nɔɔ chen, o funɛ 

sumi Koosau a ŋɔ, "Mu Kunyana, muu sumi hinnu di i nyɛ Ahitofɛl nɛha sɛm ta burigi 

womsi sɛma a nyɛ un.” 

32Saha naa Devid fun la zini kunkule ti nyuha ali doonani baa jɛɛmi Koosa chen, o 

funɛ chem o chɛn birigi naa o sii su baa yir Husai ka o li Ak tima ni chene ka o liisi o 

kilaarɛ kaa ya hɛɛra a du o nyuha. 

33Devid fun ŋɔ un, "I tiŋ min la, i waa zi kpak suŋi digi a nyɛ min, 

34amaa i zi koti suŋi minnu a bur la tɔha ti a la ŋɔ Absalɔm ni di i zi tum aa nyɛ unnu 

wa wuti ni a chi chenani i fun tum aa nyɛ o nyana ni chen. 

35Zadɔk awa Abiata nawara ya kɔkɔɔrsa chen zi nyɛn dooni, i vɛɛn ŋɔ ba chenani i nu 

ali koor dama ni. 

36Ba bisa Ahimaaz awa Jonatan nyɛn ba wati. Saha naa i wa nu laaboor ti maga a peti 

i zi koti kpa bau a wa mu wati.” 

37Doonee Devid chɛna Husai fun bur kaali tɔha ti, o van laa tel di Absalɔm gbaan laa 

telu. 

2 SAMUƐL 16 

1Saha naa Devid fun zini bi ti a la tama, o funɛ chem Ziba naa ya Mɛfibosɛf tumtumna 

chenu ka o fun kpak kakusa abalɛ a chuŋi buna awa boroboro kɔksa alɛ, zimebisa 

kɔkwa awa diwe falɛ chik kɔkwa awa sin pulim loŋ. 

2Devid fun pɛɛsi un, "Baŋnɛ i kaa kpa kini ta maga a la ya?" Ziba fun ŋɔ un, "Kakusi 

ta ya i kunyana ti walɛ kiniwa ka boroboro ti ka ya o walɛ ta diwe, ba sin nyɔɔli ka 

gbaari chen. Saha naa ba wa la val a ku ali nyaabaan ti ni baa zi nyɔɔu.” 

3Saha tirɛ koor ti fun pɛɛsi un, "Leenee Mɛfibosɛf naa ya i kunyana Sɔɔl niha chen 

ka?" O fun ŋɔ un di waa nyɛn Jerusalɛm ni, domi lalaknɔ o zimu di Israɛl tim ta zi bu 

nyɛ nawaal Sɔɔl koor ti siiu. 

4Koor ti fun ŋɔ Ziba ni, "Kinkina ya Mɛfibosɛf kina maga ya i kiniwa." Ziba fun jɛrigi 

a ŋɔ, "Mu ya i tumtumnɛ. Muu daŋni muu sɔɔni i tuhau saha maga.” 

5Saha naa kankoor Devid fun la tel Bahurim, Sɔɔl walɛ ta digi naa funɛ ya Gɛra be 

Simɛi chen funɛ chɔ wau a wa chem un kaa ŋɔ nɔɔ aa nyɛ un. 

6Simɛi funɛ piiliu a pa bunkola aa yo Devid wa o nihɛɛti ta ka nara pɔ Devid aa il un 

chen maga. 

7Simɛi funɛ ŋɔ nɔu a nyɛ un a ŋɔ, "Tum tagni nibine, kila. 

8I fuksi Sɔɔl koorau, chendaha o lɛrigi i diŋna aku chenani i kpu Sɔɔl walɛ taa daha 

chen. Lalaknɔ Koosa kpa koor ti a nyɛ i be Absalɔm nɛɛ kaa ta hin yɔri.” 

9Doonee Abisai fun ŋɔ koor ti ni, "Mu kunyana, baŋ daha i nyɛ vaha nɔ wa ŋɔ nɔɔ aa 

nyɛ hin? Nyɛ mu la dooni a la teŋ o nyuha.” 

10Devid fun ŋɔ un, "Chen wa ya i tum, o ya di o ŋɔ nɔɔu a nyɛ min, Koosa biksi un, ka 

anti kpak nyinbaan wa o pɛɛsi un aku chen daha?” 

11Devid funɛ ŋɔ Abisai wa o nihɛɛti ta ni nanɛ, "Mu be ti daŋni o kpu min, ka yɛrɛ ma 

nyɛ Bɛnjaman nar nɔ wa ya ma alaazibu? Koosa ŋɔ di o ŋɔ nɔɔ a nyɛ min, adaha ma 

gil un o ya chenani maga oo daŋni. 

12O waa gali Koosa wa na chenani muu namsi nan kaa ya alibarka a du min ni.” 

13Doonee o wa o walɛ ta fun buraa la. Simɛi fun vɛɛn tiŋ ba mun ni a ŋɔ nɔɔ aa nyɛ un 

kaa laa yagsi un wa bunkola ka oo la. 

14Koor ti wa o walɛ ta funɛ kuu, chendaha baa funɛ la tel Jɔɔdan mɔɔga ba funɛ kaniu 

a hiisi. 

15Absalɔm wa Israɛl tim ta wa banawara funɛ tiŋ un chen wa Ahitofɛl fun la zu 

Jerusalɛm. 

16Saha naa Devid chɛn birigi naa ba funɛ yir Husai chen fun chem Absalɔm. O funɛ 

sɛm taa zaŋau a ŋɔ, "Koosa laa zi nyɛ koor ti nyɛn a vusi.” 

17Doonee Absalɔm fun pɛɛsi un, "Ka leene i chɛna Devid nyɛn ka i vɛ tiŋ un laali?” 

18Husai fun ŋɔ un, "Mu waa ki ya chen, domi mu tiŋ naa Koosa yisi gantɛllɛ. Nara naa 

awa Israɛl tim ta daha muu zi nyɛn i watiu. 

19Antirɛ muu zi jɛɛmi a gbaari mu kunyan ti be ni? Chenani mu fun tum aa nyɛ i 

nyana ni chen, chene mu kaa tum aa nyɛ hin.” 

20Absalɔm fun burigi Ahitofɛl wati a ŋɔ, "Lalaknɔ chenani ya nyɛn bar nɔ nan, yɛrɛ ii 

daŋni ya ya?” 

21Ahitofɛl fun jɛrigi a ŋɔ un, "Kila a la chɔ i nyana samsi ta o kpa kansi di baa il koor 

dama ti chen, chen ni Israɛl tim maga zi zimu di i nyana kpa hin burigi o dɔmnɛ. I 

gantɛl tiŋsi ta bara kaa zi bu kpoku.” 

22Doonee ba fun baŋsi lɛu a nyɛ Absalɔm ni ali koor dama pɛŋ ti daha. Saha tirɛ 

Absalɔm fun kpak o nyana samsi ta zu lɛu ti tuha a zu daŋni ba ka nara maga nyini. 

23Chen saha ti ka Ahitofɛl yaa fun sɛm sɛm, nara yaa nuu a chi Koosa sɛm sɛma. 

Devid awa Absalɔm maga funɛ nu o sɛmwa. 

2 SAMUƐL 17 

1O waa fun vusi ka Ahitofɛl fun ŋɔ Absalɔm ni, "Nyɛ mu kpa nara tusuk fidaalɛ yaa la 

zinan dusum nɔ a la chem Devid. 

2Muu zi la chem unnu saha naa o wa ku kaa bu vɛɛ lil nantɔ. O wa na ya hansura zi 

kpak unnu ka o bunɔɔni ta maga chɔ kaa ka un. O duŋduŋnɛ mu kaa kpu, 

3kaa kpa o walɛ ta maga a wa nyɛ hin a chi chenani haan fali yaa la o baal dama chen. 

I kaa kpu nibin bɛgimnɛ kaa fosi nara taa maga.” 

4Chen lisi ti fun wer Absalɔm wa Israɛl tim ta maga ni. 

5Absalɔm fun ŋɔ, "Lalaknɔ yir Husai a nyɛ min mu nu chenani o kaa sɛm.” 

6Ba fun la yir Husai wa, Absalɔm fun ŋɔ un, "Lisi naa Ahitofɛl kpa nyɛ ya nɛɛnɛ. Ya 

tiŋ kaa ya ta tiŋi? O ya di ya ta tum chen, i biksi ya chenani yaa zi ya.” 

7Husai fun ŋɔ un, "Lisi naa Ahitofɛl kpa nyɛ ma lalaknɔ, chen wa wer. 

8I zimu di i nyana Devid wa o walɛ ta ya laal chemsiwa a chi gbesa. I nyana ya 

lanjima hɛɛrɛ, chendaha o wa gbaari o walɛ taa ni aa chɔ dusum. 

9Lalaknɔ waa sogli bar digi ni. Saha naa maga Devid wa chem i walɛ ta ka nara nu 

baa zi wa ŋɔu di ba nyaŋɛ i walɛ tau. 

10Saha ti nibin kpok ta maga zi waa ɔm hansurau, domi Israɛl tima maga zimu di i 

nyana ya lanjima kpokre ka o walɛ ta maga zim laal yooli. 

11Mu lisi ya di i lagmi Israɛl tim ta maga bar bɛgim ni a in a chi mɔɔg hɛchɛ ka i titi te 

ba suwachak a kpa ba la laal ni, 

12chen ni yaa zi la dɛu Devid ali doonani maga o nyɛn ka o zi zim chenani laa ya. O 

wa o walɛ ta nandigi waa zi wa ka. 

13O wa chɔ a la zu tɔ digi ya walɛ ta zi wa dɛu nyinbaanasau a lɛrigi chen tɔha ti a la 

du nɛŋbɔ ni. Hali bunkol waa zi wa ka ali kunkule ti nyuha ni.” 

14Absalɔm wa Israɛl tim ta maga fun ŋɔ, "Husai lisi ti bɔ Ahitofɛl kin tiu." Koosa funɛ 

vɔwu di ba ta nu Ahitofɛl nɛha lisi ti ka sibir tu Absalɔm ni. 

15Doonee Husai fun sɛm Zadɔk awa Abiata nawara funɛ ya kɔkɔɔrsi chen ni chenani o 

kpa nɛha lisi a nyɛ Absalɔm ni awa chenani Ahitofɛl ka kpa o kin a nyɛ. 

16Husai fun bu ŋɔ, "Lalaknɔ tum be ba la ŋɔ Devid ni di o ta ji mɔɔg ti dusum nɔ ali 

nyaabaan ti ni, amaa ba ji Jɔɔdan mɔɔg ti nin bɛgim, chen ni baa zi koti kpu o wa o 

walɛ ta magau.” 

17Saha ti di Abiata be Jonatan awa Zadɔk be Ahimaas funɛ kani bugul naa chɔ Ɛnrogɛl 

ni ali Jerusalɛm ni chen aa pɔ, domi ba waa funɛ daŋni nara na ka baa zu tɔha ti. 

Nihabichɛl digi yaa fun li koor dama ti a la ŋɔ ba, ba ka la ŋɔ Devid ni, 

18amaa wuzu digirɛ nibabichɛl digi fun la na ba a fun la ŋɔ Absalɔm ni. Doonee ba 

fun chɔ lalaka a la sogli baal digi dama ni ali Bahurim ni. Bugula funɛ chɔ a dugli 

dam ti, ba fun tu sogli bugul ti ni. 

19Baal ti haan fun zer kin sak bugul ti nɔɔ ni a bɛrigi niŋmɛna a sak o daha, chen ni 

nandigi waa ki zim di nara nyɛn dooni. 

20Absalɔm tɔha nihɛɛta fun wa dam ti a wa pɛɛsi haan ti, "Leenee Ahimaaz awa 

Jonatan ka?" Haan ti fun ŋɔ di ba ji pol tiu. Ba fun nyini a daŋni ba ku kaa bur kaali 

Jerusalɛm. 

21Saha naa ba fun kaali a peti, ba fun li bugul ti ni a kaali a la sɛm kankoor Devid ni di 

o ya lalaka a la ji pol ti. 

22Doonee Devid wa o walɛ ta fun piili aa ji Jɔɔdan mɔɔg ti, chɔɔsa fun waa pusi di ba 

maga jiu. 

23Ahitofɛl funɛ nyini di ba wa tiŋ o kpaami ti, o fun si a vɔu o kakuma a kaali o pulim. 

O funɛ la tel a kɔɔri o dama wɛ maga a peti kaa fun tɛ o titi wa ŋmɛn a siu. Doonee ba 

fun gbini o nyana hugila a fun kpa un a sogli dooni. 

24Devid funɛ la tel tɔha naa baa yir Mahanem chene ka Absalɔm awa Israɛl tim ta ka 

wa ji Jɔɔdan mɔɔg ti. 

25Absalɔm funɛ kpa Amasarɛ a chiksi Joab ba chiksi ni o fun ya lanjimasi ta nihɛɛ. 

Amasa nyana funɛ ya Jɛta beere kaa ya Israɛl nar. O niina funɛ ya Abigɛl naa funɛ ya 

Nahas be nihabichɛla kaa ya Zɛruya towe chen. 

26Absalɔm wa o walɛ ta fun la chɔ kɔchɔ ali Giliad tɛɛnɛ ti ni. 

27O funɛ wa li Mahanem, o funɛ na Nahas be naa ba funɛ yir Sobi chene ka o li Raba 

ali Amɔn pulim ni awa Amiɛl be Maki ali Lodɛba awa Basilai naa funɛ ya Giliad tim 

nar ali Rogɛlim chen. 

28Ba fun kpa ki chɔɔlɛ, kurubasa awa tampilsa a gbaari diwe ni a wa nyɛ Devid awa o 

walɛ taa ni. Ba ka funɛ vɛɛn kpa mɛ awa sau awa niŋmɛna awa gɔŋa awa samsike, 

29tuun awa nuil nu awa piisisa a wa. Ba funɛ zimu di lɔsa awa nnyɔksa awa kuunsa 

kpak Devid wa o walɛu tau ali kɔha ti ni. 

2 SAMUƐL 18 

1Kankoor Devid fun la lagmi o walɛ ta maga a puriki ba tusugsa awa kɔksa kaa fun 

yisi ba nihɛɛta ba te ba suwachak. 

2Doonee o fun puriki ba butora a tum ba ba li a gbaari Joab awa o niinbe Abisai awa 

Itai ali Gaf ni, ba maga fun ya nihɛɛta. Ka kankoor ti fun ŋɔ o walɛ taa ni, "Mu titi zi 

tiŋ mau a la.” 

3Ba fun ŋɔ, "Ta tiŋ ya a laali, domi o wa muksi ka yaa chɔ chen waa zi muksi ba. Hali 

ya tuha ni purigi la siu, o waa zi muksi ba, amaa i wa puriki ya tusuk fire. O zi bɔ wa i 

tau nyɛn tɔha nɔ ni kaa ki suŋi ya.” 

4Kankoor ti fun jɛrigi a ŋɔ, "Mu zi ya chenani maga ma sɛm chenu, domi chen lisi ti 

weru." Doonee o fun chiŋi tɔha ti bolzɔɔnɔ ni ka o walɛ ta val a tiŋ dɔŋ tusugsa awa 

kɔksa ni aa la. 

5O fun kpa chiksɛsa a nyɛ Joab, Abisai awa Itai ni a ŋɔ, "Mu daha, ma ta wa nyɛ 

bunɔɔn naa baa yir Absalɔm chen wa na dɛŋa." Lanjimasi ta maga fun nu o sɛm ti ka 

Devid nyɛ nihɛɛti ta wa chiksɛsa. 

6Devid walɛ ta funɛ kaali ba pulim ti cheŋcheŋa a la chem Israɛl tim ta ali Ifrɛɛm duu 

ti tuha. 

7Devid lanjimasi ta fun nyaŋi Israɛl tim ta, chendaha Devid funɛ ŋɔ nanɛ. O ya wu 

taginnɛ wa maa kpu nara tusuk fumlɛ chen. 

8Yo ti funɛ pusi a tiŋ pulim ti nɔɔsa chene a kaali ka nara fun siti kinkan ali pulim 

nɔɔsi taa ni a kaali laal ti bar chemi ti ni. 

9Doonee Absalɔm fun la chɛrigi Devid walɛ ta. O funɛ zini kakumnɛ a fun chɔ tiŋ 

sɔgil zen mun di o kaali o nyuha fun la zu hule ni a kag. Kakum ti fun chɔ aa la ka 

Absalɔm fun kpalimi a tɛ bugil ti hule ti daha, domi o nyuksa funɛ ziŋ kinkan. 

10Devid walɛ ta digi funɛ na un chene a fun ŋɔ Joab ni, "Ya kunyana, ya nau ka 

Absalɔm tɛ sɔgil daha.” 

11Joab fun ŋɔ ba, "Maa na un chen, baŋaa ya ma vɛ la kpu un ali dooni? Naa faa kpu 

un mu faa zi nyɛ tiina wa anzunfa fiiu awa ki kirsi ni.” 

12Amaa baal ti funɛ jɛrigi unnu a ŋɔ, "Hali i nyɛ min chen anzunfa ti, mu waa zi zer 

mu naanine a tɛ koor ti be ti, domi ya maga funɛ nuu ka koor ti ŋɔ hin awa Abiata awa 

Itai ni di o daha ma ta wa nyɛ bunɔɔn naa baa yir Absalɔm chen na dɛŋa. 

13Amaa mu fa vɛ kankoor ti nɔɔ kaa kpu Absalɔm, koor ti faa zi du min wɛ niu, i ka fa 

waa zi chiŋi mu gantɛl ni.” 

14Joab fun ŋɔ un, "Mu waa zi bu kpak saha wa hin ni," kaa fun kpa hɛma a batora a la 

baŋsi Absalɔm bambi ni ka o haa nyini kaa tɛ sogil ti daha. 

15Saha tirɛ Joab lanjimasi ta nara fi fun wa kaali go Absalɔm a fun kpu un. 

16Doonee Joab fun ŋɔ di ba hu kaabul a biksi di laal ti peteu, ka o lanjimasi ta fun li 

Israɛl tim ta bar chemi a bur wa. 

17Ba fun zer Absalɔm bara a la yo du bɔɔni ali duu ti tuha a fun zer bunkol a tɔ bɔɔ ti 

nɔɔ. Israɛl tim ta maga fun chɔ a kaali ba damsa. 

18Saha naa Absalɔm ha fun nyɛn wa o miisa ni o funɛ sa biŋbiŋnɛ a chiksi kankoorsa 

nɛŋbɔ ti ni, domi o waa fun kpak be o kaa zi wa lisi o sɔn wuzu digi. Chendaha o funɛ 

kpa o sɔnnɛ a du biŋbiŋ ti ba ha vɛɛnaa yir doon wa Absalɔm biŋbiŋa. 

19Doonee Zadɔk be Ahimaaz fun ŋɔ Joab ni, "Nyɛ mu chɔ aa la koor ti wati a la ŋɔ un 

laaboor weri nɔ di ya Kunyan Koosa fosi unnu ali o dɔma nisa ni.” 

20Doonee Joab fun ŋɔ un, "Aayi, i laata kaa la nyɛ zinan laaboor nɔ, amaa i zi wa nyɛ 

chen laaboor ti wuzu digirɛ. O wa magwa i nyɛ un zinan aku kankoor ti be ti siu ti 

daha.” 

21Doonee o fun ŋɔ o Sudan tim yoma ti ni, "Kila a la ŋɔ kankoor ti ni chenani i na." 

Yom ti fun tu gbiri kaa si aa chɔ. 

22Ahimaaz fun vɛ kaa ŋɔ, "Wudigi wa muksi min wa chenani mu kaa ya chen, mu 

kunyan nyɛ mu gbaan la sɛm laaboor ti." Joab fun ŋɔ, "Yɛrɛ ii daŋni i la mu be? I wa 

kaa na papaha ali chen laaboor ti ni.” 

23Ahimaaz fun bu ŋɔ, "Muu daŋni mu la chen saha tirɛ." Doonee Joab fun ŋɔ, "Kila." 

Ahimaaz fun piili aa chɔ a tiŋ Jɔɔdan nɛŋbɔ ti aa la a fun vusi kaa gali yom ti ni. 

24Devid funɛ kani tɔha ti bolzɔɔnɔ nɛɛ ka naa laa pɔ doon chen, ni ili fun zini 

zagbɛrkpure ti a zini zɔŋ o daha. O fun nyini a na ka nandigi tiŋ nyinbaan a chɔ aa wa. 

25O fun la ŋɔ kankoor ti ni, kankoor ti fun ŋɔ di o ya di o ya o duŋduŋnɛ, o kpa 

laaboor werirɛ aa wa. Chɔchɔha ti tiina fun wa gbɛr. 

26Doonee kina ni ili ti fun bu na ka nandigi fun chɔ aa la o duŋduŋ, o fun yir naa pɔ 

bolzɔɔnɔ chen a ŋɔ un, "Kina nandigi buu chɔ aa wa chen." Doonee koor ti fun ŋɔ, "O 

gbaan kpa laaboor werire aa wa.” 

27Kina ni ili ti fun ŋɔ, "Naa te chɔ aa wa chen chi Ahimaazrɛ." Koor ti fun ŋɔ un, "O 

ya nibin werire a kpa laaboor weri aa wa di o wa nyɛ ya.” 

28Ahimaaz fun wa li a zaami koor ti kaa chel chɔ o suwachak ni kaa ŋɔ, "Ki pɛki 

Koosa naa ya i Koosa chen sɔn ti, domi waa nyɛ i di nyusum nɔ a nyaŋi banawara vɛ i 

nɔɔ nan.” 

29Koor ti fun pɛɛsi, "Ka Absalɔm kpak alaafɛu?" Ahimaaz fun ŋɔ, "Mu kunyana, saha 

naa Joab fun tum min chen, mu funɛ nau ka nara su dooni, amaa mu ka waa fun zim 

kinkina ya dooni.” 

30Koor ti fun ŋɔ un, "Chiŋi dooni." O fun kaali a la chiŋi. 

31Doonee Sudan tima nihabichɛl yom ti fun wa tel a sɛm koor ti ni, "Mu kunyana, 

zinan Koosa nyɛ hin nyusumu a nyɛ i nyaŋi i dɔma maga.” 

32Koor ti fun pɛɛsi, "Ka Absalɔm du yɛrɛ?" Yom ti fun ŋɔ un, "Mu kunyana, o wa i 

dɔm ta maga situ.” 

33Doonee koor ti tuha fun chɔk kinkan, o fun zini a la kani o pɛŋ daha ali bolzɔɔnɔ 

wati aa wi. O funɛ zini aa la chene kaa laa wi aa ŋɔ, "Mu be Absalɔm, mu fa siwɛ kaa 

ka hin o fa bɔɔu." 

2 SAMUƐL 19 

1Ba fun la ŋɔ Joab ni di Devid wiiu aku Absalɔm daha. 

2Chendaha chenani ba fun la di nyusum aa dɛɛsi chen funɛ burigi fɔularɛ a nyɛ Devid 

walɛ taa ni chen wuzu ti, domi ba funɛ nuu di koor ti wiiu. 

3Ba fun bur kaali tɔha ti baalim a chi banawara la chem laal a di hiisa aku baa chɔ li 

laal ti ni daha. 

4Koor ti funɛ fɔu o seeu kaa laa kaasi kinkan aa ŋɔ, "Mu be Absalɔm.” 

5Doonee Joab fun kaali koor ti dama a la ŋɔ un, "Zinan i nyɛ i walɛ ta bara yɔɔriu, ba 

waa ka fosi hin awa i bisa awa i haanasa awa i samsi ta maga miisa. 

6I wara daŋni banawara laa daŋni hin wɛ kaa laa daŋni banawara vɛɛ daŋni hin chen 

wɛ. Lalaknɔ i nyɛ ya zimu di i bunɔɔni ta wa ya wudigi a nyɛ hin, ba ka wa kpak hin 

nyɔɔra. Lalaknɔ mu zi zimu di Absalɔm ha fa nyɛn wa o miisi ni, i tuha faa zi sɔɔniu a 

kaali chenani o siu nan. 

7Kila a la sɛm i bunɔɔni taa ni ka i vɛ ya chen, mu hɛɛsɛ Koosa sɔn ti dahau di kpaa 

wa chɛ i waa zi na nandigi ali i wati. Chen ti ka kaa ya wutaginnɛ a nyɛ hin.” 

8Saha tirɛ koor ti fun si a la kani tɔha ti bar val zuuli ti ni. O bunɔɔni ta fun nu di o 

nyɛn dooniu, ba fun la lagmi dooni. Saha ti di Israɛl tim ta maga funɛ chɔu a kaali ba 

damsa. 

9Pulim ti maga ni, ba fun piili aa tɛsi dɔŋa kaa laa ŋɔ, "Kankoor Devid fosi ya ali ya 

dɔm nisi ni, waa fosi ya ali Filistia tim ta nisi ni, amaa lalaknɔ o ku Absalɔm dahau a 

chɔ sogli kaa ka pulim ti. 

10Ya funɛ vɔu Absalɔmnɛ wa ya koora, amaa ba kpu unnu ali laal ni, adaha ma nyɛ 

nandigi la kpa kankoor Devid a bur ki wa.” 

11Laaboor naa Israɛl tim ta funɛ sɛm chen fun la pu kankoor Devid, o fun tum Zadɔk 

awa Abiata di ba la pɛɛsi Juda tima nihɛɛti ta, "Baŋnɛ ma vɛ daŋni ma kpa koor ti a 

bur la o koor dama? 

12Ma waa ya mu walɛ, a ya mu titi chɛl, ka yɛrɛ maa daŋni ma tiŋ gantɛl a kpa min 

bur la?” 

13Devid funɛ vɛɛn ŋɔu di ba ŋɔ Amasa ni, "I ya maga hɛɛnnɛ, piili zinan kila mu kaa 

kpa hinnu a chiksi Joab bar chiksi ni. Mu vɛ ya chen, Koosa tau min a kpu.” 

14Devid sɛmsɛm ti fun sɔɔni Juda tima maga ba fun tum ba la ŋɔ un di o kpa o koor 

dam nihɛɛti ta maga bur ki wa. 

15Saha naa koor ti funɛ la, o funɛ la chem Juda timau ali Jɔɔdan mɔɔg ti ni ka ba fun 

wa chiŋi Gilgal ni di ba il un o ji mɔɔg ti. 

16Saha tirɛ, Bɛnjaman tim baal naa ba funɛ yir Simɛi chen fun chɔ lalaka ali Bahurim 

di o la chem Devid ali Jɔɔdan mɔɔg ti ni. 

17Nara tusuga funɛ li Bɛnjaman zɔɔnɔ ti a tiŋ un a kaali. Ziba naa funɛ ya Sɔɔl hɛɛni ta 

digi tumtumna chen ka fun kpa o bisa nara fidaanyuun awa tumtumsa fumlɛ. Ba maga 

fun la nyɛn Jɔɔdan mɔɔga ni aa pɔ Devid. 

18Ba funɛ ji mɔɔg tiu di ba il koor ti wa o walɛ ta. Saha naa koor ti funɛ saksi di o ji, 

Simɛi funɛ chelu a chɔ o suwachak ni, 

19a ŋɔ, "Mu kunyana, muu sumi hinnu di i gil tum tagna anawara mu fun tum hin ali 

saha naa i funɛ li Jerusalɛm ni chen a pɛŋ min. Ta wa kpa chen a pɛɛsi min. 

20Mu zimu di mu tumu a puti hin, chendaha mu ya naa te li Israɛl pulim tim taa ni di 

mu wa chem hin chen.” 

21Abisai fun ŋɔ, "O werwa ya kpu Simɛiu, domi o funɛ ŋɔ nɔɔrɛ a nyɛ nibine naa 

Koosa yisi di o ya koora ni.” 

22Amaa Devid funɛ ŋɔ Abisai awa o niinbe Joab niu, "Nandigi wa pɛɛsi ma, ma ta kpa 

wumukse a du min ni. Min ya Israɛl pulim koora zinan, adaha ba waa zi kpu nandigi.” 

23Saha tirɛ o fun ŋɔ Simɛi ni, "Muu daŋni mu ŋɔ hinnu di nandigi waa zi kpu hin.” 

24Doonee Sɔɔl niha Mɛfibosɛf fun wa di o wa chem koor ti. Piili saha naa koor ti fun 

li Jerusalɛm a kaali a wa bur wa chen di Mɛfibosɛf ha waa fun sɛm o naasa, o ka ha 

waa fun koti o tɔm koo a chaksi o kilaarɛ. 

25Saha naa Mɛfibosɛf fun wa tel Jerusalɛm di o la chem koor ti, o funɛ pɛɛsi unnu, 

"Mɛfibosɛf, i wa tiŋ min a la.” 

26O funɛ jɛrigi a ŋɔ, "Aku baŋ daha, mu kunyana, i piin zimu di mu ya gbarigirɛ. Mu 

funɛ ŋɔ mu tumtumsi taa digi nɛɛ di o vɔu mu kakum nyɛ min mu tiŋ hin yaa la, amaa 

o funɛ vɛɛu. 

27O funɛ wa suni mu nɔɔ niu ali i wati, amaa i ka chi Koosa malaikarɛ, adaha ki tum 

chenani deŋli nyinbaan a nyɛ hin. 

28Mu kunyana, o werwa i kpu mu nyɛn hɛɛni maga, amaa i funɛ nyɛ min nyinbaan di 

mu waa di diwe ali i wati.” 

29Doonee koor ti fun ŋɔ un, "Ta bu sɛm wudigi, domi mu vɔwu di mu bɔni Sɔɔl 

kapata ti a nyɛ i wa Ziba ni.” 

30Doonee Mɛfibosɛf fun ŋɔ, "Kpa a maga a nyɛ Ziba ni. Chenani i wa dama nan mag 

minnu.” 

31Basilai gbaan fun li Giliad a wa Rogɛlim di o wa suŋi koor ti o ji Jɔɔdan mɔɔga. 

32Basilai funɛ hɛɛsiu a ya bun fumŋmɛnaasa. O funɛ kpak nisi kina kinkannɛ, 

chendaha saha naa koor ti fun nyɛn Mahɛnen ni chen, o funɛ kpa diweu a la nyɛ un. 

33Koor ti funɛ ŋɔ unnu, "Ki wa mu wati ali Jerusalɛm ni muu nyini hin.” 

34Amaa Basilai funɛ ŋɔ unnu, "Mu kunyana, mu wuzuuna wa bu in kinkan ka baŋ mu 

kaa tiŋ hin la ya? 

35Mu piin ya bun fumŋmɛnaasirɛ, kindɔŋ wa buto aa sɔɔni mu tuha. Hali diwe naa 

muu di awa nii naa muu nyɔ wa lɛm min ni. Nara kaa lɔ boola mu wara nu. Adaha mu 

la dooni mu kaa du hin kuusarɛ. 

36Mu wa mag chen bɔta, domi o zenu kinkan, adaha mu zi tiŋ hinnu a la suwachak 

tama ali Jɔɔdan mɔɔg ti wati. 

37Saha ti, i nyɛ mu bur kila dama, chen ni muu zi la siwu a dugli mu walɛ bar sogli ti. 

Mu be Kimham nɛɛnɛ, kpa un kila o la tum aa nyɛ hin. Mu kunyana, chenani maga i 

tuha tɔɔri i ya un ii ya.” 

38Koor ti fun ŋɔ, "Mu zi kpa un tiŋ mu mun niu a laa dɛɛsi un chenani maga ii daŋni. 

Kina maga i kaa daŋni mu zi ya a nyɛ hinnu.” 

39Saha tirɛ Devid wa o walɛ ta maga fun la ji Jɔɔdan mɔɔg ti. O fun kpa nin du Basilai 

nin ni kaa ya alibarka a du un ni. O fun bur kaali dama. 

40Saha naa Juda tima awa Israɛl tim ta fun kpa koor ti a la ji mɔɔg ti, o funɛ kaali 

Gilgallɛ ka Chimham fun tiŋ o mun ni. 

41Doonee Israɛl tim ta fun kaali koor ti wati a la ŋɔ un, "Mu kunyana, yɛrɛ ya niinbisa 

Juda tim ta zim di ba kpak nyinbaanu wa ba kpa aa la ba pulim ka ba wa chem hin ali 

Jɔɔdan mɔɔg ti ni?” 

42Juda tim ta fun jɛrigi a ŋɔ, "Koor ti ya ya hɛɛnnɛ, chendaha ya tum chen. Adaha ma 

ta nyɛ chen si ma paan. O wa ya di waa yau diwe aa nyɛ ya koo aa nyɛ ya kina.” 

43Juda tim ta fun ŋɔ, "Yaa daŋni kankoor Devid naaval fiu a chi chenani maa daŋni un 

chen. Hali o ya di o ya ma hɛɛnnɛ, ma ka nyini ya yɔriu. Ma wa zim di ya waa funɛ te 

sɛm o bur waali sɛma?" Amaa Juda tim ta bara funɛ kpoku wa Devid daŋni ni a kaali 

Israɛl tim ta. 

2 SAMUƐL 20 

1Nibin tagin digi funɛ nyɛn Gilgal ni baa yir Sɛba ka o ya Bikri be ali Bɛnjaman walɛ 

taa ni. Waa funɛ hu kaabul a ŋɔ, "Yaa waa zi tiŋ Devid. Israɛl tima, ma nyɛ yaa la 

dama.” 

2Doonee Israɛl tim ta fun vɛ Devid a ta kaa tiŋ Sɛba, amaa Juda tim ta waa funɛ tiŋ 

Devid mun niu a kaali Jerusalɛm. 

3Saha naa Devid fun la tel o koor dama ali Jerusalɛm ni, o funɛ kpa o samsi fi naa o 

fun kpa a du di baa il dama ti chenu baa il dama ti. O funɛ nyɛ bau kina anawara baa 

daŋni, amaa o waa funɛ chɔ ba. Ba funɛ kur far bau a du dam ni a chi luhaana. 

4Koor ti fun ŋɔ Amasa ni, "Yir Juda tima a tiŋ ba aa wa chɛ wuzu nɔ.” 

5Amasa fun la yir ba, amaa o waa fun bur wa saha naa koor ti fun biksi un chen. 

6Chendaha koor ti fun ŋɔ Abisai ni, "Sɛba zi kpa wumukse du hin niu a kaali Absalɔm 

kpa mu bunɔɔni ta aa la ka o vɛ ya chen, o zi la fuksi ya tɔ kpok tau a nyɛn dooni.” 

7Joab bunɔɔna banawara funɛ ya koor zɔɔnɔ walɛ ta chen awa lanjimasi ta maga fun li 

Jerusalɛm ni a tiŋ Abisai di ba la dɛu Sɛba. 

8Saha naa ba fun la tel kparbunyaŋ zenzen naa nyɛn Gibiɔn ni chen, Amasa fun chem 

ba. Saha ti di Joab funɛ laari laal kilaarɛwa kaa kpa takoobi tɛ o chɛra ni. Saha naa o 

fun li aa wa suwachak, chise ti funɛ tu chel tɛɛnɛ. 

9Joab fun ŋɔ Amasa ni, "Mu chɛna, i bara du yɛrɛ?" O fun kpa o nindil a kpak o nin di 

o zaami un. 

10Amasa ka waa fun nyini takoobi naa Joab fun kpak chen ka o fun kpa takoobi ti a 

tau o lo o nawora fun li chel tɛɛnɛ ni. Doonee o fun siu ka Joab bu vɛ gbaŋsi un. 

11Joab bunɔɔni ta digi fun wa chiŋi Amasa wati a yir, "Naa maga tiŋ Joab awa Devid 

o tiŋ Joab duŋduŋ!” 

12Amasa funɛ chɔu ka chɛl vɛti o bara maga ali pali banbaan ni. Saha naa Joab 

bunɔɔni ta fun na di Amasa siwu a peti chen, o funɛ lɛrigi unnu ali pali banbaan ti ni a 

kpa kuntu a tɔ un. 

13Saha naa ba fun lɛrigi siwi ti ali nyinbaan ti ni, nara maga funɛ tiŋ Joab mun niu aa 

dɛu Sɛba. 

14Sɛba fun val Israɛl tim taa ni a la li Abɛl Bɛf-Maaka ka Bɛri walɛ ta maga fun tiŋ un 

a kaali tɔha ti. 

15Joab walɛ ta fun nu di Sɛba nyɛn dooni, doonee ba fun kaali a la go tɔha ti wa kaali. 

Ba funɛ piiliu aa hur zagbɛr ti mun di o chel tɛɛnɛ ni. 

16Niha nɛha tiin digi funɛ nyɛn tɔha ti ni a fun huusi a ŋɔ, "Ma ŋɔ Joab ni di oo wa bar 

nɔ. Muu daŋni mu sɛm sɛmau ali o wati.” 

17Joab fun la tel o wati, o pɛɛsi, "Hin ya Joab chen?" O fun ŋɔ, "Iin." Haan ti fun ŋɔ 

un, "Ki nu mu wati." Joab fun ŋɔ di oo nuu. 

18Haan ti fun ŋɔ, "Saha digi ba yaa funɛ sɛmu, kila tɔha naa baa yir Abɛl chen a la nu i 

jɛrigi, chene i ka tum chen. 

19Ya tɔha ti ya tɔ zenne a ya Israɛl pulim tɔha naa kpak tusɔɔna. Ka yɛrɛ maa daŋni 

ma chɛɛki un? Maa daŋni ma ta kinkina ya Koosa kin wa yɔrirɛ?” 

20Joab fun ŋɔ un, "Aayi, mu waa zi chɛɛki ma tɔha ti. 

21Chen laata ya vɔu, amaa baal digirɛ baa Sɛba ka o ya Bikri be ali Ifrɛɛm kunkulsi 

bar ti a daŋni o li Devid gantɛl. Ma kpa chen tiin ti nyɛ ya, chen ni yaa zi lau kaa ka 

ma." Haan ti fun ŋɔ, "Saha naa ya wa kpu un a peti, yaa zi kpa o nyuhau a yo ta ma.” 

22Doonee haan ti fun kaali a la sɛm tɔha ti nihɛɛti taa ni a la sɛm ba chenani Joab sɛm, 

ba fun teŋ Sɛba nyuha a kpa yo ta Joab. O fun hu kaabul a biksi di o bunɔɔni ta gil 

tɔha ti. Ba fun gil tɔha ti a kaali ba dama, ka Joab ka fun bur kaali Jerusalɛm koor ti 

wati. 

23Joab funɛ ya Israɛl lanjima nihɛɛ ka Jɛhoyada be Bɛnaya ka funɛ nyini Devid ni ilɛ 

ta. 

24Adoniram funɛ nyini banawara laa tum tum kpoka chen. Ahilud be Jehosafat ka fun 

sɔbi chenani baa ya chen aa dau. 

25Sɛva funɛ ya sɛm bar sɛmi ti tɔn ni sɔbi. Zadɔk awa Abiata ka fun ya kɔkɔɔrsa. 

26Ira naa funɛ li tɔha naa baa yir Jɛɛ chen ka fun ya Devid kɔkɔɔrsi ta digi. 

2 SAMUƐL 21 

1Saha naa Devid fun ya koor chen, lɔ tagin funɛ chel pulim ti niu a tel bunsa atora. 

Doonee Devid fun la Koosa wati a la pɛɛsi Koosa lɔsi ti wɛ. Koosa fun ŋɔ, "Sɔɔl awa 

o walɛ nara kpuuli daha, domi waa funɛ kpu Gibiɔn tima maga.” 

2Gibiɔn tim ta waa fun ya Israɛl tima. Ba funɛ ya Amɔn tima nara tamnɛ. Israɛl tim ta 

fun vɔu di ba zi kok bau ali ba dɔm nisi ni, amaa Sɔɔl funɛ kpu bau aku chenani o funɛ 

daŋni Israɛl tima awa Juda tima chen daha. 

3Devid funɛ yir Gibiɔn tim ta magau a ŋɔ ba, "Baŋnɛ maa daŋni mu ya a nyɛ ma? 

Muu daŋni mu ya wudigiu a bɔ ma chim aku tum tagni ta ba fun ya ma chen daha, 

chen ni Koosa zi ya alibarkau a du ma ni kaa kpa ma a burigi o walɛ.” 

4Ba fun ŋɔ, "Nar waa ki kpa anzunfa koo salma a bɔ yoo naa ya wa Sɔɔl wa o walɛ yo 

chen chim. Ya ka wara daŋni ya kpu Israɛl tim nandigi." Devid fun pɛɛsi ba, "Ka 

baŋnɛ maa daŋni mu ya a nyɛ ma?” 

5Ba fun ŋɔ, "Sɔɔl funɛ daŋni o mur ya duhau ali Israɛl pulim ni. 

6Adaha kpa o niisisa ta nibaala nara banɔpɛ a nyɛ ya, chen ni yaa zi kpa bau a vɔu tɛ 

buudaha ni ali Koosa suwachak ni ali Sɔɔl tɔha Gibia ni." Koor ti ŋɔ, "Mu zi kpa ba 

nyɛ mau.” 

7Chenani Devid wa Jonatan fun vɔu vɔwa chen daha, o funɛ gilu o waa fun kpa 

Jonatan be Mɛfibosɛf a la. 

8Banawara o fun kpa nyɛ chen funɛ ya Amɔni awa Mɛfibosɛf nawara funɛ ya Sɔɔl 

bisa chen. O funɛ vɛɛn kpa Mɛrab naa funɛ ya Sɔɔl nihabichɛla chen bisa a nyuunwa a 

gbaari. Mɛrab wa Adriɛl naa funɛ ya Basilai be kaa li Mɛhola chen funɛ lul chen bisa 

nyuun ta. 

9Devid fun kpa ba a nyɛ Gibiɔn tim taa ni ba fun kpa ba a la tɛ bi daha ali Koosa 

suwachak ni ba maga fun siti a lagmi dɔŋ ni. Saha ti di limaŋa funɛ pusiu ka ba siti 

chen. 

10Doonee Sɔɔl samna naa ba funɛ yir Rizpa kaa ya Aiya be chen fun kpa o tuchɔk 

kilaarɛ a kɔɔri lɛu a nyɛ o titi ni ali doonani siwɛ ta fun chɔ chen ali gbɛntɛl daha a fun 

nyɛn dooni piili kumi saha hali a la tel do bum saha. Chɔɔsa yaa fun pusi, o yaa kaniu 

a duŋni zimebisa aa ta, dusum ka wa biri o yaa kaniu aa il di kɔha sel ta wa di a. 

11Saha naa Devid fun nu chenani Rizpa fun tum chen, 

12o funɛ kaaliu a la pa Sɔɔl awa o be Jonatan hoka ali Jabɛs tima wati ali Giliad ni. Ba 

funɛ ŋmɛ aau nar baan ni ali Bɛf-San ni doonani Filistia tim ta fun kpa Sɔɔl bara a vɔu 

tɛ saha naa ba fun kpu un ali Gilgal bi ti ni chen. 

13Devid fun la pa Sɔɔl awa Jonatan hok ta a gbaari nara banɔpɛ ta ba fun kpa vɔu tɛ 

chen ni. 

14Doonee ba fun gbini Sɔɔl nyana Kis hugila a kpa Sɔɔl awa Jonatan hok ta a sogli 

dooni ali Zɛla naa nyɛn Bɛnjaman tɛɛnɛ ni chen, a fun tum chenani maga koor ti fun 

biksi ba. Koosa fun nu pulim ti tima wusisuma. 

15Laal digi fun bu wa chel Filistia tim ta wa Israɛl tim taa ni, Devid wa o walɛ fun la 

chem Filistia tim ta. Laalsi taa digi ni Devid fun ku. 

16Nibin kpok digi ba funɛ yir Isbi-Bɛnɔb ka o fun kpa chɔchɔ ali o nin ni o kpak malɛ 

kinkan. O funɛ vɛɛn kpak takoobi falirɛ o nin ni di o ka kpu Devid, 

17amaa Zɛruya be Abisai funɛ wau a wa suŋi Devid ba chem chen nibin kpok ti a fun 

kpu un. Saha tirɛ Devid bunɔɔni ta fun nyɛ o vɔu vɔwa di o waa zi bu tiŋ ba a la laal 

ni. Ba funɛ ŋɔ nanɛ, "Hin ya naa ya Israɛl tim maga dɛɛsi, adaha ya wara daŋni i wa li 

ya nisi ni.” 

18Chen gantɛl ni, laal fun bu chel Filistia tim taa ni ali Gɔb ni, Sibɛkai naa funɛ li Hus 

chen fun kpu nibin kpok naa ba funɛ yir Saf chen. 

19Laal digi fun bu wa chel Filistia tim taa ni ali Gɔb ni, Ɛlhanan naa funɛ ya Jɛɛ 

Oregim be kaa li Bɛtlihɛm ni chen fun kpu Goliaf naa funɛ li Gaf chen. O chɔchɔ ti 

funɛ kpok kinkinnɛ a chi gar ni sɔɔli da. 

20Laal digi fun bu wa si ali Gaf ni, dooni nibin kpok digi fun nyɛn dooni aa daŋni laal 

chemi kinkan. O funɛ kpak naaninsa anɔrwa ali o nin ni kaa vɛɛn kpak naaninsa anɔra 

ali o naa ni. 

21O funɛ chɔk Israɛl tim ta sɔnu, Jonatan naa funɛ ya Devid niinbe Simɛa be chen fun 

kpu un. 

22Nan nibinsa nara banaasi naa funɛ ya nibin kpokwa ali Gaf ni, Devid wa o bunɔɔna 

ka funɛ kpu ba. 

2 SAMUƐL 22 

1Saha naa Koosa fun fosi Devid ali Sɔɔl nisi ni awa o dɔm taa nisi ni, o funɛ lɔ nan 

boolle a nyɛ Koosa ni, 

2"Saha maga muu daŋni ya Kunyan Koosa jɛɛmiu, domi waa ya naa kok min aa li mu 

wumukse ni. 

3Mu Kunyan Koosa ti chi dɛɛrɛ aa kok min saha maga, chendaha nandigi waa ki ya 

min wudigi. 

4Saha maga mu yaa sumi unnu o fosi min aa li mu dɔm nisi ni. Chendaha muu zii pɛki 

o sɔn tiu. 

5Saha maga mu yaa nyɛn siu awa wumukse anawara laa ta nara wa yɔri chen banbaan 

nɛɛ. 

6Mu yaa kur wa dugli siwu. 

7Mu ka wa nyɛn wumukse taa ni kaa sumi ya Kunyan Koosa ti, o yaa nu mu wusisum 

tiu ali o bar jɛɛmi dam ti ni a chɔ wa suŋi min. 

8Saha naa o wa na paan o yaa chi tɛɛnɛ nɔ maga yaa zigsiu. 

9O yaa vɛɛn chi nyɔɔsa yaa li o bara maga ni a chi chenani ba yaa fu saalɛ aa ya 

nyɔɔsa chen. 

10O chi o yaa chɛɛsi buudahau kaa tuwa chiksi tɛɛnɛ ni. 

11O chi o kpak chɛnɛwa aa za buudaha a chi zimebe. 

12Waa yaa vɛɛn nyɛ dobaala wa su buudaha ti a kpa birsa a ta ya. 

13O yaa vɛɛn nyɛ doon niiu, a nyɛ nasɛha tɛsi bobaala taa ni ka dobe yaa chesi. 

14Chen yaa biksi di ya Kunyan Koosa naa zene a kpak kpok a kaali kina maga chen 

sɛm sɛmau ya wati. 

15O chi o yaa yagsi o dɔm tau wa maafasi ni ali chenani o yaa nyɛ nasɛha tɛsi chen, 

chen ni ba yaa chɔu a pusi dɔŋ ni. 

16Ya Kunyan Koosa, saha naa i wa tɛsi i dɔm ta wa i paan ti ni, ba yaa chɔu kaa ka 

tɛɛn huli awa pola maga. 

17Hin funɛ tu wa a wa yisi min ali wumukse kinkan anawara mu fun nyɛn a chi nii 

luŋluŋi chen ni. 

18Hin funɛ fosi min ali mu dɔm nisi ni, domi ba funɛ kpoku aa daŋni ba nyaŋi min. 

19Saha naa mu yaa fun nyɛn wumukse ni, ba yaa funɛ daŋni ba yisi mu miisau, amaa 

hin yaa fun fosi min ali ba nisi ni. 

20I bambi funɛ daŋni mu wɛu, chendaha i yaa fun fosi minnu ali mu wumukse tagna 

taa maga ni. 

21I yaa fun ya alibarkau aa du min ni, domi mu wa kpak galimsa ali i suwachak ni. 

22Mu ka vɛɛn tiŋ i nɔɔ tiu saha maga, mu waa zi gil i mun tiŋi. 

23Mu nu i biksisi tau kaa laa tum chenani maga aa biksi chen. 

24Chendaha i zimu di mu wa kpak galimsa, mu ka wara tum tum tagna ali i suwachak 

ni. 

25Chendaha i fun ya alibarka a du min ni, domi mu wa kpak galimsi digi maga. 

26Mu Kunyan Koosa, mu sir zimu di i tum tum wereu aa nyɛ banawara maga ya yɛda 

tima aa jɛɛmi hin chen ni, kaa vɛɛ kpak galimsi digi maga chen ni. 

27I tuha chaanu a nyɛ banawara tusa chaanɛ a nyɛ hin chen ni, i ka wa vɛɛnaa daŋni 

tum tagni tima bar nyɛni. 

28Banawara maga ya jɛrigi, i yaa fosi bau aa li ba wumukse ni, amaa banawara maga 

kaa laa dɛɛsi nyu kpoka, i yaa nyɛ ba burigi jɛrgɛu ali i suwachak ni. 

29Mu Kunyan Koosa, hin funɛ vɛɛn nyɛ mu see na, 

30kaa vɛɛn nyɛ min i kpok ti mu koti aa chem mu dɔma aa nyaŋi ba. 

31I ya Koosa naa laa ɔm nara maga wa sikirɛ, ka i tum maga vɛɛn deŋli nyinbaan. Naa 

maga dɛu suŋi a wa i wati, o zi na suŋiu a chi chenani dɛ yaa kok nar ali nha ni chen. 

32I duŋduŋ ya Koosa naa laa kok nar aa li o wumukse ni. 

33Hin ya Koosa naa laa nyɛ min i kpok ti, kaa laa kok min aa li mu bar valɛ maga ni. 

34Doonani maga mu nyɛn, i nyɛn mu watiu aa nyini min. 

35Hin yaa vɛɛn nyɛ min i kpok ti mu koti aa la laal ni. 

36Mu Kunyan Koosa, hin laa kok min kaa vɛɛn fosi min aa li mu wumukse ni, hin 

vɛɛn nyɛn mu wati a nyɛ mu sɔn zen ali nibinsi wati. 

37Hin nyɛn mu wati, chendaha nandigi waa koti a nyaŋi min koo a gbarigi mu yɛda. 

38Chendaha mu yaa duŋni mu dɔm tau a la kpaksi ba aa duŋni mu ta ba yɔri. 

39Mu kur mou naa a lɔ tɛɛnɛ ni o yaa luku siiliu, chendaha mu nyaŋɛ ba magau a dau 

tɛɛnɛ ni. 

40Hin ka nyɛ min i kpok ti mu koti a chem mu dɔm ta a nyaŋi chen. 

41Hin vɛɛn nyɛ mu dɔm ta yaa na min a chɔɔ sogli ka muu nyaŋi ba chen. 

42Saha naa ba wa na di mu kaa nyaŋi bau, ba yaa sumi hinnu di i wa suŋi ba, i ka waa 

yaa suŋi ba. 

43Mu yaa kur nyaŋi bau a dau tɛɛnɛ ni a chi chenani peha yaa nyaŋi pa kɔsa aa la 

chen. Mu yaa nɔsi ba niu a chi hɛɛra. 

44Hin fosi min ali nibinsa banawara vɛɛ nu i nɔɔ chen nisi ni kaa nyɛ mu burigi koora 

a dɔ pulim bɔnɛ banawara mu vɛ zim chen nibinsa. 

45Pulim bɔnɛ nibinsa maga wa na min ba yaa ɔm minnu a wa gbiri mu suwachak ni aa 

zaami min, kaa laa tum chenani maga muu biksi ba. 

46Ba wa na min ba bara yaa yɔri kaa laa jigiri, domi min ya ba nikpok. 

47Mu Kunyan Koosa ti nyɛnu wa o miisi ni aa kok min, chendaha muu zii pɛki o sɔn 

tiu kaa ki mɔɔli o zenzen awa o yiko ti aa biksi nara. 

48Waa laa nyɛ min kpok mu koti aa nyaŋi mu dɔm ta, kaa vɛɛn nyɛ mu dɔ pulimsi 

maga. 

49O vɛɛn fosi minnu ali mu dɔm nisi ni kaa nyɛ min o kpok ti mu koti a nyaŋi ba. O 

vɛɛn fosi minnu aa li banawara laa yisi nara miisisa chen nisi ni. 

50Chendaha mu Kunyan Koosa, muu zii lɔ tusɔɔn boolau aa pɛki i sɔn ti aa biksi 

pulim bɔnɛ nibinsa maga. 

51Hin funɛ nyɛ ya nawaal Devid naa i titi fun yisi di o ya i koora chen wa i kpok ti, 

kaa fun vɛɛnaa biksi un chenani i chiŋi bar bɛgim aa daŋni nara chen hali saha naa vɛ 

kpak bɔ." 

2 SAMUƐL 23 

1Devid naa funɛ ya Jesi be chene Koosa fun nyɛ un zenzen kaa vɛɛn yisi un o ya 

koora. Waa ka yaa fun vɛɛnaa lɔ bool lɛma aa nyɛ Israɛl tima ni. O sɛm nawara o fun 

tiŋ gantɛl a sɛm nɛɛnɛ, 

2"Koosa siim ti kpa sɛmwa a du mu nɔɔ tune ni muu sɛm sɛma. 

3Ya Kunyan Koosa naa ya Israɛl tim Koosa aa kok ba chen ŋɔ min nanɛ, koor naa di o 

koora wa wuti ni kaa laa nyɛ Koosa sɔn ti wa jirima, 

4o nyɛni chi chenani nha fali yaa yɛli aa wa chɔɔsi pusi chene awa chenani doon yaa 

ni ka nha yɛli chen. 

5Koosa kaa wa ya alibarkau a du mu niisisa ni, domi o vɔu vɔwa naa vɛ kpa sibir kaa 

vɛ kpak chɛrigirɛ wa min ni. Kinkina muu daŋni chen maga chen, mu nyusum maga 

vɛɛn chen, Koosa kaa zi nyɛ chen tumu. 

6Nibinsa banawara vɛɛ jɛɛmi Koosa chen nyɛni ka chi sɔta anawara baa yaa kpa yo a 

ta chene, nandigi waa ki kpa mu nin kpak a. 

7Hali ma kpak laal ki chemi naa ya luki aa maga zi wa fuu.” 

8Devid bunɔɔna banawara funɛ la laal ni chen sɔna funɛ nɛɛnɛ: Josɛf-Basɛbɛf ali 

Takɛmɔn kaa ya nara ba tor ta nihɛɛ. Waa funɛ chem nara kɔksi ŋmɛnaasa a kpu ba 

maga ali laal bɛgim ni. 

9Naa funɛ sak bulɛ tiina ali nara batora taa ni sɔn funɛ ya Dodai be Ɛleeza ali Ahɔ 

zɔɔnɔ ti. Wuzu digi o wa Devid funɛ zamsi Filistia tim ta funɛ lagmi di ba la laal ni 

chenu, Israɛl tim fun bur gantɛl. 

10Amaa o waa funɛ chiŋiu a chem Filistia tim ta hali o nin fun wa ku, o vɛ koti aa zer 

o takoobi. Koosa funɛ di nyusum zenu chen wuzu ti. Saha naa laal ti fun wa peti, 

Israɛl tim ta fun bur kaali doonani Ɛleeza fun nyɛn chen a la ur gbagnusa ali siwɛ taa 

ni. 

11Naa funɛ gbaari nara batora tiina chen funɛ ya Agɛɛ be Sama ali Hara. Filistia tim ta 

funɛ la lagmiu ali lɛhi ka pɛ bugila fun nyɛn dooni, Israɛl tim ta fun chɔ kaa ka Filistia 

ta. 

12Amaa Sama waa funɛ chiŋiu a chem Filistia tim ta a fun kpu ba. Koosa fun di 

nyusum zenzen ali chen wuzu ti laal ti ni. 

13Kumi saha funɛ waa dugli, nara ba tor ta funɛ kaali Adulam gbɛntɛl bɔ ti doonani 

Devid fun nyɛn chene ka Filistia tim ta nara kinkan fun kani Rɛfem nɛŋbɔ ti ni. 

14Saha ti Devid funɛ nyɛn kunkule daha nɛɛ ka Filistia tim ta fun wa su Bɛtlihɛm. 

15Dam wɛ fun nyɛn Devid bambi ni, o fun ŋɔ, "Yɛrɛ mu kaa ya a na nar o zɔg nii ali 

guuga naa chɔ Bɛtlihɛm bolzɔɔnɔ ti ni chen a wa nyɛ min.” 

16Lanjimasi nara bator ta fun dɛu ba nyinbaan a la zu Filistia tim ta bar kani ti a la dɔ 

nii ali guuga ti ni a la nyɛ Devid ni. Amaa Devid waa fun nyɔ nii ti kaa buti ta tɛɛnɛ ni 

a kɔɔri kɔɔra a nyɛ Koosa ni, 

17kaa ŋɔ, "Mu Kunyan Koosa, mu waa ki nyɔ nii ti, domi mu nyɔ nii ti o chi bunɔɔna 

banawara nyɛn laal ni chen chɛllɛ muu nyɔ chen kaa fun vɛ di o waa zi nyɔ." Tum 

zene anawara lanjimasi bator ta fun tum chen. 

18Joab niinbe Abisai funɛ ya nara fumtor ta suwachak tiina. Waa funɛ chem nara 

kɔksa atora a kpu ba maga kaa fun la sɔn ali nara fumtora taa ni. 

19O sɔn funɛ zini ali nara fumtora taa ni o fun ya ba suwachak tiina, amaa o sɔn waa 

funɛ zini a chi nara batora ta. 

20Bɛnaya naa funɛ ya Jɛhoyada be kaa li Kabziil chen gbaan sɔn funɛ ziniu. O funɛ 

tum tum zeneu a gbaari chenani o fun kpu Moab tim laal ni cheme nara balɛ. Wuzu 

digi o funɛ zu bɔɔu a tu kpu gbogimta. 

21O funɛ vɛɛn kpu Ijipt tim baal zenzen naa funɛ kpak laal ki cheme kinkannɛ. Bɛnaya 

funɛ kpa daarɛ a duŋni un a la kpak a fuksi o chɔchɔ ti a tau un kpu. 

22Chen tum zenewa Bɛnaya fun tum, o ka funɛ ya nara fumtor ta digirɛ. 

23O funɛ kpak sɔnu ali ba ni, amaa o waa fun kpak sɔn a chi nara Bator ta. Devid fun 

kpa un du oo nyini o nara ni ilɛ ta. 

24Nara fumtor ta funɛ nɛɛnɛ: Joab niinbe Asahɛl awa Dodo be Ɛlhanan naa funɛ li 

Bɛtlihɛm chen, 

25Hɔrodat tim baal naa baa yir Sama awa Ɛlika, 

26Palta tim baal Hɛlɛs awa Ira naa nyana li Tekowa baa yir Ikɛs chen, 

27Abiesa naa funɛ li Anatɔf chen awa Mɛbunɛi naa li Husa chen, 

28Zalmɔn naa funɛ li Ahɔ chen awa Maharai naa funɛ li Nɛtɔfa chen, 

29Baana be Hɛlɛd awa Itai naa nyana funɛ li Gibia baa yir Ribai ka o ya Bɛnjaman nar 

chen, 

30Bɛnaya naa funɛ li Piraton chen awa Hidai naa funɛ li nɛŋbɔ naa duglɛ Gaas chen, 

31Abi-Albɔn naa li Abaf chen awa Asmavef naa funɛ li Bahurim chen, 

32Saalbɔn tim baal Ɛliaba awa Jasɛn bisa awa Jonatan, 

33naa funɛ ya Sama be ali Hara chen. Ahiam naa ya Hara tim baal naa baa yir Sara 

chen be ti, 

34Ahasbai naa funɛ li Maaka chen be Ɛlifplɛt, awa Gilo tim baal Ahitofɛl be Ɛliam, 



505 

 

© 1999,  Wycliffe Bible Translators, Inc. 
 

 
 

 

35Hesro naa funɛ li Kamɛl chen awa Parai naa funɛ li Arb chen, 

36Zoba tim baal Netan be Igal awa Bani naa funɛ li Gad chen, 

37Amɔn tim baal Zɛlɛk awa Bɛɛrɔf tim baal Nahɛrai kaa ya Joab gbagnu ni chuŋi 

chen, 

38Ira awa Garɛb naa funɛ li Itri chen, 

39awa Yuria naa funɛ ya Hita nar chen. Ba magkpaa funɛ ya nara fumtora daa nɔpɛwa. 

2 SAMUƐL 24 

1Saha digi funɛ wa telu, Koosa paan fun si a du Israɛl tim taa ni, o fun nyɛ Devid kpa 

wumukse a du ba. Koosa funɛ ŋɔ un nanɛ, "Kila a la gur Israɛl tima awa Juda tima.” 

2Doonee Devid fun chiksi Joab naa ya lanjimasi nihɛɛ chen a ŋɔ, "Kpa i bunɔɔni ta aa 

la Israɛl tim ta maga wati ali ba zɔɔnɔsi taa ni a la gur ba. Muu daŋni mu zim chenani 

ba magrɛ.” 

3Amaa Joab funɛ jɛrigi koor tiu a ŋɔ, "Mu kunyan, Koosa laa zi nyɛ Israɛl tim ta i a 

kaali chenani ba fun mag chen kɔkwa, Koosa kaa laa zi vɛɛn nyɛ i nyɛn na chenani o 

kaa tum chen. Mu kunyana, ka baŋ daha ii daŋni i tum chen?” 

4Chen maga yɔri, koor ti funɛ nyɛ Joab wa o walɛ ta nu chenani o biksi chenu. Ba fun 

li o wati a kaali di ba la gur Israɛl tim ta. 

5Ba fun ji Jɔɔdan mɔɔg ti a la lagmi Aruwa mun ni ali nɛŋbɔ ti banbaan ni ali Gad 

walɛ tɛɛnɛ ti ni. Ba fun si dooni a kaali Jaza naa nyɛn pulim nyuha ni chen, 

6a fun li dooni a kaali Giliad awa Kadɛs naa funɛ nyɛn Hita tim tɛɛnɛ ni chen. Doonee 

ba fun li dooni a kaali Dan awa Saidɔn nha bar cheli. 

7Ba fun bu li dooni a kaali Taaya kaa zi la Hiva tim tɔsi awa Kenan tim tɔsi ta kaa zi 

gali a kaali Bɛɛsɛba ali Juda pulim mun ni. 

8Pɛn digto awa wuzu fumlɛ gantɛl ni ba fun bur kaali Jerusalɛm. 

9Nibinsa guri nanɛ ba fun kpa a la nyɛ koor ti ni, banawara funɛ mag laal chemi funɛ 

ya nara tusuk kɔksi ŋmɛnaasirɛ ali Israɛl pulim awa Juda pulim. 

10Amaa saha naa Devid fun gur nara ta a peti, o banchesa funɛ piiliu aa yɛli, o fun ŋɔ 

Koosa ni, "Mu Kunyan Koosa, muu sumi hinnu di i gil mu galimsa a pɛŋ min, domi 

mu tum tum taginu awa womsi tuma.” 

11Koosa fun ŋɔ Gad naa ya Devid Koosa witiin chen ni, "Kila a la ŋɔ Devid ni di wɛ 

atorwa mu kpa chiksi un, o yisi ki bɛgim mu zi tum chenani o yisi chenu a nyɛ un." 

Chɔɔsa funɛ pusi Devid si do ni, 

13Gad fun la o wati a la sɛm un chenani Koosa sɛm chen kaa pɛɛsi un, "O leemwa ii 

daŋni, bunsa ator lɔsa kaa i kpa pɛnsa atora a chɔ fosi i dɔm nisi ni kaa wichɔ tagin 

chel pulim nɔ ni wuzu butora? Lalaknɔ, lisi puŋ kaa nyɛ min jɛrigi naa muu zi kpa la 

nyɛ Koosa ni.” 

14Devid fun jɛrigi a ŋɔ, "Mu bambi laa Koosi min ni, amaa mu ka wara daŋni nibine 

lɛrigi mu diŋna. Nyɛ Koosa titi lɛrigi ya diŋsa, domi o ya siki ni ɔmirɛ.” 

15Chendaha Koosa funɛ tum wichɔ taginnɛ ali Israɛl pulim ni wuzu butora a chi 

chenani Koosa biksi chen. Israɛl tim ta nara tusuk fumnɔpɛ fun siti. 

16Saha naa Koosa malaika ti fun kaa chɛɛki Jerusalɛm, Koosa funɛ chɛrigi o bambiu 

kaa ŋɔ malaika naa funɛ kpu ba chen ni, "Mag chen ka chen ti magu." Malaika ti funɛ 

nyɛn Jebus tim baal Aruana gbɛntɛl ti nɛɛ. 

17Devid fun na malaika ti a fun ŋɔ Koosa ni, "Min dɔ galimsi ti, domi min tum tum 

tagin. Baŋnɛ nan nyausi na ka ya? Lɛrigi mu wa mu walɛ diŋsa.” 

18Chen wuzu ti Koosa funɛ vɛɛn la Devid watiu a la ŋɔ un, "Kila Arauna gbɛntɛl ti a 

la sa biŋbiŋa a jɛɛmi min.” 

19Devid fun nu Koosa chiksi ti a fun kaali a chi chenani Gad fun sɛm un chen. 

20Arauna fun nyini a na koor ti wa o nihɛɛta ka baa wa o wati. O fun chel tɛɛnɛ ni ali 

Devid suwachak ni, 

21kaa pɛɛsi, "Mu kunyana, baŋaa nyɛ i wa bar nɔ?" Devid fun ŋɔ un, "Mu kaa wa yau 

i gbɛntɛl tirɛ a sa biŋbiŋa a nyɛ Koosa ni, chen ni siu ti zi teŋu.” 

22Doonee Arauna fun ŋɔ, "Mu kunyana, kpa pusi, chen ni i zi kɔɔri kɔɔr naa maga i 

kpaku a nyɛ Koosa ni. Nuhɛ parɛ chiŋɛ chen i zi koti kpa aau a kɔɔri kɔɔra. I zi koti 

kpa a daasi tau a buksi di.” 

23Arauna funɛ kpa kini ta magau a nyɛ koor ti ni kaa ŋɔ un, "Ya Kunyan Koosa laa zi 

la i kɔɔr ti.” 

24Amaa Devid funɛ jɛrigi a ŋɔ, "Aayi, mu waa zi kpa kinkina mu vɛ kpa malɛ yawi a 

kɔɔri kɔɔra a nyɛ Koosa ni. Adaha muu zi bɔ a malɛu a nyɛ hin." Doonee Devid fun 

yau gbɛntɛl ti awa nu parɛ ta anzunfa fumnyuun. 

25Saha tirɛ o fun sa biŋbiŋa a fun kɔɔri fuuli kɔɔra awa dɔŋtiŋi kɔɔrsa a nyɛ Koosa ni. 

Koosa fun nu o wusisum ti a fun nyɛ siu ti teŋ ali Israɛl pulim ni. 

1 KOORSI 

1KOORSI 1 

1Kankoor Devid funɛ hɛɛsiu o bunsa fun in kinkan, waa ya fun kpak un ba pilimi un 

kina hali ka waa ti ha vɛɛn kpak un. 

2Doonee o tumtumsa fun ŋɔ un, "Nyɛ ya dɛu butowe pɔl naa haa vɛ zim nibaal o wa 

nyɛn i wati aa il hin. O zi chɔ a mari hinnu a kok hin ali waa ti ni.” 

3Ba funɛ nyini Israɛl maga niu di ba na butowe weri. Sunɛm nɛ ba fun la na chen 

butowe ba funɛ yir un Abisag, ba fun kpa un wa koor ti wati. 

4O funɛ wer kinkannɛ, wa funɛ ya naa laa il koor ti kaa dɔ o wɛ maga, amaa o wa fun 

chɔ un. 

5Adɔnija naa niina ya Hagif nar chen funɛ li chiŋi suwachak ni a ŋɔ, "Min ka ya 

koora," chendaha o fun dɛu laal torokosa awa zaana awa nara fumnyuun di ba te o 

suwachak. 

6O nyana wa fun jɛrigi di o pɛɛsi nee, "Yɛrɛ ii ya wɛ anawara i ha vɛ yaali?" O ka funɛ 

wer kinkannɛ, ba funɛ lul un a sak Absalɔm nɛɛ. 

7O funɛ sɛm wa Joab naa niina funɛ ya Zuruya chene awa Abiata naa ya kɔkɔɔr chen, 

ba fun la nɔɔni di baa zi chiŋi o gantɛl niu, 

8amaa Zadɔk naa ya kɔkɔɔr chen, Jɛhoyada be naa ba funɛ yir Bɛnaya awa Koosa 

witiina Netan. Simei, Rei awa nara ba naa funɛ nyini Devid chen waa fun chiŋi o 

gantɛl ni. 

9Wuzu digirɛ Adɔnija fun kɔɔri kɔɔra awa piisisa, nupɔla, awa nuhu bi pɔla a li 

Zɔhɛlɛf gbɛntɛl naa duglɛ En-Rogel pol we ti chen wati. O funɛ yir koor Devid bisa 

awa koor dam nihɛɛta ali Juda ni di baa wa o kɔkɔɔr ti ni, 

10amaa o waa fun yir Koosa witiina Netan koo Bɛnaya koo koor ni ilɛ ta koo o niinbe 

Solomɔn. 

11Netan fun si kaali Bafsɛba naa ya Solomɔn niina chen wati a la pɛɛsi un, "I wa nu di 

Adɔnija be Hagif vɔu o titi wa hoorre? Ka koor Devid vɛ zim chen ti wɛ ni. 

12I daŋni i fosi i miisa awa i be Solomɔn miisa, mu zi kpaami mau, 

13di ma la koor Devid wati a la pɛɛsi un, 'Mu kunyan, i waa fun vɔu min vɔwa di mu 

be Solomɔn ka di koora i bar vɛ nyɛni ni. Ka yɛrɛ Adɔnija burigi koora?’ 

14Saha naa i nyɛn aa sɛm wa koor Devid ni chen mu zi zu wau a wa kpaŋsi i sɛm ti.” 

15Bafsɛba fun kaali di o la na un ali o dɛ chɔɔli ni. O funɛ hɛɛsi kinkannɛ. Sunɛm tim 

butowe naa ba yir Abisag chen funɛ ya naa funɛ nyini un. 

16Bafsɛba fun gbiri koor ti suwachak ni, o fun pɛɛsi un, "Baŋnɛ i daŋni?” 

17O fun ŋɔ, "Mu kunyan, i funɛ hɛɛsi a vɔu vɔwa ali i Kunyan Koosa sɔn ti ni di mu 

be Solomɔn zi di koorau i bar vɛ nyɛni ni, 

18amaa Adɔnija piin burigi koorau, ka i vɛ zim wu digi kpa la chen ti ni. 

19O kɔɔri kɔkɔɔrau a kpu nuwal pɔla damata, piisisa awa nuhu bisa, a fun yir i bisa, 

Abiata awa Joab naa ya i lanjimasa nihɛɛ ti chen. O funɛ yir bau ali kɔɔr ti ni, amaa o 

waa fun yir i be Solomɔn wara. 

20Ya kunyana, Israɛl tim maga nyini i see nee di i ŋɔ ba naa kaa wa ya koora i ba vɛ 

nyɛni ni. 

21Chen ti vɛ yaali ka i wa siu, mu wa mu be Solomɔn zi wa chi ya tumu a puti.” 

22O ha funɛ sɛmu, ka Netan fun wa zu koor dam ti. 

23Ba funɛ sɛm koor ti ni di Koosa witiin ti funɛ nyɛnu, ka Netan fun zu a zu gbiri koor 

ti suwachak ni. 

24Doonee o fun ŋɔ, "Mu kunyana, i mɔɔlɛ di Adɔnija kaa wa ya koora i ba vɛ nyɛni 

ni? 

25Zinan o la kɔɔri kɔɔrau awa nuwal pɔla damata, piisisa awa nuhu bisa, a yir i bisa, 

Joab naa ya lanjimasa nihɛɛ chen awa Abiata. Lalaknɔ ba wa un la di kaa la nyɔ, kaa 

la tɛsi di, 'Koor Adɔnija zi nyɛnu wa mi ziŋi ni,’ 

26amaa o wa yir min awa Zadɔk awa Jɛhoyada be Bɛnaya awa Solomɔn. 

27Mu kunyana, i ya nanɛ kaa vɛ ŋɔ i tɔha nihɛɛta ni naa ka wa di koor ti i ba vɛ nyɛni 

ni.” 

28Kankoor Devid fun nɔ, "Ma nyɛ Bafsɛba zu wa." O fun zu a zu chiŋi o suwachak ni. 

29Doonee o fun ŋɔ un, "Mu vɔu hin vɔwau wa ya Kunyan Koosa naa nyɛnɛɛ a fosi 

min ali wu mukse ni, 

30di zinan mu zi kpa vɔu na mu fun vɔu wa hin ni chen a du ya Kunyan Koosa sɔn ti 

ni, Israɛl tim Koosa, di i be Solomɔn zi di koorau mu ba vɛ nyɛni ni.” 

31Bafsɛba fun gbiri a ŋɔ, "Koosa nyɛ mu Kunyana naa ya koor nan nyɛn kpa la saha 

naa vɛ kpak bɔ.” 

32Doonee kankoor Devid fun tum a yir Zadɔk, Netan awa Bɛnaya. Ba funɛ zu wa, 

33o fun ŋɔ ba, "Ma kpa mu sɛriya nihɛɛta ma la kpa mu be Solomɔn a kansi mu kakum 

ti ni a kpa un ma la Gihɔn pol we ti ni. 

34Doonee Zadɔk awa Netan zi la vɔu un Israɛl tim kankoora, ka hu kaabul ti a tɛsi di, 

'Kankoor Solomɔn nyɛn wa o mi ziŋi,’ 

35a ŋɔ un o bur wa bar nɔ o wa kani mu kor ti ni. O zi chiŋi mu ba chiŋi niu a burigi 

kankoora, domi warɛ mu lisi di o ya Israɛl awa Juda tim ni nyini.” 

36Bɛnaya fun ŋɔ, "Chen ti zi yau. Ya Kunyan Koosa naa ya i Koosa ti chen zi nyɛ 

chen ti li gbanpulim. 

37Chenani ya Kunyan Koosa nyɛn hin naa ya ya Kunyan nɔ wati nan, o zi vɛɛn nyɛn 

Solomɔn watiu, a nyɛ o wa koor ti kpak kpok a kaali i wa kankoor Devid koor ti.” 

38Doonee Zadɔk, Netan, Bɛnaya awa koor ni illɛ ta fun kpa Solomɔn a kansi kankoor 

Devid kakum ti ni a kpa un a kaali Gihɔn pol we ti ni. 

39Zadɔk funɛ zer chooni nurɛ ali ya Kunyan Koosa Lɛu ti ni a kpak wa a wa tiksi 

Solomɔn. Kaa fun hu kaabul ti nara maga tɛsi a ŋɔ, "Kankoor Solomɔn zi nyɛn vusiu.” 

40Ba maga fun tiŋ o gantɛl kaa laa tɛsi wa tusɔɔn ni kaa laa zɔ aa hu gbeteelsa, aa 

chɛɛmi di ba chɛɛm ti ki zigsi tɛɛnɛ. 

41Adɔnija awa nihɛɛta ba naa o fun yir chen funɛ waa di ba diwe aa peti, ba funɛ nu 

chɛɛm tiu. Joab funɛ nu kaabul ti, o funɛ pɛɛsiu, "Chɛɛm nɔ maga laa chɛɛmi ya pulim 

nɔ ni nan mun ya baŋa?” 

42O funɛ wa sɛm aa peti Abiata be Jonatan funɛ wa li. Adɔnija fun ŋɔ, "Zu wa, i ya 

niibin birigire aa zi kpa laaboor weri a wa nyɛ ya.” 

43Jonatan fun ŋɔ, "Mu wara ɔm. Kankoor Devid naa ya ya kunyana vɔu Solomɔn wa 

kankoorau. 

44O funɛ tum Zadɔk, Netan, Bɛnaya awa koor ni illɛ ta di ba kpa un kila. Ba fun kpa 

un a kansi kankoor kakum ti ni. 

45Ka Zadɔk awa Netan fun la a la tiksi un nuu ti a vɔu un kankoora ali Gihɔn pol we ti 

ni. Doonee ba fun la zu ba pulim ti ni aa la kaa laa tɛsi awa tusɔɔn ni chen chɛɛm nɛ 

ba funɛ nu. 

46Solomɔn zi ya kankoora. 

47Koor dam nihɛɛti ta zi fun zu di ba nyɛ ba kunyan kankoor Devid wa jirima, kaa ŋɔ, 

'I Koosa ti nyɛ Solomɔn kpak yɛda a kaali hin, kaa nyɛ Solomɔn saha nɔ kpak alibarka 

a kaali i saha ti.' Doonee kankoor Devid fun si gbiri o ki chɔlɛ ni a jɛɛmi, 

48kaa sumi Koosa, 'Ma nyɛ ya pɛki ya Kunyan Koosa naa ya Israɛl tim Koosa chen 

sɔn ti, domi waa nyɛ zinan ni mu niha la min a burigi kankoora, ka nyɛ mu nyɛn a na 

chen ti.' “ 

49Doonee hansura fun zu ba naa Adɔnija yir chen, ba maga fun si a pisi, ba ni 

bɛmbɛgma si tiŋ ba nyinbaanasa a kaali, 

50amaa Adɔnija funɛ ɔm Solomɔn nɛ a fun la kpak biŋbiŋ ti nyindaasi ta a kpok. 

51Doonee ba fun ŋɔ Solomɔn ni, "Adɔnija ɔm kankoor Solomɔn nɛ a la kpak biŋbiŋ ti 

nyindaasa ta kaa ŋɔ, 'Sari mu daŋni kankoor Solomɔn nɛ hɛɛsi di o wa zi kpu min.' “ 

52Solomɔn fun bur ŋɔ di, "O biksi di o ya nibin birigirɛ wara, o nyuk bɛgim waa zi 

chel tɛɛnɛ ni, amaa o ya tum tagni tiina, o zi siwu.” 

53Doonee kankoor Solomɔn fun tum nara ba fun la toŋ un ali biŋbiŋ ti nyuhu ni, 

Adɔnija fun wa gbiri kankoor Solomɔn suwachak ni, o fun ŋɔ, "Si la i dama." 

1KOORSI 2 

1Devid funɛ wa kaa siu, o funɛ yir o be Solomɔn a kpa o chiksɛsa a nyɛ un a ŋɔ, 

2"Mu siu saha telu, kpak i bara kpok kaa yisi i nyuu wi ya kinkina. 

3Kaa ki tiŋ chenani maga ya Kunyan Koosa biksi di i ya. Ki tiŋ o chiksɛsa awa o nɔ a 

chi chenani o chiksɛsi ta sɔbi ali Mosis tɔn ti ni chen, chen ni doonani maga i la i zi na 

fosiu ali i wu yalɛ ni. 

4I tiŋ o nɔ, ya Kunyan Koosa ti zi chiŋi wa vɔu naa o fun vɔu a ŋɔ min di mu niisisa zi 

wa dɔ Israɛl ali chenani ba har ba titi aa tiŋ o chiksɛsa awa yɛda awa ba bambisa awa 

siimsi ni chenu. 

5"Wu digi vɛɛn bu gbaari. Ma lisi chenani Joab fun ya min a kpu Israɛl lanjima hɛɛta 

awa ba be Amasa. O funɛ kpu bau a nyɛ ba chɛl li saha naa yoosa koo laal fun vɛ 

nyɛni chen, chen chɛl ti fun ya du o chɛra ki kirisi ni a ya du o natausa awa o nasa ni. 

6Ma zim chenani ma zi ya unnu, ma ta nyɛ o wa siu o sambiri siu. 

7"Amaa maa nyɛ Bazilai ali Giliad ni bisa wa jirima kaa ki nyini ba, domi ba funɛ 

kpak jirimau wa min ni saha naa mu fun li i niinbe Absalɔm wati chen. 

8"Ma vɛɛn ki lisi Gera be Simei ali tɔha naa ba yir Bahurim ali Bɛnjaman ni chen. O 

funɛ ŋɔ nɔrɛ a nyɛ min a wuzu naa mu funɛ la Mahanem chen, amaa o funɛ wa pu min 

Jɔɔdan mɔɔga ti ni mu funɛ vɔu un vɔurɛ wa ya Kunyan Koosa sɔn ni di mu waa zi 

kpu un, 

9amaa ma ta nyɛ o kaali ka ma vɛ lɛrigi o diŋna. Ma zim chenani ma zi yau, ma nyɛ o 

kɔŋi o miisa.” 

10Devid fun siu, ba sogli un ali o tɔha ti ni. 

11O funɛ di kankoora Israɛl ni bun fumnaasiwa, o funɛ nyini Hɛbrɔn bunsa anɔpɛ wa 

ka nyini Jerusalɛm bun fumtora daatora. 

12Solomɔn fun la o nyana kankoor kor ti, o koor ti kpok zi fun piili. 

13Doonee Adɔnija niina Hagif fun kaali Solomɔn niina Bafsɛba wati a fun la pɛɛsi un, 

"I wa tusɔɔn waalirɛ?" O fun ŋɔ, "Ii tusɔɔn walirɛ mu wa.” 

14Doonee o gbaari, "Mu kpak wudigirɛ aa daŋni mu sɛm hin." O fun ŋɔ, "I zi koti 

sɛmu.” 

15O fun ŋɔ, "I zim di min fa kaa di kankoor ti hali Israɛl tim maga fun zim chen ti ni, 

amaa chen ti funɛ wa chɛrigiu, ka mu niinbe ti di kankoor ti, domi o funɛ ya ya 

Kunyan Koosa tutɔrɛ. 

16Lalaknɔ mu kpak ki daŋni digiu di mu sumi. Ta wa vɛ min taali.” 

17Doonee o fun ŋɔ, "Sɛm kankoor Solomɔn ni, mu zim di o wa zi vɛ i nɔ di Abisag ali 

Sunɛm ni ya mu haan.” 

18Bafsɛba fun ŋɔ, "Chen weru. Muu zi sɛm kankoor ti a nyɛ hinnu.” 

19Chendaha Bafsɛba fun si a kaali kankoor ti wati di o la kpa Adɔnija taa ti a nyɛ 

kankoor ti ni, o fun si chiŋi di o zaami o niina, a fun tu gbiri ka si a kani o kankoor kor 

ni. O fun nyɛ ba kpa kor wa awa chiksi o niina o kani ali o nindil ni. 

20O niin ti fun ŋɔ, "Mu kpak wudigirɛ a daŋni mu sɛm hin, ta wa vɛ min." Koor ti fun 

ŋɔ, "Mu niina ki sɛm, mu wa zi vɛ hin.” 

21Doonee o fun ŋɔ, "Nyɛ i niinbe Adɔnija kpa Abisag a ya o haan.” 

22Kankoor ti fun pɛɛsi, "Yɛrɛ i ŋɔ di mu kpa Abisag nyɛ o ya haan? I zi vɛɛn wa ŋɔ 

minnu di mu kpa koor ti gbaannɛ a nyɛ un, domi o ya mu maannɛ, ka Abiata awa Joab 

tiŋ o gantɛllɛ.” 

23Doonee Solomɔn fun vɔu o vɔwa a hɛɛsi ya Kunyan Koosa sɔn ti a ŋɔ, "Koosa laa zi 

kpu min wa mu vɛ nyɛ Adɔnija kɔŋi o miisa aku chenani o sɛm min chen. 

24Ya Kunyan Koosa ti kpa min a burigi koorau a kansi mu nyana Devid kor ti ni. O 

vɔu o vɔu tiu a nyɛ min ba kani, mu wa mu nisisa. Mu vɔu vɔwau di Adɔnija zi kɔŋi o 

miisau zinan wuzu nɔ.” 

25Doonee kankoor Solomɔn fun kpa ta a nyɛ Bɛnaya ni o fun kpu Adɔnija. 

26Doonee kankoor Solomɔn fun ŋɔ Abiata, "Kila i tɔha ali Anatof ni. I mag wa siwiu, 

amaa mu waa zi nyɛ i kɔŋi i miisa lalaknɔ, hin funɛ aa tum ya Kunyan Koosa kɔkɔɔr 

adaka tuma ka ha fun nyɛn mu nyana Devid wati, o wu mukse maga i gbaan funɛ 

gbaariu.” 

27Doonee Solomɔn fun lisi Abiata ali o kɔkɔɔrsi taa ni ali ya Kunyan Koosa tum ta ni, 

chendaha o funɛ ya chenani ya Kunyan Koosa fun sɛm a li Salo chenani Eli naa ya 

kɔkɔɔr ti awa o niisisa fun wa kpak ba dama chenu. 

28Joab fun nu chenani o tiŋ Adɔnija kaa vɛ tiŋ Absalɔm, chen ti fun nyɛ o kaali ya 

Kunyan Koosa Lɛu ti ni a la kpak biŋbiŋ ti nyindaasi ta. 

29Laaboora funɛ la pu kankoor Solomɔn di Joab chɔ kaali Lɛu tirɛ a la chiŋ gbɛr 

biŋbiŋ ti, Solomɔn fun tum bisa ali Joab wati di ba la pɛɛsi un, di yɛrɛ o chɔ kaali 

biŋbiŋ ti ni? Joab fun ŋɔ di o ɔm Solomɔn nɛ chen nyɛ. O chɔ kaali ya Kunyan Koosa 

wati. Doonee kankoor Solomɔn fun tum Bɛnaya di o la kpu Joab. 

30O fun kaali Koosa Lɛu ti ni a la ŋɔ Joab ni, "Kankoor ti ŋɔ di i lii wa." Joab fun ŋɔ, 

"Aayi, mu zi siu bar nɔwa." Bɛnaya fun bur kaali a la ŋɔ kankoor ti chenani Joab sɛm. 

31Solomɔn fun ŋɔ, "Ki tum chenani maga Joab sɛm. Kpu un a sogli un, min koo Devid 

niisisi ta digi wa zi nyɛn wu digi ni wuzu digi, di Joab wa ya wu digi ka ba kpu un. 

32Ya Kunyan Koosa ti zi pɛɛsi Joab wa chenani o kpu narau, a naa o fun tum ka mu 

nyana zima vɛ nyɛni. Joab funɛ kpu nara balɛwa ka ba fun bɔ un, Abna naa ya lanjima 

nihɛɛ ali Israɛl ni, Amasa lanjima nihɛɛ ali Juda ni. 

33Nar kpuuli diŋlɛrigi ka zɔŋ Joab nyuha nɛ ka vɛ nyɛn o niisisa ni kpa la saha naa vɛ 

kpak magbɔ, amaa ya Kunyan Koosa zi kur nyɛ Devid niisisa wa nyu sumu o wa kani 

kor ti ni.” 

34Bɛnaya fun kaali Koosa Lɛu ti ni a la kpu Joab, a fun sogli un ali o dam damtil ni. 

35Kankoor ti fun kpa Bɛnaya a ya lanjima nihɛɛ a chiksi Joab ba chiŋi ni, kaa kpa 

Zadɔk naa ya kɔkɔɔr chen a du Abiata ba chiŋi ni. 

36Doonee kankoor ti fun tum a yir Simei a ŋɔ un, "Sa i sambiri dama Jerusalɛm nɔ ni a 

nyɛn, ta wa li pulim nɔ ni. 

37A wuzu naa i wa si di i ji Kidrɔn pol we ti, i zim di a wuzu ti i zi siwu i galimsi chuk 

hin.” 

38Simei fun ŋɔ kankoor ti ni, "Chenani i sɛm chen ti were, tumtum na zi kur tum 

chenani o Kunyan biksirɛ.” 

39Bunsa tora gantɛl ni, Simei yosa nar balɛ fun chɔ kaali Maaka be Akis Gaf tim koor 

ti wati, ba fun ŋɔ Simei ni, "I yosi ta nyɛn Gaf ni.” 

40O fun si a vɔu o kakuma a kaali Gaf koor Akis wati di o la dɛu o yosa, a fun la na ba 

a kpa ba bur wa dama. 

41Solomɔn funɛ nu chenani Simei li Gaf a la Jerusalɛm kaa bur wa, 

42o fun tum a yir Simei a ŋɔ un, "Mu funɛ nyɛ i vɔu vɔwau awa ya Kunyan Koosa sɔn 

ti ni di i ta wa li Jerusalɛm ni. Kaa fun sɛm hin di i wa ya chen i zi siwu. I waa fun la 

nɔɔni kaa ŋɔ min di i zi tiŋ mu nɔu? 

43Ka yɛrɛ i puti i vɔu ti kaa vɛ mu chiksɛsi ta? 

44I zim tum tagna a naa maga i fun tum mu nyana Devid niu. Lalaknɔ ya Kunyana ti 

gbanɛ zi bɔ hinnu i tum tagna chim. 

45Amaa mu zi na ŋɔɔli weriu, Devid koor ti zi kur nyɛn wa nyusum niu kpa la saha 

naa vɛ kpak bɔ.” 

46Doonee kankoor ti fun nyɛ Bɛnaya be Jɛhoyada wa nyinbaan o fun li a li tau Simei i 

wa chise ni a fun kpu un. Pulim ti zi fun nyɛn Solomɔn duŋduŋ nisa ni. 

1KOORSI 3 

1Solomɔn fun a sɛm du wa kankoor Fɛɛro ali Ijipt pulim ni a fun kpa o be nihabichɛla 

a ya haan. O funɛ kpa un wa o wa nyɛn Devid pulim nɛɛ hali ka o fun sa o dam ti peti, 

awa ya Kunyan Koosa jɛɛmi dama ti, awa zagbɛrkpure na go Jerusalɛm chen. 

2Ba ha waa fun sa kɔkɔɔr dɛ a nyɛ ya Kunyan Koosa ni, chendaha nara ta funɛ kɔɔri 

kɔkɔɔrsa ali biŋbiŋ kurgɛ nɛɛ. 

3Solomɔn funɛ daŋni ya Kunyan Koosa tiu ka fun vɛɛn tiŋ o nyana Devid chiksɛsa, 

amaa o gbaan yaa fun kɔɔri kɔkɔɔrsau a kpu sela a du biŋbiŋ kurgɛ ni. 

4Kankoor ti funɛ si kaali Gibiɔn nɛ di o la kɔɔri kɔkɔɔra a nyɛ biŋbiŋsi taa nihɛɛ naa 

funɛ nyɛn doon chen. Sela kɔkɔɔrɛ o fun kpa kɔɔri kɔkɔɔra a fu a. 

5A wuzu ti dusum ya Kunyan Koosa funɛ wa o watiu ali deesi ni a fun pɛɛsi un, 

"Baŋnɛ i daŋni mu nyɛ hin?” 

6Solomɔn fun ŋɔ, "I biksi daŋniu wa mu nyan Devid ni, domi o funɛ kpak yɛdau wa 

hin ni, ka kpak jirima awa bambi bɛgim ni. I vɛɛn kpa chen daŋni ti a nyɛ un be o kani 

o kor ti ni zinan wuzu nɔ. 

7Ya Kunyan Koosa, hin nyɛ mu pu mu nyana bar kani a burigi kankoora, hali mu ya 

bichɛla a vɛ zim chen, mu wa zim chenani ba li kaa bur aa wa. 

8Mu lagmi i nar ba naa i lisi di ba ya i sambiri nara chenu, nan nar na iiu a vɛ kpak 

guri. 

9Chendaha nyɛ min zima, mu daŋni mu nyini i nar ta wa tu chaan ni ka zim a waligi 

wu weri awa wu tagna. O vɛ ya chen, yɛrɛ mu kaa ya aa nyini i nibin damata nɔ 

maga?” 

10Ya Kunyan Koosa tuha funɛ sɔɔniu chenani Solomɔn fun sɛm chen. 

11Chendaha o fun ŋɔ un, "Chenani i sumi di mu nyɛ hin zima i koti a nyini nar ta wa 

tu chaan ni, ka vɛ sumi mii ziŋi koo kina koo i dɔm siti na, 

12mu zi ya chenani i sɛm chenu. Mu zi nyɛ hin zimau awa bambi naa laa nu sɛma na 

nandigi ha vɛ kpagi koo na nandigi ki bu vɛ kpagi. 

13Mu zi vɛɛn nyɛ hin kinkina i vɛ sɛm di i daŋniu. I nyɛni ni i zi kpak nisi kina kinkan 

awa jirimau a kaali kankoorsi maga. 

14I nyɛ min jirima kaa vɛɛn tiŋ mu chiksɛsa a chi chenani i nyana Devid tiŋ chen, mu 

zi nyɛ hin mii ziŋiu.” 

15Solomɔn fun si a na di Koosa sɛm sɛma o wati ali o deesi ni. Doonee o fun kaali 

Jerusalɛm a fun la chiŋi ya Kunyan Koosa kɔkɔɔr adaka ti suwachak ni a fun kɔɔri 

kɔkɔɔra a fu ka vɛɛn kɔɔri nɔ bɛgim kɔkɔɔra a nyɛ ya Kunyan Koosa ti ni. Chen gantɛl 

ni o fun nyɛ o nihɛɛta maga fun kani a di diwe. 

16Wuzu digirɛ niha sakaalsi balɛ fun wa Solomɔn wati. 

17Ba ni bɛgim fun ŋɔ, "Mu kunyana, mu wa haan nɔ lagmi nyɛn dam ni, mu lul mu be 

nibabichɛla ali dam ni ka o fun nyɛn. 

18Mu luli ti wuzu bulɛ gantɛl ni o gbaan fun lul nibabichɛla. Ya nar balɛ ta duŋduŋ 

funɛ nyɛn dam ti ni, nandigi waa fun to a gbaari. 

19Dusum digi o fun wa gbati a sak o be ni a kpu be ti. 

20O si tɔhɛɛsi ti ni a wa zer mu be kaa mu chɔ aa chɔ do, o kpa un a la dau o ba chɔɔli 

ni ka kpa o bi siwi ti awa dau mu ba chɔɔli ni. 

21Chɔɔsa funɛ pisi mu si zer mu be di o ɔsi, mu nyinee di o siwu. Mu nyini un a la 

kpar di o wa ya mu be.” 

22Amaa ha kinkin ti fun ŋɔ, "Aayi, bi nyini ti ya mu bere, ka bi siwi ti ka ya i kin." 

Tete nihaan ti ŋɔ, "Aayi, bi siwi ti ya i kin, ka ki nyini ti ka ya mu kin." O fun ya ba 

amɔrɛ ali kankoor suwachak ni. 

23Doonee kankoor Solomɔn fun ŋɔ, "Ma maga vɛu di be nyini ti ya ma kin ka naa siu 

chen wa ya ma kin.” 

24O fun tum di ba la zer takoobi kuwa, ba funɛ la zer un wa. 

25O ŋɔ, "Purigi bi nyini ti bulɛ a kpa cheŋ digi a nyɛ digi ni ka kpa cheŋ digi ti a nyɛ 

kinkin ti ni.” 

26Be ti niin ti funɛ kpak daŋni wa o be ni, chendaha o fun ŋɔ kankoor ti ni, "Mu 

kunyana, ta kpu be ti, ma kpa nyɛ un." Amaa niha kinkin ti ka fun ŋɔ, "Ma ta kpa nyɛ 

ya ki digi ni. Ma purigi un bulɛ.” 

27Solomɔn fun ŋɔ, "Ma ta kpu be ti. Ma kpa nyɛ tete nihaan ti ni, waa ya be ti sambiri 

niina.” 

28Israɛl tim nara maga funɛ nu Solomɔn lisi ti ba funɛ nyɛ un jirima kinkannɛ, domi 

ba funɛ na di Koosa nyɛ un chen zima ti di o nyini ba wa tu chaan ni. 

1KOORSI 4 

1Chendaha kankoor Solomɔn funɛ nyini Israɛl maga. 

2O koor dama nihɛɛta funɛ nɛɛnɛ: Azaria naa funɛ ya Zadɔk be chen. Zadɔk ti funɛ ya 

kɔkɔɔrrɛ. 

3Sɛriya bar diili ti tɔn ni sɔbɛ funɛ ya Sisa bisa nawara ba funɛ yir Ɛlihɔrɛf awa Ahija 

chen. Ahilud be Jehosafat ka funɛ nyini tɔni ta. 

4Jɛhoyada be Bɛnaya funɛ ya lanjimasa nihɛɛ. Zadɔk awa Abiata funɛ ya kɔkɔɔrsiwa. 

5Netan be Azaria funɛ ya ba tum dɛ nihɛɛ. Netan be Zabud funɛ ya kɔkɔɔrrɛ ka vɛɛn 

ya koor ti chɛna. 

6Ahisa funɛ nyini koor dama. Abda be Adɔniram funɛ muksi nara baa tum tum kpoka. 

7Solomɔn funɛ lisi nara fidalɛwa, a purigi Israɛl luksi fidaalɛ a nyɛ ba ba fun ya pulim 

nyutima dooni. Ba wa funɛ dɔ kankoor wa o walɛ diwe nyɛɛli, ba nibin bɛgim maga 

funɛ dɔ pɛn bɛgimnɛ a li bun tuha. 

8Ba sɔna funɛ nɛɛnɛ awa luksa a naa ba fun dɔ: Bɛn-Hur funɛ dɔ kunkulsa pulim ali 

Ifrɛɛm ni. 

9Bɛn-Dɛka funɛ dɔ Makas, Saalbim, Bɛf-Sɛmɛs awa Ɛlɔn-Bɛfhanan. 

10Bɛn-Hɛsɛd funɛ dɔ Arubɔf, Soko awa Hɛpfa luksi ta maga. 

11Bɛn-Abiadab funɛ dɔ Nafaf-Dɔr maga. Waa funɛ kpa Solomɔn be Tafaf chen. 

12Ahilud be Baana funɛ dɔ Taanak, Mɛgido awa cheŋ ti maga ali Bɛf-San wati, tɔha 

naa baa yir Zarɛtan chen wati a li Jezriil nha ba yɛli nin, a kpa chen la li Abɛl-Mɛhola 

ni awa Jɔkmɛam ni. 

13Bɛn-Gɛba funɛ dɔ Ramɔf-Giliad ni, ka Giliad tɔ wisi ta fun ya Jɛɛ tim zɔɔnɔ ki dɔlɛ, 

Manasɛ niisisa awa Agov cheŋ ti ali Basan ni. Tɔ zenzene fumnɔra a kok wa 

zagbɛrkpursi ni ka zɔɔnɔ ki tɔlɛ ya lugɛ mɔra. 

14Ido be Ahinadab funɛ dɔ Mahanem cheŋ ti. 

15Ahimaas naa funɛ kpa Basɛmaf naa ya Solomɔn bi nihabichɛl digi chen fun dɔ 

Naftali pulim ti. 

16Husai be Baana funɛ dɔ Asa buri awa Alof tɔha ti. 

17Parua be Jɛhɔsafat funɛ dɔ Isaka buri ti ni. 

18Ela be Simei ka fun dɔ Bɛnjaman buri ti ni. 

19Uri be Geba funɛ dɔ Giliad pulim ti ni doonani kankoor Sihɔn Amor tim nar awa 

kankoor Ɔg Basan nar ti fun di a dɔ o wɛ chen. Nara fi daalɛ nama gantɛl gɔmna 

bɛgim funɛ nyɛn a dɔ tɛɛnɛ ti maga. 

20Juda nara awa Israɛl nara funɛ iiu kinkan a chi mɔɔg hɛchɛ. Ba funɛ diu kaa laa nyɔ, 

ba tuha sɔɔni. 

21Solomɔn funɛ dɔ Yufuretis pol a la tel Filistia tima tɛɛnɛ. Ba tɛɛnɛ funɛ kpak chenne 

a la li Ijipt pulim magbɔ. Ba waa funɛ bɔ lampo aa nyɛ un ka o fun dɔ ba hali o miisa 

magbɔ. 

22Kinkina Solomɔn funɛ daŋni wuzu maga funɛ ya sau weri kuruba fumtora awa 

niŋmɛn see kurba kɔksa atora. 

23Nuhɛ fi a naa li nulik ni, nuhɛ fumlɛ a naa se kɔsɔna a puŋ a bara tiŋ dɔŋa, awa 

piisisa wa buuna kɔkwa, awa kɔha tuha sela awa zime ni. 

24Solomɔn funɛ dɔ Tifsa kpaa la Gaza pol ti tɛɛnɛ ti nha ba cheli luga, ba fun kpak nɔ 

bɛgim. 

25Solomɔn funɛ nyɛn wa o miisa ni Juda awa Israɛl, piili Dan walɛ ni aa la Bɛɛsɛba 

walɛ ni maga funɛ nyɛnu wa bar sɔɔna ni. Nar maga wa o walɛ yaa fun du ba sul 

bugila awa ba soom bugulwa. 

26Solomɔn funɛ du lɛwa tusuk fumnaasi wa a kpa o zaana a naa kpak torokosa chen a 

du dooni, awa zaana a naa funɛ vɛɛ kpoki tusugsa fidaalɛ. 

27Pulim nyutima fidaalɛ ta, ni bɛgim bɛgima maga yaa fun tum tuma naa ba nyɛ ba ali 

pɛn ni a nyɛ kankoor Solomɔn wa diwe a naa maga o funɛ daŋni o titi awa ba naa 

maga funɛ di koor dam ni. Ba funɛ nyɛ kinkina maga ba funɛ daŋniu. 

28Pulim nyutim ta ni bɛgim bɛgima maga funɛ kpa mɛ awa zaag kɔsiwa awa nyɛ zaani 

ta ni. 

29Koosa funɛ nyɛ kankoor Solomɔn wa nɛha awa lisi kinkannɛ a in a chi mɔɔg hɛchɛ a 

vɛ kpak guri chen. 

30Solomɔn nɛha ti dɔŋtiin waa fun to nha ba yɛli lugni awa Ijipt pulim ni. 

31Waa funɛ nɛɛgi kaali nibine maga. O funɛ nɛɛgi kaali Ɛtan naa funɛ ya Ɛzra nar 

chenu awa Heman, Kalkɔl awa Dada nawara funɛ ya Mahɔl bisa chen ka o sɔn mɔɔli a 

go pulimsi maga. 

32O funɛ jɛɛgi jɛɛgɛ tusugsa atorwa, kaa lɔ boola tusuga awa abanyuu. 

33O funɛ sɛm bugila awa ki duhusa sɛmau a li Lɛbanɔn bugila awa kpachaka anawara 

funɛ nyu zagbɛrkpursi ni baa yir "hisɔp" chen. O funɛ sɛm sel sɛmau, zimebisa, duma 

awa jeta awa nyinsa. 

34Tɛɛnɛ nɔ maga kankoorsa maga funɛ nu o nɛha ti wɛu a fun tum nara di baa la a la 

nu o sɛma. 

1KOORSI 5 

1Saha naa kankoor Hiram naa funɛ ya Taaya koor chen fun wa nu di kankoor 

Solomɔn kanɛ o nyan Devid bar kani niu, o funɛ tum nihɛɛtau o wati. 

2Solomɔn ka fun nyɛ ta ba fun kpa la nyɛ kankoor Hiram ni a ŋɔ, 

3"Ma zim di saha maga laal daha mu nyana Devid funɛ chem o dɔma pulimsa a naa 

funɛ go un, 

4amaa lalaknɔ mu Kunyan Koosa ti nyɛ min bambi bɛgimu ali mu bar dɔɔlɛ magbɔsi 

ni, mu wa kpak dɔma, mu wa nandigi ka wara yo dɔŋa. 

5Ya Kunyan ti funɛ vɔu vɔwau wa mu nyana Devid ni a ŋɔ, 'I be naa kaa wa la hin mu 

vɔu un kankoora i ba vɛ nyɛni ni, zi sa biŋbiŋau a nyɛ min.' Lalaknɔ mu zi saksɛu di 

mu sa biŋbiŋ tiu aa jɛɛmi mu Kunyan Koosa ti. 

6Adaha tum i nar ta ba la Lɛbanɔn pulim a la teŋsi bugili naa ba yir 'sida' chen awa 

nyɛ min. Mu nara zi tum wa ba niu, ka mu bɔ i nar ta chenani maga i biksi. I zimu di 

mu nar nama wa zim da teŋi a chi i walɛ ta zim chenani chen.” 

7Hiram funɛ nu Solomɔn ta nɔ o tuha funɛ sɔɔni kinkannɛ, o ŋɔ, "Mu pɛkɛ Koosa 

zinan, domi o nyɛ Devid wa be nɛha tiinau di o nyini pulim zenzen nɔ maga.” 

8Hiram fun ŋɔ Solomɔn, "Mu nu taa naa i nyɛ min chenu, mu zi teŋsi bugila anawara 

baa yir 'sida' awa 'pan' chenu a nyɛ hin. 

9Mu nar ta zi chuŋi daasi tau a li Lɛbanɔn awa teku nii ti kaa vɔti a a koti kpa la ji nii 

ti awa doonani i biksi chen. Saha ti mu walɛ ta zi pur aau, ka i nar ta ka zi dɔ a wɛ 

maga. O ya i tumnɛ wa i nyɛ mu walɛ tawa diwe.” 

10Doonee Hiram funɛ nyɛ Solomɔn wa "sida" awa "pan" daasa a naa oo daŋni chen, 

11ka Solomɔn fun nyɛ Hiram wa diwe botosa tusugsa alɛ awa nuu diili tusuk kɔksa 

naasi bun maga di o kpaa nyɛ nar taa ni. 

12Ya Kunyan Koosa ti fun su o vɔu ti a nyɛ Solomɔn wa nɛha. Nɛ bɛgim funɛ nyɛn 

Hiram awa Solomɔn wati, ba fun kpak vɔwa wa dɔŋ ni. 

13Kankoor Solomɔn fun lisi tum tumsa nara tusuk fumtora ali Israɛl pulim ni. 

14Kaa fun kpa Adɔniram a ya ba nihɛɛ o funɛ purigi ba puk butorwa, puk maga funɛ 

ya nara tusuk firɛ, puk bɛgim yaa fun nyɛn Lɛbanɔn ni pɛn bɛgimnɛ kaa wa ya pɛnsa 

alɛ dam ni. 

15Solomɔn funɛ kpak nara tusuk fumŋmɛn naasirɛ ba chɛɛki bunkola ali bunkol pulim 

ti ni, ka nara tusuk fumnɔpɛ funɛ chuŋi, 

16kaa fun kpa nihɛɛta nara tusugsa atora awa kɔksa atora ba funɛ nyini tumtumsi ta. 

17Kankoor Solomɔn chiksɛsa tuha ni ba funɛ chɛɛki bunkol were zenzenewa ba fun 

kpa a baŋ Koosa bar jɛɛmi dama ti munchiika. 

18Solomɔn awa Hiram tumtumsa awa Bilɔs nibaala funɛ kɔɔri bunkoli tau awa daasa a 

fun kpa sa Koosa bar jɛɛmi dama ti. 

1KOORSI 6 

1Israɛl tima funɛ li Ijipt pulim ni bun kɔksa naasi awa fumŋmɛnnaasi gantɛl ni, 

Solomɔn Israɛl nyini bunsa naasi tiina a li Zif pɛna, pɛnsa alɛ tiin ti Solomɔn funɛ 

piiliu aa sa ya Kunyana Koosa bar jɛɛmi dama ti. 

2Dɛ naa Solomɔn fun sa a nyɛ ya Kunyan Koosa ni chen zinziŋ tɛɛnɛ ni funɛ ya 

zaamsi fumnɔrawa, pɛnpɛn ya fumlɛ zinziŋ buudaha ni ka ya fumtora. 

3Dɛ ti zɔɔnɔ zinziŋ funɛ ya naa zamsi fumlɛ, o pɛnpɛn ka fun ya digto a pɛn chi Koosa 

jɛɛmi dama ti. 

4O funɛ du jɛɛmi dama ti wa tokoro wisiwa. 

5Zagbɛr ti chencheŋ ni ali kɔkɔɔr dɛ ti zagbɛr gantɛl maga a fun sa zagbɛrkpure a kok 

dɛ ti munchiika wa kaali. 

6Dɛ naa funɛ ya ki wewe funɛ ya guri bu nyuuwa, banbaan kin fun ya naa zamsi 

bunɔra, naa sak a bator tiina ka fun ya a banɔpɛ. O funɛ sa Koosa jɛɛmi dama ti zagbɛr 

kpursi ta a nyɛ a dɛ maga munchiika a li zaha muni fun zen kinkan, chen ni buudaha 

yukyuk ti waa ki zɔŋ dɛ ti ni. 

7Bunkola anawara ba fun kpa sa dɛ ti chen funɛ piin chɛɛkiu ali a dam ni, chɛɛm waa 

fun to bar saali ti ni, domi ba waa fun bu kpa hamasa awa lukɛ aa mosi kina. 

8Banbaan dɛ ti zɔɔnɔ funɛ nyɛn kɔkɔɔr dɛ ti nha nindil cheŋ nɛɛ, ba tiŋ zini funɛ nyɛn 

aa la abalɛ tiina awa a bator tiin ti ni. 

9Kankoor Solomɔn funɛ wa peti Koosa jɛɛmi dama ti saali, o funɛ kpa daagumsa awa 

"sida" daasiwa a pil dɛ ti. 

10Dɛɛni ta funɛ sa mari kɔkɔɔr dɛ tirɛ a kaali. O buudaha zinziŋ funɛ ya na bu nyuwa, 

daagumsa awa "sida" daasiwa ba fun kpa a sa a chomsi dɔŋ ni. 

11Ya Kunyan Koosa fun ŋɔ Solomɔn ni, 

12"I tiŋ mu chiksɛsa awa mu nɔ, mu zi tum kinkina vɔwa mu fun vɔu wa i nyana 

Devid ni chenu. 

13Mu zi nyɛn wa mu walɛ Israɛl tima niu ali Koosa jɛɛmi dama naa i sa nan ni, kaa bu 

vɛ kpa ba taali.” 

14Chendaha Solomɔn funɛ wa sa Koosa bar jɛɛmi dama ti. 

15O funɛ kpa dasiwa a chiŋi tɛɛnɛ ni a marigi chen la ta nyɔkdaasi ni. 

16Dɛ digi funɛ zula nyɛn ba yir un "Bar naa du kasi" a nyɛn kɔkɔɔr dɛ ti ni. O zinziŋ 

funɛ ya na digtore ka o tɔ zagbɛr ti wa daasa a piili tɛɛnɛ ni a la peti nyɔk daasa ni. 

17Dɛ na funɛ te dɛ naa du kasi kinkan chen suwachak ni zinziŋ funɛ ya na 

fumnaasiwa. 

18Ba funɛ di daasita wa bunɔtirɛ a ya garigisa awa kpachaka a sak a ni. Zagbɛr ti maga 

funɛ ya "sida" dasi tawa, bunkola na ba fun kpa sa chen waa fun bura nyini. 

19Koosa jɛɛmi dam ti ni dɛ digirɛ ba fun zu sa tuha ni doonee ya Kunyan Koosa 

chiksɛsa adaka ti fun nyɛn. 

20Dɛ naa funɛ nyɛn tuha ni chen tɛɛnɛ zinziŋ funɛ ya naa fumlɛ, pɛnpɛn ya naa digto, 

buudaha zinziŋ ya naa digto, o maga tɔ wa salma ni. Biŋbiŋ ti maga funɛ tɔ wa 

daasiwa. 

21Solomɔn funɛ dau Koosa jɛɛmi dama ti awa salimarɛ, a fun du salma zɔglɛ ali 

kɔkɔɔr dɛ ti suwachak ni. 

22Kɔkɔɔr dɛ ti tuha maga funɛ dau wa salmarɛ, hali wa bar na ya kɔkɔɔrsi bar chen. 

23Dɛ we ti tuha ni o funɛ kpa "ɔlif" daasiwa a sa kin bɔnɛ a chi malaikasa. A buudaha 

ziŋziŋ funɛ ya naa firɛ. 

24Ki kɔɔrɛ a naa funɛ chi malaikasi chen. Chɛɛnɛ ta luk bɛgim zinziŋ funɛ ya naa bu 

nyuunwa. Na zamsi fi funɛ ya chɛɛnɛ balɛ. 

25A maga kɔɔri wa fun ya naa bɛgim awa o saali. 

26Kina abalɛ ta maga buudaha zinziŋ funɛ ya naa firɛ. 

27Ba funɛ kpa a chiksi dɛ naa du kasi chen koŋsi nɛɛ ali kɔkɔɔrsa dɛ ti ni. Koosa adaka 

ti chɛnɛ funɛ la tiisi zagbɛrrɛ, kinkin ti gbaan chɛnɛ ka fun vɛɛn la tiisi cheŋ ti zagbɛra, 

ka a chɛnɛ ta vɛɛn wa tiisi dɔŋa ali dɛ ti banbaan ni. 

28O funɛ kɔɔri Koosa adakasi ta bara maga wa salmarɛ. 

29Jɛɛmi dɛ ti zagbɛrsa awa dɛɛni ta maga ni ba funɛ kɔɔri Koosa adakasi tawa, 

kpaakpaa bugila awa kpachaka. 

30Hali tɛɛnɛ ti gbaan funɛ dau salmarɛ. 

31O funɛ kɔɔri zɔɔnɛ ki tɔɔlɛ awa "ɔlif" bugil ni a fun kpa du dɛ naa ya bar kasi chen 

zɔɔnɔ. Zɔɔnɔ ki tɔɔli ti buudaha funɛ ya ki mɔglilɛ. 

32"Ɔlif" zɔɔnɔ ki tɔɔlɛ alɛ ta ni ba funɛ kɔɔri ki zaalɛ awa chɛnɛ a mariki, kpakpaa 

bugila awa kpachaka wa a sak a ni. Ba funɛ vɛɛn kɔɔri ki zaalɛ wa chɛnɛwa a mariki 

cheurisi ta, kpaakpaa bugila maga funɛ ya salma ki kɔɔrɛwa. 

33Dɛ ti zɔɔnɔ ni ba funɛ kɔɔri cheurire wa "ɔlif" dasa ni a fun du un, 

34ka o fun vɛɛn kɔɔri "pan" cheurisa a balɛ. 

35Ka fun vɛɛn kɔɔri Koosa dɛ malaika malɛ kpaakpaa bugila awa kpachaka a sak a ni, 

hali a maga funɛ tɔu wa salma ni. 

36Sɛriya dɛrɛ o fun sa ali jɛɛmi dɛ ti suwachak ni, ka sa zagbɛrkpure bunkola zɔŋi bu 

tora awa "sida" da zɔŋi bu bɛgim. 

37Koosa jɛɛmi dɛ ti munchiika funɛ baŋ ali Solomɔn dilii bunsa naasi tiin nɛ ali Ziv 

pɛn ni. 

38Bun fi di ki bɛgim tiina, Bul pɛna, pɛn ŋmɛnaasa tiin ti, jɛɛmi dɛ ti tum maga funɛ 

petiu. O funɛ kpa bunsa nɔpɛ wa a sa un. 

1KOORSI 7 

1Solomɔn funɛ kpa bun fi da torwa a sa o sambiri dama. 

2O funɛ sa Lɛbanɔn tim kɔha bolle, o tɛɛnɛ zinziŋ fun ya naa kɔkwa, pɛnpɛn ya naa 

fumnyuun, buudaha zinziŋ ya naa fumtora. O funɛ kpak "sida" zantɔgili a banaasiwa, 

nyɔkdaasa fidaanyuun cheŋ bɛgim ni ka "sida" da kogilsa sak a nyuha a hɛmsi a kpak. 

4O takorosa funɛ ya cheŋsa a batorwa, a funɛ zini la nyɛn bar boli nɛɛ kaa fun chem 

dɔŋa. 

5Zɔɔnɔ ki tɔɔlɛ ta maga funɛ ya ki mɔglɛwa, a funɛ nyɛn suwachak nɛ cheŋ maga a 

batora, a maga fun chem dɔŋa. 

6O funɛ sa pilarɛ o zinziŋ fun ya naa fumnyuun o pɛnpɛn ka fun ya naa fumtora. O fun 

du ba sɔn o suwachak ni pila ti fun sɛwusi un. 

7O funɛ sa o sɛriya ba diili dɛrɛ a fun kpa "sida" daasa a dau dɛ ti tɛɛnɛ hali a wa o 

buudaha. 

8Solomɔn titi dɛ nyɛni, funɛ vɛɛn chi sɛriya ba diili dɛ tirɛ. Solomɔn funɛ vɛɛn sa nan 

dɛrɛ a nyɛ o haan naa funɛ ya Fɛɛro be chen ni. 

9Dɛɛni ta maga awa o sɛriya ba diili, naa ba fun kpa bunkol were a piili o munchiik ni 

a zini kila dɛ ti buudaha. Ba funɛ kɔɔri bunkol ta ali a ba chɛɛki nɛɛ a fun kɔɔri a a 

mag dɔŋa ali dɛ ti gantɛl awa o tuha ni. 

10O funɛ kpa bunkol pɛnpɛn wa ali bunkol ba chɛɛgɛ ta ni a fun wa sa zachik ti. A 

bɔnɛ zinziŋ funɛ ya na butor wa bɔnɛ ya na bu naasi. 

11Bunkol zene awa "sida" dakogilisiwa ba fun sa zɔŋ buudaha ti ni. 

12O funɛ sa zagbɛr kpure zɔŋi butorwa a kok sɛriya bar diili dɛ ti awa "sida" da zɔŋi 

bu bɛgim a chi ya Kunyan Koosa jɛɛmi dɛ ti sɛriya ba diili ti ba sɔn. 

13Kankoor Solomɔn fun tum a la yir baal digi ba funɛ yir un Huram. O funɛ tum nisa 

tum wa ali Taaya ni. 

14O niina funɛ ya lu haan ali Naftali zɔɔnɔ ti ni, ka o nyana ka ya Taaya tim nar ka fun 

ya nisa tumtumna. Huram funɛ kpak zima. Kinkannɛ ali nisa tum tum ni. O fun wa 

kankoor Solomɔn wati a fun wa tum tuma a naa ba nyɛ un di o tum. 

15Huram funɛ kpa lugkɛwa a ma pilasa abalɛ. Ki bɛgim buudaha zinziŋ ya naa fumlɛ 

daalɛ wato, zenzen ya naa fidaalɛ a go un wa kaali. 

16O ka funɛ sa zagbɛrkpur wisa abalɛ wa a zɔŋsi pilasi taa nyuha. Zagbɛrkpure bɛgim 

zinziŋ funɛ ya naa bu nyuunwa. 

17Ba funɛ kɔɔri zagbɛrkpur bɛgim maga nyuha wa cheenisa a naa ya ki sɔɔlɛ chene, 

18kaa fun vɛɛn kpa bugil naa ba yir "pɔmagani" chen dasa a sak a kok zɔglɛ sɔɔlɛ ta ni 

ali pilasi ta maga nyuha ni. 

19Piili ti nyuha zagbɛrkpursi ta ki bɛgim maga zinziŋ funɛ ya na bunaasiwa, 

20a funɛ zɔŋ pilasi ta bakpugul na funɛ zɔŋ zɔglɛ ta nyuhu ni chen. "Pɔmagani" daasa 

kɔkwa sa alɛ funɛ sak pila bɛgim maga nyuha. 

21Hiram funɛ sa pilasa abalɛ ta a chiksi jɛɛmi dɛ ti zɔɔnɔ sa na funɛ nyɛn nha bar cheli 

ningal lug ni chen sɔn funɛ ya Jakin, naa ka funɛ nyɛn nha ba cheli nindil lug ni chen 

sɔn ka fun ya Boas. 

22Zagbɛrkpure ti nyuha dun funɛ chi bugili yeligisiwa. Chendaha pilasi ta tum ta fun 

peti. 

23Huram funɛ sa nii ki duuliu o luluŋ ya naa bu fi, zinziŋ ya naa bu nyuun, o zenzen 

awa go un ya naa fumtora. 

24Nii ki duuli ti nɔsa ni garigisa funɛ tɛ o nɔni a wa go, magsi na bu bɛgim maga funɛ 

ya garigisi fire a tɛ. Garigisi ta funɛ tɛ tɛɛli bulɛ wa ali nii ki duuli ti nɔ ti ni. 

25Nii ki duuli ti funɛ zɔŋ nuwala fidaalɛ nyuhu nɛ, a bator see funɛ chak nha ba cheli 

nindil alɛ, a bator see fun chak nha ba cheli, a bator see fun chak nha yɛli ningal, a 

bator see fun chak nha ba yali. Ni ki duuli ti funɛ zɔŋu ka o yukyuk zi nyɛn banbaan 

ni. 

26Ni ki duuli ti gbigsi funɛ ya nin zamsi fumnɔpɛ daanyuunwa, o nɔ ka fun chi nii nyɔ 

gbaŋmɛ nɔ, a pogli a chi kpa chak na ba yir lili chen ki yeli, ni ki duuli ti funɛ zu lon 

tusuk fumnaasiwa. 

27Huram funɛ vɛɛn kɔɔri torikosa fiire, ki bɛgim maga zinziŋ funɛ ya naa bu naasi, 

naa bu naasi ya o pɛnpɛn naa butora ya o buudaha zinziŋ. 

28Ba funɛ baŋsi kinawa a ya naasa a fun tiisi a suŋi. 

29Naasi na banbaanasi ni gbogimtisi ta, nuwalɛ awa ki zaalɛ wa chɛnɛ funɛ nyɛn chen 

naasita ni. Gbogimtisi ta awa nuwal ta nyuuni tum zene funɛ tum dooniu. 

30Toriko bɛgim maga funɛ kpak naasa naasiwa awa naasita ki duulɛ. 

31Naasi ta banbaan ba digi funɛ nyɛn dooni a fun ya ba gori o guri ya na bu bɛgim 

luŋluŋ, doon ti funɛ ya ba gorirɛ, guri fun ya na bulɛ awa banbaan ni. 

32Toriko ti naasa naasi ta funɛ nyɛn doonani ba ya du a kpak a val chene. Naasita ba 

duulɛ ta maga funɛ chi dɔŋwa a nyɛn torikosi taa ni. 

33Anaasi ta funɛ chi zaana toriko naasiwa, sipusa a waa kina funɛ ya lugɛ ki kɔɔrɛwa. 

34Naasa naasi yau fun nyɛn toriko ti mun ni a koti kpak toriko ti o val a ya ki bɛgim. 

35Bɔ funɛ nyɛn torikosi ta maga banbaanasa ni, a luŋluŋ fun ya na bubɛgim. Doonani 

funɛ kpak lugɛ ta chen awa lugɛ ta titi maga kpok nyɛn toriko ti nyuha nɛɛ. 

36O funɛ di ki zaalɛ wa chɛnɛ ta, gbogimtisa awa kpaakpaa bugila wa bunɔta ali 

torikosi ta koŋsi ni a li doonani maga funɛ kpak gbanpulim. 

37Torikosi ta kɔɔri funɛ du nanɛ, a maga funɛ chi dɔŋwa, a zenzen ya ki bɛgim, a kɔɔri 

ya ki bɛgim. 

38Huram funɛ vɛɛn kɔɔri katɛsisa fire aa zu kuruba fumnaasi, o zamsi ya guri bu naasi 

a fun nyɛ toriko maga ki bɛgim bɛgima. 

39O funɛ kpa torikosa a banyuunwa du jɛɛmi dɛ ti nha bar yɛli nindil luga, ka a 

banyuun ka nyɛn jɛɛmi dɛ ti nha bar yɛli ningal ni, a ka fun kpa ni ki duuli ti a chiksi 

nha bar yɛli nindil banwa ban kɔŋ ni ali dam ti ni. 

40O funɛ kɔɔri katɛsisa awa para awa ni ki misɛ. Huram funɛ peti tuma anawara 

kankoor Solomɔn fun nyɛ un di o tum ali ya Kunyan jɛɛmi dɛ ti niu. 

41Hiram funɛ kɔɔri tampilsa, para awa kurubasa. O funɛ peti o tuma magau ali Koosa 

jɛɛmi dɛ ti a fun nyɛ kankoor Solomɔn ni. 

42Nanɛ o fun ya, o funɛ sa pilasa a balɛwa, kurubasa abalɛ a naa funɛ zen a nyɛ pilasi 

ta nyuhu ni chemisa a naa ba sɔ a kpa zin tɛ pilasi ta ni. 

43"Pɔmagani" daasa kɔksa naasi a naa ba fun kpa a saksi bu bulɛ awa bu bɛgim maga 

ya daasa kɔkwa a go pila bɛgim maga a wa kaali, 

44toriko kina fi, katɛsisa kin fi, ni ki duuli, nuhɛ fidaalɛ a naa funɛ tiisi ni ki duuli ti 

chen. 

45Tɔga, sobulsa awa kurubasa, nan kin nama maga funɛ ya jɛɛmi dɛ kinawa, kina a 

naa Hiram fun ya nyɛ kankoor Solomɔn funɛ ya ki malɛwa. 

46Kankoor ti funɛ nyɛ ba ma a wa chuha nɛɛ ali Jɔɔdan nyaabaan ti ni ali Sukɔf awa 

Zarɛtan banbaan ni. 

47Solomɔn waa fun maksi lugɛ a naa o fun kpa kɔɔri kini taa bɔnɛ chen, domi a funɛ 

iiu kinkan, chendaha o lisa wa fun wa chen ti ni. 

48Solomɔn funɛ kpa salmarɛ a kɔɔri jɛɛmi dɛ ti, biŋbiŋ ti awa teebul naa ba ya fun kpa 

Koosa boroboro ti a sak chen, 

49Fitin ba zɔŋɛ fi a naa funɛ chiŋi bar naa du kasi chen suwachak ni chen, a ba nyuun 

nyɛn nha ba yɛli nindil ni, a banyuun ka nyɛn nha ba yɛli ningal ni. Kpachak ta, fitinsa 

awa kinkina o kpak a zer ki numa awa ki sɔɔnɛ. 

50Salma titi katɛsisa, fitin ki duusi, kuruba naa ba kpak aa misi nii, hɛna naa ba fun 

kpa a suk tulale, awa tuha dɛ a naa du kasi chen zɔɔnɔ ki fari awa jɛɛmi dɛ ti damtil 

zɔɔnɔ ki tɔɔlɛ ta. A nama maga o funɛ kɔɔri a wa salmarɛ. 

51Kankoor Solomɔn funɛ wa peti tum ta maga ali jɛɛmi dɛ ti ni, o funɛ kpa kina a naa 

maga o nyana Devid fun kpa nyɛ ya Kunyan Koosa niu a du dɛ naa ya buna dɛ chene, 

anzunfa, salmasa awa kina ki damata. 

1KOORSI 8 

1Doonɛ Solomɔn fun tiksi ba naa ya nyuhu tima ali zɔɔnɔsi ni awa zuliyasi ta kaa ya 

Israɛl tima di ba wa o wati a li Jerusalɛm ba zer Koosa chiksɛsa adaka ti Zayɔn ni ali 

Devid pulim ni. 

2Israɛl tim nara maga fun lagmi kankoor Solomɔn wati saha naa ba fun kpak wuzu 

zen diili ti ali Ɛfanim pɛn ti ni, pɛnsa anɔpɛ tiin ti. 

3Nihɛɛti ta maga funɛ wa lagmi a peti, kɔkɔɔr ti fun zer kɔkɔɔr adaka ti, 

4a fun chuŋi a la zu jɛɛmi dɛ ti. Livai tima awa kɔkɔɔrsa fun la chuŋi Koosa jɛɛmi Lɛu 

ti awa o buna a fun la du jɛɛmi dɛ ti ni. 

5Kankoor Solomɔn awa Israɛl tim nara maga fun lagmi kɔkɔɔr adaka ti suwachak ni a 

fun kpu piisisa kinkan awa nuhɛ kinkan a vɛ kpak guri. 

6Doonee kɔkɔɔr ti fun zer kɔkɔɔr adaka ti a zu la chiksi doonani ya kasi bar ti chen, ali 

ki zaalɛ wa a chɛnɛ ta mun ni. 

7Ki zaalɛ ta chɛnɛ ta tɔ kɔkɔɔr adaka ti awa o zantɔgil ti maga. 

8Naa maga ya fun chiŋi bar kasi ti ni o ya na zantɔgil ti mun ni, amaa i chiŋɛ doonani i 

waa zi na. A waa ha nyɛn doon hali wa zinan. 

9Kindɔŋ waa fun to kɔkɔɔr adaka ti ni a gbaari bunkola abalɛ a naa Mosis fun kpa du 

ali Sanai bi ti ni saha naa ya Kunyan Koosa fun vɔu vɔwa awa Israɛl tim ta ni ka baa li 

Ijipt pulim ni chen. 

10Saha naa kɔkɔɔr ti fun wa li kɔkɔɔr dɛ doon ti maga funɛ su wa dobaallɛ. 

11Kɔkɔɔr ti fun bu vɛ nyaŋi a tum o tuma aku dobaal ti daha, domi ya Kunyan Koosa 

yiko ti funɛ su o jɛɛmi dɛ ti chen daha. 

12Doonee Solomɔn fun ŋɔ, "Ya Kunyan Koosa ti ŋɔ di o zi nyɛn dobaal nɔ nɛɛ. 

13Lalaknɔ mu sa jɛɛmi dɛrɛ aa nyɛ hin, dooni i zi nyɛn kpa la saha naa vɛ kpak bɔ.” 

14Saha naa nar ta ha fun chiŋi dooni, kankoor Solomɔn fun burigi o see a chem ba, a 

fun sumi Koosa alibarka a nyɛ ba. 

15O funɛ ŋɔu, "Ma nyɛ ya pɛki ya Kunyan Koosa naa ya Israɛl tim Koosa chen sɔn ti, 

domi o kpak vɔu na o fun vɔu wa mu nyana Devid ni chenu. Doonee o fun ŋɔ, 

16'Piili saha naa mu fun kpa mu nara ali Ijipt pulim ni chen, mu wa fun lisi pulim digi 

a li Israɛl tɛɛnɛ a li doonani ba zi sa mu jɛɛmi dɛ doonani ba zi jɛɛmi min, amaa mu 

funɛ lisi hin Devidrɛ di i nyini mu nara ta.' “ 

17Solomɔn fun chomsi a ŋɔ, "Mu nyana Devid funɛ vɔu di o sa jɛɛmi dɛ a nyɛ ba 

jɛɛmi ya Kunyana Koosa naa ya Israɛl tim Koosa chen, 

18amaa ya Kunyana Koosa fun ŋɔ un, 'I funɛ kpak wutiu i funɛ daŋni i sa jɛɛmi dɛ a 

nyɛ min chen, 

19amaa i waa ki koti a sa un. O zi ya i bere, i sambiri be la zi sa mu jɛɛmi dɛ ti.’ 

20"Lalaknɔ ya Kunyan Koosa vɔu o vɔwau. Mu kanɛ mu nyana koor ti niu a burigi 

Israɛl tim kankoora. 

21Mu gbaan ka bu dɛu bar nyɛniu jɛɛmi dɛ ti ni a chiksi kɔkɔɔr adaka ti bunkola abalɛ 

ta nyɛn o tuha aa biksi vɔu na ya Kunyan Koosa fun vɔu wa ya nawaalsa ni ali saha 

naa o fun kpa ba li Ijipt pulim ni chen.” 

22Nar ta see ni, Solomɔn fun la chiŋi biŋbiŋ ti mun ni a fun zer o nisa buudaha ni, 

23a fun sumi Koosa a ŋɔ, "Ya Kunyan Koosa naa ya Israɛl tim Koosa, Koosa digi wa 

bu to a chi hin ali o tɔha ni, tɛɛnɛ maga nyuha ni koo o mun ni. I vɔu i vɔwau wa i 

nara ni a biksi ba i daŋni saha naa ba nyan i wati wa ba bambisi maga ni. 

24I kpak i vɔu naa i fun vɔu wa mu nyana Devid ni chenu. Zinan wɛ maga tumu, 

25lalaknɔ ya Kunyan Koosa naa ya Israɛl tim Koosa, kpak vɔu na i fun vɔu wa, mu 

nyana Devid naa ya i tumtumna chen ya wuti i funɛ biksi unnu a ŋɔ di i wa zi a puti a 

vɛ na nar o kani mu Israɛl kankoor kor ti ni, o ya di i bisa naa ya chenani maga ka la 

val wa min ni chi chenani i ya chen. 

26Ka lalaknɔ ya Kunyana Koosa nyɛ i sɛm na i kpa vɔu i tumtumna mu nyana Devid 

chen ya wuti. 

27"Ami Koosa zi koti a nyɛn tɛɛnɛ nɔ maga niu? O tɔha ti naa la nyɛn bar boli ni chen, 

i wa ki zu o ni, hali ka jɛɛmi dɛ nɔ mu sa nanɛ. 

28Amaa cheŋi diŋsa aa nu i tum tum wusisuma awa o tum tagna gil pɛŋi, mu Kunyan 

awa mu Koosa ki nu i tumtumna wila awa wusisuma na o sumi i suwachak ni zinan 

wuzu nɔ nan. 

29Koosa nyɛ i se chem jɛɛmi dɛ ti dusum awa nha, doonani sɛma i fun ŋɔ di mu sɔn zi 

nyɛn doon chen, chen ni i zi koti a nu wusisuma na i tumtum sumi a chem bar nɔ. 

30Ki nu tumtumsa fɔula awa i nara Israɛl tima saha naa ba wa sumi ka kpa ba see a 

chem bar nɔ. Ki nu ali i tɔha ni doonani ya i bar nyɛni, i ya nu i gil ki pɛŋ. 

31"Nar tum a galimi o dɔŋtiina ka ba kpa un wa i biŋbiŋ nɔ mun ali jɛɛmi dɛ nɔ ni di o 

wa hɛɛsi a tɔ o nɔɔ ni. 

32Mu Kunyana, cheŋi diŋsa a li i tɔha ka di i tumtum wa sɛriya. Lɛrigi na tum tum 

tagna diŋna a chi chenani lawa. 

33"I nara Israɛl tim ta ka ba dɔma nyaŋi ba aku ba tum tum tagna a puti hin daha, ka 

bu wa bur a tiŋ hin aa wa jɛɛmi dɛ nɔ, kaa laa sumi tum tagna gil pɛŋi, 

34i cheŋi i diŋsa aa nu ali i tɔha ti ni. Gil i nar ta tum tagna aa pɛŋ ba, ka kpa ba bur wa 

tɛɛnɛ na i fun kpa nyɛ ba nawaalsa ni chen. 

35"I kpak doon di i nara tum tum tagna a puti hin, ka ba bu wa gil ba tum tagna a kpa 

ba see a chak jɛɛmi dɛ nɔ aa suni hin, 

36i cheŋi diŋsa aa nu ali i tɔha ti ni. Gil kankoor ti tum tagna awa Israɛl tima tum tagna 

aa pɛŋ ba. Biksi ba ba tum chenani deŋlee. Kaa nyɛ doon ni ali i tɛɛnɛ nɔ ni, tɛɛnɛ naa 

i fun kpa nyɛ i nara ni di o ya ba ki dɔɔli. 

37"Lɔsa wa nyɛn tɛɛnɛ ti ni koo wichɔta, koo nunum hul ki parɛ koo hɔɔn di a, koo i 

nara wa ba dɔma cheme, koo wichɔɔr digi nyɛn ba ni aa kpaksi ba, 

38i nu ba sumi. O ya di i nara Israɛl tim ta ni digi zim o galimsa o bambi ni ka sumi a 

pa o nisa a chak jɛɛmi dɛ nɔ kaa la sumi hin, 

39i nu ba sumi. Ki nu ba sumi ali o tɔha ni, gil pɛŋ ba ka suŋi ba. I duŋduŋ zim nibine 

bambi wu lise. Ki ya nibine maga a chi chenani lawa un, 

40chen ni i nar ta zi nyɛ hin jirima saha naa maga ba nyɛn tɛɛnɛ naa i fun kpa nyɛ ba 

nawaalsa ni chen. 

41O ya di nar li tɛɛnɛ kuri digi a nu i wɛ awa tum zene a naa i tum nyɛ i nar ta ni, ka 

wa di ba wa jɛɛmi hin ka sumi hin ali i jɛɛmi dɛ ti ni. 

43I nu o sumi ali Koosa tɔha ni, doonani i nyɛn chen, ki nu o wati ka ya chenani o sɛm 

di i ya, chen ni tɛɛnɛ nɔ nara maga zi zim hinnu kaa nyɛ hin jirima, o chi chenani i 

nara Israɛl tima ya chen, chen ni ba zi zimu di jɛɛmi dɛ nɔ mu sa nan ya doonani ba zi 

jɛɛmi hinnɛ. 

44"I chiksɛ i nara di ba la chem ba dɔma wa laal ka baa sumi hin, doonani maga ba 

nyɛn, ka ba see chak pulim naa i lisi nan awa jɛɛmi dɛ na mu sa a nyɛ hin nan, 

45i cheŋi diŋsa a nu ba sumi ali Koosa tɔha ni ka nyɛ ba nyaŋi. 

46"I nar ta wa tum a puti hin ka nandigi vɛ nyɛn bar ni a vɛ puti hin ka i paan si ka i 

nyɛ ba dɔma nyaŋi ba a kpa ba burigi dansarka tima a kpa ba kaali tɛɛnɛ digi ni, hali 

chen tɛɛnɛ ti bolee, 

47i cheŋ diŋsa a nu i nara sumi. O ya di doon tɛɛnɛ ti ni ba gil ba tum tagnau ka sumi 

hin, ka chaasi a biksi chenani ba fun ya tum tagna tima ka ba bara fun vɛ kpogi ka ba 

du. Mu Kunyana, muu sumi hinnu di i nu ba sumi ti. 

48O ya di ba tɛɛnɛ ti ni wutirɛ ba gil ba tum tagna, ka la sumi hin ka ba see chak tɛɛnɛ 

na i fun kpa nyɛ ya nawaalsa ni chen pulim naa i fun lisi nan, awa jɛɛmi dɛ nɔ mu sa 

nyɛ hin nan. 

49Ki nu ba sumi ali i dam naa ya i tɔha ti chen. Muu sumi hinnu di ii nu ba wusisuma 

kaa ki ɔm ba siki. 

50Gil ba galimsa maga aa pɛŋ ba awa ba laa vɛ i nɔ chenani, ka nyɛ ba dɔma ki nyɛ ba 

jirima. 

51Ba ya i sambiri narwa, ba naa i fun lisi ali Ijipt pulim ni, saha naa ba fun nyɛn 

nunum ni chen. 

52Ya Kunyana Koosa, kur ki ɔm i nara Israɛl tim ta awa ba kankoora wa siki, ka ki nu 

ba sumi saha naa ba ya wa yir hin di i suŋi ba. 

53Hin lisɛ ba ali nara maga ni di ba ya i nara, i tumtumna Mosis funɛ ya na i sɛm o ka 

fun la sɛm ba ka lisi ya nawaalsa ali Ijipt ni.” 

54Solomɔn fun wa sumi ya Kunyana Koosa a peti, o funɛ si chiŋi biŋbiŋ ti mun ni, 

doonani o fun gbiri ka fun zer o nisa buudaha ni chen. 

55O funɛ sumi Koosa wa ta zaŋniu di Koosa ya alibarka a du nara ba naa lagmi doon 

chen ni aa ŋɔ, 

56"Ma nyɛ yaa pɛki Koosa naa nyɛ o nara wa bambi bɛgim a chi chenani o vɔu chen, 

sɛma a naa o fun sɛm o tumtumna Mosis ni, sɛm bɛgim waa ka a vɛ suuli. 

57Ya Kunyana Koosa zi nyɛn ya watiu a chi chenani o fun nyɛn ya nawaalsa wati 

chen. O ta wa kpa ya taali koo a vɛ ya taali. 

58O nyɛ ya kpak sii suuli wa un, chen ni ya zi nyɛn o tutɔ nyɛniu, ka koti kpak o 

chiksɛsa awa o sɛma a naa o fun kpa nyɛ ya nawaalsa ni chen. 

59Ya Kunyana Koosa ti kur ki lisi ya sumi awa ya fɔula nɔ ya fɔuli nyɛ un nan saha 

maga. Ya Kunyan Koosa kpak siki ɔmi wa Israɛl tima awa ba kankoor ni ali ba wuzu 

maga daŋni ni, 

60chen ni pulimsi maga nibinsa zi zimu di i duŋduŋ ya Koosa ka nan digi wato. 

61Koosa nyɛ ma nara ba naa ya o nara nan kpak sii suuliu wa ya Kunyana Koosa ni, 

aa nyɛ o chiksɛsa awa o nɔ sɛm maga wa jirima a chi chenani ma ya zinan nan.” 

62Doonee Solomɔn awa nara ba naa nyɛn doon chen maga fun kɔɔri kɔkɔɔra a nyɛ ya 

Kunyan Koosa ni. 

63O funɛ kɔɔri kɔɔra awa nuhɛ tusuk fumlɛ daalɛ piisisa tusuk kɔkwa awa fumlɛ, chen 

ti funɛ ya nɔ bɛgim kɔkɔɔrrɛ. Doonee kankoor ti awa nar ta fun gbɛti jɛɛmi dɛ ti. 

64Chen wuzu ti ba funɛ vɛɛn kpa banbaan sɛriya dɛ ti, jɛɛmi dɛ ti suwachak ni, ka fun 

kɔɔri kɔkɔɔra a fu, ki duha papaha, ka kpa sela nu a kɔɔri nɔ bɛgim kɔkɔɔra. 

65Jɛɛmi dɛ ti ni Solomɔn awa Israɛl tim ta fun di o wuzu zen diilire ba yir Hamaf 

wuzu bu nɔpɛ. Nar kinkan funɛ kur su a chiŋi nɛŋbɔ Hamaf ni a gali kaali nha ba yɛli 

ningal hali a la li Ijipt tim magbɔ ali nha ba yɛli nindil luk ni. 

66Wuzu ŋmɛnaasa wuzu Solomɔn fun nyɛ nara ta kaali ba damsa. Ba maga fun pɛki 

un ka fun kaali damsa awa tusɔɔn ni aku alibarka na ya Kunyan Koosa kpa nyɛ o 

tumtumna Devid awa o nara Israɛl tim taa ni chen daha. 

1KOORSI 9 

1Kankoor Solomɔn funɛ wa peti jɛɛmi dɛ ti awa koor dam ti saali awa kinkina maga o 

funɛ daŋni o sa, 

2ya Kunyan Koosa funɛ bu wa o watiu a chi chenani o fun wa o wati ali Gibiɔn ni 

chen. 

3Ya Kunyan Koosa funɛ ŋɔ unnu, "Mu nu i sumi tiu. Mu la jɛɛmi dɛ ti i sa di baa 

jɛɛmi min kpa la saha naa vɛ kpak bɔ chenu. Mu zi nyini unnu ka kok un saha maga. 

4O ya di i zi jɛɛmi min wa jirima awa tu bɛgim ni a chi i nyan Devid, ka tiŋ mu 

chiksɛsa ka tum chenani mu chiksi hin. 

5Mu zi kpak vɔu na mu fun vɔu awa i nyana Devid ni a ŋɔ un di o niisisa kur kaa dɔ 

Israɛl aa nyini chenu, 

6amaa hin i niisisa vɛ di ma wa zi tiŋ min, ka vɛ mu chiksɛsa awa mu nɔ na mu kpa 

nyɛ hin chen ka la jɛɛmi Koosa bɔnɛ. 

7Mu zi lisi mu nara Israɛl tima a li tɛɛnɛ naa mu fun kpa nyɛ ba chen. Mu ka zi vɛɛn a 

vɛ jɛɛmi dɛ nɔ mu lisi di o ya bar na ba zi jɛɛmi min chen. Nara a li bar maga ni ki 

mɔm Israɛl tima ka ki ya ba yɔriyɔri. 

8Ka jɛɛmi dɛ nɔ zi burigi zagbɛrkpure a chiŋi gbanpulim ni, ka naa maga la kaali 

maga na o ya un yɔri awa tu chɔk. Ka ba pɛɛsi, 'Yɛrɛ ya Kunyana Koosa ya tɛɛnɛ nɔ 

awa jɛɛmi dɛ nɔ nan?'  

9Nara kaa zi burigi a jɛrigiu a ŋɔ, 'Domi ba kpa ba Kunyana Koosarɛ a ta, naa funɛ 

kpa ba nawaalsa ali Ijipt pulim ni chen. Ba kpa ba jirimarɛ a nyɛ Koosa bɔnɛ ni ka la 

jɛɛmi a chen nyɛ ya Kunyan Koosa nyɛ ba nyɛn namsi ni chen.' “ 

10Solomɔn funɛ kpa bun fumlɛ wa a peti jɛɛmi dɛ ti awa o dam ti saali. 

11Kankoor Hiram ali Taaya ni funɛ nyɛ un "sida" daasa awa "pan" daasa awa salmasa 

a naa o fun ka kpa tum tum ta. Saha naa o fun wa peti, kankoor Solomɔn funɛ nyɛ 

Hiram tɔsa fumlɛwa ali Galili pulim ni. 

12Hiram funɛ kaaliu di o la na a, o ka wa funɛ daŋni a. 

13O fun pɛɛsi, "Mu niinbe, baŋ tɔsa nɛɛnɛ i nyɛ min nan?" Ka fun du doon ti wa 

kaabul tɛɛnɛ, hali wa zinan ba ha yir chen sɔn ti. 

14Hiram funɛ nyɛ Solomɔn wa salma kɔkwa awa fumlɛwa. 

15Kankoor Solomɔn funɛ kpaŋi o titirɛ a fun sa jɛɛmi dɛ ti awa o dam ti, a sa tɛɛnɛ ti 

nha ba yɛli luk pulim ti ni, ka sa Jerusalɛm zagbɛr kpure ti. O ka funɛ vɛɛn kpaŋi a sa 

Hazɔ, Mɛgido awa Geza pulimsa. 

16Ijipt tim koor ti, Fɛɛro, funɛ la chem Geza wa laallɛ a fun nyaŋi ba a fun suk un din, 

ka kpu Kenan pulim bisi ta ka fun kpa ba pulim ti a nyɛ o be Solomɔn haan wa haan 

fali papaha. 

17Solomɔn fun bukɔɔri sa Geza. Waa funɛ vɛɛn bu sa tɔha naa ba yir Bɛf-Hɔrɔn 

tiimun chen, 

18Baalaf, Tadmɔ ali Juda nyaabaan ti ni. 

19Pulimsa doonani o bunsa ya funɛ chɔ, pulimsa doonani o funɛ chiksi o zaana awa 

zaani ta torikosa, awa kina a naa o funɛ daŋni o kpa sa kina ali Jerusalɛm ni, Lɛbanɔn 

ni awa bar bɔnɛ ali doon pulim ti ni. 

20Nara ba naa fun ya zɔɔnɔsa a naa ba funɛ yir Amor tima, Hita tima, Peris tima, Hif 

tima awa Jebus tima. Nan nar nama wa fun ya Israɛl tima. 

21Nara nama funɛ ya ba niisisiwa a kpalimi doon tɛɛnɛ ti ni ka Israɛl tim ta fun vɛ 

nyaŋi a kpu ba. 

22Solomɔn ka wa fun kpa ba burigi Israɛl tim yosa. Ba funɛ tumu a chi o lanjimasa, 

tum dɛ nihɛɛta, lanjimasa nyuha tima, zaag toroko nihɛɛta awa zaana ni zinɛ. 

23Nara kɔksa nyuun awa fumnyuun funɛ ya ba naa la nyini Solomɔn tɛ tum ta ka ba 

tum. 

24Solomɔn funɛ sa nha bar yɛli cheŋ ti ali pulim ti ni, sari ka o haan naa funɛ ya Ijipt 

tim kankoor be chen fum li Devid pulim ni a la zu dam naa Solomɔn fun sa nyɛ un 

chen. 

25Bun tuha bu torwa Solomɔn ya fun kɔɔri kɔkɔɔr fuli awa nɔ bɛgim kɔkɔɔra a du 

biŋbiŋ naa o fun sa a nyɛ ya Kunyan Koosa ni chen. O ya fun vɛɛn a suk ki sɔɔr lɛmau 

a nyɛ ya Kunyan Koosa ni. Chendaha o fun nyaŋi a sa jɛɛmi dɛ ti peti. 

26Kankoor Solomɔn funɛ sa ariŋ zenzene ali Ɛziɔn-Geba naa gbɛr Elaf ali Idɔm pulim 

ni teku sɛɛm ti jibaŋ ni. 

27Kankoor Hiram funɛ lisi o laal ariŋ ni duuse ta bɔnɛu di ba gbaari Solomɔn walɛ ta 

ni aa tum. 

28Ba fun la li hali Ofia ni ka fun bur a fun kpa salma kurba kɔksa anaasi awa fumlɛ a 

nyɛ kankoor Solomɔn ni. 

1KOORSI 10 

1Siba nihaana nyuha tiina funɛ nu Solomɔn wɛ, o funɛ siiu a kaali Jerusalɛm di o la 

zamsi un wa pɛɛsi kpoga ni. 

2O funɛ wa awa o mun tiŋsi wa, lakoomisa ka chuŋi buna, anzunfa awa salma damata. 

O wa Solomɔn funɛ wa kani o funɛ pɛɛsi un pɛɛsisa a naa maga o fun lisiu. 

3Solomɔn ka funɛ nyaŋi jɛrigi a magau. Wu digi waa fun to a ya un wu muksi o zi vɛ 

koti a chaasi biksi. 

4Siba tim nihaana nyuha tiin ti funɛ nu Solomɔn nɛha sɛm tau ka fun na o dam ti o fun 

sa chen. 

5O funɛ na diwe a naa ba fun ya a zɔŋ o teebul ti nyuha niu, o tɔha nihɛɛta ba kanɛ, 

chenani nihɛɛti ta lagmi awa kilaarɛ anawara ba laari, tumtumsa ba naa funɛ zɔŋ o ni 

ilɛ diwe, awa kɔkɔɔrsa a naa o funɛ kɔɔri ali jɛɛmi dɛ ti ni. Chen ti fun nyɛ o vɛ nyaŋi 

aa hiisi ka hiisa vɛɛn kpak un. 

6O fun ŋɔ kankoor Solomɔn ni, "Chenani mu nu i wɛ awa i nɛha ti mu sambiri pulim 

ni chen ya wutirɛ, 

7Mu sii waa fun su chenani baa sɛm chen see mu funɛ wa na chene. Mu waa fun nu 

chen purikli, domi mu funɛ nau di i nɛha awa i nisi kina ta iiu a kaali chenani ba ŋɔ 

min chen. 

8I haanasa kpak nyusum zenzen ka i tumtumsi ta gbaan kpak nyusum, domi saha 

maga ba yaa chiŋi i suwachak niu aa nu i nɛha sɛm ta. 

9Ma nyɛ ya pɛki ya Kunyan Koosa, o biksi chenani o kpak tusɔɔna wa hin niu a nyɛ i 

ya Israɛl tim kankoora, domi chenani o daŋni Israɛl wa kpak magbɔ, o nyɛ i ya ba 

kankoora di i nyɛ o chiksɛsa awa nɔ bɛgim nɛ nyɛn.” 

10O funɛ nyɛ kankoor Solomɔn wa papasa a naa o fun kpa wa. Salma naa o fun kpa 

wa nyɛ un funɛ kaali tusugsa naasi awa buna damata awa anzunfa buna a naa o fun 

kpa nyɛ un chen funɛ ya buna damata, o nyɛnɛɛ aa na buna o ha waa na a dɔŋtima. 

11Hiram ariŋsi ta funɛ kpa salma ti ali Ofia pulim ti ni a wa chen funɛ vɛɛn kpa 

"junipa" daasa awa anzunfasa a wa. 

12Solomɔn funɛ kpa daasi ta a baŋsi a kpak jɛɛmi dɛ ti awa o dam ti ka vɛɛn kpa a 

kɔɔri gɔnjisa awa loŋsa a nyɛ ni gɔɔlɛ ni. A funɛ ya "junipa" daa were wa ba ha vɛ kpa 

a dɔŋtima ali Israɛl ni. Ba ha wa bu na chen daasi ta dɔŋtima bura. 

13Kankoor Solomɔn fun nyɛ Siba tim nihaan nyuhu tiin ti wa kinkina maga o funɛ 

daŋni, a gantɛl ni o fun vɛɛn nyɛ un ba nawaalsa sɛriya papasa, ka o wa o nara ta fun 

bu bur kaali Siba pulim. 

14Bun maga kankoor Solomɔn funɛ la salma kɔksa anɔra di fumnɔra daanɔra, 

15a wa lampo naa yau bisa funɛ bɔ, ki yogle nyɔɔra awa lampo naa Arabia tim 

kankoora awa ba gɔmnasa funɛ bɔ ali Israɛl pulim lugsi ni. 

16Solomɔn funɛ kɔɔri kinkina baa kpa kok ba titi ali laal ni chenu a ki zenzene kɔksa 

lɛwa, ka fun kpa salmasa a tel kurba suha bu nɔpɛ a kɔɔri a ki bɛmbɛgma. 

17O funɛ vɛɛn kɔɔri kinkina ba kpa kok ba titi chen ki wisa kina kɔksa tora, ka fun kpa 

salmasa a tel kurba suha bulɛ a kɔɔri a ki bɛmbɛgma maga buudaha. Kankoor ti funɛ 

kpa kinkina ba kpa kok ba titi ali laal ba chemi ni chen maga a du kɔha koor dam ti ni 

ali Lɛbanɔn ni. 

18O funɛ kpak kor zenzenne a kɔɔri o lug pɛkha wa bɔl nyin ni ka lug pɛkha kinkin ti 

ka ya salma. 

19Kor ti funɛ kpak na zɔŋsi bu nɔr wa, ka o gantɛl kpak ki kpugil, kor ti koŋ sini ba 

funɛ sa maafa ba telge wa du, ka gbogimta chiŋi a marigi a. 

20Gbogimtasa fidaalɛ funɛ chiŋ chiŋi naasa ba zɔŋsɛsa a ba nɔr ta ni. Gbogimta bɛgim 

maga funɛ chiŋi naa ba zɔŋi ti ba peti nɛɛ. Chen ti ha wa bu ya hali ali pulim digi ni. 

21Solomɔn nii nyɔ gbaŋsa maga funɛ ya salmarɛ, awa Lɛbanɔn kɔha koor dama tampil 

zɔŋɛ gbaan funɛ vɛɛn ya salma titirɛ. Anzunfa waa fun jɛri, domi Solomɔn saha ti ba 

wa fun kpa a yir ki birige. 

22O funɛ kpak ariŋsiwa aa val awa Hiram arŋsi ta ni. Bunsa tora maga tuha ni a fun 

bur a wa, a chuŋi salmasa, anzunfa awa bɔl nyina awa fɔta nyina awa bungansa. 

23Kankoor Solomɔn funɛ kpak nisi kina awa nɛha a kaali kankoorsi maga. 

24Chendaha tɛɛnɛ nɔ nara maga funɛ daŋni ba wa a wa nu nɛha naa Koosa kpa nyɛ un 

chen. 

25Naa maga ya fun wa o ya kpa buna papasi nau a nyɛ un, anzunfa, salma, taktasa, 

nibati kina, bun wisa, zaana, nan funɛ ya bun maga. 

26Solomɔn funɛ kpak zaana awa torokosiwa. O funɛ kpak torokosa tusuk fi daanaasi 

wa awa zaana tusuk fidaalɛ. O funɛ kpa a bɔnɛ a du Jerusalɛm nɛɛ kaa ka kpa a naa ka 

chen a du pulimsi ni. 

27O saha ti anzunfa funɛ ya yɔrirɛ Jerusalɛm ni a chi bunkola, ka "sida" daasa fun in 

kinkan a chi "sikomɔ" bugila ali Juda kunkule ti ni. 

28Ba funɛ yawusi Solomɔn zaani ta ali Ijipt pulim awa kuwe nɛɛ aa wa. Kuwe tima 

funɛ yogli aa a nyɛ yau bisi ta ni. 

29Ba funɛ yawusi toroko Ijipt pulim ni anzunfa be kɔksa nɔrwa, ka zaag ka ya funɛ 

yau anzunfa kɔkwa awa fumnyuun ba ya fun kpa a a la Hita tima awa Siriya tim 

kankoorsa watiu a la yogli a nyɛ ba. 

1KOORSI 11 

1Solomɔn funɛ daŋni pulim kurgɛ nihaana kinkannɛ. Ijipt tim kankoor be ti gantɛl ni 

naa o fun kpa Hita tima nihaana awa nihaana ali Moab, Amɔn, Idɔm awa Saidɔn ni. 

2O funɛ kpa bau hali ya Kunyana Koosa funɛ chiksi Israɛl tima di ba ta kpa zɔɔnɔ sina 

nara, domi ba zi koti a nyɛ Israɛl tim nama kpa ba bambisa a tiŋ Koosa bɔnɛ, Solomɔn 

waa si funɛ sɛɛriu wa chen nihaani taa ni. 

3Solomɔn funɛ kpa haanasa kɔksa anɔpɛ wa ka fun vɛɛn kpak samsa kɔksa tora. Ba 

funɛ nyɛ o bambi li Koosa niu, 

4saha naa o fun wa ya nihɛɛ ba funɛ du unnu o jɛɛmi pulim bɔnɛ koosisa. O wa fun 

kpak yɛda wa o Kunyana Koosa a chi chenani o nyana Devid fun ya chen. 

5O funɛ jɛɛmi Astɔrɛf naa ya Saidɔn tim vug chene awa Molɛk naa ya Amɔn tim vug 

chen. 

6Chenani o fun tum a puti ya Kunyan Koosa chen fun nyɛ o vɛ kpak wuti o wati a chi 

o nyana Devid du chen. 

7Ali bi nyuha Jerusalɛm nha ba yɛli ni o funɛ sa dɛrɛ a jɛɛmi Kɛmɔs naa funɛ ya Moab 

tim vug chen, a wa dɛ doonani o funɛ jɛɛmi Molɛk tim vug. 

8O funɛ vɛɛn sa bar jɛɛmi dɛrɛ doonani o pulim digi haanasi ta fun la suksi ba tulalesa 

ka kɔɔri kɔkɔɔra aa nyɛ ba sambiri vug taa ni chen. 

9Hali ya Kunyan Koosa naa ya Israɛl tim Koosa ti chen funɛ wa Solomɔn wati naa val 

bulɛ wa ka fun chiksi un di o ta wa jɛɛmi pulim bɔnɛ koosisa, Solomɔn wa fun la ya 

Kunyan ti nɔ ti, ka fun viu o see kaa ka un, chendaha ya Kunyana Koosa fun na paan a 

du un ni, 

11ka fun ŋɔ un, "Chenani i puti i vɔu wa min ni chen, ka vɛ mu chiksi ti chen, mu vɔu 

vɔwau di mu zi la pulim zen nɔ i watiu a kpa nyɛ i tɔha nihɛɛti yosa taa digi ni, 

12amaa i nyana Devid daha mu waa zi ya nan saha naa i nyɛn wa i miisi ni i be koor 

diili saha. 

13Mu waa zi la pulim zen ti maga o wati, mu zi gil zɔɔnɔ bɛgim a nyɛ unnu a ku, mu 

tumtumna Devid daha awa Jerusalɛm daha, domi mu kɔɔri unnu o ya mu titi tɔha.” 

14Ya Kunyan Koosa fun ŋɔ nɔ a nyɛ Hadad naa li Idɔm koor bisa zɔɔnɔ ti ni chen di o 

ta tiŋ Solomɔn. 

15A li sahasa anawara Devid fun chem Idɔm a nyaŋi, Joab naa funɛ ya o lanjimasa 

nihɛɛ ti funɛ kaali doonee di o la sogli sitɛ ta. O wa o nara funɛ nyɛn Idɔm ni pɛnsa 

nɔrwa, a chen saha ti ba funɛ kpu nibaal bichɛsa maga ali Idɔm ni. 

17Hadad awa o nyana Idɔm tumtumsa nisa kpak lisi, ba naa funɛ fosi a chɔ kaali Ijipt 

pulim. Chen saha ti Hadad funɛ ya bichɛllɛ. 

18Ba fun li Midian a kaali Paran, doonee nar bɔnɛ fun vɛɛn gbaari ba ni. Doonee ba 

fun gba kaali Ijipt pulim a la la kankoor naa funɛ nyɛ Hadad wa tɛɛnɛ awa dama ka 

fun vɛɛn nyɛ un diwe chen. 

19Hadad fun pi kankoor ti wa chɛnsa, ka kankoor ti fun kpa o haan niinbe a nyɛ un, 

nihaana koora Tafɛnɛs niinbere o fun kpa a nyɛ Hadad ni o fun kpa. 

20O fun lul be a nyɛ un ba funɛ yir Genubaf nihaana koor ti fun dɛɛsi ali koor dam ti 

ni doonani o fun nyɛn awa kankoor ti bisa ni. 

21Laaboora funɛ la pu Hadad Ijipt pulim ni di Devid siwu ka Joab naa ya lanjimasa 

nihɛɛ ti chen gbaan siu, Hadad fun ŋɔ kankoor ti ni, "Nyɛ mu bur kila mu sambiri 

pulim.” 

22Fɛɛro fun pɛɛsi, "Baŋnɛ i daŋni a vɛ na mu pulim nɔ ni ka la daŋni i bur la i sambiri 

pulim?" Hadad fun ŋɔ, "Kindɔŋ laata, amaa nyɛ mu la.” 

23Koosa funɛ vɛɛn ŋɔ nɔ a nyɛ Ɛliada be Rezɔn ni di o ta tiŋ Solomɔn. Rezɔn naa funɛ 

si chɔ ali o kunyana kankoor Hadadɛza ali Zoba wati chen. 

24O fun tiksi nara a go o titi a fun ya ba nihɛɛ, nan funɛ yau sari ka Devid fun chem a 

nyaŋi Hadadɛsa ka fun kpu Siriya tima ta chen. Rezɔn awa o nara ta fun kaali a la 

nyɛn Damaskɔs, doonee o nara ta fun kpa un burigi Siriya tim kankoora. 

25O funɛ ya Israɛl tim dɔmnɛ ali saha naa Solomɔn fun nyɛn wa o miisa ni. 

26Baal naa funɛ bu vɛ kankoor Solomɔn funɛ ya o tɔha nihɛɛrɛ, Nebat be Jeroboam ali 

Zɛrɛda ali Ifrɛɛm ni. O niina funɛ ya luhaannɛ ba funɛ yir Zɛruya. 

27Nɔɔ vɛɛli ti laaboora nɛɛnɛ. Solomɔn funɛ nyɛn Jerusalɛm nha ba yɛli cheŋ ti nɛɛ aa 

funɛ kɔɔri tɔha ti zagbɛrkpure ti. 

28Jeroboam funɛ ya bunɔɔn kpokre, Solomɔn funɛ wa zim di o ya na la kpaŋi o titi 

tum niu, o fun kpa un du di o ya Manasɛ awa Ifrɛɛm zɔɔnɔsa tumtumsa nihɛɛ ali ba 

doon ti lug ti ni. 

29Wuzu digi Jeroboam funɛ li Jerusalɛm, Koosi witiina Ahija ali Salo ni fun pu un o 

duŋduŋ nyinbaan ni ali pulim ti ba chaani ti ni. 

30Ahija fun ur takta fali na o fun laari chen a liliisi un ki wisa fidaalɛ, 

31ka fun ŋɔ Jeroboam, "Zer a kini fi a pusi, domi ya Kunyana Koosa naa ya Israɛl tim 

Koosa chen ŋɔ unnu, 'Mu ka la pulim nɔ ali Solomɔn watiu, ka nyɛ hin zuliyasa fi.’ 

32Solomɔn zi kpak zɔɔnɔ bɛgimu, mu tumtumna Devid daha awa Jerusalɛm daha, tɔha 

naa mu lisi di o ya mu sambiri tɔha ali Israɛl tɛɛnɛ maga ni. 

33Mu ka ya nan nɔu aku Solomɔn vɛ min ka la jɛɛmi pulim bɔnɛ vuga: Astɔrɛf naa ya 

Saidɔn tim vug chen, Kɛmɔs naa ya Moab tim vug chen awa Molɛk naa ya Amɔn tim 

vug chen. Solomɔn vɛ mu nɔu, o tum taaliu, ka vɛ nyɛn wa mu chiksɛsa awa mu nɔ a 

chi chenani o nyana Devid fun ya chen. 

34Amaa mu wa zi la pulim nɔ maga kaa ka Solomɔn, mu zi kpa un a du kpok niu hali 

saha na o nyɛn o miisa ni mu ka ya nan mu tumtumna Devid daharɛ, naa mu fun lisi o 

tiŋ mu chiksɛsa awa mu nɔɔ chen. 

35Mu zi la pulim nɔ ali Solomɔn be watiu ka nyɛ hin zɔɔnɔsa fi, 

36amaa mu zi nyɛ Solomɔn be kpak zɔɔnɔ bɛgimu, chen ni mu zi kpak mu tumtumna 

Devid nisisau ba nyini Jerusalɛm, tɔha naa mu wa fun lisi di ba jɛɛmi min. 

37Jeroboam, mu zi nyɛ i ya Israɛl tim koorau, ka i nyini bar nɔ luk nɔ maga chenani i 

daŋni. 

38I nu mu nɔ a la peti a tiŋ mu chiksɛsa, i zi di nyusum wa chenani maga mu ŋɔ hin 

wa nɔɔni, a chi chenani mu tumtumna Devid fun ya chen, mu zi kur nyɛn i watiu. Mu 

zi nyɛ i ya Israɛl tim kankoorau, ka i sii su di i niisisa gbaan zi wa diu saha naa i vɛ wa 

nyɛni a chi chenani mu ya nyɛ Devid ni chen. 

39Solomɔn tum tagna daha mu ka lɛrigi Devid niisisa diŋsau, amaa saha maga laata.” 

40Chendaha Solomɔn funɛ daŋni o kpu Jeroboam, amaa o funɛ fosi a chɔ kaali 

kankoor Sisak wati ali Ijipt pulim ni ali nyɛn dooni hali Solomɔn wa siu. 

41Kinkina maga Solomɔn fun ya, o tum zene awa o nɛha, a maga sɔbɛu a du Solomɔn 

wubinɛ tɔn ti ni. 

42O funɛ ya kankoorɛ ali Jerusalɛm ni a dɔ Israɛl maga bun fumnaasi. 

43Solomɔn fun siu ka ba sogli un Devid pulim ti ni, ka o be Rehoboam fun chiŋi o ba 

chiŋi ni a ya kankoora. 

1KOORSI 12 

1Rehoboam fun kaali Sɛkɛm doonani Israɛl nha bar yɛli ningal tim ta fun lagmi di ba 

kpa un vɔu kankoor chen. 

2Saha naa Nebat be Jeroboam naa funɛ chɔ kaali Ijipt pulim di o la sogli a fosi 

kankoor Solomɔn ni chen fun wa nu nan laaboor nɔ o funɛ bur li Ijipt niu a wa. 

3Nara ba naa funɛ ya nha ba yɛli ningal cheŋ ti zɔɔnɔsi ta fun tum a la yir un, ka ba 

maga fun lagmi a kaali Rehoboam wati a la ŋɔ un, 

4"I nyana Solomɔn funɛ kpak tuhaasirɛ a fun kpa namsi zenzen du ya ni. I waa fa nyɛ 

ya namsi nɔ bɔɔgi kaa ka tama ka nyɛ nyani wer a nyɛ ya, ya zi ya i koor dam 

nihɛɛtau.” 

5O fun ŋɔ ba, "Ma bur kuwa wuzu bu tora tuha mu nyɛ ma mu ta." Ba fun si kaali. 

6Kankoor Rehoboam fun a la yir nihɛɛta ba naa funɛ pɛɛsi o nyana Solomɔn chɛnsa 

tima chen wa. O fun pɛɛsi, "Sɛm baŋnɛ ma kpa aa kpaami min di mu sɛm nar ta?” 

7Ba fun ŋɔ, "I daŋni i sɛm nar na wa sɛm o ya ba lɛmlɛm, sɛm ba sɛm na la zi sɔɔni ba 

tuha ali ba daŋni ti ni, ka ba tum i tum ta a ya koor dam nihɛɛta.” 

8Amaa o funɛ vɛ nihɛɛti ta kpaami tiu, ka fun kaali bunɔpɔla ba naa funɛ ya o saara ka 

ba fun ya o chɛnsa tim chen wati. 

9O fun pɛɛsi, "Yɛrɛ kpaamirɛ ma kpa nyɛ min di mu sɛm ba? Yɛrɛ mu zi sɛm nara ba 

naa la daŋni mu bɔɔgi ba namsi ti chen.” 

10Ba fun ŋɔ, "Nanɛ i zi sɛm ba, 'Mu nanine zen kaali mu nyana chɛrau. 

11Mu nyana funɛ kpa namsirɛ a du ma ni, mu wa ka nyɛ namsi ti bukoo yuk kaali 

chenu o funɛ tuk ma wa vurma nɛ, amaa mu wa ka tuk ma wa kpaasi nɛɛ.' “ 

12Wuzu butor banbaan ni Jeroboam awa nar ta maga fun bur kaali kankoor Rehoboam 

wati, a chi chenani o fun chiksi ba chen. 

13Kankoor ti fun vɛ nihɛɛti ta kpaami ti ka fun sɛm tu haasa sɛma a nyɛ nara ta ni, 

14a chi chenani bunɔpɔl ta fun kpaami un chen a ŋɔ, "Mu nyana funɛ nyɛ ma namsiu, 

mu wa zi nyɛ a kaali chenu. Mu nyana funɛ tuk ma wa vurim nɛɛ, mu wa ka tuk ma 

wa kpaasi nɛɛ.” 

15Chendaha kankoor ti wa fun bu chiŋi di o bu nu nar ta wati. Nan nɔ funɛ li ya 

Kunyan Koosa watɛ, di o su Koosa sɛm na o fun sɛm a nyɛ Ahija ali Salo ni o ka fun 

sɛm Nebat be Jeroboam ni chen. 

16Saha naa Israɛl tim maga fun wa nu di kankoor ti vɛu di o wa zi nu ba wati, ba fun 

ŋɔ kankoor ti ni, "Baŋ torirɛ ya kpak Devid wati? Baŋ sɛriyarɛ ya kpak ali Jesi be 

wati? Israɛl tima, ma lɛwa ka. Devid tima, ma nyini ma sambiri damsa." Chendaha 

Israɛl tim ta fun kaali dama, 

17amaa Israɛl tima ba naa funɛ nyɛn Juda tɔ zene ni, Rehoboam ha funɛ dɔ ba a nyini. 

18Kankoor Rehoboam funɛ tum Adoniram naa funɛ dɔ nara maga ka ba tum tuma, o 

fun tum Israɛl tim ta wati. Ba fun yagsi un wa bunkoli ni o siu. Ka kankoor Rehoboam 

fun chɔ la zu o zaag toroko a kaali Jerusalɛm. 

19Chendaha Israɛl tim vɛ Devid dam ti hali wa zinan. 

20Saha naa Israɛl tim maga fun wa nu di Jeroboam li Ijipt pulim bur wau, ba fun yir 

un ba nara maga lagmi a fun vɔu un Israɛl tim kankoora. Juda zɔɔnɔ ti duŋduŋ ya 

koorsa ali Devid niisisa ni. 

21Saha naa Rehoboam fun la tel Jerusalɛm, o funɛ yir lanjimasa tusuk kɔkwa awa 

fumŋmɛn naasa ali Juda awa Bɛnjaman zɔɔnɔsi ta ni. O funɛ vɔu di o la chem laallɛ ka 

dɔ Israɛl nha ba yɛli ningal luk ti zɔɔnɔsi ta, 

22amaa Koosa funɛ ŋɔ o witiin naa baa yir Sɛmaya, 

23di o kpa nan laaboor nɔ a nyɛ Rehoboam awa nara ba naa ya Juda zɔɔnɔ awa 

Bɛnjaman zɔɔnɔ chen ni, 

24"Ma ta yo awa ma sambiri niinbisa ni Israɛl tim ni. Ma la dama ma maga. Chenani 

ya nan ya mu tutɔrɛ." Ba maga fun nu ya Kunyan Koosa nɔ a tiŋ o chiksɛsa ka fun 

kaali dama. 

25Kankoor Jeroboam ali Israɛl ni funɛ la tɔha naa ba funɛ yir Sɛkɛm bɛ pulim ti ali 

Ifrɛɛm ni a fun nyɛn dooni a vusi, a fun bu li a kaali a la tɔha naa ba funɛ yir Pɛniɛl. 

26O fun ŋɔ o titi ni, "Chenani a zi du lalaknɔ nan, mu nar nama la Jerusalɛm a la kɔɔri 

kɔkɔɔra a nyɛ ya Kunyan Koosa ni ali jɛɛmi dɛ ti ni, dooni ba zi bur ba jirimau a la 

nyɛ kankoor Rehoboam ali Juda ni ka ba kpu min.” 

28O funɛ lisi chen wa peti, o funɛ ma nuwolsa lɛwa awa salma ni ka fun ŋɔ o nara ni, 

"Ma yaa la Jerusalɛm ni a la jɛɛmi ma koosisa a naa funɛ kpa ma li Ijipt ni chen ni.” 

29O fun kpa salma nuwolsi ta digi a la chiksi Bɛtɛl ni kaa ka kpa kinkin ti a la chiksi 

Dan ni. 

30Chen ti fun nyɛ nara ta tum a puti a la jɛɛmi vuga anawara funɛ nyɛn Bɛtɛl awa Dan 

ni chen. 

31Jeroboam funɛ vɛɛn sa bar jɛɛmi siwa a zɔŋsi kunkulsi nyuhu ni, ka fun lisi kɔkɔɔrsa 

a li zɔɔnɔ naa funɛ vɛ li Livai duha ni. 

32Jeroboam funɛ vɛɛn du jɛɛmi wuzu zenne a li pɛn ŋmɛnaasa tiina wuzu fi daanyuun 

wuzu, a chi Juda tim wuzu zen ti. Biŋbiŋ ti ni ali Bɛtɛl ni, o ya fun kɔɔri kɔkɔɔrrɛ a 

nyɛ salma nuwole ti o kɔɔri chen, ka o zi ya kpa kɔkɔɔr a kansi di o kɔɔri kɔkɔɔra a li 

jɛɛmi dɛ ti o sa chen. 

33A li pɛn ŋmɛnaasa ti wuzu fidaanyuun wuzu, a wuzu naa o wa titi fun lisi, o ya kaali 

Bɛtɛl a la kɔɔri kɔkɔɔra biŋbiŋ ti ni ali wuzu zen naa o lisi nyɛ Israɛl tim ni chen. 

1KOORSI 13 

1Ya Kunyan Koosa chiksɛ o witiina ali Juda ni wa chiksi, o fun kaali Bɛtɛl a la li di 

Jeroboam chiŋɛ biŋbiŋ mun ni di o kɔɔri kɔkɔɔra. 

2O fun tɛsi awa ya Kunyan Koosa ta ti ni, "Biŋbiŋa, nanɛ ya Kunyana Koosa sɛm, 'Ba 

zi lul nibabichɛlau ba yir un Josia ali Devid zɔɔnɔ ti ni. O zi kpak kɔkɔɔr tiu a kɔɔri i 

nyuha ni ka fu ki sɔɔr lɛma awa nibine hoka i nyuha ni.' “ 

3A wuzu ti Koosi witiin ti funɛ nyɛ sɛhɛrau, "Nan sɛhɛra nɔ wa ya Kunyan Koosa 

biksi biŋbiŋ nɔ zi chelu ka tɔ na nyɛ o tuha pisi, chen ni ma zi zimu di ya Kunyana 

Koosa nyɛn mu watiu di mu sɛm ma.” 

4Kankoor Jɛroboam funɛ nu nan, o fun kpa nin a tɛ un ka ŋɔ, "Ma kpak baal ti." 

Kankoor ti nin ti fun siu dooni o fun bu vɛ nyaŋi a bur un. 

5Biŋbiŋ ti fun chel tɔ na nyɛn a tuha a fun pisi a su tɛɛni, a chi chenani Koosi witiin ti 

fun sɛm ali ya Kunyan Koosa sɔn ti ni chen. 

6Kankoor Jeroboam fun ŋɔ Koosa witiin ti ni, "Mu kunyana, sumi a nyɛ min ali i 

Kunyan Koosa ti wati a ŋɔ un o tiibi mu nin ti." Koosa witiin ti fun sumi ya Kunyana 

Koosa a nyɛ un. O nin ti fun na tiibi. 

7Doonee kankoor ti fun ŋɔ Koosi witiin ti ni, "Nyɛ ya la dama i la di diwe, mu zi nyɛ 

hin papahau chenani i ya chen.” 

8Koosa witiin ti fun ŋɔ, "Hali i nyɛ nisi kina burigi mu wa zi la wa hin ni koo a di wa 

hin ni koo a nyɔ kindɔŋ wa hin ni. 

9Ya Kunyana Koosa chiksɛ min di mu ta di ko a nyɔ kindɔŋ, di ka mu ta wa bur wa 

dama a chi chenani mu wa chen.” 

10Chendaha o wa fun la dama wa nyinbaan chenani o fa tiŋ, see nyinbaan digirɛ o fun 

tiŋ. 

11Chen saha ti Koosa witiin hɛɛ funɛ nyɛn Bɛtɛl ni. O bisa funɛ wa ŋɔ un chenani 

Koosi witiina li Juda awa Bɛtɛl a ya kinkina a wuzu ti awa chenani o sɛm kankoor 

Jeroboam ni. 

12Koosa witiin hɛɛ ti fun pɛɛsi, "Nyinbaan leemwa o tiŋ kaali?" Ba fun biksi un 

nyinbaan ti. 

13O fun ŋɔ di ba vɔu o kakuma a nyɛ un ba fun ya chen, o zini kaali, 

14a tiŋ a la pu Koosa witiin ti ka o kani bugil mun ni. O fun pɛɛsi, "Hin ya Koosa 

witiin naa li Juda chen?" Baal ti fun bur a ŋɔ, "Minnɛ.” 

15O fun ŋɔ, "Kuwa mu dama a wa di diwe wa min ni.” 

16Amaa Koosa witiin naa funɛ li Juda wa chen fun bur ŋɔ, "Mu wa ki bur la dama wa 

hin ni, koo a di diwe koo a nyɔ ni awa hin ni a li bar nɔ. 

17Mu Kunyan Koosa sɛm min sɛma a ŋɔ di mu ta wa di diwe koo a nyɔ ni dooni koo a 

tiŋ nyinbaan naa i fa tiŋ la a bu tiŋ un wa.” 

18Koosi witiin hɛɛ ti funɛ li Bɛtɛl chen fun ŋɔ un, "Mu gbaannɛ ya o witiinɛ a chi hin, 

ka ya Kunyan Koosa chiksi o chiksi a nyɛ malaika wa a wa ŋɔ min di mu kpa hin kila 

mu dama a la nyɛ hin mu jirima." Amaa witiin hɛɛ ti funɛ suni wɛwa. 

19Doonee witiin ti naa funɛ li Juda chen fun tiŋ malaika hɛɛ ti a kaali o dama a fun la 

di diwe wa un ni. 

20Saha naa ba fun kani teebul ni, ya Kunyan Koosa fun sɛm sɛma o witiin hɛɛ ti wati. 

21O fun burigi wi a ŋɔ o witiin naa funɛ li Juda chen, "Ya Kunyan Koosa ŋɔ di i vɛ o 

nɔ di ka vɛ tum o chiksɛsa, 

22ka tau bur la a la di diwe doonani o fa sɛm di i ta wa di dooni chen. Nan daha ba zi 

kpu hinnu, ka i bar ta ba ta sogli a a li i lul hugilsa ba nyɛni.” 

23Ba funɛ wa di a peti, Koosa witiin hɛɛ ti fun si a vɔu kakum ti a nyɛ Koosa witiin 

naa funɛ li Juda chen. 

24O fun zini a li nyinbaan, gbogimta fun pun wa pu un a kpu un. O bar ta fun chɔ 

nyinbaan ti ni ka kakum ti awa gbogimta ti fun chiŋi a kok un. 

25Nara bɔnɛ fun waa kaali a na o bar ta ka o chɔ nyinbaan ti ni, ka gbogimta chiŋi a 

gbɛr un. Ba fun gali a kaali Bɛtɛl a la sɛm chenani ba na. 

26Koosa witiin hɛɛ ti funɛ nu, o funɛ ŋɔ di, "Koosa witiin ti naa vɛ ya Kunyan Koosa 

chene. Ya Kunyana Koosa tum gbogimta o wa chem un a kpu un chi chenani ya 

Kunyan Koosa fun sɛm di o zi yau chen,” 

27ka fun ŋɔ o bisa ni, "Ma vɔu mu kakum ti a nyɛ min," ba fun ya chen. 

28O fun zini a li a la na ka Koosa witiin ti bara ta chɔ nyinbaan ti ni ka kakum ti awa 

gbogimta ti chiŋi a kok un. Gbogimta ti wa fun se o bar ta koo a gbaŋsi kakum ti. 

29Koosa witiin hɛɛ ti fun zer o bar ta a kpa sak kakum ti nyuha a fun kpa bur wa Bɛtɛl 

di ba ya luha yali ka sogli un. 

30O funɛ sogli un o wa sambiri lul hugilsa barrɛ, ka o wa o bisa fun ya luha yali ka 

fɔuli a ŋɔ, "Mu niinbe.” 

31O sogli ti gantɛl ni, Koosa witiin ti fun ŋɔ o bisa, "Mu wa siu, ma sogli min hugil bɔ 

nɔ ni a nyɛ mu bar ta sak a mari un. 

32Sɛma a naa o sɛm wa ya Kunyan Koosa chiksi ti ni a bi biŋbiŋ ti ali Bɛtɛl ni awa 

doonani maga funɛ ya ba bar jɛɛmɛ ali Samaria tɔsi taa ni chen zi ya wutiu.” 

33Kankoor Jeroboam ali Israɛl ni wa fun gil o tum tagni ta, amaa o funɛ tau lisi 

kɔkɔɔrsiwa ali zɔɔnɔ kurgɛ ni. Ba fun ya kɔkɔɔrsa a kɔɔri biŋbiŋsa awa jɛɛmi dɛna a 

naa o fun sa chen. Naa maga ya funɛ daŋni o burigi kɔkɔɔra o ya vɔu unnu. 

34Nan tum tagna naa funɛ mur o dam ti. Dam ti fun siu. 

1KOORSI 14 

1Chen saha ti kankoor Jɛroboam be Abija funɛ chɔu a wi. 

2Jeroboam fun ŋɔ o haan ni, "Chɛrigi i titi, chen ni nandigi wa ki koti a zim hin, ka 

kila Salo doonani Koosa witiin Ahija nyɛn chen, naa funɛ ŋɔ min di mu zi ya Israɛl 

tim koorau chen. 

3Kpa boroboro fi, maasa awa tuun gariga suha. Pɛɛsi un kinkina ka ya ya be ti, o ŋɔ 

hin.” 

4Doonee o fun kaali Ahija dama ali Salo ni. Hɛɛsa nyɛ Ahija nyulumiu. 

5Ya Kunyan Koosa funɛ sɛm un chenani Ahija haan wa di o wa pɛɛsi un chenani ba 

be wi ba ka wa pɛɛsi o wɛ, ka ya Kunyan Koosa fun ŋɔ un chenani o zi sɛm. Jɛroboam 

haan funɛ wa tel, o funɛ higliu di o burigi nandigi. 

6Amaa saha naa Ahija funɛ nu ka o zu wa ali zɔɔnɔ ni, o fun ŋɔ, "Zuu wa, mu zim di i 

ya Jɛroboam haannɛ. Ka yɛrɛ i higili aa burigi nandigi? Mu kpak laaboor taginnɛ aa 

nyɛ hin. 

7Kila a la ŋɔ Jɛroboam ni di nanɛ ya Kunyan Koosa naa ya Israɛl tim Koosa ti chen ŋɔ 

un, mu lisɛ hin ali nar ta ni a kpa hin burigi mu nara Israɛl tim ta ni nyini. 

8Mu funɛ la pulim ti ali Devid niisisa watɛ a kpa nyɛ hin, amaa i wa chi mu tumtumna 

Devid naa funɛ kpak si suuli wa min ni chen, a fun tiŋ mu nɔ, a ya fun tum chenani 

mu biksi. 

9I tum tum tagnau a zen kinkan a kaali ba naa maga pun nyini ka zi wa pu hin. O vɛ 

minnu ka si mu paan kpa la i vuga naa i ma ni, ka vɛɛna jɛɛmi dasa. 

10Nan daha mu zi kpa tuchɔkau a du i dam ti ni a kpu i niisisa nibaala maga, nihɛɛta 

awa bichɛsa. Mu zi zini i walɛ ni ba zi fu a chi kina baa yir duŋ chen. 

11Ma walɛ ta tuha ni naa siwɛ ali pulim ti ni vasa ka se un, naa ka siu ka o vɛ ya pulim 

ti tuha zuksa ka di un. Min naa ya ma Kunyana Koosa ti sɛmɛ.” 

12Ka Ahija fun piili a sɛm Jɛroboam haan ni, "Lalaknɔ bur kila dama. A saha naa i wa 

laa zu tɔha, i be ti zi siwu. 

13Israɛl tim nara maga zi fɔuliu a nyɛ un ka sogli un. Wa ka ya Jɛroboam walɛ ta nibin 

birigi naa ba seem ka sogli. Jɛroboam walɛ ni wa ka ya na ba ka sogli sogli birigi, 

domi o duŋduŋ ya na ya Kunyan Koosa naa ya Israɛl tim Koosa chen kpak tusɔɔn wa 

un ni. 

14Ya Kunyan Koosa ti ka vɔu kankoorre a du Israɛl ni, ka Jɛroboam koor ti peti. 

15Ya Kunyan Koosa zi wa lɛrigi Israɛl tim diŋsau ka nyɛ baa ziigi a chi chenani kɔsa 

ya nyɛn pali ni chen. O zi kpiriki Israɛl tim nar namau ali tɛɛn weri nɔ, o fun kpa nyɛ 

ba nawaalasa ni chen, a kpa ba a la kansi Yufuretis mɔɔga mun ti ni, domi ba si o 

paannɛ, aku ba la kɔɔri Asɛra ti vursa ta daha. 

16Ya Kunyan Koosa zi ta Israɛl tim wa yɔriu, domi Jɛroboam tum puti ka kpa Israɛl 

tima a du puti ti ni.” 



538 

 

© 1999,  Wycliffe Bible Translators, Inc. 
 

 
 

 

17Jeroboam haan fun bur kaali Tɛza a la zu o dama, be ti fun siu. 

18Israɛl tima fun wi a fɔuli nyɛ un ka sogli un, chi chenani ya Kunyan Koosa fun sɛm 

a nyɛ o tumtumna Koosi witiina Ahija ni chen. 

19Kinkina maga kankoor Jɛroboam fun ya, laal naa o fun chem awa chenani o fun dɔ 

ba maga sɔbɛu a du Israɛl tim kankoorsa wubinɛ tɔn ti ni. 

20Jɛroboam funɛ di kankoora bun fumlɛ daalɛwa. O fun siu ba sogli un, ka o be Nadab 

ka fun di kankoora. 

21Solomɔn be Rehoboam funɛ ya bun fumnaasi di ki bɛgimnɛ ka fun di kankoora ali 

Juda ni, o funɛ dɔ Jerusalɛm bun fi daanɔpɛwa, pulim naa ya Kunyan Koosa lisi ali 

Israɛl pulimsa maga ni di ba jɛɛmi un. Rehoboam niina funɛ ya Naama ali Amɔn ni. 

22Juda tim funɛ tumu a puti ya Kunyan Koosa ka fun ya a si o paan kinkan a kaali ba 

nawaalsa. 

23Ba funɛ sa ba jɛɛmɛwa aa jɛɛmi vuga, ka fun sa bunkola zagbɛrkpursa ka fun baŋsi 

Asɛra daasa kunkulsa nyuuhuna bugili basɔn ni. 

24Doonani maga ba vuga bar jɛɛmi dɛ ti ya fun nyɛn, nibaal awa nihaan ya fun nyɛn 

doon ti ni a tum sakaal tuma. Juda tim nara ta funɛ buksi hiisi tuma a naa nara ba naa 

ya Kunyan Koosa fun duŋni ali tɛɛni ti ni ka Israɛl tima zi fun wa kani chen. 

25Rehoboam diili bun fidaayuun tiin ni. Kankoor Sisak ali Ijipt pulim ni funɛ wa a wa 

chem Jerusalɛm. 

26O funɛ pa salmasa awa anzunfa a naa funɛ nyɛn jɛɛmi dɛ ti ni awa dɛɛna a naa funɛ 

nyɛn doon chen, a gbaari wa laal ki cheme a naa Solomɔn fun kɔɔri wa salma ni ba 

kpa kok ba titi chen. 

27Chendaha kankoor Rehoboam fun ka kɔɔri kina ba kpa aa kok ba titi laal ni chen, o 

funɛ kpa lugɛwa a kɔɔri a. O funɛ kpa chen tum ta a du lanjimasa nihɛɛta nisi ni ali 

koor dama bolzɔɔnɔ ni. 

28Saha maga kankoor ti ya funɛ la jɛɛmi dɛ tiu. Ni ilɛ ta ya fun chuŋi ki kogi tiu ali ka 

vɛɛn kpa waa ta ni ilɛ dɛ ti ni. 

29Kinkina maga kankoor Rehoboam fun ya maga ba funɛ sɔbiu a du Juda kankoorsa 

wu bunɛ tɔn ti ni. 

30Nan sahasi naa maga Rehoboam awa Jɛroboam funɛ ya ba naa funɛ chem dɔŋa wa 

laallɛ. 

31Rehoboam funɛ wa siu, ba funɛ sogli un koorsa walɛ gbɛntɛl bɔsi ta digi ni ali Devid 

tɔha ni. O be Abija fun burigi kankoora a kani o bar kani ti ni. 

1KOORSI 15 

1Saha naa kankoor Jeroboam fun di Israɛl pulim koora a fun wa tel bun fi awa 

ŋmɛnaasa. Abija funɛ di koora a dɔ Juda pulim. 

2O funɛ di kankoor ti a dɔ Jerusalɛm bunsa atorwa. O niina funɛ ya Abisalɔm be naa 

ba funɛ yir Maaka chen. 

3O gbaan funɛ tum tum tagnau a puti ya Kunyan Koosa ka o nɔɔ vɛɛn vɛ kpak wuti a 

chi o nyana Devid funɛ du chenani chen. 

4Amaa Devid daha, ya Kunyan Koosa funɛ nyɛ Abija wa beu di saha naa o vɛ wa 

nyɛni, be ti la di koora a dɔ Jerusalɛm. 

5Ya Kunyan Koosa funɛ tum nanu a nyɛ Abaija ni aku chenani Devid fun tiŋ o 

chiksɛsi ta chen daha. Hita tim nar naa ba funɛ yir Yuria chen funɛ wa nyɛ Devid tum 

a puti Koosa. 

6Saha naa kankoor Abija fun nyɛn wa o miisa ni, o wa kankoor Jereboam funɛ kuraa 

chem laallɛ saha maga. 

7Ba funɛ sɔbi wɛ anawara maga Abija fun tum chen magau a du Juda tim koorsi 

wubinɛ tɔn ti ni. 

8Abija funɛ siu, ba funɛ sogli unnu ali Devid tɔha ti ni ka o be Asa fun di koora a dɔ 

Juda pulim. 

9Kankoor Jeroboam funɛ di koora a dɔ Israɛl pulim a wa tel bun fumlɛ tiinnɛ, Asa ka 

fun di kankoor a dɔ Juda pulim. 

10Kaa fun nyini Jerusalɛm bun fumnaasi di ki bɛgim. O naha funɛ ya Maaka naa funɛ 

ya Abisalɔm nihabichɛla chen. 

11Asa funɛ tumu a sɔɔni ya Kunyan Koosa tuha a chi chenani o nawaal Devid fun tum 

chen. 

12O funɛ yisi nibaal chɔkma awa nihaan chɔkma ba naa funɛ tum ali vursa ba jɛɛmi ti 

ni chen ali pulim ti ni, ka lisi vursa a naa maga o nawaalsa funɛ kɔɔri chen. 

13O funɛ yisi o naha Maaka a li o niha naa koor naa o funɛ di chen, domi o funɛ baŋ 

ba vur naa ba funɛ yir Asɛra chen da ziŋziŋ tirɛ. Asa funɛ teŋ da ti a fun la fu un ali 

Kidrɔn pomi ti ni. 

14Hali Asa funɛ vɛ chɛɛki vursa jɛɛmi dɛ ni ta maga chen, o ka funɛ kur kpak ya dau 

wa ya Kunyan Koosa ni hali o nyɛni maga ni. 

15O funɛ kpa kina anawara maga o nyana fun kpa nyɛ Koosa niu a la du jɛɛmi dɛ ti ni, 

a gbaari wa salmasa awa anzunfa ki kɔɔrɛ a naa o titi fun nyɛ chen. 

16Kankoor Asa ali Juda ni awa kankoor Baasa ali Israɛl ni funɛ kura chem dɔŋ wa 

laallɛ saha naa ba funɛ di. 

17Baasa funɛ la tɔ Juda tima ka fun a kok di nara ta bu naa nyinbaan aa zu koo aa li 

Juda pulim ni. 

18Doonee kankoor Asa fun zer anzunfa awa salmasa a naa funɛ nyɛn jɛɛmi dɛ ti ni 

awa koor dam ti ni chen a fun nyɛ o tɔha nihɛɛ ti ta bɔnɛ ni. Ba fun kpa kaali 

Damaskɔs a la nyɛ kankoor Bɛnhadad ali Siriya pulim ni. Tabrimɔn be funɛ ya un ka 

o ya Hɛziɔn niha chen wa nan laaboor nɔ. 

19Kankoor Asa fun ŋɔ, "Nyɛ mu wa hin kpak vɔwa wa dɔŋ ni a chi chenani mu nyana 

awa i nyana fun du chen. Anzunfa awa salma nɔ wa mu kpa aa nyɛ hin papaha. 

Lalaknɔ kasi i vɔwa wa kankoor Baasa ni, chen ni o zi tur liu kaa ka min.” 

20Kankoor Bɛnhadad funɛ la nɔɔniu wa kankoor Asa taa ti a fun tum o lanjima hɛɛta 

awa ba lanjimasa ni ba fun la chem Israɛl pulim. Ba funɛ nyaŋ Ijɔn, Dan, Abɛl-Bef-
Maaka, Galili bɛɛŋ ti wati awa Naftali cheŋ ti maga. 

21Saha naa kankoor Baasa fun wa nu chenani ya chen, o funɛ gil Rama kogiu ka fun 

kaali Tiza. 

22Saha tirɛ kankoor Asa funɛ tum tau ali Juda luksi maga ni aa yir nara maga, nandigi 

ta kaali, di ba wa suŋi ba chuŋi Rama awa daasa a naa Baasa fun kpa aa kok tɔha ti. 

Kina anawara Baasa fun kpa a kok Mispa awa Geba ali Bɛnjaman buri ti ni chen. 

23Kinkina maga kankoor Asa funɛ tum, nibata tuma awa tɔsa a naa funɛ ya tɔ koge, 

maga sɔbɛu a du Juda tim kankoorsa wu bunɛ tɔn ni, amaa o hɛɛ ti ni na wichɔta funɛ 

wa kpak un o fun gbarigi. 

24Asa funɛ siu, ba fun sogli un ali koorsa gbɛntɛl bɔ hulilsi taa ni ali Devid pulim ni, 

ka o be Jɛhɔsafat fun kani a burigi koora. 

25Kankoor Asa ali Juda funɛ di bunsa alɛ tiin ni. Kankoor Jɛroboam naa funɛ ya 

Nadab be chen, funɛ di kankoora ali Israɛl ni, a fun kani bunsa alɛ. 

26O funɛ tumu a puti ya Kunyan Koosa a fun kpa Israɛl tima a du tum tagni ni a chi o 

nyana naa funɛ te di kaa nyɛ un chen. 

27Ahija be Baasa ali Isaka zɔɔnɔ ti ni fun dɛu Nadab a la kpu un ka o wa o lanjimasa 

fun go Gibɛtɔn tɔha Filistia pulim ni. 

28Nan nɔ funɛ ya a li saha naa kankoor Asa ali Juda ni funɛ di o bunsa tor tiin ni, 

chendaha Baasa funɛ kani a fun burigi kankoora ali Israɛl pulim ni. 

29A fun piili bu bɛgim aa kpu Jɛroboam duha. A li chenani ya Kunyan Koosa fun sɛm 

a nyɛ o tumtum naa Koosi witiina Ahija ali Salo, Jɛroboam duha ti maga ba funɛ kpu 

bau, hali ni bɛgim vɛ kaali. 

30Nan funɛ yau aku Jɛroboam funɛ si ya Kunyan Koosa naa ya Israɛl tima Koosa chen 

ti paan daha, domi o funɛ tumu a puti ka fun nyɛ Israɛl tima gbaan tum a puti. 

31Kinkina maga Nadab fun ya maga sɔbɛu du Israɛl tim kankoorsa wubunɛ tɔn ti ni. 

32Kankoor Asa ali Juda ni awa kankoor Baasa a li Israɛl funɛ chem dɔŋ wa laallɛ saha 

naa ba ha fun ya koorsa chen. 

33Kankoor Asa ali Juda ni funɛ di bunsa tor tiin ni. Ahija be Baasa fun di Israɛl maga 

kankoora a fun nyini Tiza bun fumlɛ daanaasi. 

34Kankoor Jɛroboam funɛ te un chen, o funɛ tumu a puti ya Kunyan Koosa, a fun kpa 

Israɛl tima a du tum tagna ni. 

1KOORSI 16 

1Ya Kunyan Koosa fun sɛm sɛma ali Koosi witiina Jehu, Hanani be a fun kpa ta nyɛ 

un di o kpa nyɛ Baasa. 

2"I wa fun ya kindɔŋ mu fun yisi hin burigi mu walɛ Israɛl tima nyuha ti, ka lalaknɔ i 

tum a puti a chi Jɛroboam a kpa mu nara a du tum tagna ni ba tum ta fun si mu paan. 

3Chendaha mu kaa duŋni i wa i walɛu chi chenani mu fun ya Jɛroboam chen. 

4I walɛ ta guri mag chenani ka ba siti ali pulim tɔ zen nɔ ni vasa ka se ba, ka ba naa ka 

sitɛ ali pulim nɔ luksa ni zuksa ka kaa di ba.” 

5Kinkina maga Baasa fun bu ya ali o bambi kpok ti ni, ba sɔbɛ aau a du Israɛl tim 

kankoorsa wubunɛ tɔn ti ni. 

6Baasa fun siu ba sogli un ali Tiza ni, ka o be Ɛla fun la un a kani a burigi kankoora. 

7Nan ta nɔ ya Kunyan Koosa fun nyɛ a bi Baasa awa o walɛ ta chen funɛ pu Koosi 

witiin Jehurɛ o fun sɛm aku chenani Baasa fun tum ya Kunyan Koosa chen. O puti ti 

duŋduŋ la fun si ya Kunyan Koosa paan a chi chenani kankoor Jɛroboam fun ya chen, 

amaa chenani o fun kpu Jɛroboam walɛ chen daha. 

8Kankoor Asa ali Juda ni diili bun fumlɛ daanɔra tiinnɛ, Baasa be Ɛla fun di Israɛl 

kankoora, o funɛ dɔ Tiza a nyini un bunsa lɛwa. 

9Zimri naa funɛ ya o koor dam nihɛɛ ti ta digi, naa funɛ dɔ kankoor zaana torokosi ta 

purigi aa nyini chen fun fɛ un fɛli. Wuzu digi Tiza ni Ɛla fun nyɔ sin a dɛɛsi ali Asa 

naa funɛ nyini koor dam ti chen dam ni. 

10Zimri fun zu dam ti a zu kpu Ɛla, ka fun kani o kor ti ni a burigi kankoora. Kankoora 

Asa ali Juda ni funɛ di bun fumlɛ daanɔpɛ tiinnɛ nan nɔ fun ya. 

11A saha naa Zimri fun wa di kankoora o funɛ kpu Baasa walɛ maga wa. Ba funɛ kpu 

o hɛɛna nibaala awa chɛnsa maga wa. 

12Chenani maga ya Kunyan Koosa fun sɛm a bi Baasa a nyɛ witiina Jehu fun sɛm un, 

Zimri funɛ kpu Baasa walɛ ta maga wa. 

13Ba tum puti ka bu kpa Israɛl tima gbaannɛ a du tum tagna ni chen daha, Baasa awa o 

be Ɛla funɛ si ya Koosa naa ya Israɛl tima Koosi ti chen paan kinkannɛ. 

14Kinkina maga Ɛla fun ya funɛ sɔbi a du Israɛl tima kankoorsa wubunɛ tɔn ti niu. 

15Kankoor Asa ali Juda ni funɛ di bun fumlɛ daanɔpɛ tiina, Zimri funɛ nyini Tiza 

wuzu bu nɔpɛwa. Israɛl tim lanjimasa funɛ go Gibɛtɔn ali Filistia pulim ti ni. 

16Baa funɛ wa nu di Zimri fɛ kankoor ti niu a kpu un, ba fun van chiŋi dooni a kpa ba 

lanjimasa nihɛ Ɔmri a vɔu Israɛl tima kankoora. 

17Ɔmri awa o lanjimasa fun li Gibɛtɔn a kaali a la go Tiza. 

18Saha naa Zimri fun wa zim di ba fuksi pulim ti o watiu, o funɛ zu koor dam ti bugili 

ba nyɛni ti ni a la suk din a go o titi a du banbaan ni din ti fun di un o siu. 

19Nan nɔ funɛ yau aku o funɛ tum a puti ya Kunyan Koosa a chi a nawaal Jɛroboam 

funɛ tum a puti ya Kunyan Koosa ka fun vɛɛn nyɛ Israɛl tima gbaan tum a puti chen. 

20Kinkina maga Zimri fun ya, awa chenani o fun kpak nɔ vɛli wa ya Kunyan Koosa ni 

maga fun sɔbi a du Israɛl tim kankoorsa wubunɛ tɔn ti niu. 

21Israɛl tima funɛ purigiu. Ba bɔnɛ funɛ daŋni ba kpa Ginaf be Tibnirɛ a vɔu kankoora 

ka ba bɔni ka fun chiŋi Ɔmri gantɛl ni. 

22A ba peti ni ba naa wara funɛ chiŋi Ɔmri gantɛl ni chen funɛ di. Tibni funɛ siu ka 

Ɔmri fun burigi kankoora, 

23chen ni kankoor Asa ali Juda ni diili bun fumtora di ki bɛgim ti ni Ɔmri ka fun di 

kankoora Israɛl ni. O funɛ di bun fidaalɛwa. Tete bunsa anɔr ta o funɛ nyin Tizarɛ. 

24O funɛ yau Samaria kunkulsi ta ali Sɛma watɛ bɔtiza alɛ a fun sa tɔ zenzen a zɔŋ 

kunkulsi ta nyuhu ni aa yir un Samaria, Sɛma naa funɛ te dɔ un chen wa gantɛl ni. 

25Ɔmri funɛ tum tum tagnau ya Kunyan Koosa see ni, ka tum puti a kaali ba naa maga 

te o suwachak. 

26O funɛ val Nebat be Jɛroboam nangere valɛwa awa o tum puti, o nyɛ Israɛl tima tum 

a puti a nyɛ ba kɔɔri vursa chen, chen ni ba zi koti a si ya Kunyan Koosa naa ya Israɛl 

tim Koosa ti paanu. 

27Kinkina maga Ɔmri fun ya awa tuma a naa o fun tum maga sɔbɛu a du Israɛl tima 

kankoorsa wubunɛ tɔn ti ni. 

28Ɔmri funɛ siu ba sogli un ali Samaria ni, ka o be Ahab fun di kankoor ti. 

29Kankoor Asa ali Juda ni diili bun fumtor wa ŋmɛnaasa tinɛ. Ɔmri be Ahab fun di 

kankoora ali Israɛl ni, o funɛ nyini Samaria bun fumlɛ daalɛwa. 

30O funɛ tumu a puti ya Kunyan Koosa a kaali ba naa maga funɛ te o suwachak chen. 

31Chen ti wa fun mag wa o tum puti a chi kankoor Jɛroboam. O fun si a la kpa Jɛzɛbɛl 

naa funɛ ya kankoor Etbaal chen ali Saidɔn ni be, a fun la jɛɛmi vug naa ba funɛ yir 

Baal chen. 

32O funɛ sa dɛrɛ Samaria ni di o jɛɛmi baal vug ti ni, a sa biŋbiŋa a nyɛ un, ka fun kpa 

un a du jɛɛmi dɛ ti ni. 

33Ahab funɛ baŋ Asɛra da mɔrrɛ o funɛ ya chene di o si ya Kunyan Koosa naa ya 

Israɛl tim Koosa ti paan, a kaali Israɛl tim kankoosa ba naa maga te o suwachak. 

34O saha ti Hiɛl a li Bɛtɛl ni funɛ bukoo sa Jeriko a chi chenani ya Kunyan Koosa fun 

sɛm Nan be Jɔsuwa ni chen, Hiɛl funɛ kɔŋi o be hɛ Abiram mu saha naa o fun wa baŋ 

Jɛriko munchiika, o bichɛl tiina ba funɛ yir Segub ka kaa siu saha naa o fun waa sa 

zɔɔnɔsi ta. 

1KOORSI 17 

1Koosa witiina naa ba funɛ yir Elija ali Tisbi tima Giliad ni chen funɛ ŋɔ kankoor 

Ahab, "Ya Kunyan Koosa sɔn ti ni, Israɛl tim Koosa nyini ti naa mu jɛɛmi chen, mu 

ŋɔ hinnu di mɛn koo doon wa zi nyɛn bunsa alɛ koo atora a naa la wa nan, se min bu 

wa sɛm.” 

2Doonee ya Kunyan Koosa fun ŋɔ Elija, 

3"Gil bar nɔ, ka kila Kɛrif nɛŋbɔ ti wati a li Jɔɔdan mɔɔga ti nha bar yɛli a la sogli. 

4Pol we ti ka nyɛ hin ni i nyɔ, ka ki zaalɛ kpa diwe a wa nyɛ hin dooni i di.” 

5Elija fun nu ya Kunyan Koosa nɔɔ ti, a fun kaali a la nyɛn Kɛrif nɛŋbɔ ti wati. 

6O funɛ nyɔ ni ali pol we ti nee, ka ki zaalɛ ka fun kpa boroboro awa namɛ a wa nyɛ 

un chɔɔsa awa zaazɔɔn maga. 

7A wa fun vusi ka nɛŋbɔ ti fun hul aku doon bu vɛ ni ili chen daha. 

8Ya Kunyan Koosa fun ŋɔ Elija, 

9"Lalaknɔ kila tɔha naa ba yir Zarɛfaf, Saidɔn wati a la nyɛn dooni. Mu chiksɛu di 

luhaan ka o nyɛ hin diwe i di ali dooni.” 

10Doonee Elija fun kaali Zarɛfaf, o funɛ wa tel tɔha ti nɔ ni, o funɛ nau ka luhaan 

daŋni daasa. O fun ŋɔ un, "Nyɛ min nii mu nyɔ.” 

11Saha naa o funɛ la di o la kpa wa, o funɛ bu yir unnu a ŋɔ un, "Ii wa koo i kpa 

boroboro a gbaari kuwa.” 

12O fun la nɔɔni ka ŋɔ, "Mu hɛɛsɛ ya Kunyan Koosa nyini naa ya i Koosa ti chen di 

mu wa kpak boroboro kinkina mu kpak ya sau tamafinirɛ awa nu ho tamafini a nyɛn 

garigi ni. Mu wa bar nɔ di mu wa daŋni daasiwa a la dama a la ya kinkina mu kpak a 

nyɛ mu be awa mu titi ni. Ya diwe maga chen, ka ya zi kpak lɔsa awa siu.” 

13Elija fun ŋɔ un, "Ta nyɛ chen ti muksi hin. Kila a la ya i diwe ta, amaa te kɔɔri 

borobora wewe a li kinkina i kpak chen a kpak kpok wa nyɛ min, ka a naa kaa ka chen 

i kɔɔri i wa i be ti kaa di. 

14Nanɛ ya Kunyan Koosa naa ya Israɛl tim Koosa ti fun ŋɔ, 'Kuruba ti wa kpak wa sau 

peti o tuha koo nu ti wa kpak wa o peti gariga ti ni sari ka mu wa ya Kunyana Koosa 

wuzu naa mu fun chiksi di doon zi wa chen zi tel.' “ 

15Luhaan ti fun la ya chenani Elija ŋɔ di o ya chen, ba maga funɛ di diwe kinkannɛ 

wuzu dama ta. 

16Ya Kunyan Koosa funɛ vɔu vɔwa di Elija ka zi sɛm chen, kuriba ti wa fun pɔɔgi wa 

sau ni, gariga ti gbaan wa fun pɔɔgi nu. 

17Kpa wa sahasa bɔni ni luhaan ti be ti funɛ wa chɔu aa wi. Wichɔɔr ti fun zu un ni o 

fun siu. 

18O fun ŋɔ Elija ni, "Koosa nibine, yɛrɛ i ya min nan ni? I wa bar nɔ di i wa lisi Koosa 

wa chenani mu tum putirɛ ka kpu mu be?” 

19Elija fun ŋɔ un, "Kpa be ti nyɛ min." Elija fun zer be ti a sak o hanpɛɛm ni a kpa zini 

a kaali o dɛ chɔli ni, a fun kpa un a la dau o ki chɔɔlɛ nyuha ni. 

20Doonee o funɛ sumi Koosa wa taa zaŋa a ŋɔ, "Mu Kunyan Koosa, yɛrɛ i tum nan 

tum tagni nɔ a nyɛ luhaan nɔ ni nan? O ya tu chaan tiinnɛ kinkan a koti aa nyini min, 

ka lalaknɔ i kpu o be.” 

21Elija fun tuuni o titi a sak be ti ni butora a sumi Koosa, "Mu Kunyana awa mu 

Koosa, nyɛ be nɔ bur wa o miisa ni.” 

22Ya Kunyan Koosa fun la Elija wusisuma, be ti piili aa hiisi a wa si. 

23Elija fun kpa be ti a tu a la nyɛ o niina ni ka ŋɔ un, "Ki nyini bar nɔ i be ti siiu.” 

24O fun ŋɔ, "Lalaknɔ mu zimu di i ya Koosa nibinerɛ, ka ya Kunyan Koosa vɛɛn sɛm 

a nyɛ hin i ka sɛm." 

1KOORSI 18 

1Saha bɔni di hul ti chiŋi bunsa tor tiina ya Kunyan Koosa fun ŋɔ Elija ni, "Kila a la 

kpa i titi a nyɛ kankoor Ahab ni ka mu nyɛ doon wa.” 

2Doonee Elija fun kpa o titi a la nyɛ Ahab ni. Lɔsi naa funɛ nyɛn Samaria ni chen funɛ 

iiu kinkan. 

3Doonee Ahab fun yir Obadaya naa funɛ dɔ koor dam wɛ maga chen. Obadaya funɛ 

ya naa kpak si sɛɛm wa ya Kunyan Koosa jɛɛmi ni. 

4Ka saha naa Jɛzɛbɛl fun wa kpu ya Kunyan Koosa witiinsi ta, Obadaya funɛ kpa ba 

nar kɔkwarɛ a sogli ali gbɛntɛl bɔsa ni, ba funɛ ya puk bulɛwa, puk ta funɛ ya 

fumnyunyuunwa, ka funɛ nyɛ ba diwe a wa nii. 

5Ahab fun ŋɔ Obadaya ni, "Nyɛ ya la nyini baagsa awa pol nɔɔsa ni ali tɛɛni nɔ ni a 

naa ya zi na kɔsa awa nyɛ ya zaana awa ya kakusa na ni a se a koti nyɛn. O wa gali wa 

chen ti ni ya vɛ wa kpu ya sela.” 

6Ba fun la nɔɔni a purigi ba titi awa tɛɛni naa ni ba ka nyini, Ahab val luk digi ka 

Obadaya ka val luk kinkin ti. 

7Obadaya funɛ val a la chem Elija, o funɛ zim unnu a gbiri tɛɛnɛ ka ŋɔ, "Hin ya mu 

kunyana Elija?” 

8O ŋɔ, "Kila a la ŋɔ di i kunyana Elija nyɛn bar nɔ.” 

9Obadaya fun pɛɛsi, "Baŋ tum taginnɛ mu tum i kpa i tumtumna a nyɛ Ahab ni di o 

kpu? 

10Ya Kunyan Koosa, wuti Koosa nyini ti daha pulim wato mu kunyan ti vɛ tum nar di 

ba la dɛu hin. Saha naa o wa tum nar pulim digi ni ka ba ŋɔ di i wato, o ya ŋɔu di 

pulim nihɛɛ ti hɛɛsi di ba wa piin na hin. 

11Amaa lalaknɔ i ŋɔ minnu di mu la ŋɔ mu Kunyan ti ni di hin nyɛn bar nɔ. Ka mu 

kaalɛ ka ya Kunyan Koosa siim ti kpa hin kaali doonani ya bu vɛ zimi? 

12Saha naa mu ŋɔ Ahab di i nyɛn bar nɔ, ka o wa dɛu hin ku o zi kpu minnu. Ki lisi di 

mu bichɛsi ni mu ya na la jɛɛmi ya Kunyan Koosa wa si sɛɛm ni piili saha naa mu fun 

ya bichɛla. 

13I wa nu di Jɛzɛbɛl funɛ kpu ya Kunyan Koosa witiin ti saha naa chen di mu funɛ kpa 

witiinsa kɔkwarɛ a la sogli gbɛntɛl bɔsa ni, ba funɛ ya puk bulɛ wa fumnyunyuun, a 

funɛ nyɛ ba diwe awa nii. 

14Ka yɛrɛ i sɛm di mu la ŋɔ kankoor ti ni di i nyɛn bar nɔu? O zi kpu minnu.” 

15Elija fun la nɔɔni di, "Ya Kunyan Koosa naa ya Koosa nyini naa mu jɛɛmi chen 

daha, mu vɔu vɔwau di mu zi kpa mu titiu a nyɛ kankoor ti ni zinan.” 

16Doonee Obadaya fun kaali kankoor Ahab wati a la ŋɔ un o fun saksi a chem Elija 

nyinbaan ni. 

17Saha naa Ahab fun wa na un, o funɛ ŋɔu, "Hin ni, i waa Israɛl tima sɛm daŋna tiina.” 

18Elija fun ŋɔ, "Mu wa ya sɛm daŋni tiina, amaa i wa i nyana watɛ maga, ma vɛ ya 

Kunyan Koosa chiksɛsi ta wa ka la jɛɛmi vug naa ba yir baal chen. 

19Lalaknɔ lagmi Israɛl tim maga ba wa pu min Kamɛl bi ti ni. Kpa Baal vug ti Koosi 

witiinsi kɔksa naasi wa fumnyuun ti awa Asɛra vug witiinsa kɔksa naasi ti naa nihaana 

koora Jɛzɛbɛl kpa nisa du chen.” 

20Doonee Ahab fun yir Israɛl tim nar ta maga awa Baal witiinsi ta di ba lagmi ali 

Kamɛl bi ti ni. 

21Elija fun kaali nar ta wati a la ŋɔ ba, "A ka vusi yɛrɛ ka ma bambisa chiŋi? Ya 

Kunyan ti ya Koosa ma jɛɛmi un, o ka ya di Baal ya Koosa, ma ka jɛɛmi un." Amaa 

nar ta wa fun sɛm wudigi. 

22Doonee Elija fun ŋɔ, "Min ka ya ya Kunyan Koosa witiina, amaa ka Baal witiinsa 

ya kɔksa naasi awa fumnyuun. 

23Ma kpa nuwal pɔla alɛ kuwa. Ma nyɛ Baal witiinsi ta yisi digi a kpu, a teŋsi ki 

wiiwisa, ka kpa a sak daasa ni, amaa ka ta wa suk din duuli. Mu zi vɛɛn ya chenu wa. 

Nuwal pɔl kinkin ti ni, 

24chen ni nyɛ Baal witiinsa ta ka sumi ba vug, ka mu ka sumi mu Kunyan Koosa ti, ka 

nara nu wusisuma a nyɛ din wa, waa ya Koosa." Doonee nar ta maga fun tɛsi, 

"Chenani i sɛm chen weru.” 

25Elija fun ŋɔ Baal witiinsi ta ni, "Chenani ma in kinkan na, ma ha lisi nuwal pɔl a te 

kɔɔri, mu sumi ma, ma sumi ma vug, amaa ma ta wa suk din a du daasi ta ni.” 

26Ba fun la nuwal naa ba fun kpa wa nyɛ ba chen a fun kɔɔri un, ka fun sumi ba vug ti 

hali nha fun wa bi. Ba fun tɛsi, "Baal, nu ya wusisuma." Ka fun gɔ aa go biŋbiŋ naa ba 

fun sa chen, amaa jɛɛgi digi wa fun wa. 

27Nha funɛ wa bi, Elija funɛ piiliu a ya ba asaasi, "Ma sumi ta zaŋa, o ya vugrɛ. Anna 

o bambi ha nyɛn bar boli ni, o see ha kaali bar digi, koo o ha gba, anna o ha chɔ dore a 

ha ka si.” 

28Doonee witiinsi ta fun sumi ba vug ti wa ta zaŋ ni ka fun kpa chisa awa takoobisa a 

teŋsi ba titi hali chal fun waa li, chen ti funɛ ya ba chire. 

29Nha funɛ wa gali salbaan nyuha ni, di ba ha ya ba witiin wu yalɛwa, hali zaazɔɔn 

fun wa tel di ba wusisuma wa la, nandigi wa fun jɛrigi, nandigi ka wa fun cheŋ diŋsa a 

nu ba wati. 

30Doonee Elija fun ŋɔ nar ta maga ni, "Ma wa bar nɔ mu wati." Ba fun la o wati ka o 

fun kɔɔri ya Kunyan Koosa biŋbiŋ ti naa funɛ kpɛli chel chen. 

31O funɛ pini bunkola fidaalɛwa, bunkol bɛgim maga funɛ ya zɔɔnɔ fidaalɛ ana funɛ 

ya Jekɔb bisi ta chen, baal naa ya Kunyan Koosa fun kpa Israɛl sɔn a nyɛ chen. 

32Nan bunkol naa o funɛ bukoo kpa a sa biŋbiŋ ni ba funɛ jɛɛmi ya Kunyan Koosa. O 

funɛ hur bɔrɛ a go un o zi koti a zu ni bɔktɛsa fi danaasi. 

33Doonee o fun kpa daasa a sak biŋbiŋ ti nyuha, a teŋsi nuha ti namɛ ki wiwisa a saksi 

daasi ta nyuha. O fun ŋɔ, "Ma su garigisa anaasi wa nii ti ni a buti nii ti a sak kɔkɔɔr ti 

awa daasi ta ni." Ba fun ya chen. 

34Ka o fun ŋɔ, "Ma bu ya chen." Ba fun ya. O fun ŋɔ ba, "Ma bu ya chen bu bɛgim." 

Ba fun ya. 

35Nii ti fun tu kaali biŋbiŋ ti mun a la chɔ go a su bɔ ti. 

36O funɛ wa tel nha salbaan nyuha kɔkɔɔr ti kɔɔri. Koosa witiina Elija funɛ la biŋbiŋ ti 

mun ni a la sumi Koosa, "Ya Kunyan Koosa, Abraham, Aizik awa Jekɔb Koosa, biksi 

lalaknɔ di i ya Israɛl tim Koosarɛ, domi mu ya i tumtumnɛ, mu kaa ya nan nɔ a li i 

chiksi ni. 

37Nu mu wusisuma, ya Kunyan Koosa, nu mu wati, chen ni nar nama zi zimu di hin 

ya ya Kunyana Koosa ka i kpa ba a, wa gbɛr i titi.” 

38Ya Kunyan Koosa fun tum din o tu wa a wa di kɔɔra ti, daasi ta awa gbɛntɛl bɔɔsi ta 

ni maga fun hɛɛsi ali tɛɛni ti ni. 

39Nar ta funɛ na nan, ba funɛ tu chɔ tɛɛni ni ka ŋɔ di, "I Kunyan Koosa ti ya Koosarɛ, i 

Kunyan Koosa ti duŋduŋ ya Koosa.” 

40Elija fun ŋɔ, "Ma kpaksi Baal witiinsi ta maga ma ta nyɛ hali nibin bɛgim nyuksi." 

Nar ta fun kpaksi ba maga, Elija fun kpa ba kaali Kisɔn nɛŋbɔ ti a la kpu ba. 

41Doonee Elija fun ŋɔ kankoor Ahab ni, "Lalaknɔ kila a la di, mu nu ka doon jim a 

gbɛr.” 

42Saha naa Ahab fun kaali di o la di diwe, Elija fun zini Kamɛl bi ti nyuha a gbiri tɛɛni 

ni a kpa o nyuha awa du o naagbota ni. 

43O funɛ ŋɔ o tumtum ti niu, "Kila a la nyini mɔɔg zen ti wati." O tumtum ti fun la kaa 

bur wa a wa ŋɔ di o waa na kindɔŋ. Naaval bunɔpɛ wa Elija fun ŋɔ un di o la nyini. 

44Tumtum ti fun la ka bur wa a ŋɔ, "Mu wa na kun dɔŋ." Bunɔpɛ wa Elija fun ŋɔ un o 

tumtum ni, "Kila kankoor Ahab wati ka ŋɔ un di o zu o zaag toroko ti a bur kila dama 

ka doon ti jiŋ un.” 

45A wa fun vasi ka dobaal bilim fun wa sak, peha fun piili yaali, ka do zenzen fun van 

piili ni ili. Ahab fun zu o toroko a fun a piili bur a la Jezriil. 

46Ya Kunyan Koosa kpok ti fun tu wa Elija wati. O fun kpa o takta a kirisi o chɛra ka 

fun chɔ a la kaali te Ahab suwachak hali a la tel Jezriil. 

1KOORSI 19 

1Kankoor Ahab fun ŋɔ o haan Jɛzɛbɛl kinkina maga Elija ya awa chenani maga o kpu 

Baal tim witiinsi ta. 

2Jɛzɛbɛl fun holi Elija wati, "Kpa la chɛ nan saha ka mu vɛ bur chenani i ya Baal 

witiinsi naa nan a ya hin, vug na ta gil min.” 

3Hansura fun kpak Elija o fun si chɔ a fosi o miisa. O fun zer o tumtumna a kaali 

Bɛɛsɛba ali Juda ni a fun nyɛ o kpalimi dooni. 

4Elija fun zu kɔha a val wuzu birigi. O fun chiŋi a burigi kani bugili basɔn ni kaala lisi 

di o zi siwu. O fun sumi Koosa a ŋɔ, "Mu Kunyan Koosa, o bɔmu lalaknɔ. Lisi mu 

miisa, mu wa bɔ mu nawaalsa.” 

5O fun chɔ bugili ti mun ni a laagi do, doonee Koosa malaika fun wa gbaŋsi un ka ŋɔ, 

"Si a di diwe.” 

6O fun nyini wa kaali a naa boroboro awa gariga wa nii ka a chiŋi o nyuha ni. O fun 

se kaa nyɔ nii ka fun bu chɔ. 

7Ya Kunyan Koosa malaika ti fun bu bur wa awa laasi un bulɛ tiina a ŋɔ, "Si a di 

diwe, domi val ti ziŋu a nyɛ hin.” 

8Elija fun si a di ka nyɔ. Diwe ta fun nyɛ un kpok o val wuzu fum naasi a kaali Sanai 

bi kasi ti ni. 

9Doonee o fun kaali gbɛntɛl bɔ ti ni di o la chɔ chɔɔsa pisi. Ya Kunyan Koosa fun sɛm 

o wati, "Elija, baŋnɛ i ya ba nɔ?” 

10O fun ŋɔ, "Mu Kunyan Koosa yiko tiina, mu jɛɛmɛ hinnɛ i duŋduŋ, amaa Israɛl tim 

nara ta puti ba vɔwau wa hin ni, a zak biŋbiŋ ti a lɔ, ka kpu i witiinsi ta maga mu 

duŋduŋ kaɛ ba daŋni ba kpu min.” 

11Ya Kunyan Koosa fun ŋɔ un, "Kila a la chiŋi bi ti nyuha ali ya Kunyan Koosa 

suwachak ni, ya Kunyan Koosa ti daŋni o kaaliu." Pe kpok fun kpiti a zaksi bɛ a lɔ ka 

witi gbɛntɛla ali ya Kunyan Koosa see ni, amaa ya Kunyan Koosa wa fun to peha ti ni. 

Peha ti fun gil yaali, ka tɛɛni funɛ witi, amaa ya Kunyan Koosa wa fun to peha ti ni. 

12Tɛɛni zigsi ti gantɛl ni din funɛ yɛli, amaa ya Kunyan Koosa wa fun to din ti ni ka 

din ti gantɛl ni, taa wewe funɛ nyɛn a nyumsi. 

13Elija funɛ wa na un, o fun kpa see ki fɔwi a fɔu o see ka fun li chiŋi gbɛntɛl bɔ ti nɔ 

ni. Taa fun wa ŋɔ un, "Elija, baŋnɛ i ya bar nɔ?” 

14O fun ŋɔ, "Mu Kunyan Koosa naa ya yiko tiina, i duŋduŋ ni mu kuraa jɛɛmi. Amaa 

Israɛl tim nara ta puti ba vɔwau wa hin ni, a zaag i biŋbiŋ ti a lɔ, ka kpu i witiinsi ta 

maga, mu duŋduŋ kaɛ ba daŋni ba kpu min.” 

15Ya Kunyan Koosa fun ŋɔ, "Bur kila kɔha naa gbɛr Damaskɔs chen, a la zu ba pulim 

ti a kpa Hazaɛl a vɔu kankoora ali Siriya ni. 

16A vɔu Nimsi be Jehu wa Israɛl tim kankoora, ka vɔu Safat be Elisa ali Abɛl-Mehola 

ni o wa chiŋi i ba chiŋi ni a ya witiina. 

17Jehu zi kpu naa maga chɔ fosi Hazaɛl takoobi ti ni, ka Elisa ka kpu naa maga chɔ 

fosi Jehu takoobi ti ni. 

18Mu ka gil nar tusugsa nɔpɛ wa ba nyɛn wa ba miisa ni ali Israɛl ni. Ba nawara kpak 

yɛda a vɛ gbiri Baal suwachak ni chen.” 

19Elija fun li dooni a kaali a la na Safat be Elisa ka o par wa nu parɛ fidaalɛ ni, o titi 

funɛ par fidaalɛ tiin ti. Elija fun kaali o wati a la kpa see ki fɔwi ti a tɔ Elisa see. 

20Elisa fun gil o nuparɛ ta ka chɔ tiŋ Elija a ŋɔ un, "Nyɛ mu chɔ la O fun kpa namsi ta 

a nyɛ nar ta ni ba fun se.” 

21Doonee o fun kaali a la tiŋ Elija a burigi o tumtumna. 

1KOORSI 20 

1Kankoor Bɛnhadad ali Siriya ni fun lagmi o lanjimasa maga, ka koor hɛɛta fum tor 

daalɛ fun suŋi un wa zaana awa a torokosa o fun li nyinbaan a kaali Samaria, a fun la 

chɔ dooni a chem ba. 

2O fun tum bisa pulim ti ni a la ŋɔ kankoor Ahab ali Israɛl ni di, 

3"Kankoor Benhadad daŋni ma nyɛ un ma anzunfa awa salmasa, ma nihaan awa ma 

bisa ba naa kpok kinkan.” 

4Ahab fun ŋɔ, "Ŋɔ kankoor Bɛnhadad ni di mu la nɔɔniu, o zi koti dɔ mu wa mu kina 

maga mu dɔu.” 

5A waa fun vusi ka ni tumɛ ta bur wa Ahab wati wa lisi digi ni ali Bɛnhadad wati a ŋɔ, 

"Mu nyɛ hin tarɛ di i kpa i anzunfa awa salmasa, ma haanasa awa ma bisa. 

6Lalaknɔ mu zi tum mu tɔha nihɛɛta ba la visi koor dam ti awa i nihɛɛta damsa, a zer 

kinkina maga ba si su di o ya ki birigiu. Ba zi nyɛn dooniu kpa la chɛ nan ta saha.” 

7Kankoor Ahab fun yir nihɛɛta ali pulim ti ni a ŋɔ ba, "Ma na chenani baal nɔ daŋni o 

dɔ ya. O tumu a ŋɔ di mu nyɛ un mu haanasa awa mu bisa, mu anzunfa awa salmasa, 

mu fun la nɔɔni.” 

8Nihɛɛti ta awa nar ta maga fun jɛrigi a ŋɔ, "Ta cheŋe diŋsa aa nu o wati, ta nyɛ un 

saha.” 

9Doonee Ahab fun bur a ŋɔ Bɛnhadad ni tumɛ ta ni, "Ŋɔ i kunyana kankoor ni di mu 

la nɔɔniu wa o tete daŋni ti, amaa mu wa la nɔɔni wa na sak bulɛ chen." Ni tumɛ ta 

fun kaali a la bur wa wa ta kuri ni, 

10ali Benhadad wati, "Mu zi kpa nara kinkanu a wa awa chɔk o kina ali pulim nɔ ni ka 

fuksi ba kina ali ba nisa ni. Vursa kpu min saha naa mu vɛ ya nan.” 

11Kankoor Ahab fun ŋɔ, "Sɛm kankoor Bɛnhadad ni di lanjima titi ya chem laallɛ peti 

ka zi dɛɛsi, o wa te aa dɛɛsi ka ha vɛ chemi.” 

12Benhadad funɛ la Ahab ta ti o wa o hɔɔra ni awa nihɛɛta ba naa ya nyuha tim bɔnɛ 

ni funɛ nyɛn ba dɛɛna ni a nyɔ ba ki nyɔɔlɛ. O fun ŋɔ o nar ta ni di ba saksi a chem 

pulim ti, doonɛ ba fun si kaali. 

13A wa fun vusi ka witiina fun wa ŋɔ kankoor Ahab ni, "Ya Kunyan Koosa ŋɔ nanɛ, 

'Ta nyɛ hansura kpak hin lanjima damata nɔ daha. Mu zi nyɛ ma nyaŋiu zinan wuzu 

nɔ, chen ni ma zi zimu di min ya ma Kunyan Koosa ti.' “ 

14Ahab fun pɛɛsi, "Anti ka te laal ti suwachak?" Witiin ti fun ŋɔ di, "Ya Kunyan 

Koosa sɛm di lanjima wisa ba naa pulim luk we gɔmna ti dɔ ba naa yiko chen kaa te." 

Kankoor ti fun pɛɛsi, "Anti ka te lanjimasi ta suwachak?" Witiin ti ka fun ŋɔ di un. 

15Doonee kankoor ti fun yir lanjima wisa ba naa yiko pulim luk digi gɔmna chen nara 

kɔksa alɛ awa fumtora dɔ lɔ chen maga. Ka fun vɛɛn yir Israɛl lanjimasa, ba maga fun 

si tusugsa nɔpɛ. 

16Laal ti funɛ piili nharɛ, a saha ti di Bɛnhadad awa o hɔɔra fumtora daalɛ ta nyɔ sin ni 

a chɔ ba dɛɛni ni. 

17Lanjima pɔla ba naa funɛ ya nihɛɛta funɛ te li. Bɛnhadad fun tum lanjima wisa ba li 

ka wa nyɛ un laaboora di lanjimasa kinkan li Samaria aa wa. 

18O fun ŋɔ, "O ya di ba wa nɔ bɛgim waali alɛ ma kpaksi ba ki nyine di ba ka wa laal 

ba chemirɛ ma kpaksi ba ki nyine.” 

19Lanjima pɔla ta funɛ te a li laal ti ba chemi ni, a fun kpa Israɛl tim lanjimasi ta a sak. 

20Ka ba maga ni bɛm bɛgima fun kpu ba wa banawara la chem chen Siriya tima fun si 

chɔ awa Israɛl tima ba naa funɛ nyɛn namsi ni chen, amaa Bɛnhadad funɛ kani zak 

gantɛl ni a chɔ fosi o zazin ta bɔni funɛ tiŋ un a kaali. 

21Israɛl tim kankoor ti funɛ kpok a fun fuksi ba zaana awa a torokosa ka fun kpok a dɔ 

Siriya tim ta. 

22Doonee Koosa witiin ti fun kaali kankoor Ahab wati a fun ŋɔ, "Bur kila a la kpaŋi i 

titi ali i nyɛni ni a buksi kinkina la zi wa ya, domi Siriya tim kankoora zi wa chem 

mau a li peha saha.” 

23Kankoor Bɛnhadad tɔha nihɛɛta fun ŋɔ un, "Israɛl tim vursa ta ya bɛ nyuhuna 

vursiwa, chen nyɛ Israɛl tim ta nyaŋi ya chen, amaa ya zi wa nyaŋi bau ya wa ba wa 

chem doonani ya ba chaani ni. 

24Lalaknɔ, ma ur kankoorsi ta maga ali ba koorsa ni ka bu nyɛ ba hɛɛta. 

25Lagmi lanjima damata a chi chenani kinkin ta fun mag chen, a nyɛ zaana gbaan mag 

chenani a fun mak chen awa a torokosa ni. Ya zi chemu wa Israɛl tim ta ni ali ba 

chaani ti ni, saha nɔ ya ka zi nyaŋi bau." Kankoor Bɛnhadad fun la nɔɔni a tiŋ ba 

kpaami ti. 

26Peha saha ti funɛ wa tel, o fun yir o nar ta maga a fun kpa ba kaali Afɛk pulim di ba 

la chem Israɛl tim ta. 

27Israɛl tim ta funɛ wa saksi peti ba funɛ nyɛ ba nibata kina wa ba fun li kaali a la chɔ 

puk bulɛ aa chem Siriya tim ta. Israɛl tim ta funɛ chi bun bisa alɛ wa Siriya tim ta wati 

ali pulim nɔ ti ni. 

28Koosa witiina fun kaali kankoor Ahab wati a la ŋɔ, "Nanɛ ya Kunyan Koosa sɛm, 

'Domi Siriya tim ta ŋɔ di mu ya bɛ nyuha Koosarɛ ka mu wa ya ba chaani Koosa, mu 

zi nyɛ ma nyaŋiu ba lanjima damata ti, ka ma wa ma nar ta zim di min ya ma Kunyan 

Koosa.' “ 

29Siriya tim ta awa Israɛl tim ta funɛ chɔ aa chem dɔŋa wa laal wuzu bu nɔpɛwa. 

Wuzu bu nɔpɛ ta tiinnɛ ba fun piili yoosa wa sisɛɛm ka Israɛl tima fun kpu Siriya tima 

tusuk kɔkwa. 

30Ba naa funɛ fosi fun chɔ a la zu Afɛk pulim ti ni, doonee pulim ti zagbɛrkpure fun 

chesi a kpu ba nara tusuk fumlɛ daanɔpɛ. Bɛnhadad fun chɔ a la zu pulim ti lɔrigi dɛ 

digi. 

31O nihɛɛta fun kaali o wati a la ŋɔ un, "Ya nu di Israɛl tim kankoorsi ta ɔm i sikiu. 

Ma nyɛ ya nyinbaan ya kpa botosa a vɔti ya chɛra ka kpa ŋmɛnsa a vɔti ya baŋsa a la 

Israɛl tim kankoor ti wati, ka o wa gali wa ya fosi ma miisisa.” 

32Doonee ba fun niŋi botosa ba chɛra ni ka kpa ŋmɛnsa a vɔti ba baŋsa a kaali Ahab 

wati a la ŋɔ, "I yom Bɛnhadad mou ninnu i wati o miisa daha." Ahab fun ŋɔ, "O ha 

nyɛn wa o miisa niu? O weru, o zi chi mu niinbere mu wati.” 

33Bɛnhadad tɔha nihɛɛta funɛ nyini di ba na sɛriya weri, ka Ahab funɛ wa ŋɔ di o 

niinbe ba funɛ zer chen ti bu bɛgim ni a ŋɔ, "Chenani i ŋɔ chen, Bɛnhadad ya i 

niinbere." Ahab fun ŋɔ ba, "Ma kpa un wa nyɛ min." Bɛnhadad funɛ wa tel, Ahab funɛ 

yir unnu di o wa gbaari o ni a kani zak toroko ni. 

34Bɛnhadad fun ŋɔ un, "Mu zi bur pulimsa a naa mu nyan fun la ali i nyana wati a nyɛ 

hinnu, i zi koti a baŋ i yawau ali Damaskɔs ni, a chi chenani mu nyana fun ya ali 

Samaria ni chen." Ahab fun ŋɔ, "Chenani i vɔu min vɔwa chen." Doonee o fun vɔu 

vɔwa awa o ni ka fun ta un. 

35Ya Kunyan Koosa chiksi ti fun nyɛ Koosa witiina bisi ta digi fun li chiŋi kaa ŋɔ di 

ba tau un kpu wa ba takoobisa ni ba fun vɛ. 

36Doonee Koosa witiin ti fun ŋɔ, "Chenani i vɛ ya Kunyan Koosa nɔ ti chen, saha naa 

i wa li mu wa ti aa la gbogimta ka kpu hin." Saha naa o fun wa li, gbogimta funɛ wa 

kpu un. 

37Doonee nan Koosa witiin nɔ fun vɛɛn kaali baal digi wati a la ŋɔ un di o mou un. 

Nan baal nɔ fun ya chen, o funɛ mou un nin kul zenzenne a huusi un. 

38Koosa witiin ti fun vɔu o see awa gar ni, a fun chɛrigi a la chiŋi nyinbaan nɔ ni aa pɔ 

Israɛl tim kankoor ti di o wa kaali. 

39A saha naa kankoor ti fun wa kaali, Koosa witiin ti fun yir un a ŋɔ, "I jirima zenu 

mu fa nyɛn laal ni aa chem lanjima baal digi kpak o dɔm a kpa wa mu wati ka ŋɔ, 'Ki 

nyini baal nɔ o fosi a si chɔ i zi bɔu awa i miisa ni koo o zi bɔ malɛ anzunfa tusugsa 

tora.’ 

40Amaa mu fa kpak si seem ni wu bɔni ni baal ti nyuksi!" Kankoor ti fun ŋɔ, "I sɛm i 

tutɔ sɛm ni chen, ki bɔ chim ti.” 

41Koosa witiin ti fun kasi gar ti kaa ka o see, kankoor ti fun nyini a zim un bu bɛgim 

di o ya Koosa witiinsi ta digirɛ. 

42Witiin ti fun ŋɔ kankoor ti ni, "Ya Kunyan Koosa sɛm sɛma ni. I nyɛ baal naa mu 

fun chiksi di ba kpu chen nyuksi a fosi chen, see i kpa i miisa a bɔ chim ti, i lanjimasi 

ta gbaan zi kɔŋi ba miisi sau aku ba nyɛ o lanjima ti nyuksi chen daha.” 

43Kankoor ti fun bur kaali dama ali Samaria ni wa tu chɔk awa muksi ni. 

1KOORSI 21 

1Kankoor Ahab dam wati ali Jezriil ni baal digi ba funɛ yir Nabɔf ka o ŋmawe funɛ 

chɔ dooni. 

2Wuzu digirɛ Ahab fun ŋɔ Nabɔf ni, "Kpa i ŋmawe ti nyɛ min, o gbɛr mu dam ni, ka 

mu vɛɛn na daŋni mu kpa doon tɛɛni ti a burigi mu disɔna ŋmaha. Mu zi nyɛ hin 

ŋmawe digiu o daha koo i daŋni mu zi bɔ hin malɛu.” 

3Nabɔf fun bur ŋɔ, "Mu di ŋmawe nɔ kapata ali mu nawaalsa watɛɛ, a ya chi mu 

Kunyan Koosa wati wa mu kpa ŋmawe ti nyɛ hin.” 

4Ahab fun kaali dama wa paan wa bar yɔɔra aku chenani Nabɔf sɛm un chen. O fun 

chɔ o ki chɔlɛ ni ka kpa o see a chak zagbɛra ka vɛ di diwe. 

5O haan Jɛzɛbɛl fun la o wati a la pɛɛsi, "Yɛrɛ i chɔ wa bar yɔɔr ni chen? Yɛrɛ i vɛ ka 

di diwe?” 

6O fun ŋɔ, "Aku chenani Nabɔf sɛm min chen daha. Mu vɔu di mu yau o ŋmawere, 

koo o daŋni mu nyɛ un ba digi, o ŋɔ min di mu wa ki dɔ un.” 

7O haan Jɛzɛbɛl ti fun ŋɔ, "Hin ya kankoor ti koo i la ta? Ki si i ki chɔlɛ ta nyuha, ki si 

awa tusɔɔn ni a si di diwe. Mu zi la Nabɔf ŋmawe tiu a nyɛ hin.” 

8O fun si sɔbi tɔna a kpa Ahab sɔn a du, a tɔ a ka fun kpa a a tum a la nyɛ tɔha nihɛɛta 

awa nihɛɛta ba naa wa Nabɔf funɛ nyɛn a li o pulim. 

9Tɔn ti tuha fun ŋɔ, "Ma lisi wuzu a lagmi dɔŋa a vɔu nɔ a nyɛ Nabɔf wa jirima ba 

kani, 

10amaa ma dɛu tum tagna ni tumɛ wa ka ba gantɛl kpu un ka ba naa o galimsa a la 

nɔɔni di o ŋɔ nɔɔrɛ a nyɛ Koosa awa kankoor ti ni, chen ni ka zi zer un li a li yagsi un 

a kpu.” 

11Tɔha nihɛɛti ta awa nihɛɛta ba naa funɛ lagmi nyɛn Nabɔf tɛɛnɛ ti ni chen funɛ tum 

chenani Jɛzɛbɛl chiksi ali tɔn ti ni chen. 

12Ba fun lisi wuzu a vɔu nɔ ka kpa Nabɔf wa o jirima ba kani ali nara ta ni. 

13Tum tagna ni tumɛ ta fun chiŋi nar kinkan ti ni a mou un amɔrɛ a ŋɔ di o ŋɔ nɔrɛ a 

nyɛ Koosa awa kankoor ti ni, ka fun kpa un li ali yagsi un wa bunkola ni a kpu. 

14Holi fun la pu Jɛzɛbɛl a ŋɔ, "Ya yagsi Nabɔf a kpu.” 

15A saha naa Jɛzɛbɛl fun wa nu holi ti, o fun ŋɔ Ahab ni, "Nabɔf siwu. Lalaknɔ kila a 

la dɔ o ŋmawe ti o fun vɛ di o wa zi yogli nyɛ hin chen.” 

16Ahab fun si bu bɛgim a kaali di o la burigi ŋmawe ti tiina. 

17Doonee ya Kunyan Koosa fun ŋɔ o witiin Elija naa li Tisbi chen, 

18"Kila kankoor Ahab ali Samaria wati. I zi na unnu Nabɔf ŋmawe ti ni ka o daŋni o 

dɔ un. 

19Sɛm un di, 'Min naa ya ma Kunyan Koosa ti la sɛm un, i kpu baal ti nan i vɛɛna di o 

kapatarɛ ka?' Sɛm un di nanɛ mu sɛm, 'Bar na ni vasa leni Nabɔf chɛl chen doonee a 

vɛɛna leni i chɛl.' “ 

20Ahab fun ŋɔ Elija, "Mu dɔm, i dɛu min a nau." O ŋɔ, "Mu dɛu hin nau, domi i yogli 

i titiu di i tum tum tagna ali ya Kunyan Koosa see ni. 

21Ya kunyan Koosa ŋɔ hinnu, 'Mu ka kpa nyu bɔm nɛ a du hin ni. Mu ka kpu hinnu ka 

zini i walɛ nibaala bichɛsa koo nihɛɛta. 

22I walɛ ta ka chi kankoor Jɛroboam walɛ Nebat be ti ka vɛɛn chi kankoor Baasa walɛ 

Ahija be ti, domi i nyɛ mu paan siiu a ku i kpa Israɛl tima a du tum tagni ni chen 

daha.’ 

23Ka Jɛzɛbɛl zɔɔnɔ ti ni ka ka, ya Kunyan Koosa ŋɔ di vasa ka se o bara ali Jezriil ti 

ni. 

24Ma walɛ na siu ali pulim nɔ ni vasa ka se un, ka na ka siwɛ ali pulim ba digi ni 

zuugsa ka di un.” 

25Nar wa fun to a kpa o titi a du tum tagna tumi ni ali ya Kunyan Koosa see ni a chi 

Ahab, a maga funɛ li o haan Jɛzɛbɛl watɛ. 

26Tum tagna a naa o fun tum a ya hiisa funɛ ya o vursa jɛɛmi, chi chenani Amɔr tim ta 

ya Kunyan Koosa fun duŋni. 

27Elija funɛ sɛm nan wa peti, Ahab fun toriki o kilaarɛ a ur a dau ka zer botosa a laari. 

O funɛ vɛ diwe diiliu, ka chɔ wa botosa kilaarɛ ta ni, ka vɛɛna kaali wa tu chɔk ni. 

28Ya Kunyan Koosa fun ŋɔ o witiin Elija ni, 

29"I na chenani Ahab seem kpak o titi a zi zim nyɛni wa mi niu? Chenani o zim nyɛni 

chen, mu wa zi kpa nyu bɔm a du o ni ali o nyɛni ni, o zi ya o bisa nyɛni saharɛ mu zi 

kpa tuchɔkau a du ba ni." 

1KOORSI 22 

1Nɔ bɛgim funɛ nyɛn Israɛl tima awa Siriya tima wati ali bunsa alɛ banbaan ni, 

2amaa bunsa ator ta tiina ni kankoor Jɛhɔsafat ali Juda ni funɛ kaaliu di o la na 

kankoor Ahab ali Israɛl ni. 

3Ahab fun pɛɛsi o tɔha nihɛɛta, "Yɛrɛ ya vɛ ya wudigi di ya la Ramɔf ali Giliad ni, 

kankoor wati ali Siriya ni? O ya ya kinnɛ.” 

4Ka Ahab fun pɛɛsi Jɛhɔsafat, "Ma zi tiŋ minnu ya la chem Ramɔf wa laal?" Jɛhɔsafat 

fun ŋɔ, "Mu saksɛu saha naa i wa saksi, chen ya mu lanjimasa awa mu zaana.” 

5Jɛhɔsafat fun ŋɔ, "Amaa ma nyɛ ya te kpa pu ya Kunyan Koosa ti.” 

6Doonee o fun tum a yir witiinsa kɔksa naasi awa pɛɛsi ba, "Mu la chem Ramof wa 

laal koo mu gil?" Ba fun ŋɔ, "Kila chem un, ya Kunyan Koosa ti zi nyɛ hin nyusumu.” 

7Amaa Jehoshafat funɛ pɛɛsiu, "Witiin digi wato ya zi koti a sɛm sɛma o wati o pu ya 

Kunyan Koosa?” 

8Ahab fun ŋɔ, "Nandigi nyɛnu a gbaari, Imla be Mikaya, amaa mu ha unnu, domi o 

wa na mu wu weri aa sɛm min, o kura na, mu tum tagniwa." Jɛhɔsafat fun bur ŋɔ, "Ta 

sɛm chen.” 

9Ahab fun yir o sɛriya ni diile a ŋɔ ba di ba la kpa Mikaya kuwa bu bɛgim. 

10Kankoorsa ba alɛ ta fun laari ba koor taktasa a kani ba kankoor kota ni ali Samaria 

zɔɔnɔ ti ni doonani funɛ ya ba pulim ti chen ka witiinsi ta maga fun kani ba suwachak 

ni a sɛm ba wɛ. 

11Ba tuha digi, chenani be Zɛdikaya fun kpa lugi a kɔɔri nyindaasa ka fun ŋɔ Ahab ni, 

"Nanɛ ya Kunyan Koosa ŋɔ, 'Kin nɔ wa ma ka kpa chem Siriya tima a wa nyaŋi ba.' “ 

12Koosi witiinsi ta maga funɛ sɛm sɛm bɛgim ti ni, "Ma la chem Ramɔf-Giliad. Kila 

ka di nyusum." Ba fun ŋɔ, "Ya Kunyan Koosa zi nyɛ ma nyaŋiu.” 

13Nihɛɛ naa funɛ la yir Mikaya chen funɛ ŋɔ unnu, "Witiinsi ta maga sɛm nyusum 

sɛmwa a nyɛ kankoor ni, i gbaan sɛm i sɛm ti chi chen.” 

14Amaa Mikaya fun ŋɔ, "Ya Kunyan Koosa naa ya Koosa nyini, chendaha mu ka sɛm 

chenani o sɛm ni.” 

15Saha naa o fun wa tel, kankoor ti fun pɛɛsi un, "Mikaya, mu wa kankoor Jɛhɔsafat la 

chem Ramɔf-Giliad wa laal koo ya gil?" Mikaya fun ŋɔ, "Ma chem ma zi di nyusumu. 

Ya Kunyan Koosa zi nyɛ ma nyaŋiu.” 

16Amaa Ahab fun ŋɔ, "I sɛm sɛma mu wati ya Kunyan Koosa sɔn ti ni, i sɛm wuti. Nɔ 

bu ŋmɛn wa mu zi koti a sɛm hin nan?” 

17Mikaya fun jɛrigi a ŋɔ, "Mu zi koti ŋɔ di Israɛl lanjimasi ta pisi a su kunkulsa bar nɔ 

a chi piisisa a naa vɛ kpak ni gbaŋɛ. Ka ya Kunyan Koosa ŋɔ, 'Nar nama wa kpak 

nyuhu tiina. Nyɛ ba la dama wa bambi bɛgim ni.' “ 

18Ahab fun ŋɔ Jɛhɔsafat ni, "Mu wa piin ŋɔ hin di o wara na mu wa wu weri a nyɛ 

min? O kura na mu wu tagniwa.” 

19Mikaya fun bu ŋɔ, "Ki nu chenani ya Kunyan Koosa sɛm, 'Mu nau ka ya Kunyan 

Koosau kani o kankoor ni ali mu tɔha ni ka o malaikasa chiŋi a go un. 

20Anti la zi mur Ahab o la Ramɔf-Giliad a la kpu un?' Malaikasi ta bɔni fun sɛm 

wudigi ba bɔni ka vɛɛn bu chɛrigi a sɛm wudigi. 

21Siim fun li wa chiŋi ya Kunyan Koosa suwachak ni a ŋɔ, 'Mu zi mur unnu.’ 

22Ya Kunyan Koosa fun ŋɔ, 'Yɛrɛ?' Siim ti fun ŋɔ, 'Mu zi lau a la nyɛ Ahab witiinsi ta 

maga suni wɛ.' Ya Kunyan Koosa ti fun ŋɔ, 'Kila a la mur un. I zi di nyusumu.' “ 

23Mikaya fun van ŋɔ un, "Nan nɔ wa piin wau. Ya Kunyan Koosa ti nyɛ i witiinsi ta 

suni wɛwa i wati, amaa ya Kunyan Koosa titi kpa namsirɛ a chiksi hin.” 

24Doonee Koosa witiina Zɛdikaya fun kaali a la pu Mikaya, a kpaasi o lɛha ka pɛɛsi. 

O fun pɛɛsi, "Saamurɛ Koosa siim ti gil min ka waa sɛm sɛma i wati?” 

25Mikaya fun ŋɔ, "Ki lisi a ŋɔ min a wuzu naa i fun la zu dɛ we naa nyɛn tuha ni chen 

a sogli.” 

26Chen ti fun nyɛ kankoor Ahab ŋɔ o tɔha nihɛɛti ta digi ni, "Kpak Mikaya a kpa un a 

la nyɛ Amɔn pulim nɔ gɔmna ti awa Joas koor be ti. 

27Ŋɔ di o kpa un a tɔ dɛ ka ki nyɛ un boroboro awa nii duŋduŋ hali mu wa bur wa awa 

alaafɛ ni.” 

28Mikaya fun ŋɔ, "I bur wa awa alaafɛ ni chen, wara ya Kunyan Koosa wa sɛm a nyɛ 

min," a fun bu gbaari a ŋɔ, "Nara maga, ki nu chenani mu sɛm chen.” 

29Doonee kankoor Ahab ali Israɛl ni awa kankoor Jɛhɔsafat ali Juda ni fun kaali di ba 

la chem Ramof tima ali Giliad. 

30Ahab fun ŋɔ Jɛhɔsafat ni, "Chenani ya zu laal ni nan, mu zi chɛrigi mu titiu, amaa i 

wa laari i kankoor kilaarɛ." Doonee Israɛl tim kankoor ti fun chɛrigi a la zu laal ti ni. 

31Siriya tim kankoor fun lisi o nara fumtora daalɛ ba naa funɛ nyini o zaana torokosa 

chen di ba ta chem nar digi a gbaari Israɛl tim kankoor ni. 

32Ba funɛ la na kankoor Jɛhɔsafat, ba maga funɛ ba di Israɛl kankoora chen, ba fun 

burigi di ba chem un, amaa o funɛ wa kaasi ta zaŋa. 

33Ba fun zimu di o wa ya Israɛl tim kankoora, ba fun gil o chemi. 

34Nandigi fun wa yo o toha ta o fun la kpak kankoor Ahab nin guma o fun kaasi a ŋɔ 

o zaag toroko ni lɛrigi ni di, "Mu na dɛŋau, burigi a zer min a chɔ li laal nɔ ni.” 

35A wuzu ti maga laal funɛ nyɛn ba chemi ni, ka kankoor ti nyɛn o toroko ni a chem 

Siriya tim ta. O chɔ ti fun li challɛ a su toroko ti mun maga, o fun wa ya zaazɔɔn o siu. 

36Nha ba cheli wati ba funɛ chiksi chiksi digirɛ a ŋɔ di, "Israɛl lanjimasi ta ni 

bɛmbɛgma maga bur kila ba pulim awa ba tɔsa.” 

37Ba funɛ kpa kankoor Ahab naa fun siu chen a kaali Samariarɛ a la sogli. 

38Ba fun chaksi o zaag toroko ti ali Samaria pol we ti ni, doonani sakaalsa funɛ sɔ ni, 

doonee vasa fun leni chal chi chenani ya Kunyan Koosa fun biksi di chen zi yau chen. 

39Kinkina maga funɛ gbaari kankoor Ahab fun ya a gbaari o dam ti funɛ kɔɔri awa bɔl 

nyina ni chen awa pulim ti maga o fun sa chen sɔbɛu ali Israɛl tima kankoorsa wubunɛ 

tɔn ti ni. 

40O siwi gantɛl ni o be Ahazia funɛ di kankoora. 

41Kankoor Ahab diili bunsa naasi tiina ali Israɛl ni, Asa be Jɛhɔsafat gbaan fun di 

Juda kankoora, 

42di o ya bun fumlɛ daanyuunwa, ka o fun di Jerusalɛm bun fumlɛ daanyuun. O niina 

funɛ ya Azuba, Silhi be. 

43O nyana Asa funɛ di ka nyɛ un, a fun tum chenani maga ya ya Kunyan Koosa tutɔ. 

Doonani funɛ ya vursa ba jɛɛmi dɛɛna ta wa fun chɛɛki, chendaha nara fun wa kɔɔri 

ba kɔkɔɔrsa ka vɛɛna suksi ba tulale. 

44Jɛhɔsafat funɛ kpak nɔ bɛgimu wa Israɛl kankoor ti ni. 

45Kinkina maga Jɛhɔsafat fun ya, o bambi funɛ kpok chenani awa chenani o fun chem 

laal maga sɔbɛ a du Juda kankoorsa wubunɛ tɔn ti ni. 

46O funɛ chɔ nibaal sakaalsa ba naa maga funɛ nyɛ vursa dɛɛni ta ni hali o nyana Asa 

wa kɔŋi o miisa. 

47Idɔm pulim wa fun kpa kankoora a li saha ti. O witiina funɛ burigi a ya kankoora. 

48Kankoor ti funɛ kɔɔri ariŋsiwa di aa la Ofee tɛɛni a la chuŋi salmasa kuwa, a fun la 

wurimi Ezion-Geba ni ka fun vɛ tel a ba laali ti. 

49Doonee kankoor Ahazia ali Israɛl ni fun ŋɔ di kankoor Jɛhɔsafat nar ta wa zu o nara 

koliŋ kila, amaa Jɛhɔsafat fun vɛ. 

50Jɛhɔsafat funɛ siu ba sogli un ali koorsa hugili ti ni ali Devid pulim ti ni, ka o be 

Jɛhɔram fun di a burigi kankoora. 

51Jɛhɔsafat funɛ di koora ali Juda ni bun fidaanɔpɛ tiinnɛ, Ahab be Ahasia funɛ di 

Israɛl kankoora, ka o funɛ nyini Samaria bunsa lɛwa. 

52O funɛ tumu a puti ya Kunyan Koosa a tiŋ o nyana Ahab gbarigisa nasi ta, o niina 

Jɛzɛbɛl awa kankoor Jɛroboam funɛ kpa Israɛl tima a du tum tagna ni. 

53O funɛ jɛɛmi vug na ba yir Baal chene, a chi o nyana funɛ ya ka nyɛ un chen, o funɛ 

si ya Kunyan Koosa paan kinkannɛ, Israɛl tim Koosa ti. 

2 KOORSI 

2 KOORSI 1 

1Kankoor Ahab siwi gantɛl ni, Moab tima funɛ piiliu a vɛ Israɛl tima nɔɔ. 

2Kankoor Ahazia ali Israɛl ni fun li dɛ nyuha ni a chel tɛɛnɛ ali koor dam ti ni ali 

Samaria ni a fun huusi kinkan. Doonee o fun tum bisa ali Baal-Zɛvuf naa funɛ ya 

Filistia tima pulim Ɛkrɔn vug chen wati, di ba la pɛɛsi nee o zi kpoku kaa o waa zi 

kpok. 

3Amaa ya Kunyan Koosa malaika funɛ tum Elija naa funɛ ya Koosi witiina ali Tisbi 

chenu, di o la chem kankoor Ahazia bisi ta a pɛɛsi ba nee, "Yɛrɛ maa la di ma la pɛɛsi 

Baal-Zɛvuf naa ya Ɛkrɔn vug ti? Ma lisi di Israɛl Koosa ti wato kaa? 

4Ma ŋɔ kankoor ti ni di ya Kunyan Koosa ŋɔ di o waa zi kpok ali o ki chɔɔlɛ ni, o zi 

siwu." Elija fun tum chenani ya Kunyana Koosa fun chiksi chen. 

5Bisa ta fun bur kaali koor ti wati. O fun pɛɛsi ba, "Yɛrɛ ma bur wa?” 

6Doonee ba fun ŋɔ, "Ya la pu baal digirɛ nyinbaan ni o ŋɔ ya di ya bur kuwa a wa ŋɔ 

hin di ya Kunyan Koosa ŋɔ hinnu di, yɛrɛ i tum bisa ali Baal-Zɛvuf naa ya Ɛkrɔn vug 

ti chen wati? I zi lisi di Israɛl Koosa ti wato kaa? I waa zi kpok ali i wichɔti ti ni, i zi 

siwu.” 

7Kankoor ti fun pɛɛsi, "Yɛrɛ baal ti du?” 

8Ba fun ŋɔ un, "O fa laari ki laari naa ba kpa sel tɔnnɛ a kɔɔri kaa kpa ganɛ a kirisi o 

chɛra." Koor ti fun ŋɔ, "Chen wara Elijarɛ.” 

9O fun tum o tɔha nihɛɛ awa nara fumnyuun di ba la dɛu Elija. Nihɛɛti ta funɛ la na 

unnu ka o kani kunkule nyuha ni, ba fun ŋɔ un, "Koosa be, kankoor ŋɔ di ya wa yir 

hin.” 

10Elija fun ŋɔ, "Mu ya Koosa nar, din li buudaha a tu wa di i wa i nar ta." Din fun tu 

wa a wa di nihɛɛti ta awa o nara ta. 

11Kankoor ti fun bu tum nihɛɛ digi awa nara fumnyuun ba fun zini la a la ŋɔ Elija ni, 

"Koosa be, koor ŋɔ di i tu wa lalaka.” 

12Elija fun ŋɔ, "Mu ya Koosa nar, din tu wa ali buudaha ni a wa di i wa i nara ta a 

kpu." Din fun tu wa bu bɛgim a wa di tɔha nihɛɛ ti awa o nara ta maga. 

13Kankoor ti fun bu tum nihɛɛ awa o nara fumnyuun ta ba fun zini kaali Elija wati a la 

gbiri naagbota alɛ ali o suwachak ni a sumi di, "Koosa be, ɔm ya siki kaa gil ya 

miisisa a nyɛ ya. 

14Nihɛɛti nar balɛ ta awa kinkin ta din funɛ li buudahau a tu a wa di ba a kpu, amaa, 

mu kunyana, gil mu tum tagna a pɛŋ min.” 

15Koosa malaika ti fun sɛm Elija ni, "Ki tu a tu tiŋ un. Maa la kaa taa ɔmi." Doonee 

Elija fun tiŋ nihɛɛ ti a kaali kankoor ti wati, 

16a la ŋɔ un, "Nanɛ ya Kunyan Koosa ŋɔ, 'Aku i tum bisa di o la pɛɛsi Baal-Zɛvuf naa 

ya Ɛkrɔn tim vug ti chen daha, o chi Koosa wato Israɛl ni. I waa zi kpok, i zi siwu.' “ 

17Ahazia fun siu a chi chenani ya Kunyana Koosa fun biksi ali Elija wati chen. Ahazia 

ka waa fun kpak bisa, chendaha o niinbe Jɔram funɛ kani a burigi kankoora a li 

Jɛhosafat Juda koor ti be Jehoram diili bunsa alɛ tiina. 

18Kinkina maga kankoor Ahazia fun ya funɛ sɔbiu a du Israɛl tima kankoorsi wu bunɛ 

tɔn ti ni. 

2 KOORSI 2 

1Saha naa ya Kunyan Koosa fun wa nyɛ kanvilima wa zer Elija a kaali o tɔha ti chen 

di o wa Elisa funɛ li Gilgallɛ aa la. 

2Nyinbaan ni, Elija funɛ sɛm Elisa niu, "Saha nɔ kani bar nɔ. Ya Kunyan Koosa ti 

chiksɛ minnu di mu la Bɛtɛl." Amaa Elisa funɛ ŋɔ unnu di, "Koosa sɔn ti daha mu waa 

zi gil i mun tiŋi," kaa fun tiŋ un. Doonee ba fun tu kaali Bɛtɛl. 

3Koosi witiinsa banawara funɛ nyɛn dooni chen fun lagmi dɔŋa ni a la Elisa wati a la 

pɛɛsi un, "I zim di ya Kunyan Koosa kaa zer i kunyan tiu zinan kaa ka hin?" Elisa fun 

ŋɔ, "Iin, mu zimu, amaa ma ta nyɛ yaa sɛm chen sɛma.” 

4Doonee Elija fun sɛm Elisa ni, "Lalaknɔ nyɛn bar nɔ. Ya Kunyan Koosa chiksɛ 

minnu di mu la Jeriko." Amaa Elisa funɛ ŋɔ unnu di, "Koosa sɔn ti daha mu waa zi gil 

hin." Doonee ba fun kaali Jeriko. 

5Koosa witiinsa banawara funɛ nyɛn dooni fun lagmi dɔŋa a la Elisa wati a la pɛɛsi 

un, "I zimu di ya Kunyan Koosa kaa zer i kunyan tiu zinan?" Elisa fun la nɔɔni kaa ŋɔ, 

"Iin, mu zimu, amaa ma ta nyɛ yaa sɛm chen sɛma.” 

6Doonee Elija fun sɛm Elisa ni, "Lalaknɔ nyɛn bar nɔ, ya Kunyan Koosa chiksɛ minnu 

di mu la Jɔɔdan mɔɔga." Amaa Elisa funɛ ŋɔ unnu, di "Koosa sɔn ti daha awa chenani 

i nyɛn wa i miisi nan, mu waa zi gil hin." Doonee ba fun kaali. 

7Koosa witiinsi nara fumnyuun fun tiŋ ba a kaali Jɔɔdan mɔɔg ti. Elija awa Elisa fun 

la chiŋi pol ti nɔɔ ni ka nara fumnyuun ti fun tur la chiŋi ba duŋduŋ. 

8Doonee Elija fun ur o kilaarɛ a guti a a kpa tau nii ni, nii ti fun purigi ka o wa Elisa 

fun ji a kaali jibaŋ kinkin ti. 

9Saha tirɛ Elija fun sɛm Elisa ni, "Biksi min kinkina i daŋni mu ya a nyɛ hin sari ka ba 

zi zer min kila." Elisa fun ŋɔ, "Nyɛ min i yiko ti bar digi chen ti laa zi koti nyɛ mu 

chiŋi i bar chiŋi ti ni.” 

10Elija fun ŋɔ un, "Chen ti ya wu bɔmnɛ wa nyɛɛli ni, amaa i zi la unnu saha naa i wa 

na ka ba zer min aa la kaa ka hin chen.” 

11Ba funɛ sɛm sɛmwa kaa laa val, ka zaana awa torokosa fun tu wa wa din ni a wa zu 

ba banbaan a fun kpa Elija a kaali Koosa tɔha wa kanvilim kpok ni. 

12Elisa fun huusi a ŋɔ, "Mu nyana, mu na Israɛl pulim zaagna awa kakusi torokosi ni 

zinɛ tau." Saha ti o fun bu na Elija. Doonee o fun kpa o nisa a kpak o kilaarɛ a liisi 

bulɛ a biksi di o tuha funɛ chɔku. 

13Kaa fun pa Elija kilaarɛ naa tu wa chesi chen a fun bur kaali Jɔɔdan mɔɔg nɔɔ ti a la 

chiŋi. 

14O funɛ kpa kilaarɛ ta a tau nii niu a ŋɔ, "Ya Kunyan Koosa naa ya Elija Koosa ti 

chen nyɛn leenee?" Doonee o fun bu tau nii ti ni o fun puriki ka o val a la ji jibaŋ 

kinkin ti. 

15Koosa witiinsa fumnyuun banawara funɛ li Jeriko chen fun na un a ŋɔ, "Elija yiko ti 

nyɛn Elisa wati." Ba funɛ la chem un nyinbaan niu a gbiri o suwachak ni, 

16kaa ŋɔ, "Ya nar fumnyuun nyɛn bar nɔ ya maga ka ya nibin kpokwa. Nyɛ ya la dɛu i 

kunyan ti kaa nee ya Kunyan Koosa siim ti zer unnu a la ta kunkule digi nyuha ni koo 

baag digi ni." Elisa fun ŋɔ, "Aayi, ma ta laali.” 

17Amaa ba funɛ kur vɛu hali o fun wa nyɛ ba nyinbaan di baa la. Ba nara fumnyuun ti 

fun la a la nyini buudaha bar boli ni awa ba dugli ni aa dɛu Elija wuzu butora, amaa ba 

waa fun na un. 

18Doonee ba fun bur kaali Elisa wati, o fun ŋɔ ba, "Mu waa ŋɔ ma di ma ta laali?” 

19Nara bɔnɛ fun li Jeriko a la Elisa wati a la ŋɔ un, "Ya kunyana, i nau pulim nɔ ya 

pulim werire, amaa tɛɛnɛ ti wara bi ki parɛ.” 

20O fun ŋɔ di, "Ma kpa yisa a du kuriba fali ni aa wa." Ba fun kpa wa nyɛ un. 

21O fun kaali pol we a la kpa yisa ta a yo du nii ni kaa ŋɔ, "Nanɛ ya Kunyan Koosa 

sɛm, 'Mu ya nii nɔu, o waa zi bu kpak siu koo gbarigisa.' “ 

22Chen nii ti burigi nii weri saha maga a chi chenani Elisa fun biksi di chen zi yau 

chen. 

23Elisa fun li Jeriko di o la Bɛtɛl a la pu nihabichɛl bɔnɛ ali nyinbaan ni ka ba li tɔ digi 

a waa zɔ un a tɛsi di, "Nyu fori nɔ tiina, si dooni.” 

24Elisa fun burigi a val dooni a nyini ba a ŋɔ nɔɔ a nyɛ ba ali ya Kunyan Koosa sɔn ti 

ni. Doonee gbogimtisa abalɛ fun li wa a wa kpaksi ba bisi ta a lisi. Bisi ta funɛ ya nara 

fumnaasi daalɛwa. 

25Elisa fun kaali Kamɛl bi ti nyuha a fun ya tama o bur wa kaali Samaria pulim. 

2 KOORSI 3 

1Kankoor Jɛhosafat ali Juda ni funɛ di bun fi wa ŋmɛnaasa tiinnɛ, Ahab be Joram ka 

fun di koora ali Israɛl ni. O funɛ nyini Samaria bun fidaalɛwa. 

2O funɛ tumu a puti ya Kunyan Koosa, amaa o tuma waa fun tagni a chi o nyana awa 

o niina Jɛzɛbɛl, domi o waa fun nyɛ baa jɛɛmi vug ti ba funɛ yir Baal chen. 

3Hali Nebat be kankoor Jeroboam naa funɛ te di chen funɛ tum tum tagnau a vɛ di a 

waa zi gil. 

4Kankoor Mɛsa ali Moab pulim ni funɛ dɛɛsi selwa, bun maga o yaa fun bɔ piisisa 

bisa tusuk kɔkrɛ aa nyɛ Israɛl kankoor ni awa sela tusuk kɔkwa wa pusa aa nyɛ un, 

5amaa saha naa kankoor Ahab ali Israɛl ni fun wa siu, Mɛsa funɛ vɛ Israɛl tima nɔu. 

6Kankoor Joram fun li Samaria wa o lanjimasi ni a wa. 

7O fun tum a la ŋɔ kankoor Jehosafat ali Juda ni, "Moab tima koor vɛ mu nɔu, i zi suŋi 

min laal niu ya chem un?" Jehosafat fun ŋɔ un, "Mu zi suŋi hinnu, mu zi chiŋi i gantɛl 

niu. Mu zaana awa mu nara gbaan zi chiŋi i gantɛl niu.” 

8Joram fun ŋɔ, "Nyinbaan leemwa ya kaa kpa a chem ba?" O fun ŋɔ, "Yaa zi val Idɔm 

kɔha nyinbaan tirɛ.” 

9Doonee Israɛl, Juda awa Idɔm kankoorsi maga fun kaali. Ba funɛ val wuzu bunɔpɛ di 

lanjimasi ta waa fun bu kpak nii a nyɔ koo aa nyɛ ba sela anawara nyɛn ba wati chen 

aa nyɔ. 

10Israɛl koor ti fun ŋɔ, "Yɛrɛ ya Kunyan Koosa kaa kpa ya awa ya koorsa naa batora a 

nyɛ Moab tim ni?” 

11Amaa Jehosafat funɛ pɛɛsiu, "Ya Kunyan Koosa malaika wato bar nɔ, yaa zi koti a 

pɛɛsi Koosa wa wudigi?" Kankoor Joram lanjimasi ta nihɛɛ fun ŋɔ di Safat be Elisa 

nyɛnɛɛ. Waa ka funɛ sak Elija ni. 

12Jehosafat fun ŋɔ, "O ya Koosi witiinne wuti?" Doonee koorsi ta fun kaali Elisa wati. 

13O fun la ŋɔ Israɛl koor ti ni, "Yɛrɛ muu zi suŋi ma, kila Koosi witiinsa banawara i 

nyana awa i niina funɛ pɛɛsi chen wati a la pɛɛsi ba." Joram fun ŋɔ, "Aayi, domi ya 

Kunyan Koosa yisɛ kankoorsa nar batorwa di ba kpa ya a du Moab tim nisi ni.” 

14Elisa fun ŋɔ, "Ya Kunyan Koosa daha, mu hɛɛsɛu di mu wa kpak wudigi aa ya wa 

ma ni, di mu waa fun a nyɛ kankoor Jehosafat ali Juda ni wa jirimarɛ. 

15"Lalaknɔ ma dɛu boolɔɔl naa zim gɔnji mowi a nyɛ min." Saha naa o fun waa lɔ 

bool ta kaa ka mou o gɔnji, Koosa siim ti funɛ tu wa Elisa niu. 

16O fun ŋɔ ba, "Nanɛ ya Kunyan Koosa sɛm, 'Ma hur nɛŋbɔ nɔ maga wa bɔɔsa. 

17Ma wa zi na ka doon ki ni, peha ka waa zii ya, amaa ka baag nɔ su wa nii ni a nyɛ 

ma awa ma sela maga ki nyɔ.’ 

18Nan nɔ wa bɔm ali ya Kunyan Koosa wati ka o vɛɛn kpa Moab tima a du ma nisa ni. 

19Maa zi chem bau a la ba pulimsa maga, a teŋsi ba bugila a naa maga ya ki nɔnɛ a tɔ 

ba pol wisa kaa kpa bunkola a la tɔ tɛɛnɛsa doonani ya tɛɛn were chen.” 



561 

 

© 1999,  Wycliffe Bible Translators, Inc. 
 

 
 

 

20Chɔɔsa funɛ wa pusi, a wa tel saha naa ba yaa kɔɔri kɔɔrsa chen, nii funɛ palu ali 

Edɔm chemchem ni a tɔ tɛɛnɛ maga a waa kaali. 

21Saha naa Moab tim ta fun nu di kankoorsi naa batora ta wau di ba wa chem ba laal, 

nibaala maga banawara laa zi koti a la laali ni wa nibaal kina chen maga funɛ chiŋiu, 

piili nihɛɛta ni aa la, bunɔɔni maga funɛ wa chiŋiu a pɔ ali ba tɛɛnɛ bɔɔ ni. 

22Ba funɛ si chɔɔsa pusi kinkin ti ni nha funɛ wa yɛli a chaani nii ti o funɛ sɛɛriu a chi 

chɛl. 

23Ba fun ŋɔ dɔŋ ni, "Nii ti ya chɛllɛ! Koorsi bator ta you a kɔɔrki dɔŋa, ma nyɛ ya la 

nyini ba bar chɔɔli ti ni.” 

24Amaa ba funɛ la tel dooni, Israɛl tim ta funɛ si chem bau a duŋni ba kaa chem ba wa 

laal ni a kpu Moab tim ta ni damata. 

25Kaa fun chɔk pulim ti. Ba ni bɛgim bɛgim maga fun yo bunkola a la du ba tɛɛnɛ 

doonani funɛ wer chen hali doon ti maga fun wa su wa bunkola ni ba fun tɔ pol wisi ta 

maga, kaa fun teŋsi bugila anawara maga funɛ lɛu chen a ta. A gantɛl ni Ki-Harɛsɛf tɔ 

zen ti duŋduŋ funɛ ka, ba fun la go ba a du a chem ba laal. 

26Saha naa Moab kankoor ti fun wa zim di o gbarigu ali laal ti ni, o funɛ kpa nara 

kɔksa anɔpɛ awa ba takoobisi ni ba val ba dɔm ta banbaan a chɔ fosi a kaali Idɔm koor 

wati, amaa o funɛ lug bau a ku. 

27Doonee o fun kpa o be hɛɛ naa funɛ kaa wa kani o bar kani ni a ya koora chen a fun 

kɔɔri kɔɔra ali pulim ti zagbɛrkpure ti ni a nyɛ Moab tim vug ti ni. Hansura funɛ kpak 

Israɛl tim tau. Chendaha ba fun bur li pulim ti ni a kaali ba sambir pulim. 

2 KOORSI 4 

1Baal digi ali Koosi witiinsi ta tuha ni haan funɛ la fɔuli nyɛ Elisa ni a ŋɔ, "I 

tumtumna naa ya mu baal chen siwu, i ka zim di o funɛ ɔm Koosau. Amaa lalaknɔ 

baal digi chimnɛ o fun di, baal ti wa di o wa kpa mu bisa alɛ kila ba la ya yosa a tum 

ki nyɛ un.” 

2Elisa fun pɛɛsi, "Baŋnɛ mu zi koti ya a nyɛ hin? Biksi min kinkinaa i kpak ali i dam 

ni." O fun ŋɔ, "Mu wa kpak kindɔŋ a gbaari hɛna awa nuu ni.” 

3Elisa fun ŋɔ un, "Kila i wa ba naa nyɛn chen wati a la pɛŋ nuu ti kinkan, 

4ka i wa i bisa zu i dam ti kaa far, kaa zi piili a ya nuu ti ki du hɛnsi taa ni a mag wa 

su.” 

5Doonee haan ti fun la zu o dama wa o bisa ni a far, kaa zer hɛn we ti wa nuu ti aa du 

hɛnsi anawara o bisa ta kpa wa nyɛ un chen. 

6Saha naa ba fun wa su hɛnsi ta, o fun pɛɛsi nee a ha nyɛnu. O bisa ta digi fun ŋɔ di a 

maga chen. Nuu ti zi fun teŋ. 

7O fun bur kaali Koosi witiin Elisa wati, o ŋɔ un, "Kila a la yogli nuu ti a bɔ i chimni 

ta maga, ma malɛ vɛɛn ka ma zi koti a kpa nyini ma titi.” 

8Wuzu digirɛ Elisa fun kaali Sunɛm doonani nihaan digi fun nyɛn a ya kina tiina chen. 

O fun yir un di o wa a wa di diwe o dama ni. Chendaha piili a wuzu ti ka o yaa fun la 

Sunɛm, o yaa la di diwe haan ti dam nɛɛ. 

9Haan ti fun ŋɔ o baal ni, "Mu sii su di baal naa yaa wa bar nɔ saha maga nan ya nibin 

werire. 

10Nyɛ ya sa dɛ we a zɔŋ dɛ nɔ nyuha ni kaa dɛu ki chɔɔli awa teebul awa kor kani a du 

dɛ ti ni, chen ni ka o yaa wa wa o zii zu dooniu.” 

11Wuzu digirɛ Elisa fun bur kaali Sunɛm a la zu dɛ ti di o hiisi. 

12O fun ŋɔ o tumtumna Gehazi di o la yir haan ti, saha naa o fun wa chen. 

13Elisa fun ŋɔ un di o pɛɛsi un kinkina o zi koti ya nyɛ un ali wumukse naa maga pu 

un ya nyuu ni. O waa gali wa o waa daŋni wa mu la kankoor wati koor lanjima hɛɛ 

wati a la kɔɔri o sɔn. Haan ti fun ŋɔ, "Mu gbaan kpak mu damnɛ ali mu sambir walɛ 

wati.” 

14Elisa fun pɛɛsi Gehazi, "Baŋnɛ mu zi koti a ya nyɛ un?" O fun ŋɔ, "O wa kpak be, 

ka o baal ka ya nibaalhɛɛ.” 

15Elisa fun ŋɔ, "Sɛm un di o wa bar nɔ." O fun wa a wa chiŋi zɔɔnɔ ni. 

16Elisa fun ŋɔ un, "Bun naa laa wa nan ni, i zi nɔŋ beu ali i nin ni." O fun ŋɔ, "Mu 

kunyana, i ya Koosa nibinere. Ta mur min.” 

17Amaa Elisa funɛ sɛm chen saha ti bu wa tel bun kinkin ti ni, o fun lul be 

nibabichɛla. 

18Be ti fun wa burigi, wuzu digi o fun si a kaali o nyana wati ali ŋmaha ni wa o 

tumtumsi ni. 

19O fun la ŋɔ o nyana ni, "Mu nyuha laa chɛɛki." O nyana fun ŋɔ o tumtum digi ni, 

"Kpa un la nyɛ o niina ni.” 

20O tumtum ti fun kpa be ti a la nyɛ o niin ni, be ti fun kani o niin naasi ni hali nha 

salbaan nyuha ka o zi fun siu. 

21Nihaan ti fun zer un la dau Elisa dɛ ti ni, a kpa un sak ki chɔɔli daha kaa kaali, kaa 

kpak zɔɔnɔ ti a fur. 

22Doonee o fun yir o baal a ŋɔ un, "Nyɛ tumtumsi ta digi kpa kakum aa wa mu la 

Elisa wati lalaknɔ kaa wa.” 

23Baal ti fun pɛɛsi, "Baŋa ya i daŋni i la zinan, domi zinan wa ya pɛn fali wuzu awa 

hiisi wuzurɛ?" O fun ŋɔ, "Ta nyɛ chen muksi hin.” 

24Doonee o fun saksi kakum ti kaa ŋɔ o tumtum ti, "Te suwachak ta waa val tamtama 

aku mu daha sari ka mu wa sɛm hin.” 

25Doonee o fun si a wa pu Koosa be ti ali Kamɛl bi ti ni. Saha naa Koosi witiin ti fun 

na un ka o nyɛn bar boli ni aa wa, o fun sɛm o tumtumna Gehazi ni, "Sunɛm tim haan 

ti laa wa chen. 

26Val lalaka a la pɛɛsi un nee, kina maga wer nyɛ un awa o baal awa o be ni." O fun la 

pɛɛsi un, o la nɔɔni di kina maga weru. 

27Amaa o funɛ wa tel Elisa wati, o funɛ tu gbiri o suwachak niu a kpak o nangere. 

Gehazi funɛ daŋni o zag unnu a ta, amaa Elisa funɛ ŋɔ unnu, "Gil un o duŋduŋ, i waa 

na ka o nyɛn tuchɔk ni. Ya Kunyan Koosa kaa wa sɛm min wudigi kpaa la chen por 

ni.” 

28Nihaan ti fun ŋɔ un, "Mu kunyana, mu funɛ sɛm hin be wɛu, mu waa fun ŋɔ hin di i 

ta mur min a nyɛ muu lil nantɔ?” 

29Elisa fun burigi Gehazi wati a ŋɔ un, "Ya lalaka a zer mu daŋkpal ti kila. Ta chiŋɛ a 

zaami naa maga i chem nyinbaan ni, nandigi ka zaami hin ta kpak saha a chiŋi la zaam 

ti. Kur chem dam ti kila a la kpa mu da ti a sak be ti nyuha ni.” 

30Be ti niin ti fun ŋɔ, "Chenani ya Kunyan Koosa naa nyɛn wa o miisi ni nyɛn i wati 

nan, mu waa zi ta hin." Doonee o fun si a tiŋ kaali. 

31Gehazi fun kpa Elisa daŋkpal ti a la sak be ti nyuha ni, amaa o waa fun chɛrigi a 

biksi di o kpak miisau. Doonee o fun bur kaali Elisa wati a la ŋɔ un, "Be ti ha wa si.” 

32Elisa funɛ wa tel, o funɛ zu dɛ ti o duŋduŋnɛ a na be ti ka o siu chɔ ki chɔɔli ti daha. 

33O fun kpak zɔɔnɔ ti far kaa sumi ya Kunyan Koosa. 

34Doonee o fun sak be ti nyuha ni a kpa o nɔɔ awa o see awa o nisa a sak be ti ni. O 

funɛ sak be ti niu kaa tuuni o titi, doonee be ti bara fun piili aa num. 

35Elisa fun si a val a go dɛ ti tuha ni kaa fun bur kaali a la tuuni o titi a bu sak be ti ni, 

o zi fun hiisi bu nɔpɛ kaa zi lɛli o see. 

36Elisa fun yir Gehazi a ŋɔ un di o yir be ti niin ti o zu wa o ŋɔ un. Haan ti fun zu wa, 

o ŋɔ un, "I be ti nɛɛnɛ.” 

37Haan ti fun tu chel Elisa naasi ni ka o see pi tɛɛnɛ ni, doonee o fun zer o be a kaali. 

38Saha bɔnɛ lɔsa funɛ wa chel doon tɛɛnɛ ti ni, Elisa fun bur kaali Gilgal a fun la kpak 

lagmisa o wa Koosi witiinsi ta bɔnɛ ni a fun ŋɔ o tumtumna ti ni di o zer tampile 

zenzen a zɔŋ din ni a kpauri nuu diili a nyɛ ba. 

39Ba ki digi fun li kaali kɔha di o la hur ludaasa a fun la na gariga bugil naa funɛ ya 

bugil tagin. O fun pini garigi damata a chuŋi a kpa wa chɛɛki a du nuu ti ni kaa vɛ zim 

kinkina ya a. 

40O fun toŋ nuu ti a buti a nyɛ nara taa ni di ba di, amaa saha naa ba fun piili a lɛmsi 

nuu ti, ba funɛ tɛsiu a ŋɔ Elisa ni, "Nuu ti tagnɛu a vɛ mag diili.” 

41Elisa fun ŋɔ, "La sau nɔ kaa fun kpa du nuu ti ni kaa ŋɔ zɔksi a nyɛ nara taa ni ba 

di." Kindɔŋ waa fun buto nuu ti wa tampile ti ni. 

42Baal digi fun bu li Baal-Salisa a fun kpa mɛ anawara te li wa awa niŋmɛn falɛ a naa 

te li chen a kɔɔri boroboro fumlɛ a kpa wa di o wa nyɛ Elisa ni, o fun ŋɔ o tumtum ti 

ni di o kpa nyɛ Koosi witiinsi taa ni baa di. 

43Amaa o funɛ ŋɔu, "I baadi nan nɔ zi koti mag nara kɔkwau?" Elisa fun ŋɔ, "Kpa a 

nyɛ ba ba di, domi ya Kunyan Koosa ŋɔ di baa zi diu a puŋ kaa ka bɔnɛ.” 

44Doonee o tumtumna ti fun zer diwe ta a la chiksi ba, ba fun di kaa ka a chi chenani 

ya Kunyan Koosa fun biksi chen. 

2 KOORSI 5 

1Naaman naa funɛ ya Siriya tim lanjima hɛɛ ti chen funɛ kpak jirima kinkannɛ ali 

Siriya koor ti wati, domi Naaman daha ya Kunyan Koosa funɛ nyɛ Siriya tim 

lanjimasa wa nyusumu. O funɛ ya nibin werire, amaa zagumta funɛ nyɛn un ni. 

2Ba laalsi ta digi chemi wa Israɛl tim taa ni, Siriya tim ta funɛ kpak nibabichɛllɛ ali 

Israɛl ni. O fun la ya Naaman haan tumtumna. 

3Wuzu digirɛ o fun wa ŋɔ nihaana nihɛɛ ti ni, "Mu kunyan nɔ fa la nɔɔni a la Koosi 

witiin naa nyɛn Samaria ni chen wati, o fa zi tiibi o zagumti nɔu.” 

4Naaman fun nu a kaali a la ŋɔ koor ti ni chenani Israɛl tim nihabichɛl ti sɛm. 

5Koor ti fun ŋɔ, "Kila Israɛl tim koor ti wati a la kpa tɔn nɔ nyɛ un." Doonee Naaman 

fun li aa la kaa kpa anzunfa tusuk fumtora, salma tusugsa anɔra awa kilaarɛ kurgɛ bu 

fi a gbaari. 

6Tɔn ti o fun kpa la nyɛ Israɛl koor ti ni chen funɛ biksi nanɛ, "Min biksi mu 

tumtumna Naaman di o wa i wati, i tiibi o wichɔti nɔ.” 

7Saha naa Israɛl tim koor ti fun la puk tɔn ti a karimi, o funɛ lisi o kilaarɛu a biksi di o 

paan siu kaa fun ŋɔ, "Yɛrɛ Siriya tim koor ti lisi di mu tiibi baal ti? Akoo o baadi min 

ya Koosa a kpak miisa awa siu yiko? Koo o daŋni min wa yoosiwa.” 

8Saha naa Elisa fun nu chenani maga ya chen, o fun tum a la sɛm kankoor ti ni a ŋɔ, 

"Yɛrɛ i ya chen? Nyɛ baal ti kuwa mu wati, mu biksi di Koosa nibine nyɛn Israɛl 

pulim niu.” 

9Doonee Naaman fun burigi wa o zaaga ni a fun kaali a la chiŋi Elisa dam bolzɔɔnɔ 

ni. 

10Elisa fun tum o tumtumna di o ŋɔ un di oo la Jɔɔdan mɔɔg ti a la sɔɔ nii ti naaval bu 

nɔpɛ chen ni o zi kpoku. 

11Amaa Naaman funɛ burigiu wa paan ni a ŋɔ, "Mu baadi o kaa li wa mu watiu a wa 

sumi o Kunyan Koosa ti a kpa o nin a laari mu bar ta a na tiibi. 

12A gantɛl ni mɔɔga Abana awa Fapa awa Damaskɔs nyɛn mu tɔha ni, a waa bɔ Israɛl 

pola maga? Mu fa zi koti a chaksi mu titiu dooni a na tiibi.” 

13Naaman tumtumsi ta fun ŋɔ, "Ya kunyana nɔ fa ŋɔ di i tum tum kpok kaa na fosi i fa 

waa zi tum, ka yɛrɛ i ki vɛ chaksi i titi kaa fosi a chi chenani o sɛm chen?” 

14Doonee Naaman fun kaali Jɔɔdan mɔɔg ti a la tu a lim nii ti ni naaval bu nɔpɛ a chi 

chenani Elisa fun biksi chen, kaa zi fun na alaafɛ. O bara maga fun kpok a chi o ha ya 

bichɛla. 

15O fun bur kaali Elisa wati wa o nara ta maga ni a la ŋɔ, "Lalaknɔ mu zimu di Koosa 

digi wato see Israɛl tim Koosi ti duŋduŋ, adaha mu kunyana la papasa na maga ali mu 

wati.” 

16Elisa fun ŋɔ un, "Mu hɛɛsɛ mu kunyan naa nyɛn wa o miisi ni chenu di mu waa zi la 

papaha." Naaman fun vɛ di o waa zi la. 

17Doonee Naaman fun ŋɔ, "I vɛ la mu papaha ti, i nyɛ min kakum bisa alɛ awa buuna 

alɛ a ya tɛɛnɛ nɔ kin mu kpa la dama, domi lalaknɔ mu waa zi bu kɔɔri kɔɔra a nyɛ 

Koosa digi ni a gbaari i waa naa ya mu Kunyan Koosa chen, 

18i funɛ gil mu tum tagnau a nyɛ min saha naa mu tiŋ mu kankoora a la zu Rimɔn 

jɛɛmi dɛ, a zu jɛɛmi Siriya tim vug ti. Mu siisu di mu Kunyan Koosa ti zi gil pɛŋ 

minnu.” 

19Elisa fun ŋɔ, "Kila awa bambi sɔɔna ni." Naaman fun kaali. O wa fun la bar boli, 

20ka Elisa tumtumna naa baa yir Gehazi chen fun ŋɔ o titi ni, "Mu kunyana nyɛ 

Naaman kaaliu ka vɛ bɔ kindɔŋ, o fa la nɔɔniu a la kina Siriya nar ti nyɛ un chen. Mu 

kunyan Koosa nyini ti daha, mu zi chɔ tiŋ unnu a la la kindɔŋ o wati.” 

21Doonee o fun si aa duŋni un, Naaman funɛ na ka baal digi tiŋ o gantɛl a chɔ aa wa o 

funɛ tu o zaag toroko niu di o chem un a pɛɛsi, "Wudigirɛ i kaa?” 

22Gehazi fun ŋɔ, "Aayi, amaa mu kunyana tum min di mu wa ŋɔ hin di lalaknɔ wa 

Koosa witiinsi balɛ ali Koosa witiinsi ba naa nyɛn Ifrɛɛm bi pulim ni chen waɛ, o 

daŋni i nyɛ un anzunfa mali bi tusugsa tora awa kilaarɛ kurgɛ bulɛ.” 

23Naaman fun bu ŋɔ, "Mu kunyana yisi anzunfa tusugsa nɔra." O fun vɔti anzunfa ti 

bɔtɛsa alɛ ka vɔti kilaarɛ vɔu bulɛ a gbaari a chuk o tumtumsa naa balɛ ba chuŋi a te 

Gehazi suwachak. 

24Ba funɛ la tel bii naa ni Elisa nyɛn chen, Gehazi fun chuŋi botosa alɛ ta a la zu dam 

ti. Doonee o fun tum Naaman tum tumna o bur li, 

25a fun bur la zu dam ti. Elisa pɛɛsi un, "Leene i fa kaali?" O fun ŋɔ, "Mu kunyana, 

mu wa la bar digi.” 

26Elisa fun ŋɔ, "Mu siim ti fa wa to i wati saha naa baal ti fa tu o zaagni toroko ti ni aa 

tum hin chen?. Saha wa tel wa i la malɛ awa kilaarɛ, bugila nɔna awa ŋmaana, piisisa 

awa nuhɛ koo tumtumsa. 

27Lalaknɔ Naaman wichɔɔr ti zi bur wa hin niu. I wa i niisisa zi kpak nan wichɔr nɔu 

kpa la saha naa vɛ kpak bɔ." Gehazi funɛ burigi kaali chen, wichɔti ti funɛ kpak unnu. 

O bar tɔn fun chaani a chi bur. 

2 KOORSI 6 

1Wuzu digi Koosi witiinsa ba naa Elisa dɔ chen funɛ siiu a fɔuli aa biksi aa ŋɔ, 

"Doonani ya nyɛn nan kpurɛ yau. 

2Nyɛ ya nyinbaan ya la Jɔɔdan mɔɔga a la teŋsi bugila, chen ni ya zi koti a sa ba 

nyɛnɛu a nyɛn." Elisa fun la nɔɔni di, "Tɔ.” 

3Ba ni digi fun di un amɔrɛ di o tiŋ ba kila. O fun la nɔɔni, 

4ka ba tiŋ dɔŋa a li. Ba funɛ la tel Jɔɔdan mɔɔga, ba funɛ bum tumau. 

5Ba ni digi funɛ teŋ bugil o saan wa fuksi a chel nii ni. O fun ŋɔ Elisa ni, "Mu 

kunyana, yɛrɛ mu kaa ya, o ya ki pɛŋirɛ.” 

6Elisha fun pɛɛsi, "Leene o chel?" Baal ti fun biksi un dooni, Elisa fun teŋ da a kpa yo 

du nii ti ni, saan ti li wa sak ni ti daha ni. 

7O fun ŋɔ, "Yisi un." Baal ti fun tu lumi a zer un. 

8Siriya tim kankoora funɛ nyɛn laal nɛɛ wa Israɛl tima ni. O fun kani wa o tɔha 

nihɛɛta ni ka la dɛu ba nyɛni di o baŋsi lɛwa, 

9amaa Elisa funɛ tumu a la ŋɔ Israɛl kankoor ni di o tɛ un nin di o ta wa gbɛr dooni, 

domi Siriya tim ta funɛ la doonee. 

10Chendaha Israɛl tima kankoor ti funɛ tɛ ba naa maga nyɛn doon wati chen wa nin nɛ 

ka ba funɛ il ba. Nan funɛ ya saha damatirɛ. 

11Siriya tim kankoor ti fun kpa chen ti a si paan a fun yir o tɔha nihɛɛti ta a pɛɛsi ba, 

"Anti tiina sak Israɛl tim kankoor ti ni.” 

12Ba ni digi fun ŋɔ, "Nandigi wato, mu kunyana." Amaa Elisa naa ya Koosa witiina a 

nyɛn Israɛl ni chen ya ŋɔ Israɛl kankoor ti ni chenani maga i ya sɛm i dɛ ni. 

13Kankoor ti fun ŋɔ, "Ma dɛu doonani o nyɛn, mu la a la kpak un." Ba funɛ wa sɛm un 

di Elisa nyɛn Dotan nɛ, 

14o fun tum lanjima damata wa ba zaana awa a torokosa ni. Ba funɛ la tel tɔha ti 

dusum nɛ a fun gor tɔha ti a du banbaan ni. 

15Chɔɔsa digi funɛ wa pusi, Elisa tumtumna ti funɛ siu a li dam ti damtil, a na ka 

Siriya lanjimasa wa ba zaana awa a torokosa wa a go tɔha ti. O fun bur zu a zu ŋɔ 

Elisa ni, "Mu Kunyana, yɛrɛ ya ka ya?” 

16Elisa fun ŋɔ, "Ma taa ɔmi. Ba naa nyɛn ya wati kaali ba naa nyɛn ba watiu.” 

17Doonee o fun sumi Koosa a ŋɔ, "Mu kunyana, puk o see a nyɛ o na." Ya Kunyan 

Koosa funɛ la o wusisumau, ka Elisa tumtum ti fun lɛli o see buudaha a fun na bi 

nyuha ka zaana awa a torokosa wa din go Elisa. 

18Siriya tim ta funɛ waa chem ba, Elisa funɛ sumi Koosau, "Mu Kunyana Koosa, nyɛ 

nara nama burigi nyuluma." Koosa fun nu o wusisuma ka nyɛ nar ta burigi nyulima. 

19Doonee Elisa fun kaali ba wati a la ŋɔ, "Nyinbaan naa ma daŋni chen laata nɛ, pulim 

ti gbaan laata nɛ. Ma tiŋ min, mu la biksi ma baal naa ma daŋni chen," ka fun kpa ba 

kaali Samaria. 

20Saha naa ba fun la zu pulim ti, Elisa fun ŋɔ, "Mu kunyana, nyɛ ba see lɛli baa na." 

Ya Kunyan Koosa fun nu o wusisuma a nyɛ ba see lɛli ba nyini di ba nyɛn Samaria 

nɛɛ. 

21Israɛl tim kankoor ti funɛ na Siriya tim ta, o funɛ pɛɛsi Elisau, "Mu kunyana, mu 

kpu ba?” 

22O fun ŋɔ, "Ta kpu ba. I zi kpu nibinsa ba naa i kpaksi wa i takoobi koo i hɛm niu? 

Nyɛ ba diwe awa nii ba di ka nyɔ kaa kila ba kankoor wati.” 

23Doonee Israɛl kankoor ti fun nyɛ ba diwe kinkan ba di kaa nyɔ nii. Saha naa ba fun 

di ka nyɔ, o funɛ nyɛ ba liu a kaali Siriya tim kankoor ti wati. Piili chen wuzu ti kuwa 

Siriya tim funɛ gil Israɛl tim laal chemiu. 

24Saha bɔnɛ ni kankoor Bɛnhadad ali Siriya pulim ni fun si a vɔu laal wa o lanjimasa 

ni di ba wa chem Israɛl ka fun val chen la li Samaria. 

25Lɔsa funɛ chel Samaria ti ni kinkan. Ba ka funɛ nyɛ ba nyɛn dooni a vusi kinkannɛ, 

chendaha kakum nyuha funɛ ya sule ŋmɛnaasirɛ, ka mɛ kuruba ka fun ya sulesa 

anyuun. 

26Israɛl kankoor funɛ valu a tiŋ ba pulim zagbɛrkpure tirɛ aa kaali ka nu ka nihaan 

kaasi, "Mu kunyana, suŋi min.” 

27O fun ŋɔ, "Ya Kunyan Koosa zi vɛ suŋi hin, suŋi baŋnɛ mu kaa ki suŋi, domi mu wa 

kpak diwe koo ki nyɔɔlɛ mu zi nyɛ hin i di kaa nyɔ. 

28Baŋa muksi hin?" O fun ŋɔ, "Haan nɔ dɛ ŋɔ min di mu kpa mu be nɔ nyɛ ya se, 

zinan o ka kpak o be ti ya se. 

29Doonee ya dɛ sɔŋ mu be ti a se, chɔɔsi nɔ pisi mu ŋɔ un di o ka kpa o be ti dɛ zɔŋ ya 

se, o kpa un sogli.” 

30Kankoor ti funɛ nu haan ti sɛm ti wa peti, o funɛ liisi o ki laarɛu a ta a biksi di o tuha 

waa fun sɔɔni, amaa banawara funɛ nyɛn dooni chen funɛ nyini di o laari ki zɛrkɛwa a 

gbaari o kilaarɛ taa ni. 

31O fun ŋɔ, "Koosa nyɛ niu si saha naa Elisa nyuha wa gur a sak o hanpɛɛm ni.” 

32Kaa fun a sɛm a holi Elisa wati. Chen saha ti Elisa funɛ nyɛn damnɛ wa nihɛɛ bɔnɛ 

naa funɛ wa o wati di ba zaami un. Sari ka kankoor ti ta ti fun wa pu, Elisa funɛ ŋɔ 

nihɛɛti ta niu, "Nar nikpuuli ti tum narrɛ di o wa kpu min, lalaknɔ, wa bar nɔ ma kpak 

karika ti far ka ta nyɛ o zu waali. Saha ti koor ti titi ka funɛ tiŋ o gantɛllɛ wa.” 

33O funɛ sɛm nan waa peti, ya kankoor ti ka funɛ wa tel a ŋɔ, "Ya Kunyan Koosa ti 

kpa wɛ nama a du ya ni, ka yɛrɛ mu pɔ di o ya wu digi?" 

2 KOORSI 7 

1Elisa fun ŋɔ, "Ki nu ya Kunyan Koosa sɛmsɛma. Nan saha ya Kunyan Koosa sɛm. 

Chɛ nan saha ali Samaria ni i chɛ zi yau mɛ a naa were kuruba butora koo niŋmɛna 

kuruba bu nɔra sule bɛgim.” 

2Kankoor ti lanjima hɛɛ naa funɛ chiŋi o chakpal ni chen fun ŋɔ Elisa ni, "Nan waa ki 

yau, hali ya Kunyan Koosa titi fa kaa ŋɔ di a tu wa bi bɛgim." Elisa fun ŋɔ, "I zi na ka 

chen ti yau, amaa i wa zi di diwe ta ki digi.” 

3Doonee nara ba naasi fun chiŋi Samaria pulim zɔɔnɔ ti ni wa zagumta wichɔta ni a 

fun burigi ŋɔ dɔŋ ni, "Yɛrɛ ya nyɛn bar nɔ a waa siti? 

4Ya pulim ti zuuli wa kpak mun, domi ya zi la kpak lɔsau hali a wa siti dooni, amaa 

ya nyɛn bar nɔ, ya zi vɛɛn sitiu. Adaha yaa la Siriya tim bar nyɛni ti a la nee ba zi fosi 

yau ka ya nyɛn.” 

5Doonee o fun waa biri, ba si kaali Siriya tim ba nyɛni ti, amaa ba funɛ la tel doon, 

nandigi wa fun to. 

6Ya Kunyan Koosa funɛ nyɛ Siriya tim ta nu lanjimasa awa ba zaana awa ba torokosa 

jim wa, chendaha ba fun ŋɔ dɔŋ ni, "Maa na, Israɛl kankoor ti kpa ya a nyɛ Hita tima 

awa Ijipt tima kankoorsa awa ba lanjimasa ni di ba wa chem ya.” 

7Chendaha a wuzu ti zaazɔɔn Siriya tim ta funɛ si chɔu di ba fosi ba miisisa, a kpa ba 

lɛwa ta, zaana awa kakusa a kpa ba bar nyɛni ti ta a chi chenani o fun piin du chen. 

8Zagma nara ba naasi ti funɛ wa dugli ba bar nyɛni ti chinchem, ba funɛ la zu lɛu 

digirɛ a di ka nyɔ kinkina maga funɛ nyɛn dooni a zer anzunfa malɛ, salma awa 

kilaarɛ a naa ba fun na, a fun kpa a a la sogli, ka fun bur wa a wa zu lɛu digi a vɛɛn 

tum chen ti. 

9Amaa ba funɛ burigi sɛm dɔŋ niu, "Ya ta ya chen. Ya kpak laaboor lɛmlɛmnɛ o ka wa 

wer wa ya kpa un a mag ya duŋduŋ. Ya gilɛ di chɔɔsa chɛ pisi ka ya sɛm, ya zi na diŋ 

lɛrigiu. Ma nyɛ ya la zu bu bɛgim a sɛm kankoor tɔha nihɛɛti ta ni.” 

10Doonee ba fun li Siriya tim ba nyɛni ti ni a bur kaali Samaria a la yir zɔɔnɔ ni ilɛ ta a 

ŋɔ, "Ya la Siriya tim bar nyɛni tirɛ a vɛ la na koo a nu nandigi gbaŋa, ba zaana awa 

kakusa kur vɔtiu, ka ba lɛu ta gbaan vɛɛn chi chenani ba ta a kaa kaali chen.” 

11Zɔɔnɔ ni pɔɔlɛ ta fun mɔɔli laaboor nɔ, ka ba fun la sɛm koor dam ni. 

12O ha funɛ ya dusum nɛ, amaa kankoor ti funɛ si o do bar chɔli niu a ŋɔ o tɔha 

nihɛɛta ni, "Mu zi ŋɔ ma kinkina Siriya tim ta vɔwu. Ba zim bar nɔ lɔsi ti wɛu, 

chendaha ba gil ba bar nyɛni ti ka kaali di ba la sogli pulim magbɔ ti ni. Ba baadi ya 

ka gil ya pulim nɔu ka la dɛu diwe, ba kpaksi ya ki nyine ka dɔ ya tɔha.” 

13O tɔha nihɛɛti ta digi fun ŋɔ, "Nibinsa ba naa nyɛn pulim nɔ ni nan ya sisɔna timwa, 

a chi nibinsa ba naa funɛ siti chen. Adaha ma nyɛ ya tum nara wa zaana a banyuun a 

naa ka chen, chen ni ya zi koti nyini a na kinkina ya chenu.” 

14Ba fun lisi nara bɔnɛ, kankoor ti fun kpa zaana torokosa alɛ a nyɛ ba zu ka o nyɛ ba 

chiksɛsa di ba la a la nyini nee, baŋa ya Siriya tim lanjimasi ta. 

15Nara ta fun kpa chen hali Jɔɔdan mɔɔga, ka nyinbaan ti ni ba funɛ na kilaarɛ awa 

buna a naa Siriya tim ta kpa ta ka chɔ. Doonee ba fun bur kaali a la ŋɔ kankoor ni. 

16Samaria nara fun chɔ li wa awa kaa su Siriya tim bar nyɛni ti. Ya Kunyan Koosa 

funɛ pun sɛm chen mɛ a naa funɛ wer kinkan kuruba bu tora koo niŋmɛna kuruba bu 

nɔra fun ya sulerɛ. 

17Doonee koor ti fun nyɛ ba kpa ba zɔɔnɔ ni pɔɔlɛ nihɛɛ ti ali zɔɔnɔ ti ni, a fun yag un 

a lɔ tɛɛnɛ ni a zini zɔŋ un ni aa nɔsi hali o wa siu. Chen baal tirɛ koor ti yaa fun kani 

ka o mari un chen. 

18Elisa funɛ ŋɔ kankoor ti ni di chɔɔsi naa ka pusi bisi chen saha ti vɛɛna mɛ a naa wer 

kinkan kuruba butora koo niŋmɛna kuruba bu nɔra ka yau Samaria ni sulerɛ. 

19Nihɛɛ ti ka fun ŋɔ di, "Chen ti wa ki bu ya, hali ya Kunyan Koosa ti ka kpa diwe ta 

tu wa bu bɛgim." Elisa ka fun ŋɔ un, "I zi na chen ti ka o yau, amaa i wa zi di chen 

diwe ta ki digi.” 

20Chen ti fun wa ya un o siu, nara ta fun namsi un a fun kpa un a dau tɛɛnɛ ni a zini aa 

nɔsi ali pulim ti bolzɔɔnɔ ti ni hali o fun wa siu. 

2 KOORSI 8 

1Doonee Elisa fun ŋɔ, "Niha digi funɛ nyɛn Sunɛm ni, naa be funɛ kaa siu o fun nyɛ o 

bur wa o miisa ni chen, di ya Kunyan Koosa ka nyɛ lɔsirɛ chel tɛɛnɛ nɔ ni. O ka kaa 

ya bunsa nɔpɛwa, chendaha o si awa o walɛ ta ni a la nyɛn bar digi ni.” 

2O fun la o chiksɛsi ta a kpa o walɛ ba la nyɛn Filistia pulim ni bunsa nɔpɛ. 

3Bunsa nɔpɛ ta funɛ wa kaali o fun bur wa Israɛl pulim a la kaali kankoor wati di o la 

la o dama awa o tɛɛnɛ a bu ya o kina. 

4O funɛ nau ka kankoor ti sɛm sɛma ali Gehazi naa funɛ ya Elisa tumtumna chen wati. 

Kankoor ti funɛ daŋni o zim Elisa alaazibu tum ta wɛwa. 

5Saha naa Gehazi funɛ sɛm kankoor ti chenani Elisa lɛli sitɛ ba nyɛn wa ba miisa ni, 

haan ti fun kpa o fɔula a pu kankoor ti. Gehazi fun burigi ŋɔ, "Mu kunyan nihaan ti 

nɛɛnɛ, o be ti nɛɛnɛ, doonee Elisa fun lɛli o be ti o bur wa o miisa ni chen.” 

6Ali kankoor ti pɛɛsi ti ni, o funɛ la Gehazi laaboor tiu, chendaha kankoor ti fun yir 

tɔha nihɛ nyuhu tiina a ŋɔ un di o kpa kinkina maga ya haan ti kin a bur nyɛ un, a 

gbaari wa ki parɛ anawara ba par a na ali o tɛɛnɛ ti ni a li bunsa nɔpɛ a naa o fun vɛ 

nyɛni chen, ba bɔ nyɛ un. 

7Elisa funɛ la Damaskɔs a li saha naa kankoor Bɛnhadad ali Siriya pulim ni funɛ wi 

chene. Saha naa ba fun ŋɔ kankoor ti di Elisa wau, 

8o fun ŋɔ Hazaɛl ni, "O nihɛɛti ta digi kpa papaha a la nyɛ Koosa witiin ti ni, ka ŋɔ un 

di o pɛɛsi ya Kunyan Koosa nee mu zi na alaafɛu koo mu wa zi na.” 

9Hazaɛl fun kpa lakoomisa fumnaasi a fun chuŋi ki duha were kurgɛ maga ali 

Damaskɔs ni a la Elisa wati. Hazaɛl funɛ la pu un o funɛ ŋɔ unnu, "Kankoor Bɛnhadad 

tum min di mu wa pɛɛsi hin nee o zi fosiu kaa o waa zi fosi ali o wichɔti ni.” 

10Elisa fun ŋɔ un, "Mu Kunyan Koosa ŋɔ minnu di o zi siwu, amaa kila a la ŋɔ un di o 

zi na alaafɛu.” 

11Doonee Elisa fun nyini Hazaɛl see ni a la kpar hali hiisa fun wa kpak un, Elisa sini 

fun chesi. 

12Hazaɛl fun pɛɛsi, "Mu kunyana, baŋa ya i wi?" Elisa fun ŋɔ, "Aku mu zim tum 

tagna a naa i ka tum nyɛ Israɛl tim chen daha mu zi suk dinu a du ba bugila a naa ba 

baŋsi, a kpu ba bunɔpɔla, ba bichɛsa, ka lisi ba lokpaksa kukzaŋ hoka.” 

13Hazaɛl fun pɛɛsi, "Yɛrɛ mu ka ya na nan yiko nɔ? Mu wa ya kindɔŋ." Elisa fun ŋɔ, 

"Mu Kunyan Koosa biksi min di i zi wa di Siriya kankoorau.” 

14Hazaɛl fun bur wa Benhadad wati. Kankoor ti fun pɛɛsi un, "Yɛrɛ Elisa sɛm?" 

Hazaɛl fun ŋɔ, "O ŋɔ min di i zi na alaafɛu.” 

15Amaa chɔɔsa funɛ pisi Hazaɛl fun zer kuntu a du nii ni a kpa pilimi kankoor ti o fun 

siu. Ka o fun kani Bɛnhadad ba kani ti ni a ya Siriya kankoora. 

16Ahab naa funɛ ya Israɛl kankoora chen be Jɔram koor diili bunsa nyuu tiina. 

Jɛhɔsafat be Jɛhɔram fun di Juda kankoora, 

17di o funɛ ya bun fumtora daalɛwa ka fun nyini Jerusalɛm bun ŋmɛnaasa. 

18O funɛ tiŋ Israɛl kankoorsa naasau, a du chenani Ahab dam ti fun du chen a fun kpa 

Ahab be a ya haan, o funɛ tum tum tagnau ali ya Kunyan Koosa suwachak ni, 

19amaa ya Kunyan Koosa wa funɛ daŋni o mur Juda tima, domi o vɔu vɔwau wa o 

tumtumna Devid niu di o niisisa kur ka di koor ti kila saha maga. 

20A saha naa Jɛhɔram fun ya kankoora, Idɔm tima funɛ chɔku a du Juda tim ni a fun 

puriki aa di ba sambiri kankoora. 

21Doonee Jɛhɔram fun li kaali wa o zaana torokosa ni a kaali Zɛɛ, Idɔm tim lanjimasa 

fun la gor ba du banbaan ni. Dusum funɛ wa biri o wa o torokosa nihɛɛta fun chɔ 

nyuksi, ka o lanjimasa fun go ba damsa a wa kaali. 

22Idɔm la o titiu ali Juda ni a li saha naa vɛ kpak bɔ. Chen saha ti vɛɛna Libna tima 

gbaan funɛ vɛu. 

23Kinkina maga Jɛhɔram fun ya ba funɛ sɔbiu a du Juda tim kankoorsa wubinɛ tɔn ti 

ni. 

24Jɛhɔram funɛ wa siu ba funɛ sogli un koorsa hugilsa bar ti ni ali Devid pulim ni, ka 

o be Ahazia fun kani a burigi kankoora. 

25Kankoor Ahab ali Israɛl ni be Jɔram diili bun fidaalɛ tiina, Jɛhɔram be Ahazia funɛ 

di Juda kankoora. 

26O funɛ di koora di o ya bun fumlɛ daalɛwa, ka fun nyini Jerusalɛm bun bɛgim. O 

niina funɛ ya Atalia naa funɛ ya kankoor Ahab be kaa ya kankoor Ɔmri niha ali Israɛl 

pulim ni chen. 

27Ahazia funɛ la chomsi wa kankoor Ahab ni kpa la nihaan kpali por ni chen. O funɛ 

tumu a puti ya Kunyan Koosa a chi Ahab walɛ ta. 

28Kankoor Ahazia funɛ la suŋi kankoor Jɔram ali Israɛl ni ba fun chem kankoor 

Hazaɛl laal ali Siriya ni lanjimasi ta funɛ la chemu ali Ramɔf ali Giliad ni, Ramɔf fun 

na dɛŋa ali laal ti ni. 

29O fun bur kaali Jezriil di o la na alaafɛ ali o dɛŋa ti ni, ka Ahazia fun la a la na un 

dooni. 

2 KOORSI 9 

1A saha ti Koosa witiina Elisa funɛ yir o witiin wisi ta digi a ŋɔ un, "Saksi aa la Ramɔf 

ali Giliad ni. Zer nu nɔ wa gariga nɔ a kpak kila, 

2saha naa i la tel dooni, i pɛɛsi Jehu naa ya Jehosafat be chen. Nisi kpa un kila a la zu 

dɛ naa ni nar vɛ nyɛni ka ta nyɛ o dɔŋtima na un. 

3Buti nu nɔ a du o nyuha ni ka ŋɔ, 'Ya Kunyan Koosa biksi di o vɔu hin Israɛl 

kankoorau.' Adaha li dooni lalaka a chi chenani i zi koti.” 

4Doonee Koosa witiin we ti fun si kaali Ramɔf-Giliad, 

5a fun la na lanjima nihɛɛti ta ka ba kani lagmi ni. O fun ŋɔ, "Mu kunyana, mu kpak 

laaboorre di mu nyɛ hin." Jehu fun pɛɛsi, "Ya anti tiin watɛ i sɛm nan?" O fun ŋɔ, 

"Hinnɛ, mu kunyana.” 

6Doonee ba nara balɛ ta fun zu kaali lɔrigi ni, ka Koosi witiin we ti fun buti nu ti a du 

Jehu nyuha ni ka ŋɔ un, "Ya Kunyan Koosa naa ya Israɛl tim Koosa ti biksi nanɛ, 'Mu 

vɔu hin kankoor a nyɛ mu nara Israɛl tim ni. 

7I zi kpu i kunyana kankoora naa ya Ahab be chen, ka mu lɛrigi Jɛzɛbɛl diŋna aku o 

kpu mu witiinsa awa mu tumtumsa daha. 

8Ahab walɛ maga awa o niisisa zi sitiu. Mu zi lisi ba nibaalau ali ba walɛ ta ni ali 

muksi ni, nihɛɛta awa bichɛsa maga ki bɛgim bɛgim. 

9Mu zi dɛɛsi o walɛ tau a chi chenani mu dɛɛsi kankoor Jeroboam ali Israɛl ni awa 

kankoor Baasa ali Israɛl ni chen. 

10Vasa ka se Jɛzɛbɛl bara a li Jezriil bi ti ni, ba wa zi huk un.' " Witiina we nɔ funɛ 

sɛm nan wa peti, o funɛ li dɛ ti niu a fun nyuksi. 

11Jehu fun bur wa o dɔŋtima nihɛɛti ta wati, ba fun pɛɛsi un, "Wɛ maga wer nyɛ 

hinnu? Baŋnɛ nibin nyu burigi tiin ti du hin ni?" Jehu ŋɔ, "I zim kinkina o dewuu?” 

12Ba fun ŋɔ, "Aayi, ya wa zim. Ŋɔ ya chenani o sɛm." Jehu fun ŋɔ, "O ŋɔ di ya 

Kunyan Koosa biksi di o vɔu min Israɛl kankoorau.” 

13Jehu nihɛɛ dɔŋtim ta fun bɛrigi gata a dau tɛɛnɛ ni di o val wa, a hu kaabulsa kaa laa 

tɛsi, "Jehu ya kankoora.” 

14Doonee Jehu fun li kankoor Jɔram gantɛl a vɔu di o lɛli un ali koor ti ni, o funɛ nyɛn 

Jezriil nɛ, di o la tiibi o titi a li dɛŋa ti o fun na ali Ramɔf-Giliad laal ti ni wa kankoor 

Hazaɛl ali Siriya ni chen. Doonee Jehu fun ŋɔ o dɔŋtim nihɛɛti ta ni, "Ma ya yɛda di 

ma nyɛn mu watiu, ma ta nyɛ nandigi li Ramof-Giliad ni a la tɛ Jesriil tim wa nin.” 

16Doonee o fun zu o zaagna toroko a fun li zer o nyinbaan a kaali Jezriil. Jɔram ha 

waa fun na alaafɛ, ka kankoor Ahazia ali Juda ni fun wa di o wa bari un. 

17Banawara funɛ dɔ baari a wuzu ti funɛ chiŋi biŋbiŋ nyuha nɛɛ ali Jezriil ni kaa na 

Jehu awa o nara ka ba wa. O fun yir a ŋɔ, "Mu na nara wa ka ba zini aa wa." Joram 

fun ŋɔ, "Tum zazina o la pɛɛsi nee ba ya ya chɛnsiwa koo ya dɔmwa.” 

18Ni tumi ti fun zini chen a la pu Jehu a ŋɔ un, "Koora daŋni o zimu di chen waalirɛ i 

wa nan." Jehu fun ŋɔ, "Chen waa na ma, wa kaali a tiŋ mu gantɛl." Doonee ni ili ti fun 

zɔŋ dɛ ziŋziŋi ti nyuha kaa nyɛ laaboora di be ti ba tum chen la pu nara tau, amaa o wa 

bu bur wa. 

19Ba fun bu lisi be digi a tum, o la pɛɛsi un chen pɛɛsi vɛɛna. Jehu fun vɛɛn ŋɔ, "Chen 

wɛ waa na ma, wa kaali a tiŋ mu gantɛl.” 

20Ni ili ti fun bu nyɛ laaboora di be tumi ti pu nar tau o ka wa bur aa wa. Ka fun 

gbaari di, "Ba suwachak tiin ti duusi o toroko ti a chi galɛŋzuur. O chi Jehurɛ.” 

21Kankoor Joram fun ŋɔ, "Ma nyɛ ya saksi wa ya zaana torokosi ta ni." Chen ti fun ya, 

ka o wa kankoor Ahazia fun zini li, ba maga wa ba torokosa a fun la pu Jehu. Ba funɛ 

la pu Jehu gbanpulim naa ya Nabɔf gbanpulim ti awa o ŋmawe ti chene. 

22Jɔram fun pɛɛsi, "Ma wau di ya kɔɔri dɔŋ ni?" Jehu fun ŋɔ, "Yɛrɛ kɔɔri nyɛn. Ya ha 

kpak i niina hita awa vursa a naa Jɛzɛbɛl fun piili?” 

23Jɔram fun burigi aa chɔ ka la yir Ahazia aa ŋɔ, "Ahazia, ki burigi.” 

24Jehu fun lɛrigi o hɛm awa o kpok maga a fun yo o wa zu Jɔram gantɛl a zu kaali a la 

pu o bambi. Jɔram fun chel a siu ali o toroko ti tuha ni. 

25Jehu fun sɛm Bidka naa ya o torokosi ni lɛrigi nihɛɛ ti chen, "Zer o bar ta a yo a ta 

gbanpulim naa ya Nabɔf ŋmawe chen. Ki lisi di mu wa hin funɛ tiŋ Jɔram nyana, 

kankoor Ahab, ya Kunyan Koosa funɛ sɛm nan sɛmsɛm nɔu, 



573 

 

© 1999,  Wycliffe Bible Translators, Inc. 
 

 
 

 

26'Dɛrati mu dɛ na Nabɔf chal awa o bisa challɛ. Mu vɔu di mu lɔrigi ma diŋsa ali 

gbanpulim nɔ ni vɛɛna.' Adaha zer Jɔram bar ta, a yo ta gbanpulim naa ya Nabɔf 

ŋmawe chen ni. Chen la zi su ya Kunyan Koosa vɔu ti.” 

27Kankoor Ahazia funɛ na kina ya chenu, doonee o fun chɔ awa o zaagna toroko ni a 

kaali tɔha naa ba yir Bef-Hagan chen. Jehu fun ŋɔ o nara ta ni, "Ma kpu un." Ba fun 

nyɛ un dɛŋa saha naa ba fun duŋni o wa o toroko ti a chem tɔha naa baa yir Gur chen 

ali Iblɛm wati, amaa o funɛ kura lau hali a fun la tel Mɛgido a fun la siu dooni. 

28O nihɛɛta fun zer un a du toroko ni a kpa bur kaali Jerusalɛm a la sogli un ali koorsa 

hugilsi ta ni ali Devid tɔha ti ni. 

29Ahazia fun burigi Juda kankoora, a li bun fi di ki bɛgim ali Jɔram ni, Ahab be funɛ 

ya Israɛl kankoora. 

30Jehu funɛ la tel Jezriil. Jɛzɛbɛl wa fun nu kinkina funɛ ya, o funɛ tiksi o see wa kina 

niu a kɔɔri o nyuksa a zu kpa o nyuha suk takoro ni. 

31Jehu funɛ la tel zɔɔnɔ ti ni, o fun pɛɛsi, "Zimri, i wau di ya kɔɔri dɔŋ ni, hin ya i 

kunyan nara ni kpuuli?” 

32Jehu fun nyini buudaha ni kaa tɛsi di, "Anti nyɛn mu wati?" Koor dama namugilsa 

nara balɛ koo batora fun burigi a nyini un ali koor bol ti ni. 

33Jehu fun ŋɔ ba, "Ma kpa un yo ta." Ba fun kpa un, a ya ta o chɛl pisi a yagsi 

zagbɛrkpure awa zaana. Jehu fun zini o zaana awa toroko a la zini o bara ta ni a wa 

kaali. 

34O fun zu koor dam ti a zu di diwe. Doonee o fun ŋɔ, "Ma zer nihaan naa ba ŋɔ nɔ 

nyɛ chen a huk un, domi o ya kankoor be nihabichɛllɛ.” 

35Nara ba naa funɛ li di ba huk un chen wa fun pu kindɔŋ a gbaari nyukɔkri ni a pɛ o 

nisa awa nagbarisa hoka. 

36Ba funɛ a la nyɛ Jehu wa nan laaboora. O funɛ ŋɔu, "Ya Kunyan Koosa fun biksi di 

chen ka ya, saha naa o fun sɛm chen a nyɛ o tumtumna Elisa nɛ ali Tisbi ni: Vasa ka 

wa se Jɛzɛbɛl bara a li. 

37O bara kaa wa chɔ tɛɛnɛ nɛɛ a chi sɛl binsa koo chaasa nara na a vɛ zim di Jezriil 

chɔ chen." 

2 KOORSI 10 

1Kankoor Ahab niisisa fumnɔpɛ fun nyɛn Samaria pulim ti ni. Jehu fun sɔbi tɔna a nyɛ 

di nihɛɛta banawara funɛ nyini pulim ti, nihɛɛta ba ya tɔha bisa awa Ahab niisisa ta 

walɛ. Tɔn ti funɛ sɛm nanɛ, 

2"Hin dɔ kankoor niisisa ta yiko, ka vɛɛn dɔ ba torokosa, zaana, laal kina awa ba 

pulim dɔɔlɛ, a saha naa ma la tɔni nama. 

3Ma lisi nibin birigi ali kankoor niisisa ta ni a vɔu un ma kankoora aa yo o nyuha.” 

4Hansur tagin funɛ nu bau. Ba fun ŋɔ nara ta, "Kankoorsa balɛ vɛ koti nyaŋi un, yɛrɛ 

ya waa kaa ya a nyaŋi un?” 

5Doonee tɔha nihɛɛta ba naa dɔ koor dam ti kpok awa nihɛɛta ba naa funɛ dɔ ba tɔha ti 

a nyini a gbaari wa nihɛɛta ba naa ya tɔha bisa awa ba walɛ maga fun la nyɛ Jehu wa 

laaboora, "Ya ya i tumtumsiwa, ya la nɔɔniu di chenani i sɛm di ya tum ya zi tumu, 

amaa ya wa zi vɔu nandigi wa kankoora. Ki ya chenani i lisi di o weru.” 

6Doonee Jehu fun sɔbi ba tɔna alɛ tiina a ŋɔ, "Ma nyɛn mu luk ni, ka fɛ di ma tiŋ mu 

nɔ, ma kpa kankoor Ahab niisisa nyuuna a wa nyɛ min ali Jezriil ni, chɛ nan saha." 

Kankoor Ahab niisisa fumnɔpɛ ta kpok nyɛn nihɛɛta ba naa ya Samaria tɔha bisa chen 

watɛɛ. Ba wa funɛ dɛɛsi ba. 

7Ba funɛ la Jehu tɔn ti, Samaria nihɛɛti ta funɛ siu a kpu kankoor Ahab niisisa 

fumnɔpɛ ta maga, a kpa ba nyuuna a du chenchisa ni a kpa tum ba kpa la nyɛ Jehu ni. 

8A saha naa ba fun wa nyɛ Jehu wa laaboora di ba kpa Ahab niisisa ta nyuuna wau, o 

fun ŋɔ ba di ba dau a puk bulɛ ali pulim zɔɔnɔ ti ni a chɔ dooni chɔɔsi digi pisi. 

9Chɔɔsa funɛ pisi Jehu fun li kaali zɔɔnɔ ti ni a la ŋɔ nibinsa banawara funɛ nyɛn 

dooni, "Min funɛ li kankoor Jɔram gantɛl a kpu un, ma nisa wato un ni. Ka anti kpu ba 

nama? 

10Nan nɔ biksi di chenani ya Kunyan Koosa sɛm kpa la Ahab niisisa taa ni chen ka ya 

wutirɛ. Ya Kunyan Koosa ya chenani o fun vɔu a ŋɔ Koosi witiina Elisa ni chenu.” 

11Doonee Jehu fun piili a kpu Ahab walɛ ba naa maga nyɛn Jezriil, awa o tɔha nihɛɛti 

taa maga, chɛnsa awa kɔkɔɔrsa. Ba ni bɛgim wa fun ka nyɛn o miisa ni. 

12Jehu funɛ li Jezriil a la tel Samaria pulim doonani ba funɛ yir Bɛf-Ɛkɛd ali piisi 

gbaŋsi bar nyɛni ti chen. 

13O fun pu Juda kankoor buni naa ba funɛ yir Ahazia chen walɛ bɔnɛ a pɛɛsi ba, "Anti 

ma ya ma?" Ba fun ŋɔ, "Ahazia walɛ ya ya. Yaa la Jezriillɛ di ya la nyɛ nihaana koor 

ti bisa wa jirima awa koor zɔɔnɔ walɛ ta maga.” 

14Jehu fun ŋɔ o nara taa ni, "Ma kpaksi ba ki nyine." Ba fun lɔrigi ba kina maga ka 

fun kpu ba ali bɔ zenzen digi wati. Ba funɛ ya nar fumnaasi daalɛwa. Ba ki bɛgim ka 

wa fun ka a nyɛn wa o miisi ni. 

15Jehu fun bu piili vali bura a la chem Rekab be Jɛhonadab ali nyinbaan ti ni. Jehu fun 

zaami un kaa ŋɔ, "I wa mu lisi ya ki bɛgim, i chiŋi mu gantɛl niu." Jɛhɔnadab fun la 

nɔɔni. Jehu fun ŋɔ, "Chen wara kpa i nin kuwa." Ba fun kpa nisa a du dɔŋ ni, ka Jehu 

suŋi un o fun zini o toroko, 

16kaa fun a ŋɔ, "Tiŋ min kuwa a wa na wa i sii ni chenani mu kpa mu titi a nyɛ ya 

Kunyan Koosa ti ni." Doonee ba fun chem Samaria pulim a kaali. 

17Ba funɛ la tel dooni, Jehu funɛ kpu Ahab hɛɛna magawa, hali a vɛ gil nibin bɛgim. 

Nanɛ ya Kunyan Koosa fun ŋɔ Elisa ni di chen ti zi tumu. 

18Jehu fun yir Samaria tima a lagmi dɔŋ ni a ŋɔ, "Kankoor Ahab funɛ jɛɛmi Baal vug 

ti tamnɛ, amaa mu waa ka jɛɛmi unnu kinkan. 

19Ma yir Baal vug ti witiinsi ta maga a lagmi dɔŋ ni, ba naa la jɛɛmi un chen maga 

awa o kɔkɔɔrsi ta maga. Ma ta nyɛ ni bɛgim vɛ nyɛni, domi mu ka kɔɔri kɔkɔɔr 

zenzenne naa kaa vɛ nyɛni o zi kɔŋi o miisau." Jehu funɛ kpa nan nɛharɛ di o kpu ba 

naa maga la jɛɛmi Baal vug ti chen. 

20Jehu fun ŋɔ, "Ma lisi wuzu a lagmi aa jɛɛmi Baal vug ti a nyɛ un jirima.” 

21Doonee Jehu fun tum a mɔɔli a go Israɛl pulim maga. Ba naa maga funɛ jɛɛmi Baal 

chen fun wa. Hali ba ni bɛgim waa fun vɛ waali. Ba maga funɛ wa su Baal vug bol tiu 

a chiŋi cheŋ bɛgim ni, a kpa la li cheŋ digi. 

22Jehu fun ŋɔ kɔkɔɔr naa dɔ kɔkɔɔr tagtasi ta kpok chen di o zu pa li wa nyɛ ba naa ya 

ni kɔɔrɛ chen ni. 

23A gantɛl ni, Jehu titi funɛ la zu bol tiu awa Rekab be Jɛhɔnadab ni a zu ŋɔ nara ba 

naa funɛ nyɛn doon chen, "Ma nyini nɛnɛ ba naa nyɛn dɛ nɔ ni ba ya Baal vug ti ni 

jɛɛmɛ, ka ya Kunyan Koosa ni jɛɛmɛ ta zu wa gbaari.” 

24Doonee o wa Jonadab fun zu di ba kɔɔri kɔkɔɔra a fu nyɛ Baal vug ni o funɛ kpa 

nara fumŋmɛn naasirɛ a chiŋsi damtil ni kaa chiksi ba, "Ma ka kpu nar ta magwa naa 

wa nyɛ ba ki digi wa chɔ fosi li o zi kpa o miisa a bɔ chimu.” 

25Saha naa Jehu fun peti o kɔkɔɔr ti, o funɛ ŋɔu nihɛɛta ba naa funɛ pɔ chen ni, "Ma 

zu a zu kpu ba maga, ma ta nyɛ ni bɛgim fosi." Ba fun zu wa ba takoobisi ni a zu kpu 

ba maga, a lɛrigi ba bar ta li dau damtil ni. Doonee ba fun zu kaali jɛɛmi dɛɛna a naa 

nyɛn tuha ni chen, 

26a zu kpa bunkol naa ba funɛ kɔɔri ali jɛɛmi dɛ ti ni chen a li wa fu. 

27Chendaha ba funɛ chɛɛkiu a wurimi bunkol ti awa jɛɛmi dɛ ti, ka kpa jɛɛmi dɛ ti a 

burigi bun ba nyɛɛli hali wa zinan. 

28Chene Jehu fun ya a duŋni Baal vug ti jɛɛmi ali Israɛl ni, 

29amaa o funɛ wa chɛmsi kankoor Jeroboam a tum puti a kpa Israɛl tima ba jɛɛmi 

salma. Nuhu be naa o fun sa chiŋsi Bɛtɛl awa Dan ni chen. 

30Ya Kunyan Koosa fun ŋɔ Jehu ni, "I ya kinkina mu daŋni i ya Ahab niisisa tau. 

Adaha mu vɔu hin vɔwa di i niisisa waa gantɛl bu naasi zi di Israɛl kankoorau.” 

31Amaa Jehu wa fun la nɔɔni wa ya Kunyan Koosa naa ya Israɛl tim Koosa ti chen 

chiksɛsi ta ali o bambi ni, ka fun tau tiŋ Jeroboam naasa, domi waa funɛ kpa Israɛl 

tima a du tum tagni ni. 

32A chen saha ti ya Kunyan Koosa funɛ piiliu aa filimi Israɛl pulim ti luksa zenzen. 

Kankoor Hazaɛl ali Siriya ni fun chem a nyaŋi Israɛl luksi ta maga, 

33Jɔɔdan nha ba yali, hali a kpa chen a la li nha bar yɛli nindil luga a la li tɔha naa ba 

yir Aroa chen ali Anɔn nɛŋbɔ ti wati chen luksi ta vɛɛn ya Giliad awa Basan, doonani 

Gad awa Rubɛn zɔɔnɔsi ta awa Manasɛ nha ba yali tima ta nyɛn chen. 

34Kinkina maga funɛ gbaari Jehu ya ali o bambi kpok daha funɛ sɔbiu a du Israɛl tim 

kankoorsa wu bunɛ tɔn ti ni. 

35O funɛ siu, ba sogli un ali Samaria ni, ka o be Jehoahas fun kani o bar kani ni a 

burigi kankoora. 

36Jehu funɛ di a nyɛn Samaria ni ka ya Israɛl bun fumtora daalɛ watore. 

2 KOORSI 11 

1Saha naa Ahazia niina naa ba funɛ yir Atalia chen fun wa zim di o be ti siwu, o funɛ 

nyɛ ba kpu koor walɛ ta zɔɔnɔ magwa. 

2Ahazia be Joas duŋduŋ funɛ fosi, ba funɛ ka kpu unnu wa o dɔŋtim ni, amaa o naha 

Jɛhɔsɛba nɔ funɛ ya kankoor Jɛhɔram be nihabichɛllɛ a fun ya Ahazia sambiri towe, 

wa funɛ ya na kpa un sogli ali dɛ chɔɔli ni awa o be nɔŋ ni ali ba jɛɛmi dɛ ti wati, a 

sogli un kaa ka Atalia, chen ni ba wa zi kpu un. 

3Jɛhɔsɛba funɛ nyini be ti bunsa nɔrwa a nyini be ti ka o nyɛn jɛɛmi dɛ ti ni, ka Atalia 

funɛ nyini a ya nihaana koora. 

4Amaa bunsa nɔpɛ ta tiina Jɛhoyada naa ya kɔkɔɔr chen funɛ tumu a yir nihɛɛta ba naa 

funɛ ya koorsa ni ilɛ awa koor dam ni ilɛ chen ŋɔ ba di ba wa jɛɛmi dɛ, doonee o fun 

nyɛ ba la nɔɔni a hɛɛsi hɛɛsa wa chenani o ka ya. O funɛ kpa kankoor Ahazia be Joas 

a biksi ba. 

5Ka fun nyɛ ba chiksɛsa naa, "Ma yaa wa tum ni hiisi wuzu ti, ma purigi bu tora bɔnɛ 

ki il koor dam ti. 

6Bɔnɛ chiŋi aa il bolzɔɔnɔ naa baa yir Sɔɔ chen ka kinkin ta ka chiŋi aa il zɔɔnɔ naa 

burigi nyɛn ni ilɛ kinkin ta gantɛl ni chen. 

7Ka ma ba naa ya puriki bulɛ ta a vɛ kpak tuma hiisi wuzu ti chen, o ya ma tumnɛ di 

ma chiŋi aa il jɛɛmi dɛ ti aa kok kankoor ti. 

8Ma kok kankoor Joas awa takoobisa ni ka nyɛn o wati doonani maga o la. Naa maga 

yaa wa gbɛr ma ma kpu tiina.” 

9Nihɛɛti ta fun nu Jɛhoyada nɔɔ ti a kpa ba nar ta wa o wati, ba naa funɛ vɛɛ tum hiisi 

wuzu ti awa ba naa funɛ nyɛn tum ni. 

10O funɛ nyɛ nihɛɛti ta wa hɛma awa a kina, chen kin ta funɛ ya kankoor Devid 

kinawa a nyɛn jɛɛmi dɛ ti ni, 

11kaa fun tiksi nara ta maga a chiŋsi jɛɛmi dɛ ti suwachak ni a bɔni ba takoobisa ba 

gor jɛɛmi dɛ ti wa kaali aa kok kankoor ti. 

12Doonee Jehoyada fun kpa Joas li ali kpa nyuchika ti a chik o nyuha, kaa yisi koor ti 

chiksɛsa tɔn ti a nyɛ un, a fun nyɛ o kani kor ni a burigi kankoora. Nara ta tusa fun 

sɔɔni ba fun mou kpaal kaa sɛm taa zaŋa aa ŋɔ, "Kankoora, Koosa laa zi nyɛ kor ti 

nyɛn ya wati hali saha naa vɛ kpak bɔ.” 

13Nihaana koora Atalia fun nu chɛɛm ti ni ilɛ ta wa nara ta chɛɛmi chen, doonee o fun 

val lalaka a kaali jɛɛmi dɛ ti, doonani nar ta lagmi chen. 

14O funɛ nyini o nau ka kankoor fali la kani a gbɛr biŋbiŋ ti ali jɛɛmi dɛ ti zɔɔnɔ ni a 

ya ba chi chen. Ka nihɛɛta chiŋi a go un a wa kaabulsi ni ka nar ta fun chiŋi a tɛɛsi aa 

sɛm wa tusɔɔn ni ka la hu kaabulsa. Atalia fun liisi o kilaarɛ ta awa tuchɔk ni, ka tɛsi a 

ŋɔ, "Maa vɛ pulim chiksɛsiwa.” 

15Jɛhoyada wa funɛ daŋni ba kpu Atalia jɛɛmi dɛ ti gbanpulim ti ni. O fun ŋɔ o 

lanjima, "Ma kpa un a tur li wa ni ilɛ ta ni naa la daŋni o la un ta ma kpu un.” 

16Ba fun lɔrigi o bara maga ka kpa un kaali koor dama, a fun kpa un la kpu a li zaana 

bolzɔɔnɔ ti ni. 

17Jɛhoyada naa ya kɔkɔɔr ti chen funɛ nyɛ kankoor Joas awa o nar ta vɔu vɔwa awa ya 

Kunyan Koosa di ba zi ya ya Kunyan Koosa narau, o gbaan ka funɛ vɛɛn vɔu vɔwau 

wa kankoora ti awa o nar ta ni di o zi ya ba koosau. 

18Doonee nara ta fun kaali Baal vug bol ti a la zaag un lɔ tɛɛnɛ a fun chɛɛki biŋbiŋsi ta 

awa vursi ta kaa kpu Matan naa funɛ ya vug ti kɔkɔɔr chen ali bol ti suwachak ni. 

Doonee Jehoyada fun dɛu nara a du baa il bol ti. 

19Doonee nihɛɛta koorsa wa ba walɛ ni ilɛ, awa koor dam ni ilɛ ta fun zer kankoor ti a 

li jɛɛmi dɛ ti chen hali koor dam ti, ka nar ta maga tiŋ. Joas funɛ tiŋ ni ilɛ zɔɔnɔ tirɛ a 

zu a zu ka ni o kankoor kor ti ni. 

20Nara ta maga funɛ su wa tusɔɔn ni, ka pulim ti maga fun moori, chen saha ti di ba 

kpu Atalia ali koor dam ti ni. 

21Joas funɛ ya bunsa tor wa ka di kankoora ali Juda pulim ni. 

2 KOORSI 12 

1Kankoor Jehu funɛ di Israɛl pulim koora, bunsa anɔpɛ tiinnɛ Joas fun di koora ali 

Juda pulim ni a fun kani kankoor kor ti ni bun fumnaasi ali Jerusalɛm ni. Saha ti di 

baa lul un, o ha ya bunsa anɔpɛwa. O niin sɔn funɛ ya Zibia ali Bɛɛsɛba ni. 

2O funɛ tum ya Kunyan Koosa tutɔu ali o nyɛni tuha ni, domi Jehoyada naa ya Koosa 

dam kɔkɔɔr chen funɛ biksi un. 

3O funɛ har o titi chen maga yɔri o waa fun koti a chɔk vursi ta a ta, amaa ba yaa fun 

kɔɔri kɔɔrsau aa nyɛ a. 

4Joas fun ŋɔ kɔkɔɔr ti ni, "La malɛ a naa maga ba kpa wa awa kɔɔri kɔkɔɔra a nyɛ ya 

Kunyan Koosa jɛɛmi dɛ ti chen awa malɛ a naa ya papasa chen a wa. 

5Kɔkɔɔrsi ta maga tum funɛ ya di ba kpa malɛ a naa ba ya wa kɔɔri o wati chen a wa, 

ba kpa chen malɛ ta a kɔɔri jɛɛmi dɛ ti.” 

6Amaa kankoor Joas funɛ di bun fumlɛ daatora chen kɔkɔɔrsi ta waa funɛ kɔɔri jɛɛmi 

dɛ ti tuha. 

7Doonee o fun yir Jɛhoyada awa o dɔŋtim kɔkɔɔrsi ta a pɛɛsi ba, "Yɛrɛ ma vɛ kɔɔri 

jɛɛmi dam ti. Chiŋi lalaknɔ kila. Ma ta bu dau malɛ a naa ma la chen, ma kpa a ki nyɛ 

ba kpa kɔɔri jɛɛmi dam ti.” 

8Kɔkɔɔrsi ta fun la nɔɔni di ba wa zi bu la malɛ ali ni kɔɔrɛ ta wati ba ka wa zi kɔɔri 

jɛɛmi dam ti. 

9Jɛhoyada fun zer adaka a fur bɔ o nɔpiik ni ka kpa adaka ti a chiksi biŋbiŋ ti wati, nar 

zu jɛɛmi dɛ ti nindil luk ni. Kɔkɔɔr naa wa dɔ tuma, o ya chiŋi zɔɔnɔ ni a kpa malɛ a 

naa ni kɔɔrɛ ta nyɛ chen aa du dooni. 

10Saha naa ba wa zim di malɛ ta iiu, ba jɛɛmi dam ti tɔn ni sɔbi awa kɔkɔɔrsi ta nihɛɛ 

ya wau a gur malɛ naa wa ya Kunyan Koosa dam ti ka kpa a du bɔtɛsi ni. 

11Saha naa ba wa zim malɛ ta bɔ ba ya kpa a nyɛ ba naa ba lisi di ba nyini jɛɛmi dam 

ti tuma ka ba tum chen ba lisi a ni a bɔ jɛɛmi dam ti tumtumsa, dam ti nisaalɛ awa ni 

kpaasɛ awa ni taalɛ. 

12Ba ya fun yausi daasa awa bunkolau a kɔɔri ya Kunyan Koosa jɛɛmi dam ti, kaa bɔ 

chim wisa a naa maga nyɛnɛ. 

13Malɛ a naa maga funɛ wa jɛɛmi dam ti tum wa fun ya di ba kpa anzunfa naa ya ni ki 

nyɔɔli, kuruba, kaabulsa koo jɛɛmi dam ti fitinsa ba zɔŋsɛ koo kinkina ba kɔɔri wa 

anzunfa koo salma ni. 

14A tum funɛ ya di ba kpa aa bɔ tum tumsi taa wa ka yausi kina a naa ba kpa aa kɔɔri 

dam ti chen. 

15Ba kindɔŋ waa fun to di ba zim chenani banawara nisa ni ba kpa malɛ ta a du chen 

ni, domi ba sii funɛ su bau. 

16Malɛ a naa funɛ ya chim bɔta papaha aa nyɛ Koosa ni awa tum tagni ni tumɛ papasa 

wa funɛ zu ya Kunyan Koosa jɛɛmi dam ti. A funɛ la kɔkɔɔr ti wa tɛɛ. 

17Chen saha ti kankoor Hazaɛl ali Aram ni fun kaali Gaf a la chem ba laal a nyaŋi. 

Doonee o fun bur la chem Jerusalɛm tima. 

18Kankoor Joas ali Juda ni fun pa kina a naa ba kpa papasa a naa o nawaalsa 

Jɛhɔsafat, Jɛhɔram awa Ahazia fun kpa pa ya Kunyan Koosa chen. O funɛ kpa o 

gbaan papahau a gbaari wa salmasa a naa nyɛn jɛɛmi dam ti malɛ dɛ ti ni hali awa 

koor dam ti ni a fun kpa a maga a la nyɛ kankoor Hazaɛl wa papaha, ka o fun gil 

Jerusalɛm ka kpa o lanjimasa a kaali. 

19Kinkina maga gbaarɛ kankoor Joas fun ya chen maga, ba funɛ sɔbiu a du Juda tim 

koorsi wubinɛ tɔn ti ni. 

20Kankoor Joas tɔha nihɛɛta nar balɛ fun li o gantɛl, ba waa funɛ ya Simɛaf be 

Jozabad awa Soma be Jehozabad. Ba funɛ kpu unnu ali Bɛf-Milo ali nyinbaan naa tiŋ 

aa la Sila chen. Ba funɛ sogli Joas ali koorsa hugilsi ta nɛɛ ali Devid pulim ni, ka o be 

Amazia fun kani o bar kani ni a burigi kankoora. 

2 KOORSI 13 

1Ahazia be Joas koor diili bun fumlɛ daatora tiin ti ni, o ha funɛ ya Juda kankoora, 

Jehu be Jehoahaz funɛ di Israɛl kankoora ali Samaria ni, o funɛ di bun fidaanɔpɛwa. 

2O funɛ tiŋ Nebat be Jeroboam naasiwa a fun tum a puti ali ya Kunyan Koosa 

suwachak ni, kaa fun kpa Israɛl tima a du tum tagna ni, o wa fun viu o se kaa ka ba. 

3Doonee ya Kunyan Koosa paan fun si a du Israɛl tim ta ni, o funɛ vusi di ya Kunyan 

Koosa nyɛ kankoor Hazaɛl a li Aram awa o be Bɛnhadad. 

4Doonee Jehoahaz fun sumi ya Kunyan Koosa, o fun na chenani Siriya tim kankoor ti 

funɛ har o titi kpaa la Israɛl tim ta buri ti ni, o fun nu o wusisuma. 

5Ya Kunyan Koosa fun nyɛ Israɛl tim ta wa nyuha tiina o fun lisi ba ali Siriya tim nisi 

ni, ka Israɛl tim ta fun bu nyɛn nyɛn buni naa ba fun pun nyɛn chen. 

6Amaa ba ha waa fun gil tum tagna anawara kankoor Jeroboam fun kpa Israɛl tima a 

du ba tum chen, ba funɛ kpalimi a nɛ, hali Asɛra da ziŋziŋi ti ha funɛ kur baŋ Samaria 

pulim nɛɛ. 

7Jehoahaz wa fun bu kpak lanjimasa kinkan, ba naa funɛ ka chen funɛ ya zazinsa 

fumnyuun, zaana torokosa fi awa naasi ni valɛ tusugsa fi, domi Siriya kankoor ti funɛ 

kpu ba kinkannɛ a nɔsi ba a dau tɛɛnɛ a chi hɛɛra. 

8Kinkina maga Jehoahaz funɛ ya awa chenani o bambi kpok fun du ba funɛ sɔbiu a du 

Israɛl kankoorsi wu binɛ tɔn ti ni. 

9Jehoahaz fun siu ba sogli un ali Samaria ni, ka o be Jehoahaz fun di kankoor ti a kani 

o bar kani ni. 

10Kankoor Joas koor diili bun fumtora daanɔpɛ tiin ti ni ali Juda pulim ni, Jehoahaz be 

Jehoas ka fun di Israɛl kankoora. O funɛ di Samaria bun fidaanɔrawa. 

11O gbaan funɛ tumu a puti ya Kunyan Koosa a tiŋ kankoor Jeroboam naa funɛ kpa 

Israɛl tima a du tum tagna ni chen naasa. 

12Kinkina maga Jehoas fun ya, a gbaari chenani o bambi fun kpok o chem kankoor 

Amazia ali Juda pulim ni wa laal ni chen maga funɛ sɔbiu a du Israɛl tima kankoorsa 

wu binɛ tɔn ti ni. 

13Jehoas funɛ siu, ba sogli unnu ali koorsa hugilsi ta ni Jeroboam bulɛ tiina fun di 

kankoora a kani o bar kani ti ni. 

14Elisa fun wa chɔ aa wi a dugli siwi. Kankoor Jehoas ali Israɛl pulim ni fun la a la na 

un a wi aa ŋɔ, "Mu nyana, hin ya nibin kpok naa kpak bambi ali Israɛl pulim ni. A ya 

kakusi torokosi ni zinɛ koora.” 

15Elisa fun ŋɔ un, "Dɛu toha awa hɛma o fun dɛu ha.” 

16O fun ŋɔ Israɛl kankoor ti ni, "Zer toha ti a kpak i nin ni." Saha naa kankoor ti zer 

toha ti, Elisa funɛ kpa o ninu a la du o nin ni a zaami un, 

17a fun ŋɔ un, "Puk nha bar yɛli takoro o fun puk dooni." Elisa fun ŋɔ, "Yo ba to hɛm 

naa li ya Kunyan Koosa wati aa wa chen. Chen hɛm ti funɛ chem Asiriya tim ta a 

nyaŋi." Elisa fun chaasi a biksi di lalaknɔ baa zi kpu Siriya tim tau ali Afɛk ni. 

18Doonee Elisa fun sɛm kankoor ti ni, "Zer hɛm kinkin ta a baŋsi tɛɛnɛ ni." Kankoor ti 

fun zer hɛm ta a baŋsi bu tora ka fun mag chen. 

19Nan fun nyɛ Elisa paan si o ŋɔ kankoor ti ni, "I fa baŋsi baŋsi bu nɔrwa, chen ni ma 

fa zi nyaŋi Aram tim tau hali saha maga, amaa ma ka nyaŋi ba bu torwa.” 

20Elisa fun siu ka ba sogli un. Saha maga Moab tima ya fun lagmi dɔŋau awa chem 

Israɛl tɛɛnɛ ti tima. 

21Saha bɔnɛ luha funɛ wa kpu, nara fun kpa siwi ti a laa huk ba fun na ba bɔnɛ ka ba 

wa dooni, ba fun zer siwi ti a yo du Elisa hugil ti ni ka bɔnɛ ka fun si chɔ. Saha naa 

siwi ti bara fun tu la gbaŋsi Elisa hoka, baal ti funɛ bu siiu o siu ti ni a fun si chiŋi. 

22Kankoor Hazaɛl ali Siriya ni funɛ kura namsi Israɛl timau a li Jɛhoahaz saha ti, 

23amaa ya Kunyan Koosa funɛ daŋni bau ka laa ɔm ba siki. O wa zi nyɛ ba kpu ba ka 

fun suŋi ba, domi o wa Abraham, Aizik awa Jekɔb vɔu ti daha o wa fun sugli o nara ta 

wɛ. 

24Kankoor Hazaɛl ali Siriya ni siwi gantɛl ni, o be Bɛnhadad funɛ di kankoor ti. 

25Doonee Jehoahaz be Jehoas fun chem a nyaŋi Hazaɛl be Bɛnhadad kaa fuksi tɔsa 

anawara o fun fuksi ali laal ni o nyan Jehoas wati chen. Naaval butorwa Jehoas fun 

chem a nyaŋi a fun la Israɛl pulim ti. 

2 KOORSI 14 

1Jehoas Israɛl kankoor diili bunsa alɛ tiin nɛɛ, Joas be Amazia fun di Juda kankoora. 

2Ka fun ya bun fumlɛ daanyuun, o funɛ nyini Jerusalɛm bun fumtora di ki bɛgim 

watore. O niina funɛ ya Jehoadin ali Jerusalɛm ni. 

3O funɛ tumu aa sɔɔni ya Kunyan Koosa tuha, amaa o wa fun chi o nawaal kankoor 

Devid. O funɛ tau tum chenani o nyana Joas fun tum chene. 

4O waa fun zaksi vursa bar jɛɛmɛ dɛɛni ta lɔ, ka ba funɛ kɔɔri ba kɔɔrsa ka la suksi ba 

tulalesa dooni. 

5A saha naa kpok fun wa zu Amazia nisa ni, o funɛ kpu nihɛɛ ta ba naa wara maga 

funɛ kpu o nyana kankoor chenu. 

6O waa fun kpu ba bisa, o funɛ tiŋ chiksɛsa anawara ya Kunyan Koosa fun kpa nyɛ 

Mosis ni chene. Chiksɛsa ta funɛ ŋɔ nanɛ. Ma ta kpu bichɛsa walɛ aku bisi ta tum 

tagni daha, ma ka ta wa kpu bichɛsa aku ba nyam tum tagni daha. Nibine naa tum puti 

waa werwa ba kpu un aku o tum tagni daha. 

7Amazia funɛ kpu Idɔm tim ta lanjimasa tusuk fire ali nɛŋbɔ naa ba funɛ yir Yisa 

nɛŋbɔ chen ni. A fun fuksi ba pulim naa kpak gbɛntɛla baa yir Sela chen a du o sɔn di 

Jɔkteel. Hali wa zinan sɔn ti ha vɛɛn nyɛnu baa yir. 

8Doonee Amazia fun tum bisa ali kankoor Jehoas wati ali Israɛl pulim ni di ba la 

magsi un ba yo dɔŋa. 

9Amaa kankoor Jehoas funɛ kpa jɛrigi nɔ wa a nyɛ, "Saha digi nandigi funɛ wa ŋɔ 

sɔha bugil ni di 'Kpa ba nihabichɛl ti a nyɛ mu be nɔni o kpa.' A saha ti sel naa nyuha 

burigɛɛ fun val a la li sɔha bugil ti ni a fun kpiti un awa o luta ni a fun ta. 

10Lalaknɔ, Amazia, i nyaŋɛ Idɔm tima i see su i titi chen, kani i dam ni, yɛrɛ i daŋni 

wɛ a du i titi awa Juda tima taa ni?” 

11Amaa kankoor Amazia funɛ vɛu di o wa zi nu, doonee kankoor Jehoas fun kpa o 

lanjimasa ba fun la chem ba ali Bɛf-Sɛmɛs ni ali Juda pulim ni. 

12Ba funɛ nyaŋi Amazia lanjimasi tau ba maga fun chɔ kaali damsa. 

13Jehoas naa ya Israɛl kankoor ti chen fun kpak Juda kankoora Joas be, Ahazia be ali 

Bɛf-Sɛmɛs ni. Doonee Jehoas fun kaali Jerusalɛm a la zaksi zagbɛrkpursa piili Ifrɛɛm 

zɔɔnɔ ti ni a kpa la li ba gori ti zɔɔnɔ ti ni o ziŋziŋ zi koti tel na guri kɔksa nɔra. 

14O funɛ zer salmasa awa anzunfa awa buna anawara maga funɛ nyɛn ya Kunyan 

Koosa jɛɛmi dɛ ti ni awa nisi kina naa maga funɛ nyɛn koor dam ti ni a fun chuŋi kaali 

Samaria ka fun vɔu vɔwa dooni. 

15Kinkina maga Jehoas fun ya a gbaari wa chenani o fun kpak bambi kpok a li o wa 

kankoor Amazia ali Juda pulim ni laal chem chen sɔbɛu a du Israɛl tim kankoorsa 

wubinɛ tɔn ti ni. 

16Jehoas funɛ siu ba sogli un kankoorsa hugilsi ta ni ali Samaria ni, ka o be Jeroboam 

nar balɛ tiina fun di kankoor ti. 

17Kankoor Jehoas ali Israɛl siwi gantɛl ni kankoor Amazia ali Juda ni funɛ nyɛn bun 

fidaanyuunwa. 

18Kinkina maga Amazia fun ya chen maga funɛ sɔbiu a du Juda kankoorsa wubinɛ tɔn 

ti ni. 

19Jerusalɛm ni Amazia dɔma funɛ li o gantɛl niu ali birsi ni. Doonee o fun si chɔ a 

kaali Lakis, amaa o dɔm ta funɛ tiŋu a fun la kpu un. 

20Ba fun chuŋi o bar ta a bur kaali Jerusalɛm wa zaag ni ba fun sogli un ali koorsa 

hugilsi ta ni ali Devid pulim ni. 

21Juda tim nara ta fun kpak o be Azaria a fun vɔu kankoor ti, o funɛ ya bun fi 

daanɔrwa. 

22Azaria funɛ ya na bukoo sa Elaf o nyana siwi gantɛl ni chen. 

23Joas be Amazia kankoor diili ali Juda pulim ni bun fidaanyuun tiin ni. Jehoas be 

Jeroboam Israɛl kankoor, o funɛ nyini Samaria bun fumnaasi di ki bɛgimnɛ. 

24O funɛ tumu a puti ali ya Kunyan Koosa see ni, kaa fun vɛ gil Nebat be Jeroboam 

tum puti naa o fun tum a kpa Israɛl a du namsi ni chen ki digi. 

25Wa funɛ la tɛɛnɛ luksa a naa funɛ ya Israɛl tim kina piili Hamaf ni a la gali kaali 

Araba teku ni. Nanɛ ya Kunyan Koosa naa ya Israɛl tim Koosa fun vɔu wa o 

tumtumna Amitai be Jona ali Gaf-Hɛfa. 

26Ya Kunyan Koosa funɛ na namsi zenzen naa Israɛl tim ta funɛ namsi. Nandigi wa 

fun to ka la zi koti suŋi ba. 

27Ya Kunyan Koosa funɛ vɛ daŋni di o mur Israɛl tima ba bu vɛ kpak sɔn daha, o funɛ 

kpa ba du Jehoas be kankoor Jeroboam nisa nɛɛ o fun fosi ba. 

28Kinkina maga Jeroboam fun ya, a kpak bambi kpok aa chem laal, awa chenani o fun 

la Damaskɔs awa Hamaf a nyɛ Israɛl ni. Chen maga funɛ sɔbiu a du Israɛl kankoorsa 

wubinɛ tɔn ti ni. 

29Jeroboam fun wa siu, ba funɛ sogli unnu ali koorsa hugilsi ta ni, ka o be Zɛkaraya 

fun kani a burigi kankoora. 

2 KOORSI 15 

1Kankoor Jeroboam ali Israɛl pulim ni koor diili bun fumlɛ daanɔpɛ tiina, Amazia be 

Azaria fun di Juda kankoora. 

2O funɛ ya bun fidaanɔrwa ka fun di kankoor. O funɛ kani a nyini Jerusalɛm bun 

fumnyuun daalɛwa, o niina sɔn funɛ ya Jekolia ali Jerusalɛm ni. 

3O funɛ kura tum ya Kunyan Koosa tutɔrɛ a chi chenani o nyana Amazia funɛ tum 

chen, 

4amaa ba wa fun a chɔk vug ba jɛɛmi dɛɛni ta, nara funɛ kpa ba kɔkɔɔrsau a wa kɔɔri 

ba dɛɛni ta ni ka la suksi tulalesa. 

5Ya Kunyan Koosa fun nyɛ zagumta wichɔta fun wa kankoor ti ni hali o siwi wuzu, 

chen ti fun nyɛ o waligi a la nyɛn o duŋduŋ dam ni, ka ba fun kpa kankoor ti be naa 

baa yir. Jotan chen a kansi koor dam ti ni o funɛ nyini pulim ti. 

6Kinkina maga Azaria fun ya ba funɛ sɔbiu a du Juda kankoorsa wubinɛ tɔn ti ni. 

7Azaria fun siu ba sogli un ali Devid pulim kankoorsa hugilsi ta ni ka o be Jotam fun 

kani a burigi kankoor. 

8Azaria koor diili bun fumnaasi daalɛ tiina ali Juda nirɛ, Jeroboam be Zɛkaraya fun di 

Israɛl kankoora, o funɛ di a nyini Samaria pulim pɛnsa nɔrwa. 

9O funɛ tumu a puti ali ya Kunyan Koosa niu a chi chenani o nyana fun tum chen, o 

funɛ tum tum tagni wa a chi o nyana Nebat be Jeroboam naa funɛ kpa Israɛl tima a du 

namsi ni chen. 

10Jabɛs be Salum funɛ li kankoor Zɛkaraya gantɛllɛ a fun kpu un ali Iblɛm ni kaa fun 

kani a burigi kankoora. 

11Kinkina maga Zɛkaraya fun ya funɛ sɔbiu a du Israɛl tim kankoorsa wubinɛ tɔn ti ni. 

12Doonee ya Kunyan Koosa awa kankoor Jehu vɔu ti fun su, "Piili i niisisa ni kpa la i 

nihimuna kaa ya Israɛl kankoorsiwa.” 

13Kankoor Azaria ali Juda pulim ni koor diili bun fumnaasi di ki bɛgim tiina ni Jabɛs 

be Salum ka fun di Israɛl kankoora, o funɛ nyini Samaria pɛn bɛgim ni. 

14Gadi be Mɛnahɛm funɛ li Tisa a kaali Samaria a fun la kpu Salum kaa di kankoora. 

15Kinkina maga gbaarɛ Salum fun ya, a wa o funɛ vɔu aa li nara gantɛla chen maga 

funɛ sɔbiu a du Israɛl kankoorsa wubinɛ tɔn ti ni. 

16A saha naa Mɛnahɛm fun tiŋ nyinbaan a li Tiza aa wa o funɛ chem laalu a chɔk tɔha 

naa ba yir Tapua chen nara awa tɔsa a naa nyɛn o cheŋ cheŋa ni, domi ba pulim ti 

maga funɛ vɛu di ba wa zi puk bolzɔɔnɔ nyɛ o zu hali o funɛ chɛɛsi lo kpaksa loona 

gbaankou. 

17Kankoor Azaria a li Juda pulim diili bun fumnaasi di ki bɛgim tiinnɛ, Gadi be 

Mɛnahɛm fun di Israɛl kankoora, o funɛ nyini Samaria bun firɛ. 

18O funɛ tumu a puti ya Kunyana Koosa a wa siu, o funɛ tiŋ Nebat be kankoor 

Jeroboam tum tagna nasiwa a fun kpa Israɛl a du tum tagna ni hali o siwi wuzu. 

19Tiglaf-Pilesa naa funɛ ya Asiriya tim laal chem chen funɛ la kpaksi Israɛl tima, ka 

Mɛnahɛm fun nyɛ un anzunfa malɛ tusuk fumtor daanaasi di o suŋi o waa Mɛnahɛm o 

kpak kpok ali pulim ti ni. 

20Mɛnahɛm funɛ na nan malɛ na a li Israɛl malɛ tim watɛɛ, o funɛ muksi bau a ŋɔ di 

nibin bɛgim maga ki chɛ anzunfa malɛ fumnyunyuun. Doonee Tiglaf-Pilesa fun bur 

kaali o sambiri pulim. 

21Kinkina maga Mɛnahɛm fun ya chen maga sɔbɛu a du Israɛl kankoorsa wubinɛ tɔn ti 

ni. 

22O funɛ siwu ba fun sogli un ka o be Pekahia fun di kankoor ti. 

23Kankoor Azaria a li Juda pulim diili bun fidaanyuun tiinnɛ, Mɛnahɛm be Pekahia 

fun di Israɛl kankoora. O funɛ nyini Samaria bunsa lɛwa. 

24O funɛ tumu a puti ya Kunyan Koosa, o funɛ tiŋ Nabet be kankoor Jeroboam 

naasiwa. Waa funɛ kpa Israɛl tima a du tum tagna ni chen. 

25O tɔha nihɛɛti ta digi, Rɛmalia be Pɛka funɛ li o gantɛl a fun kpa Giliad tim 

lanjimasa fidaanyuun a kaali o wati a fun la kpu un ali koor dam ti lɔrigi dɛ ni ali 

Samaria ni ka fun di kankoor ti. 

26Kinkina maga Pekahia fun ya chen funɛ sɔbiu a du Israɛl kankoorsa wubinɛ tɔn ti ni. 

27Kankoor Azaria ali Juda pulim koor diili bun fumnyuun daalɛ tiin ni Rɛmalia be 

Peka fun di kankoora ali Israɛl ni. O funɛ nyini Samaria bun fumlɛwa. 

28O funɛ tumu a puti ya Kunyan Koosa, o funɛ tiŋ Nebat be kankoor Jeroboam naa 

funɛ kpa Israɛl a du namsi ni chene. 

29Peka funɛ ya kankoora saha naa chene Tiglaf-Pilesa laal nihɛɛ ali Asiriya ni chen 

fun chem a kpaksi pulimsi naa tima, Ijɔn, Abɛl, Bef-Maaka, Januwa, Kedes, Hazɔ awa 

luksa a li Giliad, Galili awa Naftali a fun kpa doon nara ta maga a burigi yosa a kpa 

kaali Asiriya. 

30Azaria be Jotam ali Juda ni kankoor diili bun fumlɛ tiina ni Ɛla be Hɔsea fun li 

kankoor Peka gantɛl a fun kpu un ka fun di kankoor ti. 

31Kinkina maga Peka fun ya chen sɔbɛu a du Israɛl kankoorsa wubinɛ tɔn ti ni. 

32Rɛmahia be Peka Israɛl koor diili bunsa alɛ tiinnɛ Uzia be Jotam fun di Juda 

kankoora, 

33di o ya bun fumlɛ daanyuunwa, o funɛ nyini Jerusalɛm bun fidaanɔrwa. O niina funɛ 

ya Jɛrusa, Zadɔk be nihabichɛla. 

34Jotam funɛ tiŋ o nyana Uzia nasiwa a tum a sɔɔni ya Kunyan Koosa tuha, 

35amaa vur kɔɔrsi ba jɛɛmi dɛ ni ta wa fun chɔk, nara ta fun buraa kɔɔri ba kɔkɔɔrsa 

ka la suksi tulalesa dooni. Jotam funɛ sa jɛɛmi dam ti nha ba yali ningal luga bolzɔɔnɔ 

ti. 

36Kinkina maga Jotam fun ya sɔbɛu a du Juda kankoorsa wubinɛ tɔn ti ni. 

37Saha naa o ha fun ya kankoor chene ya Kunyan Koosa fun te tum kankoor Rezin ali 

Asiriya ni awa kankoor Peka ali Israɛl ni di ba chem Juda. 

38Jotam fun siu ba sogli un koorsa hugilsi ta ni ali Devid pulim ni, ka o be Ahas fun di 

kankoor ti. 

2 KOORSI 16 

1Rɛmalia be Peka Israɛl pulim kankoor diili bun fidaanɔpɛ tiinnɛ Jotam be Ahas fun di 

Juda pulim kankoora. 

2O ha funɛ ya bun fumlɛwa, ka fun nyini Jerusalɛm bun fidaanɔra. O waa fun tiŋ o 

nawaal kankoor Devid nasa nɛnɛ. O funɛ tau tum tuma anawara vɛ sɔɔni ya Kunyan 

tuharɛ, 

3ka fun tiŋ Israɛl kankoorsa nasa. Hali o funɛ kpa o sambiri beere a kɔɔri kɔkɔɔra a fu 

a nyɛ vug ni, a chamsi nibinsa banawara funɛ pun te nyɛn Israɛl ni ya Kunyan Koosa 

fun wa duŋni ba ta ali Israɛl pulim ti ni chen. 

4Doonani vur kɔɔrsa funɛ jɛɛmi maga, kunkulsa nyuuna ni, awa bugili muna ba sɔna 

maga Ahas funɛ kɔɔri kɔkɔɔrsiwa ka suk tulalesa. 

5Kankoor Rezin ali Siriya pulim ni awa kankoor Peka ali Israɛl pulim ni funɛ la a la 

go di ba chem Jerusalɛm awa o bar dɔɔli, amaa ba wa fun nyaŋi Ahas. 

6Chen saha ti, Siriya kankoora Rezin funɛ la Ɛlaf a nyɛ Siriya tim ni kaa duŋni Juda 

tim nara ta maga. Ka Idɔm tim ta fun wa a wa la Ɛlaf a nyɛn dooni hali wa zinan. 

7Ahas fun tum a la ŋɔ Tiglaf-Pilesa naa ya Asiriya tim laal nihɛɛ ti chen a ŋɔ, "Mu ya 

i tumtumnɛ. Ku wa a wa fosi min ali Siriya awa Israɛl kankoorsa ba naa la chem min 

nan nisa ni.” 

8Ahas fun lisi anzunfa awa salma ali jɛɛmi dɛ ti ni awa koor dam nisi kina dɛ a fun 

kpa a a la nyɛ laal chem ti ni. 

9Asiriya kankoor ti fun la nɔɔni a chem Damaskɔs ka kpaksi ba nar ta, a fun kpa ba a 

kaali tɔha naa ba yir Kir ka fun kpu Rezin. 

10Doonee kankoor Ahas fun kaali Damaskɔs di o la pu Tiglaf-Pilesa ali Asiriya ni. O 

funɛ la na biŋbiŋ ni ali Damaskɔs ni a bur kaali Uria kɔkɔɔr ti wati a la biksi o dun 

hali a biksi chenani o la kpuri a mag. 

11Doonee Uria fun sa biŋbiŋa o vɛɛn chi chen, a peti sari ka Ahas zi fun bur wa. 

12Ahas funɛ li Damaskɔs a wa, o funɛ nau ka ba sa biŋbiŋ ti a peti. 

13Doonee o fun kpa sel a kɔɔri kɔkɔɔra awa ki parɛ, awa ki nyɔɔli papasa awa chal ti a 

buti a du biŋbiŋ ti ni. 

14Lugi biŋbiŋ naa ba fun kpa du ya Kunyan Koosa nisa ni chen funɛ nyɛn biŋbiŋ fali ti 

awa Koosa ba jɛɛmi dam ti banbaan ni. Doonee Ahas fun tuti un a kaali o biŋbiŋ fali ti 

nha ba yali ningal luga. 

15Doonee o fun ŋɔ Yuria, "Kpa mu biŋbiŋ zenzen ti a kɔɔri chɔɔsa kɔkɔɔr fali awa 

zaazɔɔn ki parɛ papaha ti, chen ki parɛ papaha ti awa kɔkɔɔr fali papaha ti ka ya 

kankoor awa nara ta, awa nara ta ki nyɔɔlɛ papaha ti. Buti sela a naa ma kpa kɔɔri 

kɔkɔɔrsi ta chɛl maga a du o ni, amaa mu ka zi kpa lugi biŋbiŋ tiu aa sumi mu titi 

koki.” 

16Uria fun ya chenani kankoor ti fun biksi chen. 

17Kankoor Ahas fun zer lugi torokosa a naa ba fun kpak aa tum jɛɛmi dam ti ni chen 

ka toŋsi katɛsisa a naa ya zɔŋsi a ni chen. O ka funɛ vɛɛn zer lugɛ dasa ali nuhɛ fidaalɛ 

anawara ba fun kpa lugɛ a kɔɔri a chi nupɔli chen gantɛl ni a kpa un a la zɔŋ bunkol 

zachik ni. 

18O funɛ daŋni o sɔɔni Asiriya tim laal nihɛɛ ti tuha daha, Ahas funɛ lisi biŋbiŋ we ali 

jɛɛmi dam ti ni a nyɛ aku kankoor kor ti daha ka fun far kankoor nyinbaan ti o val wa 

zu jɛɛmi dam ti ni chen. 

19Kinkina maga kankoor Ahas fun ya chen sɔbɛu a du Juda kaŋkoorsa wubinɛ tɔn ti 

ni. 

20Ahas fun siu, ba sogli un koorsa hugilsi ta ni ali Devid pulim ni, ka o be Hɛzikaya 

fun di kankoor ti. 

2 KOORSI 17 

1Kankoor Ahas ali Juda ni koor diili bun fumlɛ tiin ni, Ɛla be Hɔsɛa fun di Israɛl 

kankoora, o funɛ nyini Samaria bun diktore. 

2O funɛ tumu a puti ya Kunyan Koosa, amaa o tum tagni ta waa fun tel koorsa 

banawara funɛ piin di Israɛl ni sari ka o ka zi di chen. 

3Salmanesa naa ya laal nihɛɛ ali Asiriya ni chen fun wa di o wa chem un laal. Hɔsɛa 

fun la mou nin salmanesa wati a funɛ bɔ un malɛ bun buna, 

4amaa Asiriya kankoora funɛ wa zimu di Hɔsɛa ya tɔchɛɛk nibinere. O funɛ tum bisa 

gbaan a la Ijipt kankoor wati di o suŋi un, chen ni o zi gil bun bun bɔta naa o bɔ ka 

nyɛn Asiriya ni chenu. Salmanesa funɛ wa zim chen o funɛ kpak Hɔsɛa a la tɔ dɛ. 

5Asiriya kankoora funɛ fuksi tɛɛnɛ ti magwa, ka fun gbaŋ ba a tiŋ dɔŋa a la tɔ dɛ 

Samaria ni a fun la du ba namsi ni hali bunsa tora. 

6Hɔsɛa diili bun dikto tiina, Asiriya laal nihɛɛ ti fun la a la chem Samaria a fun kpa 

Israɛl tim ta a kaali Asiriya a la tɔ dɛ, a kpa ba bɔni a la du Hala ni, bɔni ka la nyɛ 

Habɔ pol ti nɔ ni ali Gozan tɛɛni ti ni, ka bɔni ka nyɛn Miid tima pulimsi ta ni. 

7Samaria funɛ chelu aku Israɛl tima funɛ tum a puti ya Kunyan Koosa, naa lisɛ ba ali 

Ijipt kankoor ti nisa ni chen daha. Ka ba jɛɛmi vursa chen daha, 

8ka fun tiŋ nara ba naa wara ya Kunyan Koosa fun pun duŋni sari ka ba zi wa nyɛn 

chen nasa, hali a chamsi tuma a naa Israɛl kankoora funɛ tum. 

9Israɛl tim ta funɛ tum tuma a naa wara funɛ vɛ sɔɔni ya Kunyan Koosa tuha. Ba funɛ 

sa ba vursa ba jɛɛmi wa ali ba tɔsa maga ni, piili tɔ wisa ni a la li pulim zene ni. 

10Kunkulsa nyuuna awa bugili muna ni ba funɛ sa zakpɛrkpursiwa awa bunkola ni 

awa vug da mɔra ta ni. 

11Ka ba funɛ suksi tulalesa ali vursa ba jɛɛmi biŋbiŋsi ta maga ni, a tiŋ nibinsa ba naa 

wara ya Kunyan Koosa fun duŋni ali doon tɛɛni ti ni. Ba funɛ si ya Kunyan Koosa 

paanu ali ba tum tagni ta ni. 

12Ya Kunyan Koosa funɛ ŋɔ di, "Ma ta kɔɔri vursa.” 

13O funɛ tum tau awa witiinsa di ba tɛ Israɛl awa Juda tim wa nin, a ŋɔ, "Ma gil ma 

tum tagna kaa tiŋ mu nɔ ali chiksɛsa a naa wara mu fun kpa nyɛ ma nawaalsa ni, awa 

anawara mu fun kpa nyɛ mu tumtumsa witiinsi ta ba ka fun nyɛ a pu ma chen.” 

14Amaa ba waa fun la nɔɔni. Ba wɛ funɛ kpoku a chi ba nawaalsa ba naa wara vɛ kpak 

yɛda wa ya Kunyan Koosa ni chen. 

15Ba funɛ vɛu di ba waa zi tiŋ o chiksɛsa ba wa fun tiŋ vɔu naa o fun vɔu wa ba 

nawaalsa ni chen, a vɛ di ba waa zi nu o kpaami. Baa jɛɛmi vur chɔkma wa ba gbaan 

titi vɛɛn burigi ki chɔkma, ka fun tiŋ ba pulim ti wu yaalɛ du chenani maga, ka vɛ ya 

Kunyan Koosa chiksɛsa. 

16Ba funɛ puti ya Kunyan Koosa chiksɛsa tau ka kɔɔri nuhɛ bisa a ba lɛlɛ wa lugɛ ni 

aa jɛɛmi ba. Ba gbaan ka funɛ vɛɛn baŋsi Asɛra da mɔr tau ka la jɛɛmi wulla, a vɛɛnaa 

jɛɛmi ba vug naa ba yir Baal chen. 

17Ba funɛ kpa bisa nawara ya nibaala awa nihaana a kɔɔri kɔkɔɔra a fu a nyɛ ba 

chafursi vursa ni. Ba funɛ la pu vursa ba naa wara la sɛm sɛma awa vutisaa kpa ba 

sahasa a tum a puti ya Kunyan Koosa di chen ti si ya Kunyan Koosa paan. 

18Doonee ya Kunyan Koosa fun na paan a du Israɛl tim ta ni a lisi ba ali o suwachak 

ni Juda zɔɔnɔ ti duŋduŋ funɛ ka. 

19Hali Juda wa fun la ya Kunyan Koosa chiksɛsi ta, ba funɛ tiŋ Israɛl tim naasi ta wa. 

20Ya Kunyan Koosa funɛ vɛ Israɛl tim ta magwa a lɛrigi ba diŋsa, ka kpa ba nyɛ ba 

dɔma ni, hali a fun wa lisi ba ali o wati. 

21Ya Kunyan Koosa funɛ waligi Israɛl tim ta ali Juda tim ni, Israɛl tim ta funɛ kpa 

Nebat be Jeroboam a vɔu ba kankoora. Jeroboam funɛ nyɛ ba pusiu kaa ka ya Kunyan 

Koosa, a fun kpa ba du tum tagna zenzen ni. 

22Ba funɛ tiŋ Jeroboam ka buksi tum tagna anawara maga o fun tum chen. 

23Hali a gantɛl ni ya Kunyan Koosa fun wa duŋni ba ali o wati, a chi chenani o fun 

piin tɛ o tumtumsa witiinsi ta wa nin a biksi chenani o zi ya. Chendaha ba funɛ zer 

Israɛl nar tau a kaali Asiriya doonee ba ha nyɛn hali wa zinan. 

24Asiriya laal nihɛɛ ti funɛ lisi narau ali Babilɔn, Kufa, Ava, Hamaf awa Sɛfavɛm 

tɛɛnɛsi ta ni, ka fun kpa ba la du Samaria pulimsi ta ni, doonani Israɛl tim ta fun nyɛn 

ka si chɔ chen. Ba funɛ lau a a la fuksi Samaria tɔsi ta a nyɛn dooni. 

25Ba funɛ te la kani dooni, ba wa funɛ jɛɛmi ya Kunyan Koosa, doonee o fun tum 

nɛmpɔɔl zene a fun wa kpaksi ba bɔni. 

26Ba fun la ŋɔ Asiriya laal nihɛɛ ti ni di nar ta o fun kpa la kansi Samaria pulimsi ta ni 

chen wa zim doon tɛɛni ti Koosa chiksɛsa, chendaha Koosa ti tum nɛmpɔɔl zene wa a 

waa kpu ba dooni. 

27Doonee laal nihɛɛ ti fun sɛm, "Ma la lisi kɔkɔɔrsa ba naa wara ya fun kpa wa di ba 

ya tumtumsa chen digi a bur kila dooni. Ma nyɛ o bur la nyɛn dooni, chen ni o zi biksi 

nar ta wa ba tɛɛnɛ ti Koosa ti chiksɛsa tau.” 

28Doonee Israɛl tim ta kɔkɔɔr naa ba fun kpa bur kaali Samaria chen fun la nyɛn Bɛtɛl 

ni a fun la biksi nar ta wa chenani ba zi jɛɛmi ya Kunyan Koosa. 

29Amaa nara ba naa wara maga funɛ nyɛn Samaria ni chen funɛ bukora sa ba vursiwa. 

A fun kpa a du jɛɛmi dɛɛna anawara Israɛl tim fun sa chen. Ba funɛ purigi a lagmi wi 

wisiwa a sa ba vursa pulimsa a naa wara ni ba fun nyɛn chen. 

30Babilɔn bar ta funɛ kɔɔri vursa a naa ba funɛ yir Sukɔf-Bɛnɔf, Kufa nara jɛɛmi 

Nɛgal vursa. Hamaf nara jɛɛmi Asima vursa. 

31Iva nara jɛɛmi Nibhas awa Tataka vursa, ka Sɛfha tima nara ka kpa ba bisa aa kɔɔri 

kɔkɔɔra a fu aa nyɛ ba vursa a naa wara ba funɛ yir Adramalɛk awa Anamɛlɛk chen ni. 

32Nan nar na funɛ ya ba naa wara la jɛɛmi ya Kunyan Koosarɛ ka lisi ba tuha ni nara 

bɔni ba ya kɔkɔɔrsa ali vur kɔɔrsa jɛɛmɛ dɛɛni ta ni a kɔɔri kɔkɔɔrsa aa nyɛ ba. 

33Doonee ba funɛ jɛɛmi ya Kunyan Koosa, amaa ba ka funɛ vɛɛna jɛɛmi ba vursau a 

tiŋ pulimsa a naa wara ni ba li wa chen chiksɛsa. 

34Ba ha kur tiŋ ba chiksi bunɛ ta wa hali wa zinan. Ba wa funɛ jɛɛmi ya Kunyan 

Koosa a tiŋ o chiksɛsa awa o nɔ naa o fun nyɛ Jekɔb niisisa ni chen. Ka la yir di Israɛl. 

35Ya Kunyan Koosa fun vɔu vɔwa wa ba ni a ŋɔ, "Ma ta jɛɛmɛ Koosa bɔni, ma ta 

gbire a suwachak ni koo a jɛɛmi a koo a kpu kina a nyɛ a, 

36amaa ya Kunyan Koosa naa funɛ lisi ma ali Ijipt pulim ni wa o yiko awa o nin ziŋɛ 

ni, ya naa ma zi jɛɛmi. O suwachak ni ma zi gbiri ka kɔɔri kɔkɔɔra a nyɛ un. 

37Ma kur tiŋ mu chiksɛsa awa mu nɔ naa mu fun sɔbi nyɛ ma chen. Ma ta bu jɛɛmi 

Koosa bɔni, 

38ma ta suglɛ vɔu naa mu fun vɔu wa ma ni chen. 

39Ma nyɛ ma si su min ma Kunyan Koosa ti, ka mu fosi ma ali ma dɔm nisa ni.” 

40Amaa nar ta wa fun nu, ka fun tiŋ ba nawaalsa wubinɛ. 

41Chendaha nar nama funɛ jɛɛmi ya Kunyan Koosau, amaa ba ka funɛ vɛɛna jɛɛmi ba 

vursiwa. Hali wa zinan ba niisisa ha vɛɛna ya chene. 

2 KOORSI 18 

1Ɛla be Hɔsɛa kankoor diili bunsa tora tiina Israɛl ni, Ahas be Hɛzikaya fun di Juda 

kankoora, 

2di o ya bun fumlɛ daanyuunwa. Ka fun nyini Jerusalɛm bun fumtora di ki bɛgim 

wato. O niina funɛ ya Abija, Zɛkaraya be nihabichɛla. 

3O funɛ zer o nawaal kankoor Devid nasiwa, a fun tum a vɛɛ sɔɔni ya Kunyan Koosa 

tuha. 

4O funɛ chɔk vur kɔɔrsa vursi bar kɔɔrɛ dɛ ni ta a ta, a boriki bunkola zagbɛrkpursa, 

ka fun a teŋsi Asɛra vug da mɔr ta. O ka funɛ vɛɛn chɛɛki dum naa Mosis fun kɔɔri wa 

lugi ni ba yir un Nɛhustan chen. Hali kpa wa chen saha ti Israɛl tim ta funɛ suk tulaleu 

a nyɛ un jirima. 

5Hɛzikaya funɛ ya ya Kunyan Koosa naa ya Israɛl tim Koosa ti chen wa yɛdau, Juda 

tima wa fun bu na kankoora o chi un, hali kur chiŋi piili ti ni hali a fun wa pu o saha 

ti. 

6O funɛ kpak yɛdau wa ya Kunyan Koosa ni a vɛɛ vɛ o nɔ, amaa o funɛ kur kpak ya 

Kunyan Koosa chiksɛsa anawara o fun kpa nyɛ Mosis ni chenu. 

7Chendaha ya Kunyan Koosa funɛ nyɛn o watiu, o funɛ di nyusum ali o tum maga ni. 

O funɛ vɛ Asiriya kankoorau di o wa zi jɛɛmi un. 

8O funɛ chemu a nyaŋi Filistia tima chiŋi ba tɔ wisa ni hali a la li ba pulim zene, a kpa 

chen la li Gaza awa o bar dɔɔlɛ. 

9Hɛzikaya kankoor diili bunsa naasi tiina, chen saha ti ka funɛ ya kankoor Hɔsɛa diili 

bunsa nɔpɛ tiina ali Israɛl ni, kankoor Salmanesa ali Asiriya ni funɛ la Samaria a la 

kpaksi ba. 

10Ba kpaksi ti bunsa tor tiina, Samaria fun chel. Hɛzikaya diili bunsa nɔr tiina funɛ 

chen, Hɔsɛa diili bun digto tiina ka funɛ chen. 

11Asiriya kankoor ti funɛ kpa Israɛl tim tau a kaali Asiriya ba la ya tum tumsa, ka fun 

kpa ba bɔni a kansi Hala ni, ba bɔni ka kani a gbɛr Habɔ pol ti ali Gozan tɛɛnɛ ni, bɔni 

ka nyɛn Miid pulim ti ni. 

12Samaria funɛ chelu, domi Israɛl tim ta wa funɛ nu ya Kunyan Koosa ti nɔ, amaa a 

fun vɛɛn puti vɔu naa o fun vɔu wa ba ni chen ka fun vɛ chiksɛsa anawara o fun kpa 

nyɛ Mosis naa ya ya Kunyan Koosa tumtum ti ni chen. Ba waa funɛ nu ba ka wa funɛ 

tiŋ o nɔ ti. 

13Kankoor Hɛzikaya diili bun fidaanaasi tiina ni, kankoor Sɛnakɛriv ali Asiriya ni fun 

la chem Juda pulimsa anawara dɔ chen a fun nyaŋi ba. 

14Hɛzikaya fun tum a la ŋɔ Sɛnakɛriv naa funɛ nyɛn Lakis ni chen a ŋɔ, "Mu tum 

galimiu, adaha gil ya chemi ti, ka mu zi bɔ hin kinkina i daŋniu." Kankoor ti jɛrigi 

funɛ ya di Hɛzikaya nyɛ un anzunfa malɛ tusugsa fi awa salma tusuk bɛgim. 

15Hɛzikaya fun kpa anzunfa malɛ a naa maga nyɛn jɛɛmi dam ti ni awa koor dam ti 

nisi kina dɛ ti ni. 

16O funɛ vɛɛn lɛligi salmasa a naa funɛ marigi jɛɛmi dɛ zɔɔnɔsi tau awa salmasa a naa 

o titi fun kpa marigi zɔɔnɔ chencheŋ daasa ta a fun kpa a maga a tum la nyɛ Sɛnakɛriv 

ni. 

17Asiriya kankoor ti funɛ lisi lanjima damata ali Lakis ni di ba la chem Hɛzikaya ali 

Jerusalɛm ni. O tɔha nihɛɛta nara ba torwa o fun kpa te ba suwachak. Ba fun wa tel 

Jerusalɛm, ba funɛ su nyinbaan a li doonani ba funɛ sɔ gata ka hur bɔ nii pal ali pol 

zen ti ni a tu wa chen. 

18Doonee ba fun tum a la yir kankoor Hɛzikaya, ka o tɔha nihɛɛta ba tora fun la di ba 

la pu ba. Hilkia be Eliakim funɛ dɔ koor dama ti ili, Sɛbna funɛ ya sɛriya dɛ tɔn ni 

sɔbi, ka Asaf be Jowa ka fun dɔ wubinɛ sɔbi. 

19Asiriya tɔha nihɛɛti ta digi fun ŋɔ ba di kankoor ti daŋni o zim kinkina nyɛ kankoor 

Hɛzikaya kpak tusɔɔna. 

20O fun ŋɔ, "I baadi nan sɛm nama zi koti a nyaŋi lanjimasi naa kpok awa ba yiko. 

Antirɛ i baadi o zi koti a suŋi hin i vɛ Asiriya tima? 

21I daŋni Ijipt tim wa suŋi hin, amaa chen ti ka chi nar kpa kɔli aa val, o wa boti o 

nɛɛsi i nin ne. Ijipt kankoor ti du chene saha naa nandigi wa daŋni suŋi ali o wati.” 

22Asiriya tɔha nihɛɛti ta fun bu ŋɔ, "Koo i ŋɔ min di ma daŋni suŋirɛ ali ma Kunyan 

Koosa wati. O biŋbiŋa awa o jɛɛmi dɛ laata o fun chɛɛki chen, ka fun ŋɔ Juda pulim 

awa Jerusalɛm tima di baa jɛɛmi Jerusalɛm biŋbiŋ ti duŋduŋ. 

23Mu zi sɛm du wa hin niu Asiriya kankoor ti sɔn daha. Mu zi nyɛ hin zaagna tusugsa 

alɛ i zim di i zi koti dɛu nar ba chem ba laal. 

24Hali ma wa i la tel Asiriya tɔha nihɛɛta, ka la daŋni di Ijipt tima nyɛ ma torokosa 

awa zaagna ni zinɛ. 

25Ma baadi mu zi wa chem ma pulim tiu di o wa ya di mu Kunyan Koosa laata sɛm ka 

suŋi min chen ti ya? Mu Kunyan Koosa titi funɛ ŋɔ di mu chem a chɔ ma pulim ti.” 

26Doonee Eliakim, Sɛbna awa Jowa fun ŋɔ tɔha nihɛɛti taa ni, "Ma sɛm maa sɛmsɛma 

naa ya Siriya tima sɛma chen aa nyɛ ya, domi yaa nu aau. Banawara nyɛn bar nɔ nan 

ma cheŋi wa ma wati.” 

27O fun ŋɔ, "Ma ba di ma wa kankoor ti duŋduŋ ni Asiriya kankoor tum min di mu wa 

sɛm sɛma naa nyɛ ma duŋduŋ ni? Aayi, mu sɛmu aa nyɛ nara ba naa wara kanɛ 

zagbɛrkpure nɔ nyuuni gbanɛu. Ba na wara ka di ba bina awa finisa a chi ma chen.” 

28Doonee tɔha nihɛɛti ta fun si chiŋi a tɛsi ali Israɛl tima sɛmsɛm ni a ŋɔ, "Ma cheŋi 

diŋsa aa nu chenani Asiriya kankoor kpak aa sɛm ma. 

29O tɛ ma ninu di ma ta wa nyɛ Hɛsɛkia mur ma, domi o waa ki fosi ma. 

30Ma ka nyɛ o mur ma ma nyini ma Kunyan Koosa ti see ni. Ma taa lisi di ma Kunyan 

Koosa ti zi koti fosi mau, ka la zi a jiŋ ya Asiriya lanjimasa ya vɛ koti a nyaŋi ma 

pulim ti. 

31Ma ta nu Hɛzikaya wati. Nanɛ Asiriya kankoor ŋɔ, 'Ma kpak nɔ bɛgim wa min ni ka 

kuwa mu wati. Dooni ma ni bɛmbɛgma zi diu ali ma ŋmaana ni, a di sooma ali ma 

soom bugila ni ka nyɔ ni ali ma bugulsa ni.’ 

32Sari ka Asiriya tim kankoor ti zi kpa ma a la kansi pulim na chi ma sambiri pulim ti, 

tɛɛnɛ naa kpak ki parɛ awa ki nyɔɔlɛ, tɛɛnɛ naa kpak boroboro awa ŋmaana, tɛɛnɛ naa 

kpak soom bugila awa tuun. Ma tum chenani o biksi nan ma wa zi siti, ma zi nyɛnu. 

Ma ta nyɛ Hɛzikaya mur ma ma lisi di ma Kunyan Koosa ti zi fosi mau. 

33Pulim bɔnɛ nyɛnu ba koosisa nyɛn a zi koti a fosi ba nara ali Asiriya kankoor ti ni? 

34Leene Hamaf awa Apad koosisa ta ka? Leene Sɛfavɛm, Hɛna awa Iva koosisa ta ka? 

Ba koti a fosi Samaria ali mu nisa niu? 

35Saha leema wa koosisa naa nyɛn pulimsa naa ni chen digi koti a fosi o pulim ali min 

ni? Ka yɛrɛ ma Kunyan Koosa ti zi koti fosi Jerusalɛm ali mu nisa ni?” 

36Nara ta maga funɛ kur mooriu a chi chenani kankoor Hɛzikaya fun ŋɔ ba chen. Ba 

wa fun sɛm wudigi. 

37Doonee Hilkia be Eliakim koor dam nihɛɛ tiina awa Sɛbna naa ya tɔn ni sɔbi chen 

awa Asaf be Jowa naa funɛ sɔbi wɛ anawara yaɛ aa dau chen fun kaali Hɛsɛkia wati 

kaa liisi ba tagtisa a biksi di ba tusa waa fun sɔɔni, a fun la sɛm un chenani Asiriya 

pulim nihɛɛti taa sɛm. 

2 KOORSI 19 

1A saha naa kankoor Hɛzikaya fun wa nu nan, o funɛ liisi o ki laarɛu a ta ka laari 

botosa kilaarɛ a fun la zu ya Kunyan Koosa jɛɛmi dama. 

2O funɛ tum Eliakim naa funɛ ya koor dam nihɛɛ ti, Sɛbna sɛriya diili dɛ ti tɔn ni sɔbi 

awa kɔkɔɔr hɛɛ di ba la Amɔs be Koosi witiina Azaaya wati. Ba funɛ laari boto 

kilaarɛwa. 

3Nan tarɛ o fun ŋɔ di ba la ŋɔ Azaya ni, "Zinan ya namsi wuzurɛ, ba lɛrigi ya diŋsau 

ka la du ya hiisa ya chi nihaan naa ya ka lul chene, domi o ya kuu. 

4Asiriya kankoor ti tum o tɔha nihɛɛta di ba wa pini ya Kunyan Koosa naa nyɛn wa o 

miisi ni chen zoma. I Kunyan Koosa ti zi nu zom tau ka lɔrigi ba naa sɛm nan diŋsa. 

Adaha sumi Koosa a nyɛ ya nara ba naa wara na fosi chen.” 

5Saha naa Azaaya fun wa la kankoor Hɛzikaya ta ti, 

6o funɛ bur taa nɔ wa a nyɛ un, "Ya Kunyan Koosa ti sɛm mau di Asiriya tim ta ɔsi 

mau di o wa ki fosi ma. 

7Ya Kunyan Koosa zi ŋɔ nɔu a nyɛ kankoor ti ni a nyɛ o nu laaboora naa la zi nyɛ o 

bur la o sambiri pulim, doonee ya Kunyan Koosa ti kaa kpu un.” 

8Asiriya tim nihɛɛti ta funɛ nu di ba kankoor ti li Lakis ni a kaali pulim naa gbɛr ba ba 

yir Libna chen. Adaha o funɛ kaali dooniu di o la mou nin. 

9Laaboora funɛ la pu Asiriya tim ta a ŋɔ di Ijipt tim lanjimasa ba naa suwachak 

kankoor Tihaka ali Ijipt ni la wa di ba wa chem ba. Kankoor ti funɛ wa nu nan, o funɛ 

teŋ tɔnu a nyɛ kankoor Hɛzikaya ali Juda pulim ni, 

10a ŋɔ un, "Koosa naa i sii su chen sɛm hinnu di i wa zi chel mu nin ni, amaa ta nyɛ 

chen ti ki mur hin. 

11I nu chenani Asiriya tim kankoor ya tum pulimsa saha naa o ya lisi di o tum a chɔk 

un. I lisi di i zi koti fosiu? 

12Mu nawaalsa funɛ chɔk pulimsau ba yir Gozan, Haran awa Rɛzɛf, a fun kpu Bef 

dam walɛ Idin ba naa wara funɛ nyɛn Tɛl-Asa, ka ba vursi ta ki digi fun vɛ koti a fosi 

ba. 

13Leenee Hamaf, Apad, Sɛfavɛm, Hɛna awa Iva tɛɛnɛsa kankoorsi ta ka?” 

14Kankoor Hɛzikaya fun la tɔn ti ali ni tumɛ ta wati a fun karimi. Doonee o fun si 

kaali jɛɛmi dam ti a la kpa tɔn ti a mari dooni ali ya Kunyan Koosa suwachak ni, 

15kaa fun sumi Koosa a ŋɔ, "Ya Kunyan Koosa naa ya Israɛl tim Koosa chen, a dɔ wa 

kina kpak chɛni aa za buudaha ni, i duŋduŋ ya Koosa aa nyini tɛɛnɛ nɔ maga luksa 

maga. Hin funɛ naami tɛɛnɛ nɔ maga awa buudaha. 

16Lalaknɔ ya Kunyan Koosa, nyini kina la ya a li ya ya. Ki nu chenani Sɛnakɛriv sɛm 

aa pini i zoma. I wa na ya Koosa nyini ti. 

17Ya maga zimu, ya Kunyan Koosa di Asiriya tim kankoorsa chɔk pulim dama tarɛ 

awa ba tɛɛnɛsa. 

18Ba pa ba vursau a yo du din ni a chɔk ha a wa fun ya vursa, amaa daasa awa 

bunkola duŋduŋ a naa wara nibinsa fun kɔɔri wa ba nisa ni. 

19Lalaknɔ ya Kunyan Koosa, fosi ya ali Asiriya tim ta nisa ni, chen ni tɛɛnɛ nɔ maga 

nibinsa zi zimu di i duŋduŋ, ya ya Kunyan Koosa.” 

20Doonee Azaaya fun tum ta a sɛm kankoor Hɛzikaya ni di Koosa jɛrigɛ kankoor ti 

wusisum tiu. 

21Ya Kunyan Koosa ti ŋɔ, "Jerusalɛm pulim tii mɔm hinnu, Sɛnakɛriv ka la chisi hin. 

22I baadi, anti zomwa i yaa pini kaa zer i nyuha a tɛ bar digi ni chen? I waa yaa nyɛ 

mu wa Koosa naa ya Israɛl tim Koosa chen wa jirima. 

23I tum i laal zaana torokosa daha ma nyaŋi a chem a fuksi Lɛbanɔn kunkulsi ta maga. 

I dɛɛsiu di i teŋsi 'sida' bugila a naa ziŋɛ kinkan awa chɛl bugil were, hali a fun la pu 

du tuha banbaan. 

24I dɛɛsu di ma hur buklisau ali pulim kurgɛ niu ka i lanjimasa val wa nangere ni Naal 

mɔɔg ti ni o hul. 

25"I ha wa nu di mu pun vɔu chen ti saha digi magawa? Ka lalaknɔ mu zi nyɛ ma kpok 

di ma kpa pulimsa a naa ma dɔ chen a burigi bunkola a baŋsi. 

26Nara ba naa nyɛn dooni wa kpak kpok, ba gbarigi bau ka du ba hiisa. Ba funɛ chi 

kɔsiwa ali ŋmaha ni koo kɔsa ali dɛ nyuhu ni peha mou a. 

27"Amaa mu zim i wɛ magawa, chenani i ya awa doonani i la mu zim chenani i vɔu 

wa min ni. 

28Mu pun nu i vɔu ti awa i nyukpok ti wɛu, ka lalaknɔ mu ka kpa konkontere a ga i 

miisa ka kpa a du i nɔ ni, a kpa hin bur gantɛl a chi chenani i pun wa chen.” 

29Doonee Azaaya fun ŋɔ kankoor Hɛzikaya, "Chenani ka wa ya sɛhirɛ ni. Bun nɔ awa 

bun naa la sak chen ma zi na ki parɛ tamnɛ, amaa bun naa la sak chen ma zi du ma 

niŋmɛnasau a koti kum ha kinkan a du bugila a naa la nɔn a koti a tɔriki a di. 

30Ba naa wara nyɛn Juda ni ka fosi chen ka gbaariu a chi bugil naa luta ya zu kaali 

tɛɛnɛ ni ka o nɔn nɔna chene. 

31Nara zi nyɛn Jerusalɛm awa Zayɔn bi ti ni aa zi na fosi, domi o nyɛn ya Kunyan 

Koosa bambi niu di o zi nyɛ ba tusɔɔnau. Nara zi nyɛn Jerusalɛm niu awa Zayɔn bi 

nyuha ti nara ta zi fosiu, aku ya Kunyan Koosa vɔu di o nyɛ ba tusɔɔna daha. 

32"Nanɛ ya Kunyan Koosa fun sɛm kpa la Asiriya tim kankoor ti buri ni. O wa zi zu 

pulim nɔ koo a yo hɛm ali pulim nɔ ni, lanjimasa ka wa ki kok ba a go. 

33O zi vɛɛn bur o na munau ka vɛ zu pulim ti, min naa ya ma Kunyana Koosa ti sɛmɛ. 

34Mu zi yo pulim nɔ tim nyuha niu ka kok ba a ku mu jirima awa vɔu na mu fun vɔu 

wa mu tumtumna Devid ni chen daha.” 

35A wuzu ti dusum ya Kunyan Koosa malaika ti funɛ kaali Asiriya lanjimasi ta ba 

nyɛni ti a fun la kpu nara tusuk kɔkwa awa fumŋmɛnaasiwa. Chɔɔsa digi funɛ wa pisi 

ba maga funɛ sitiu a chɔ. 

36Doonee Asiriya kankoora Sɛnakɛriv fun gil ka bur Ninive wati. 

37Wuzu digi o wa jɛɛmi a li o vur jɛɛmi dɛ ti ba yir Nisrɔk chen, o bisa naa balɛ 

Adramɛlɛk awa Sareza fun kpu un wa ba takoobisa ni, ka fun chiŋi dooni a chɔ kaali 

Ararat pulim. O bisa ta tuha ni digi Esahadɔn fun kani a burigi kankoora. 

2 KOORSI 20 

1Kpa la naa saha nɔ kankoor Hɛzikaya funɛ chɔu aa wi a dugli siwi. Amɔs be Koosi 

witiina Azaaya fun kaali di o la na un ka ŋɔ un, "Ya Kunyan Koosa sɛm hinnu di i tum 

tuma maga a deŋli nyinbaan, domi i wa zi bu na alaafɛ. Ki saksi siwi ni.” 

2Hɛzikaya fun burigi o see a chak zagbɛrkpure ti a fun sumi Koosa a ŋɔ, 

3"Mu Kunyan Koosa, muu sumi hinnu di i lisi mu wɛ di mu funɛ jɛɛmi hinnu awa tu 

bɛgim ni, ka mu vɛɛn kpaŋi mu titi aa tum chenani i daŋni mu tum," ka fun piili a wi 

kinkan. 

4Azaaya fun burigi kaa ka kankoor ti, amaa ka fun la gali koor dam banbaan sɛriya ba 

diili dɛ ti, ya Kunyan Koosa fun ŋɔ un, 

5"Bur kila Hɛzikaya naa la nyini mu nara ta chen a ŋɔ un, 'Min ya i Kunyan Koosa ti 

naa ya i nawaal Devid Koosa ti, nu i wusisuma tiu ka na i sini ti. Mu zi tiibi hinnu, 

kpa la wuzu bu tor tuha ni i koti la jɛɛmi dam ti. 

6Mu zi nyɛ i bu koo nyɛn bun fidaanyuunu. Mu zi fosi hinnu awa i pulim Jerusalɛm nɔ 

ali Asiriya kankoor ti nisa ni. Mu zi ya ma pulim nɔ nyuha niu, a ku mu titi jirima 

daha awa vɔu naa mu fun vɔu wa mu tumtumna Devid ni chen daha.' “ 

7Azaaya fun ŋɔ kankoor ti tɔha nihɛɛ ta ni di ba dɛu musa naa ba kɔɔri wa soom bugil 

a mou o chɔ munɛ ti ni, chen ni o zi na alaafɛu. 

8Kankoor Hɛzikaya fun pɛɛsi, "Baŋ sɛhɛra biksi di ya Kunyan Koosa ti zi tiibi minnu 

ka wuzu bu tor banbaan ni mu zi koti a la jɛɛmi damau?” 

9Azaaya fun ŋɔ, "Ya Kunyan Koosa ti ka ya sɛhɛra di o zi su o vɔu tiu. Lalaknɔ i 

daŋni sɛhira ti sinsiim ti la suwachak naa fire koo o bur gantɛl na bu fire?” 

10Hɛzikaya fun ŋɔ, "O wa bɔm wa sinsiim ti la suwachak naa bu fi a kaali wa o bur 

gantɛl naa fidaalɛ.” 

11Azaaya fun sumi Koosa, ka Koosa fun nyɛ sinsiim ti fun bur gantɛl na bu fi ali Ahas 

nyinbaan ti ni. 

12A chen saha ti Babilɔn kankoora Merodak-Baladam, Balanda be, funɛ nu di kankoor 

Hɛzikaya wiu. Doonee o fun tum a la nyɛ un tɔn awa papaha. 

13Hɛzikaya fun ya hɔɔri ta a wa waali kaa fun biksi ba o nisi kina nawara ya anzunfa 

awa salma awa nuu sɔɔr lɛma awa o lanjima kina. Kindɔŋ waa fun to o buni dɛ ti ni 

koo o tɛɛnɛ bar digi ni o vɛ biksi ba. 

14Doonee Koosi witiina Azaaya fun kaali kankoor Hɛzikaya wati a la pɛɛsi, "Leene 

nar na li, ka baŋni ba wa a wa sɛm hin?" Hɛzikaya fun ŋɔ, "Ba li pulim bar bolirɛ ali 

Babilɔn ni.” 

15Azaaya fun pɛɛsi, "Baŋni ba na ali koor dam ti ni?" Kankoor ti ŋɔ, "Ba na kina 

magawa, kindɔŋ wato dɛ naa ya buna dɛ ti ni mu vɛ biksi ba.” 

16Azaaya fun ŋɔ kankoor ti ni, "Ya kunyan Koosa, yiko tiin ti ŋɔ di, 

17saha wau kinkina maga nyɛn koor dam ti ni, kinkina i nawaalsa kpa dau buna dɛ ti 

ni hali wa zinan, ba ka wa chuŋi a maga wa aa la Babilɔn pulim. Kindɔŋ wa ka wa ka. 

18I sambiri niisisa bɔnɛ zi wa gbaariu ba zer a la a burigi ba namugilsaa a nyɛ ba tum 

Babilɔn kankoor dam ti ni.” 

19Kankoor Hɛzikaya funɛ nu nan munu o biksi di o niisa nyɛni ni kanyita ma bɛgim 

ka nyɛn. Doonee o fun ŋɔ, "Taa naa i kpa nyɛ min ali ya Kunyan Koosa wati, chen 

weru.” 

20Kinkina maga kankoor Hɛzikaya fun ya, o bambi kpok tuma awa chenani o fun sa 

nii bar duuli awa chenani o fun chɛ bɔ di ni tiŋ a wa zu o pulim ti maga, funɛ sɔbiu a 

du Juda tim kankoorsi wubinɛ tɔn ti ni. 

21Hɛzikaya funɛ siu, o be Manasɛ fun di kankoor ti. 

2 KOORSI 21 

1Manasɛ funɛ ya bun fidaalɛ ka fun di Juda kankoora, ka fun di bun fumnyuun ali 

Jerusalɛm ni. O niina funɛ ya Hɛfziba. 

2Manasɛ funɛ tumu a puti ya Kunyan Koosa a tiŋ zɔɔnɔ ba naa funɛ tum puti ya 

Kunyan Koosa duŋni ba ali tɛɛnɛ naa ni Israɛl tim zi nyɛn nan. 

3O funɛ sa vur kɔɔrsa ba jɛɛmi dɛnau a naa wara o nyana fun chɛɛki ta chen. O funɛ sa 

biŋbiŋsa ba kpok aa jɛɛmi vug naa ba yir Baal chen ka fun baŋsi Asɛra vug da mɔr ta, 

a chi chenani kankoor Ahab ali Israɛl ni fun ya chen. Manasɛ gbaan funɛ vɛɛna jɛɛmi 

wuliwa. 

4O funɛ sa vur kɔrsa biŋbiŋsa ali Koosa jɛɛmi dam ti ni, doonani ya Kunyan Koosa ti 

fun biksi funɛ ya doonani ba jɛɛmi un. 

5Jɛɛmi damsa ta sɛriya ba diili dɛ ni ta ni o funɛ sa biŋbiŋsiwa ba fun kpak aa jɛɛmi 

wulla. 

6O fun kpu o be nibabichɛla a kɔɔri kɔkɔɔra a fu. O funɛ buksi aa val doonani o vɛ 

zimi, a naami alaazibu kina ka la vug vutisa awa kina naa wara ba nyini saha bɔni wɛ. 

O funɛ tumu a puti ya Kunyan Koosa a fun si o paan kinkan. 

7O fun a ya sɛhɛra a kpa Asɛra vug da mɔr ziŋziŋ ti a la baŋ Koosa ba jɛɛmi dam ti o 

fun ŋɔ Devid awa o be Solomɔn, "Jerusalɛm bar nɔ jɛɛmi dam nɔ bar nɔ wa mu lisi ali 

tɛɛnɛ nɔ Israɛl zɔɔnɔ fidaalɛ alɛ ta tusa taa ni di o ya mu ba jɛɛmi. 

8Ka Israɛl tima zi tiŋ mu nɔ awa mu chiksɛsa awa chiksɛsa a naa wara maga mu fun 

kpa nyɛ mu tumtumna Mosis fun kpa nyɛ ba chen mu wa zi duŋni ba ali tɛɛnɛ naa mu 

fun kpa nyɛ ba nawaalsa ni chen?” 

9Amaa Juda nara ta wa see wa fun su ya Kunyan Koosa, ka Manasɛ fun tum a puti 

kinkan a kaali ba naa wara pun duŋni ali o nar ta ni magkpaa. 

10Ya Kunyan Koosa fun sɛm sɛma ali o tumtumna witiin ti wati, 

11"Juda kankoor Manasɛ tum tum tagin zenzene a puti, o tum tum tagnau a kaali 

Amɔr tima ba naa wara funɛ pun te o suwachak chen, o funɛ kpa o vursi ta a kpa Juda 

tim ta a du tum tagni ni. 

12Chendaha min naa ya ma Kunyan Koosa ali Israɛl ni, zi kpa namsi a wa du 

Jerusalɛm awa Juda nara niu chen ki lɔksi ba bara. 

13Mu zi lɔrigi Jerusalɛm tim diŋsa a chi chenani mu fun lɛrigi Samaria tim diŋsa chen, 

a chi chenani mu fun ya kankoor Ahab. Mu zi la Jerusalɛm nibinsi ta kasi tiu kaa ka 

ba a burigi ba chik. 

14Mu zi ta ba naa fose chen yɔriu, ka kpa ba a du ba dɔm nisa ni, banawara laa zi 

nyaŋi ba ka fuksi ba tɛɛnɛ a dɔ. 

15Mu zi ya nan a nyɛ mu nar ta niu, domi ba tumu a puti min ka a si mu paan a piili 

saha naa mu fun lisi ba nawaalsa ali Ijipt pulim ni chen hali kpa wa zinan.” 

16Manasɛ funɛ kpu nara kinkan ba naa funɛ vɛ zim chen wɛ ni, Jerusalɛm pallɛ maga 

fun su wa chal ni aa pal. O funɛ tum nan nɔ hali a kpa Juda tima a tum chɔkumsa 

tuma, a kpa ba a du tum tagna ni ba fun tum a puti ya Kunyan Koosa. 

17Kinkina maga funɛ gbaari Manasɛ fun ya, a gbaari wa chenani o fun tum puti a 

maga sɔbɛu a du Juda kankoorsa wubinɛ tɔn ti ni. 

18Manasɛ fun siu ba sogli un ali koor dam tɛɛnɛ ni, Uza tɛɛnɛ ka o be Amɔn fun kani 

o bar kani ti ni a burigi kankoora. 

19Amɔn funɛ ya bun fumlɛ daalɛ wa ka fun di Juda kankoora a kani Jerusalɛm ni 

bunsa alɛ. O niina funɛ ya Harus be nihabichɛla Mɛsulɛmɛf ali tɔha naa ba funɛ yir 

Jotba chen ni. 

20O funɛ tumu a puti ya Kunyan Koosa a chi o nyana Manasɛ. 

21O funɛ buksi o nyana tumwa a funɛ kɔɔri vursa anawara o nyan ti funɛ kɔɔri chen 

kaa laa jɛɛmi a. 

22O funɛ vɛ ya Kunyan Koosa chiksɛsi ta. 

23Amɔn tɔha nihɛɛta funɛ li o gantɛlu a fun kpu un ali koor dam ti ni. 

24Juda nara ta funɛ li Amɔn gantɛl a kpu un ka fun kpa o be Josia a burigi kankoora. 

25Kinkina maga Amɔn fun ya funɛ sɔbiu a du Juda tim kankoorsa wubinɛ tɔn ni. 

26Ba funɛ sogli Amɔn Uza tɛɛnɛ ti hugil ni, ka o be Josia fun kani a burigi kankoora. 

2 KOORSI 22 

1Josaya funɛ ya bun ŋmɛn naasirɛ ka fun di Juda pulim kankoora, o funɛ di Jerusalɛm 

bun fumtora di ki bɛgimnɛ. O niina funɛ ya Jɛdida, Adaya be nihabichɛla ali tɔha naa 

ba funɛ yir Bɔzkaf ni. 

2Josaya funɛ tumu aa sɔɔni ya Kunyan Koosa tuha. O funɛ tiŋ o nawaal kankoor 

Devid naasiwa a fun tiŋ Koosa chiksɛsi ta maga ni. 

3O bun fi wa ŋmɛnaasa diili tiin ni, kankoor Josaya fun tum sɛriya ba diili tɔn ni sɔbi 

naa funɛ ya Azalia be baa yir Safan ka o ya Mɛsulam niha chen di a la jɛɛmi dama ti 

wa chiksi nɔ ni. 

4O ŋɔ, "Kila kɔkɔɔr hɛɛ Hilkia wati a la la laaboora kpa la malɛ a naa wara kɔkɔɔr naa 

ya wa dɔ tuma a chiŋi jɛɛmi dam ti bolzɔɔnɔ ti ni chen la a gbɛr wa ali nibinsa wati. 

5Sɛm un di o kpa malɛ ta a nyɛ nara ba naa wara dɔ jɛɛmi dam ti kɔɔri chen. O la wa 

ya bɔ ba, 

6dɛ ni kpaasɛ, ni saalɛ awa ni taalɛ ni, ka yausi dasa awa bunkola a naa ba kpa a kɔɔri 

chen. 

7Nara ba naa dɔ chen tim ta ya tu chaani timwa, chendaha o wa lawa ba pɛɛsi malɛ ta 

wɛ.” 

8Safan fun kpa kankoor chiksi ti a la nyɛ Hilkia ni, ka Hilkia fun ŋɔ Safan ni, "Mu 

kpak jɛɛmi dam nɔ chiksi tɔn tiu bar nɔ a fun zer nyɛ Safan o fun karimi tɔn ti.” 

9Doonee o fun bur kaali kankoor ti wati a la nyɛ laaboora a ŋɔ, "I tumtum ti zer malɛ a 

naa maga nyɛn jɛɛmi dam ti niu a nyɛ nara ba naa wara dɔ jɛɛmi dam ti kɔɔri ti niu. 

10Tɔn naa Hilkia kpa nyɛ ni." Safan fun karimi un wa ta zaaŋ ni a nyɛ kankoor ti ni. 

11Saha naa kankoor ti fun nu tɔn ti tuha karimi, o funɛ liisi o ki laarɛu a biksi di o tuha 

waa fun sɔɔni wa tɔn ti sɛm taa ni. 

12Ka fun kpa chiksɛsi nama a nyɛ Hilkia naa ya kɔkɔɔra chen ni, Safan be Ahikam, 

Mikaya be Akbɔ, Safan sɛriya ba diili dɛ tɔn ni sɔbi awa Azaya kankoor be tumi. 

13Kankoor ti fun ŋɔ, "Ma la pɛɛsi ya Kunyan Koosa a nyɛ min awa Juda tim nara 

maga ni kpa la tɔn nɔ biksi ni. Ya Kunyan Koosa na paannɛ a du ya ni, domi ya 

nawaalsa wa tum chenani tɔn nɔ tuha biksi di chen fa tum.” 

14Hilkia, Ahikam, Akbɔ, Safan awa Asaya fun kaali di ba la pɛɛsi ali haan digi wati ba 

yir Hulda, a fun ya witiinsa a nyɛn Jerusalɛm doonani funɛ ya cheŋ fali chen. Tikvak 

be Salum haan funɛ ya un Hahas niha. Waa funɛ dɔ jɛɛmi dam ti taktasa yiko. Ba fun 

sɛm un kinkina yɛɛ, 

15ka o fun ŋɔ ba di ba bur kila kankoor ti wati a la nyɛ un. 

16Chiksɛsa nama a naa wara li ya Kunyan Koosa wati, "Mu ka lɔrigi Jerusalɛm awa o 

nara maga diŋsiwa, chene o fun sɔbi a du tɔn ti ni kankoor ti karimi. 

17Ba vɛ minnu ka kɔɔri kɔkɔɔrsa aa nyɛ vursa ni, chendaha ba si mu paannɛ wa 

chenani maga ba ya chen. Mu paan siu a du Jerusalɛm ni, mu wa zi a siti ba wɛ, 

18amaa kankoor ti titi wara, nanɛ min naa ya Israɛl tim Koosa awa ma Kunyan Koosa 

chen ŋɔ, ma cheŋi diŋsa kaa nu chenani sɔbɛ ali tɔn nɔ ni. 

19Ma bambisa funɛ te yɛrisi ma bukoo zim nyɛni wa ya Kunyan Koosa ni kpa la 

chenani mu fun sɛm ma tɛɛnɛ nɔ awa ma nibinsi ta chen. Mu funɛ ŋɔ di mu zi ŋɔ nɔ a 

nyɛ ma ka ta ma yɔri, ka i fun liisi i taktasa ka wi mu suwachak ni, chen ni mu zi nu i 

wusisumau. 

20Ka diŋ lɔrigi naa mu fa ka kpa nyɛ Jerusalɛm tim ni wa zi bu wa, amaa i siu gantɛl 

ni mu zi nyɛ i siu wa bambi bɛgim ni." Nar ta fun bur kaali kankoor Josia wati wa ta 

nɔ ni. 

2 KOORSI 23 

1Doonee kankoor Josia fun yir Juda nihɛɛta awa Jerusalɛm nihɛɛta, 

2Ba fun lagmi dɔŋa a kaali jɛɛmi dam ti, ba naa funɛ tiŋ funɛ ya kɔkɔɔra awa witiinsa 

awa nara ba naa maga funɛ nyɛ doon, kin tima awa fara tima ki bɛgim. Ba maga 

suwachak ni, kankoor ti funɛ karimi vɔu tɔn naa funɛ nyɛn jɛɛmi dɛ ti ni chen maga a 

fun nyɛ ba. 

3O funɛ chiŋi kankoorsa zagbɛrkpure ti mune a fun vɔu vɔwa di o zi tiŋ ya Kunyan 

Koosa nɔu di o tiŋ o chiksɛsa awa o nɔ wa o bambi awa o siim maga, di ka tum 

chenani, i awa o tum, a chi chenani pun sɔbi tɔn ti ni chen. Ka nar ta maga fun vɔu di 

ba zi su vɔu tiu. 

4Doonee Josaya fun biksi kɔkɔɔr hɛɛ Hilkia wa naa ka ya kɔkɔɔr sinsakli, a wa naa 

funɛ dɔ di o chiŋi jɛɛmi dam ti bolzɔɔnɔ ni a luksi buna anawara maga funɛ nyɛn doon 

ba kpak a jɛɛmi Baal vug ti awa Asɛra vuga wa wulla ni chen. Kankoor ti funɛ fu 

kintau ali o pulim ti chencheŋ ni Kidrɔn pol we ti wati, ka fun kpa tɔn ti a kaali Bɛtɛl. 

5O funɛ lisi kɔkɔɔr naa Juda kankoor ti fun vɔu a kpa un du o fun nyɛn vur kɔɔrsa dɛ 

biŋbiŋ ti ni Juda pulim ni awa doonani funɛ gbɛr Jerusalɛm chen. Kɔkɔɔrsa ba naa 

maga fun kɔɔri Baal vuga a kɔɔri nha ti, pɛn ti awa wulli ta. 

6O funɛ lisi Asɛra da mɔr ta maga wa ali ya Kunyan Koosa jɛɛmi dam ti ni a kpa a 

kaali Kidron pol we ti ni ali Jerusalɛm chen, cheŋ ni a la fu a dooni. A fun nam a sau a 

ya aa zaasi ba naa ya jɛrigɛ chen hugilsa ni. 

7O funɛ zaksi dɛɛna anawara nihaana ba naa nyɛn jɛɛmi dam ti ni a ya sakaalsa chen a 

lɔ, doonee ba fun nyɛn ka la sɔ jɛɛmi taktasa ba kpa a kɔɔri Asɛra vug ta. 

8A fun kpa kɔkɔɔrsa ba naa funɛ li Juda pulimsa ni, ka fun chɛchɛgi vursa biŋbiŋsi ta 

maga a fun lɔ. O gbaan ka fun vɛɛn zaksi biŋbiŋ anawara ba fun sa a chiksi bolzɔɔnɔ 

naa ba funɛ yir Jɔsuwa Bolzɔɔnɔ chen kaa buun alizin ti nisi chen a yagsi wa funɛ ya 

ba pulim ti gɔmna nyuhu tiina, a fun nyɛn ningal luk ni saha naa i wa zu pulim ti. 

9Nan kɔkɔɔrsi naa wa fun kpak nyinbaan wa ba kɔɔri kɔkɔɔra ali jɛɛmi dam ti ni, 

amaa ba zi koti a se borobora naa vɛ kpak sin muna ba dɔŋ tima kɔkɔɔrsi ta daha. 

10Kankoor Josaya funɛ vɛ chɛɛki Tɔfɛf vur kɔɔrsa bar kɔɔri ti ali Bɛn-Hinɔm nɛŋbɔ ti 

ni, chen ni nandigi wa ki bu kpa o be nihabichɛla koo nibabichɛla a kɔɔri kɔkɔɔra a 

nyɛ Molɛk koosa ti ni. 

11O gbaan funɛ vɛ fuksi zaana anawara Juda kankoora fun kpa nyɛ di ba jɛɛmi nha 

chen. 

12Biŋbiŋsa anawara Juda kankoorsa fun sa a zɔŋsi koor dam ti nyuha ni. 

13Josaya funɛ chɛɛki biŋbiŋsa anawara kankoor Solomɔn fun sa Jerusalɛm nha ba yali 

ni. 

14Kankoor Josia funɛ zaksi bunkola zagbɛrkpursi taa lɔu. 

15Josaya ka funɛ vɛɛn zagsi kɔkɔɔrsa dɛ ni ta tau ali Bɛtɛl ni. 

16Doonee Josia fun nyini a go a na biŋbiŋ wisa ali kunkule nyuha ni. 

17Doonee o fun pɛɛsi, "Anti hugilaa ni?" Nara ta ka fun jɛrigi a ŋɔ, "Koosa witiina naa 

funɛ li Juda a wa biksi ya ali biŋbiŋ naa baa kɔɔri kɔɔrsa ali Koosi bar jɛɛmi dama ti ni 

chen hugille.” 

18Saha tirɛ Josaya fun ŋɔ di ba gil hugil ti ka o du chen di ba ta lugsi o hok ta. 

Chendaha ba waa fun liksi o hoka awa Koosi witiinsa nawara funɛ li Samaria pulim 

chen hoka. 

19Kankoor Josaya zi fun piili a zagsi vug dɛɛna anawara Israɛl pulim kankoorsi ta fun 

sa a nyɛ ya Kunyan Koosa paan si chen a lɔ tɛɛnɛ ni a chi chenani o fun piin tum ali 

Bɛtɛl ni chen. 

20O funɛ pa ba vursi tim tau a kɔrki a du ba biŋbiŋsi nawara ba yaa la kani aa jɛɛmi 

chen ni. O funɛ vɛɛn suk dinu a du ba hok taa ni kaa bur kaali Jerusalɛm. 

21Saha tirɛ kankoor ti fun mɔɔli a sɛm nara taa maga ni, "Ma di val la gali diwe ta a 

lisi chenani chiksɛsi tɔn ti fun piin biksi chen.” 

22Piili saha naa sɛriya ni diile ta fun a dɔ pulim nɔ kpok chen nandigi ha waa di nan 

val la gali diwe naa dɔŋtiina ali Juda pulim ni. 

23Chen gantɛl ni ba funɛ di val la gali diwe tau kankoor Josaya diili bun fi wa 

ŋmɛnaasi tiina. 

24Josaya funɛ daŋni nar ta tiŋ chiksɛsi anawara Koosi dam kɔkɔɔr nihɛɛ naa ba funɛ 

yir Hilkia chen fun zer ali jɛɛmi dama ti chen daha. O funɛ duŋni vursi tima awa 

vutisa awa kina anawara maga ba kɔɔri chiksi Jerusalɛm awa Juda ni aa jɛɛmi chennu 

a ta. 

25Kankoor waa fun to Israɛl pulim ni aa jɛɛmi ya Kunyan Koosa wa o bambi magkpaa 

ni. O funɛ tiŋ Mosis chiksɛsi ta magwa ali o nyɛni ni, chendaha koor waa fun to a chi 

un. 

26Amaa kinkina kankoor Manasɛ fun tum chen daha, ya Kunyan Koosa paan funɛ si 

kinkannɛ a du Juda tima ni. 

27Chendaha ya Kunyan Koosa funɛ ŋɔ bau, "Mu zi lɛrigi Juda tima diŋsau a chi 

chenani mu fun lɛrigi Israɛl tima diŋsa chen. Mu zi duŋni bau ali mu suwachak ni, a ta 

ba nyɛn baa jɛɛmi min ali bar jɛɛmi dama ti ni ali Jerusalɛm ni.” 

28Tuma anawara kankoor Josaya fun tum chen maga funɛ sɔbiu a du Juda tim koorsi 

wu binɛ tɔn ti ni. 

29Saha naa Josaya ha fun ya koor chen, kankoor Nɛko ali Ijipt pulim ni funɛ kpa 

lanjimasau a kaali Yufuretis mɔɔg nɔɔ ti di ba la suŋi Asiriya koora. Kankoor Josaya 

funɛ har di o tɔ ba nyinbaan ka ba ta waali ba funɛ kpu unnu ali tɔha naa ba yir 

Mɛgido ni. 

30Doonee o bol nihɛɛti ta fun zer un a du kakusi toroko ni a fun kpa un a bur kaali 

Jerusalɛm a la huk doonani baa huk kankoorsi chen ni. Chen gantɛl ni Juda tima fun 

yisi o be naa ba funɛ yir Jehoahas chen a vɔu un koora. 

31Jehoahas fun ya bun fumlɛ daatorawa kaa di Juda pulim koora. O fun di a dɔ 

Jerusalɛm pulim pɛnsa atora. O niina funɛ ya Jerimaya be naa funɛ li Libna. Ba yir un 

Hamutal chen. 

32O gbaan funɛ tiŋ o nawaalsi naasa tau a fun tum a puti ya Kunyan Koosa. 

33O koor diili ti bar peti funɛ ya saha naa kankoor Nɛko fun li Ijipt a wa kpak un la tɔ 

dɛ ali Ribla ni ali Hamaf tim tɛɛnɛ ni chene. O funɛ nyɛ Juda tim bɔ malɛ bɔtɛ tusugsa 

atora awa kɔksa anaasiwa a gbaari salma fumtor daanaasi. 

34Kankoor Nɛko funɛ kpak Josaya be naa baa yir Ɛliakim chen a vɔu Juda pulim koora 

o fun kani Josaya kor ti ni. O fun chɛrigi Ɛliakim sɔn a du un Jehoyakim. Saha ti, 

kankoor Nɛko funɛ kpa Jehoahas a kaali Ijipt pulimnɛ o fun la siu dooni. 

35Kankoor Jehoyakim yaa funɛ la nar ta wa lampo ali chenani ba nisi kina mag ni. 

Chen laa zi nyɛ o koti bɔ chim naa Ijipt tim koor ti fun kpa chiksi ba chen. 

36Jehoyakim funɛ ya bun fumlɛ daanyuunwa kaa fun di Juda pulim koora, a dɔ 

Jerusalɛm tima bun fi di ki bɛgim. O niin sɔn funɛ ya Zɛbida ka o naha ka ya Pɛdaya. 

Pɛdaya tɔha ka funɛ ya Ruma. 

37Jehoyakim gbaan funɛ tiŋ o nawaalsi naasau a fun tum a puti ya Kunyan Koosa. 

2 KOORSI 24 

1Jɛhoyakim ha funɛ ya kankoora, kankoor Nɛbukadnɛza ali Babilɔn pulim ni funɛ wau 

a wa fuksi Juda. 

2Ya Kunyan Koosa funɛ tum lanjimasau ali Babilɔn, Siriya, Moab awa Amɔn pulimsa 

ni di ba laa chem Jehoyakim a chɛɛki Juda. 

3Nan funɛ ya ali ya Kunyan Koosa chiksi ni, 

4ka bɔni funɛ vɛ zim, chendaha o fun kpu nara kinkan. 

5Kinkina maga Jɛhoyakim fun ya sɔbɛu a du Juda kankoorsa wubinɛ tɔn ti ni. 

6Jɛhoyakim fun siu ka o be Jɛhoyakin funɛ di a ya kankoora. 

7Ijipt kankoora awa o lanjimasa wa fun bu li di ba la chem ba digi. 

8Jɛhoyakin funɛ ya bun fi wa ŋmɛnaasirɛ ka fun di Juda kankoora, ka o funɛ nyini 

Jerusalɛm pɛnsa torwa. 

9Jɛhoyakin funɛ tiŋ o nyana nangere daha o funɛ tumu a puti ya Kunyan Koosa. 

10O diili saha tirɛ Babilɔn kankoora Nɛbukadnɛza fun nyɛ o lanjimasi ta fun wa di ba 

wa chem Jerusalɛm. 

11Nɛbukadnɛza ti titi saha o funɛ wa Jerusalɛm mu. 

12Ka kankoor Jɛhoyakin awa o niina, o bisa, o nihɛɛta awa koor dam nihɛɛta fun gor 

Babilɔn tim ta a du banbaan ni, 

13a chi chenani ya Kunyan Koosa fun biksi chen o funɛ chuŋi Koosa bar jɛɛmi dama ti 

awa koor dama ti kina maga. Hali wa kina anawara kankoor Solomɔn ali Israɛl pulim 

fun kpa salmasa a kɔɔri a du o bar jɛɛmi dama ti ni chen maga. 

14O funɛ chuŋi Jerusalɛm tima nihɛɛta awa ba laal ni cheme ta maga nar tusuk fiire a 

kaali pulim digi. Banawara funɛ ka chen funɛ ya nyausi ta duŋni. 

15O fun nyɛ kankoor Jehoakim bur kaali Babilɔn pulim kaa kpa kankoor ti niina, awa 

o haanasa awa o bol namugilsi awa o pulim ti nihɛɛti nawara ya nyu tima chen a kaali 

Jerusalɛm pulim. 

16Kankoor Nɛbukadnɛza funɛ bur Israɛl pulim nyu tima ta nar tusugsa anɔpɛ awa 

banawara zim tuma, awa ba tutisa nar tusuga. Ba magkpaa funɛ kpak kpoku ali ba 

bartɔn ni a werwa laal chemi. 

17Saha ti Babilɔn tima koor Nɛbukadnɛza funɛ vɔu Jehoyakin nɛɛra naa ba funɛ yir 

Matania chen wa Juda kankoorau a fun chɛrigi o sɔn ti, kaa du un sɔn fali baa yir 

Zɛdikaya. 

18Zɛdikaya funɛ waa di koora chen di o ya bun fumlɛ di ki bɛgimnɛ. O kaa funɛ di 

koor ti o funɛ kani kor ti ni bun fi di ki bɛgimnɛ a fun dɔ Jerusalɛm. O niin sɔn funɛ ya 

Jerimaya haannɛ baa yir Hamutal ka o li tɔha naa baa yir Libna chen. 

19Kankoor Zɛdikaya gbaan funɛ tum tum tagnau a puti ya Kunyan Koosa a chi 

chenani kankoor Jehoyakim gbaan fun piin tum chen. 

20Saha ti ya Kunyan Koosa paan funɛ siiu kinkan, o fun duŋni Jerusalɛm tima awa 

Juda tima di ba ta buu wa o suwachak. 

2 KOORSI 25 

1Kankoor Zɛdɛkia funɛ vɛɛu di o waa zi tiŋ kankoor Nɛbukadnɛza nɔ, chendaha o 

funɛ kpa o lanjimasau ba wa chem Jerusalɛm tima ali pɛn fi tiina wuzu fi wuzu ali 

Zɛdikaya koor diili ti bun digto tiin ti. Ba funɛ wa kaaliu a baŋsi lɛwa ali tɔha ti 

cheŋcheŋ ni kaa go un wa kaali. 

2Ba funɛ kur go tɔha ti wa kaali chene ka kankoor Zɛdikaya awa o walɛ vɛ koti aa la 

bar digi hali a wa tel o bun fi di ki bɛgim tiina. 

3Pɛnsa anaasi taa tiina wuzu digto tiina funɛ wa tel, saha ti di lɔsa naa chel ba pulim ti 

ni chen funɛ tagni kinkannɛ hali nar ta fun vɛ na diwe aa diili. 

4Babilɔn tim ta funɛ go tɔha ti wa kaali chen di Zɛdikaya lanjimasa ta funɛ zagsi 

zagbɛrkpursi taa lɔu kaa li chɔ kaali a fun kpa ba see a chem ŋmaha we naa ba funɛ yir 

koor diilisi zɔɔnɔ ŋmaha chen. Ba funɛ chɔ chene a la val bolzɔɔnɔ naa kpa 

zagbɛrkpursa alɛ ta chomsi dɔŋ ni chen a fun chem Jɔɔdan niŋbɔ ti aa la. 

5Amaa Babilɔn tim lanjimasi ta funɛ duŋni unnu a la kpak ali tɛɛn huli naa funɛ dugli 

Jeriko chen. Saha ti o walɛ ta maga funɛ chɔu kaa kpa un a ta. 

6Nara ta funɛ kpa Zɛdikayau a la nyɛ kankoor Nɛbukadnɛza ni ali tɔha naa ba funɛ yir 

Ribla chen ni, o fun di o sɛriya. 

7Zɛdikaya funɛ kaniu aa nyini ka nara ta kpu o bisa ta maga. Chen gantɛl ni ba zi fun 

foŋsi Zɛdɛkia gbaan see kaa fun kpa zɔglɛ a vɔti un a fun kpa un a kaali Babilɔn 

pulim. 

8Nɛbukadnɛza koor diili bun fi awa digto tiina, pɛnsa anyuun tiina wuzu bunɔpɛ 

wuzu, naa funɛ ya o ni kpaami awa o lanjimasa nihɛɛ baa yir Nɛbuzaradan chen funɛ 

waau a wa zu Jerusalɛm. 

9O funɛ wa zu Jerusalɛm, o funɛ suk dinu a du Koosa bar jɛɛmi dama awa koor dama 

awa Jerusalɛm nibin zene ta damsi maga ni. 

10O lanjimasi ta ka fun zagsi tɔha ti zagbɛrkpursi ta maga a yagsi. 

11Saha tirɛ Nɛbuzaradan fun chuŋi tɔha ti tima zimzimsa awa ba nibinsa nawara ba 

fun chɔ kaa kpa ta chen a kaali a la nyɛ Babilɔn tima ni. 

12Banawara funɛ ya nyausa a vɛ kpak kapati kina chen wara, o funɛ gil bau ba nyɛn 

Juda ni aa par ba daporsa. 

13Babilɔn tima ta funɛ zagsi lugɛ were nawara ba kpa sa Koosa bar jɛɛmi dama ti chen 

a yagsi a fun pa a a kaali Babilɔn pulim. 

14Ba funɛ vɛɛn pa ba kurbasi nawara ba yaa kpa tɔ aa du chenu awa kurbasi nawara ba 

ya kpa aa chak chɛl ali ba kɔɔrsi bar kɔɔri ni awa ba tulale sɔɔr lɛma awa kina 

anawara maga funɛ kur ya lugɛ ki kɔɔrɛ ka ba kpa aa jɛɛmi ya Kunyan Koosa chenu a 

kaali Babilɔn pulim. 

15Ba funɛ pa ba kinawara ba kpa salma awa anzunfa a kɔɔri chenu a kaali ba pulim. 

16Lugɛ kina anawara kankoor Solomɔn fun kɔɔri a du Koosa bar jɛɛmi ti ni awa 

ankɔra zenzen ti awa chen funɛ yugu a nyaŋi ba. 

17Pila maga funɛ ya naa maksi fumlɛ daanɔpɛwa chiŋi tɛɛnɛ ki zini buudaha a 

magkpaa funɛ kur ya lugɛ ki kɔɔrɛwa. 

18Nɛbuzaradan naa funɛ ya lanjimasi nihɛɛ chen funɛ kpaksi Koosa dama kɔkɔɔr 

nihɛɛ ti awa naa funɛ sak kɔkɔɔr hɛɛ ti ni baa yir Zɛfanaya chen, awa pulim ti nihɛɛta 

banawara kpak sɔn zene chen nara batorau a la far dɛɛ ni. 

19Banawara funɛ kpalimi tɔha ti ni chen tuha ni, o funɛ kpaksi nihɛɛta banawara laa 

nyini laal ni cheme ta chen awa koor ti ni kpaamɛ nara banyuun. O funɛ vɛɛn kpaksi 

tɔha ti tima nara fumnɔra awa nihɛɛta nawara laa nyini tɔha ti wɛ maga awa ba tɔn ni 

sɔbi tiu a kaali. 

20Nɛbuzaradan naa funɛ ya lanjimasi nihɛɛ chen funɛ kpaksi nara tau a kpa ba a la nyɛ 

kankoor Nɛbukadnɛza ni ali tɔha naa baa yir Ribla chen ni. 

21Doonee koor ti fun nyɛ ba kpa ba a kaali Hamaf tɛɛnɛ ti a la nyɛ ba tuksi ba a kpu. 

Chendaha ba funɛ kpaksi Juda tima magau a kaali pulim digi ba la nyɛn. 

22Saha tirɛ kankoor Nɛbukadnɛza fun yisi Gɛdalia naa funɛ ya Ahikam kaa vɛɛn ya 

Safan niha chen, o fun ya Juda pulim gɔmna nyuhu tiina aa fun dɔ banawara funɛ 

kpalimi Juda pulim ni chen a kaali Babilɔn pulim. 

23Saha naa Juda tim nihɛɛta awa banawara haa funɛ vɛ wa go pulim ti chen fun nu 

chen, ba funɛ kaali a la gbaari Gɛdalia ni ali Mispa ni. Nihɛɛti ta sɔna funɛ ya Nɛtania 

be Ismɛɛl awa Karɛa be Jonatan awa Tanhumɛf be Sɛraya ali tɔha naa baa yir Nɛtafa 

chen, awa Maaka tim baal naa ba funɛ yir Jazania chen. 

24Doonee Gɛdalia fun ŋɔ ba, "Muu daŋni mu ŋɔ mau di ma taa ɔm Babilɔn pulim 

nihɛɛti ta. Ma kanɛ tɛɛnɛ nɔ ni kaa laa jɛɛmi Babilɔn tim koor ti, wɛ maga zi weru a 

nyɛ ma.” 

25Amaa chen bun ti pɛnsa anɔpɛ tiina Ismɛɛl naa funɛ ya Nɛtania be kaa vɛɛn ya 

Ɛlisama naa funɛ ya koorsi zɔɔnɔ ti niha chen funɛ kaali Mispau wa nara fi ni a la 

chem a kpu Gɛdalia. A fun vɛɛn kpu Israɛl tima awa Babilɔn tima nawara funɛ gbaari 

un ni chen. 

26Doonee Israɛl tim ta kin tima awa nyausa awa ba lanjimasi nihɛɛti ta maga fun chɔ 

kaali Ijipt pulim aku ba funɛ ɔm Babilɔn tim chen daha. 

27Bun naa Ibil-Mɛrodak fun di Babilɔn pulim koora, o funɛ daŋni kankoor Jehoyakin 

wɛu ali Juda pulim ni. Chendaha o funɛ yisi unnu ali dɛɛ ni. Chen saha ti di ba kpa 

kankoor Jehoyakin a la tɔ dɛ chen gantɛl ni, o funɛ na bun fumtora daanɔpɛwa pɛn 

fidaalɛ tiina wuzu fumlɛ daanɔpɛ wuzurɛ. 

28Kankoor Ibil-Mɛrodak funɛ daŋni o wɛu kinkan a fun nyɛ un bar chiksi zenzen naa 

kpak jirima a kaali koorsi nawara ba fun piin te kpaksi a kaali Babilɔn pulim chen. 

29Chendaha ba funɛ nyɛ Jehoyakin wa nyinbaanu o fun ur o kilaarɛ nawara o fun laari 

ka ba far un dɛɛ ni chen kaa chɛrigi kilaarɛ falɛ. Saha ti, o wa Babilɔn pulim kankoor 

ti funɛ kur lagmi aa di diwe ali o nyɛni maga ni. 

30Saha naa o fun kur nyɛn wa o miisi ni, koor ti yaa funɛ nyɛ un malɛ diile chenani oo 

daŋniu wuzu maga. 

1 KRONIKIL 

1KRONIKIL 1 

1Adam be funɛ ya Sɛt ka Sɛt be ka ya Ɛnɔs. Ɛnɔs be ka fun ya Kenan. 

2Kenan be ka funɛ ya Mahalalɛl ka Mahalalɛl be ka ya Jarɛd. 

3Jarɛd be funɛ ya Inɔk o ka fun lul Mɛtusɛla. Mɛtusɛla be funɛ ya Lamɛk. 

4Lamɛk ka fun wa si a lul Nowa. Nowa ka fun wa si a lul nibabichɛsa nara batora, ba 

sɔna funɛ ya Sɛm, Ham awa Jafɛt. 

5Jafɛt bisa funɛ ya Goma, Magɔg, Madai, Javan, Tubal, Mɛsɛk awa Tiras. Ba niisisa 

funɛ ya banawara funɛ si aa di ba sɔni ta chen. 

6Goma niisisa funɛ ya Askɛnas awa Rifaf awa Togama tima. 

7Javan niisisa ka funɛ ya Elisa awa Speen awa Saiprus awa Roods tima. 

8Ham bisa funɛ ya Kus, Ijipt, Libia awa Kenan tima. Ba niisisa ka funɛ ya banawara 

funɛ si aa di ba sɔni taa chen. 

9Kus niisisa funɛ ya Sɛba awa Havila awa Sabta awa Raama awa Sabtɛka tima. 

Raama niisisa ka fun ya Sɛba awa Dɛdan tima. 

10Kus fun lul be nibabichɛla baa yir un Nimrɔd. O wa si a burigi nibin kpok naa laa 

chem laal ali tɛɛnɛ nɔ maga ni. 

11Ijipt niisisa ka funɛ ya Lidia awa Anam awa Lɛhab awa Naftu tima. 

12Patrus awa Kaslu awa Krit tima banawara mun ni Filistia tima mun piili chen. 

13Kenan bisa funɛ ya Saidɔn awa Hɛf. Ba niisisa ka funɛ ya banawara funɛ si aa di ba 

sɔni taa chen. 

14Kenan niisisa funɛ vɛɛn ya Jebus tima awa Amɔn tima awa Gɛgas tima, 

15awa Hif tima awa Akat tima awa Sin tima ta. 

16Bɔnɛ funɛ vɛɛn ya Avad tima awa Zɛma tima awa Hamaf tima ta. 

17Sɛm bisa funɛ ya Ɛlam awa Asu awa Afaksad awa Lud awa Aram awa Us awa Hɔl 

awa Gɛfa awa Mɛsɛk. Ba niisisa funɛ ya banawara si aa di ba sɔni taa chen. 

18Apaksad be funɛ ya Sɛla ka Sɛla be ka ya Ɛba. 

19Ɛba funɛ lul nibabichɛsa nara balɛwa, digi sɔn funɛ ya Pɛlɛg, domi o luli saha tɛɛnɛ 

nɔ nibinsi maga funɛ purikiu ali dɔŋ ni. Digi sɔn ka funɛ ya Joktan. 

20Joktan niisisa funɛ ya Almɔdad, Sɛlɛf, Hasamavɛt awa Jɛra tima. 

21Bɔnɛ funɛ ya Hadoram, Uzal, Dikla, 

22Ɛbal, Abimɛɛl, Sɛba, 

23Ofia, Havila awa Jobab tima. 

24Piili Sɛm zɔɔnɔ ti walɛ ni aa la Abram zɔɔnɔ nibinsa funɛ nɛɛnɛ: Sɛm, Apaksad, 

Sɛla, 

25Ɛba, Pɛlɛg, Riu, 

26Sɛrug, Nahɔ, Tɛra, 

27awa Abram naa ba fun vɛɛnaa yir Abraham chen. 

28Abraham funɛ kpak nibabichɛsa balɛwa. Ba sɔna funɛ ya Aizik awa Ismɛɛl. 

29Ismɛɛl bisa funɛ wa si a ya zɔɔnɔ fidaalɛ ta nyuun tima. Nɛbayɔf funɛ ya Ismɛɛl 

nibabichɛl hɛɛ a zi gbaari Kɛda, Adbiil, Mibsam, 

30Misma, Duma, Masa, Hadad awa Tɛma. 

31Bɔnɛ funɛ ya Jɛtu, Nafis awa Kɛdɛma. 

32Abraham funɛ kpak samnɛ baa yir Kɛtura. O fun lul nibabichɛsa nara banɔra. Ba 

sɔna funɛ ya Zimran, Joksan, Mɛdan, Midian, Isbak awa Suwa. Joksan ka fu lul 

nibabichɛsi balɛ. Ba sɔna funɛ ya Sɛba awa Dɛdan. 

33Midian ka fun lul nibabichɛsa nara banyuun. Ba sɔna funɛ ya Ɛfa, Ɛfɛ, Hanɔk, Abida 

awa Ɛlda. 

34Abraham be Aizik ka fun lul nibabichɛsi balɛ. Ba sɔna ya Esau awa Jekɔb. 

35Esau bisa funɛ ya Ɛlifas, Ruwɛl, Jeus, Jalam awa Kora. 

36Ɛlifas niisisa ka funɛ ya Tɛman, Oma, Zɛfo, Gatam, Kenas, Timna awa Amelek tima 

ta. 

37Ruwɛl niisisa funɛ ya Nahaf, Zɛra, Sama awa Miza tim ta. 

38See niisisa ka funɛ ya Lotan, Sobai, Zibɛɔn, Ana, Disɔn, Ɛza awa Disan tim ta. 

39Ana, Disɔn, Ɛza awa Disan tim ta. 

40Sobal niisisa ka funɛ ya Alvan, Manahaf, Ɛbal, Sɛfo awa Onam tim ta. Zibɛɔn bisa 

ka funɛ ya Aiya awa Ana. 

4141Ana be ka funɛ ya Disɔn. O niisisa ka fun ya Hɛmdan, Ɛsban, Ifran awa Kɛran tim 

ta. 

42Ɛza niisisa funɛ ya Zaavan awa Akan awa Bilham. Disan niisisa ka funɛ ya Us awa 

Aran. 

43Koorsa banawara funɛ di koora ali Idɔm pulim ni ka Israɛl tim koora zi wa di chen 

sɔna nɛɛnɛ. Bɛwɔ be naa ba funɛ yir Bɛla ka o li tɔha naa baa yir Dinhaba chen. 

44Saha naa Bela fun wa siu, Zɛra be Jobab funɛ di koora. 

45Saha naa Jobab fun wa siu, Husam naa funɛ li Tɛman pulim chen funɛ di o kapata a 

di koora. 

46Saha naa Husam fun wa siu, Bɛdad be Hadad naa funɛ chem Midian tima a nyaŋi 

chen funɛ di koora. O tɔha funɛ ya Avif ali Moab pulim ni. 

47Hadad fun wa siu ka Masrɛka tim baal naa baa yir Samla chen fun di koora. 

48Samla fun wa siu ka Sawul naa li Rɛhobɔf chen fun di koora. 

49Saha naa Sawul fun wa siu, Akɔ be Baal-Hanan ka fun di koora. 

50Baal-Hanan ka fun wa siu ka Hadad fun di koora. Hadad tɔha sɔn funɛ ya Pau. O 

haan sɔn ka funɛ ya Mɛhɛtabɛl. O hila sɔn ka funɛ ya Matrɛd naa funɛ ya Mɛ-Zahab 

be chen. 

51Idɔm tima zɔɔnɔsi ta funɛ puriki ba titi nanɛ: Timna, Alva, Jɛtɛf, 

52Oholibama, Ɛla, Pinɔn, 

53Kɛnas, Tɛman, Mibza awa  

54Magdeel awa Iram tima. 

1KRONIKIL 2 

1Jekɔb funɛ kpak nibabichɛsa nara fidaalɛwa. Ba sɔna funɛ ya Rubɛn, Simiɔn, Livai, 

Juda, Isaka, Zɛbulum, 

2Dan, Josɛf, Bɛnjaman, Naftali, Gad awa Asa. 

3Juda ka fun lul nibabichɛsi nara banyuun. O wa o haan Bafsua naa funɛ ya Kenan tim 

be chen funɛ lul nara batorwa. Ba sɔna funɛ ya Ɛr, Onam awa Sɛla. Ɛr funɛ ya be hɛɛ, 

amaa kaa laa tum tum tagna, chendaha Koosa funɛ kpu unnu. 

4Juda funɛ kpak o haan niinbe naa baa yir Tama chene. Ba fun lul bisi balɛ, ba sɔna 

funɛ ya Pɛrɛs awa Zɛra. 

5Pɛrɛs nibabichɛsa balɛ, ba sɔna ya Hɛzrɔn awa Hamul. 

6O maana Zɛra funɛ lul nibabichɛsi banyuunwa. Ba sɔna funɛ ya Zimri, Ɛfan, Hɛman, 

Kalkɔl awa Dada. 

7Ekan naa funɛ ya Kami be kaa ya Zɛra niisisa taa digi chen funɛ tum tum tagin a kpa 

sibirha a wa Israɛl pulim, domi o funɛ ŋmɛ kinkina ba fun kpa a nyɛ Koosi nɛɛ. 

8Ɛtan funɛ lul nibabichɛl bɛgimnɛ, baa yir o sɔn Azaria. 

9Hɛzrɔn ka fun lul nibabichɛsi batora. Ba sɔna funɛ ya Jɛramiil, Ram awa Kaleb. 

10Piili Ram zɔɔnɔ ti aa la Jesi zɔɔnɔ ti nibinsa funɛ nɛɛnɛ: Ram, Aminadab, Nasɔn naa 

funɛ li Juda zɔɔnɔ chen, 

11Salmɔn, Boas, 



607 

 

© 1999,  Wycliffe Bible Translators, Inc. 
 

 
 

 

12Obɛd awa Jesi. 

13Jesi funɛ lul bisa banɔpɛwa. Ba sɔna funɛ ya Ɛliab, Abinadab, Simɛa, 

14Nɛtanɛl, Radai, 

15Ozɛm awa Devid. 

16Jesi funɛ vɛɛn kpak nihabichɛsi balɛwa, baa yir Zɛruya awa Abigɛl. Zɛruya ka fun 

lul nibabichɛsi batora, baa yir Abisai, Joab awa Asahɛl. 

17Abigɛl funɛ yu Jɛta naa ya Ismɛɛl niisisa taa digi chene. Ba fun lul be nibaal a du o 

sɔn Amasa. 

18Hɛsrɔn be Kaleb ka fun kpa Azuba o wa un lul nihabichɛla, o fun du o sɔn Jɛriɔf. O 

fun bu lul nibaala nara batora a du ba sɔna Jɛsa, Sobab awa Adɔn. 

19Azuba siwi gantɛl ni, Kaleb fun kpa Ɛfraf ba fun lul nibaal a du o sɔn Hur. 

20Hur be funɛ ya Uri ka o niha ka ya Bɛzalɛl. 

21Saha naa Hɛsrɔn fun wa tel bun fumnɔra, o fun kpa Maki be naa funɛ ya Giliad be 

chen. Ba fun lul nibaal a du o sɔn Sɛguv. 

22Sɛguv ka fun wa si a lul nibabichɛl baa yir Jɛɛ. O fun dɔ Giliad pulim tɔsa fumlɛ 

daatora. 

23Gɛza awa Aram koorsi ta funɛ chem tɔsa fumnɔrawa a nyaŋi a gbaari Jɛɛ awa Kɛnaf 

tɔ wisi ta awa tɔsa anawara duglɛ chen. Banawara funɛ nyɛn doon chen maga funɛ ya 

Giliad nyana Maki niisisiwa. 

24Hɛzrɔn funɛ wa siu chen gantɛl ni, o be nibaal naa ba funɛ yir Kaleb chen funɛ kpa 

Ɛfraf naa funɛ ya o nyana luhaan chen a ya haan. Ba fun lul be a du o sɔn Asa, waa ka 

funɛ piili tɔha naa baa yir Tekuwa chen. 

25Jeramiil naa funɛ ya Hɛzrɔn be hɛɛ chen funɛ lul nibabichɛsa nara banyuunwa. Ba 

sɔna funɛ ya Ram, Buna, Orɛn, Ozɛm awa Ahija. 

26Ram ka fun lul bisa batora. Ba sɔna funɛ ya Maas, Jamin awa Ɛka. Jɛramiil fun bu 

kpa haan digi baa yir un Atara, ba fun lul be baa yir un Onam. 

28Onam ka fun lul bisa alɛ baa yir ba Samai awa Jada. Samai ka fun wa si a lul bisa 

alɛ, ba sɔna funɛ ya Nadab awa Abisa. 

29Abisa fun kpa haan baa yir un Abihel, ba fun lul nibabichɛsa nara balɛ baa yir ba 

Aban awa Molid. 

30Abasa niinbe Nadab fun lul bisa alɛ, baa yir ba Sɛlɛd awa Apem. Sɛlɛd funɛ wa siu 

di o wa lul be. 

31Apem funɛ lul Isi ka Isi ka fun lul Sɛsan. Sɛsan ka fun lul Alai. 

32Samai niinbe Jada ka fun lul bisa alɛ, baa yir ba Jɛta awa Jonatan, amaa Jɛta funɛ wa 

siu di o wa lul be. 

33Jonatan fun lul bisi balɛ, ba sɔna funɛ ya Pɛlɛf awa Zaza. Ba maga funɛ ya Jɛramiil 

niisisiwa. 

34Sɛsan waa fun kpak nibabichɛsa. O funɛ kpak Ijipt tim yomne baa yir Jaha. 

35Sɛsan fun kpa o nihabichɛsi taa digi a nyɛ Jaha ni. O kpa a ya haan ba fun lul 

nibabichɛla. O fun du be ti sɔn Atai. 

36Piili Atai walɛ taa ni aa la Ɛlisama nibinsa nɛɛnɛ: Atai, Nɛtan, Zabad, 

37Ɛflal, Obɛd, 

38Jehu, Azaria, 

39Hɛlɛs, Ɛleesa awa  

40Sismai, Salum, 

41Jekamia awa Ɛlisama. 

42Kaleb nibabichɛl hɛɛ sɔn funɛ ya Mɛsa, ka Mɛsa fun lul Zif naa funɛ lul Marɛsa 

chen. Marɛsa ka funɛ lul Hebrɔn. 

43Hebrɔn ka fun wa si a lul nibabichɛsa nara baanaasi. Ba sɔna funɛ ya Kora, Tapuwa, 

Rekem awa Sɛma. 

44Sɛma funɛ lul Raham, o niisisa funɛ vɛɛn ya Jokem awa Rekem. Rekem ka fun lul 

Samai. 

45Samai be funɛ ya Maɔn ka Maon ka fun lul Bɛf-Zur. 

46Kaleb samna naa ba funɛ yir Ɛfa chen nibabichɛsa funɛ nɛɛnɛ: Haran, Moza awa 

Gazɛs. Gazɛs gbaan fun lul nibabichɛla, baa yir un Haran. 

47Baal naa ba funɛ yir Jadai chen, nibabichɛsa funɛ ya nara banorawa. Ba sɔna funɛ ya 

Regem, Jotam, Gɛsan, Pelet, Ɛfa awa Saaf. 

48Kaleb fun bu kpak sam digi, baa yir un Maaka. O ka fun lul nibabichɛsi balɛ. Baa 

yir ba Sɛba awa Tihana. 

49O fun bu lul nara balɛ a gbaari baa yir ba Saaf awa Seva. Saaf funɛ baŋ tɔha naa baa 

yir Madmana chen ka Seva ka fun baŋ tɔsa anawara baa yir Makbena awa Gibia chen. 

Kaleb fun vɛɛn lul nihabichɛla, baa yir un Aksa. 

50Kaleb niisisa nɛɛnɛ: Hur funɛ ya o be hɛɛ. Hur be Sobal ka fun baŋ tɔha naa baa yir 

Kiriaf-Jearim chen. 

51O be naa laa sak nara balɛ tiina baa yir Salma chen ka fun baŋ Bɛtlihɛm ka naa sak 

bator tiina, baa yir un Harɛf chen fun sa Bɛf-Gada. 

52Soba naa funɛ sa Kiriaf-Jearim chen funɛ ya tɔha naa baa yir Haroɛf chen awa 

Mɛnuhɔf tim ta purkili nawaal. 

53O niisisa funɛ vɛɛn ya nan nibinsi naa funɛ nyɛn Kiriaf-Jearim ni chen. Itri tima, Puf 

tima, Sumaf tima awa Misra tim awa Zora tɔha ti tima awa Ɛstaɔl tim ta funɛ ya ba 

zɔɔnɔ ti timwa. 

54Salma naa funɛ sa Bɛtlihɛm chen niisisa funɛ nyɛn tɔsa anawara baa yir Nɛtofaf awa 

Atrof-Bɛf-Joab awa Zora tim ta. Ba waa funɛ ya zɔɔnɔ ti nibinsa a nyɛn Manahaf ni 

chen. 

55Banawara zim sɔbi kinkan a nyɛn Jabɛs ni chen nɛɛnɛ: Tiraf tim ta awa Simiaf tim 

ta awa Sukaf tim ta. Ba funɛ ya Kena timwa kaa kpa Rekab tim ta. 

1KRONIKIL 3 

1Devid bisa banawara o fun lul ali Hɛbrɔn ni chen sɔna nɛɛnɛ ali ba hɛɛsi ni. Bi hɛɛ ti 

sɔn funɛ ya Amɔn ka o niin ya Jezriil ti be baa yir Ahinoam. Balɛ tiin ti sɔn funɛ ya 

Daniil ka o niin li Kamɛl baa yir un Abigɛl. 

2Bator ta tiin sɔn funɛ ya Absalɔm. O niina funɛ ya Gɛza tim koor naa baa yir Talma 

chen beere baa yir Maaka. Banaasi ti tiin sɔn funɛ ya Adonija ka o niin sɔn ya Hagif. 

3Banyuun ti tiin funɛ ya Abital beere baa yir Sɛfatia, ka banor tiin ti ka fun ya o haan 

naa baa yir Ɛgla chen be baa yir un Itrem. 

4Saha naa Devid fun di koora a nyɛn Hɛbrɔn ni bunsa anɔpɛ wa puriki chene, o fun lul 

bisa banɔra taa maga. O funɛ di koora Jerusalɛm ni bun fumtora daatorawa. 

5O fun vɛɛn lul bii damata ali dooni. O haan naa funɛ ya Amiɛl be baa yir Bafsɛba 

chen funɛ lul nibabichɛsa banaasiwa. Ba sɔna funɛ ya Samuwa, Sobad, Nɛtan awa 

Solomɔn. 

6O fun vɛɛn lul nibabichɛsa nara digto. Ba sɔna funɛ ya Ibha, Ɛlisua, Ɛlipɛlɛt, 

7Noga, Nefɛg, Jafia, 

8Ɛlisama, Ɛliada awa Ɛlifɛlɛt. 

9Nan bisi naa gantɛl ni, Devid wa o samsa funɛ vɛɛn lul nibabichɛsau a gbaari. O funɛ 

vɛɛn lul nihabichɛlu. Baa yir un Tama. 

10Kankoor Solomɔn niisisa funɛ nɛɛnɛ piili nyana ni aa la be ni: Solomɔn, Rehoboam, 

Abija, Asa, Jehosafat, 

11Jehoram, Ahazia, Joas, 

12Amazia, Azaria, Jotam, 

13Ahas, Hɛzikaya, Manasɛ, 

14Amɔn awa Josaya. 

15Josaya fun lul nibabichɛsa banaasi. Baa yir ba Johanan, Jehoyakim, Zɛdikaya awa 

Salum. 

16Jehoiakim fun lul nibabichɛsi balɛ. Ba sɔna funɛ ya Jehoiakin awa Zɛdikaya. 

17Kankoor Jehoakin naa Babilɔn tim koora fun kpak kaali Babilɔn chen niisisa nɛɛnɛ. 

O funɛ kpak nibabichɛsa banɔpɛwa. Ba sɔna funɛ ya Siitɛl, 

18Malkiram, Pɛdaya, Senaza, Jekamia, Hosama awa Nɛdabia. 

19Pedaya ka fun lul nibabichɛsi balɛ baa yir Zɛrubabɛl awa Simei. Zɛrubabɛl ka fun 

lul nibabichɛsa nara balɛ baa yir Mɛsulam awa Hanania. Nihabichɛla naa funɛ gbaari 

ba ni sɔn funɛ ya Sɛlomif. 

20O funɛ vɛɛn lul nibabichɛsi banyuunwa a gbaari. Ba sɔna funɛ ya Hasuba, Ohɛl, 

Bɛrɛkia, Hasadia awa Jusab-Hɛsɛd. 

21Hanania funɛ lul nibabichɛsi balɛwa. Ba sɔna funɛ ya Pɛlatia awa Jɛsaya. Jɛsaya ka 

fun lul Refaya ka Refaya ka fun lul Anan. Anan be ka funɛ ya Obadaya ka Obadaya 

be ka ya Sɛkania. 

22Sɛkania funɛ lul nibabichɛl bɛgimnɛ baa yir un Sɛmaya, amaa o niisisa banawara 

funɛ ya nibabichɛsa funɛ ya nara banyuunwa. Ba sɔna funɛ ya Hatsu, Igal, Baria, 

Nearia awa Safat. 

23Nearia fun lul nibabichɛsa batora. Ba sɔna funɛ ya Ɛliɛnai, Hizkia awa Azrikam. 

24Ɛliɛnai fun lul nibabichɛsa banɔpɛ. Ba sɔna funɛ ya Hodavia, Ɛliasiv, Pelaya, Akub, 

Johanan, Dɛlaya awa Anani. 

1KRONIKIL 4 

1Juda niisisi ta bɔnɛ sɔna nɛɛnɛ: Pɛrɛs, Hɛzrɔn, Kami, Hur awa Sobal. 

2Sobal be funɛ ya Reaya, o ka fun lul Jahaf. Jahaf ka fun lul Ahumai awa Lahad. Ba 

nawaalsa ya nibinsa banawara nyɛn Zora ni chen. 

3Hur funɛ ya Kaleb awa o haan naa ba funɛ yir Ɛfraf chen nibabichɛl hɛɛ. O niisisa ka 

funɛ wa si a baŋ Bɛtlihɛm. Hur nibabichɛsa bator ta sɔna funɛ ya Ɛtam, Pɛnuɛl awa 

Ɛza. Ɛtam ka fun lul nibabichɛsa batora baa yir ba Jɛzriil, Isma awa Idbas awa 

nihabichɛl bɛgim baa yir Hazɛlɛlponi. Pɛnuɛl funɛ baŋ tɔha naa baa yir Gɛdɔ chen ka 

Ɛza ka fun baŋ Husa. 

5Asa naa funɛ baŋ tɔha naa ba funɛ yir Tekowa chen funɛ kpak haanasi balɛwa baa yir 

Hɛla awa Naara. 

6O wa Naara fun lul nibabichɛsi banaasi. Ba sɔna funɛ ya Ahuzam, Hɛfa, Temɛni awa 

Haahastari. 

7Asa wa Hɛla fun lul nibabichɛsa batora. Ba sɔna funɛ ya Zɛrɛf, Zoha awa Ɛtnam. 

8Kos be funɛ ya Ɛtnan awa Zobeba. O niisisa funɛ ya zɔɔnɔ naa li Harum be naa baa 

yir Ahahɛl chen mun ti. 

9Baal digi funɛ nyɛn dooni baa yir un Jabɛs a fun ya naa baa nyɛ un jirima kinkan ali o 

walɛ ni. O niina funɛ du un Jabɛs ti, domi be ti luli funɛ bɔmu kinkan. 

10Jabɛs yaa fun sumi Israɛl tim Koosa tiu a ŋɔ, "Koosa ya alibarka a du min ni kaa nyɛ 

min tɛɛnɛ kinkan. Nyɛn mu wati kaa ta wa nyɛ mu ya wi naa laa zi du min bar wiha." 

Koosa fun nu o wusisum ti. 

11Kaleb fun lul nibabichɛla baa yir un Mɛhir. Mɛhir ka fun si lul be baa yir un Ɛstɔn. 

12Ɛstɔn fun lul nibabichɛsi batora. Ba sɔna funɛ ya Bɛf-Rafa, Pasia awa Tɛhina. 

Tɛhina ka fun wa si a baŋ tɔha naa baa yir Nahas chen. Ba niisisa nyɛn tɔha naa baa 

yir Reka chen ni. 

13Kenas fun lul nibabichɛsa balɛ, Otniɛl awa Sɛraya. Otniɛl ka fun lul bisi balɛ baa yir 

ba Hataf awa Mɛɔnofai. 

14Mɛɔnofai be ka funɛ ya Ofra. Sɛraya be funɛ ya Joab naa funɛ dɔ nɛŋbɔ naa ba funɛ 

yir nisi tum zima nɛŋbɔ chen. Banawara funɛ nyɛn dooni maga funɛ ya zimzimsiwa a 

kpak ba nisi tuma. 

15Kaleb naa funɛ ya Jɛfunɛ be chen funɛ lul nibabichɛsi batorawa. Ba sɔna funɛ ya Iru, 

Ɛla awa Naam. Ɛla ka fun lul Kenas. 

16Jɛhalɛlɛl ka fun lul nibabichɛsa banaasi. Ba sɔna funɛ ya Zif, Zifa, Tiria awa Asarɛl. 

17Ɛzra funɛ lul nibabichɛsi banaasiwa. Ba sɔna funɛ ya Jɛta, Mɛrɛd, Ɛfa awa Jalɔn. 

Mɛrɛd fun kpa Ijipt tim koora be baa yir Bitia. Ba fun lul be nihabichɛla baa yir un 

Miriam kaa ka lul nibabichɛsa balɛ baa yir ba Samai awa Isba. Isba funɛ baŋ tɔha naa 

baa yir Ɛstɛmoa chen. Mɛrɛd funɛ vɛɛn kpa Juda zɔɔnɔ ti nihabichɛl digirɛ, baa fun lul 

nibaala nara batora. Digi sɔn funɛ ya Jɛrɛd naa funɛ baŋ tɔha naa baa yir Gɛdɔ chen. 

Digi sɔn ka funɛ ya Hɛba naa funɛ baŋ tɔha naa baa yir Soko chen. Bator ti tiin sɔn 

funɛ ya Jɛkutiɛl, waa ka funɛ baŋ Zanowa tɔha ti. 

19Hodia fun kpa Nahum towe. Ba misisa ka funɛ ya Garom zɔɔnɔ naa nibinsa nyɛn 

Kɛila ni chen awa Maakaf zɔɔnɔ naa nibinsa nyɛn Ɛstemoa ni chen. 

20Simɔn funɛ lul nibabichɛsa banaasiwa. Ba sɔna funɛ ya Amnɔn, Rina, Bɛn-Hanan 

awa Tilɔn. Isi bisa balɛ sɔna ka funɛ ya Zohif awa Bɛn-Zohɛf. 

21Sɛla funɛ ya Juda bisi ta digirɛ. O niisisa funɛ ya Ɛr naa funɛ baŋ tɔha naa baa yir 

Lɛka chen awa Laada naa funɛ baŋ Marɛsa chen. Ba zɔɔnɔ funɛ ya gata nisɔɔlɛ a nyɛn 

Bɛf-Asbia ni chen. 

22Jokim awa nibinsa banawara funɛ nyɛn Kozeba awa Joas awa Saraf ni chen. Ba funɛ 

kpa Moab tima nihaaniwa a nyɛn Bɛtlihɛm ni. 

23Ba funɛ ya koor ti ni tumɛwa kaa nyɛn tɔsa anawara baa yir Nɛtɛm awa Gɛdɛra chen 

ni. 

24Simiɔn ka fun lul nibabichɛsa nara banyuun. Ba sɔna funɛ ya Nɛmuɛl, Jamin, Jarib, 

Zɛra awa Sawul. 

25Sawul nibabichɛla sɔn funɛ ya Salum ka o niha sɔn ka ya Mibsam. O nihimun ka 

funɛ ya Misma. 

26Piili Misma ni, ba mun kpak chene hali a la tel Hamuɛl, Zaku awa Simei. 

27Simɛi nibabichɛsa funɛ ya nara fidaanɔrwa ka nihabichɛsi ka ya nara banɔra. O walɛ 

waa fun kpak bisi kinkan. Simiɔn zɔɔnɔ ti waa fun pɛn a chi Juda zɔɔnɔ ti. 

28Piili chen saha ti aa la kankoor Devid saha ti, Simiɔn niisisi ta funɛ nyɛn nan tɔsi 

naa nɛɛ: Bɛɛsɛba, Molada, Haza-Sual, 

29Bilha, Ɛsɛm, Tolad, 

30Bɛtuɛl, Homa, Ziklag, 

31Bɛf-Makabɔf, Haza-Susim, Bɛf-Biri awa Saarɛm. 

32Ba funɛ vɛɛn nyɛn tɔsa nawara baa yir Ɛtam, Ain, Rimɔn, Tokɛn awa Asan, 

33awa tɔsa anawara go a chen hali a la tel mun nha bar cheli luga tɔha naa baa yir 

Baalaf chen. Chenani ba fun sɔbi ba walɛ sɔna awa tɔsa anawara ni ba nyɛn chen a 

dau nɛɛnɛ. 

34Mɛsobad, Jamlɛk, Josa naa funɛ ya Amazia be chen. 

35Jowɛl awa Jehu naa funɛ ya Josibia be kaa ya Sɛraya be awa Asiɛl be chen. 

36Ɛliɛna, Jaakoba, Jɛhohaya, Asaya, Adiɛl, Jɛsimiɛl, Bɛnaya, 

37Ziza naa funɛ ya Sifi be kaa ya Alɔn be kaa ya Jɛdaya awa Simri awa Sɛmaya niha 

chen. 

38Banawara sɔna ba sɔbi nan maga funɛ ya ba zɔɔnɔsi ta nihɛɛta. Ba zɔɔnɔsi ta ka funɛ 

kuraa gbaari chene. 

39Ba funɛ wasi chene a su nha bar cheli lug ti hali a la tel Gɛra ka ba sela di ali nɛŋbɔ 

naa funɛ chɔ dooni chen nha bar yɛli lug ni. 

40Ba funɛ na tɛɛnɛ weriu dooni a kani wa tusɔɔn ni. Banawara funɛ piin te kani dooni 

chen funɛ ya Hamaf timwa. 

41Kankoor Hɛzikaya saha ti, banawara sɔna ba sɔbi nan funɛ kaali Gɛda pulim a la 

chɛɛki tim lɛwa anawara ba baŋsi chen a ta kaa duŋni nara ta ali dooni kaa kani tɔha ti 

ni, domi doon funɛ kpak ba sela ta diweu kinkan. 

42Simiɔn zɔɔnɔ ti nibinsa nara kɔksa anyuun ka fun kaali nha bar cheli luga tɔha naa 

baa yir Idɔm chen a la kani. Isi awa Pelatia awa Nearia awa Rɛfaya awa Uziɛl bisa 

funɛ te ba suwachak a kpa la dooni. 

43Doonee ba fun la kpu Amelek tima banawara ka chen ali dooni kaa nyɛn dooni hali 

wa zinan. 

1KRONIKIL 5 

1Jekɔb be hɛɛ naa baa yir Rubɛn chen niisisa nɛɛnɛ. O funɛ kpak o nyan samsi taa 

digirɛ a daŋni, chendaha o waa fun na o nyana kapata naa ba yaa bɔni aa nyɛ be hɛɛ ni 

chen. Ba funɛ kpa chen kapati ti a nyɛ Josɛf nɛɛ. 

2Juda zɔɔnɔ ti nibinsa funɛ wa in a na kpok a fun dɛu koora a nyɛ zɔɔnɔsi taa maga ni. 

3Rubɛn funɛ lul nibabichɛsi banaasiwa. Ba sɔna funɛ ya Hanɔk, Palu, Hɛzrɔn awa 

Kami. 

4Jowɛl niisisa funɛ nɛɛnɛ ali nara maga wa ba saara ni: Sɛmaya, Gɔg, Simei, 

5Mika, Rɛaya, Baal, 

6awa Bɛɛra. Tiglaf-Pilesa naa funɛ ya Asiriya tim koora fun kpak kaali o pulim chen. 

Bɛɛra funɛ ya Rubɛn walɛ ta suwachak tiina. 

7Rubɛn walɛ ta suwachak tima koo ba nihɛɛta funɛ nɛɛnɛ: Jɛyɛl, Zɛkaraya, 

8awa Bɛla naa funɛ ya Azaz be kaa ya Sɛma naa funɛ ya Jowɛl zɔɔnɔ ti walɛ taa digi 

chen niha. Chen zɔɔnɔ ti nibinsi ta funɛ nyɛn Aruwa awa tɔsa anawara funɛ nyɛn 

pulim nyuha ni baa yir Nɛbo awa Baal-Mɛɔn chen nɛɛ. 

9Ba funɛ kpak nuhɛ garchesi kinkannɛ ali Giliad ni, chendaha ba funɛ kani chene hali 

a la li nha bar yɛli lug ti ali nyaabaan ti wati hali a la tel Yufuretis mɔɔg ti. 

10Kankoor Sɔɔl saha ti, Rubɛn walɛ ta funɛ siiu a chem Hagra tima a kpu ba ali laal ti 

ni kaa kani ba tɛɛnɛ ti ni ali Giliad nha bar yɛli lug ti ni. 

11Gad walɛ ta ka funɛ kani Rubɛn walɛ ta nyuha nɛɛ ali Basan tɛɛnɛ ti chen hali a la 

tel Salɛka nha bar yɛli lug ti. 

12Jowɛl funɛ ya zɔɔnɔ naa in kinkan chen nyuu tiina, Safan walɛ ka funɛ bu sak Jowɛl 

walɛ taa ni. Janai awa Safat funɛ ya zɔɔnɔsi anawara gbaarɛ a nyɛn Basan ni chen 

nyuu tima. 

13Banawara funɛ gbaari zɔɔnɔsi abanɔpɛ ta nibinsi taa ni chen sɔna nɛɛnɛ: Mikɛl, 

Mɛsulam, Sɛba, Jorai, Jakan, Zia awa Ɛba. 

14Ba maga funɛ ya Abihel naa ya Huri be chen niisisiwa. Ba nawaalsa funɛ ya Abihel, 

Huri, Jarowa, Giliad, Mikɛl, Jesisai, Jado awa Bus. 

15Ahi naa nyan funɛ ya Abdiɛl ka o nawaal ka ya Guni chen funɛ ya zɔɔnɔsi naa 

nihɛɛ. 

16Ba funɛ nyɛn Basan awa Giliad tɛɛnɛ nɛɛ awa tɔsa anawara go a chen awa Sarɔn 

doonani maga kpak sela bar diile were chen. 

17Saha naa Juda tim koora kankoor Jotam awa Israɛl tim koora kankoor Jeroboam fun 

di koorsa chene ba fun sɔbi zɔɔnɔsi ta nibinsi ta sɔna a dau. 

18Rubɛn awa Gad awa Manasɛ walɛ banawara funɛ kani nha bar yɛli lug ni chen maga 

ni, lanjimasi tusuk fumnaasi daanaasi awa kɔksa anɔpɛ difumnɔra funɛ buksi chenani 

baa zi kpa takoobisa awa toha wa hɛma a chem laal. 

19Ba fun la chem Jɛtu tima awa Nafis tima awa Nodab tim ta wa laal. 

20Ba sii funɛ su Koosa, chendaha ba funɛ sumi unnu di o suŋi ba ali laal ti ni, Koosa 

ka fun nu ba wusisum ti a suŋi ba ba di nyusum a nyaŋi Hagra tim ta wa ba laal ki 

cheme ta maga. 

21Ba fun chem ba dɔm ta a fuksi ba lakoomisa tusuk fumnyuun awa piisisa tusuk 

kɔksalɛ difumnyuun awa kakusa tusugsa alɛ kaa vɛɛn kpaksi ba nibinsa tusuk kɔkwa a 

la tɔ dɛ. 

22Ba funɛ kpu nara ta kinkannɛ, domi chen laal ti funɛ ya Koosa tutɔrɛ. Ba funɛ kani 

ba tɛɛnɛsi taa nɛɛ hali ba fun wa kpaksi ba kaali pulim digi chen. 

23Banawara funɛ nyɛn Manasɛ nha bar yɛli ni chen fun kani Basan tɛɛnɛ ti ni, hali a la 

tel pulim nyuha tɔha naa baa yir Baal-Hɛmɔn chen. Saha ti ba funɛ kuraa wasiu 

kinkan. 

24Banawara kaa funɛ ya ba zɔɔnɔsa nihɛɛta sɔna funɛ nɛɛnɛ: Ɛfa, Isi, Ɛliɛl, Azriɛl, 

Jerɛmaya, Hodavia awa Jadiɛl. Ba maga funɛ ya lanjima hɛɛtiwa kaa ya ba zɔɔnɔsi ta 

nibin zene a kpak sɔn kinkan. 

25Amaa nara ta waa fun tiŋ ba nawaalsi Koosi ti wa wuti ni kaa laa jɛɛmi koosisa 

anawara pulim bɔnɛ nibinsa banawara Koosa fun duŋni ali tɛɛnɛ ti ni chen. 

26Chendaha Koosa fun nyɛ Asiriya tim koora naa baa yir Tiglaf-Pilesa chen fun wa 

chem ba pulim ti maga. O funɛ kpaksi Rubɛn awa Gad awa Manasɛ nha bar yɛli tim 

tau a nyɛ ba la kani tɔsa anawara baa yir Hala, Habɔ, Hara awa Gozan mɔɔg nɔɔ tɔsi 

ta chen. 

1KRONIKIL 6 

1Livai funɛ lul nibabichɛsi batorwa. Ba sɔna funɛ ya Gɛsɔn, Kohaf awa Mɛrari. 

2Kohaf ka fun lul nibabichɛsi banaasi. Ba sɔna funɛ ya Amram, Iza, Hɛbrɔn awa 

Uziɛl. 

3Amram ka fun lul nibaal nara balɛ, baa yir Aarɔn awa Mosis. Nihabichɛl sɔn ka funɛ 

ya Miriam. Aarɔn fun lul nibabichɛsi banaasi. Ba sɔna funɛ ya Nadab, Abihu, Ɛleeza 

awa Itama. 

4Ɛleesa niisisa funɛ nɛɛnɛ ali ba Sarasi ni: Finihas, Abasua, 

5Buki, Uzi, 

6Zɛrahia, Mɛrayɔf, 

7Amaria, Ahitub, 

8Zadɔk, Ahimaas, 

9Azaria, Johanan, 

10awa Asaria naa funɛ tum jɛɛmi dama naa kankoor Solomɔn fun sa ali Jerusalɛm ni 

chen. 

11Amaria, Ahitub, 

12Zadɔk, Salum, 

13Hilkia, Asana, 

14Sɛraya awa Jɛhozadak. 

15Kankoor Nɛbukadnɛza funɛ kpak Jehosadak awa Juda tima awa Jerusalɛm tim tau a 

kaali pulim digi. 

16Livai funɛ lul nibabichɛsi batorwa. Ba sɔna funɛ yaa Gɛsɔn, Kohaf awa Mɛrari. 

17Ba maga ka fun lul nibabichɛsa. Gɛsɔn funɛ lul Libni awa Simei. 

18Kohaf bisa ka funɛ ya Amram, Iza, Hɛbrɔn awa Uziɛl. 

19Mɛrari bisa ka funɛ ya Mali awa Musi. 

20Gɛsɔn niisisa funɛ nɛɛnɛ: Libni, Jahaf, Zima, 

21Joa, Ido, Zɛra awa Jatɛrai. 

22Kohaf niisisa funɛ ya Aminadab, Kora, Asi, 

23Ɛlkana, Ɛbiasaf, Asi, 

24Tahaf, Uriɛl, Uzia awa Sawul. 

25Ɛlkana nibabichɛsa funɛ ya Amasai awa Ahimɔf. 

26Ahimɔf niisisa ka funɛ ya Ɛlkana, Zofai, Nahaf, 

27Ɛliab, Jɛroham awa Ɛlkana. 

28Samuɛl nibabichɛsa funɛ ya nara balɛwa. Ba sɔna funɛ ya Abija awa Jowɛl. 

29Mɛrari niisisa ka funɛ ya Mali, Libni, Simei, Uza, 

30Simia, Hagia awa Asaya. 

31Banawara kankoor Devid fun kpa du baa nyini bool tuma ali saha naa ba yaa kaa 

jɛɛmi ali Jerusalɛm ni saha naa ba fun kpa Koosa chiksɛsa adaka ti la doon chen sɔna 

funɛ nɛɛnɛ. 

32Ba yaa funɛ tum kaa laa nyɛ dɔŋ ni ali jɛɛmi dama ti ni sari ka kankoor Solomɔn fun 

wa sa un ki fali chen. 

33Zɔɔnɔsa anawara nibinsa funɛ tum chen tum ta sɔna funɛ nɛɛnɛ. Kohaf zɔɔnɔ ti ni 

Heman funɛ ya tete boolɔɔlsi ta suwachak tiina. O walɛ ka funɛ ya Jekɔb walɛ naa baa 

yir Jowɛl, Samuɛl, 

34Ɛlkana, Jɛroham, Ɛliɛl, Toa, 

35Zuf, Ɛlkana, Mahaf, Amasai, 

36Ɛlkana, Jowɛl, Azaria, Zɛfanaya, 

37Tahaf, Asi, Ɛbiasuf, Kora, 

38Iza, Kohaf, Livai awa Jekɔb. 

39Asaf funɛ ya boolɔɔlsa banawara sak bulɛ tiin chen suwachak tiina. O mun ka la 

piili Livai zɔɔnɔ ni nanɛ: Asaf, Bɛrɛkia, Simea, 

40Mikɛl, Baasɛya, Malkija, 

41Ɛtni, Zɛra, Adaya, 

42Ɛtan, Zima, Simei, 

43Jahaf, Gɛsɔn awa Livai. 

44Ɛtan naa funɛ li Mɛrari zɔɔnɔ chen ka funɛ ya boolɔɔlsa banawara sak butor chen 

suwachak tiina. Nanɛ o gbaan mun piili ali Livai zɔɔnɔ ti ni: Ɛtan, Kisi, Abdi, Maluk, 

45Hasabia, Amazia, Hilkia, 

46Amzi, Bani, Sɛma, 

47Maali, Musi, Mɛrari awa Livai. 

48Ba dɔŋtima Livai tim taa wa funɛ dɔ tuma anawara baa tum ali jɛɛmi dɛ ti ni. 

49Aarɔn awa o niisisi ta yaa fun kpa ki sɔɔr lɛmau a wa suk biŋbiŋ ti daha. Ba waa yaa 

fun zu kasi kinkan bar ti a zuu kɔɔri kɔɔrsi ta aa sumi Israɛl tim ta tum tagna gil pɛŋi. 

Ba yaa funɛ tum chen tiu, domi Mosis funɛ biksi ba di baa tum chen. 

50Aarɔn niisisi ta mun ka piili nanɛ: Ɛleeza, Finihas, Abisua, 

51Buki, Uzi, Zɛrahia, 

52Mɛrayɔf, Amaria, Ahitub, 

53Zadɔk awa Ahimaaz. 

54Tɛɛnɛ naa ba fun bɔni a nyɛ Aarɔn niisisi taa ni awa Kohaf zɔɔnɔ ti walɛ taa ni chen 

nɛɛnɛ. Ba nɛɛ ba fun te bɔni Livai tim ta tori ti a nyɛ. 

55Tɛɛnɛ ti bar digi ya Hɛbrɔn naa chɔ Juda pulim ni awa doonani kpak kɔ were sela di 

chen. 

56Doon tɛɛnɛsa awa o tɔ wisi taa wa ba fun kpa nyɛ Jɛfunɛ be Kaleb ni. 

57Tɔsa anawara ba fun kpa nyɛ Aarɔn niisisa taa ni funɛ ya Hɛbrɔn, Libna, Jati, 

Ɛstemowa, 

58Hilɛm, Debi, 

59Asan, Juta awa Bɛf-Sɛmɛs awa o daporsi maga. 

60Bɛnjaman tɛɛnɛ ti doonani ba fun chɔk a nyɛ ba funɛ ya Gɛba, Alɛmɛf awa Anatɔf. 

A maga lagmi dɔŋ ni a funɛ ya tɔsa fidaatorwa. 

61Manasɛ walɛ banawara nyɛn nha bar cheli ni chen tɔsi ta fiire ba fun yo walɛ a yisi 

nyɛ Kohaf walɛ taa ni. 

62Gɛsɔn zɔɔnɔ walɛ taa ni, ba funɛ yisi tɔsa fidaatorwa ali Isaka awa Asa awa Naftali 

awa Basan a nyɛ ba. 

63Mɛrari walɛ taa ni ba fun yisi tɔsi fidaalɛ ali Rubɛn awa Gad awa Zɛbulum walɛ 

tɛɛnɛsi taa ni a nyɛ ba. 

64Chene Israɛl tim ta fun bɔni tɔsa ta a nyɛ Livai tim taa ni ba nyɛn. 

65Ba funɛ yo walɛwa a bɔni tɛɛnɛ naa funɛ chɔ Juda ni chen a nyɛ Simiɔn awa 

Bɛnjaman walɛ taa ni. 

66Ba funɛ vɛɛn chɔk Ifrɛɛm tɛɛnɛ ti bar digiu a nyɛ Kohaf zɔɔnɔ ti walɛ ni. 

67Tɔsi taa funɛ ya Sɛkɛm naa funɛ nyɛn Ifrɛɛm awa Gɛza kunkulsi bar ni chen: 

68Jokmiɛn, Bɛf-Hɔrɔn, 

69Aijalɔn awa Gaf-Rimɔn. 

70Manasɛ walɛ banawara nyɛn nha bar cheli chen tɔsa anawara ba fun puriki nyɛ ba ya 

Ana awa Biliam awa a daporsa. 

71Tɔsa anawara ba fun kpa nyɛ Gɛsɔn walɛ taa ni chen funɛ ya Manasɛ walɛ banawara 

funɛ nyɛn nha bar yɛli lug ni chen tɔsa anawara baa yir Golan ali Basan ni awa 

Astarɔf. 

72Isaka walɛ tɔsi ta baa yir Kadɛs, Dabɛraf, 

73Ramof awa Anɛm. 

74Asa walɛ tɛɛnɛ ti ni tɔsa anawara ba fun bɔni nyɛ funɛ ya Masal, Abdɔn, 

75Hukok awa Rehɔv. 

76Naftali walɛ tɛɛnɛ ti tɔsa ka funɛ ya Kɛdɛs ali Galili ni, Hamɔn awa Kiriatem. 

77Tɔsa anawara ba fun bɔni a nyɛ Mɛrari walɛ banawara funɛ ka chen funɛ ya Rimɔn 

awa Tabɔ ali Zɛbulum tɛɛnɛ ti ni. 

78Rubɛn walɛ tɛɛnɛ naa funɛ chɔ Jɔɔdan mɔɔg ti nha bar yɛli lug ali Jeriko nyuha ni 

chen. Bɛza naa funɛ chɔ nyaabaan ti ni chene, ba fun kpa nyɛ ba awa Jaza, 

79Kɛdɛmɔf awa Mɛfaf. 

80Gad walɛ tɛɛnɛ ti ni kaka, ba funɛ nyɛ ba Giliad tɔha naa baa yir Ramɔf chene a nyɛ 

ba awa Mahanem, 

81Hɛsbɔn awa Jaza. 

1KRONIKIL 7 

1Isaka funɛ lul nibaala nara banaasiwa. Ba sɔna funɛ ya Tola, Puwa, Jasuf awa 

Simrɔn. 

2Tola ka fun lul nibaala nara banɔra. Ba sɔna funɛ ya Uzi, Refaya, Jɛriɛl, Jamai, Ibsam 

awa Samuɛl. Baa waa funɛ ya Tola zɔɔnɔ walɛ ta nyuu tima kaa vɛɛn ya lanjimasa 

banawara kpak sɔn. Kankoor Devid saha ti, ba niisisa funɛ iiu a tel nara tusuk fumlɛ 

daalɛ awa kɔksa anɔra. 

3Uzi nibaal funɛ ya ki bɛgimnɛ baa yir Israhia. O ka fun si lul nibaala nara banaasi, ba 

sɔna fun ya Mikɛl, Obadaya, Jowɛl awa Isia. Israhia wa o bisa nara banaasi ta maga 

funɛ ya lul nihɛɛtiwa. 

4Ba funɛ kpak haanasa awa bisi kinkannɛ, chendaha ba funɛ kpa nara tusuk fumtora 

daanɔra a du lanjima tum ni. 

5Isaka walɛ banawara funɛ nyɛn lanjima tum ni chen maga funɛ lagmi ba funɛ ya nara 

tusuk fumŋmɛnaasa daanɔpɛwa. 

6Bɛnjaman nibabichɛsa funɛ ya Bɛla, Bɛka awa Jɛdaɛl. 

7Bɛla fun lul nibaala nara banyuun, ba sɔna funɛ ya Ɛzbɔn, Uzi, Uziɛl, Jɛrimɔf awa Iri. 

Ba maga funɛ ya ba zɔɔnɔ ti nihɛɛtiwa kaa fun vɛɛn ya lanjimasa banawara sɔna zene 

kinkan. Ba mun nibinsa banawara funɛ mag lanjima tum buksi funɛ ya nara tusuk 

fumlɛ daalɛ awa fumtora daanaasiwa. 

8Bɛka ka fun lul nibaala digto. Ba sɔna funɛ ya Zɛmira, Jowas, Ɛleeza, Ɛlinai, Ɔmri, 

Jɛrɛmɔf, Abija, Anatɔf awa Alɛmɛf. 

9Mu mun ti nibabichɛsa banawara ba fun sɔbi ba mag lanjimasi tuma funɛ ya nara 

tusuk fumlɛ awa kɔksa alɛɛwa. 

10Jɛdiaɛl be nibaal funɛ ya ki bɛgimnɛ baa yir Bilhan. Bilhan nibabichɛsa ka fun ya 

nara banɔpɛ. Ba sɔna funɛ ya Jɛwus, Bɛnjaman, Ɛhud, Kɛnaana, Zɛtan, Taasis awa 

Ahisaha. 

11Ba maga funɛ ya lul nihɛɛtiwa ali ba zɔɔnɔ ti ni kaa vɛɛn ya lanjimasa banawara 

kpak sɔn. Ba niisisa nibaala funɛ tel nara tusuk fidaanɔpɛ awa kɔksa alɛu a mag 

lanjima zuuli. 

12Ir niisisa funɛ ya Suf tima awa Hup tim ta. Dan waa funɛ lul nibabichɛl bɛgimnɛ baa 

yir un Husim. 

13Naftali nibabichɛsa funɛ ya nara banaasiwa, ba sɔna funɛ ya Guni, Jɛsa, Jaziɛl awa 

Silɛm. 

14Manasɛ funɛ kpak Aram tim bere a ya samna o wa un fun lul nibaala nara balɛ. Ba 

sɔna funɛ ya Asriɛl awa Maki. Maki ka fun lul Giliad. 

15Maki fun dɛu haanasa a nyɛ Hup tima awa Sup tima ni. Makir towe sɔn funɛ ya 

Maaka. O nibabichɛl naa laa sak bulɛ tiin chen sɔn funɛ ya Zɛlɔfɛhad. Nihabichɛl funɛ 

ya ki bɛgimnɛ. 

16Maaka naa ya Makir haan chen fun lul nibaala nara balɛ ba du ba sɔna Pɛrɛs awa 

Sɛrɛs. Pɛrɛs ka fun lul nibaala nara balɛ baa yir Ulam awa Rakem. 

17Ulam ka fun lul nibaal baa yir un Bɛdan. Giliad naa funɛ ya Makir be kaa ya 

Manasɛ niha chen niisisa funɛ nɛɛnɛ. 

18Giliad towe Hamɔlesɛf funɛ lul nibaala nara batorwa baa yir Isdɔd, Abiɛza awa 

Mala. 

19Sɛmida ka fun lul nibabichɛsa banaasi. Ba sɔna funɛ yaa Ahiam, Sɛkɛm, Liki awa 

Anɛm. 

20Ifrɛɛm niisisa funɛ nɛɛnɛ ali ba saara ni, Sutɛla, Bɛrɛd, Tahaf, Ɛleeda. 

21Ifrɛɛm funɛ kpak nibaala nara balɛɛwa a gbaari Sutɛla ni. Ba sɔna funɛ ya Ɛza awa 

Ɛliad banawara ba fun kpu ali saha naa ba funɛ duŋni Gaf tim nuhɛ chen. 

22Ba nyana Ifrɛɛm funɛ wi ba lu dama niu wuzu damata ka o niinbisa yaa fun waa 

sɔɔni o bambi. 

23Doonee o wa o haan fun bu chɔ o kpak lo a lul nibabichɛla. Ba fun du o sɔn Bɛria 

aku wumukse naa funɛ tu ba ni chen. 

24Ifrɛɛm fun lul nibabichɛla a du o sɔn Sɛɛra. Waa funɛ sa tɔsa anawara nyɛn Bɛf-
Horɔn mun awa nyuha ni chen awa Uzen-Sɛɛra. 

25Ifrɛɛm fun bu lul nibaal a du o sɔn Rɛfa. O niisisa funɛ ya Rɛsɛf, Tɛla, Taham, 

26Ladan, Amihud, Ɛlisama, 

27Nan awa Jɔsuwa. 

28Tɔsa naa ba fun nyɛn chen funɛ ya Bɛtɛl awa tɔsa anawara go un chen a la tel tɔha 

naa nyɛn nha bar yɛli lug ni baa yir Naaran chen hali aa la Gɛza nha bar cheli lug ti 

awa tɔsa anawara go un chen ni. Tɔsa anawara funɛ gbaari chen funɛ ya Sɛkɛm awa 

Aya awa tɔsa anawara go a chen ni. 

29Manasɛ niisisi ta funɛ nyɛn tɔsa anawara baa yir Bɛf-San, Taanak, Mɛgido awa Dor 

awa tɔsa anawara go a chen ni. Chen tɔsi taa nɛɛ Josɛf niisisi ta fun nyɛn. 

30Asa niisisa funɛ nɛɛnɛ, o funɛ lul nibaala nara banaasiwa. Ba sɔna funɛ ya Imna, 

Isva, Isvi, Bɛria awa nihabichɛl bɛgim baa yir Sɛra. 

31Bɛria ka fun lul nibaala nara balɛ, ba sɔna funɛ ya Hɛba awa Malkiɛl. Malkiɛl funɛ 

baŋ tɔha naa baa yir Birsef chen. 

32Hɛba ka fun lul nibabichɛsa nara batora baa yir Jaflɛt, Soma awa Hotam awa 

nihabichɛl bɛgim baa yir Suwa. 

33Jaflɛt ka fun lul nibaala nara batora ba yir Pasak, Bimhal awa Asvaf. 

34O niinbe Soma ka fun lul nibaal nara batora. Ba sɔna funɛ ya Ahi, Roga, Jɛhuba awa 

Aram. 

35O niinbe Helem ka fun lul nibaala nara banaasi. Ba sɔna funɛ ya Zofa, Imna, Sɛlɛs 

awa Amal. 

36Zofa niisisa funɛ ya Suwa, Hanɛfa, Suwal, Bɛri, Imra, 

37Bɛza, Hɔd, Sama, Silsa, Itran awa Bɛɛra. 

38Jɛta niisisa funɛ ya Jɛfunɛ, Pispa awa Ara. 

39Ula niisisa ka funɛ ya Ara, Haniɛl awa Rizia. 

40Nan nibinsi naa maga nawaal funɛ ya Asa. Ba funɛ ya ba zɔɔnɔ nihɛɛtiwa kaa vɛɛn 

ya laal ni cheme kinkan. Asa niisisa nibaala banawara funɛ mag lanjima zuuli chen 

funɛ ya nara tusuk fumlɛ daanɔrwa. 

1KRONIKIL 8 

1Bɛnjaman funɛ lul nibaala nara banyuunwa. Ba hɛɛsa funɛ nɛɛnɛ: Bɛla, Asbɛl, Ahara, 

2Noha awa Rafa. 

3Bɛla niisisa funɛ ya Ada, Gɛra, Abihud, 

4Abisuwa, Naaman, Ahɔ, 

5Gɛra, Sɛfufam awa Huram. 

6Ɛhud niisisa funɛ ya Naaman, Ahija awa Gɛra. Ba funɛ ya ba zɔɔnɔsi nihɛɛtiwa a 

nyɛn Gɛba ni, amaa ba funɛ duŋni bau a ta ba la nyɛn Manahaf ni. Uza nyana Gɛra 

awa Ahihud funɛ te ba suwachak a kpa ba kaali. 

8Saha naa Saharɛm fun duŋni o haanasi nawara ba funɛ yir Husim awa Baara chen a 

ta, o funɛ vɛɛn lul nibabichɛsau a gbaari ali Moab pulim ni. 

9O wa o haan naa ba funɛ yir Hodɛs chen funɛ lul Jobad, Zibia, Mɛsa, Malkam, 

10Jɛwus, Sakia awa Mɛma. O nihabichɛsi taa maga funɛ ya lul nihɛɛtiwa. 

11O wa Husim funɛ vɛɛn lul nibaala nara balɛwa baa yir Abitub awa Ɛlpaal. 

12Ɛlpaal ka fun lul nibaala nara batora. Ba sɔna funɛ ya Ɛba, Misam awa Sɛmɛd. 

Sɛmɛd ka funɛ sa tɔsa anawara ba funɛ yir Ono awa Lɔd awa tɔ wisi anawara go a 

chen. 

13Bɛria awa Sɛma funɛ ya lul nihɛɛta nawara funɛ nyɛn Aijalɔn ni chen kaa fun duŋni 

banawara nyɛn Gaf ni chen. 

14Bɛria niisisa funɛ ya Ahio, Sasak, Jɛrɛmɔf, 

15Zɛbadia, Arad, Ɛda, 

16Mikɛl, Isfa awa Joha. 

17Ɛlpaal niisisa funɛ ya Zɛbadia, Mɛsulam, Hizki, Hɛba, 

18Ismɛrai, Iza awa Jobab. 

19Simɛi niisisa funɛ ya Jakim, Zikri, Zabdi, 

20Ɛlɛnai, Zilɛtai, Ɛliɛl, 

21Adaya, Bɛraya awa Simraf. 

22Sasak niisisa funɛ ya Ispan, Ɛba, Ɛliɛl, 

23Abdɔn, Zikri, Hanan, 

24Hanania, Ɛlam, Antotija, 

25Ifdɛya awa Pɛnuɛl. 

26Jɛroham niisisa funɛ ya Samsɛrai, Sɛharia, Atalia, 

27Jaarɛsia, Elija awa Zikri. 

28Ba waa funɛ ya ba lul nihɛɛta a nyɛn Jerusalɛm ni. 

29Jɛyɛl funɛ baŋ Gibiɔn a nyɛn dooni ka o haan sɔn fun ya Maaka. 

30O nibabichɛl hɛɛ sɔn funɛ ya Abdɔn. Banawara funɛ gbaari chen sɔna funɛ ya Zur, 

Kis, Baal, Nɛ, Nadab, 

31Gɛdɔ, Ahio, Zɛka  

32awa Miklɔf naa funɛ ya Simea nyana chen. Ba niisisa funɛ nyɛn Jerusalɛm nɛɛ a 

dugli ba zɔɔnɔ ti nibinsa. 

33Nɛ be funɛ ya Kis. Kis ka fun lul kankoor Sɔɔl. Sɔɔl ka fun lul nibabichɛsa nara 

banaasi. Ba sɔna funɛ ya Jonatan, Malki-Sua, Abinadab awa Ɛs-Baal. 

34Jonatan be funɛ ya Mɛri-Baal ka Mɛri-Baal ka lul Mika. 

35Mika nibabichɛsa funɛ ya nara banaasiwa. Ba sɔna funɛ ya Pitɔn, Mɛlɛk, Tarea awa 

Ahas. 

36Ahas be ka funɛ ya Jehoada naa funɛ lul nibaala nara batora baa yir ba Alɛmɛf, 

Asmavef awa Zimri chen. Zimri be ka fun ya Moza. 

37Moza be ka fun ya Binea. Binea be ka ya Rafa ka Rafa be ka ya Ɛleesa. Ɛleesa be ka 

funɛ ya Azɛl. 

38Azɛl ka fun lul nibaala nara banɔra. Ba sɔna funɛ ya Azrikam, Bokeru, Ismɛɛl, 

Seraya, Obadaya awa Hanan. 

39Azɛl niinbe Ɛsɛk ka fun lul nibaala nara batora. Ba sɔna funɛ ya Ulam, Jewus awa 

Ɛlifɛlɛt. 

40Ulam nibabichɛsi ta funɛ ya lanjimasiwa a kpak sɔn zene. O nibabichɛsa awa o 

niisisa banawara ya nibaala funɛ ya nara kɔkwa difumnyuunwa. Banawara maga sɔna 

ba sɔbi nan funɛ ya Bɛnjaman zɔɔnɔ ti walɛwa. 

1KRONIKIL 9 

1Ba funɛ sɔbi Israɛl tim ta maga sɔnau a du koorsi wubinɛ tɔn ti ni ali nara maga wa 

ba zɔɔnɔsi ni. Ba funɛ kpaksi Juda timau a kaali Babilɔn pulim aku ba tum tagni taa 

daha. 

2Banawara funɛ te a bur la kani ba titi tɔsa ni funɛ ya kɔkɔɔrsi ta awa Livai tima awa 

jɛɛmi dama ti tumtumsi ta awa banawara vɛ kpak tuma ali pulim ti ni chen. 

3Nibinsa funɛ li Juda awa Bɛnjaman awa Ifrɛɛm awa Manasɛ zɔɔnɔsi taa niu a fun la 

nyɛn Jerusalɛm ni. 

4Ba waa funɛ ya Utai naa funɛ ya Amihud be kaa ya Ɔmri niha chen. O nawaalsa funɛ 

vɛɛn ya Imri awa Bani. Juda be Pɛrɛs niha funɛ ya Utai tim ta, waa ka funɛ ya nara ta 

suwachak tiina. 

5Silɔn tim taa ni kaka, Asaya naa funɛ ya be hɛɛ chen wa o bisa ni. 

6Zɛra tim taa ni, Jɛwɛl funɛ ya ba suwachak tiina. Banawara funɛ li Juda chen maga 

funɛ ya nara kɔksa anɔra difumdigtore. 

7Bɛnjaman walɛ banawara funɛ nyɛn Jerusalɛm ni chen funɛ nɛɛnɛ. Salu naa funɛ ya 

Mɛsulam be awa Hodavia be awa Hasenuwa be chen. Ibnɛya naa funɛ ya Jeroham be 

chen awa Ɛla naa funɛ ya Uzi be ka ya Mikri niha chen. Mɛsulam naa funɛ ya Sɛfatia 

awa Rɛwɛl awa Ibnija be chen. 

9Nibinsa banawara funɛ nyɛn doon chen funɛ tel nara kɔksi digto awa fumnyuun daa 

nɔrau. Banawara maga sɔna chɔ chen maga funɛ ya zɔɔnɔ nihɛɛtiwa. 

10Kɔkɔɔrsa banawara funɛ nyɛn Jerusalɛm ni funɛ nɛɛnɛ: Jɛdaya, Jɛhoyarib awa Jakin. 

11Azaria naa funɛ ya Hilkia be ka ya jɛɛmi dama ti tumtumsi nihɛɛ chen. O nawaalsa 

funɛ ya Mɛsulam, Zadɔk, Mɛrayɔf awa Ahitub. 

12Adaya naa funɛ ya Jeroham be chen, o nawaalsa funɛ ya Pasa awa Malkija. Maasai 

naa funɛ ya Adiɛl be chen nawaalsa ka funɛ ya Jazɛra, Mɛsulam, Mɛsilɛmɔf awa Ima. 

13Kɔkɔɔrsa banawara funɛ ya zɔɔnɔ nihɛɛta chen funɛ lagmi dɔŋa ni ba funɛ ya tusuga 

awa kɔksa anɔpɛ difumnɔrawa. Ba funɛ ya zimzimsiwa ali jɛɛmi dama ti tuma ni. 

14Livai tim banawara kaa funɛ nyɛn Jerusalɛm ni chen funɛ nɛɛnɛ: Sɛmaya naa funɛ 

ya Hasuv be ka o nawaalsa ya Azrikam awa Hasabia naa funɛ li Mɛrari zɔɔnɔ chen, 

15Bakbaka, Hɛrɛs awa Galal. Matania naa funɛ ya Mika be ka o nawaalsi ya Zikri awa 

Asaf chen. 

16Obadaya naa funɛ ya Sɛmaya be ka o nawaalsi ya Galal awa Jɛdutun chen. Bɛrɛkia 

naa funɛ ya Asa be kaa ya Ɛlkana naa funɛ nyɛn Nɛtofa tɛɛnɛ ni chen niha. 

17Jɛɛmi dama ti ni ilɛ banawara funɛ nyɛn Jerusalɛm ni chen ka funɛ ya Salum, Akuv, 

Talmɔn awa Ahiman. Salum funɛ ya ba suwachak tiina. 

18Piili saha digi aa la chen saha ti ba zɔɔnɔsi ta nibinsa funɛ nyɛn bolzɔɔnɔ naa nyɛn 

tɔha ti nha bar yɛli lug ni chenu aa la bolzɔɔnɔ naa baa yir koor bolzɔɔnɔ chen. Ba yaa 

fun chiŋi bolzɔɔnɔsi taa ni chenu aa il hali a la tel Livai tim ta bar kani ti. 

19Salum naa funɛ ya Kora be chen funɛ kpak nihau baa yir un Ɛbiasaf. O wa Kora 

zɔɔnɔ ti walɛ ta funɛ il doonani ba val aa zu ya Kunyan Koosa wati chen a chi chenani 

ba nawaalsi ta yaa funɛ il chen. 

20Koosa laa zi nyɛn Finihas naa ya Ɛleeza be chen wati, domi o gbaan funɛ nyini bau 

saha digi. 

21Zɛkaraya naa funɛ ya Mɛsɛlɛmia chen gbaan funɛ ya jɛɛmi dama ti bolzɔɔnɔ ni ilɛ 

taa digirɛ. 

22Nara kɔksa alɛ awa fidaalɛwa ba fun yisi di baa il zɔɔnɔsi ta. Ba funɛ sɔbi ba sɔnau a 

biksi tɔsa anawara maga ba li. Kankoor Devid awa Koosi witiin naa ba funɛ yir 

Samuɛl chen funɛ kpa ba nawaalsa a du chen tum taa ni. 

23Ba wa ba niisisa funɛ kur dɔ jɛɛmi dama ti bolzɔɔnɔsi ta ili. 

24Bolzɔɔnɔsa funɛ nyɛn lugsi taa maga ni, nyuha ni awa mun ni awa nha bar yɛli awa 

nha bar cheli ni maga. Zɔɔnɔ maga ka funɛ kpak ni pɔɔlɛ ta nihɛɛrɛ. 

25Ni ilɛ ta walɛ yaa funɛ suŋi ba ali ba tɔsi taa ni ali wuzu bunɔpɛ maga ni. 

26Ni ilɛ nara banaasi nawara funɛ ya nihɛɛti chen funɛ ya Livai timawa. Ba waa funɛ 

vɛɛnaa il jɛɛmi dama ti dɛɛnɛ awa kina anawara ba kpa waa ta dooni chen. 

27Ba funɛ kaniu a gbɛr jɛɛmi dama ti, domi o funɛ ya ba tumnɛ wa baa il dooni saha 

maga kaa ki puk bolzɔɔnɔsi ta chɔɔsi maga. 

28Livai tim ta bɔnɛ funɛ il gbaŋsa anawara ba kpak aa tum ali ba jɛɛmisi ni chen. Ba 

yaa wa gur aau a nyɛ nara taa ni chɔɔsi maga kaa vɛɛn wa gur a zaazɔɔn kaa zi la a a 

du. 

29Bɔnɛ ka funɛ il sau awa nuu awa sin awa ki sɔɔr lɛma ta baa suksi chen. 

30Kɔkɔɔrsi ta ka yaa kani a kpa ki sɔɔr lɛm ta a lagmi dɔŋ ni. 

31Livai tim nar naa ba funɛ yir Matitia ka o ya Salum nibabichɛl hɛɛ ali Kora zɔɔnɔ ti 

chen funɛ dɔ sau duuli kɔɔrsi ta. 

32Kohaf zɔɔnɔ ti walɛ ka funɛ dɔ boroboro naa ya Koosa kin chen ba yaa kpa aa la 

jɛɛmi dama ti hiisi wuzu ti maga. 

33Livai tim ta bɔnɛ ka funɛ dɔ jɛɛmi dama ti boola tuma. Ba bɔnɛ funɛ nyɛn jɛɛmi 

dama ti dɛɛna anawara ba sa a chiksi chene, domi ba yaa fun yir bau ba waa tum tuma 

ali jɛɛmi dama ti ni nha awa dusum maga. 

34Banawara sɔna chɔ bar nɔ nan funɛ ya Livai tim ta zɔɔnɔ nihɛɛta. Ba waa funɛ ya 

nihɛɛta a nyɛn Jerusalɛm ni chen. 

35Jɛyɛl funɛ sa tɔha naa ba funɛ yir Gibiɔn chen a nyɛn dooni. O haan sɔn funɛ ya 

Maaka. 

36O nibabichɛl hɛɛ sɔn funɛ ya Abdɔn. Bɔnɛ sɔna ka funɛ ya Zur, Kis, Baal, Nɛɛ, 

Nadab, 

37Gɛdɔ, Ahio, Zɛkaraya awa Miklɔf. 

38Miklɔf funɛ yaa Simiam nyana. Ba niisisa funɛ kani Jerusalɛm niu a gbɛr ba zɔɔnɔ 

nibinsi ta bɔnɛ. 

39Nɛɛ be funɛ ya Kis. Kis be ka fun ya Sɔɔl. Sɔɔl ka fun lul nibabichɛsa nara banaasi. 

Ba sɔna funɛ ya Jonatan, Malki-Sua, Abinadab awa Ɛs-Baal. 

40Jonatan be funɛ ya Mari-Baal naa funɛ ya Mika nyana chen. 

41Mika fun lul nibaala nar banaasi. Ba sɔna funɛ ya Pitɔn, Mɛlɛk, Tarɛa awa Ahas. 

42Ahas be funɛ ya Jada, o ka fun lul nibaala nara batora. Ba sɔna funɛ ya Alɛmɛf, 

Azmavɛf awa Zimri. Zimri be ka funɛ ya Moza. 

43Moza be funɛ ya Binɛa ka Binɛa be ka ya Rɛfaya. Rɛfaya be ka funɛ ya Ɛleesa. 

Ɛleesa ka fun lul Azɛl. 

44Azɛl ka fun lul nibabichɛsa banɔra. Ba sɔna funɛ ya Azrikam, Bokɛru, Ismɛɛl, 

Searia, Obadaya awa Hanan. 

1KRONIKIL 10 

1Filistia tim ta wa Israɛl tim ta fun chem laal ali Gilboa bi ti mun ni. Ba fun kpu Israɛl 

tim ta kinkan ali dooni. Banawara funɛ ka chen wa kankoor Sɔɔl fun si chɔ. 

2Filistia tim ta fun duŋni ba a la kpaksi Sɔɔl bisa nara batora naa ba funɛ yir Jonatan 

awa Abinadab awa Malki-Sua chen a kpu ba. 

3Laal ti funɛ kpoku a nyaŋi Sɔɔl kinkan ba fun yagsi un wa toha hɛma ni a du un dɛŋa. 

4Doonee o fun ŋɔ bunɔɔn naa chuŋɛ laal kina ta chen, "Ki tur wa gbɛr min a van kpu 

min ka Filistia tim ta ta dɛɛsi ba kpok a du min ni." Bunɔɔn ti funɛ ɔmu wa ba ya 

chenani Sɔɔl biksi chen, chendaha o funɛ yisi o titi takoobiu a dau a chel sak un ni. 

5Bunɔɔn ti fun nyini a na di Sɔɔl siwu, o gbaan fun chel sak o takoobi ni a siu. 

6Chendaha Sɔɔl wa o bisa nara batora ta maga funɛ sitiu ali dooni, ka ba nandigi vɛ na 

koora a diili. 

7Saha naa Israɛl tima banawara funɛ nyɛn Jɛzriil nɛŋbɔ ti niu kaa nu di lanjimasi taa 

chɔu ka Sɔɔl wa o bisa nara batora ta siti, ba funɛ si ba tɔsi taa niu a chɔ. Saha tirɛ 

Filistia tim ta fun wa kani ba tɔsi taa ni. 

8Saha naa Filistia tim ta fun la di ba la pa siwɛ ta sogli ba funɛ nau ka Sɔɔl wa o bisi 

bator ta siti a chɔ ali Gilboa bi ti mun ni. 

9Ba fun teŋ Sɔɔl nyuha kaa ur o gbagnu kaa tum di baa la Filistia pulim a la sɛm ba 

vursi taa ni wa laaboor weri naa ba na. 

10Ba funɛ kpa o laal kini tau a du ba vursi dɛɛni taa digi ni kaa ka kpa o nyuha a la tɛ 

vug naa baa yir Dagɔn chen dɛɛ ni. 

11Saha naa Jabɛs tima fun wa nu chenani Filistia tim ta ya Sɔɔl. 

12Ba bambisi tima funɛ kaaliu a la pa Sɔɔl awa o bisi ta a kaali Jabɛs. Ba funɛ la sogli 

bau ali bugil zen mun ni kaa vɔti nɔɔna wuzu bunɔpɛ. 

13Sɔɔl waa fun tiŋ Koosa wuti ni, chendaha o fun siu chen. O funɛ vɛ Koosi chiksɛsi 

tau kaa yaa fun dɛu suŋi aa la lɛlɛ wati, 

14kaa vɛ di o waa zi sumi ya Kunyan Koosa o suŋi un. Chendaha Koosa fun kpu un 

kaa fun kpa o pulim ti a du Jesi be Devid nisi ni. 

1KRONIKIL 11 

1Doonee Israɛl tim ta maga fun kaali Devid wati ali Hɛbrɔn ni a la ŋɔ un, "Ya ya i titi 

chɛllɛ ka ya i nibinsa. 

2Hali saha naa Sɔɔl fun ya koor chen di hin yaa fun te ya suwachak a kpa ya aa la laal 

ni. Ya Kunyan Koosa naa ya i Koosa chen ka funɛ vɔwu di i zi te i walɛ suwachaku a 

ya ba koora.” 

3Chendaha Israɛl tima nihɛɛti ta maga funɛ la kankoor Devid watiu ali Hɛbrɔn ni. O 

wa ba fun vɔu vɔwa ka ba vɔu un ba koora ali Israɛl pulim ni a chi chenani ya Kunyan 

Koosa fun vɔu ali o witiin Samuɛl saha ti chen. 

4Saha tirɛ kankoor Devid awa Israɛl tim ta maga fun la chem Jerusalɛm tim ta wa laal. 

Saha ti di Jebus tim ta funɛ nyɛn doonani baa yir Jebus chen. 

5Jebus tim ta funɛ ŋɔu di ba waa zi nyɛ ba zu tɔha ti, amaa Devid funɛ chemu a fuksi 

ba tɔ zene anawara nyɛn Zayɔn ni chen, chendaha ba funɛ yir dooni wa Devid tɔha. 

6Doonee Devid fun ŋɔ Israɛl tim taa ni, "Naa van te a kpu Jebus tim taa digi, waa kaa 

ya mu lanjimasi ta nihɛɛ." Saha ti Zɛruya be naa ba funɛ yir Joab chen fun te a chem 

ba, chendaha waa funɛ ya lanjimasi ta nihɛɛ. 

7Devid funɛ la nyɛn dama kpok ti ni daha, ba fun du doon sɔn di Devid tɔha. 

8O funɛ bukoo sa tɔha tiu ali kunkule ti nha ba yɛli lug ti ni ka Joab ka sa doonani ka 

chen. 

9Ya Kunyan Koosa naa zene a kpak kpok a kaali kina maga chen funɛ nyɛn Devid 

watiu, chendaha o funɛ kur kpak kpoku saha maga. 

10Devid lanjimasi ta sɔna funɛ nɛɛnɛ awa Israɛl tim taa ni. Ba waa funɛ suŋi un o di 

koora a chi chenani Koosa fun vɔu chen. Ba ka fun vɛɛn suŋi o koor tii na kpok saha 

maga. 

11Naa te suwachak funɛ ya Jasobɛam naa funɛ li Hakmɔn zɔɔnɔ chen. Hakmɔn funɛ 

ya nara batora ta suwachak tiina. O funɛ chem nara kɔksa atorau a kpu ba maga. 

12Naa funɛ bu gbaari nara batura taa ni funɛ ya Dodai beere baa yir Ɛleeza ali Ahɔ 

zɔɔnɔ ti ni. Waa funɛ gbaari Devid ni ba chem Filistia tim ta ali laal naa ba funɛ yir 

Pas-Damin ni chen. O funɛ chiŋi gbanpulim nɛɛ ka Israɛl tim ta fun piili aa chɔ chen. 

14Chendaha o wa o bunɔɔna funɛ chiŋiu a chem Filistia tim ta. Koosa fun nyɛ un 

nyusum. 

15Wuzu digirɛ lanjimasi fumtora ta nara batora ta fun la gbɛntɛl bɔɔ naa Devid fun 

kani a dugli baa yir Adulam gbɛntɛl bɔɔ chen a fun na ka Filistia tim ta ni damata 

lagmi a kani Rɛfem nɛŋbɔ ti ni. 

16Saha ti di Devid funɛ nyɛn kunkule nɛɛ ka Filistia tim ta bɔnɛ wa kaali a su 

Bɛtlihɛm maga. 

17Dama wɛ fun nyɛn Devid bambi ni o fun ŋɔ, "Mu fa na bar mu faa zi nyɛ o zɔg niiu 

ali guuga naa chɔ Bɛtlihɛm ni chen a wa nyɛ min. 

18Lanjimasi nara batora ta fun har kaa la zu Filistia tim ta bar kani ti a la zɔg nii ali 

guuga ti ni a kpa la nyɛ Devid ni. O fun vɛ o waa zi nyɔ nii ti kaa buti a kɔɔri kɔɔra a 

nyɛ ya Kunyan Koosa ni, 

19kaa la ŋɔ, muu waa ki nyɔ nii nɔ, domi nar nyɔ un o chi nara naa kpa ba miisa aa 

chɛr siu chen chɛllɛ o nyɔ chen." Chendaha o funɛ vɛu di o waa zi nyɔ nii ti. 

20Joab niinbe naa ba funɛ yir Abisai chen funɛ ya lanjimasi fumtora ta suwachak tiina. 

O funɛ chem nara kɔksa atorau a kpu ba maga kaa la sɔn ali nara fumtora taa tuha ni. 

21Waa funɛ ya naa la sɔn ali nara fumtora ta tuha ni, amaa o waa fun kpak sɔn a tel 

nara batora ta. 

22Bɛnaya naa funɛ ya Jɛhoyada be ali Kabziil chen gbaan funɛ ya lanjima naa kpak 

sɔn nɛ a tum tum kpoka. O funɛ kpu Moab tima ni kpoka nara balɛu ali laal ni wuzu 

digi bur funɛ yɛliu ka o zu bɔ a kpu gbogimta ali bɔɔ ti ni. 

23O funɛ vɛɛn kpu Ijipt tim baal zenzenu o ziŋziŋ ya magsi bunɔpɛ awa tama ka o fun 

kpak laal kina kinkan. Bɛnaya funɛ kpak daarɛ o nin ni a fun la pu chen baal ti a fuksi 

o laal ki cheme ta kaa kpu un. 

24Tum zene anawara Bɛnaya naa funɛ ya nara fumtor taa digi chen fun tum chen. 

25O funɛ kpak sɔnu kinkan ali nara fumtora taa tuha ni, amaa o waa fun tum a chi nara 

batora ta. Devid funɛ kpa unnu a du oo nyini banawara laa il un chen. 

26Lanjimasa banawara funɛ gbaari chen sɔna funɛ nɛɛnɛ: Asahɛl naa funɛ ya Joab 

niinbe chen awa Ɛlhanan naa funɛ ya Dodo naa li Bɛtlihɛm chen be ti, 

27Samɔf ali Harɔd awa Hɛlɛs ali Pɛlɛt. 

28Ira naa funɛ ya baal naa funɛ li Tekowa baa yir Ikɛsa chen awa Abiɛza naa funɛ li 

Anatɔf chen. 

29Sibɛkai naa ya Husa nar chen awa Ilai naa ya Ahɔ nar chen. 

30Maharai awa Hɛlɛd naa nyana ya Baana kaa li Nɛtofa chen. 

31Itai naa nyana ya Ribai kaa li Gibia ali Bɛnjaman walɛ taa ni chen. 

32Hurai naa li Gaas chen awa Abaf tim baal naa baa yir Abiɛl chen. 

33Baharu tim baal naa ba funɛ yir Asmavef chen awa Ɛliaba naa funɛ li Saalbɔn chen. 

34Hasɛm naa li Gihɔn chen awa Jonatan naa nyana funɛ ya Sagee ka o li Hara chen. 

35Ahiam naa nyana ya Saka kaa li Hara chen awa Ɛɛ be Ɛlifal. 

36Hɛfa naa funɛ li Mɛkɛra chen awa Ahija naa funɛ li Pɛlɔn chen. 

37Hɛzro naa funɛ li Kamɛl chen awa Naarai naa funɛ ya Ɛzbal be chen. 

38Nɛtan niinbe Jowɛl awa Hagra be Mibha. 

39Zɛlɛk naa funɛ li Amɔn chen awa Joab laal buna ni chuŋi naa funɛ li Bɛɛrɔf baa yir 

Naharai chen. 

40Ira awa Garɛb naa funɛ li Jati chen awa Yuria naa funɛ ya Hit baal chen, 

41Alai be Zabad. 

42Adina naa funɛ ya Siza be kaa ya Rubɛn nar chen. Waa funɛ ya Rubɛn walɛ ta koora 

awa nara fumtora ta digi. 

43Maaka be Hana awa Josafat naa funɛ li Mitan chen. 

44Uzia naa funɛ li Astɛra chen awa Sama awa Jɛyɛl banawara funɛ ya Hotam naa funɛ 

Aruwa chen bisa chen. 

45Jɛdiɛl awa Joha nawara funɛ ya Simri bisa chen. Simri funɛ ya Tis tim baallɛ. 

46Ɛliɛl naa funɛ li Mahava chen awa Jɛriba awa Josavia nawara funɛ ya Ɛlnam bisa 

chen, awa Itma naa funɛ li Moab pulim chen. 

47Ɛliɛl awa Obɛd awa Jaasiɛl nawara funɛ li Mezoba chen. 

1KRONIKIL 12 

1Ziklag nɛɛ Devid fun chɔ la nyɛn di o fosi o titi ali Sɔɔl nisi ni. Dooni o funɛ na 

lanjimasau ba suŋi un. 

2Ba funɛ koti aa yo toha wa hɛmu kaa vɛɛn zim kpinkparbi yooli kinkan. Ba ka funɛ li 

Bɛnjaman zɔɔnɔ tirɛ. 

3Ba nihɛɛta funɛ ya Sɛma bisa nawara ba funɛ yir Ahiɛza awa Joas chen. Lanjimasi ta 

funɛ nɛɛnɛ: Jɛziɛl awa Pɛlɛt banawara nyana funɛ ya Azmavef chen; Bɛraka awa Jehu 

nawara funɛ li Anatɔf chen. 

4Ismaya naa funɛ li Gibiɔn kaa ya lanjima naa kpak sɔn kaa vɛɛn ya nara fumtora ta 

suwachak tim ta digi chen: Jeremaya, Jahaziɛl, Johanan awa Jozabad nawara funɛ li 

Gɛdɛraf chen. 

5Ɛluzai, Jɛrimɔf, Balia, Sɛmaria awa Sɛfatia naa funɛ li Harif chen, 

6Ɛlkana, Isia, Azarɛl, Joɛza awa Jasobɛam nawara funɛ ya Kora zɔɔnɔ walɛ ta chen. 

7Joɛla awa Zɛbadia nawara funɛ ya Jeroham naa li Gɛdɔ chen bisa chen. 

8Lanjimasa banawara funɛ li Gad zɔɔnɔ ti walɛ ni a la gbaari Devid ni ali nyaabaan ti 

ni chen. Ba funɛ zim laal chemeu kinkan kaa vɛɛn kpak laal ki cheme kinkan kaa vɛɛn 

kpak laal ki cheme ta a ya hansura a chi gbogimtisa. 

9Ba hɛɛsa funɛ saksi dɔŋ ni nanɛ: Ɛza funɛ ya lanjima hɛɛ, Obadaya sak bulɛ tiina ka 

Ɛliab ka fun sak nara batora tiina. 

10Mismana funɛ sak bunaasi tiina ka Jeremaya ka sak bunyuun tiina. 

11Atai sak bunɔra tiina ka Ɛliɛl ka sak bunɔpɛ tiina. 

12Johanan funɛ sak ŋmɛnaasi tiina ka Ɛlzabad sak digto tiina. 

13Jeremia funɛ sak fi tiina ka Makbani sak fidikibɛgim tiina. 

14Gad tim ta lanjimasi ta bɔnɛ funɛ ya nihɛɛtiwa aa nyini nara tusuga ka bɔnɛ ka sak 

nihɛɛti taa ni aa nyini nara kɔkwa. 

15Saha naa Jɔɔdan mɔɔg ti fun su kinkan chen bun bɛgim tiina pɛn bɛgim tiina ba funɛ 

ji mɔɔg tiu a pusi banawara maga funɛ nyɛn nɛŋbɔsi taa ni ali nha bar yɛli awa nha bar 

cheli ni chen maga ali dɔŋ ni. 

16Wuzu digirɛ nara bɔnɛ fun si ali Bɛnjaman awa Juda walɛ taa ni a kaali Devid wati. 

17Devid fun la chem ba a ŋɔ ba, "O ya di maa wau ma wa suŋi minnu, mu tɛ ninu aa 

yir ma. O ka ya di ma kaa wa li mu gantɛllɛ a kpa min du mu dɔm ta nisi ni, ya 

nawaalsi Koosi ti zi lɛrigi ma diŋsau.” 

18Koosa siim ti funɛ nyɛn naa ba funɛ yir Amasai ka o ya nara fumtor ta suwachak tiin 

chen watiu o fun ŋɔ, "Jesi be Devid, ya ya i walɛwa a wa di ya wa suŋi hin. Koosa 

nyɛn i wati." Doonee Devid fun la ba a du kaa nyɛ ba ya o lanjimasi nihɛɛta. 

19Lanjima bɔnɛ fun li Manasɛ zɔɔnɔ ti ni a kaali Devid wati ali saha naa o wa Filistia 

tim ta funɛ la di ba la chem kankoor Sɔɔl chen. O waa fun suŋi Filistia tim ta, domi ba 

koorsi ta funɛ ɔmu di o zi wa viigi ba mun a biksi Sɔɔl naa funɛ ya o nihɛɛ chen. 

Chendaha ba fun kpa un a kaali Ziklag. 

20Lanjimasa banawara funɛ li Manasɛ walɛ taa ni a kaali Devid wati chen funɛ ya 

Adna, Jozabad, Jɛdiɛl, Mikɛl, Jozabad, Ɛlihu awa Zilɛtai. Manasɛ ni ba funɛ ya 

nihɛɛtiwa aa nyini nara tusugsa. 

21Ba fun ya lanjima hɛɛta aa suŋi Devid ali o lanjimasi taa ni. A gantɛl ni ba funɛ wa 

ya nihɛɛtiwa ali Israɛl tim lanjimasi taa ni. 

22Wuzu maga nibin falɛ yaa funɛ gbaari Devid lanjimasi taa ni, chendaha ba funɛ wa 

in kinkannɛ. 

23Nibinsa banawara funɛ wa Devid wati ali Hɛbrɔn ni di ba wa suŋi un o di koora a 

chi chenani Koosa fun biksi chen nɛɛnɛ. 

24Juda walɛ funɛ ya nara tusuk kɔksa anɔra awa kɔksi ŋmɛnaasirɛ a zim laal chemi 

kinkan. 

25Simiɔn walɛ funɛ ya nara tusuk kɔksa anɔpɛ awa fiire a zim laal chemi kinkan. 

26Livai walɛ ka fun ya nara tusuk kɔksa anaasi awa kɔksa anɔra. 

27Jɛhoyada naa funɛ ya Aarɔn niha chen gantɛl tiŋsa ka fun ya nara tusugsa atora awa 

kɔksa anɔpɛ. 

28Zadɔk naa funɛ kpak bambi kinkan aa chem laal chen wa o walɛ ka fun ya nara 

fumlɛ daalɛ. 

29Bɛnjaman naa funɛ ya Sɔɔl nar chen wa o walɛ ka fun ya nara tusuk kɔksa atora. 

Bɛnjaman walɛ ta bɔnɛ ha funɛ tiŋ Sɔɔl gantɛlu. 

30Ifrɛɛm walɛ ka fun ya nara tusuk fumlɛ awa kɔksi ŋmɛnaasa. 

31Manasɛ walɛ banawara funɛ nyɛn nha bar cheli lug ni chen nara funɛ ya nara tusuk 

fi wa ŋmɛnaasirɛ. 

32Isaka walɛ taa ni, koorsa kɔksa alɛ wa ba gantɛl tiŋsa funɛ li. Ba funɛ zim chenani 

werwa Israɛl tima yau awa saha naa werwa chen yaali. 

33Zɛbulum walɛ banawara funɛ li a ya lanjimasa di ba la suŋi Devid o di koora funɛ ya 

nara tusuk fumnyuunwa. 

34Naftali walɛ ta suwachak tima ka fun ya na tusuga a gbaari bunɔɔna tusugsa fumtora 

daanɔpɛ banawara zim laal chemi kinkan. 

35Dan walɛ ka fun ya nara tusuk fumlɛ wa ŋmɛnaasa awa kɔksa anɔra. 

36Asa walɛ banawara funɛ zim laal chemi chen ka fun ya nara tusuk fumnaasi. 

37Banawara funɛ nyɛn Jɔɔdan mɔɔg ti nha bar yɛli lug ni baa yir Rubɛn awa Gad awa 

Manasɛ nha bar yɛli tim taa chen nara ka fun ya tusuk kɔkwa difumlɛ wa ba laal kina 

ni. 

38Nan lanjimasi naa maga funɛ saksi a kaali Hɛbrɔn di ba la vɔu Devid wa koora o dɔ 

Israɛl pulim. Israɛl tima banawara funɛ ka chen maga kpak nɔɔ bɛgimu a pɔ di chen 

tum. 

39Ba funɛ la nyɛn dooniu wuzu butora aa di kaa laa nyɔ ali ba walɛ ta wati. 

40Ba walɛ banawara funɛ ya Isaka walɛ awa Zɛbulum walɛ awa Naftali walɛ a gbɛr 

doon chen funɛ kpa diweu a sak ba lakoomisa awa ba kakusi ni a waa nyɛ ba. 

Chendaha sau kinkan funɛ nyɛn bau ba kpa aa ya diwe awa ki nyɔɔlɛ. Ba funɛ kpa 

nuhɛ awa piisisau a wa kpu aa nyɛ ba, domi tusɔɔna funɛ nyɛn bau ali pulim ti ni aku 

chenani laa ya chen daha. 

1KRONIKIL 13 

1Kankoor Devid funɛ lagmi o lanjima nihɛɛta banawara laa nyini tusuga awa 

banawara laa nyini nara kɔkwa chenu. 

2Saha tirɛ o fun mɔɔli a sɛm Israɛl tim taa ni, "O ya ma tutɔ kaa ya ya Kunyan Koosa 

tutɔ. Ma nyɛ ya tum nara ba la yir ya walɛ ta awa kɔkɔɔrsi ta awa Livai tim ta maga ali 

ba tɔsi taa ni ba wa lagmi bar nɔ, 

3chen ni yaa zi la zer Koosa chiksɛsi adaka ti ba fun vɛ a ta ali kankoor Sɔɔl saha ti 

chenu.” 

4Nara ta tusa fun sɔɔni aku chenani Devid fun sɛm chen ba fun la nɔɔni. 

5Chendaha Devid funɛ nyɛ ba lagmi Israɛl tim tau ali Ijipt tim magbɔ tɔsi taa ni ali 

Hamaf ali mun hali a la tel nyuudaha ni, chen ni baa zi zer Koosa chiksɛsi adaka tiu 

ali Kiriaf-Jearim ni a wa Jerusalɛm. 

6Doonee Devid wa o walɛ ta fun kaali tɔha ti di ba la zer Koosa chiksɛsi adaka naa ni 

ba sɔbi Koosa sɔn a sak a biksi di waa nyɛn dooni chen. 

7Ba fun la zu Abinadab dama a zer adaka ti a zɔŋ nuhɛ toroko fali ni. Uza awa Ahio 

funɛ il toroko ti, 

8ka Devid wa o walɛ ta maga funɛ gɔ wa ba kpok ni di ba nyɛ Koosa sɔn ti wa jirima. 

Ba funɛ lɔ boolau kaa laa mosi gɔnjisa kaa laa hu kaabulsa kaa laa mosi tampone wa 

tusɔɔn ni. 

9Saha naa ba fun wa tel Kidɔn gbɛntɛl ti nuhɛ ta funɛ kaa chesiu, Uza fun tuuni o nin 

di o kpak Koosa chiksɛsi adaka ti. 

10Doonee Koosa paan fun si kinkan o fun kpu Uza aku o kpa nin gbaŋsi adaka ti chen. 

O fun siu Koosa suwachak ni. 

11Chendaha hali wa zinan, doon sɔn ya Pɛrɛs-Uza. Devid paan funɛ si kinkannɛ aku 

Koosa funɛ lɛrigi Uza diŋna a kpu un chen daha. 

12Piili dooni Devid funɛ ɔm Koosau a fun ŋɔ, "Yɛrɛ muu zi ya a kpa chiksɛsa adaka ti 

a tiŋ mu mun ni?” 

13Chendaha Devid waa fun bu kpa un tiŋ o mun ni a la Jerusalɛm kaa fun kpa chiksi 

baal naa funɛ li Gaf baa yir Obɛd-Idɔm chen dama ni. 

14Koosa chiksɛsa adaka ti fun chiŋi baal ti dama ti ni pɛnsa atora. Ya Kunyan Koosa 

fun kpa nin sak Obɛd-Idɔm wa o walɛ ni ba nyɛni wer kinkan. 

1KRONIKIL 14 

1Doonee Taaya tim koora naa ba funɛ yir Hiram chen fun kpa kina nyɛ di ba la yogli 

Devid ni. O funɛ nyɛ un daasau awa dɛ ni saalɛ awa ni kpaasɛ o sa koor dama. 

2Saha tirɛ Devid fun zim di Koosa yisɛ un di o ya koora ali Israɛl pulim ni, chendaha 

o nyɛ o walɛ taa di nyusum chen. 

3Devid fun kpa haanasa Jerusalɛm ni a gbaari a lul nibaala awa nihaana. 

4Bisi banawara o fun lul Jerusalɛm ni funɛ nɛɛnɛ: Samua, Sobab, Netan, Solomɔn, 

5Ibha, Ɛlisuwa, Ɛlpɛlɛt, 

6Noga, Nɛfɛg, Jafia, 

7Ɛlisama, Bɛɛliada awa Ɛlifɛlɛt. 

8Saha naa Filistia tim ta fun nu di Devid ya Israɛl pulim koora, ba funɛ siu di ba la 

chem un. Devid ka fun li aa chem ba. 

9Filistia tim ta fun la chiŋi Rɛfem nɛŋbɔ ti ni aa pɔ un. 

10Doonee Devid fun sumi Koosa a ŋɔ, "Mu Kunyan Koosa, i zi nyɛ min nyusum mu 

chem nara naa a nyaŋiu?" Koosa fun jɛrigi a ŋɔ un, "Iin, mu zi nyɛ hin nyusumu, 

adaha laa chem ba.” 

11Saha tirɛ Devid fun saksi a la chem ba ali Baal-Pɛrazim ni a chem ba a nyaŋi. Saha 

naa o fun nyaŋi ba wa peti, o funɛ ŋɔu, "Koosa suŋɛ min mu nyaŋi mu walɛ a chi 

chenani nii yaa di nar chen," kaa fun du doon sɔn Baal-Pɛrazim. 

12Filistia tim ta funɛ chɔu kaa kpa ba vuga a ta doonee, Devid fun nyɛ ba pa a a fu. 

13Chen gantɛl ni Filistia tim ta fun bu wa nyɛn nɛŋbɔ ti ni aa dɛu nara ba chem ba. 

14Devid fun bu sumi Koosa, o fun ŋɔ un, "Ta chem ba ali bar nɔ, amaa ki kaali cheŋ 

kinkin naa duglɛ 'balsam' bugili taa chen. 

15Saha naa i wa la tel dooni kaa nu ka ba val aa wa i saksi aa chem ba, domi mu zi wa 

te i suwachaku a suŋi hin i nyaŋi Filistia tim ta.” 

16Devid funɛ tum chenani maga Koosa biksi un chenu, chendaha Koosa funɛ nyɛ un 

kpoku o duŋni Filistia tim ta ali Gibiɔn ni a la ta Geza ni. 

17Chen ti daha o sɔn funɛ mɔɔliu ali pulimsi maga ni ka baa ɔm un, domi Koosa funɛ 

nyɛn o wati. 

1KRONIKIL 15 

1Devid funɛ sa o titi damsiwa ali Jerusalɛm doonani ba funɛ yir Devid tɔha chen, kaa 

fun vɛɛn baŋsi lɛu digi di o kpa Koosa chiksɛsi adaka ti a wa chiksi. 

2Saha tirɛ o fun ŋɔ, "Ma nyɛ Livai tim ta duŋduŋ chuŋi Koosa chiksɛsa adaka ti, domi 

ba wara Koosa yisi di baa chuŋi adaka ti kaa ki jɛɛmi un hali saha naa vɛ kpak bɔ.” 

3Doonee Devid fun lagmi Israɛl tim ta maga di ba la zer Koosa chiksɛsi adaka ti a wa 

doonani o kɔɔri a chiksi chen. 

4O funɛ vɛɛn tumu ba la yir Aarɔn niisisi ta awa Livai tim ta. 

5Livai tim taa ni Yuriɛl funɛ li Kohaf zɔɔnɔ ti a wa. O ka funɛ ya lul nihɛɛrɛ a dɔ nara 

kɔkwa difumlɛ. 

6Mɛrari zɔɔnɔ ti ni Asaya naa funɛ nyini nara kɔksa alɛ difumlɛ chen funɛ la. 

7Gɛsɔn zɔɔnɔ ni, Jowɛl naa funɛ nyini nara kɔkwa difumtora chen funɛ la. 

8Ɛlizafan zɔɔnɔ ni, Sɛmaya naa funɛ nyini nara kɔksa alɛ chen funɛ la. 

9Hɛbrɔn zɔɔnɔ ti ni, Ɛliɛl naa funɛ nyini nara fumŋmɛnaasa chen funɛ la. 

10Uziɛl zɔɔnɔ ti ni, Aminadab funɛ la. O ka funɛ nyini nara kɔkwa awa fidaalɛwa. 

11Doonee Devid fun yir Zadɔk awa Abiata banawara ya kɔkɔɔrsi chen awa Livai tim 

ta nara banɔra. Ba sɔna funɛ ya Yuriɛl, Asaya, Jowɛl, Sɛmaya, Ɛliɛl awa Aminadab. 

12O funɛ ŋɔ Livai tim taa ni nanɛ, "Ma waa ya Livai tim zɔɔnɔ ti nihɛɛta, adaha ma 

chaksi ma titi kaa la zer Koosa chiksɛsi adaka ti aa wa doonani mu kɔɔri a chiksi chen. 

13Piili ti ni maa funɛ vɛɛ nyɛni kaa laa zi chuŋi un, chendaha ya Kunyan Koosa funɛ 

lɛrigi ya diŋsau aku yaa vɛɛ jɛɛmi un chenani werwa yaa jɛɛmi un chen daha.” 

14Saha tirɛ, kɔkɔɔrsi ta awa Livai tim ta fun chaksi ba titi a saksi di ba la zer Koosa 

chiksɛsa adaka ti a wa Israɛl. 

15Livai tim ta funɛ zer sak daasi nɛɛ a kpa chuŋi ba hanpɛɛmsi ni a chi chenani ya 

Kunyan Koosa fun biksi Mosis chen. 

16Doonee Devid fun ŋɔ Livai tim ta awa ba nihɛɛti ta di ba yisi nara baa lɔ tusɔɔn 

boola kaa ki mosi gɔnjisa. 

17Doonee ba fun yisi Heman naa funɛ ya Jowɛl be chen awa o hɛɛn naa funɛ ya 

Bɛrɛkia be baa yir Asaf chen awa Ɛtan naa funɛ ya Kusaya be kaa li Mɛrari zɔɔnɔ ti 

chen, a fun ŋɔ ba di ba tiŋ Livai tim taa mun ni aa mosi gɔnjisa. 

18Banawara funɛ gbaari funɛ ya Zɛkaraya, Jaaziɛl, Sɛmiramɔf, Jɛtiɛl, Uni, Ɛliab, 

Maasia, Bɛnaya, Matitia, Ɛlifɛlɛhu, Miknɛya, Asasia awa Obɛd-Idɔm awa Jɛyɛl 

nawara funɛ ya jɛɛmi dama ti zɔɔnɔ ni pɔɔlɛ chen. 

19Heman awa Asaf awa Ɛtan funɛ dɔ baa hu gbeteelsa. 

20Zɛkaraya, Aziɛl, Sɛmiramɔf, Jɛhiɛl, Uni, Ɛliab, Maasɛya awa Bɛnaya ka dɔ baa mou 

gɔnji. 

21Matitia, Ɛlifɛlɛhu, Miknɛya, Obɛd-Idɔm, Jɛyɛl awa Azazia ka funɛ dɔ laŋgo mowi. 

22Chenania funɛ zim bool lɔɔli daha, warɛ ba fun yisi o ya Livai tim ta boola 

suwachak tiina. 

23Bɛrɛkia awa Ɛlkana awa Obɛd-Idɔm awa Jɛhia ya banawara ba fun yisi baa il Koosa 

chiksɛsa adaka ti. Sɛbania, Josafat, Netanel, Amasai, Zekaria, Bɛnaya awa Ɛleeza 

nawara funɛ ya kɔkɔɔrsa chene ba ka fun yisi ba te Koosa chiksɛsa adaka ti suwachak 

aa hu kaabulsa. 

25Saha tirɛ Devid awa Israɛl tima nihɛɛta awa ba lanjimasa fun la zu Obɛd-Idɔm dama 

di ba zer Koosa chiksɛsi adaka ti a fun la zɔ tusɔɔn zɔɔsisa ali dooni. 

26Ba funɛ kpa nuwɔla anɔpɛ awa piisisa anɔpɛwa a kɔɔri kɔɔra a nyɛ Koosa ni, chen ni 

Koosa zi nyɛn Livai tim ta watiu ba nyaŋi a chuŋi Koosa chiksɛsa adaka ti. 

27Devid funɛ laari gar weri tagtarɛ o wa boolɔɔlsi tau ni awa Kɛnania naa funɛ ya ba 

suwachak tiin chen maga ni. 

28Ba wa Israɛl tim ta maga fun tiŋ Koosa chiksɛsa adaka ti mun ni aa lɔ boola kaa la 

gɔ wa tusɔɔn ni hali a la tel Jerusalɛm. Ba funɛ mosi laŋgosau kaa laa hu kaabulsa kaa 

laa lɔ boola wa tusɔɔn ni. 

29Saha naa Koosa adaka ti fun laa zu tɔha ti, Sɔɔl nihabichɛla naa ba funɛ yir Mikal 

chen funɛ nyini takoro niu a na Devid ka o tuha sɔɔni oo gɔ wa tusɔɔn ni, chen fun si 

be ti paan ali o bambi ni. 

1KRONIKIL 16 

1Ba funɛ zer Koosa chiksɛsi adaka tiu a la chiksi Koosa lɛu naa ni Devid fun baŋsi a 

chiksi chen, a fun kɔɔri dɔŋtiŋi kɔɔrsa a nyɛ Koosa ni. 

2Saha naa Devid fun kɔɔri kɔɔrsi ta a peti, o funɛ ya alibarkau a du nara taa ni wa 

Koosa sɔn ti ni. 

3O funɛ ya chen peti kaa bɔni ba maga wa diwe, o funɛ nyɛ Israɛl tim taa maga wa 

boroboro awa namɛ boori ni. 

4Devid fun vɛɛn yisi Livai tim ta di ba te suwachak a kpa ba aa jɛɛmi ya Kunyan 

Koosa naa ya Israɛl tim Koosa ti chen ali o chiksɛsa adaka ti suwachak ni ali ba pɛki 

boola lɔɔli ni. 

5Asaf funɛ ya ba suwachak tiina ka Zɛkaraya sak un ni a zi gbaari Jɛyɛl, Sɛmiramɔf, 

Jɛhiɛl, Matitia, Ɛliab, Bɛnaya, Obɛd-Idɔm awa Jɛyɛl ba kaa mosi laŋgosa. Asaf ka 

funɛ hu gbeteela. 

6Kɔkɔɔrsa nara balɛ ta ba funɛ yir Bɛnaya awa Jahaziɛl chen funɛ dɔ kaabulsi huuli ali 

Koosa chiksɛsa adaka ti suwachak ni. 

7Saha tirɛ Devid zi fun nyɛ Asaf awa o Livai walɛ zuudɔŋsi ta wa nyinbaan ba lɔ 

Koosa pɛki boola. 

8Bool ti funɛ ŋɔ nanɛ, "Maa zaami Koosa kaa ki biksi o zenzen ti kaa vɛɛn ki sɛm 

pulim bɔnɛ nibinsi taa ni chenani o tum. 

9Maa lɔ Koosa pɛki boola aa biksi nara alaazibu tuma anawara o tum. 

10Ma nyɛ banawara laa jɛɛmi un chen tusa sɔɔni aku yaa ya o bisi daha. 

11Ma dɛu suŋi aa la Koosa wati kaa ki jɛɛmi un saha maga. 

12Ma banawara ya Koosa tumtumna Jekɔb niisisa awa Israɛl naa Koosa yisi chen 

niisisa taa chen. Maa lisi alaazibu tuma anawara Koosa tum chen awa chenani o di 

nara wa sɛriya. 

14Ya Kunyan Koosa ya ya Koosa, o chiksɛsi ta ka ya tɛɛnɛ nɔ maga chiksɛsiwa. 

15Maa lisi Koosa chiksɛsi ta saha maga, domi o kpa a nyɛ yau di a nyɛn ya wati hali 

saha naa vɛ kpak bɔ. 

16O funɛ vɔu vɔwau ali ya nawaalsa Abraham awa Aizik wati. 

17O funɛ vɛɛn vɔu Jekɔb wa vɔwau di chen vɔwa ti kur nyɛn hali saha naa vɛ kpak bɔ. 

18O funɛ ŋɔu ali o vɔwa ti ni, mu zi kpa Kenan pulim ti nyɛ mau o ya ma titi tɛɛnɛ. 

19Saha ti Koosa nibinsi ta waa fun in kaa ya hɔɔra ali Kenan pulim ni. 

20Ba yaa fun nyɛn pulimsi taa niu a buuri aa kaali ali koorsa nisi ni, 

21amaa Koosa funɛ tɛ koorsi ta wa ninu, chendaha nandigi waa funɛ muksi ba. 

22O funɛ ŋɔ nanɛ, 'Ma ta wa du mu tumtumsi ta mu yisi chen wa dɛga, ma ka ta wa 

gbaŋsi mu witiinsi ta.’ 

23Tɛɛnɛ nɔ maga nibinsa, ma lɔ boola aa pɛki Koosa sɔn ti kaa ki mɔɔli tum were 

anawara o tum aa nyɛ ma chen wuzu maga. 

24Ma mɔɔli o jirima awa o zenzen ti aa biksi pulim bɔnɛ nibinsa. 

25Ya Kunyan Koosa ya Koosi zenzene a werwa yaa pɛki o sɔn ti. Waa werwa yaa nyɛ 

un jirima a kaali koosisa maga. 

26Pulim bɔnɛ nibinsi ta koosisa maga ya vugwa, amaa ya Kunyan Koosa naami 

buudaha awa tɛɛnɛ. 

27O yaa kaniu ka o jirima awa o zenzen ti go un wa kaali ka o yiko awa tusɔɔna su o 

bar jɛɛmi dama ti. 

28Tɛɛnɛ nɔ nibinsi maga, maa pɛki Koosa sɔn ti kaa ki nyɛ un jirima aku o ya Koosa 

naa zene daha. 

29Maa pɛki Koosa sɔn naa kpak jirima chen kaa kpa papasa a wa jɛɛmi dama ti a waa 

nyɛ un. Saha naa ma yaa wa li Koosa suwachak, ma gbiri aa jɛɛmi un, domi o du 

kasirɛ. 

30Tɛɛnɛ nɔ nibinsi maga, ma nyɛ hansura kpak ma ma bara ki jirigi ali o suwachak ni. 

O dau tɛɛnɛ nɔ zachiku o kpok kinkan aa ki vɛ kpiti. 

31Ma nyɛ ma tusa sɔɔni ka maa ŋɔ pulim bɔnɛ nibinsi ni di Koosa ya koora. 

32Teku nii awa kina maga nyɛn un ni, ma nyɛ ma tusa sɔɔni. Tɛɛnɛsa awa daporsa 

maga nyɛ ma tusa sɔɔni. 

33Bugila awa daasa maga zi waa chɛɛmiu a chi a tusa sɔɔnɛɛ ali Koosa suwachak ni 

saha naa o wa tu wa tɛɛnɛ di o wa di koora. 

34Maa zaami Koosa, domi o ya tum were ni tumirɛ ka o daŋni ti nyɛn a vɛ kpak peti 

hali saha naa vɛ kpak bɔ. 

35Ma yaa ki sumi un aa ŋɔ, Koosa naa ya ya ni fosi. Fosi ya ali pulim bɔnɛ nibinsi nisi 

ni kaa lagmi ya dɔŋ ni, chen ni yaa zii zaami hinnu kaa ki pɛki i sɔn naa du kasi chen. 

36Ma nyɛ yaa pɛki ya Kunyan Koosa naa ya Israɛl tim Koosa chen sɔn ti lalaknɔ aa la 

saha naa vɛ kpak bɔ." Doonee nara ta maga fun la nɔɔni a ŋɔ ami, kaa fun aa pɛki 

Koosa sɔn ti. 

37Kankoor Devid fun kpa Asaf awa o Livai walɛ zuudɔŋsi ta a du ba dɔ Koosa 

chiksɛsi adaka ti wati jɛɛmi ti tuma. Ba funɛ tum dooniu wuzu maga. 

38Jedutun be Obɛd-Idɔm awa nara fumnɔra awa ŋmɛnaasa funɛ suŋi ba. Hosa awa 

Obɛd-Idɔm funɛ pɔ bolzɔɔnɔsi ta. 

39Zadɔk naa funɛ ya kɔkɔɔr chen awa o kɔkɔɔr dɔŋsi ta funɛ dɔ doonani baa jɛɛmi 

Koosa chen tuma ali Gibiɔn ni. 

40Chɔɔsa awa zaazɔɔn maga ba waa dɔ fuuli kɔɔrsi ta maga aa nyɛ Koosa ni ali 

chenani ba fun kpa nyɛ Israɛl tim taa ni ali chiksɛsi taa ni chen. 

41Hɛman awa Jɛdutun awa banawara ba fun yisi baa lɔ boola aa pɛki Koosa sɔn ti aku 

o daŋni ti daha chen funɛ gbaari ba ni. 

42Hɛman awa Jɛdutun funɛ dɔ kaabul awa gbeteelsa huuli awa kina anawara ba yaa 

funɛ mosi kaa laa lɔ tusɔɔn boola chen. Jɛdutun zɔɔnɔ walɛ ta funɛ dɔ bolzɔɔnɔsi ta 

pɔɔli. 

43Doonee nara maga fun kaali dama ka Devid gbaan fun kaali dama di o la na o walɛ. 

1KRONIKIL 17 

1Kankoor Devid zi funɛ nyɛn koor dama ti nɛɛ wuzu digi o fun tum ba la yir Koosi 

witiin naa baa yir Netan chen a fun ŋɔ un, "Lalaknɔ mu nyɛn dama naa ba sa nɛɛ, 

amaa Koosa chiksɛsa adaka ti waa nyɛn Lɛu nɛɛ.” 

2Doonee Netan fun ŋɔ, "Ki ya chenani maga i bambi lisi, domi Koosa nyɛn i wati.” 

3Chen wuzu ti dusum ti Koosa fun ŋɔ Netan ni, 

4"Kila a la ŋɔ mu tumtumna Devid ni di mu ŋɔ nanɛ, 'I laata kaa sa jɛɛmi dama a nyɛ 

min mu nyɛn. 

5Piili saha naa mu fun fosi Israɛl tim ta ali Ijipt tima nisi ni chen, aa wa saha nɔ, mu ha 

wa nyɛn jɛɛmi dama ni. Mu nyɛn lɛwa nɛɛ ba kpa min aa la doonani maga baa la. 

6Mu wa Israɛl tim ta nyinbaan vali maga ni, mu ha wa pini banawara mu yisi ba ya 

suwachak tima chen di, baŋnɛ ba vɛ sa jɛɛmi dama a nyɛ min?’ 

7"Chendaha ŋɔ mu tumtumna Devid ni di min naa ya Koosa naa zene a kpak kpok 

awa yiko a kaali kina maga chen ŋɔ nanɛ, 'I funɛ gbaŋ piisisiwa mu yisi hin a wa vɔu 

hin koora i dɔ mu walɛ. 

8Doonani maga i nyɛn min yaa nyɛn i wati a nyaŋi i dɔm ta aa nyɛ hin sari ka i zii tel 

ba wati. Mu zi nyɛ i sɔn zenu ali tɛɛnɛ nɔ maga koorsa ni. 

9Mu yisɛ bar digirɛ a nyɛ mu walɛ Israɛl tim taa ni a nyɛ ba la kani dooni, chen ni 

nandigi waa zi buu muksi ba. Ba funɛ la zu chen tɛɛnɛ ti nara funɛ chem ba laalsau, 

amaa chen ti waa zi bu tum. Mu vɔwu di mu zi chem i dɔm ta magau a nyaŋi kaa nyɛ 

hin misisa kinkan. 

11Saha naa i wa siu ka ba kpa hin a la sogli i nawaalsi wati mu zi wa nyɛ i be di 

koorau a kpok kinkan. 

12Waa kaa wa sa mu jɛɛmi dama ti, mu kaa zi wa nyɛ o koor ti kila suwachaku. 

13Mu zi wa ya o nyanau ka o ya mu be. Mu waa zi wa bur o mun ni a gil o suŋi a chi 

chenani mu fun ya Sɔɔl chen. Warɛ mu fun yisi ka i di koora chen. 

14Mu zi wa nyɛ o dɔ mu walɛ awa mu koor tiu hali saha naa vɛ kpak bɔ. O koor ti waa 

zi wa kpak bar peti.' “ 

15Doonee Netan fun la sɛm Devid ni wa chenani Koosa ŋɔ di o wa sɛm un. 

16Doonee kankoor Devid fun la zu Lɛu naa ni Koosa nyɛn chen a fun kani a sumi 

Koosa a ŋɔ, "Mu fa wa mag i ya chenani i ya nan a nyɛ mu wa mu walɛ ni. 

17Amaa ka i ha vɛɛn tum tum zene aa nyɛ min, i vɔwu di i zi nyɛ min niisisau chɔɔsi 

pusi digi kaa piin piili aa ya min a chi mu ya nibin zen. 

18Lalaknɔ mu wa bu zim chenani muu zi sɛm hin. I zim chenani mu duu kaa laa nyɛ 

min naa ya i tumtumna nan wa jirima. 

19O ya i tutɔrɛ di i tum nan nyɛ min a biksi min, chen ni mu zi zimu di chɔɔsi pusa 

muu zi wa ya nibin zenu. 

20Mu Kunyan Koosa, mu zimu di nandigi wato a chi hin. Ya kur zimu di saha maga i 

duŋduŋ ya Koosa. 

21Pulim digi koo tɛɛnɛ digi wato a chi Israɛl naa i fun fosi ali yosi nisi ni di ka i kpa ba 

burigi i walɛ chen. I sɔn funɛ mɔɔliu ali tɛɛnɛ nɔ maga ni aku wu zene awa alaazibu 

tuma anawara i tum chen daha. I funɛ fosi i walɛ tau ali Ijipt tim nisa ni kaa duŋni 

pulim bɔnɛ nibinsi ta a ta. 

22I kpa Israɛl timau a burigi i walɛ hali saha naa vɛ kpak bɔ, hin ka funɛ ya ba Koosa. 

23"Adaha, lalaknɔ, ya Kunyan Koosa, yaa sumi hinnu di i su vɔwa naa i wa min fun 

vɔu di muu zi na niisisau chen. 

24I sɔn zi wa zenu ka nara ki sɛm di ya Kunyan Koosa naa zene a kpak yiko awa kpok 

a kaali kina maga chen ya Israɛl tim Koosa hali saha naa vɛ kpak bɔ. I kaa zi nyɛ mu 

koor ti nyɛnu hali saha naa vɛ kpak bɔ. 

25Mu kpak bambiu di mu sumi nan wusisuma a nyɛ hin, domi hin chaasi chen wɛ ta 

maga a biksi min naa ya i tumtumna, chen ni kaa ŋɔ min di i zi nyɛ mu niisisa di 

koorsau. 

26Mu Kunyana, hin ya Koosa, hin ka vɔu min wa nan vɔwa nɔ. 

27Muu sumi hinnu di i nyɛn mu niisisa taa wati, chen ni baa zii na i daŋni tiu. Koosa, 

muu sumi hinnu di i ya alibarka a du ba ni ka nyɛ chen alibarka ti nyɛn ba wati hali 

saha naa vɛ kpak bɔ." 

1KRONIKIL 18 

1Saha digi, kankoor Devid funɛ bu chem Filistia tim tau a nyaŋi ba kaa fuksi ba tɔha 

naa baa yir Gaf chen awa o tɔ wisi ta a dɔ. 

2O funɛ vɛɛn chem Moab tim tau a nyaŋi kaa nyɛ ba bɔ lampo aa nyɛ un. 

3Doonee Devid fun bu chem kankoor Hadadɛza naa funɛ ya Siriya tɔha naa baa yir 

Zoba chen koor chen. Tɔha ti funɛ dugli Hamaf tɛɛnɛrɛ. Koor ti ka funɛ lugu di o fuksi 

tɛɛnɛ naa chɔ Yufuretis mɔɔg ti nyuha ni chen. 

4Devid funɛ chem kakusi torokosi ni zine ta nara tusugre awa zaagna ni zinɛ nara 

tusugsa anɔpɛ awa naasa ni valɛ nara tusuk fumlɛ. O funɛ tɔɔsi torokosi ta ki damatau 

a du zaagni ta kaa gbarigi anawara ka chen a ta. 

5Siriya tima banawara funɛ nyɛn Damaskɔs ni chen funɛ tum lanjimasau di ba la chem 

kankoor Hadadɛza, amaa Devid funɛ chem bau a nyaŋi kaa kpu ba nara tusuk fumlɛ 

daalɛ. 

6Doonee o fun nyɛ ba baŋsi lanjimasa bar kanɛ ali ba tɛɛnɛ ti ni. Ba fun bɔ lampo aa 

nyɛ Devid ni. Saha ti Koosa funɛ nyɛn o watiu a nyɛ o di nyusum ali o wɛ maga ni. 

7O funɛ chem Hadadɛza wa o walɛu a nyaŋi kaa fuksi ba salmasi kina anawara ba 

kpak aa kok ba titi chen a fun kpa kaali Jerusalɛm. 

8O funɛ vɛɛn pa lukɛ kinɛu ali tɔsi anawara Hadadɛza fun dɔ baa yir Teba awa Kun 

chen a kaali. Solomɔn funɛ wa kpa chen lukɛ ta a kɔɔri kina a chiksi jɛɛmi dama ti ni. 

9Saha naa kankoor Tɔi naa funɛ li Hamaf chen fun nu di Devid chem Hadadɛza wa o 

walɛ tau a nyaŋi. 

10O funɛ tum o be Joram nɛ di o la zaami Devid wa o nyusum ti ni, domi o wa un funɛ 

chemu saha damata, amaa o waa fun nyaŋi un. Joram funɛ kpa salma awa anzunfa 

awa lukɛwa a la pa Devid. 

11Doonee Devid fun kpa chen kini ta a nyɛ Koosa ni a nyɛn jɛɛmi dama ti ni a gbaari 

salma awa anzunfa anawara o fun pa ali Idɔm awa Moab awa Amɔn awa Filistia awa 

Amɛlɛk ni chen. 

12Abisai naa niina funɛ ya Zɛruya chen funɛ chem Idɔm tim tau a nyaŋi ali Yisa nɛŋbɔ 

ti ni a fun kpu ba nara tusuk fi awa ŋmɛnaasa. 

13O funɛ baŋsi lanjimasa bar kanɛu ali Idɔm pulim ni a nyɛ o walɛ nyɛn dooni. Koosa 

funɛ kur nyɛn o watiu a nyɛ oo di nyusum ali o wɛ maga ni. 

14Devid funɛ dɔ Israɛl pulim maga. O waa funɛ la nɔɔni di nara ki muksi Israɛl tim ta. 

15Zɛruya niinbe Joab ka funɛ ya lanjimasi ta nihɛɛ. Ahilud be Jehosafat ka funɛ sɔbi 

wɛ maga aa dau. 

16Abiata be Ahimɛlɛk awa Ahituv be Zadɔk funɛ ya kɔkɔɔrsa. Sɛraya ka funɛ ya sɛma 

bar sɛmi tɔn ni sɔbi. 

17Jɛhoyada be Bɛnaya ka funɛ ya naa laa nyini banawara laa il kankoor Devid chen. 

Saha ti Devid bisa funɛ ya nibin zenewa ali ba tumtum ni. 

1KRONIKIL 19 

1Saha digirɛ Amɛn tim koora kankoor Nahas fun wa siu ka o be Hanum fun di koora. 

2Doonee Devid fun ŋɔ, "Mu zi pi Hanum wa chɛnsau a chi chenani o nyana Nahas 

funɛ ya min chen." O fun tum nara di la la wi a suŋi un. Saha naa ba fun la tel Amɔn 

kaa la zu kankoor Hanum wati. 

3Amɔn tim nihɛɛti ta funɛ ŋɔ koor ti niu, "O wa ya di i nyana lu ti daha kankoor Devid 

tum nara naa di ba wa zaami hin chen. Ba wau di ba wa baari ya tɛɛnɛ ti a na chenani 

o du, chen ni o zi wa chem yau a nyaŋi.” 

4Chendaha Hanum funɛ kpaksi Devid ni tumɛ tau a funi ba tɔma kaa teŋsi ba kilaarɛ 

ta kaa kpa ba a ta. 

5Hiisa funɛ kpak bau wa ba bur la dama. Chendaha saha naa Devid fun nu chen, o 

funɛ tumu ba la ŋɔ ba di ba nyɛn Jeriko ni hali ba nyuksi ta wa nyu sari ka ba zi wa. 

6Kankoor Hanum awa Amɔn tim ta funɛ zimu di ba nyɛ ba wa Devid burigi dɔmau, 

chendaha ba fun la yau laal torokosau a dugli anzunfa fumnaasi ali Mɛsopotemia 

nyuha ni awa Siriya tim tɔsa anawara baa yir Aram-Naharem, Aram-Maaka awa Zoba 

chen. 

7Laal torokosa fumtora daalɛ anawara ba fun yau chen awa kankoor Maaka lanjimasi 

ta funɛ wa kaniu a dugli Mɛdɛba. Amɔn tim ta gbaan funɛ li ba tɔsi tau a saksi wa di 

ba wa chem laal. 

8Saha naa Devid fun nu kinkina laa ya chen, o funɛ nyɛ Joab awa lanjimasi ta maga 

kaaliu. 

9Amɔn tim ta fun wa kani Raba naa ya ba tɔ zen chen bar val zuuli ti ni ka koorsa 

banawara funɛ wa di ba wa suŋi chen ka fun la kani gbanpulim ni. 

10Joab funɛ nyini di ba dɔm ta zi chem bau ali suwachak wa gantɛl maga ni, chendaha 

o funɛ yisi Israɛl lanjimasa nawara zim yooli kinkan chene ba chem Siriya tim ta. 

11O funɛ kpa banawara ka chene a du o niinbe Abisai nin ni, o fun nyɛ ba ka chem 

Amɔn tim ta. 

12Doonee Joab fun ŋɔ ba, "Ma wa na ka Siriya tim ta nyaŋi min, ma wa suŋi min. Mu 

ka wa na ka Amɔn tim taa nyaŋi ma, mu zi wa suŋi mau. 

13Ma kpak ma bara a kpok a nyɛ ya chem a nyɛ ya walɛ taa ni kaa fuksi Koosa tɔsi ta. 

Muu sumiu di Koosa nyɛ o tutɔ ya.” 

14Joab awa o walɛ ta funɛ gbur nara tau aa la, chendaha Siriya tim ta funɛ chɔu. 

15Saha naa Amɔn tim ta fun na ka Siriya tim ta chɔ chen, ba funɛ chɔu kaa ka Abisai a 

bur kaali ba tɔha. Doonee Joab fun bur kaali Jerusalɛm. 

16Siriya tim ta funɛ zimu di Israɛl tim ta nyaŋɛ bau, chendaha ba funɛ kpa lanjimasau 

ali Siriya tɔsa anawara funɛ nyɛn Yufuretis mɔɔg nha bar yɛli ni chen a kpa ba wa du 

Sofak naa funɛ ya kankoor Hadadɛza lanjima hɛɛ chen nisi ni. 

17Saha naa Devid fun nu chen, o funɛ lagmi Israɛl lanjimasi magwa ba ji Jɔɔdan mɔɔg 

ti aa chem Siriya tim ta. Doonee laal ti fun piili. 

18Israɛl tim ta fun gbur Siriya tim ta a bur gantɛl. Devid wa o walɛ ta funɛ kpu Siriya 

tim laal torokosa ni zinɛ ta nara tusugsa anɔpɛwa awa naasa ni valɛ nara tusuk 

fumnaasi. Ba funɛ vɛɛn kpu Sofak naa ya Siriya ti lanjima hɛɛ chenu. 

19Saha naa koorsa banawara funɛ tiŋ kankoor Hadadɛza mun ni chen fun zim di Israɛl 

tim nyaŋɛ bau chen, ba funɛ kaaliu ba wa Devid ya nɔɔ bɛgim ka ba tum aa nyɛ un. 

Saha ti, Siriya tim ta waa fun buraa daŋni ba suŋi Amɔn tim ta. 

1KRONIKIL 20 

1Saha naa koorsa yaa funɛ la laal ni chen, Joab funɛ kpa lanjimasau a la a la chem 

Amɔn pulim. Kankoor Devid waa funɛ nyɛn Jerusalɛm nɛɛ ka ba fun la go Raba a 

chem un a nyaŋi. 

2Amɔn tim ta funɛ kpak salma vugrɛ baa yir Milkɔm o salma naa nyɛn un ni chen fun 

yug kinkan a tel pɔŋnisa anyuun o tuha ni baŋ ki laari weri funɛ nyɛn un ni Devid fun 

yisi a kpa du o nyuchik ni. O funɛ vɛɛn pa kinkannɛ ali tɔha ti ni. 

3O funɛ pa tɔha ti timau a nyɛ ba kpa chiisa awa para awa gaateresa aa tum tuma. O 

funɛ ya Amɔn tɔsi ta maga nibinsi taa chene ka fun bur kaali Jerusalɛm wa o walɛ taa 

ni. 

4A waa fun vusi ka laal fun bu si o wa Filistia tim taa ni ali Geza ni. Saha ti Sibɛkai 

naa funɛ li Husa chen funɛ kpu ba nibin kpok baa yir Sipai chen kaa fun nyaŋi Filistia 

tim ta. 

5Laal digi funɛ bu wa chel ba wa Filistia tim taa ni, Jɛɛ be Ɛlhanan fun kpu Laami naa 

funɛ ya Goliaf niinbe kaa li Gaf chen. 

6Laal digi fun bu chel ba ni ali Gaf ti ni. Doonee nibin kpok digi fun nyɛn a kpak 

naaninsa anɔra ali o nisa ni awa naaninsa anɔra ali o naaninsi ni. O funɛ ya saha digi 

nibin kpok ta nihirɛ. 

7O funɛ muksi Israɛl tim tau, chendaha Devid niinbe Simea be Jonatan fun kpu un. 

8Nibin kpoka nara batora ta Devid wa o walɛ ta fun kpu chen funɛ ya nibin kpok naa 

funɛ li Gaf chen nihirɛ. 

1KRONIKIL 21 

1Sintana funɛ daŋni o du Israɛl tim tau wa wumukse ni, chendaha o fun nyɛ Devid 

saksi di o gur Israɛl tim ta. 

2O funɛ ŋɔ Joab awa nihɛɛti taa bɔnɛ nanɛ, "Maa la Israɛl pulim a la gur nara ta maga 

a biksi min, domi muu daŋni mu zim ba guriu.” 

3Doonee Joab fun ŋɔ, "Koosa laa zi nyɛ Israɛl tim ta in a kaali chenani ba mag lalaknɔ 

naa naaval kɔkwa. Mu kunyana, ba maga ya i tumtumsiwa, ka yɛrɛ ii daŋni i ya chen a 

nyɛ pulim ti maga nyɛn tum tagna tumi ni?” 

4Amaa Devid funɛ muksi unnu o tiŋ chenani oo daŋni o tum chen. Joab funɛ gba 

pulim ti magau kaa vɛɛn bur kaali Jerusalɛm. 

5O fun bur la a la sɛm kankoor Devid ni nibaala banawara mag laal chemi. Israɛl tima 

funɛ ya nara tusuk tusuga awa kɔk bɛgimnɛ ka Juda tima ka ya tusuk kɔksa anaasi 

difumnɔpɛ. 

6Joab bambi funɛ vɛ kpak koor ti chiksi ti chen daha, o funɛ vɛu di o waa zi gur Livai 

awa Bɛnjaman walɛ ta. 

7Koosa tuha waa fun sɔɔni wa chenani ba ya chen, chendaha o funɛ lɛrigi Israɛl tima 

diŋsau. 

8Doonee Devid fun ŋɔ Koosa ni, "Mu tum tagin zenu ali chenani mu tum chen ni, 

adaha muu sumi hinnu di i gil mu tum tagna ta a pɛŋ min, domi mu tum womsi 

tumau.” 

9Saha tirɛ Koosa fun ŋɔ Gad naa ya Devid Koosa witiin chen ni, 

10"Kila a la ŋɔ Devid di wɛ alɛwa mu kpa a chiksi un. Kinkina maga o yisi wara mu 

kaa tum.” 

11Doonee Gad fun kaali a la sɛm Devid ni chenani Koosa biksi un kaa pɛɛsi un, "Yɛrɛ 

i bambi daŋni? 

12Lɔsa bunsa atora kaa i kpa pɛnsa atora a chɔ fosi ali i dɔm taa nisi koo ya Kunyan 

Koosa kpa o takoobi ti a chem hin wuzu butora kaa nyɛ wichɔ zen chen ma pulim ti 

ni. O kaa ya chen o zi nyɛ o malaika ti kpa siwu a wa ma ni ali Israɛl pulim ni. Yɛrɛ 

jɛrigirɛ ii daŋni mu kpa nyɛ ya Kunyan Koosa ni?” 

13Doonee Devid fun ŋɔ Gad ni, "Mu nyɛn tuchɔk nɛɛ lalaknɔ, amaa mu wara daŋni 

nibine lɛrigi mu diŋna. Nyɛ ya Kunyan Koosa titi lɛrigi mu diŋna, domi waa laa ɔm 

nara wa siki.” 

14Chendaha ya Kunyan Koosa funɛ nyɛ wichɔti tagin chel Israɛl pulim niu a kpu ba 

nara tusuk fumnɔpɛ. 

15Doonee o fun tum o malaika o kaali Jerusalɛm di o la chɛɛki tɔha ti maga, amaa o 

funɛ bu ŋɔ malaika ti ni di o gil ka chenani o piin ya chen mag bau. Chendaha o funɛ 

la mag Arauna naa ya Jebus nar chen gbɛntɛl tirɛ a chiŋi. 

16Saha naa Devid fun na ka malaika ti chiŋi a kpak takoobi o nin ni a pɔ di o chɛɛki 

Jerusalɛm, o wa o tɔha nihɛɛti ta maga funɛ laari ba tuchɔk ki laarɛu kaa gbiri tɛɛnɛ a 

kpa ba see aa gbaŋsi tɛɛnɛ. 

17Devid fun sumi Koosa a ŋɔ, "Mu Kunyan Koosa, muu sumi hinnu di i lɛrigi mu wa 

mu walɛ diŋsa kaa gil nara ta, domi min funɛ nyɛ nyinbaan ba gur nara ta a puti ali i 

suwachak ni.” 

18Doonee Koosa malaika ti fun ŋɔ Gad di o ŋɔ Devid o la sa biŋbiŋa a nyɛ Koosa ni 

ali Arauna gbɛntɛl ti ni. 

19Devid fun nu Koosa chiksi ti a tum chenani Gad fun biksi un chen. 

20Baa funɛ la li gbɛntɛl ti di Arauna wa o bisa nara banaasi funɛ tuk mɛɛwa. Saha naa 

ba fun na Koosa malaika ti, bisi ta funɛ chɔu a la sogli. 

21Saha naa Arauna fun na ka kankoor Devid wa, o funɛ gil gbɛntɛl tiu kaa gbiri tɛɛnɛ 

a kpa o see a gbaŋsi tɛɛnɛ. 

22Doonee Devid fun ŋɔ, "Yogli i gbɛntɛl nɔ a nyɛ min mu sa biŋbiŋa a nyɛ Koosa ni, 

chen ni wichɔ tagin ti zi gilu ali pulim nɔ ni.” 

23Arauna fun ŋɔ un, "Mu kunyan, kpa pusi a ya chenani maga ii daŋni. Nuwɔl nɛɛnɛ i 

zi koti kpa kɔɔri a fu a nyɛ Koosa ni. Daasa anawara ya kpak aa tuk chen ka ya 

anawara i kaa kpa buksi din kaa ka kpa mɛ ta a ya papaha kɔɔra. Mu kpa a magau a 

nyɛ hin.” 

24Amaa Devid funɛ jɛrigiu a ŋɔ, "Aayi, biksi min o malɛ ya chenani mu bɔ a maga a 

nyɛ hin. Mu waa zi kpa kinkina ya i kin a kɔɔri kɔɔra a nyɛ Koosa ni. Mu laata kaa bɔ 

malɛ ta.” 

25Chendaha o funɛ bɔ Arauna wa salma kɔksa anɔrwa kaa la gbɛntɛl ni. 

26Saha tirɛ Devid zi fun sa biŋbiŋa dooni a nyɛ Koosa ni a kɔɔri fuuli kɔɔrsa awa 

dɔŋtiŋi kɔɔrsa a nyɛ Koosa ni. O fun sumi wusisuma, Koosa fun nu o wusisum ti a nyɛ 

din li buudaha a wa di kɔɔrsi taa maga ali biŋbiŋ ti ni. 

27Doonee ya Kunyan Koosa fun ŋɔ malaika ti ni, "Kpa i takoobi ti a dau." Malaika ti 

fun kpa dau. 

28Devid funɛ na di Koosa nu o wusisum tiu, o funɛ kɔɔri kɔɔrsau a du biŋbiŋ ti ni a 

nyɛ Koosa ni. 

29Lɛu naa Mosis fun kɔɔri a chiksi nyaabaan ti ni ba kɔɔri kɔɔrsa aa nyɛ Koosa ni 

chen ha funɛ vɛɛn chiŋiu ali doonani baa jɛɛmi ali Gibiɔn ni chen, 

30amaa Devid waa fun koti la dooni a laa jɛɛmi Koosa, domi o funɛ ɔm Koosa 

malaika ti takoobi tiu. 

1KRONIKIL 22 

1Chendaha nanɛ Devid fun ŋɔ, "Lalaknɔ, bar nɔwa ya kaa baŋ Koosa bar jɛɛmi dama 

ti. Biŋbiŋ naa ni Israɛl tima ka baa kɔɔri kɔɔrsa a fu aa nyɛ Koosa ni nɛɛnɛ.” 

2Saha tirɛ kankoor Devid fun lagmi hɔɔra banawara maga nyɛn Israɛl pulim ni chen o 

suwachak ni a nyɛ ba tuma. Bɔnɛ funɛ teŋsi bunkola anawara baa zi kpa sa jɛɛmi 

dama ti. 

3O funɛ nyɛ ba lukɛ damatau ba kpaa kɔɔri kpaaŋsa awa zɔɔnɔ ki farɛ, chendaha lukɛ 

ta funɛ iiu ba wati kinkan. 

4O funɛ nyɛ Taaya awa Saidɔn timwa kpa da kpoka anawara baa yir "sida" chen a wa 

nyɛ un. 

5Saha tirɛ Devid funɛ lisi o bambi ni, "Koosa bar jɛɛmi dama naa mu be Solomɔn kaa 

wa sa chen werwa o weru kaa kpak sɔn zen, amaa o ha kpurɛu adaha o werwa mu 

saksiu kinkan." Chendaha Devid funɛ dɛu kin ta kinkanu a dau kaa zi siu. 

6O funɛ tumu ba la yir o be Solomɔn o ŋɔ un, "Sa jɛɛmi dama a nyɛ Israɛl tim Koosa ti 

ni.” 

7Devid funɛ ŋɔ unnu, "Mu be, mu funɛ daŋni mu sa jɛɛmi damau a nyɛ Koosa sɔn ti 

wa jirima, 

8amaa Koosa funɛ ŋɔ di mu chem laalsi kinkan a kpu nara kinkan, di chenani mu yisi 

chɛl kinkan, chendaha o waa zi nyɛ mu sa jɛɛmi dama ti. 

9O funɛ vɔu vɔwau wa min ni a ŋɔ min di, i zi wa lul nibabichɛlau o di koora a dɔ o 

walɛ ka ba nyɛn wa tusɔɔna ni, domi mu zi wa yisi muksiu ali o wa o dɔm ta banbaan 

ni. Saha naa o wa di koora a dɔ Israɛl pulim, mu zi wa nyɛ ba nyɛnu wa tusɔɔn ni kaa 

taa ɔm ba dɔma. 

10O zi wa sa jɛɛmi dama a nyɛ min. O zi wa ya mu beu ka mu ka ya o nyana, 

chendaha o koor ti zi wa nyɛnu hali saha naa vɛ kpak bɔ. 

11"Adaha lalaknɔ, mu be, Koosa naa ya i Koosa chen laa zi nyɛn i wati aa lisi o vɔwa 

ti kaa nyɛ i di nyusum ali jɛɛmi dama ti saali ni. 

12Muu sumi Koosa naa ya i Koosa chenu di o nyɛn i wati a nyɛ hin nɛha awa zima, 

chen ni i zi ki koti ki nyini Israɛl tim tau a chi chenani chiksɛsi ta biksi chen. 

13Tiŋ chiksɛsa anawara Koosa fun kpa nyɛ Mosis ni o kpa nyɛ Israɛl tim ni chen, chen 

ni i zi di nyusumu. Kpak i bambi kpok kaa ta wa nyɛ kindɔŋ du hin hansura. 

14Jɛɛmi dama ti buri ni, mu piin di malɛ a tel salma tusugsa anaasi awa anzunfa 

tusugsa anaasi. Chen gantɛl ni kpaaŋsa awa chɛnsi chɔu kaa laa zi kpaasi. Mu vɛɛn 

dɛu bunkol awa daasa anawara baa zi kpa aa sau, amaa i zi koti dɛu bɔnɛu a gbaari. 

15I kpak tumtumsau kinkan kaa laa zi koti a tum bunkola bar teŋsi ti ni. Bɔnɛ vɛɛn 

nyɛn a ya ni saalɛ awa ni kpaasɛ awa banawara zim nisi tuma, 

16kaa laa zi koti kpa salma, anzunfa awa lukɛ a kɔɔri kina. Adaha lalaknɔ piili jɛɛmi 

dama ti tum. Mu kaa sumi Koosau di waa laa zi nyɛn i wati.” 

17Devid fun sɛm chen peti kaa lagmi Israɛl pulim nihɛɛti maga di ba wa suŋi Solomɔn 

o sa jɛɛmi dama ti. 

18O funɛ ŋɔ ba nanɛ, "Ya Kunyan Koosa naa ya ma Koosa chen nyɛn ma watiu saha 

maga aa nyɛ ma tusɔɔna. Waa funɛ nyɛn mu wati a nyɛ mu chem banawara nyɛn tɛɛnɛ 

ni chen wa laal a nyaŋi, chendaha ma wa ya Kunyan Koosa zi dɔ ba. 

19Adaha lalaknɔ maa jɛɛmi ya Kunyan Koosa ti wa ma bambisa awa ma siimsi maga 

ni. Ma piili aa sa jɛɛmi dama ti, chen ni maa zi koti kpa Koosa chiksɛsa adaka tiu a 

chiksi o tuha ni, kaa kpa kina anawara ya Koosa kina aa gbaari un ni chen a chiksi 

dooni." 

1KRONIKIL 23 

1Saha naa Devid fun wa hɛɛsi kinkan, o funɛ vɔu o be Solomɔn nɛ wa Israɛl pulim 

koora. 

2O funɛ lagmi Israɛl tima nihɛɛta awa kɔkɔɔrsa awa Livai tim tau, 

3a fun gur Livai tim nibaala banawara tel bun fumtora chen ba maga fun ya tusuk 

fumtora awa ŋmɛnaasa. 

4Koor ti fun yisi nara tusuk fumlɛ daanaasi di baa tum jɛɛmi dama ti tuma kaa ka kpa 

nara tusugsa anɔra a du baa sɔbi wɛ anawara laa ya chen maga aa dau. 

5Nara tusugsa anaasi ka funɛ ya ni ilɛ ka tusugsa anaasi kaa lɔ boola aa pɛki ya 

Kunyana Koosa. 

6Devid funɛ puriki Livai tim ta butorwa ali ba zɔɔnɔsi ni. Ba waa funɛ ya Gɛsɔn, 

Kohaf awa Mɛrari. 

7Gɛsɔn nibabichɛsi balɛ sɔna funɛ ya Ladan awa Simɛi. 

8Ladan ka lul nara batora baa yir Jɛhiɛl, Zɛtam awa Jowɛl. 

9Simɛi bisa funɛ ya Sɛlomɔf, Haziɛl awa Haran. Ba waa ka funɛ ya Ladan zɔɔnɔ walɛ 

ta nihɛɛta. 

10Simɛi funɛ lul nibabichɛsa banaasiwa. Ba sɔna funɛ ya Jahaf, Ziza, Jewus awa Bɛria 

ali ba hɛɛsi ni. Jewus awa Bɛria waa fun kpak niisisa kinkan, chendaha ba maga funɛ 

ya zɔɔnɔ bɛgim walɛwa. 

12Kohaf fun lul nibaala nara banaasi baa yir Amram, Izha, Hɛbrɔn awa Uziɛl. 

13O be hɛɛ Amram bisa funɛ ya Aarɔn awa Mosis. Aarɔn wa o niisisiwa ba fun yisi di 

baa kɔɔri kɔɔrsa kaa ki fu ki sɔɔr lɛma aa jɛɛmi Koosa, 

14amaa ba funɛ kpa Mosis bisi ta a gbaari Livai tim taa nɛɛ. 

15Mosis nibabichɛsa funɛ ya nara balɛwa baa yir Gɛsɔn awa Ɛleeza. 

16Gɛsɔn bisi ta suwachak tiina funɛ ya Subaɛl. 

17Ɛleeza waa nibabichɛla funɛ ya ki bɛgimnɛ baa yir Rehabia, amaa waa funɛ kpak 

niisisa kinkan. 

18Kohaf nibabichɛsa balɛ tiin naa baa funɛ yir Izha chen fun lul nibaal baa yir Sɛlomif 

o fun ya zɔɔnɔ nihɛɛ. 

19Kohaf be Hɛbrɔn naa sak butor tiin chen fun lul nibaala nara banaasi baa yir Jɛria, 

Amaria, Jɛhaziɛl awa Jɛkameam. 

20Uziɛl naa ya nara banaasi tiin ti chen ka fun lul nibaala nara balɛ baa yir Mika awa 

Isia. 

21Mɛrari fun lul nibaal nara balɛ baa yir Musi awa Mali. Mali gbaan fun lul nibaala 

nara balɛ baa yir Ɛleeza awa Kis. 

22Ɛleeza waa funɛ wa siwu di o wa lul nibaal see nihaana. O nihabichɛsi ta ya Kis 

bisa. 

23Mɛrari bisa balɛ tiin naa ba funɛ yir Musi chen ka fun lul bisa batora baa yir Mali, 

Ɛda awa Jɛrimɔf. 

24Livai niisisa funɛ nɛɛnɛ ali ba zɔɔnɔsi ni. Banawara funɛ tel bun fumlɛ koo a kaali 

bun fumlɛ chen maga funɛ kpak tumu ali Koosa bar jɛɛmi dama ti ni. 

25Doonee Devid fun ŋɔ, "Ya Kunyan Koosa naa ya Israɛl tim Koosa chen nyɛ o walɛ 

nyɛnu wa bambi sɔɔna ni o titi kaa zi nyɛn Jerusalɛm ni hali saha naa vɛ kpak bɔ. 

26Chendaha Livai tim ta waa zi bu chuŋi Lɛu naa Koosa chiksɛsi adaka ti nyɛn chen 

aa la bar digi.” 

27Chenani Devid fun chiksi chen daha Livai nar wa tel bun fumlɛ, ba yaa sɔbi a sɔnu a 

nyɛ o kpak tuma ali jɛɛmi dama ti ni. 

28Tuma anawara ba yaa funɛ tum nɛɛnɛ. Ba yaa funɛ suŋi kɔkɔɔrsa banawara ya 

Aarɔn niisisa chenu ali jɛɛmi dama ti tuma ni. Ba waa yaa funɛ nyini jɛɛmi dama ti 

salbaan ti awa o dɛɛni ta, chen ni nar waa zi tum doŋsi tuma ali dooni. 

29Ba waa nyini boroborosi papasa anawara ba kpa waa nyɛ Koosa ni chen awa nuu 

awa saura papasi ta, 

30kaa vɛɛn ki pɛki Koosa kaa ki nyɛ o sɔn ti wa jirima chɔɔsa awa zaazɔɔn maga. 

31Ba waa vɛɛn dɔ wa baa nyini saha naa baa zi wa fu kɔɔrsa aa nyɛ Koosa ni ali hiisi 

wuzu ti awa pɛn fali chiŋi wuzu zen diili ti awa wuzu zene anawara baa di chen. Ba 

yaa fun yisi Livai tim taa wa baa tum chen tuma kaa laa te suwachak ali Koosa jɛɛmi 

ni. 

32Ba waa funɛ il Lɛu naa ni Koosa fun nyɛn baa jɛɛmi chen kaa vɛɛnaa suŋi kɔkɔɔrsa 

banawara ya ba walɛ kaa ya Aarɔn niisisa chen ali jɛɛmi dama ti jɛɛmi tuma ni. 

1KRONIKIL 24 

1Aarɔn niisisi ta walɛ nɛɛnɛ. Aarɔn funɛ lul nibaala nara banaasiwa, baa yir Nadab, 

Abihu, Ɛleeza awa Itama. 

2Nadab awa Abihu funɛ te ba nyana a siu di ba waa fun kpak bisa, chendaha Ɛleeza 

awa Hama funɛ burigi kɔkɔɔrsa aa tum. 

3Kankoor Devid fun lagmi Aarɔn niisisi ta ali ba tuma ni. Zadɔk naa funɛ ya Ɛleeza 

niha chen awa Ahimɛlɛk naa funɛ ya Hama niha chen funɛ suŋi un ali chen tum taa ni. 

4Ɛleeza niisisi ta ka fun puriki ba titi puka fidaanɔra ka Hama niisisi ta ka puriki ba titi 

puka ŋmɛnaasa. Ɛleeza walɛ ta nibaala funɛ ii kinkan, chendaha ba fun puriki ba chen. 

5Baa funɛ kpak nihɛɛta ali jɛɛmi dama ti ni awa siim ti nibinsa ali jɛɛmi dama ti ni 

chen. Ba funɛ yo walɛwa a yisi Ɛleeza walɛ awa Hama walɛ ta ali jɛɛmi dama ti tuma 

ni. 

6Ɛleesa walɛ awa Hama walɛ ta funɛ yo walɛwa ka Sɛmaya naa funɛ ya Netan be kaa 

ya Livai tim ta tɔn ni sɔbi chen fun sɔbi ba sɔna. Koor ti nihɛɛta awa kɔkɔɔrsa naa ba 

funɛ yir Zadɔk awa Ahimɛlɛk naa funɛ ya Abiata be chen awa kɔkɔɔrsi zɔɔnɔ ti awa 

Livai tim ta maga funɛ ya sɛhɛrau a nyɛn dooni. 

7Ba funɛ yo walɛ ta Jɛhoyarib funɛ te zer ka Jɛdaya fun sak bulɛ tiina. 

8Harim funɛ sak butora tiina ka Sɛorim sak bunaasi tiina. 

9Malkija funɛ sak bunyuun tiina ka Mijamin sak bunɔr tiina. 

10Hakɔs funɛ sak bunɔpɛ tima ka Abija sak ŋmɛnaasi tiina. 

11Jesuwa funɛ sak digto tima ka Sɛkania sak fi tiin ni. 

12Ɛliasiv funɛ sak fi di ki bɛgim tiina ka Jakim sak fidaalɛ tiina. 

13Hupa funɛ sak fidaator tiina ka Jɛsɛbiab ka sa fidaanaasi tiina. 

14Bilga funɛ sak fidaanyuun tiin ni ka Ima ka sak fidaanɔra tiin ni. 

15Hɛzi funɛ sak fidaanɔpɛ tiina ka Hapizɛs ka sak fi wa ŋmɛnaasi tiina. 

16Pɛtahia funɛ sak fi wa digto tiina ka Jɛhɛzkɛl ka sam fumlɛ tiina. 

17Jakin funɛ sak fumlɛ di ki bɛgim tiina ka Gamul ka sak fumlɛ daalɛ tiina. 

18Dɛlaya funɛ sak fumlɛ daatora tiina ka Maazia ka sak fumlɛ daanaasi tiina. 

19Ba funɛ sɔbi ba maga sɔnau awa ba tuma ali jɛɛmi dama ti ni a chi chenani ba 

nawaal Aarɔn fun piili chen, chen ni baa zi tiŋ Koosa chiksɛsi tau. 

20Zɔɔnɔ nihɛɛta banawara funɛ li Livai mun chen funɛ nɛɛnɛ: Jɛdɛra naa funɛ ya 

Amram awa Sɛbuɛl niha chen. 

21Isha naa funɛ ya Rehabia niha chen. 

22Jahaf naa funɛ ya Isha awa Sɛlomif niha chen. 

23Jɛria, Amaria, Jɛhaziɛl awa Jɛkamiɛm banawara funɛ ya Hɛbrɔn bisa chen ali ba 

hɛɛsa ni. 

24Sami naa funɛ ya Usiɛl awa Mika niha chen. 

25Zɛkaraya naa funɛ ya Uziɛl awa Mika niinbe Isia niha chen. 

26Mɛrari niisisa Mali, Musi awa Jaazia. 

27Jaazia fun lul nibaala nara batora baa yir Soham, Zakur awa Ibri. 

28Mali fun lul nibaala nara balɛ baa yir Ɛleeza awa Kis. Ɛleeza ka fun vɛ lul 

nibabichɛla, amaa Kis funɛ lul nibaal bɛgimnɛ baa yir Jɛramɛɛl. 

30Musi fun lul nibaala nara batora baa yir Mali, Ɛda awa Jɛrɛmɔf. Ba waa funɛ ya 

Livai walɛ ta. 

31Zɔɔnɔsa nihɛɛti ta wa ba niinbisa funɛ yo walɛwa a yisi ba tuma a chi ba walɛ 

kɔkɔɔrsi banawara li Aarɔn zɔɔnɔ ti fun ya chen. Kankoor Devid awa Zadɔk awa 

Ahimɛlɛk awa kɔkɔɔrsi ta awa Livai walɛ ta maga funɛ nyɛnu a ya sɛhɛra. 

1KRONIKIL 25 

1Kankoor Devid awa Livai tim ta nihɛɛti ta funɛ yisi nawara ba te suwachak ali jɛɛmi 

dama ti jɛɛmisi ni. Ba waa funɛ ya Asaf, Heman awa Jɛdutun. Ba waa funɛ kpak 

nyinbaan wa baa sɛm Koosa sɛmsɛma kaa ki lɔ Koosi pɛki boola. Banawara ba fun 

yisi baa te suwachak ali jɛɛmi dama ti jɛɛmisa ni chen funɛ nɛɛnɛ: 

2Asaf nibabichɛsi funɛ ya nara banaasiwa. Ba sɔna funɛ ya Zaka, Josɛf, Nɛtania awa 

Asarela. Ba warɛ Asaf yaa fun biksi baa sɛm Koosa sɛmsɛm ti saha naa maga koor ti 

yaa biksi ba. 

3Jɛdutun bisa banɔra naa ba funɛ yir Gadalia, Zɛri, Jɛsaya, Simɛi, Hasabia awa Matitia 

chen yaa funɛ aa sɛm Koosa sɛmsɛm ti ali chenani ba nyana biksi ba ni. Ba yaa funɛ lɔ 

boolau kaa laa mosi laŋgosa aa pɛki Koosa sɔn. 

4Heman bisa funɛ ya nara fidaanaasiwa baa yir Bukia, Matatania, Uziɛl, Sɛbuɛl, 

Jɛrimɔf, Hanania, Hanani, Ɛliata, Gidati, Romanti-Ɛza, Josbɛkasa, Malɔti, Hoti awa 

Mahaziɔf. 

5Koosa funɛ nyɛ Heman naa funɛ ya koor ti Koosi witiin chen wa bisi ta maga kaa 

vɛɛn nyɛ un nihabichɛsa nara batora a chi chenani o fun vɔu un chen. 

6O bisi ta maga funɛ zim loŋsa awa laŋgosi mowiu ali chenani ba nyana yaa funɛ biksi 

baa ni. Koor ti ka funɛ biksi Asaf awa Jɛdutun awa Heman wa chenani baa zii ya. 

7Nan nara fumlɛ daanaasi ta maga funɛ ya zimzimsiwa. Ba dɔŋtim Livai tim banawara 

funɛ buksi boola chen funɛ ya nara kɔksa alɛ di fumŋmɛnaasa daanaasiwa. 

8Ba yaa fun kaa zim ba tuma ali jɛɛmi dama ti ni ba yaa yo walɛwa a yisi. Ba nihɛɛta 

awa ba bichɛsa maga funɛ ya chene. 

9Naa ba fun te yo tete ti ni chen funɛ kpak Josɛf wa o bisa wa o walɛwa, ka naa laa 

sak bulɛ tiin chen fun kpak Gɛdalia wa o bisa wa ba walɛ. 

10Butor tiin ti fun kpak Zaka wa o walɛ. 

11Bunaasi tiin funɛ kpak Izri wa o walɛwa. 

12Bunyuun tiina ka fun kpa Nɛtania wa o walɛ. 

13Bunɔra tiina funɛ kpak Bukia wa o walɛwa. 

14Bunɔpɛ tiina ka fun kpak Jɛsarɛla wa o walɛ. 

15Ŋmɛnaasi tiina funɛ yisi Jɛsaya wa o walɛwa. 

16Digto tiina ka kpak Matania wa o walɛ. 

17Fi tiin ti funɛ kpak Simɛi wa o bisiwa, 

18ka fi di ki bɛgim tiin ka kpak Azarɛl. 

19Fidaalɛ tiina funɛ kpak Hasabia wa o walɛwa, 

20ka fidaatora tiina ka kpak Subaɛl wa o walɛ. 

21Fidaanaasi tiina funɛ kpak Matitia wa o walɛwa. 

22Fidaanyuun tiin ka fun kpak Jɛrimɔf wa o walɛwa. 

23Fidaanɔra tiina funɛ kpak Hanania wa o walɛwa. 

24Fidaanɔpɛ tiina ka fun kpak Josɛbɛkasa. 

25Fi wa ŋmɛnaasi tiina funɛ kpak Hanani wa o walɛwa. 

26Fi wa digto tiin ka fun kpak Maloti wa o walɛ. 

27Fumlɛ tiina funɛ kpak Ɛliata wa o walɛwa. 

28Fumlɛ di ki bɛgim tiina ka fun kpak Hoti wa o walɛ. 

29Fumlɛ daalɛ tiina funɛ kpak Gidalti wa o walɛwa. 

30Fumlɛ daatora tiina ka fun kpak Mahaziɔf wa o walɛ. 

31Fumlɛ daanaasi tiina funɛ kpak Romanti-Ɛza wa o walɛwa. 

1KRONIKIL 26 

1Nanɛ Livai tim banawara funɛ ya jɛɛmi dama ti bolzɔɔnɔ ni pɔɔlɛ ta fun puriki ba titi. 

Koraf zɔɔnɔ ti nar funɛ ya Mɛsɛlɛmia naa funɛ ya Kore be kaa ya Asaf walɛ taa digi 

chen. 

2O funɛ lul bisi banɔpɛwa. Nanɛ ba sɔna funɛ saksi dɔŋni ali hɛɛsa ni: Zɛkaraya, 

Jɛdiɛl, Zɛbadia, Jatniɛl, 

3Ɛlam, Jɛhohanan awa Ɛlihoinai. 

4Koosa funɛ kpa nin sak Obɛd-Idɔm gbaanko niu a nyɛ un nibaala nara ŋmɛnaasa. Ba 

sɔna funɛ nɛɛnɛ ali ba hɛɛsi ni: Sɛmaya, Jɛhozabad, Jowa, Saka, Nɛtanɛl, 

5Amiɛl, Isaka awa Pulɛtai. 

6Obɛd-Idɔm be hɛɛ naa ba funɛ yir Sɛmaya chen fun lul nibaala nara banɔra ba yir 

Otni, Rɛfɛɛl, Obɛd, Ɛlzabad, Ɛlihu awa Sɛmakia. Ba funɛ ya nibin zenewa ali ba zɔɔnɔ 

ti ni aku ba zima daha. Ba nara balɛ ta funɛ tiŋ gantɛl chen funɛ kpak zimau kinkan. 

8Obɛd-Idɔm walɛ ta nara fumnɔra daalɛ funɛ buksi tuma a zim kinkan. 

9Mɛsɛlɛmia walɛ ka fun ya nara fi wa ŋmɛnaasa a ya zimzimsa. 

10Hosa naa funɛ ya Mɛga zɔɔnɔ ti nar chen ka fun lul nibaala nara banaasi. Ba sɔna 

funɛ ya Simri naa o nyana fun nyɛ o ya suwachak tiina kaa vɛ ya nihɛɛ chen. 

11Bɔnɛ funɛ ya Hilkia, Tabalia awa Zɛkaraya. Hosa walɛ banawara funɛ ya jɛɛmi 

dama ti zɔɔnɔsi ni pɔɔlɛ funɛ ya nara fidaatorwa. 

12Ba funɛ puriki ba bulɛwa ali ba zɔɔnɔsi ni a fun nyɛ ba tuma a chi chenani ba yaa 

fun nyɛ Livai tim taa chen. 

13Zɔɔnɔsi taa tima yaa fun yo walɛwa a yisi zɔɔnɔsa anawara ba kaa pɔ. 

14Sɛlɛmia funɛ yo walɛu a yisi nha bar yɛli bolzɔɔnɔ ti ka Zakaria naa funɛ suŋi ba wa 

lisi were ni chen ka fun yo walɛ a yisi bolzɔɔnɔ naa nyɛn nyuha ni chen. 

15Obɛd-Idɔm ka fun yisi mun bolzɔɔnɔ ti ka ba ka fun yisi o bisa di baa il buna dɛɛni 

ta. 

16Supim awa Hosa ka fun yisi bolzɔɔnɔ naa baa yir Salɛkɛf bolzɔɔnɔ chen awa nha 

bar cheli bolzɔɔnɔ ti. Ba funɛ bɔni bolzɔɔnɔ ni pɔɔlɛ ta tumau a nyɛ ba baa tum kaa laa 

nyɛ dɔŋa ni. 

17Nha bar yɛli ti ni, nara banɔra yaa funɛ tum wuzu maga, ka nara banaasi ka yaa fun 

nyɛn nyuha kin ti ni wuzu maga. Nara banaasi yaa fun vɛɛn nyɛn mun bolzɔɔnɔ ti ni 

ka nara banaasi ka nyɛn buna dɛɛ alɛ taa ni wuzu maga. 

18Salbaan ti nha bar cheli lug ni nara banaasi funɛ nyɛn nyinbaan nɔɔ ni ka nara balɛ 

ka nyɛn salbaan ti titi ni. 

19Chene ba fun puriki Kora awa Mɛrari walɛ ta baa il jɛɛmi dama ti bolzɔɔnɔsi ta. 

20Livai tim banawara kaa funɛ nyini dɛɛna anawara ba kpa jɛɛmi dama ti malɛ awa 

papasa aa dau chen. 

21Ladan naa funɛ ya Gɛsɔn bisi ta digi chen funɛ ya nibin damata nawaallɛ hali a 

gbaari Jɛhiɛli walɛ taa ni. 

22Ladan nibabichɛsa nara balɛ funɛ dɔ dɛ naa ba kpa jɛɛmi dama ti nisi kina aa dau 

chen tuma baa yir Zɛtam awa Jowɛl. 

23Ba yaa fun vɛɛn nyɛ Amram, Izha, Hɛbrɔn awa Uziɛl niisisa ta wa tumau. 

24Sɛbuɛl naa funɛ li Mosis be Gɛsɔm zɔɔnɔ ti chen funɛ ya naa ya banawara laa nyini 

jɛɛmi dama ti nisi kina bar dawi ti chen nihɛɛ. 

25O wa Sɛlomif funɛ ya hɛɛnau aku Ɛleeza niinbe Gɛsɔm daha. Ɛleesa be funɛ ya 

Rehabia naa funɛ ya Jɛsaya nyana chen. Jɛsaya be funɛ ya Joram ka Joram be ka ya 

Zikri. Zikri be ka ya Sɛlomif. 

26Sɛlomif wa o walɛ funɛ il papasa anawara ba fun kpa waa pa Koosa chen. 

27Saha naa kankoor Devid wa Israɛl pulim nihɛɛta fun chem nara a nyaŋi, ba yaa 

chuŋi diweu a wa nyɛ Koosa ni ba kpak aa tum ali jɛɛmi dama ti ni. 

28Sɛlomif wa o walɛ ta yaa fun dɔ baa nyini chen kini ta ali jɛɛmi dama ti ni. Hali 

papasa anawara Samuɛl awa kankoor Sɔɔl awa Abna naa funɛ ya Nɛɛ be chen awa 

Zɛruya be Joab yaa fun kpa a waa nyɛ Koosa ni chen. 

29Izha niisisa taa ni, Kenania wa o bisa funɛ dɔ ba sɔbi wɛ aa dau kaa ki kɔɔri nara ali 

dɔŋ ni. 

30Hɛbrɔn walɛ taa ni, Hasabia wa o walɛ nara kɔksi fidaanɔpɛ funɛ dɔ Koosa jɛɛmi wɛ 

awa koor ti tuma ali Israɛl pulim Jɔɔdan mɔɔg ti nha bar cheli lug ni. 

31Jɛria funɛ ya Hɛbrɔn walɛ ta nihɛɛ. Saha naa Devid fun di koora bun fumnaasi tiina, 

ba funɛ dɛu Hɛbrɔn niisisi tau a fun na ka bɔnɛ ya lanjimasa a nyɛn Jaza naa funɛ nyɛn 

Giliad ni chen. 

32Kankoor Devid fun yisi zɔɔnɔ nihɛɛta nara kɔksi fumlɛ daanɔpɛ ali Jɛria walɛ taa ni 

a fun kpa ba a du Koosa tuma awa koor ti tuma ni ali Israɛl pulim Jɔɔdan mɔɔg ti nha 

bar yɛli luga ni. Dooni funɛ ya Rubɛn awa Gad awa Manasɛ walɛ banawara nyɛn nha 

bar yɛli ni chen tɛɛnɛrɛ. 

1KRONIKIL 27 

1Israɛl tima zɔɔnɔ nihɛɛta awa koor dama nihɛɛta banawara funɛ tum koor dama ti ni 

chen sɔna nɛɛnɛ. Pɛn maga ali bun tuha ni ba yaa yisi nara kɔksi fumlɛ daanaasi wa 

baa tum chenani lanjimasi nihɛɛ tii biksi ba. 

2Banawara yaa fun ya nihɛɛta aa nyini pɛn maga nibinsa funɛ nɛɛnɛ. Tete pɛn ti ni 

Jasobɛam naa funɛ ya Zabdiil be chen funɛ ya nihɛɛ. 

3O funɛ ya Pɛrɛs niisisa taa digirɛ kaa ya lanjimasi ta maga nihɛɛ alɛ chen pɛn ti ni. 

4Pɛnsa alɛ tiin ti ni Dodai naa funɛ ya Aho niha chen funɛ ya nihɛɛ ka Miklɔf sak un 

ni. 

5Pɛnsa atora tiin ti Jɛhoyada be Bɛnaya funɛ ya nihɛɛ ali nara kɔksi fumlɛ daanaasi ti 

ni. 

6Bɛnaya nɔɔ funɛ ya naa funɛ ya nibin kpok a gbaari nara fumtora taa ni. O be 

Amizabad funɛ di o kapata a la un ya nihɛɛ. 

7Naa funɛ ya nihɛɛ ali pɛnsa anaasi tiin ti chen funɛ ya Asahɛl naa funɛ ya Joab niinbe 

chen. O be Zɛbadia funɛ di o kapata a dɔ nara kɔksi fumlɛ daanaasi ti. 

8Pɛnsa anyuun tiin ti nihɛɛ funɛ ya Samhuf naa funɛ ya Izra niha chen a dɔ nara kɔksi 

fumlɛ daanaasi ta. 

9Pɛnsa anɔra tiin ti ni, Ikɛs naa funɛ li Teko baa yir Ira chen funɛ ya nihɛɛ a dɔ nara 

kɔksi fumlɛ daanaasi ta. 

10Pɛnsa anɔpɛ tiin ti ni Hɛlɛs naa funɛ ya Ifrɛɛm nar kaa li Pɛlɔn chen funɛ ya nihɛɛ a 

dɔ nara kɔksi fumlɛ daanaasi ta. 

11Pɛn ŋmɛnaasi ti tiina, Sibɛkai naa funɛ li Husa kaa li Zɛra zɔɔnɔ ti chen funɛ ya 

nihɛɛ a dɔ nara kɔksi fumlɛ daanaasi ta. 

12Pɛn digto tiin ti Abiɛza naa funɛ li Anatɔf ali Bɛnjaman tɛɛnɛ ti ni chen funɛ ya 

nihɛɛ a dɔ nara kɔksi fumlɛ daanaasi ta. 

13Pɛn fi ti tiina, Maharai naa funɛ li Nɛtofa kaa ya Zɛra walɛ taa digi chen funɛ ya 

nihɛɛ a dɔ nara kɔksi fumlɛ daanaasi ta. 

14Pɛn fi di ki bɛgim tiin ti Bɛnaya naa funɛ li Piratɔn ali Ifrɛɛm zɔɔnɔ ti ni chen funɛ 

ya nihɛɛ a dɔ nara kɔksi fumlɛ daanaasi ta. 

15Pɛn fidaalɛ tiin ti, Hɛldai naa funɛ li Nɛtɔfa kaa ya Ɔtniɛl niha chen funɛ ya nihɛɛ a 

dɔ nara kɔksi fumlɛ daanaasi ta. 

16Zɔɔnɔsi ta tumtumsa funɛ nɛɛnɛ. Rubɛn zɔɔnɔ ti ni Zikri be Ɛleeza, Simiɔn walɛ taa 

ni kaka Maaka be Sɛfatia. 

17Livai walɛ ta ni Kɛmuɛl be Hasabia. Aarɔn walɛ ni ka fun ya Zadɔk. 

18Juda walɛ taa ni, Ɛlihu naa funɛ ya kankoor Devid niinbe chen Ɔmri be Mikɛl ka 

funɛ li Isaka zɔɔnɔ ti ni. 

19Zɛbulum zɔɔnɔ ti walɛ funɛ ya Ismaya naa funɛ ya Obadaya be chen. Nɛftali walɛ 

ka fun ya Azriɛl be Jɛrɛmɔf. 

20Ifrɛɛm walɛ taa ni, Hosia naa funɛ ya Asazia be chen ka Pedaya be Jowɛl ka fun li 

Manasɛ walɛ banawara nyɛn nha bar cheli ni chen. 

21Manasɛ walɛ banawara funɛ nyɛn nha bar yɛli ni chen walɛ ka fun li Zɛkaraya be 

Ido zɔɔnɔ. Abna be Jaasiɛl ka fun li Bɛnjaman walɛ taa ni. 

22Dan walɛ ta nar ka funɛ ya Jɛroham be Azarɛl. 

23Kankoor Devid waa fun gur banawara bunsa vɛ tel bun fumlɛ chen, domi ya 

Kunyan Koosa funɛ vɔu di o zi nyɛ Israɛl tim ta wasiu a chi wullɛ. 

24Joab naa niina funɛ ya Zɛruya chen funɛ wa piili aa gur nara ta, amaa o waa fun peti 

ka Koosa fun lɛrigi Israɛl tim diŋsa aku nara guri ti daha. Chendaha ba waa fun nyaŋi 

a sɔbi ba guri ti a du kankoor Devid wubinɛ tɔn ti ni. 

25Nibinsa banawara funɛ dɔ koor dama ti tuma funɛ nɛɛnɛ. Adiɛl be Azmafef funɛ dɔ 

dɛɛna anawara ba kpa koor dama ti buna aa dau chen. Uzia be Jonatan ka fun dɔ buna 

anawara nyɛn tɔsa ni chen nyini. 

26Kaleb be Ɛzri ka funɛ nyini banawara laa par ŋmaani ni chen. 

27Simɛi naa funɛ li Rama chen funɛ dɔ bugila ŋmaana ta yiko aa nyini. Zabdi naa funɛ 

li Sifim kaa laa nyini bugila anawara ba kpak aa fur sin pulim chen. 

28Baal-Hanam naa funɛ li Gɛda chen funɛ nyini "ɔlif" bugila awa bugila anawara nyɛn 

nha bar cheli ni chen. Joas ka funɛ bɔni "ɔlif" nuuti ta. 

29Sitrai naa funɛ li Sarɔn chen funɛ nyini sela anawara funɛ di Sarɔn kɔha ti ni chen. 

Adlai be Safat ka funɛ nyini sela anawara laa di nɛŋbɔ ti ni chen. 

30Obil naa funɛ ya Ismɛɛl nar chen funɛ nyini lakoomisa ka Jɛdɛya naa funɛ ya 

Mɛronof nar chen kaa nyini kakusa. 

31Jazis naa funɛ ya Hagra tim nar chen funɛ nyini piisisa awa buuna. Nan nibinsa naa 

maga funɛ ya kankoor Devid tumtumsa nihɛɛtiwa. 

32Jonatan naa funɛ ya Devid nɛɛra chen funɛ ya naa laa sɔɔni nara bambirɛ wa 

sɛmsɛm were ni. O wa Hakimɔni be Jɛhiɛl funɛ biksi koor ti bisi ta wa karimi. 

33Ahitofɛl ka funɛ ya naa laa suŋi koora wa sɛmsɛmsa ni ka Husai naa funɛ ya Ak nar 

chen ka fun ya koora chɛna awa o nisuŋi. 

34Saha naa Ahitofɛl fun wa siu, Abiata awa Jɛhoyada naa funɛ ya Bɛnaya be chen 

funɛ ya Koora nisuŋɛ. Joab ka funɛ ya koor dama lanjimasi ta nihɛɛ. 

1KRONIKIL 28 

1Wuzu digirɛ, kankoor Devid fun lagmi Israɛl tima nihɛɛti maga ali Jerusalɛm ni. 

Banawara funɛ ya jɛɛmi dama ti tumtumsa awa koor dama ti tumtumsa, lul nihɛɛta 

banawara laa nyini tumtumsa awa tɛɛnɛsa awa sela anawara ya koor ti wa o bisi kina 

awa lanjimasa awa Israɛl pulim nihɛɛti maga funɛ lagmiu ali Jerusalɛm ni. 

2Doonee Devid fun chiŋi ba suwachak ni a kpa nan sɛmsɛm nyɛ ba, "Mu dɔŋtima 

Israɛl tima, ma cheŋi diŋsa aa nu mu wati. Mu funɛ daŋni mu sa damnɛ a kpa chiksɛsa 

adaka naa ya ya Kunyan Koosa kankoor kor ti chen a chiksi. Mu funɛ piin saksiu a 

dɛu chen kina a ta, 

3amaa Koosa funɛ vɛu di mu ta saali, domi mu ya lanjimarɛ a yisi chɛl kinkan. 

4Ya Kunyan Koosa naa ya Israɛl pulim Koosa chen yisɛ mu wa mu niisisiwa di ya dɔ 

Israɛl pulim hali saha naa vɛ kpak bɔ. O funɛ yisi Juda zɔɔnɔ ti walɛwa ba ya 

suwachak tima, mu nyana walɛwa ba ka fun yisi ali Juda zɔɔnɔ ti ni. O funɛ ya o 

tutɔrɛ wa o yisi min ali chen zɔɔnɔ ti ni a vɔu min koora ali Israɛl pulim ni. 

5O funɛ nyɛ min nibabichɛsau, kaa fun yisi Solomɔn ali ba tuha ni di o dɔ Israɛl 

pulim. 

6"Ya Kunyan Koosa funɛ ŋɔ min nanɛ, 'I be Solomɔn ya naa kaa wa sa mu jɛɛmi 

dama ti. Mu yisɛ unnu di o ya mu be ka mu ka ya o nyana. 

7O ya naa laa tiŋ mu chiksɛsi ta aa tum chenani aa biksi a chi chenani o tiŋ a lalaknɔ 

nan, muu zi nyɛ o koor ti nyɛnu hali saha naa vɛ kpak bɔ.’ 

8"Adaha lalaknɔ, mu chiŋɛ ma wa Koosa suwachak niu aa ŋɔ di ma tiŋ chenani ya 

Kunyan Koosa biksi ya chen, chen ni o zi nyɛn tɛɛn weri naa ni ma nyɛn nanu, hali a 

wa kpa nyɛ ma niisisa banawara kaa wa si a ya nihɛɛta chen ni.” 

9Devid ka funɛ ŋɔ Solomɔn ni nanɛ, "Mu be, mu ŋɔ hinnu zinan di i tiŋ i nyana Koosa 

ti aa jɛɛmi un wa i bambi maga ni. Waa zim ya bambi wulise maga. I la o wati wa 

wumuksi ni o si suŋi hinnu, amaa i ka kpa un a ta, o gbaan zi vɛ hin a tau hali saha naa 

vɛ kpak bɔ. 

10O werwa i zimu di Koosa yisɛ hinnu di i sa o jɛɛmi dama naa du kasi chen. Adaha 

nyɛ chen ya i nyuu wi.” 

11Saha tirɛ Devid fun kpa chenani ba kaa sa jɛɛmi dama ti awa o dɛ wisa ta maga awa 

kasi kinkan bar ti a du Solomɔn nin ni. 

12O funɛ vɛɛn biksi un chenani o zi sa salbaan ti awa dɛɛna anawara go un chenu awa 

dɛɛnɛ anawara ni baa zi kpa jɛɛmi dama ti kina aa dau chen. 

13O funɛ vɛɛn biksi un chenani o zi biksi kɔkɔɔrsi ta awa Livai tim ta wa ba tuma baa 

tum ali jɛɛmi dama ti ni. Ba waa vɛɛn dɔ jɛɛmi dama ti kurbasi ta nyini. 

14O vɛɛn biksi un salma awa anzunfa chenani o zi kpa a kɔɔri kurbasi tau, 

15awa fitinsi taa maga. 

16Chenani o zi kɔɔri anzunfa teebul awa salma teebulsa anawara ni ba yaa kpa 

boroborosa anawara ba kpa wa kɔɔri kɔɔra a nyɛ Koosa ni chen aa sak chen. 

17Devid funɛ vɛɛn biksi unnu salma chenani o zi kpa a kɔɔri nɛm daasa awa kurbasa 

awa nii tɔka awa gbaŋsa anawara ba kpak aa di kɔɔrsi ta diwe chen. 

18O funɛ vɛɛn biksi un salma chenani o zi kpa kɔɔri biŋbiŋ naa ni ba yaa suk ki sɔɔr 

lɛma aa sak chenu awa chenani o zi kɔɔri toroko naa daha Koosa chiksɛsa adaka ti zɔŋ 

chen awa ki zaalɛ ta wa a chɛnɛ a tɔ Koosa chiksɛsa adaka ti. 

19Devid funɛ ŋɔ Solomɔn nanɛ, "Chenani maga muu biksi hin nan ya chenani ya 

Kunyan Koosa titi fun biksi min.” 

20O funɛ vɛɛn ŋɔ Solomɔn ni nanɛ, "Kpak i bara a kpok kaa nyɛ chen ya i nyuha wi. I 

piili tum ta i ta wa nyɛ nandigi gɔɔki hin. Ya Kunyan Koosa naa muu jɛɛmi chen zi 

nyɛn i watiu kaa ta gil hin i duŋduŋ. O waa zi vɛ hin a ta, amaa o zi nyɛn i wati hali i 

wa peti jɛɛmi dama ti tuma. 

21Kɔkɔɔrsi ta awa Livai tim ta kpak ba tumwa ali jɛɛmi dama ti ni. Tumtumsa 

banawara zim nisi tum kinkan nyɛnu kaa laa zi suŋi hin. Nara ta wa ba nihɛɛti maga 

ka ya i tumtumsiwa." 

1KRONIKIL 29 

1Doonee kankoor Devid fun mɔɔli a sɛm Israɛl tim taa maga ni a ŋɔ, "Mu be 

Solomɔnnɛ, Koosa fun yisi di o sa jɛɛmi dama ti, amaa o ha kpurɛu a vɛ kpak hɛɛsa. 

Tuma anawara nyɛn jɛɛmi dama ti ni chen ya tum zenewa, domi Koosa bar jɛɛmi 

dama ya un, o wa ya koor dama. 

2Mu har mu titi a dɛu salma, anzunfa, lukɛ kpaaŋsa awa chɛnsi awa daasa awa 

bunkola nawara maa zi kpa aa sa a dau di ma kpa sa jɛɛmi dama ti. 

3Nan kina naa gantɛl ni mu vɛɛn kpa mu titi salma awa anzunfa a gbaari aku muu laa 

daŋni di ba sa Koosa jɛɛmi dama ti daha. 

4Mu kpa salma kɔkwa awa fidaanyuunwa a gbaari anzunfa kɔksa alɛ difumnɔra 

daanyuun di ma kpa kɔɔri jɛɛmi dama ti zagbɛrsa a wer, 

5a vɛɛn kpa a kɔɔri kina anawara zimzimsi ta kaa kɔɔri chen maga. Lalaknɔ, ma anti 

laa daŋni o pa Koosa wa chen papaha?” 

6Doonee zɔɔnɔsi nihɛɛti ta awa lul nihɛɛta awa lanjima hɛɛti ta awa banawara laa tum 

koor dama tuma ta chen maga fun a pa tusɔɔn papasa. 

7Papasa anawara ba fun pa di ba kpa aa tum jɛɛmi dama ti tuma funɛ nɛɛnɛ: Salma 

kɔkwa wa digto, anzunfa kɔksa atora awa fumŋmɛnaasa, lukɛ kpaaŋsa kɔksa anɔra 

difumnɔpɛ daanyuun, chɛnsi tusugsa atora awa kɔksa anɔpɛ difumnyuun. 



654 

 

© 1999,  Wycliffe Bible Translators, Inc. 
 

 
 

 

8Banawara kpak bunkol were anawara baa zi kpa sa chen funɛ kpa nyɛ Jɛhiɛl nɛɛ. 

Waa funɛ ya Livai tim ta nar ali Gɛsɔn zɔɔnɔ ti ni aa nyini jɛɛmi dama ti nisi kina. 

9Nara ta funɛ pa Koosa wa ba tutɔ papasau, chendaha ba tusa funɛ sɔɔniu kinkan aku 

papasi ta daha. Kankoor Devid gbaan tuha fun sɔɔni kinkan. 

10O funɛ pɛki Koosa sɔnu ali nara ta suwachak ni aa ŋɔ, "Mu Kunyan Koosa naa ya ya 

nawaal Jekɔb Koosa, i sɔn lawa pɛki hali saha naa vɛ kpak bɔ. 

11I zenu kaa kpak yiko awa kpok a kaali kina maga. I sɔn vɛɛn werwa jirima nyɛɛli. 

Kinaa nyɛn buudaha awa tɛɛnɛ nɔ ni maga ya i kiniwa, hin ka ya koora a dɔ a aa nyini. 

12I watɛɛ nisi kina maga li aa wa. Hin ka dɔ kina maga wa i kpok awa i yiko ti ni, 

chendaha i yaa nyɛ digi kpoku kaa kpak sɔn zen. 

13Ya Kunyan Koosa, lalaknɔ yaa zaami hinnu kaa laa pɛki i sɔn naa kpak jirima chen. 

14"Hali wa zinan mu wa mu walɛ ta waa ki koti a nyɛ hin kindɔŋ, domi kina maga li i 

watɛɛ a wa, ya ka piin kpa kina maga ya i kin chen a nyɛ hinnu. 

15Ya Kunyan Koosa, i zimu di ya nyɛni chi chenani nar yaa ya hɔɔr a nyɛn pulim digi 

ni chene. Yaa zi nyɛnu a wa nyuksi a chi chenani bugil barsɔn yaa chɔ a wa nyuksi 

chen. Ya ka waa ki fosi ali chen ni. 

16Ya Kunyan Koosa ya lagmi ya nisi kini naau di ya sa jɛɛmi dama a nyɛ i sɔn ti wa 

jirima. Chen maga ka kaa li i watɛɛ. 

17Mu zimu di i zim nibine maga bambi du chenaniu kaa kpak tusɔɔna wa banawara 

maga laa har ba titi ni. Mu chiŋɛu wa mu tuchaan ni a kpa nan kina naa maga aa nyɛ 

hin. Mu si ka vɛɛn na chenani i walɛ banawara lagmi bar nɔ nan tusa sɔɔniu, aku 

papasi ta ba kpa wa nyɛ hin chen daha. 

18Ya Kunyan Koosa naa ya ya nawaalsa Abraham awa Aizik awa Jekɔb Koosa chen, 

muu sumi hinnu di hin laa zi nyɛ i walɛ ta bambisi kpok saha maga ka baa tiŋ hin wa 

wuti ni awa ba bambisi maga ni. 

19Muu vɛɛnaa sumi hinnu di hin laa zi nyɛn mu be Solomɔn wati o tiŋ i chiksɛsi ta wa 

o bambi maga ni kaa koti sa jɛɛmi dama ti, domi mu saksɛ o kina a dawu.” 

20Saha tirɛ Devid fun ŋɔ nara taa ni, "Maa pɛki ya Kunyan Koosa naa ya ma Koosi ti 

chen sɔn ti." Doonee nara ta maga fun huuni tɛɛnɛ a pɛki ba nawaalsa Koosa ti kaa 

nyɛ o sɔn ti wa jirima. 

21Chɔɔsi fun pusi, ba fun kpaksi sela a kɔɔri kɔɔrsa a nyɛ Koosa ni kaa kpa nyɛ nara 

taa ni ba se. Ba funɛ vɛɛn kpu nuwɔl tusuga awa piisi malɛ tusuga awa piisi bisa 

tusugre a fu a maga ali biŋbiŋ ti ni a nyɛ Koosa ni. Ba funɛ vɛɛn kpa sin pulimu a wa 

kɔɔri kɔɔrsa. 

22Chendaha a wuzu ti, ba tusa funɛ sɔɔniu, domi ba funɛ diiu kaa nyɔ ba tutɔ ni ali 

Koosa suwachak ni. Doonee ba fun bu vɔu Solomɔn wa ba koora bulɛ tiina kaa Zadɔk 

ka ya o kɔkɔɔrsa. 

23Solomɔn fun di o nyana kapata a di o nyana koora naa Koosa fun kpa nyɛ un chen. 

O funɛ ya koor naa laa di nyusumnɛ ali o wɛ maga ni ka Israɛl tima maga nu o sɛma. 

24Pulim ti nihɛɛta awa lanjimasi ta maga awa Devid bisa maga funɛ vɔwu di baa zi nu 

Solomɔn nɔu ka o ya ba koora. 

25Ya Kunyan Koosa fun nyɛ Israɛl tim ta maga ɔm Solomɔn ka o sɔn na jirima a kaali 

Israɛl pulim koorsi maga. 

26Devid naa funɛ ya Jesi be chen funɛ di koora a dɔ Israɛl pulim bun fumnaasiwa. 

27O funɛ kani Hɛbrɔn ni bunsa anɔpɛwa kaa fun si kaali Jerusalɛm a la kani doon bun 

fumtora daatora. 

28O funɛ hɛɛsiu kinkan kaa siu a fun kpak nisi kina kinkan ka nara nyɛ un jirima. O be 

Solomɔn funɛ di o kapata a di koora a dɔ Israɛl pulim. 

29Kankoor Devid laaboorre piili o bichɛsa ni aa la o hɛɛsi ni maga sɔbɛu ali Koosa 

witiinsa nara batora nawara ba funɛ yir Samuɛl awa Netan awa Gad chen saha. 

30Laaboor ti biksi chenani o fun di koora, chenani o fun du wɛ anawara funɛ pu un 

awa pulimsa anawara funɛ go un chen. 

2 KRONIKIL 

2 KRONIKIL 1 

1Kankoor Devid be Solomɔn funɛ kpak kpoku a dɔ Israɛl pulim ka Koosa fun nyɛn o 

wati aa nyɛ un yiko. 

2Solomɔn funɛ wa chiksiu di nihɛɛta banawara laa nyini lanjimasi tusuga awa 

banawara laa nyini kɔkwa awa lul nihɛɛti taa maga awa nara ta maga  

3tiŋ un baa la jɛɛmi bar naa nyɛn Gibiɔn ni chen. Ba funɛ la dooniu, domi doonee 

Koosa lɛu naa Mosis fun kɔɔri ali nyaabaan ti ni ba kpa Koosa chiksɛsa adaka ti du 

chen nyɛn. 

4Koosa chiksɛsa adaka ti waa ti funɛ nyɛn Jerusalɛm nɛɛ ali Koosa Lɛu naa ni Devid 

fun kɔɔri saha naa o fun la zer adaka ti ali Kiriaf-Jɛarim chen. 

5Lukɛ biŋbiŋ naa Bɛzalɛl naa funɛ ya Yuri be kaa ya Hur niha fun kɔɔri chen funɛ 

nyɛn Gibiɔn nɛɛ. Kankoor Solomɔn awa Israɛl tim ta yaa fun laa jɛɛmi Koosau ali 

dooni. 

6Kankoor ti funɛ kpu selau a tel tusuga ali Lɛu ti suwachak ni a fu a maga a du lukɛ 

biŋbiŋ ti ni a nyɛ Koosa ni. 

7Chen wuzu ti dusum, ya Kunyan Koosa funɛ wa kankoor Solomɔn watiu a wa pɛɛsi 

un, "Baŋnɛ ii daŋni mu ya a nyɛ hin?” 

8Doonee Solomɔn fun ŋɔ un, "I funɛ biksi i daŋni kinkanu a nyɛ mu nyana Devid ni, 

lalaknɔ hin ka vɛɛn nyɛ mu di o kapata a di koora. 

9Chendaha, Koosa, muu sumi hinnu di i su vɔwa naa i wa mu nyana ti fun vɔu chen. 

Lalaknɔ i nyɛ mu di koorau a dɔ nibinsa banawara muu zi vɛ koti guri. 

10Muu sumi hinnu di i nyɛ min nɛha awa zima naa mu zi koti kpak aa nyini nara naa. 

O vɛ ya chen mu waa ki koti a nyini i walɛ ta, domi ba iiu kinkan.” 

11Doonee Koosa fun ŋɔ Solomɔn ni, "I sumi wu birigiu, chenani i vɛ sumi malɛ 

kinkan koo nisi kina, kaa vɛ sumi sɔn zen ali mu wati kaa vɛɛn vɛ sumi di mu kpu i 

dɔma kaa nyɛ hin miisa naa vɛ kpak bɔ kaa sumi nɛha awa zima naa i zi kpak aa nyini 

mu walɛ taa chen. 

12Mu kaa zi nyɛ hin nɛha awa zimau kaa vɛɛn nyɛ hin malɛ awa nisi kina kaa nyɛ i 

sɔn zen a kaali koorsi maga.” 

13Saha tirɛ Solomɔn zi fun li Gibiɔn doonani ya Kunyan Koosa fun nyɛn chen bur 

kaali Jerusalɛm, domi doonee o fun nyɛn kaa di koora a dɔ Israɛl tim ta. 

14O funɛ la chene a la lagmi lanjimasa nara kɔksi fidaanaasi banawara zim kakusi 

torokosi zini awa nara kɔksi fidaalɛ banawara zim zaagna zini. O funɛ nyɛ bɔnɛ nyɛn 

Jerusalɛm nɛɛ kaa ka nyɛ bɔnɛ nyɛn tɔ bɔnɛ ni. 

15Saha naa kankoor Solomɔn fun ya koora chen, anzunfa awa salma funɛ su Jerusalɛm 

kinkannɛ a chi bunkola. "Sida" bugila anawara daasa kpak malɛ chen gbaan fun in 

Juda kunkulsi bar ti ni a chi bugil yɔrɛ. 

16Koor ti walɛ yaa funɛ nyini ka ba kpa zaagna ali Musri aa la Silisia, 

17awa kakusi torokosa ali Ijipt pulim aa wa. Ba funɛ yogli zaagnau a nyɛ Hita tima 

koora awa Siriya tim koorsi taa ni. Ba yaa fun yogli zaagna wa a torokosa a la anzunfa 

kɔksa anɔra. Chen kina kɔkwa difumnyuun. 

2 KRONIKIL 2 

1Doonee kankoor Solomɔn fun vɔu di o zi sa jɛɛmi dama doonani ba zii jɛɛmi ya 

Kunyan Koosau kaa vɛɛn sa o titi koor dama. 

2O funɛ kpa nara tusuk fumnɔpɛwa a du ba chuŋi jɛɛmi dama ti kina aa wa ka nara 

tusuk fumŋmɛnaasa kaa teŋsi bunkola anawara baa zi kpa aa sa. 

3Kankoor Solomɔn fun vɛɛn tum ba la ŋɔ Taaya tim koora Hiram ni, "Nyɛ mu wa hin 

yogli kina aa nyɛ dɔŋ ni a chi chenani i wa mu nyana Devid funɛ ya chen. I funɛ yogli 

'sida' daasau a nyɛ un a sa o koor dama. 

4Mu kaa sa jɛɛmi damarɛ a nyɛ Koosa sɔn ti wa jirima. Dooni kaa du kasi mu wa mu 

walɛ yaa laa jɛɛmi Koosa kaa fu ki sɔɔr lɛma, aa nyɛ un kaa vɛɛn kpa boroboro naa ya 

o kin chen a yaa waa nyɛ un. Hiisi wuzu ti awa pɛn fali chiŋi ti yaa wa tel yaa zi fu 

kɔɔrsau aa nyɛ un kaa ki nyɛ o sɔn ti wa jirima, domi waa chiksɛ Israɛl tima di yaa 

tum chen saha maga. 

5Mu vɔwu di mu sa jɛɛmi dama ti o zen kinkan, domi ya Koosa ti ya Koosa naa zene a 

kaali koosisa maga. 

6Ka anti laa zi koti sa jɛɛmi dama a nyɛ un, domi buudaha awa tɛɛnɛ pɛnpɛn ti maga 

far unnu? Ka anti ya min wa mu sa jɛɛmi dama a nyɛ un di o wa nyɛn dooni? Doonani 

mu kaa sa chen ya doonani ya kaa kɔɔri kɔɔrsa a fu aa nyɛ un ni. 

7Lalaknɔ, nyɛ min naa kpak zima ali kina sɔbi ni kaa laa zi kpa salma awa anzunfa 

awa lukɛ awa chɛn aa kɔɔri kina a du kɔlkɔla awa gar sɛɛm. Muu zi nyɛ chen tiin 

gbaari Juda tima awa Jerusalɛm tima banawara zim nisi tuma mu nyana Devid fun yisi 

ba chenu aa tum. 

8Mu vɛɛn zim chenani banawara laa teŋ i doon daasi ta kpak zimau, adaha nyɛ bugila 

anawara nyɛn Lɛbanɔn ni baa yir 'sida' awa 'saprɛs' awa 'junipa' chen. Muu zi nyɛ nara 

wau a wa suŋi i walɛ ta, 

9ba teŋ daasa damata, domi mu vɔwu di mu sa zagbɛra o kpok kinkan a kok jɛɛmi 

dama ti. 

10Diwe anawara mu kaa kpa suŋi i walɛ banawara laa teŋ daasi ta chen nɛɛnɛ. Mɛ 

kurba tusuk kɔkwa awa niŋmɛna kurba tusuk kɔkwa awa sin pulim loŋa tusuk kɔkwa 

awa fi a gbaari nuu diili gbaŋsa tusuk kɔkwa awa fi.” 

11Doonee kankoor Hiram fun sɔbi tɔn a jɛrigi Solomɔn a ŋɔ, "Ya Kunyan Koosa laa 

daŋni o nibinsi ta, chendaha o vɔu hin koora chen. 

12Ma nyɛ yaa pɛki ya Kunyan Koosa sɔn ti, domi waa ya Israɛl tim Koosa awa naa 

naami buudaha awa tɛɛnɛ. Waa nyɛ kankoor Devid wa ba naa kpak nɛha kaa zim wɛ 

muna, chendaha lalaknɔ o vɔu di o sa jɛɛmi dama a nyɛ Koosa ni kaa sa o titi koor 

dama. 

13Mu kaa nyɛ hin zimzimna naa kpak nɛharɛ kaa kpak zima kinkan baa yir Huram-
Abi. 

14O niin funɛ li Dan zɔɔnɔ tirɛ ka o nyana ka ya Taaya nar. O zim chenani ba kpa 

salma awa anzunfa awa lukɛ awa chɛnsi awa bunkola awa daasa aa kɔɔri kinau 

kinkan. O zi koti kpa ki bɔrsɛu a tum tuma a wer. O vɛɛn zim chenani o zi koti sɔbi 

nar sɔnu a sak kin ni koo a kɔɔri kin chenani nar daŋni un. Nyɛ o gbaari zimzimsa 

banawara zim nisi tuma a tum aa nyɛ i nyana Devid ni chen aa tum. 

15Adaha lalaknɔ nyɛ ya mɛ awa niŋmɛna awa nuu diili chenani i vɔu di i nyɛ ya chen. 

16Yaa zi teŋsi 'sida' bugila chenani ii daŋni chenu ali Lɛbanɔn bɛ taa ni a vɔti a sak 

teku nii ti ni a wa pu ma ali Jɔpa ni, chen ni ma zi koti pa aau a kaali Jerusalɛm.” 

17Doonee kankoor ti fun gur hɔɔra banawara nyɛn Jerusalɛm ni a chi chenani o nyana 

Devid fun gur chen. Hɔɔra banawara funɛ kpak ba damsa a nyɛn dooni funɛ ya nara 

tusuk kɔkwa di fumnyuun daatora awa kɔksa anɔrwa. 

18O fun nyɛ nara tusuk fumnɔpɛ chuŋi jɛɛmi dama ti kina anawara ba kaa kpa sa chen 

ka nara tusuk fumŋmɛnaasa kaa teŋsi bunkola ali bɛɛ taa ni kaa ka yisi nara tusugsa 

atora awa kɔksa anɔra baa nyini tumtumsi ta. 

2 KRONIKIL 3 

1Solomɔn nyana kankoor Devid ka funɛ piin kɔɔri doonani jɛɛmi dama ti kaa baŋ 

chenu a dau ali bi naa nyɛn Jerusalɛm ni baa yir Moria chen. Doonee Jebus tim baal 

naa ba funɛ yir Arauna chen funɛ tuk o diwe koo o gbɛntɛl. Kankoor Solomɔn ka fun 

wa piili saali, 

2ali o funɛ di koora bunsa naasi tiina pɛnsa alɛ tiina ni. 

3Jɛɛmi dama ti kankoor Solomɔn fun sa chen ziŋziŋ funɛ ya naa magsi fumdiktore ka 

pɛnpɛn ka ya naa magsi fumtora. 

4Dɛ naa ba val aa zu chen gbaan pɛnpɛn funɛ ya naa magsi fumtorwa ka buudaha zini 

ka ya naa magsi kɔkwa di fumŋmɛnaasa. Salmarɛ ba fun kpa a pul dɛ ti tuha. 

5Banbaan dɛ ti gbaan maga funɛ ya salmarɛ ka ba kpa "sida" daasa a nyɔk un, kaa kpa 

kina a kɔɔri bonɛ bugila a chiksi o tuha maga ni. 

6Koor ti funɛ nyɛ ba kpa bunkol werwa awa salma were ali tɔha naa baa yir Paven 

chen a kɔɔri jɛɛmi dama ti maga. 

7Salma tirɛ o fun kpa a ta zagbɛrsi ta maga awa bolzɔɔnɔsi ta awa zɔɔnɔsi maga. 

Zimzimsi ta ka fun kɔɔri ki zaalɛ wa chɛnɛ a zɔŋsi zagbɛrsi taa ni. 

8Dɛ naa funɛ nyɛn tuha ni baa yir Koosa kasi kinkan bar chen ziŋziŋ funɛ ya naa 

magsi fumtora ka pɛnpɛn gbaan ya magsi fumtora. Salma fumlɛ daanyuun ba fun kpa 

a ta kasi kinkan bar ti zagbɛrsi ta. 

9Salma fumlɛwa ba ka fun kpa a kɔɔri kpaaŋsi ta ka buudaha dɛɛni ta gbaan zagbɛrsi 

maga fun ya salma. 

10Koor ti funɛ vɛɛn nyɛ o zimzimsi ta kpa lukɛwa a kɔɔri ki zaalɛ wa a chɛnɛ a kpa 

salma a ta a maga a kpa chiksi Koosa kasi kinkan bar ti ni. 

11Doonani ki zaalɛ ta fun chiŋi a chem zɔɔnɔ ti chen maga funɛ kpak chɛnɛ alɛlɛwa. 

Chɛni bɛgim ziŋziŋ fun ya naa magsi bunɔpɛ awa banbaan, a fun pokli aa pu dɔŋa ali 

zagbɛr ti banbaan ni. 

13Ki zaalɛ ta maga funɛ chiŋi a naasi nɛɛ a chem dɛ zenzen ti ka a chɛnɛ ta pokli tɔ 

jɛɛmi dama ti pɛnpɛn naa yaa naa magsi fumtora chen maga. 

14Ba fun kpa gar weri a kɔɔri kin a kok Koosa kasi kinkan bar ti. Gar ti maga funɛ 

bɔrsiu ka ba kɔɔri ki zaalɛ ta wa a chɛnɛ a sak un ni. 

15Koor ti funɛ nyɛ ba kɔɔri daa tima alɛɛwa a ziŋziŋ ya magsi fumnyuun daalɛ o kpa 

baŋsi jɛɛmi dama ti suwachak ni. Ki bɛgim maga funɛ kpak chaksirɛ o chaksi ti ziŋziŋ 

ya magsi bunɔpɛ wa tama. 

16Daa tim ta nyuha ni, ba funɛ kpa zɔglɛwa a kɔɔri a maga, kaa vɛɛn ŋmɛɛri darma 

kɔkwa a kɔɔri un. 

17O funɛ kpa daa tim ta a baŋsi jɛɛmi dama ti bolzɔɔnɔ ti nɛɛ. Naa funɛ chiŋi mun ni 

chen sɔn funɛ ya Jakin ka naa funɛ nyɛn nyuha ni chen sɔn ka ya Boas. 

2 KRONIKIL 4 

1Kankoor ti funɛ vɛɛn kɔɔri lukɛ biŋbiŋne. O fun ya naa magsi fumtora ali koŋsa 

anaasi taa ni ka buudaha zini ka ya fidaanyuun. 

2O funɛ vɛɛn kɔɔri chen ankɔra gulsirɛ o luŋluŋ fun ya magsi bunɔpɛ wa tama. O 

gooli funɛ ya magsi fidaanyuunwa ka ziŋziŋ ka ya fumnaasi daanyuun. 

3O nɔpiiksi ta funɛ kpak zɔɔnɔsa alɛwa ba fun kɔɔri a a chi nuwɔl. 

4Ankɔra ti funɛ tiisi nuwɔl ti ba fun kpa lukɛ a kɔɔri ka o chem sal chene a funɛ ya 

abatorwa a chem dɔŋa. 

5Ankɔra ti cheŋsi ta yukyuk ka fun ya nin magsi butora. O nɔɔsi ta fun chi nii nyɔ 

gbagme nɔɔ, ka ba kɔɔri o bara a chi kpachak pum. Nii tɔka fidaanyuun laa zu ankɔra 

ti. 

6Ba funɛ vɛɛn kɔɔri katɛsi zene fiire, a kpa abanyuun a chiksi jɛɛmi dama ti mun ni 

kaa ka kpa abanyuun a chiksi nyuha ni. Ba funɛ kpa a chiksiu di ba ya a tuha nii ti aa 

chaksi sela anawara ba kpa wa kɔɔri kɔɔrsa a fun aa nyɛ Koosa ni chen. Ankɔra ti tuha 

niirɛ kɔkɔɔrsi taa kaa kpa aa sɛm ba bara. 

7Ba funɛ vɛɛn kpa salmarɛ a kɔɔri fitinsa fi anawara kpak naasi chen awa teebulsi fi a 

kpa a a chiksi jɛɛmi dama ti banbaan dɛ ti ni. Ba funɛ kpa teebulsa abanyuunwa a 

chiksi lug digi ni a kpa fitinsa abanyuun a gbaari. Ba fun vɛɛn kpa salma a kɔɔri 

kurbasi kɔkwa. 

9Ba funɛ vɛɛn kɔɔri salbaannɛ ali dama ti tuha ni a nyɛ kɔkɔɔrsi taa ni kaa vɛɛn kɔɔri o 

damtil baan o wer. Lukɛ wa ba fun kpa kɔɔri zɔɔnɔsa anawara nyɛn salbaan ti wa 

damtil baan ti banbaan ni chen. 

10Ba fun kpa ankɔra ti a chiksi jɛɛmi dama ti koŋ naa nyɛn mun nha bar yeli lug ni 

chen. 

11Huram funɛ kɔɔri tɔka awa para awa kurbasa, chendaha nanɛ o fun peti kina 

anawara kankoor Solomɔn kaa kpa sa jɛɛmi dama ti chen a nyɛ un. 

12Daa tima alɛ ta awa chaksisa alɛ anawara chi kurbasa a zɔŋsi daasi taa ni chen. 

Zɔglɛsa anawara ba kpa sɔ kina a du daa chaksi maga ni chen. 

13Lukɛ kɔksa anaasi naa ba kpa a dau nyinbaanasa alɛ a go daa tiim ta maga chen. 

14Teebulsi fi awa katɛsisa fi ti, 

15ankɔra ti awa nuwɔla fidaalɛ nawara chak un chen, 

16tɔka, para awa nɛmdaasi ta. Kina anawara Huram fun kɔɔri chen maga o funɛ 

ŋmɛɛri lukirɛ a ta o maga a chi chenani kankoor Solomɔn fun biksi chen. 

17O funɛ nyɛ ba kɔɔri a maga ali Sukɔf awa Zarɛfan magbɔ ti nɛɛ ali Jɔɔdan nɛŋbɔ ti 

ni. 

18Chendaha kina kinkan anawara ba fun kɔɔri chen, nar waa ki zim luki chenani ba 

kpa kɔɔri a. 

19Kankoor Solomɔn funɛ vɛɛn nyɛ ba kpa salmarɛ a kɔɔri jɛɛmi dama ti awa biŋbiŋ ti 

awa teebulsa anawara ni ba kpa boroboro a sak a kɔɔri kɔɔra aa nyɛ Koosa ni chen, 

20awa fitin naa zaŋsi ta awa fitinsa anawara ba yaa suk ali Koosa kasi kinkan bar ti ni 

chen. 

21Kpachak pum ta ba fun kpa kɔɔri fitinsi ta chen, 

22awa kurbasa awa gbaŋsa anawara ba kpa ki sɔɔr lɛma aa zɔŋsi chen awa anawara ba 

kpak aa chuŋi din hala chen. Salmarɛ ba fun kpa kɔɔri chen kini ta maga. Jɛɛmi dama 

ti bolzɔɔnɔ ti maga awa Koosa kasi kinkan bar ti maga funɛ ya salma titirɛ. 

2 KRONIKIL 5 

1Saha naa kankoor Devid fun tum jɛɛmi dama ti tuma a peti, o funɛ kpa kina anawara 

o nyana fun kpa a nyɛ ya Kunyan Koosa ni chenu a chiksi o tuha ni. A waa funɛ ya 

salma awa kina anawara funɛ gbaari chen. 

2Doonee o fun lagmi Israɛl zɔɔnɔsi ta wa ba nihɛɛta maga ali Jerusalɛm ni, chen ni baa 

zi zer Koosa chiksɛsa adaka tiu ali Zayɔn naa ya Devid tɔha chen ni a la chiksi jɛɛmi 

dama ti ni. 

3Ba maga funɛ lagmi wuzu naa chen funɛ ya bar sɔn kani wuzu zen diili tirɛ. 

4Saha naa nihɛɛta maga fun wa lagmi ka Livai tim ta fun zer Koosa chiksɛsi adaka ti, 

5a chuŋi aa la jɛɛmi dama ti, kɔkɔɔrsi ta awa Livai tim ta funɛ gbini Koosa Lɛu naa ya 

Koosa bar nyɛni chenu a kaali jɛɛmi dama. 

6Kankoor Solomɔn awa Israɛl tima fun lagmi dɔŋa a la chiŋi Koosa chiksɛsa adaka ti 

suwachak ni a fun kpa sela awa nuhɛ a kɔɔri kɔɔra a nyɛ Koosa ni. Sela ta funɛ iiu 

kinkan nar ki vɛ koti a gur a. 

7Doonee kɔkɔɔrsi ta fun chuŋi Koosa chiksɛsa adaka ti a kpa la chiksi jɛɛmi dama ti 

doonani ya Koosa kasi kinkan bar chen a ali ki zaalɛ ta mun ni. 

8Ki zaalɛ ta chɛna funɛ tɔ adaka ti awa daasa anawara ba kpa chuŋi a chen. 

9Nar yaa fun chiŋi Koosa kasi kinkan bar ti ni o yaa na daasi ta nɔɔsau, amaa nar 

chiŋɛ bar digi ni o wara na a. Hali wa zinan chen daasi ta ha vɛɛn nyɛn dooni. 

10Kindɔŋ waa fun to Koosa chiksɛsa adaka ti tuha ni a gbaari bunkol wisa alɛ nawara 

Mosis fun kpa du a tuha ni ali Sanai bi ti ni ali saha naa ya Kunyan Koosa fun vɔu 

vɔwa wa Israɛl tim taa ni ali Ijipt pulim ni chen. 

11Kɔkɔɔrsa banawara funɛ nyɛn dooni chen maga fun chaksi ba titi ali doŋa ni. 

12Livai tim banawara funɛ ya boolɔɔlsa baa yir Asaf, Heman, Jɛdufan awa ba bisa 

awa ba walɛ fun chiŋi biŋbiŋ ti nha bar yɛli lug ni a laari kilaarɛ were aa hu gbeteelsa 

kaa laa mosi laŋgosa. Kɔkɔɔrsa nara kɔkwa difumlɛwa funɛ chiŋi ba gantɛl ni aa hu 

kaabulsa. 

13Boolɔɔlsi ta wa kaabulsi ni huulɛ ta maga funɛ lagmi dɔŋ niu wa boola ni aa lɔ 

Koosa pɛki boola. Bɔnɛ ka funɛ hu gbeteelsa awa ki mose kurgɛ ni aa mosi kaa laa lɔ 

pɛki boola aa ŋɔ, "Ma nyɛ yaa pɛki ya Kunyan Koosa sɔn ti, domi o ya naa laa tum 

tum werewa ka o daŋni ti chiŋi hali saha naa vɛ kpak bɔ." Doonee Koosa bar jɛɛmi 

dama ti maga fun wa su wa dobaala ni. 

14Kɔkɔɔrsi ta waa fun koti a tum ba tuma, dooni Koosi yiko ti awa o jirima ti funɛ wa 

su jɛɛmi dama ti magau a chi dobaal. 

2 KRONIKIL 6 

1Saha tirɛ kankoor Solomɔn fun sumi Koosa a ŋɔ, "Mu Kunyan Koosa, o ya i tutɔrɛ 

wa i nyɛn dobaala awa birsi ni. 

2Lalaknɔ, mu sa jɛɛmi dama zenzene a nyɛ hin i nyɛn hali saha naa vɛ kpak bɔ.” 

3Israɛl tima maga funɛ chiŋi dooni, koor ti fun burigi o see chem ba a sumi wusisuma 

a nyɛ ba. 

4Nanɛ o fun sumi a ŋɔ, "Ma nyɛ yaa pɛki ya Kunyan Koosa naa ya Israɛl tim Koosa 

chen sɔn, domi o lisi vɔwa naa ya Kunyan Koosa wa mu nyana Devid fun vɔu chenu. 

5Nanɛ o fun ŋɔ ba, 'Piili saha naa mu fun yisi mu walɛ ali Ijipt pulim ni chen mu waa 

yisi tɔ digi di mu sa mu bar jɛɛmi dama ti a chiksi baa jɛɛmi min ali dooni, mu ka waa 

yisi nandigi di o te ba suwachak. 

6Amaa lalaknɔ, mu yisɛ Jerusalɛmnɛ di o ya tɔha naa ni maa zi waa jɛɛmi min awa 

doonani i waa Devid zi kani a dɔ mu walɛ ta.' “ 

7Solomɔn funɛ vɛɛn ŋɔ ba nanɛ, "Mu nyana Devid funɛ vɔwu di o sa jɛɛmi dama baa 

jɛɛmi ya Kunyan Koosa naa ya Israɛl Koosa chen ali dooni, 

8amaa Koosa funɛ ŋɔ un nanɛ, 'I kpak nyinbaanu i vɔu di i sa jɛɛmi dama a nyɛ min 

chen. 

9Mu ka waa zi nyɛ i sa un, amaa naa ya i titi be, chen kaa wa sa jɛɛmi dama ti.’ 

10"Ya Kunyan Koosa ka kpak chen vɔwa tiu ali o bambi ni a nyɛ mu di mu nyana 

kapata a dɔ Israɛl tima kaa vɛɛn koti sa jɛɛmi dama ti yaa jɛɛmi ya Kunyan Koosa ti 

ali Israɛl pulim nɔ ni. 

11Mu vɛɛn kpa Koosa chiksɛsa adaka naa ni bunkola abalɛ nyɛn ba fun sɔbi chenani 

Koosa wa Israɛl tima vɔu vɔwa chenu a chiksi dɛ ti ni.” 

12Doonee Solomɔn fun la chiŋi biŋbiŋ ti suwachak ni a pa o nisa a tɛ buudaha aa sumi 

Koosa ka nara ta chiŋi aa nyini. 

13Solomɔn funɛ kpa lukirɛ a kɔɔri biŋbiŋa a dau salbaan ti banbaan ni o koŋ maga 

ziŋziŋ fun ya naa magsi ŋmɛnaasa ka zini ka ya magsi bunyuun. O funɛ la ziniu a zɔŋ 

chen biŋbiŋ ti daha a gbiri o nyuha ni ka nara maga nyini un ka o pa nisa a tɛ buudaha 

ni. 

14O funɛ sumi Koosau aa ŋɔ, "Mu Kunyan naa ya Israɛl tim Koosa, koosi digi wato 

buudaha awa tɛɛnɛ nɔ maga ni a chi hin. Saha naa i walɛ ta wa tiŋ hin wa ba bambisi 

maga ni, i yaa lisi i vɔwa tiu wa ba ni kaa laa biksi ba i daŋni ti du chenani. 

15I sir lisi vɔwa naa i fun vɔu mu nyana Devid chen a nyɛ chen ti maga su zinan. 

16Lalaknɔ, mu Kunyan Koosa, muu sumi hinnu di i su vɔusa anawara i wa mu nyana 

fun vɔu ali saha naa i fun ŋɔ un di i walɛ ta tiŋ i nɔɔ saha maga i zi nyɛ o niisisa ki di 

Israɛl pulim koorau saha maga chen. 

17Chendaha muu sumi hinnu di i nyɛ chenani i fun vɔu i tumtumna Devid chen su a 

nyɛ ya. 



663 

 

© 1999,  Wycliffe Bible Translators, Inc. 
 

 
 

 

18"Mu Kunyan Koosa, mu nau di i zenu kinkan hali buudaha awa tɛɛnɛ vɛ mag hin, ka 

yɛrɛ i zi koti ya a zu jɛɛmi dama naa mu sa a chiksi hin chen? 

19Mu Kunyan Koosa, i tumtumna ya min, adaha muu sumi hinnu di i nu mu wusisum 

nɔ kaa tum chenani mu sumi nan a nyɛ min. 

20Mu sumi hinnu di ii nyini jɛɛmi dama ti nha wa dusum. I funɛ vɔwu di doonee baa 

zi waa jɛɛmi hin, adaha muu sumi hinnu di i nyini chenani mu kpa see chem jɛɛmi 

dama ti aa sumi hin chen kaa nu mu wusisum ti. 

21Cheŋi diŋsa a nu mu wa Israɛl tim ta wusisumsa aku chenani ba kpa ba see a chem 

dooni aa sumi hin chen. Muu sumi hinnu di i nu ya wusisuma ali i tɔha ti ni kaa gil ya 

tum tagna a pɛŋ ya. 

22"Saha naa nar yaa wa galimi o dɔŋtiina di o tum a putu unnu ka ba kpa un wa i 

biŋbiŋ ti mun ali jɛɛmi dama ti ni di o hɛɛsi hɛɛsi a biksi di o wa kpak galimsa. 

23Koosa, muu sumi hinnu di i kani i tɔha ti ni a nu chenani baa ya chen kaa lɛrigi naa 

mag diŋlɛrigi chen, kaa ka gil naa vɛ kpak galimsa chen oo la dama yɔri. 

24"Muu sumi hinnu di saha naa Israɛl tim ta wa tum tum tagna kaa nyɛ ba dɔma nyaŋi 

ba ka ba wa i jɛɛmi dama a wa sumi hin wa wuti ni di i gil ba tum tagna a pɛŋ ba. 

25Cheŋi diŋsa a nu ba sumi ti ali i tɔha ti ni. Gil ba tum tagni ta a pɛŋ ba kaa vɛɛn kpa 

ba a bur la tɛɛnɛ naa i fun vɔu di i kpa nyɛ ba wa ba nawaalsi ni chen. 

26"Saha naa i walɛ ta ka vɛɛn wa tum tum tagna ka i vɔm ba doon aku ba tum ta daha 

ka ba wa jɛɛmi dama nɔ koo a kpa see chem dooni a sumi gil pɛŋi. 

27Koosa, muu sumi hinnu di i cheŋi diŋsa a nu i walɛ Israɛl tim ta kaa biksi ba chenani 

deŋli nyinbaan wa ba tiŋ kaa nyɛ ba doon ali tɛɛnɛ nɛɛ i kpa nyɛ ba di o ya ba kin 

chen. 

28"Saha naa lɔsa koo wichɔ tagin koo pe tagin wa chɔk ba ki parɛ koo hɔɔn, koo saha 

naa ba dɔma wa chem ba a nyaŋi. 

29Muu sumi hinnu di i nu ba wusisuma. Saha naa i walɛ Israɛl tima yaa wa pokli ba 

bambisa awa ba nisa kaa kpa see chem jɛɛmi dama ti a sumi hin. 

30I nu ba wusisuma ali i tɔha ti ni kaa gil ba tum tagna a pɛŋ ba. I duŋduŋ zim nibine 

lisi du chenani, adaha muu sumi hinnu di i bɔ nibine maga chim ali o tuma du 

chenani, 

31chen ni baa zii nyɛ i sɔn ti wa jirimau kaa ki tiŋ i nɔɔ ti saha maga ali saha naa maga 

ba nyɛn tɛɛnɛ naa ni i fun kpa nyɛ ba nawaalsi ni chen. 

32"Saha naa hɔɔra banawara nyɛn pulim bɔnɛ ni chen yaa wa tum tum a si i waa naa 

zene kaa kpak yiko chen paan ka i saksi di i tum i tuma ka ba wa jɛɛmi dama nɔ a wa 

sumi hin. 

33Muu sumi hinnu di i nu ba wusisuma ali i tɔha ti ni kaa tum chenani o sumi hin chen 

a nyɛ un, chen ni tɛɛnɛ nɔ nibinsa zi zim hinnu kaa ki tiŋ hin saha maga a chi chenani i 

walɛ Israɛl tim taa tiŋ un chen. Saha ti baa zi zimu di jɛɛmi dama ti mu sa chen ya 

doonani baa zii jɛɛmi hin. 

34"Saha naa i yaa vɛɛn wa ŋɔ i walɛ taa ni di baa la laal ni a la chem ba dɔm ta ka ba 

nyɛn doonani maga a kpa ba see chak tɔha naa i yisi di ba sa i jɛɛmi dama ti chen a 

sumi hin. 

35I cheŋi diŋsa a nu ba sumi ti ali i tɔha ti ni kaa nyɛ ba nyusum. 

36"Mu zimu di nibine wato a vɛɛ tum tum tagna, amaa saha naa nara yaa wa tum tum 

tagin ka i na paan a du ba ni a nyɛ ba dɔma nyaŋi ba kaa kpaksi ba a kaali pulim digi. 

37Cheŋi diŋsa a nu ba wusisumsa, o ya di ba gil ba tum tagna tau chen saha ali 

doonani ba nyɛn chen kaa sumi gil pɛŋi kaa biksi chenani ba ya tum tagna nibinsa. 

Muu sumi hinnu di i cheŋi diŋsa a nu ba wusisuma kaa gil ba tuma a pɛŋ ba. 

38O ya di ba gil chenani baa tum chenu wa wuti ni ali doonani ba nyɛn chen kaa kpa 

ba see a chem tɛɛnɛ naa i yisi mu sa jɛɛmi dama nɔ nan a sumi hin. 

39I cheŋi diŋsa a nu ba wusisuma ali i tɔha ni a ɔm ba siki kaa gil ba tum tagna a nyɛ 

ba. 

40"Lalaknɔ, mu Kunyan Koosa, muu sumi hinnu di ii nyini ya kaa cheŋi diŋsa aa nu 

wusisumsa anawara yaa sumi ali bar nɔ nan. 

41Mu Kunyan Koosa, muu sumi hinnu di i si chiŋi buudaha a kpa i chiksɛsisa adaka 

naa laa biksi doonani i nyɛn chen awa i yiko ti ni a zu jɛɛmi dama ti a zu nyɛn dooni 

hali saha naa vɛ kpak bɔ. Kpa nin sak i kɔkɔɔrsi taa ni a nyɛn ba wati ali chenani maga 

baa ya ni, chen ni i walɛ ta tusa zi sɔɔniu aku tum were anawara i tum aa nyɛ ba chen 

daha. 

42Mu Kunyan Koosa, muu sumi hinnu di i ta wa vɛ koora naa i yisi chen a taali, amaa 

ki lisi o wɛ kaa ki daŋni o wɛ a chi chenani i funɛ daŋni Devid naa ya i tumtumna 

chen." 

2 KRONIKIL 7 

1Saha naa kankoor Solomɔn fun sumi wusisum ti a peti, din funɛ li buudahau a wa di 

kɔɔrsa anawara ba kpa wa nyɛ Koosa ni chen ka Koosa jirima naa ya chaani chen fun 

su jɛɛmi dama ti. 

2Chaani ti funɛ wa su jɛɛmi dama ti chen daha kɔkɔɔrsi ta waa fun koti a zu jɛɛmi 

dama ti. 

3Saha naa Israɛl tim ta fun na ka Koosa jirima naa ya chaani chen fun li buudaha a wa 

su jɛɛmi dama ti chen, ba funɛ chesi tɛɛnɛ niu a kpa ba see chem tɛɛnɛ aa jɛɛmi Koosa 

kaa laa pɛki o sɔn ti aa ŋɔ, "O yaa tum were ni tumnɛ ka o daŋni ti chiŋi hali saha naa 

vɛ kpak bɔ.” 

4Doonee Solomɔn awa nara ta maga fun kɔɔri kɔɔrsa a nyɛ Koosa ni. 

5O funɛ kpa nuhɛ tusuk fumlɛ daalɛwa awa piisisa tusuk kɔkwa difumlɛ a kɔɔri 

dɔŋtiŋi kɔɔra ka o wa nara ta maga kpa jɛɛmi dama ti a du Koosa nin ni. 

6Kɔkɔɔrsi ta funɛ chiŋi doonani ba biksi ba chene ka Livai walɛ ta ka chiŋi a kpa ba 

see chem ba a mosi kina anawara kankoor Devid fun kɔɔri nyɛ ba chen aa pɛki Koosa 

sɔn ti kaa laa lɔ di, "O daŋni ti chiŋɛu hali saha naa vɛ kpak bɔ." Kɔkɔɔrsi ta yaa funɛ 

hu ba kaabulsi tau ka nara ta chiŋi a chi chenani Devid fun biksi ba chen. 

7Saha tirɛ Solomɔn fun kpa salbaan ti banbaan ti awa jɛɛmi dama ti suwachak ti a nyɛ 

Koosa ni kaa kɔɔri kɔɔrsa a fu a maga a nyɛ Koosa ni ali dooni, domi lukɛ biŋbiŋ naa 

o kɔɔri funɛ kpuriu wa o kɔɔri kɔɔrsi chen kɔɔrsi ta ali dooni. 

8Kankoor Solomɔn wa Israɛl tim ta maga funɛ lagmi a di bar sɔn kani wuzu zen diili 

wuzu bunɔpɛ. Nibinsi kinkan fun li Hamaf naa nyɛn pulim nyuha ni chen awa 

banawara nyɛn Ijipt magbɔ ni ali pulim mun ni chen a wa wuzu zen ti diili ni. 

9Ba funɛ kpa wuzu bunɔpɛwa a kpa biŋbiŋ ti du Koosa nisa ni kaa vɛɛn bu kpa wuzu 

bunɔpɛ a di wuzu zen diili ti. Baa funɛ wa kaa peti ba funɛ kpak lagmi zenne. 

10Chɔɔsa funɛ pusi a ya pɛnsa anɔpɛ tiina wuzu fumlɛ daatora wuzu, Solomɔn fun nyɛ 

Israɛl tim ta maga kaali ba damsa. Ba tusa funɛ sɔɔniu aku chenani Koosa fun sumi 

wusisum weri a du Devid awa Solomɔn awa o walɛ Israɛl tim taa ni chenu. 

11Saha naa kankoor Solomɔn fun wa peti chenani o kaa sa jɛɛmi dama ti awa o koor 

dama ti chen, 

12ya Kunyan Koosa funɛ wa o watiu dusum digi a ŋɔ un, "Mu nu i wusisuma tiu, 

adaha mu la nɔɔniu di ma kɔɔri kɔɔrsa aa nyɛ min ali dooni. 

13Saha naa mu yaa wa nyɛ hul chiŋi ma koo wichɔ tagin chel ma ni ka hɔɔn waa di ma 

ki parɛ, 

14ka ma gil ba tum tagna anawara maa tum chen kaa sumi min, mu zi nu ma sumi tiu 

ali mu tɔha ti ni kaa gil ma tum tagna a pɛŋ ma kaa bu nyɛ ma ŋmaani ta ki bi ki parɛ. 

15Muu zi il jɛɛmi dama nɔu kaa ki nu ma wusisumsa maga ali bar nɔ ni, 

16domi min yisɛ un kaa chaksi un di o ya doonani nara zii jɛɛmi min saha maga. Muu 

zii il unnu kaa ki kok un saha maga. 

17O ya di maa jɛɛmi minnu wa wuti ni a tiŋ mu chiksɛsa kaa laa tum chenani maga 

muu biksi hin a chi i nyana Devid funɛ jɛɛmi min chen. 

18Muu zii lisi vɔu naa mu fun vɔu un chenu, domi mu funɛ ŋɔ unnu di o niisisa ka baa 

di Israɛl pulim koora, 

19amaa i wa i walɛ ta ka vɛ di ma waa zii tiŋ mu biksisi ta kaa laa jɛɛmi koosi bɔnɛ. 

20Mu zi wa yisi mau ali tɛɛnɛ naa mu kpa nyɛ ma chen. Mu zi wa vɛ jɛɛmi dama naa 

mu kpa nin sak chenu a ta. Saha ti nara maga zi waa ya un asaasiu kaa chɔk dooni aa 

ta. 

21"Lalaknɔ nara maga nyɛ jɛɛmi dama ti wa jirimau, amaa chen ti wa ya, nara maga zi 

wa na chenu o ya ba alaazibu baa pɛɛsi di, 'Baŋaa nyɛ Koosa ya nara naa wa jɛɛmi 

dama nɔ nan?’ 

22Saha ti nara zi yaa vɛɛn wa jɛrigiu a ŋɔ, 'Ba vɛu di ba waa zii jɛɛmi ya Kunyana naa 

ya ba Koosa chen daha. Waa ka funɛ yisi ba ali Ijipt pulim ni, amaa ba kpa ba saharɛ a 

du koosi bɔnɛ ni aa jɛɛmi a. Chendaha ya Kunyan Koosa kpa chen sibir ti a du ba ni 

chen.' " 

2 KRONIKIL 8 

1Kankoor Solomɔn funɛ kpa bun fumlɛwa a sa jɛɛmi dama ti awa o koor dama ti a 

peti. 

2O funɛ vɛɛn sa tɔsa anawara kankoor Hiram fun kpa nyɛ un chenu a fun nyɛ Israɛl 

tim ta bɔnɛ la nyɛn a ni. 

3O funɛ chem Hamaf-Zoba tɔha tiu a nyaŋi, 

4kaa sa dam kpoka ali tɔha naa nyɛn nyaabaan ti ni baa yir Tadmɔ chen. Waa funɛ 

vɛɛn sa tɔsa anawara nyɛn Hamaf-Zoba ni chen awa a kina bar yogle ta. 

5Solomɔn funɛ vɛɛn sa Bɛf-Hɔrɔn naa nyɛn nyuha awa mun ni chen a du a bolzɔɔnɔsa 

aa far. 

6Tɔha naa baa yir Baalaf chen awa o kina bar yogle taa maga awa tɔsa anawara 

zaagna awa a torokosa yaa chiŋi chen. Waa funɛ nyini kina maga, o fun vɔu di o sa 

Jerusalɛm awa Lɛbanɔn ni. 

7Solomɔn fun pa Kenan tima banawara funɛ fosi ba titi ali Israɛl tim taa ni chen a du 

tum ni baa tum tum kpoka. Chen pulimsi ta funɛ ya Hita tima awa Amɔn tima awa 

Pɛris tima awa Hif tima awa Jebus tima, chendaha ba waa niisisa ha vɛɛn ya yosiwa 

hali wa zinan. 

9O waa fun nyɛ Israɛl tim ta nyɛn muksi ni aa tum tum kpoka, amaa ba funɛ ya 

lanjimasiwa awa tum nihɛɛta awa banawara laa nyini zaagna ni zinɛ. 

10Nara kɔksa alɛ difumnyuun funɛ nyini banawara laa tum tum kpok ta chen. 

11Kankoor Solomɔn fun yisi o haan naa funɛ ya Ijipt tim koora be chen ali Devid tɔha 

ti ni a la du dama naa ni o sa a nyɛ un. O funɛ ŋɔ nanɛ, "O wa werwa o nyɛn koor 

dama naa ni kankoor Devid fur sa chen, domi Koosa chiksɛsa adaka ti wa nyɛn 

doonani maga ni, doon yaa du kasirɛ.” 

12Solomɔn funɛ kpa kɔɔrsau a nyɛ Koosa ni ali biŋbiŋ naa o fun sa jɛɛmi dama ti 

suwachak ni chen. 

13Wuzu hiisi maga o yaa fun kɔɔri fuuli kɔɔrau aa nyɛ Koosa ni a chi chenani Mosis 

chiksɛsi ta fun biksi chen. Chen hiisi wuzuuni ta fun ya hiisi wuzu ti ba kpaa jɛɛmi 

Koosa chen. Pɛn Fali chiŋi wuzu zen diili ti awa wuzu zen diili butora naa nyɛn bun 

tuha ni ba yir boroboro naa ba vɛɛ du sin muna wuzu zen diili chen awa kumi saha 

wuzu zen diili ti awa barsɔn kani wuzu zen diili ti. 

14O funɛ biksi kɔkɔɔrsi ta wuzu maga tumau ka Livai walɛ ta kaa suŋi ba ali boola 

lɔɔli ni a chi chenani o nyana Devid fun biksi chen. O funɛ vɛɛn biksi jɛɛmi dama ti ni 

ilɛ tau wa ba wuzu maga tuma a chi chenani Devid fun biksi chen. 

15Chenani Devid fun biksi kɔkɔɔrsi ta awa Livai walɛ ta di baa il dɛɛna anawara ba 

kpa kina aa dau chen maga funɛ tumu saha maga. 

16Saha ti Solomɔn tuma maga zi funɛ petiu, domi o funɛ peti jɛɛmi dama ti tuma 

magau. 

17Doonee o zi fun kaali tɔsa nawara ba funɛ yir Ɛziɔn-Gɛba awa Ɛlaf kaa nyɛn nii naa 

nyɛn Idɔm pulim naa baa yir Akaba chen nɔɔsi ni. 

18Kankoor Hiram fun nyɛ o tumtumsa nihɛɛta kpa arŋsa a wa Solomɔn wati. Ba wa 

Solomɔn tumtumsi nihɛɛta fun zu ariŋ ti a val nii daha chen hali a la tel Ɔfia a fun kpa 

salma fidaanɔra a wa nyɛ Solomɔn ni. 

2 KRONIKIL 9 

1Nihaan naa funɛ ya koora a dɔ Siba pulim chen fun nu chenani kankoor Solomɔn sɔn 

zini, o fun kaali Jerusalɛm Solomɔn wati di o la magsi un wa pɛɛsisa anawara kpok 

kinkan ni. O funɛ kpa nara kinkannɛ a tiŋ o mun ni wa lakoomisa anawara funɛ chuŋi 

ki sɔɔr lɛma awa baŋyɔɔk were ni awa salma were. Saha naa o fun wa kankoor 

Solomɔn funɛ pɛɛsi un pɛɛsisa anawara maga o vɔu di o pɛɛsiu. 

2Kankoor Solomɔn fun jɛrigi pɛɛsisa taa maga, domi kindɔŋ waa fun kpok a nyɛ un. 

3Koor nihaan ti funɛ nu chenani Solomɔn kpak nɛhau kaa fun vɛɛn na o koor dama 

naa o sa chen. 

4O funɛ na diwe anawara baa nyɛ unnu ali o diwe bar diili ti ni awa dɛɛna anawara o 

sa a nyɛ o tumtumsa nihɛɛta ni ba nyɛn. Haan ti funɛ vɛɛn na chenani o tumtumsi ta 

kpak nɔɔ bɛgim aa laari ki laari bɛgim awa banawara yaa chiŋi aa pɔ di Solomɔn di 

diwe a peti ka ba pa gbaŋsa chen kilaarɛ awa kɔkɔɔrsa chenani oo kɔɔri ali jɛɛmi dama 

ti ni chen, o funɛ ya un alaazibuu kinkan. 

5Doonee o fun ŋɔ kankoor Solomɔn ni, "Chenani mu nu i wɛ awa chenani i kpak nɛha 

ali mu pulim ni chen sir ya wutirɛ. 

6Chenani nara yaa funɛ ŋɔ min chen maga, mu sii waa yaa fun su, amaa lalaknɔ, mu 

sii zi suu, domi mu titi sii nau. Chenani mu wa na hin chen, i kpak nɛhau a kaali 

chenani nara ta yaa sɛm chen. 

7Banawara laa tum ali i wati nan maga di nyusumu, domi ba nyɛn i wati saha maga 

baa zii nu i nɛha sɛmsɛmsɛ tau. 

8Ki zaami ya Kunyan Koosa naa ya i Koosa ti chen sɔn, domi o ya o tutɔrɛ o yisi hin i 

ya koora a kpa o sɔn ti aa di i koor ti. O laa daŋni o walɛ Israɛl tima kaa vɛɛ daŋni ba 

li o suwachak ni saha maga, chendaha o vɔu hin koora, chen ni nara ta tiŋ o chiksɛsi 

tau kaa tiŋ un wa wuti ni.” 

9Papasa anawara o fun kpa wa nyɛ kankoor Solomɔn ni funɛ ya salmasa abanyuun 

awa ki sɔɔr lɛma awa baŋ kilaarɛ damata. Ki sɔɔr lɛma waa fun to a sɔɔr lɛm a tel 

anawara nihaan naa funɛ ya Siba tim koor ti fun kpa wa nyɛ kankoor Solomɔn ni 

chen. 

10Kankoor Hiram awa Solomɔn walɛ banawara yaa kpa salma ali Ɔfia a waa nyɛ un 

chen funɛ vɛɛn kpa "junipa" daasa awa baŋ kilaarɛ wereu a wa nyɛ Solomɔn ni. 

11Solomɔn fun kpa daasi ta a kɔɔri kina anawara baa zi zɔŋsi aa zu jɛɛmi dama ti awa 

o koor dama ti kaa vɛɛn kɔɔri laŋgosa awa gbeteelsa awa bool ki lɔɔlɛ anawara ba 

kpak aa lɔ boola chen. Juda pulim ni nandigi ha waa fun to a na kan chen tum. 

12Kinkina maga Siba tim koor nihaan ti fun sumi ali Solomɔn wati, o funɛ nyɛ unnu a 

gbaari kina anawara o fun kpa nyɛ Siba tim koor ti ni kaa la papasa anawara chen. 

Saha tirɛ o wa o walɛ ta maga zi fun bur kaali Siba. 

13Bun maga kankoor Solomɔn yaa fun la salmau a kaali fumlɛ, 

14a gbaari lampo naa yau bisi bɔ aa nyɛ un chen. Arab tima koora Israɛl pulimsi ta 

gɔmnasa yaa kpa anzunfa awa salmau a vɛɛn waa nyɛ un. 

15Kankoor Solomɔn funɛ kpa salma fidaanyuunwa a kɔɔri gbagnu bɛgim maga a mag 

ka funɛ ya kini kɔksa alɛɛwa, 

16kaa vɛɛn kɔɔri gbagnu wisa. Chen gbagnusi ta wara salma ŋmɛnaasirɛ o yaa fun tuk 

a kɔɔri ki bɛgim maga, ka a ka fun ya kina tusugsa atora. O funɛ kpa aau a dau koor 

dama naa chiŋɛ Lɛbanɔn duu ti ni chen. 

17O funɛ vɛɛn kɔɔri o kankoor kor zenzenu wa darma awa salma titi ni. 

18Naa lɛli bunɔrwa nar yaa fun lɛli kaa laa pu kor ti ka o vɛɛn kpak naasa bar zɔŋsɛ. O 

maga ka funɛ ya salmarɛ. Kor ti funɛ kpak nisa bar saksɛwa ka ba ma gbogimtisa a 

chiksi o lugsi maga ni. 

19Gbogimtisa ta kina fidaalɛwa ba fun kɔɔri a chiksi doonani ba val aa la kor ti wati 

chen. Chen kor ti dɔŋtiina waa fun to pulim ti ni. 

20Kankoor Solomɔn gbagmesa anawara o fun kpak aa nyɔ nii chen maga funɛ ya 

salmarɛ. Kurbasa anawara funɛ nyɛn dɛ naa nyɛn Lɛbanɔn duu ti ni chen maga funɛ ya 

salmarɛ. Chen saha ti nandigi waa fun nyini anzunfa o ya ki birigi. 

21O funɛ kpak ariŋnɛ o wa kankoor Hiram kin ti lagmi aa val nii daha. Bunsa atora 

maga chen ariŋ ti yaa kpa salma awa anzunfa awa darma awa fɔta a wa nyɛ un. 

22Chendaha kankoor Solomɔn funɛ kpak nisi kina awa malɛ kaa vɛɛn kpak nɛha a 

kaali tɛɛnɛ nɔ koorsi maga. 

23Koorsi maga yaa wa o watiu a waa pɛɛsi un di ba na nɛha kinkinaa Koosa kpa nyɛ 

un chen. 

24Papasa anawara koorsi ta bɔnɛ yaa fun kpa waa nyɛ Solomɔn ni funɛ ya salma kina 

awa anzunfa kina awa kilaarɛ awa laal ki cheme, awa ki sɔɔr kina awa zaagna awa 

kakusi bisa. 

25Kankoor Solomɔn funɛ kpak dɛ zene tusugsa anaasiwa o zaagna awa o torokosa chɔ 

dooni kaa ka kpak zaagna tusuk fidaalɛ. O yaa fun kpa a bɔnɛu a ta Jerusalɛm ni kaa 

ka kpa bɔnɛ a ta tɔsa ta bɔnɛ ni. 

26Waa funɛ ya koor zen ali tɔsa nawara nyɛn Yufuretis mɔɔg ti bɔɔ ni chen aa la 

Filistia awa Ijipt tim magbɔsi ta maga. 

27Kankoor Solomɔn saha ti anzunfa funɛ su Jerusalɛm kinkannɛ a chi bunkola ka 

"sida" bugili ta su a chi bugil yɔrisa ali Juda pulim kunkulsi bar ti ni. 

28O yaa fun yausi zaagnau aa li Ijipt pulim awa pulimsi maga ni. 

29Kankoor Solomɔn laaboor maga naa kaɛɛ sɔbɛu ali Koosi witiin naa ba funɛ yir 

Netan chen laaboor ti ni, awa sɛma anawara Ahija naa funɛ li Salo chen fun sɛm chen. 

Solomɔn laaboor vɛɛn sɔbiu ali Koosi witiin Ido deesisa anawara o fun deesi kpaala 

kankoor Jeroboam Israɛl pulim koor diili saha chen. 

30Solomɔn funɛ kani Jerusalɛm nɛɛ kaa dɔ Israɛl pulim bun fumnaasi. 

31O funɛ wa siwu, ba sogli un ali Devid tɔha ti ni ka o be Rehoboam fun di o kapata a 

di koora. 

2 KRONIKIL 10 

1Rehoboam fun kaali Sɛkɛm, domi doonee Israɛl tim ta maga fun la lagmi di ba vɔu 

un koora. 

2Saha naa Nɛbat be naa baa yir Jeroboam naa funɛ chɔ kaali Ijipt pulim di o fosi o titi 

ali Solomɔn ni chen fun nu laaboor ti, o funɛ buru a kaali dama. 

3Doonee Israɛl pulim nyuha tim ta fun la yir un ba maga kaali Rehoboam wati a la ŋɔ 

un, 

4"I nyana funɛ nyɛ nyɛni kpoku kinkan a nu ya a chi ya chuŋɛ bun yuga. Ya kaa wa ŋɔ 

hinnu di i la nɔɔni kaa laa zi fuŋsi ya nyɛni koo ya buni ta a nyɛ ya. Yaa zi tumu aa 

nyɛ hin.” 

5Doonee Rehoboam fun ŋɔ ba, "Ma nyɛ min wuzu butora mu nyini chenani muu zi ya 

ali mu bar chɔɔli ni, amaa wuzu butor ta gantɛl ni ma bur ki wa." Saha tirɛ nara ta fun 

kaali. 

6Kankoor Rehoboam fun la pɛɛsi nihɛɛta banawara funɛ suŋi o nyana wa sɛmsɛm suŋɛ 

ni chen di, "Yɛrɛ muu zi sɛm nara naa ni?” 

7Nihɛɛti ta fun jɛrigi a ŋɔ un, "O ya di ii ɔm nara ta wa sikiu kaa seen kpak ba koo a 

nyɛ ba jɛrigi naa laa zi sɔɔni ba tusa, ba zi tumu aa nyɛ hin saha maga.” 

8Amaa Rehoboam funɛ vɛ nihɛɛti ta sɛmsɛm tiu kaa kaali o dɔŋtima bunɔɔni wati a la 

pɛɛsi ba, 

9"Yɛrɛ maa daŋni mu ya nara ta? Yɛrɛ maa daŋni mu jɛrigi ba, domi ba ŋɔ minnu di 

mu nyɛ ba buna fuŋsi a nyɛ ba kaa ta yugi a chi chenani mu nyana yaa funɛ nyɛ ba 

chen?” 

10O dɔŋtima ta fun ŋɔ un, "Chenani i ka ŋɔ baa nɛɛnɛ. Mu naanin wewe nɔ yugu a 

kaali mu nyan chɛra. 

11Ŋɔ ba di mu nyana yaa funɛ nyɛ ma bun yug wa, amaa buna anawara mu kaa nyɛ 

ma chen kaa yug a kaali mu nyana kini ta. O yaa funɛ tuk ma wa vurim nɛɛ, amaa 

kpaasirɛ mu waa kaa kpa aa tuk ma.” 

12Wuzu butora funɛ wa tel, Jeroboam wa o walɛ ta maga fun bu kaali Rehoboam wati 

di ba la nu chenani o kaa sɛm ba. 

13Kankoor Rehoboam waa fun nu nihɛɛti ta sɛm ta kaa sɛm yɔriyɔri a nyɛ Rehoboam 

wa o walɛ taa ni. 

14O funɛ ŋɔ bau, "Mu nyana yaa fun nyɛ maa chuŋi bun yugau, amaa mu buni ta ka 

kaa yug a kaali mu nyana kini ta. O yaa funɛ tuk ma wa vurim nɛɛ, amaa mu waa ka 

muu tuk ma wa kpaasi nɛɛ.” 

15O funɛ ya Koosa tutɔrɛ wa o nyɛ chenani o fun sɛm Jeroboam ni ali o witiin naa ba 

funɛ yir Ahija chen ni ali Salo ni chen tum. Chendaha Rehoboam fun vɛ nu nara ta 

sɛm ta chen. 

16Saha naa nara ta fun wa zim di kankoor Rehoboam waa zi nu ba sɛmsɛm ti, ba funɛ 

tɛsiu a ŋɔ, "Baŋnɛ ya kpak ali Devid wa o walɛ ni? Baŋnɛ ba tum a nyɛ ya? Israɛl 

tima, ma nyɛ yaa la dama kaa ka Rehoboam o duŋduŋ." Chendaha Israɛl tim ta fun vɛ 

di ba waa zi tiŋ o nɔɔ. 

17Ba funɛ li Rehoboam gantɛlu ka o fun ya koora a dɔ Juda tima duŋduŋ. 

18Doonee Rehoboam fun tum Adoniram naa funɛ nyini ka baa tum tum kpok ta chen 

Israɛl tim ta wati, amaa ba funɛ yagsi unnu a kpu. Saha tirɛ Rehoboam fun si chɔ a 

kaali Jerusalɛm. 

19Piili chen saha ti, Israɛl tima banawara funɛ nyɛn pulim nyuha ni chen funɛ vɛu di 

ba waa zi tiŋ koor naa maga li Devid zɔɔnɔ. 

2 KRONIKIL 11 

1Saha naa kankoor Rehoboam fun la tel Jerusalɛm, o funɛ lagmi lanjimasa kɔkwa 

difumŋmɛnaasirɛ ali Bɛnjaman awa Juda walɛ taa ni. O funɛ vɔwu di o la chem Israɛl 

pulim nyuha tim ta wa laal kaa vɛɛn dɔ ba. 

2Amaa ya Kunyan Koosa funɛ ŋɔ o witiin naa baa yir Semaya chenu, 

3di o kpa nan laaboor nɔ a la nyɛ kankoor Rehoboam wa Juda walɛ awa Bɛnjaman 

walɛ taa ni, 

4"Ma bur kila dama kaa ta wa magsi a chem ma dɔŋtima Israɛl tim ta, domi chenani 

ya chen maga ya mu tutɔrɛ." Ba fun nu chenani Koosa sɛm chen kaa fun bu vɛ la 

chem Jeroboam wa o walɛ ta wa laal. 

5Rehoboam funɛ kpalimi Jerusalɛm nɛɛ kaa nyɛ ba sa tɔsa anawara laa kok un ali Juda 

awa Bɛnjaman walɛ tɔsi taa ni chen. A waa funɛ ya, 

6Bɛtlihɛm, Ɛtam, Tekuwa, 

7Bɛfsa, Soli, Adulam, 

8Gaf, Marɛsa, Zif, 

9Adoram, Lakis, Asɛka, 

10Zora, Aijalɔn awa Hɛbrɔn. 

11O funɛ nyɛ ba sa aau a kpok kaa yisi nara baa il ba kaa vɛɛnaa nyɛ ba diwe awa nuu 

awa sin. 

12O yaa fun vɛɛnaa nyɛ ba gbagnusau awa tosa wa hɛma. Chene o funɛ ya ali Juda 

awa Bɛnjaman walɛ ta maga ni. 

13Israɛl pulim ti maga ni, Livai walɛ ta funɛ li pulim munu aa wa Juda. 

14Livai walɛ ta funɛ gil ba pulimu kaa si a kaali Juda awa Jerusalɛm, domi kankoor 

Jɛroboam awa o nihɛɛta waa fun la nɔɔni di baa tum kɔkɔɔrsi tuma ali Koosa bar 

jɛɛmi dama ti ni. 

15Jeroboam funɛ dɛu o titi kɔkɔɔrsiwa baa tum ali doonani ba yaa jɛɛmi ba vuga taa 

chen kaa ki jɛɛmi vursa anawara o kɔɔri a chiksi a chi nuwɔla chen. 

16Israɛl pulim zɔɔnɔsi ta maga nibinsa banawara funɛ daŋni ba jɛɛmi Koosa chen funɛ 

tiŋ Livai walɛ tau a kaali Jerusalɛm di ba la kɔɔri kɔɔrsa a nyɛ ya Kunyan Koosa naa 

ya ba nawaalsi Koosa chen ni. 

17Chen ti funɛ nyɛɛki Juda tim ta barau ba fun tiŋ Rehoboam mun ni a tum aa nyɛ un a 

chi chenani ba fun tum aa nyɛ kankoor Devid awa kankoor Solomɔn ni chen. 

18Rehoboam funɛ kpa Jɛrimɔf be naa baa yir Mahalaf chene a ya haan. Jɛrimɔf ti 

nyana funɛ ya Devid ka o niina ka ya Abihel naa funɛ ya Ɛliab be kaa ya Jesi niha 

chen. 

19Ba fun lul nibaala nara batora baa yir Jeus, Sɛmaria awa Zaham. 

20A gantɛl ni o fun bu kpa Absalɔm be naa ba funɛ yir Maaka chen, ba fun lul nibaala 

nara banaasi baa yir Abija, Atai, Ziza awa Sɛlomif. 

21Rehoboam funɛ kpak haanasi ŋmɛnaasa awa samsa fidaanɔrwa. O ka funɛ lul 

nibabichɛsa fumtora daalɛ watore awa nihabichɛsa fumnɔra. O haanasa awa o samsi ta 

maga ni o funɛ daŋni Maakarɛ kinkan. 

22O ka funɛ vɛɛn daŋni haan ti be naa baa yir Abija chene a kaali o bisi maga. 

Chendaha o funɛ yisi warɛ di o bar vɛ nyɛni ni o di koora. 

23Rehoboam funɛ ya nɛhau a nyɛ o bisi ta wa tuma kaa nyɛ ba tɔsa ali Juda awa 

Bɛnjaman tɔsi taa ni. O funɛ nyɛ ba ba tutɔu kaa vɛɛn nyɛ ba maga wa haanasa. 

2 KRONIKIL 12 

1Saha naa Rehoboam fun wa na kpok ali o koor diili ti ni o wa o walɛ funɛ vɛ Koosa 

chiksɛsi ta tiŋiu. 

2O funɛ di koor ti bunsa anyuun wa tel, Koosa funɛ lɛrigi ba diŋsau a nyɛ kankoor 

Sisak naa funɛ ya Ijipt tima koor chen wa chem ba laal ali Jerusalɛm ni aku baa vɛ o 

nɔɔ nuuli chen daha. 

3O funɛ nyɛ lanjimasi tusuk fidaalɛwa zini ba laal torokosa awa zaagna ni zinɛ nara 

tusuk fumnɔra wa lanjima damata a zi gbaari Libia tima awa Suk tima awa Sudan 

tima lanjimasi ni. 

4O funɛ wa chem Juda tɔ kpok ta magau kaa gali la zu Jerusalɛm. 

5Saha tirɛ Semaya naa funɛ ya Koosa witiin chen fun kaali kankoor Rehoboam awa 

Juda tima nihɛɛti, banawara funɛ lagmi Jerusalɛm ni di ba chɔ aa la Sisak chen wati. O 

funɛ ŋɔ ba nanɛ, "Ya Kunyan Koosa laaboor naa o kpa aa nyɛ ma nɛɛnɛ. Ma vɛ minnu 

a ta, chendaha mu gbaan ka vɛ ma a tau kaa kpa ma a du Sisak nisi ni.” 

6Doonee koor ti wa nihɛɛti ta maga fun la nɔɔni di ba tum tum tagnu a fun ŋɔ, 

"Chenani ya Kunyan Koosa tum chen deŋli nyinbaanu.” 

7Saha naa Koosa fun na chenani ba lisi du chen, o funɛ bu sɛm Semaya ni nanɛ, 

"Chenani ba la nɔɔni di ba tum a putiu, chendaha muu zi gil ba tum tagni ta a pɛŋ bau 

kaa ta chem ba laal. Saha tirɛ baa zi zim di min awa tɛɛnɛ nɔ nihɛɛti taa ni, o leema 

werwa jɛɛmi.” 

9Kankoor Sisak funɛ wa Jerusalɛmu a wa pa nisi kina anawara nyɛn jɛɛmi dama ti ni 

awa koor dama ti ni chen. O funɛ vɛɛn pa salma gbagnusa anawara kankoor Solomɔn 

fun kɔɔri a dau chenu. 

10Chendaha Rehoboam funɛ nyɛ ba kpa lukɛwa a kɔɔri chen kini ta a chiksi anawara 

ba pa chen bar chiksi ni. A fun kpa a du banawara laa il jɛɛmi dama ti zɔɔnɔsi ta chen 

nisi ni. 

11Saha naa maga koor ti yaa fun wa la jɛɛmi dama ti, zɔɔnɔ ni pɔɔlɛ ta yaa chuŋi kini 

ta liwau kaa vɛɛn kpa bur la dau dɛ we naa ni baa chɔ chen. 

12Chenani o fun dau kini ta a nyɛ Koosa ni chen daha, o waa fun na paan du un ni a 

kpu un, amaa Juda pulim wɛ maga funɛ kur chɔ nyinbaanu. 

13Rehoboam funɛ dɔ Jerusalɛm kaa na kpok kinkan ba zim di o ya koorre. O funɛ ya 

bun fumnaasi di ki bɛgimnɛ kaa di koor ti a ka fun di koor ti bun fumnɔpɛ ali 

Jerusalɛm ni. Doonee Koosa fun yisi di Israɛl pulim maga ki jɛɛmi un. Rehoboam niin 

sɔn funɛ ya Naama ka o li Amɔn pulim. 

14O funɛ tum tum tagnu ali Koosa suwachak ni, domi o waa funɛ daŋni o tiŋ Koosa 

tutɔ. 

15Ba funɛ sɔbi Rehoboam tuma awa o walɛ maga tumau a du Koosi witiinsa banawara 

ba funɛ yir Semaya awa Ido chen laaboorsi tɔni taa ni. Saha maga Rehoboam awa 

Jeroboam funɛ kura chem dɔŋa chene ali laal ni. 

16Saha naa Rehoboam fun wa siu, ba funɛ sogli un ali koorsi bar sogli ti nɛɛ ali Devid 

tɔha ti ni ka o be Abija fun di koora. 

2 KRONIKIL 13 

1Saha naa kankoor Jeroboam fun di koora a dɔ Israɛl pulim chen bun fumtora alɛ wato 

tiinnɛ Abija ka fun di koora a dɔ Juda. 

2O ka fun di koor ti a kani Jerusalɛm ni bunsa atora. O niina funɛ ya Yuriɛl be naa ba 

funɛ yir Maaka ka o li Gibia chen. Laal fun chel Abija awa Jeroboam banbaan ni. 

3Abija fun dɛu lanjimasa tusuk kɔksa ka Jeroboam lanjimasa ka fun ya nara tusuk 

kɔksi ŋmɛnaasa. 

4Ba maga fun la chem dɔŋa ali Ifrɛɛm pulim doonani kpak kunkulsi chen ni. Doonee 

kankoor Abija fun zini Zɛmarɛm bi ti nyuha a la kani kaa yir Jeroboam wa Israɛl tim 

ta a ŋɔ ba, "Maa nu mu wati. 

5Ma wa zim di ya Kunyan Koosa naa ya Israɛl tima Koosa chen funɛ vɔu vɔwarɛ wa 

Devid ni di o niisisa kaa wa dɔ Israɛl pulim nɔ? 

6Jeroboam funɛ vɛ kankoor Solomɔn nɔɔrɛ. 

7O funɛ lagmi narau a ŋɔ ba, ma nyɛ ya sa nan tɔsi na kaa sa zagbɛra a kok a ka 

bolzɔɔnɔ nyɛn, domi tɛɛnɛ ti ya ya kinnɛ, ya sumu ali Koosa wati o ka kpa nyɛ yau, 

chendaha ba fun sa chen damsa. 

8Asa funɛ vɔwu di o chem Devid zɔɔnɔ ti wa laal ni a fun dɛu lanjimasi kinkan kaa 

kpa salma nuwɔl naa Jeroboam fun kɔɔri baa jɛɛmi chen tiŋ ba mun ni. 

9I funɛ duŋni Koosa dama kɔkɔɔrsa banawara ya Aarɔn niisisa awa Livai walɛ ta 

chenu a ta, kaa yisi i titi kɔkɔɔrsa a chi chenani pulim bɔnɛ nibinsi ta ya chen. Naa laa 

daŋni o ya kɔkɔɔra o yaa kpa nuwɔl koo piisisa anɔpɛwa a wa nyɛ hin i kɔɔri i vuga ta. 

10"Amaa ya waa ha vɛɛn tiŋ ya Kunyana naa ya ya Koosa chene aa jɛɛmi un. 

Kɔkɔɔrsa banawara ya Aarɔn niisisa chen yaa tum ba tumau ka Livai walɛ taa suŋi ba. 

11Chɔɔsa awa zaazɔɔn maga ba yaa suk ki sɔɔr lɛmau aa nyɛ Koosa ni kaa kɔɔri 

kɔɔrsa a fu aa nyɛ un. Ba yaa kpa boroboro a wa sak teebul naa du kasi chen ni, 

zaazɔɔn ka wa tel ba suk fitin naa ba kpa salma kɔɔri chen. Ya waa tum chenani 

Koosa biksi ya chenu, amaa hin vɛ o mun tiŋi. 

12Koosa titi ya ya suwachak tiina a kpa yaa aa val ka o kɔkɔɔrsi ta nyɛn bar nɔ wa ba 

kaabulsi ni aa saksi di ba hu a lagmi ya ya chem hin laal. Israɛl tima, ma ta nyɛ ma wa 

Koosa ki yo dɔŋa, domi waa ya ma nawaalsi Koosa, adaha ma magsɛ chen ma waa zi 

di nyusum.” 

13Amaa Jeroboam funɛ piin nyɛ Juda tim lanjimasi ta bɔnɛ kaaliu a la pɔ gantɛl ka 

bɔnɛ ka pɔ ba suwachak aa chem ba. 

14Juda tim ta fun nyini a na di nara go ba wa kaali, chendaha ba funɛ wiiu di Koosa 

suŋi ba a fun nyɛ kɔkɔɔrsi taa hu ba kaabulsi ta. 

15Juda tim ta funɛ tɛsiu kinkan wa Abija naa baa chem, chen ni Koosa fun nyɛ ba 

chem a nyaŋi Jeroboam wa Israɛl tima lanjimasi ta maga. 

16Koosa fun nyɛ Juda tim ta wa kpok ba duŋni Israɛl tim ta a ta. 

17Abija wa o walɛ ta funɛ chem a nyaŋi Israɛl tim ta a kpu ba nara kinkan a vɛ kpak 

guri. 

18Chen saha ti Juda tima funɛ dɔ Israɛl tim ta kpok, domi ba funɛ tum chenani Koosa 

daŋnirɛ. 

19Abija funɛ duŋni Jeroboam lanjimasi tau kaa dɔ tɔsa anawara ni ba fun nyɛn baa yir 

Bɛtɛl, Jɛsana awa Ɛfrɔn awa tɔ wisa anawara go a chen. 

20Jeroboam waa fun bu na kpok ali Abija koor diili saha ti. Hali ya Kunyan Koosa titi 

fun wa mou un a lɔ tɛɛnɛ ni o siu. 

21Saha ti Abija funɛ kuraa na kpoku saha maga. O funɛ kpak haanasa fidaanaasiwa 

kaa ka lul nibabichɛsa fumlɛ daalɛ awa nihabichɛsa nara fidaanɔra. 

22Ba funɛ sɔbi tuma anawara o tum awa sɛma anawara o sɛm magau a du Koosa 

witiina naa ba funɛ yir Ido chen wubinɛ tɔn ti ni. 

2 KRONIKIL 14 

1Saha naa kankoor Abija fun siu, ba funɛ kpa unnu a sogli koorsa bar sogli ti ni ali 

Devid tɔha ti ni. O be Asa funɛ di o kapata a di koora. Tusɔɔna funɛ nyɛn ba niu bun 

fi. 

2Asa funɛ kuraa tum chenani ya Kunyan Koosa daŋnirɛ saha maga. 

3Waa funɛ nyɛ ba chɛɛki biŋbiŋsa anawara ba sa a chiksi aa jɛɛmi vuga chen ali ba 

pulim ti ni kaa fun vɛɛn nyɛ ba zaag ba vug naa ba fun ma a chiksi aa jɛɛmi baa yir 

Asɛra chen a lɔ tɛɛnɛ. 

4O funɛ chiksi Juda tima magau di baa tum chenani Koosa naa ya ba nawaalsi Koosa 

chen biksi ba kaa ki tiŋ chiksɛsi ta. 

5O funɛ nyɛ ba zagsi doonani baa jɛɛmi vursa chenu a yagsi chen daha tusɔɔna funɛ 

nyɛn Juda pulim niu ali o koor diili saha. 

6O funɛ nyɛ ba sa dam kpokau ali Juda ni, chendaha bun damata gantɛl ni laal waa fun 

bu wa Juda pulim ni, domi ya Kunyan Koosa funɛ nyɛn o wati. 

7O funɛ ŋɔ Juda tima taa ni nanɛ, "Ma nyɛ ya sa dam kpoka a kok pulim nɔ kaa sa 

zagbɛrkpure a kok a a du a bolzɔɔnɔsa baa far. Ya waa dɔ tɛɛnɛ nɔ kpok, domi yaa 

tum chenani Koosa daŋnirɛ. Waa laa kok ya kaa laa nyini ya saha maga." Chendaha 

ba fun sa damsi ta kaa laa di nyusum ali ba wɛ ni. 

8Kankoor Asa funɛ kpa lanjimasa tusuk kɔksa atorwa ali Juda walɛ ni ka nara tusuk 

kɔksa alɛ wa fumŋmɛnaasa ka li Bɛnjaman zɔɔnɔ. Ba maga fun ya bambisi tima a zim 

laal yooli. 

9Sudan tim baal naa ba funɛ yir Zɛra chen fun wa chem Juda a nyaŋi wa o lanjima 

damati ni awa zaagna kɔksa atora ni kaa gali a kaali Marɛsa. 

10Asa fun saksi a li di o li chem chen baal ti ba magkpaa fun la chem dɔŋa ali Zɛfata 

nɛŋbɔ naa funɛ chɔ a gbɛr Marɛsa chen. 

11Saha tirɛ Asa funɛ yir Kunyana Koosa naa ya o Koosa chen a ŋɔ, "Mu Kunyan 

Koosa, hin laa zi koti a suŋi naa vɛ kpak kpok awa naa kpak kpok maga. Lalaknɔ, 

muu sumi hinnu di i suŋi ya ka i see nɛɛ ya nyini i sɔnnɛ ya ka vɛɛn kpa li di ya wa 

chem nibin damata nɔ. Mu Kunyana, hin ya ya Koosa. Nandigi ka waa ki chem hin 

laal a nyaŋi.” 

12Ya Kunyan Koosa fun suŋi Asa ba chem Sudan tim ta a nyaŋi a duŋni ba ba chɔ. 

13Asa wa o walɛ fun duŋni ba hali a la tel Gɛra. Chendaha ba funɛ kpu Sudan tim tau 

kinkan, domi Koosa funɛ nyɛn ba wati ba fun kpu ba kaa pa ba kina kinkan. 

14Doonee ba fun na nyinbaan a chɛɛki tɔsa anawara funɛ go Gɛra chen. Hansura tagin 

funɛ kpak banawara nyɛn dooni chenu ba bara jigiri, domi nara ta funɛ chem tɔsi ta 

magau a nyaŋi kaa pa ba nisi ki damata. 

15Ba funɛ vɛɛn chem fulaanisa banawara kani dooni aa gbaŋ ba sela chenu a fun 

kpaksi sel ta ki damata a bur kaali Jerusalɛm. 

2 KRONIKIL 15 

1Koosa siim ti fun tu Odɛd be naa ba funɛ yir Azaria chen ni. 

2O fun kaali a la yir kankoor Asa a ŋɔ un, "Kankoor Asa, i wa Juda tima awa 

Bɛnjaman tim ta maa nu mu wati. Ma tiŋ ya Kunyan Koosa mun ni o gbaan zi nyɛn 

ma watiu. Maa dɛu un, o zi nyɛ ma na unnu, amaa ma wa bur o mun ni, o zi vɛ mau a 

ta. 

3Saha digi Israɛl tima funɛ nyɛnu a vɛ kpak naa ya kɔkɔɔra awa ni biksi kaa vɛɛn vɛ 

kpak chiksi. 

4Amaa saha naa ba yaa fun wa nyɛn wumuksi ni baa yaa dɛu ya Kunyan Koosa naa ya 

Israɛl Koosa chenu a na un. 

5Saha ti, nandigi waa fun koti a la zu tɔha kaa laa li wa alaafɛ ni, domi wumukse funɛ 

nyɛn pulim maga ni. 

6Pulimsi ta yaa funɛ muksi dɔŋau, ka tɔsa burigi aa chem dɔŋa, domi Koosa funɛ kpa 

chen wumukse ta aa du ba ni. 

7Amaa ma waa kpak ma bara kpok kaa ta nyɛ ma bara ki yɔɔri. Maa zi wa na ma 

bɔtau aku tum naa ma tum chen daha.” 

8Saha naa Asa fun nu sɛma anawara Asaria fun sɛm chen, o bara funɛ kpoku o fun nyɛ 

ba yisi vursi maga ali Juda awa Bɛnjaman tɛɛnɛsi taa maga ni awa anawara o fun la pa 

ali Ifrɛɛm ni chen. O funɛ vɛɛn bu kɔɔri sa biŋbiŋ naa chiŋɛ jɛɛmi dama ti salbaan ni 

ba kɔɔri kɔɔrsa aa nyɛ Koosa ni chenu. 

9Nibinsi kinkan fun li Ifrɛɛm walɛ awa Manasɛ walɛ awa Simiɔn walɛ taa ni aa waa 

Asa wati, domi ba funɛ zimu di Koosa nyɛn o watiu. Asa fun lagmi ba maga awa Juda 

wa Bɛnjaman walɛ ta maga. 

10Ba maga fun wa lagmi Jerusalɛm ni saha naa Asa fun di koora chen bun fidaanyuun 

tiina pɛnsa atora tiina. 

11Chen wuzu ti ba funɛ kpa kina anawara ba pa ali laal ti ni chenu a wa kɔɔri kɔɔrsa a 

nyɛ Koosa ni. A funɛ ya nuhɛ kɔksa anɔpɛ awa piisisa tusugsa anɔpɛwa. 

12Ba fun vɔu vɔwa di baa zii jɛɛmi ya Kunyan Koosa naa ya ba nawaalsa Koosa 

chenu wa ba bambisi maga ni. 

13Naa maga vɛɛ jɛɛmi un kaa ya bunɔɔn koo nihɛɛ koo nibaal koo nihaan see ba kpu 

tiina. 

14Ba fun sɛm taa zaŋa a hɛɛsi hɛɛsa ali Koosa sɔn ti ni di baa zi kpak chen vɔu tiu ali 

ba bambi ni kaa fun hu kaabulsa a du. 

15Juda tim ta maga tusa funɛ sɔɔniu aku vɔwa naa ba wa Koosa fun vɔu chen daha. Ba 

funɛ kpak tusɔɔnau aa jɛɛmi Koosa, chendaha o funɛ nyɛ ba tusɔɔnau ali bar maga ni. 

16Kankoor Asa fun ur o naha naa funɛ ya koor haan baa yir Maaka chen ali o kor ti ni, 

domi o funɛ kɔɔri vug digirɛ ali Asɛra vug ti ni. Asa fun zag chen vug ti lɔ a fu o maga 

ali Kidrɔn nɛŋbɔ ti ni. 

17Asa funɛ vɛ koti a chɛɛki pulim ti vursi taa chen maga yɔri di o funɛ chiŋi bar 

bɛgimu aa jɛɛmi Koosa ali o nyɛni maga ni. 

18O funɛ kpa kina anawara o nyana Abija fun kpa nyɛ Koosa ni chenu a la du jɛɛmi 

dama ti ni a gbaari salma awa anzunfa anawara o titi fun kpa nyɛ Koosa ni chen. 

19Bun fumtora daanyuun funɛ wa tel di laal waa fun bu wa ba ni 

2 KRONIKIL 16 

1Kankoor Asa funɛ di koora bun fumtora daanɔra wa tel, Israɛl tim koora kankoor 

Baasa funɛ wa chem Juda pulimu a nyaŋi kaa fun piili aa kok Rama di o yisi ba ali 

Juda ni. 

2Doonee kankoor Asa fun yisi salma awa anzunfa ali jɛɛmi dama ti nisi kina bar dawi 

ti ni awa koor dama ti ni a kpa kaali Damaskɔs a la nyɛ kankoor Bɛnhadad naa funɛ ya 

Siriya tim koora chen ni wa laaboor nɔ ni, 

3"Nyɛ ya wa hin ki daŋni dɔŋa a chi chenani ya nyama funɛ daŋni dɔŋa chen. Mu kpa 

anzunfa awa salma nɔ wau di mu wa nyɛ hin ka i wa Israɛl tim koora kankoor Baasa 

chɔk dɔŋa ni, chen ni o zi kpa o walɛ tau ali mu tɛɛnɛ nɔ ni.” 

4Doonee kankoor Bɛnhadad fun nu Asa sɛmsɛm ti a fun tum lanjimasa ba la chem 

Israɛl tim ta wa laal ni ba la chem a nyaŋi Ijɔn, Dan, Abɛl-Mɛm, Maaka awa Naftali 

walɛ tɔsa anawara maga ni ba yaa fun kpa kina aa dau chen. 

5Saha naa kankoor Baasa fun nu chenani laa ya chen, o funɛ gilu di o waa zi bu kok 

Rama. 

6Doonee kankoor Asa fun lagmi Juda tima ba chuŋi bunkola awa daasa anawara 

Baasa fun kpak aa kok Rama chen a laa kok Gɛba awa Mispa. 

7Saha tirɛ Koosa witiin naa ba funɛ yir Hanani chen fun kaali Asa wati a la ŋɔ un, "I 

vɛ dɛu suŋi aa la Koosa wati kaa laa nyini di Siriya tim koora ti laa zi suŋi hin chen 

daha, Israɛl tim koora ti lanjimasi ta maga si chɔu kaa ka hin. 

8Sudan tima awa Libia tima funɛ kpak lanjimasau kinkan awa zaana ni zinɛ banawara 

zim laal chemiu, amaa i funɛ kpa i wɛ maga a du Koosa nin ni, chendaha o funɛ nyɛ i 

chem bau a nyaŋi. 

9Ya Kunyan Koosa laa nyini tɛɛnɛ nɔ maga kaa laa nyɛ banawara laa jɛɛmi un wa ba 

bambisi maga ni chen wa o kpok ti. I tum womsi tumau, chendaha piili saha nɔ aa la 

ma kur kaa nyɛn laal chemi nɛɛ.” 

10Chen ti fun nyɛ Asa paan si kinkan, o fun nyɛ ba vɔti Koosi witiin ti wa zɔglɛ ni. 

Chen saha tirɛ Asa fun vɛɛn piili aa muksi nara ta bɔnɛ. 

11Asa tuma anawara o fun tum ali o koor diili saha ti chen maga funɛ sɔbi ali Israɛl 

awa Juda tim koorsi wubinɛ tɔn ti ni. 

12Asa funɛ di koora a wa tel bun fumnaasi di ki bɛgim wato wichɔta funɛ wa kpak o 

naasa a gbarigi un, amaa o ka waa fun dɛu suŋi a la Koosa wati. 

13Bunsa alɛ gantɛl ni o fun siu. 

14Ba fun sogli un ali gbɛntɛl bɔɔ naa o titi fun kɔɔri ali Devid tɔha ti ni chen. Ba funɛ 

kpa ki sɔɔr lɛma awa nuurɛ a misi o bara kaa zi sogli un. Baa funɛ sogli un a peti, ba 

funɛ buksi din zenzene a dau a biksi di ba tusa chɔkɛɛ. 

2 KRONIKIL 17 

1Saha naa Asa fun siu, o be Jehosafat funɛ di o kapata a di koora a funɛ biksi o kpok a 

du Israɛl tim taa ni. 

2O funɛ kpa lanjimasau a ta Juda pulim tɔ kpok taa maga ni awa tɔsa anawara Asa fun 

chem a nyaŋi ali Ifrɛɛm walɛ tɔsi taa ni chen. 

3Ya Kunyan Koosa funɛ nyɛn Jehosafat watiu aa suŋi un, domi o funɛ tiŋ chenani o 

nyana fun te piili aa tum chenu a vɛ di o waa zi jɛɛmi Baal. 

4O funɛ jɛɛmi o nyana Koosa tirɛ kaa laa tiŋ o chiksɛsi ta, chendaha o waa funɛ tum 

chenani Israɛl tim koorsi ta funɛ tum chen. 

5Koosa fun kpa Juda pulim maga kpok a du Jehosafat nin ni ka nara ta maga yaa fun 

kpa papasa a waa nyɛ un. Chendaha o funɛ ya kini tiinnɛ ka nara nyɛ un jirima kinkan. 

6O funɛ kpak o bambi kpoku aa jɛɛmi Koosa kaa fun nyɛ ba chɛɛki vuga awa kina 

anawara ba sa a chiksi aa biksi doonani vug nihaan naa ba funɛ yir Asɛra nyɛn chen. 

7O funɛ di koor ti bunsa atora tiina, o funɛ tum nara naa wa di ba laa biksi ali Juda ni: 

Bɛn-Hayil, Obadaya, Zɛkaraya, Nɛtanɛl awa Mikaya. 

8Livai walɛ ta nara digto funɛ tiŋ ba a la awa kɔkɔɔrsa nara balɛ. Livai walɛ ta funɛ ya 

Semaya, Nɛtania, Zɛbadia, Asahɛl, Sɛmiramɔf, Jɛhonatan, Adonija, Tobija awa Tob-
Adonija. Kɔkɔɔrsi ta ka funɛ ya Ɛlisama awa Jɛhoram. 

9Ba funɛ zer chiksɛsi tɔn tiu a val Juda tɔsi taa maga a karimi aa biksi nara. 

10Ya Kunyana Koosa funɛ nyɛ hansura zu pulimsa anawara go Jehosafat chenu, 

chendaha ba funɛ ɔmu wa ba chem un wa laal ni. 

11Filistia tim ta bɔnɛ fun kpa anzunfa awa salma damata a wa papasa a wa nyɛ 

Jehosofat ni, ka Arab tim ta bɔnɛ ka fun kpa piisisa tusugsa anɔpɛ awa kɔksa anɔpɛ, 

buuna tusugsa anɔpɛ awa kɔksa anɔpɛ a la nyɛ un. 

12Chendaha Jehosofat funɛ na kpoku kinkan a fun sa tɔ kpoka ali Juda pulim ni. 

13Ba fun kpa kina aa dau dooni a yisi aa bɔni nara. O funɛ vɛɛn kpa nihɛɛtau a la ta 

Jerusalɛm ni. 

14Adna funɛ ya Juda zɔɔnɔ lanjimasi ta nihɛɛ a funɛ nyini nara tusuk kɔksa atora. 

15Naa funɛ sak Adna ni a ya nihɛɛ funɛ ya Jehohanan. O lanjimasa ka fun ya nara 

tusuk kɔksa alɛ awa fumŋmɛnaasa. 

16Naa laa sak butor tiina funɛ ya Zikri be naa ba funɛ yir Amasia chen. O walɛ ka fun 

ya nara tusuk kɔksa alɛ. Amasia funɛ yisi o titi a chiksiu aa jɛɛmi Koosa. 

17Naa funɛ nyini lanjimasa banawara li Bɛnjaman zɔɔnɔ chen sɔn funɛ ya Ɛliada. O ka 

funɛ nyini nara tusuk kɔksa alɛ. 

18Naa funɛ sak un ni a ya lanjimasi taa nihɛɛ funɛ ya Jɛhosabad. O ka funɛ il nara 

tusuk kɔkwa wa fumŋmɛnaasa. 

19Nara naa funɛ jɛɛmi koora naa nyɛn Jerusalɛm ni chen ka o fun vɛɛn kpa lanjimasi 

ta bɔnɛ a ta Juda pulim tɔsi ta bɔnɛ ni. 

2 KRONIKIL 18 

1Saha naa kankoor Jehosafat fun burigi kini tiina ka o sɔn mɔɔli bar maga chen, o funɛ 

vɔwu di o zi kpa Ahab walɛ ta digiu. 

2Bun damata gantɛl ni, Jehosofat fun kaali Samaria di o la zaami Ahab. Doonee Ahab 

fun kpaksi piisisa awa nuhɛ a kpu a kpak Jehosafat wa o walɛ ta hɔɔra. O funɛ daŋni o 

burigi Jehosafat bambiu di o gbaari un ni ba chem Ramɔf Giliad tim ta wa laal. 

3O funɛ pɛɛsi un nanɛ, "I zi gbaari min ni ya la chem Ramɔf tim ta wa laalu?" Doonee 

Jehosafat fun ŋɔ un, "Mu wa mu lanjimasi ta maga saksɛu a pɔ di ya gbaari hin ni ya 

la chem ba, 

4amaa sari ka ya ya chen, nyɛ ya pɛɛsi Koosa a nee yaa zi na nyinbaanu.” 

5Saha tirɛ Ahab fun yir o Koosi witiinsa a tel nara kɔksa anaasi a pɛɛsi ba, "O werwa 

mu la chem Ramɔf tima wa laalu kaa o wa wer?" Doonee ba fun ŋɔ un, "Kila la chem 

un, domi Koosa zi nyɛ i di nyusumu.” 

6Doonee Jehosafat fun pɛɛsi, "Koosi witiin wato bar digi ni yaa zi la pɛɛsi un chenani 

Koosa daŋni?” 

7Ahab fun jɛrigi a ŋɔ, "Imla be naa baa yir Mikaya chen nyɛnu, amaa ma wara daŋni o 

wɛ, domi o wara sɛm wu weri aa nyɛ min see wu tagna duŋduŋ." Saha tirɛ Jehosafat 

fun ŋɔ un, "Taa sɛm chen.” 

8Doonee kankoor Ahab fun yir koor dama ti nihɛɛti ta digi a tum un di o la yir 

Mikaya. 

9Saha ti di koorsa alɛ ta funɛ laari ba koor tagtasiwa a kani ba koti ni ali Samaria 

gbɛntɛl ni ka Koosi witiinsa ta maga sɛm ba sɛma aa nyɛ ba. 

10Naa funɛ ya Kɛnaana be baa yir Zɛdikaya kaa kpa lukɛ a kɔɔri nyindaasa a chik 

chen fun ŋɔ Ahab ni, "Nanɛ ya Kunyan Koosa ŋɔ, nanɔ laa zi nyɛ ma chem Siriya tim 

ta a nyaŋi.” 

11Saha tirɛ Koosi witiinsi ta maga fun la nɔɔni a ŋɔ, "Maa la a la chem Ramɔf tima a 

nyaŋi ba, domi Koosa zi nyɛ ma di nyusumu.” 

12Nihɛɛ naa ba fun tum di o la yir Mikaya chen funɛ ŋɔ un nanɛ, "Koosi witiinsi ta 

maga ŋɔu di koor ti la laal ti ni o zi di nyusumu, adaha i gbaan la sɛm chen.” 

13Amaa Mikaya funɛ sɛm un nanɛ, "Koosa naa nyɛn wa o miisi ni chen sɔn ti daha 

chenani mu na chene muu sɛm.” 

14Saha naa Mikaya fun la li Ahab wati, o funɛ pɛɛsi unnu, "Mikaya, o werwa mu wa 

kankoor Jehosafat la a la chem Ramɔf timau?" Doonee Mikaya fun ŋɔ un, "Maa la a la 

chem ba, domi Koosa zi nyɛ ma nyusumu ma nyaŋi ba.” 

15Amaa Ahab funɛ ŋɔ nanɛ, "O ya di i kpa Koosi sɔn tirɛ aa sɛm mu wati, i ŋɔ min 

wuti, domi nɔɔ buŋmɛnwa ii daŋni mu nyɛ i hɛɛsi di chenani ii sɛm nan ya wutirɛ.” 

16Doonee Mikaya fun ŋɔ un, "Mu nau ka Israɛl tima lanjimasi ta pusi a su kunkuli 

nyuuna a chi nuhɛ naa vɛ kpak fulaani. Ya Kunyana Koosa ka ŋɔ nanɛ, nara naa wa 

kpak suwachak tiina, adaha nyɛ baa la dama wa tusɔɔna ni.” 

17Doonee Ahab fun ŋɔ Jehosafat ni, "Mu piin ŋɔ hinnu di o wara sɛm min wuweri see 

wu tagin.” 

18Doonee Mikaya fun bu ŋɔ un, "Cheŋi diŋsa aa nu chenani Koosa sɛm. Mu nau ka 

Koosa kani o kankoor kor ni ali o tɔha ti ni ka o malaikasi ta chiŋi o wati. 

19Saha tirɛ Koosa fun pɛɛsi, 'Anti kaa mur Ahab ba la kpu un ali Ramɔf ni chen?' 

Malaikasi ta bɔnɛ funɛ sɛm sɛm digirɛ ka bɔnɛ kaa sɛm sɛm digi. 

20Hali siim digi fun li wa Koosa wati a wa ŋɔ un, 'Muu zi mur unnu.' Koosa fun pɛɛsi 

un, 'Yɛrɛ nyinbaan ni?’ 

21Doonee siim ti fun ŋɔ un, 'Muu zi lau a la sɛm Ahab Koosi witiinsi taa ni di baa suni 

wɛɛwa.' Ya Kunyan Koosa ka fun ŋɔ un, 'Kila a la mur un, domi i zi di nyusumu.' “ 

22Saha tirɛ Mikaya fun ŋɔ un, "Ya Kunyana nyɛ i witiinsi ta wa nyinbaan di ba wa 

suni wɛ ali i wati, amaa o waa titi ŋɔu di i zi na sibirhau.” 

23Saha tirɛ Zɛdikaya fun kaali Mikaya wati a la chɛɛki o lɛha kaa pɛɛsi un, "Saha 

leemwa Koosa siim ti gil min kaa laa sɛm sɛma ali i wati?” 

24Mikaya fun ŋɔ un, "Saha naa i wa la kaali zaamun di i sogli i zi zimu.” 

25Doonee kankoor Ahab fun nyɛ o nihɛɛti ta digi wa nyinbaan ba la kpak Mikaya a 

kaali Amɔn naa funɛ ya tɔha ti gɔmna chen wati a wa koor be naa ba funɛ yir Joas 

chen wati, 

26a ŋɔ ba di ba kpa un a la tɔ dɛ kaa ki nyɛ un boroboro awa nii hali o wa bur wa. 

27Saha tirɛ Mikaya fun tɛsi a ŋɔ, "I wa bur wa di ya Kunyan Koosa ha wa sɛm sɛma a 

nyɛ min i daani min kaa zim chenani mu tum.” 

28Doonee kankoor Ahab awa kankoor Jehosafat fun kaali di ba la chem Ramɔf ali 

Giliad ni. 

29Ahab fun ŋɔ Jehosafat ni, "Yaa laa la laal ni nan, muu zi laari ki zɛrkɛu, amaa i waa 

laari i koor tagtisa.” 

30Saha ti, Siriya tim koora ka funɛ ŋɔ o laal ni cheme taa ni di ba ta wa chem nandigi 

a gbaari Israɛl tim koora ti ni. 

31Chendaha saha naa ba fun na kankoor Jehosafat, ba funɛ baadi Israɛl tim koor tirɛ 

kaa burigi aa chem un. Doonee Koosa fun suŋi Jehosafat o fun yo maafa a fosi o titi 

ali nara taa ni. 



681 

 

© 1999,  Wycliffe Bible Translators, Inc. 
 

 
 

 

32Saha naa zaagna ni zinɛ nihɛɛti ta fun zim di Israɛl tim koora ti laata chen, ba funɛ 

gil o duŋniu. 

33Amaa Siriya tim lanjimasi taa digi funɛ yo tohau o la yag kankoor Ahab gbagnu ti 

banbaan a du un dɛŋa, o fun huusi a ŋɔ o zaaga toroko ni zini ti ni, "Kpa min li laal ti 

ni aa la ka mu na dɛŋau." Doonee o fun kpa Ahab a la chiksi bar digi ni ka o see chem 

Siriya tim ta. Nha funɛ waa tu di o siwu. 

2 KRONIKIL 19 

1Doonee kankoor Jehosafat fun bur kaali o koor dama naa nyɛn Jerusalɛm ni chen wa 

alaafɛ ni. 

2Saha tirɛ Koosi witiina Jehu naa funɛ ya Hanani be chen fun kaali di o la chem koor 

ti a fun ŋɔ un, "O werwa nar suŋi banawara laa tum tum tagna kaa vɛɛ daŋni Koosa 

bar nyɛni chenu? Chenani i tum chen nyɛ Koosa paan siiu a du hin ni. 

3Chen maga yɔri, wu weri ha vɛɛn nyɛn i watiu, domi i chɛɛkɛ vug nihaan naa baa yir 

Asɛra chen bar jɛɛmɛ ta magau kaa tiŋ Koosa tutɔ saha maga.” 

4Kankoor Jehosafat funɛ nyɛn Jerusalɛm ni chen maga di o yaa funɛ valu aa la 

Bɛɛsɛba naa funɛ nyɛn pulim mun tɔha naa funɛ nyɛn kukulsi pulim ti nɔɔ ni chen 

awa Ifrɛɛm naa funɛ nyɛn pulim nyuha ni chen di o yir nara ta ba bur a waa jɛɛmi 

Koosa naa ya ba nawaalsi Koosa chen. 

5O funɛ yisi sɛriya ni diilewa ba nyɛn Juda pulim tɔ kpok ta maga ni, 

6a fun kpa nan chiksi nɔ a nyɛ ba, "Ma taa di nara sɛriya yɔriyɔri, domi nibine yiko 

laata ma kpak aa tum chen, amaa Koosa tutɔrɛ. Saha naa maga i kpa chiksi a chiksi, 

Koosa yiko ti nyɛn ma wati. 

7Maa nyɛ Koosa sɔn ti wa jirima kaa ki tum chenani oo biksi, domi ya Kunyan Koosa 

naa ya ya Koosa chen wara daŋni nara fɛli koo a la kin nara wati di ka o suŋi ba.” 

8Jerusalɛm ni, kankoor Jehosafat funɛ yisi Livai walɛ tau awa kɔkɔɔrsa awa tɔha 

nihɛɛti ta bɔnɛ baa di banawara laa puti Koosi chiksɛsi ta chen wa sɛriya ali tɔha ti ni. 

9Nan chiksɛsiwa o fun kpa a nyɛ ba, "Maa nyɛ Koosa sɔn ti wa jirima ali ma tum taa 

ni kaa ki tiŋ un ali chenani maga maa tum ni. 

10Ma dɔŋtiin naa li ma pulim wa kpa sɛma a wa ma wati ma biksi ba chenani baa zi 

sɛm sɛm ta kaa ta wa tum a puti ya Kunyan Koosa ni, domi ma tum a puti Koosa, o zi 

na paanu a du ma maga ni. Ma ka seen tum ma tum ta, ma waa zi puti un ni. 

11Sɛma anawara yaa wa ya Koosa jɛɛmi sɛma, ma kpaa la Amaria naa ya Koosa dama 

kɔkɔɔr nihɛɛ chen wati. Sɛma anawara kaa ya pulim ti sɛma ma kpa aa la Zɛbadia naa 

ya Ismɛɛl be kaa ya Juda pulim gɔmna chen wati Livai walɛ ta ka dɔ sɛma anawara 

baa sɛm ali koor dama ni. Ma kpak ma bara a kpok a tiŋ nan chiksɛsi naa chen ni 

Koosa zi nyɛn ma watiu." 

2 KRONIKIL 20 

1Saha digi funɛ wa tel, Moab tima awa Amɔn tima awa Mɛyun tima banawara funɛ 

suŋi ba chen funɛ lagmiu a la chem Juda a nyaŋi. 

2Nara bɔnɛ funɛ lau a la ŋɔ kankoor Jehosafat ni. Nara kinkan li Idɔm pulim nii sii ti 

wati a wa di ba wa chen hin laal. Ba ka piin chem tɔha naa baa yir Hazazɔn-Tama naa 

ba fun vɛɛnaa yir Ɛngɛdi chenu. 

3Hansura funɛ kpak Jehosafat kinkanu o fun sumi Koosa di o suŋi un, kaa fun mɔɔli 

pulim ti maga ni di ba vɔti nɔɔna. 

4Nara funɛ li Juda pulim magau a chɔ aa la Jerusalɛm lalaka di ba la sumi Koosa suŋi. 

5Ba wa Jerusalɛm tim ta maga fun la lagmi jɛɛmi dama ti salbaan fali ti ni. Doonee 

kankoor Jehosafat fun la chiŋi nara ta suwachak ni, 

6a sumi Koosa a ŋɔ, "Mu Kunyan Koosa naa ya ya nawaalsa Koosa. I nyɛn i tɔha ti 

nɛɛ kaa dɔ tɛɛnɛ nɔ nibinsi maga. Hin vɛɛn kpak kpok awa yiko ka nandigi ki vɛ koti 

vɛ i nɔɔ. 

7Hin ya ya Koosa. Saha naa Israɛl tim ta fun la zu tɛɛnɛ naa ni ba nyɛn nan, i funɛ 

duŋni banawara nyɛn dooni chenu a ta kaa kpa doon tɛɛnɛ ti a nyɛ Abraham niisisa taa 

ni di ba kpa pusi hali saha naa vɛ kpak bɔ. 

8Ba kani bar nɔ hali a sa jɛɛmi dama di ba nyɛ i sɔn ti wa jirima chen ni, 

9ka laal koo wichɔ tagin koo lɔsa wa chel ba ni di o nyɛ ba diŋlɛrigi ka ba wa chiŋi 

jɛɛmi dama naa ni baa jɛɛmi hin chen suwachak ni a sumi hin di i suŋi ba ali ba 

wumukse taa ni i zi nu ba wusisumau kaa fosi ba ali chen wumukse taa ni. 

10"Lalaknɔ, Amɔn tima awa Moab tima awa Idɔm tima wau di ba chem ya. Saha naa 

ya nawaalsi ta fun li Ijipt pulim ni, i waa fun nyɛ ba zu chen tɛɛnɛ ti, amaa ba funɛ go 

unnu a wa kaali. 

11Ba gbaan kaa wau di ba wa duŋni ya a ta ali tɛɛnɛ naa i kpa nyɛ ya chen ni. 

12Hin ya ya Koosa, muu sumi hinnu di i lɛrigi nara ta diŋsa a nyɛ ya, domi ba iiu 

kinkan a kaali ya. Ya wa bu zim chenani yaa zi ya, chendaha yaa nyini i see nee di i 

suŋi ya.” 

13Saha ti di Juda tima awa ba haanasa awa ba bisa maga funɛ chiŋi Koosa bar jɛɛmi 

dama ti ni. 

14Doonee Koosa siim ti fun tu wa Livai walɛ taa digi ni ali dooni. O sɔn funɛ ya 

Jahaziɛl ka o ya Zɛkaraya be ali Asaf zɔɔnɔ ti kaa vɛɛn ya Asaf awa Matania awa 

Jɛyɛl awa Bɛnaya niha. 

15Jahaziɛl fun ŋɔ, "Mu kunyana, ya Kunyan Koosa ŋɔu di i ta nyɛ hansura kpak i wa 

Juda tima awa Jerusalɛm tim ta, maa ɔm wa ma chem nara kinkan ti. Koosa dɔ laal ti 

kpok o wa ya di ma warɛ. 

16Ma chɛ la chem ba ali Zis gɔŋ ti ni. Maa zi la chem bau ali nɛŋbɔ naa chɔ aa la 

pulim naa sel zene nyɛn a dugli Jɛruwɛl chen. 

17Ma laata kaa la chem laal ti. Ma kur la chiŋi ma bar chiŋi ni. Maa zi wa nau ka 

Koosa nyɛ ma nyusum. Jerusalɛm tima awa Juda tima, ma ta nyɛ hansur kpak ma, 

maa la laal ti ni, domi Koosa zi nyɛn ma watiu.” 

18Doonee kankoor Jehosafat fun gbiri tɛɛnɛ ni a kpa o see a gbaŋsi tɛɛnɛ. Saha tirɛ 

nara ta maga fun gbaari un ni a gbiri baa jɛɛmi Koosa. 

19Livai walɛ banawara funɛ li Kohaf awa Kora zɔɔnɔ chen fun si chiŋi a tɛsi a ŋɔ, 

"Maa pɛki Koosa naa ya Israɛl tim Koosi chen sɔn ti.” 

20Chɔɔsi fun wa pusi nara ta fun li a kaali tɔha naa duglɛ Tekuwa chen. Saha naa ba 

funɛ la chen, Jehosafat funɛ ŋɔ ba nanɛ, "Juda tima awa Jerusalɛm tima, ma nyɛ ma 

siisu Koosa, domi waa ya ma Koosa. Ma chiŋɛ bar bɛgim kaa tiŋ o nɔɔ awa chenani 

oo sɛm, maa zi di nyusumu ali ma wɛ ni.” 

21Saha naa koor ti wa nara ta fun lagmi a sɛm sɛma ta a peti, o funɛ ŋɔ bool lɔɔlsi taa 

ni di ba laari kilaarɛ anawara ba yaa laari wuzu zene wuzuuna chen a te nara ta 

suwachak aa lɔ boola kaa ki ŋɔ, "Ma nyɛ yaa pɛki ya Kunyan Koosa sɔn ti, domi o 

kpak daŋni wa nara niu hali saha naa vɛ kpak bɔ.” 

22Saha naa ba fun piili aa lɔ booli ta, ya Kunyan Koosa funɛ nyɛ hansura tagin kpak 

banawara wa di ba wa chem ba chenu. 

23Amɔn tima awa Moab tim ta funɛ chem Idɔm tim tau a nyaŋi kaa chɛɛki pulim ti. 

24Saha naa Juda tim ta fun la tel dɛ ziŋziŋi naa funɛ nyɛn nyaabaan ti ni chen, ba funɛ 

nyiniu a na ka ba dɔma ta siti a chɔ tɛɛnɛ ni. Ba nandigi waa fun nyaŋi a chɔ fosi. 

25Saha naa Jehosafat wa o walɛ ta fun zu di ba la pa pulim ti nisi kini ta, ba funɛ na 

nuhɛ awa diwe awa kilaarɛ awa kina anawara kpak malɛu kinkan. Ba funɛ kpa wuzu 

butorwa a lagmi kini ta, chendaha ba waa fun nyaŋi a pa kini ta maga, domi a funɛ iiu 

kinkan. 

26Wuzu bunaasi tiin ti ba funɛ lagmi Bɛraka nɛŋbɔ ti niu a pɛki Koosa sɔn ti aku 

chenani o ya a nyɛ ba chen daha. Chendaha ba fun du doon nɛŋbɔ ti sɔn wa Bɛraka 

chen. 

27Chen gantɛl ni kankoor Jehosafat funɛ bu kpa o walɛ tau ba bur kaali Jerusalɛm wa 

tusɔɔn ni, domi Koosa funɛ suŋi bau ba nyaŋi ba dɔma ta. 

28Saha naa ba fun la tel tɔha ti ba funɛ chomsiu aa la Koosa bar jɛɛmi dama ti wa 

boola awa ki mose awa kaabulsi ni. 

29Pulim naa nibinsa funɛ nu di ya Kunyan Koosa chem Israɛl tima ta dɔma tau a 

nyaŋi, hansura funɛ kpak bau ba bara jirigi. 

30Chen gantɛl ni, Jehosafat funɛ di koorau wa tusɔɔn ni ka Koosa kok un ali o dɔma 

nisi ni. 

31O funɛ di Juda pulim koora di o ya bun fumtora daanyuunwa. A fun di koora ti a 

kani Jerusalɛm ni bun fumlɛ daanyuun. O niina funɛ ya Azuba naa funɛ ya Silhi be 

chen. 

32O gbaan funɛ tum chenani deŋli Koosa nyinbaan chenu a chi o nyana Asa funɛ tum 

chenani chen, 

33amaa o waa fun chɛɛki vursa bar jɛɛmɛ ta maga. Chendaha nara ta maga waa fun tiŋ 

ba nawaalsi Koosa ti wa ba bambisi maga ni. 

34Ba funɛ sɔbi chenani maga Jehosafat fun tumu ali o koor diili ti chen maga a du 

Jehu naa funɛ ya Hanani be wubinɛ tɔn ti ni. 

35Chen gantɛl ni, kankoor Jehosafat fun la zer kankoor Ahasia naa funɛ ya Israɛl 

pulim koora chen wa chɛnsa. Chen koor ti ka funɛ tum tum tagna kinkannɛ. 

36Ba fun sa doonani ariŋa zii chiŋi ali Ɛziɔn-Geba ni. 

37Amaa Ɛleeza naa funɛ ya Dodavahu be kaa li Marɛsa be chen funɛ tɛ Jehosafat wa 

ninu a ŋɔ, "I wa kankoor Ahazia ya chɛnsa daha, Koosa zi chɔk ma ariŋ ti a tau. O vɛ 

koti aa vali." 

2 KRONIKIL 21 

1Saha naa kankoor Jehosafat fun wa siu, ba funɛ kpa unnu a sogli koorsa bar sogli ti ni 

ali Devid tɔha ti ni ka o be Jehoram fun di o kapata a di koora. 

2Jehoram ka funɛ kpak niinbisa nara banɔrwa. Ba sɔna funɛ ya Azaria, Jɛhiɛl, 

Zɛkaraya, Asariahu, Mikɛl awa Sɛfatia. 

3Ba nyana funɛ nyɛ bau salma awa anzunfa damata awa kapati kina kaa fun kpa ba 

maga du baa nyini Juda pulim tɔsi ta. Jehoram funɛ ya nihɛɛ daha o nyana fun yisi un 

di o di koora ti. 

4Saha naa kankoor Jehoram fun wa na kpok a peti, o funɛ kpu o niinbisi ta magau awa 

Israɛl tima nihɛɛti taa bɔnɛ. 

5Jehoram funɛ ya bun fumtor daalɛwa kaa di koora a fun kani Jerusalɛm ni bun 

ŋmɛnaasa. 

6O funɛ tum tum tagna anawara Ahab funɛ tum chen dɔŋtimwa, hali a fun kpa Ahab 

bisi taa digi, 

7amaa ya Kunyan Koosa waa funɛ daŋni o peti Devid mun ti, domi o wa un funɛ vɔu 

vɔwarɛ di o zi nyɛ Devid munnɛ kur ki di koor ti. 

8Saha naa Jehoram fun ya koora chen, Idɔm tima funɛ fuksi ba titiu ali Juda tima nisa 

ni a fun dɔ ba titi. 

9Chendaha Jehoram wa o nihɛɛta funɛ siu wa ba laal zaagna ni a la chem Idɔm tima, 

amaa Idɔm tima lanjimasi ta funɛ go ba wa kaali, amaa ba funɛ chɔ liu a fosi. 

10Idɔm tima funɛ fuksi ba titiu ali Juda tima nisi ni a vusi. Chen saha ti maga Libna 

tima maga funɛ vɛ Juda tima nisi ni, domi Jehoram funɛ vɛu di o waa zi tiŋ Koosa naa 

ya ba nawaalsi Koosa chen. 

11O funɛ sa vuga bar jɛɛmiu ali Juda pulim doonani vɛ kpak kɔsa, chen ni a fun nyɛ 

Juda tima awa Jerusalɛm tim nyɛn tum tagna tum ni. 

12Doonee Koosa witiina Elija fun sɔbi tɔn a nyɛ Jehoram ni. Tɔn ti tuha funɛ ŋɔ nanɛ, 

"Ya Kunyan Koosa naa ya i nawaal Devid Koosa chen ta hin yɔriu, domi i vɛu di i 

waa zi tiŋ i nyana Jehosafat naasa koo i nawaal kankoor Asa naasa. 

13I tau tiŋ Israɛl tim koorsi taa naasiwa a nyɛ Juda tima awa Jerusalɛm tima vɛ di ba 

waa zi tiŋ Koosa wa wuti ni. Chene Ahab wa o gantɛl tiŋsa fun kpa ba a du tum tagna 

tumi ni. Hali i kpu i niinbisa banawara funɛ ya nibin were a kaali hinnu. 

14Chendaha ya Kunyan Koosa zi lɛrigi i walɛ awa i haanasa awa i bisau kaa chɔk i 

nisi kina maga a ta. 

15Wichɔ tagin digi kaa zi wa kpak i titi lou a nyɛ i namsi kinkan, domi wichɔti ti zi 

waa gbaariu wuzu maga.” 

16Filistia tima awa Arab tima bɔnɛ funɛ nyɛn tɔsa anawara nyɛn nii nɔɔsi ni Sudan tim 

ta fun nyɛn dooni chen. Ya Kunyan Koosa fun nyɛ ba vɔu laal a la chem Jehoram. 

17Ba funɛ chem Juda pulim magau kaa pa kina anawara nyɛn koor dama ti ni chen 

maga kaa fun pa koor ti haanasa awa o bisa a la tɔ dɛ kaa ka Ahazia naa funɛ ya 

bichɛla chen. 

18Chen gantɛl ti ni Koosa fun nyɛ wichɔ tagin wa koor ti lo ni. 

19A funɛ tel bunsa alɛu ka wichɔti ti kuraa gbaari saha maga hali o fun la siu bar digi 

ni. Saha naa o fun siu o koor bisi ta waa fun suk din dau a biksi di ba tusa chɔku a chi 

chenani ba fun ya o nawaalsa chen. 

20Jehoram funɛ ya bun fumtora daalɛwa kaa di koora ali Jerusalɛm ni bun ŋmɛnaasa. 

Saha naa o fun siu nandigi waa fun biksi di o tuha chɔku. Ba funɛ sogli unnu ali Devid 

tɔha ti ni, amaa ba waa fun sogli un koorsa bar sogli ti ni. 

2 KRONIKIL 22 

1Doonee Arab tima bɔnɛ fun si a kpu Jehoram bisi naa kaa gil Ahazia naa funɛ ya 

bichɛla chen. Chendaha Jerusalɛm tima funɛ kpak warɛ a vɔu koora. 

2Saha naa Ahazia fun di koora di o ya bun fumlɛ daalɛwa a ka fun di koor ti a kani 

Jerusalɛm ni bun bɛgim. Ahazia gbaan funɛ tiŋ kankoor Ahab walɛ ta naasiwa, domi 

naa funɛ ya Ahab be nihabichɛla kaa vɛɛn ya kankoor Ɔmri naa funɛ ya Israɛl koora 

chen niha ti funɛ mur unnu a du tum tagni ni. 

4O funɛ tumu a puti Koosa ni, domi o nyana siwi gantɛl ni kankoor Ahab walɛ ta bɔnɛ 

funɛ ya o ni suŋe a fun nyɛ o yɛda gbarigi. Ba sɛmsɛm ti daha o funɛ gbaari kankoor 

Joram nɛɛ ali Israɛl ni ba vɔu laal a la chem Siriya tim koora Hasaɛl wa laal. 

5Ba funɛ la chem dɔŋau ali Ramɔf Giliad ni a fun du Joram wa dɛŋa ali laal ti ni. 

6Saha tirɛ o fun bur kaali Jɛzriil di o la tiibi o titi, Ahazia fun la dooni di o la zaami 

un. 

7Chenani Ahazia fun la Joram wati, chendaha Koosa funɛ nyɛ o sɔn tu tɛɛnɛu saha naa 

Ahazia fun nyɛn dooni, o wa Joram funɛ pu Jehu naa funɛ ya Nimsi be chen. Ya 

Kunyan Koosa funɛ yisi unnu di o la peti Ahab mun banawara laa di koor chen maga. 

8Saha naa Jehu fun nyɛn chen tum taa ni o funɛ la pu Juda timau ka Ahazia neeresa 

banawara funɛ tiŋ un la dooni chen. Jehu fun kpu ba maga. 

9Saha naa ba funɛ dɛu Ahazia ba funɛ la na unnu ali Samaria bar digi ni. Doonee ba 

fun kpa un kaali Jehu wati a la kpu un. Ba funɛ sogli un jirima sogliu aku o nawaal 

kankoor Jehosafat daha, domi o funɛ aa haru di o jɛɛmi Koosa ali o nyɛni ni. Saha ti 

nandigi waa fun to Ahazia walɛ taa ni kaa laa zi koti di koora. 

10Saha naa Ahazia niina Atalia fun nu di ba kpu unnu, o funɛ chiksiu di ba kpu koorsi 

zɔɔnɔ ti nibinsi maga. 

11Ahazia nyan be digi funɛ nyɛn dooni baa yir Jehosɛba ka o yu kɔkɔɔr digi baa yir 

Jehoyada. Chen nihabichɛla ti funɛ sogli a fosi Ahazia nibabichɛl digi baa yir Joas a 

fun yisi un a li koor bisa banawara ba kaa kpu, chen ni a kpa un la jɛɛmi dama ti dɛ 

digi ni. O funɛ kpa un la sogli daha, be ti funɛ fosiu ali Atalia nisi ni. 

12Be ti funɛ sogli jɛɛmi dama ti nɛɛ bunsa anɔra ka Atalia ka fun ya nihaan a di koora. 

2 KRONIKIL 23 

1Saha naa Jehoida fun sogli be ti hali a wa tel bunsa anɔra, o funɛ vɔwu di baa zi ya 

wudigiu. Doonee o fun dɛu lanjimasa nihɛɛta nara banyuun. Ba sɔna funɛ ya Azaria 

naa funɛ ya Jeroham be chen awa Ismɛɛl naa ya Jehohanam be chen awa Azaria naa 

ya Obɛd be chen awa Maasia naa ya Adaya be chen awa Ɛlisafat naa funɛ ya Zikri be 

chen. 

2Ba fun gba Juda pulim tɔsi taa maga a fun lagmi Livai walɛ awa zɔɔnɔsi nihɛɛti taa 

maga ali Jerusalɛm ni. 

3Ba maga fun la lagmi jɛɛmi dama ti ni ba wa Joas fun vɔu vɔwa. Jehoida funɛ ŋɔ ba 

nanɛ, "Koora naa funɛ vɛɛ nyɛni chen be nɛɛnɛ. Lalaknɔ o werwa ya vɔu un koorau a 

chi chenani ya Kunyan Koosa fun vɔu kankoor Devid chen. 

4Chenani ya kaa ya nɛɛnɛ, saha naa kɔkɔɔrsi ta awa Livai walɛ ta wa wa jɛɛmi dama ti 

di ba tum ba tuma ali hiisi wuzu ti, yaa zi puriki bau butora a nyɛ bu bɛgim pɔ jɛɛmi 

dama ti bolzɔɔnɔsi maga. 

5Puriki digi kaa zi wa pɔ koor dama ti zɔɔnɔsau ka banawara ka chen ka pɔ zɔɔnɔ zen 

ti. Banawara ka chen maga zi wa lagmiu ali jɛɛmi dama ti salbaan ti ni. 

6Saha ti ya waa zi wa nyɛ nandigi zu jɛɛmi dama ti a gbaari kɔkɔɔrsa awa Livai walɛ 

taa ni, domi ba waa kpak tuma ali dooni, ba waa ka vɛɛn kpak nyinbaan wa ba zu 

dooni, amaa banawara ka chen maga zi wa tiŋ Koosa biksi tiu a kpalimi sal ni. 

7Livai walɛ ta ka kaa chiŋi aa il koor ti wa ba laal takoobisi ni. Doonani maga koor ti 

la ba tiŋ o mun ni naa maga kaa wa wa di o zu jɛɛmi dama ti ni, ma kpu un.” 

8Doonee Livai walɛ ta awa Juda tim ta maga fun nu Jehoida biksisi ta. Ba maga funɛ 

kur nyɛn tum nɛɛ hali wa hiisi wuzu maga. 

9Jehoida fun kpa takoobisa awa gbagnusa anawara funɛ ya Devid kina chen a nyɛ ba, 

domi ba funɛ kpa chen kini ta a dau jɛɛmi dama ti nɛɛ. 

10O funɛ nyɛ nara ta chiŋi jɛɛmi dama ti bolzɔɔnɔsi maga niu kaa kpak ba laal ki 

cheme aa nyini koora ti. 

11Saha tirɛ Jehoida fun kpa Joas a li a chik un koor nyuchika kaa nyɛ un sɛhɛra tɔn 

naa biksi di o ya koorre o zi fun ya koora. Jehoida naa ya kɔkɔɔra chen wa o bisa funɛ 

kpa nisa a sak Joas nyuha ni a vɔu un koora kaa ŋɔ, "Koosa laa zi nyɛ koor ti wa mii 

ziŋziŋi.” 

12Saha naa Atalia fun nu chenani nara taa chɛɛmi ali jɛɛmi dama ti ni chen, o funɛ val 

lalakau a kaali doonani ba lagmi chen. 

13Doonee o fun la na ka ba vɔu koor fali a kansi jɛɛmi dama ti ni ka nara chiŋi a go un 

wa ba kaabulsi ni. Nara ta maga funɛ chɛɛmiu wa tusɔɔn ni kaa laa hu kaabulsa ka 

jɛɛmi dama bool lɔɔlsi ta kaa mosi ba kina kaa laa lɔ boola. Doonee Atalia tuha fun 

chɔk kinkan o fun liisi o kilaarɛ kaa laa ŋɔ, "Ma vɛ pulim chiksiu.” 

14Jehoiada waa funɛ daŋni ba kpu Atalia ali jɛɛmi dama ti wati, chendaha o funɛ yir 

banawara laa il bolzɔɔnɔsi taa chen di ba kpa un aa la bar digi a la kpu un, naa maga 

kaa wa li di o la un a ta ba kpu un. 

15Doonee ba fun kpa un a kaali koor dama a la kpu un ali koor dama bolzɔɔnɔ ti ni. 

16Jehoiada wa kankoor Joas awa nara ta maga funɛ vɔu vɔwau di baa zi ya Koosa 

nibinsau. 

17Chendaha ba funɛ kaaliu a la zag doonani baa jɛɛmi Baal vug ti chen a lɔ tɛɛnɛ, a 

mosi biŋbiŋsi ta maga kaa kpu vug tiina naa funɛ nyini Baal ti baa yir Matan chen ali 

biŋbiŋsi ta suwachak ni. 

18Saha tirɛ Jehoiada fun kpa kɔkɔɔrsi ta awa Livai walɛ ta a du baa tum jɛɛmi dama ti 

tuma. Baa waa funɛ tum chenani kankoor Devid biksi di baa kɔɔri kɔɔrsa kaa ki suk ki 

sɔɔr lɛma ali jɛɛmi dama ti ni chen a chi chenani Mosis chiksɛsi ta fun biksi chen. Ba 

waa funɛ vɛɛn dɔ boola ali ba lagmi zene maga ni. 

19Jehoiada funɛ vɛɛn kpa narau a chiksi baa il jɛɛmi dama ti bolzɔɔnɔsa, chen ni naa 

maga vɛ chaksi o titi o waa zi na nyinbaan a zu dooni. 

20Lanjimasi nihɛɛti ta awa tɔha nihɛɛta awa Jehoyada wa nara ta maga funɛ haru kaa 

kpa koor ti ali jɛɛmi dama ti ni a kaali koor dama. Ba funɛ la val bolzɔɔnɔ zen tirɛ a 

zu, koor ti fun la kani o kankoor koor ni. 

21Saha ti nara ta maga tusa funɛ sɔɔniu ka tɔha ti fun du baalim a vɛɛ chɛɛmi aku baa 

funɛ kpu Atalia chen daha. 

2 KRONIKIL 24 

1Joas funɛ ya bunsa anɔpɛwa kaa di koora a dɔ Juda a fun kani kor ti ni bun fumnaasi 

ali Jerusalɛm ni. O niina funɛ li Bɛɛsɛbarɛ baa yir Zibia. 

2Jehoyada naa funɛ ya kɔkɔɔra chen funɛ nyɛn daha o funɛ tum chenani Koosa 

daŋniu. 

3Jehoyada funɛ nyɛ kankoor Joas nihaana nara balɛwa o kpa a ya haanasa ba fun lul 

nibaala awa nihaana a nyɛ un. 

4Saha naa Joas fun di koora, o funɛ vɔwu di o zi kɔɔri jɛɛmi dama tiu. 

5O funɛ ŋɔ kɔkɔɔrsi ta awa Livai walɛ taa niu di baa la Juda pulim tɔsi maga a la la 

malɛ ali nara maga wati aa wa ba kɔɔri jɛɛmi dama ti. O funɛ ŋɔ bau di ba tum chen 

lalaka, amaa Livai walɛ ta funɛ vusiu. 

6Saha tirɛ o fun yir ba nihɛɛ Jehoyada a pɛɛsi un, "Yɛrɛ i vɛ nyɛ Livai walɛ ta la 

lampo naa Mosis fun biksi di maa la a kpaa kɔɔri jɛɛmi dama ti chen?” 

7Atalia naa ya tum tagni nibine chen gantɛl tiŋsi ta chɔk jɛɛmi dama tiu a ta kaa pa o 

kina maga a laa jɛɛmi Baal vug ti. 

8Chendaha koor ti funɛ nyɛ Livai walɛ ta kɔɔri adakarɛ a chiksi jɛɛmi dama ti 

bolzɔɔnɔsi taa ni di ba chɛ malɛ aa du. 

9Ba funɛ mɔɔli Juda pulim maga niu di ba kpa kachɛ naa Mosis fun biksi di ba chɛ aa 

du jɛɛmi dama ti ni ali nyaabaan ti ni chen aa wa. 

10Chen ti fun sɔɔni nara ta maga tusa ba fun chɛ ba malɛ a su adaka ti. 

11Chɔɔsi pusi maga Livai walɛ ta yaa zer adaka tiu a kaali koor dama nihɛɛti taa wati. 

Saha naa malɛ yaa fun wa su adaka ti, kɔkɔɔrsi nihɛɛ ti banawara ya koor dama tɔn ni 

sɔbi chen yaa lau a la yisi malɛ ta kaa vɛɛn kpa adaka ti a chiksi o bar chiksi ni. 

Chendaha ba funɛ na malɛ kinkannɛ. 

12Kankoor Joas awa Jehoyada yaa fun kpa chen malɛ tau aa nyɛ banawara laa kɔɔri 

jɛɛmi dama ti chen ni. Ba ka yaa fun dɛu ni saalɛ awa ni kpaasɛu baa kɔɔri jɛɛmi dama 

ti. 

13Tumtumsi ta funɛ tum kinkannɛ a fun kɔɔri jɛɛmi dama ti o chi chenani o fun piin 

du chen. 

14Saha naa ba fun wa kɔɔri jɛɛmi dama ti a peti, ba funɛ kpa salma awa anzunfa 

anawara ka chenu a nyɛ kankoor ti wa Jehoyada ni. Ba ka fun kpa a a kɔɔri kurbasa a 

du jɛɛmi dama ti ni. Saha naa Jehoyada fun nyɛn wa o miisi ni, ba funɛ kuraa kɔɔri 

kɔɔrsau ali jɛɛmi dama ti ni. 

15O funɛ hɛɛsiu a wa tel bun kɔkwa difumtora kaa siu. 

16Ba fun sogli un ali koorsi bar sogli ti ni ali Devid tɔha ti ni, domi tuma anawara o 

fun tum a nyɛ Israɛl tima taa ni awa chenani o fun tum a nyɛ Koosa ni ali jɛɛmi dama 

ti ni chen. 

17Saha naa Jehoyada fun wa siu, Juda tima nihɛɛta funɛ burigi kankoor Joas bambiu o 

tau aa nu ba sɛma. 

18Chendaha nara ta funɛ vɛu di ba waa zi la Koosa bar jɛɛmi dama ti a la jɛɛmi un kaa 

laa jɛɛmi vursa awa vuga awa ba vug nihaan naa ba funɛ yir Asɛra chen. Ba chen tum 

tagni ta daha, ya Kunyan Koosa funɛ na paanu a du Juda tima awa Jerusalɛm tima ni. 

19Chendaha o funɛ tum o witiinsau di ba la tɛ nara ta wa nin ba bur wa o wati, amaa 

nara ta waa fun nu ba sɛm ta. 

20Saha tirɛ Koosa siim ti fun tu wa Jehoyada be Zɛkaraya ni, o fun chiŋi nara ta see ni 

a ŋɔ, "Ya Kunyan Koosa pɛɛsiu di, yɛrɛ ma vɛ o chiksɛsi ta kaa kaa kpa sibirha a du 

ma titi ni? Maa vɛ di ma waa zi jɛɛmi un, chendaha o gbaan vɛ mau a ta.” 

21Doonee kankoor Joas fun sak nara taa ni ba vɛ chenani Zɛkaraya sɛm chen kaa yagsi 

un wa bunkola ni a kpu ali jɛɛmi dama ti salbaan ti ni. 

22Saha ti Joas funɛ sugli koor tuma anawara Zɛkaraya nyana Jehoyada fun biksi un 

chenu kaa kpu Zɛkaraya chen. Saha naa o funɛ siu, o funɛ huusiu a yir Koosa a ŋɔ, 

"Koosa laa zi na chenani maa ya naa kaa lɛrigi ma diŋsa.” 

23Saha naa limaŋa fun wa pusi ali chen bun ti ni, Siriya tima funɛ vɔu laalu a wa chem 

Juda tima awa Jerusalɛm tima a fun kpu ba nihɛɛti taa maga kaa chuŋi ba nisi kina 

kinkan a kaali Damaskɔs. 

24Siriya tim ta waa fun mag wudigi, amaa Koosa funɛ nyɛ ba kpok ba chem Juda tim 

ta a nyaŋi, domi ba funɛ vɛu di ba waa zi jɛɛmi un naa ya ba nawaalsi Koosa chen. 

Chene Koosa fun lɛrigi kankoor Joas diŋna. 

25O funɛ na dɛŋa kinkannɛ, chendaha saha naa o dɔm ta fun bur o mun ni. O nihɛɛti ta 

nara balɛ funɛ vɔu o vɔwau a la kpu un ali o ki chɔɔlɛ ni aku o funɛ kpu Jehoyada be 

kɔkɔɔra ti chen daha. Ba funɛ sogli unnu ali Devid tɔha ti ni, amaa ba waa fun sogli un 

koorsa bar sogli ti ni. 

26Banawara funɛ vɔu o vɔwa a kpu un chen funɛ ya Zabad naa funɛ ya Amɔn tim 

nihaan be chen. Chen haan ti sɔn funɛ ya Simɛaf awa naa ba funɛ yir Jehozabad ka o 

niina ya Moab tim haan naa baa yir Simrif chen. 

27Koorsa tɔn ti laaboor ti ni, Joas bisa ta wɛ maga nyɛn dooni awa chenani Koosa 

witiinsa fun sɛm o sɛma awa chenani o fun sa jɛɛmi dama ti chen. Saha naa o fun wa 

siu, o be Amazia funɛ di o kapata a di koora. 

2 KRONIKIL 25 

1Amazia funɛ ya bun fumlɛ daanyuunwa kaa fun di koora a dɔ Jerusalɛm, a ka fun 

kani kor ti ni bun fumtora di ki bɛgim wato. O niina funɛ li Jerusalɛmrɛ baa yir 

Jehoadin. 

2O funɛ tum chenani Koosa daŋniu, amaa o funɛ ya chen di o tuha wa tɔɔri. 

3O funɛ wa di koora a peti, o funɛ kpu banawara funɛ kpu o nyana chenu. 

4O funɛ tiŋ chenani Mosis chiksɛsi ta biksi chenu, chendaha o waa fun kpu ba bisa, 

domi Mosis chiksi funɛ biksiu di nar tum tum tagin ba ta wa kpu o be aku tum tagni 

taa daha. Naa maga tum tum tagin ba kpu un. 

5Saha tirɛ kankoor Amazia fun lagmi Juda tim ta a puriki ba puk puka ali ba zɔɔnɔsi 

ni kaa yisi nihɛɛta ali puk maga ni. Bɔnɛ funɛ nyini nara tusugsiwa ka bɔnɛ kaa nyini 

kɔksa. Banawara maga funɛ ya bun fumlɛ koo a kaali bun fumlɛ chen maga funɛ ya 

nara tusuk kɔksa atorwa ba fun tɔɔsi ba zim laal chemi. 

6A gantɛl ni, o funɛ bu yau nara tusuk kɔkwarɛ a gbaari ali Israɛl pulim ni a tel 

anzunfa guma anaasi, 

7amaa Koosa witiina funɛ kaali koor ti watiu a la ŋɔ un, "Ta wa kpa Israɛl tim 

lanjimasi ta a tiŋ i mun ni a laali, domi Koosa wato banawara li pulim nyuha chen 

tima taa wati. 

8I zi lisi i bambi ni di baa zi la suŋi hinnu i na kpok ali laal ti ni, amaa Koosa ya naa 

laa zi nyɛ hin kpok i di nyusum. O kaa zi la nyɛ i dɔm ta nyaŋi hinnu.” 

9Saha tirɛ Amazia fun ŋɔ Koosi witiin ti ni, "Ka chenani mu kpa malɛ kinkan a yau ba 

chen?" Doonee Koosi witiin ti fun ŋɔ un, "Koosa zi koti bɔ hin chenani i yisi chenu 

hali a kaali chen.” 

10Chendaha Amazia funɛ nyɛ lanjimasa banawara o yau chen maga bur kaali ba tɔhau. 

Ba fun kpa paan a kaali dama. 

11Doonee Amazia fun lagmi o nara ta maga a kpa ba kaali Yisa nɛŋbɔ ti. Ba fun la 

chem a kpu Idɔm tim ta nara tusuk fi, 

12kaa kpaksi nara tusuk fi a gbaari a fun kpa ba la zini zɔŋ bi naa nyɛn sɛla ni chen a 

fun kpa ba yo ta ba la chesi tɛɛnɛ ni a siti. 

13Saha ti di Israɛl tima lanjimasi ta Amazia fun nyɛ ba bur kaali dama chen funɛ lau a 

laa chem Juda tɔsi ta bɔnɛ anawara nyɛn Samaria awa Bɛf-Hɔrɔn banbaan ni chen a 

fun kpu ba nara tusugsa atora kaa chuŋi ba nisi ki damata a kaali ba pulim. 

14Saha naa Amazia fun la chem Idɔm tim ta nyaŋi kaa bur wa o funɛ pa ba vursi tau a 

wa chiksi aa jɛɛmi a kaa laa suksi ki sɔɔr lɛma aa du a ni. 

15Chen fun nyɛ Koosa paan si kinkan o fun tum o witiina Amazia wati la ŋɔ un, 

"Baŋnɛ ii jɛɛmi pulim digi koosisa anawara laa ki vɛ koti fosi a titi walɛ ali i kpok 

ni.?” 

16Doonee Amazia fun ŋɔ un, "Saha leemwa ba yisi hin di i ya koora ni suŋi? Gil i sɛm 

ta sɛmi ka i vɛ ya chen mu zi nyɛ ba kpu hinnu." Saha tirɛ Koosi witiin ti fun ŋɔ un di, 

"Lalaknɔ mu zimu di Koosa zi vɔwu di o ta hin yɔri, domi i vɛ chenani mu biksi hin 

chenu kaa zi fun gil sɛmi.” 

17Saha tirɛ kankoor Amazia fun vɔu laal di ba la chem Israɛl tima. O fun tum ba la ŋɔ 

kankoor Jehoas naa funɛ ya Israɛl tim koora kaa vɛɛn ya Jehoahas be awa Jehu niha 

chen di o nyɛ ba chem laal. 

18Jehoas ka fun jɛrigi a ŋɔ Amazia ni, "Saha digirɛ Lɛbanɔn kunkulsi bar ti sɔta fun 

holi a sɛm 'sida' bugil ni di o kpa o be nihabichɛla a nyɛ o be ni o ya haan. Doonee 

kɔha sel zen fun waa kaali a nɔsi chen kɔha ti a dau. 

19Amazia, lalaknɔ ii dɛɛsi aku i chem Idɔm tima ta a nyaŋi chen daha, amaa mu kaa 

ŋɔ hinnu di i kani i dama ni. I kaa kpa wumuksewa a du i walɛ ni chen.” 

20Amaa Amazia funɛ vɛu di o waa zi nu kpaami ti, domi o funɛ ya Koosa tutɔrɛ wa ba 

chem un a nyaŋi aku o la pa Idɔm tima vuga aa jɛɛmi chen daha. 

21Chendaha Israɛl tim koor Jehoas funɛ vɔu laalu a la pu Amazia ali Bɛf-Sɛmɛs ali 

Juda ni di ba chem laal. 

22Ba fun chem Juda tim lanjimasi ta a nyaŋi kaa lanjimasi ta chɔ kaali ba damsa. 

23Doonee Jehoas fun kpak Amazia a kpa un kaali Jerusalɛm. A fun la piili tɔha ti 

bolzɔɔnɔ naa baa yir Ifrɛɛm bolzɔɔnɔ chen hali a la tel bolzɔɔnɔ gori ti a zagsi a maga 

a yagsi. Doon funɛ tel naa lɛli kɔksa alɛu, 

24kaa fun pa jɛɛmi dama ti salma awa anzunfa ti a kaali Samaria. O funɛ vɛɛn chuŋi 

jɛɛmi dama ti kina anawara Obɛd-Idɔm niisisa ta funɛ il chen magau a gbaari nibinsi 

ni a kaali a la tɔ dɛ. 

25Israɛl tima koora Jehoahas siwi gantɛl ni, Amazia naa funɛ ya Juda pulim koora 

chen funɛ di koorau bun fidaanyuun. 

26Ba funɛ sɔbi chenani maga Amazia tum ali o koor diili ti magau a du Israɛl tima awa 

Juda tima koorsi wubinɛ tɔn ti ni. 

27Saha naa o fun wa vɛ Koosa nɔɔ chen, Jerusalɛm tima funɛ vɔwu di ba kpu un hali o 

fun wa si chɔ a kaali Lakis hali o dɔm ta fun tiŋ o mun ni a la kpu un, 

28a fun kpa un sak zaag daha a kaali Jerusalɛm a fun la sogli un ali koorsa bar sogli ti 

ni ali Devid tɔha ti ni. 

2 KRONIKIL 26 

1Doonee Juda tima maga fun yisi Amazia be Uzia naa funɛ ya bun fidaanɔra chen di o 

di koora a kani o nyana kor ti ni. 

2Amazia siwi gantɛl nɛɛ, Uzia fun bu sa Ɛlaf kaa kpa un gbaari Juda tɔsa ni. 

3Uzia funɛ di koora di o ya bun fidaanɔrwa a fun di koora ti bun fumnyuun daalɛ ali 

Jerusalɛm ni. 

4O funɛ tiŋ o nyana naasau a fun tum chenani deŋle ali Koosa suwachak ni. 

5Chenani Zɛkaraya naa funɛ ya nyau aa suŋi un Koosa nyinbaan ni chen, o funɛ jɛɛmi 

Koosau wa wuti ni. Chendaha Koosa funɛ kpa ninu a sak un ni. 

6Uzia funɛ chem Filistia timau a nyaŋi kaa zagsi tɔsa anawara baa yir Gaf, Jabnɛ awa 

Asdɔd chen zagbɛrsi ta a yagsi kaa fun sa tɔ kpoka a dugli Asdɔd awa Filistia maga. 

7Koosa funɛ suŋi unnu a fun chem Filistia tim ta awa Arab tim banawara funɛ nyɛn 

Gur-Baal ni chen awa Mun tim ta maga a nyaŋi. 

8Amɔn tim ta funɛ bɔ la lampo aa nyɛ Uzia nɛɛ, chendaha o funɛ na kpok kinkannɛ ka 

o sɔn zini kinkan hali a la tel Ijipt pulim. 

9Uzia funɛ sa dam ziŋziŋɛu a kok Jerusalɛm ali bolzɔɔnɔ naa nyɛn bar gori ni chen 

awa nɛŋbɔ bolzɔɔnɔ ti ni awa doonani zagbɛr ti maga la gor chen. 

10O funɛ vɛɛn sa dam kpokau ali pulim ti maga ni kaa fun hur bugilsa ali nyaa ti maga 

ni, domi o funɛ kpak selau kinkan. O funɛ daŋni pari daha o funɛ kpaŋsi nara tau di ba 

du bugila ali kunkulsi bar ti ni kaa vɛɛn ki par tɛɛn weri ti. 

11O funɛ kpak lanjimasi kinkannɛ ba saksi a pɔ laal chemi. O tɔn ni sɔbɛ funɛ ya Jɛrɛl 

awa Maasia ka Hanania ka funɛ nyini ba. 

12Nara tusugsa alɛ awa kɔksa anɔra funɛ nyini o lanjimasi ta. 

13Lanjimasi ta ka funɛ ya nara tusuk kɔksa atora daanɔpɛ awa kɔksa anyuunwa a saksi 

a pɔ laal chemi. 

14Kankoor Uzia funɛ nyɛ lanjimasi tau wa laal ki chemɛ, tosa awa hɛma awa 

gbagnusa awa nyuchiksa awa kpinkparbisa awa bunkola. 

15O laal ni cheme ta funɛ kpa bunkolau a kɔɔri laal ki cheme awa tosa hɛma ni. O sɔn 

funɛ mɔɔliu a kaali bar maga ka o fun na kpok kinkan, domi Koosa funɛ nyɛn o wati a 

suŋi un. 

16Amaa saha naa kankoor Uzia fun wa na kpok, o nyuha funɛ kpoku kinkan a fun nyɛ 

o sɔn tu tɛɛnɛ. O funɛ doŋ ya Kunyan Koosa naa ya o Koosa chenu ali chenani o fun 

la zu jɛɛmi dama ti di o suk ki sɔɔr lɛma chen daha. 

17Saha naa o fun laa zu dooni, Azaria naa funɛ ya kɔkɔɔra chen wa nibin kpoka 

fumŋmɛnaasa funɛ tiŋ un la zu. 

18Baa funɛ daŋni ba vɛ o tum ta, chendaha ba funɛ ŋɔ un nanɛ, "Kankoor Uzia, i wa 

kpak nyinbaan wa i suk ki sɔɔr lɛm ali biŋbiŋ ti ni a nyɛ Koosa ni see kɔkɔɔrsa 

banawara ya Aarɔn mun chen. Ki li bar nɔ, domi o du kasirɛ. I pini Koosau, chendaha 

o waa zi bu ya alibarka a du hin ni.” 

19Saha tirɛ Uzia fun chiŋi biŋbiŋ ti mun ni a kpak din ki suki o nin ni a chiŋi. O paan 

funɛ siiu a du kɔkɔɔrsi taa ni, doonee bar chɔka wichɔta fun wa yagsi o tila maga. 

20Doonee Azaria awa kɔkɔɔrsa banawara funɛ ka chen fun nyini bar ta a fun muksi 

un, o li jɛɛmi dama ti ni. O fun chɔ lalaka a la li, domi Koosa funɛ lɛrigi o diŋna. 

21Chen wichɔti daha, kankoor Uzia funɛ ya bar chɔk tiinnɛ a bu vɛ koti aa zu jɛɛmi 

dama ti. O funɛ kur nyɛn o titi dam nɛɛ ka o be Jotam funɛ nyini pulim ti. 

22Koosa witiina naa ba funɛ yir Azaaya chen funɛ sɔbi wɛ anawara kankoor Uzia ya 

chenu a du o tɔn ni. 

23Saha naa Uzia fun wa siu, ba funɛ sogli unnu ali koorsa tɛɛnɛ ti ni ali Devid tɔha ti 

ni, amaa ba waa fun kpa un sogli koorsa bar sogli ti ni aku o wichɔti ti daha. O be 

Jotam funɛ di o kapata a di koora. 

2 KRONIKIL 27 

1Jotam funɛ ya bun fumlɛ daanyuunwa kaa di koora a dɔ Jerusalɛm a fun kani kor ti ni 

bun fidaanɔra. O niin sɔn funɛ ya Jerusalem naa funɛ ya Zadɔk be chen. 

2O funɛ tum chenani Koosa daŋniu a chi o nyana, amaa o waa fun la zu jɛɛmi dama ti 

di o kɔɔri kɔɔra a chi o nyana. Nara ta funɛ tau aa tum tum tagna. 

3Jotam funɛ sa jɛɛmi dama ti bolzɔɔnɔ naa funɛ nyɛn pulim nyuha ni chen kaa vɛɛn sa 

Jerusalɛm zagbɛra naa funɛ nyɛn doonani baa yir Ofɛl chen ni. 

4Waa funɛ vɛɛn sa tɔsa ali Juda pulim bɛ bar nyɛni ti ni awa nyaabaan ti ni. 

5O funɛ chem Amɔn tim koora awa o lanjimasau a fun nyaŋi ba kaa fun muksi Amɔn 

tim ta ba bɔ lampo aa nyɛ un hali a la tel bunsa atora. Ba yaa funɛ bɔ anzunfa guma 

anaasiwa awa mɛ booto tusuk fumnyuun awa niŋmɛna booto tusuk fumnyuun. 

6Jotam funɛ na kpoku kinkan, domi o funɛ tiŋ Koosa wa wuti niu. 

7Ba funɛ sɔbi Jotam tuma anawara ka chenu awa o laal chemi ti magau a du Israɛl awa 

Juda koorsa wubinɛ tɔn ti ni. 

8Jotam funɛ ya bun fumlɛ daanyuun wa kaa di koor ti a fun kani kor ti ni bun 

fidaanɔra. 

9Saha naa o fun siu, ba funɛ sogli unnu ali Devid tɔha ti ni ka o be Ehas fun di o 

kapata a di koora. 

2 KRONIKIL 28 

1Ehas funɛ ya bun fumlɛwa kaa di koora a fun kani Jerusalɛm ni bun fidaanɔra. O waa 

fun tiŋ o nawaal Devid naasa aa tum tum were, amaa o funɛ tau aa tum chenani Koosa 

vɛɛ daŋnirɛ. 

2O funɛ tiŋ Israɛl pulim koorsi ta naasiwa a kɔɔri Baal vug ti wa lukɛ ni aa jɛɛmi. 

3O yaa fun suksi ki sɔɔr lɛmau aa du un ni ali Bɛn-Hinɔm nɛŋbɔ ti ni kaa vɛɛn kpa o 

titi bisa a kɔɔri kɔɔra a fu aa du biŋbiŋ ti ni kaa laa buksi banawara Koosa fun duŋni a 

ta kaa ka Israɛl tim ta chen tuma. 

4Vursi bar jɛɛmisi taa maga ni awa vug dɛɛna maga awa kunkulsi nyuuna maga ni, 

Ehas yaa funɛ kɔɔri kɔɔrsau dooni. 

5Kankoor Ehas funɛ tum tum tagna chen daha, Koosa funɛ nyɛ Siriya tim koora wa 

kpoku o la chem un nyaŋi kaa kpaksi Juda tim ta nara kinkan a kaali Damaskɔs a la tɔ 

ba dɛɛ ni. Koosa funɛ vɛɛn nyɛ Remalia be Peka naa funɛ ya Israɛl tim koora chen 

chem nyaŋi Ehas kaa kpu Juda tima ni kpoka nara tusuk kɔkwa difumlɛ. Koosa funɛ 

nyɛ chen ti tum, domi ba funɛ vɛu di ba waa zi jɛɛmi un. 

7Israɛl tim lanjima naa ba funɛ yir Zikri chen funɛ kpu Ehas be naa ba funɛ yir Maasia 

chen awa Azrikam awa Ɛlkana naa funɛ sak koor ti ni wa hɛɛsi ni chen. 

8Juda tim ta wa Israɛl tim ta funɛ ya ki bɛgim chen maga yɔri, ba funɛ kpaksi Juda tim 

ta nara tusuk kɔksa alɛɛwa a kaali Samaria a la tɔ dɛ kaa pa nisi kina. 

9Saha ti di Koosi witiin digi funɛ nyɛn Samaria ni baa yir Obɛd. O funɛ nau ka Israɛl 

tim ta kpaksi Juda tim ta aa la di ba la tɔ dɛ, o fun ŋɔ ba, "Koosa paan funɛ siu a du 

Juda tim taa ni, chendaha o fun nyɛ ma nyaŋi ba chen, amaa lalaknɔ o nu chenani ma 

kpu ba kinkan chenu. 

10Lalaknɔ ma kpa Juda tima awa Jerusalɛm tima nihaani tau a burigi ma yosa, adaha 

ma zim di ma gbaan tum tum tagnu a puti Koosa. 

11Ma nyɛ mu ŋɔ ma di banawara ma kpaksi a la tɔ dɛ chen ya ma niinbisiwa, adaha 

ma kpa ba a ta baa la ba damsa ka ma vɛ ya chen, ya Kunyan Koosa zi lɛrigi ma 

diŋsau wa o paan ti ni.” 

12Doonee Israɛl tim ta nihɛɛta nara banaasi gbaan fun vɛ chenani ba walɛ ta kpaksi 

nara ta aa la ba la tɔ dɛ chen. Ba sɔna funɛ ya Azaria naa funɛ ya Jehohanan be chen 

awa Mɛsilɛmɔf be Bɛrɛkia awa Salum be Jɛhizkia awa Hadlai be Amasa. 

13Ba funɛ ŋɔ nanɛ, "Ma ta kpa nara ta a wa bar nɔ. Ya piin tumu a puti Koosa a nyɛ o 

paan si kinkan, chendaha o zi lɛrigi ya diŋsau. Ma ka bu kaa ya chenani nan, ya tum 

tagni ta zi gbaariu.” 

14Doonee lanjimasi ta fun kpa nara ta nisi kini ta a nyɛ ba kaa kpa ba a ta, 

15kaa fun yisi nara banaasi ta di ba dɛu Juda tim ta kilaarɛ awa ba nisi kini ta a nyɛ ba. 

Nara ta fun nyɛ ba kilaarɛ awa diwe awa natausa awa nii nyɔɔli kaa fun ya nuu a du ba 

chɔɔri taa ni. Ba funɛ pa banawara vɛ koti aa vali chenu a kansi kakusi daha a kpa ba 

maga a kaali Jeriko naa ya Juda tim tɔha chen. Saha tirɛ Israɛl tim ta zi fun bur kaali 

Samaria. 

16Idɔm tima ka fun bu si a la chem Juda tima a kpaksi ba nara kinkan di ba la tɔ dɛ. 

Chen ti daha kankoor Ehas funɛ holiu a ŋɔ Tiglaf-Pilesa naa funɛ ya Asiriya tim 

gɔmna nihɛɛ chen di o wa suŋi un. 

18Chen saha ti di Filistia tim ta ka funɛ nyɛn tɔsa anawara funɛ nyɛn kunkulsi pulim 

nha bar cheli ni awa Juda pulim mun tɔsi taa nɛɛ aa chem. Ba funɛ chemu a nyaŋi tɔsa 

anawara ba funɛ yir Bɛf-Sɛmɛs awa Aijalɔn awa Gɛdɛrɔf chen a zi gbaari tɔsa 

anawara ba funɛ yir Soko, Timna awa Gimzo awa tɔ wisa anawara go a chen maga. 

19Kankoor Ehas funɛ puti nara taa ni awa Koosa ni chen daha, Koosa funɛ kpa 

wumuksɛu a du Juda tima ni. 

20Asiriya tim gɔmna ti funɛ vɛu di o waa zi suŋi Ehas kaa tau du un wumukse ni. 

21Kankoor Ehas fun pa salma naa nyɛn Koosa bar jɛɛmi dama ti ni chen awa koor 

dama ni awa anawara funɛ nyɛn nihɛɛti ta damsa ni chen a nyɛ gɔmna ti ni, amaa o 

funɛ vɛu di o waa zi suŋi un. 

22Saha naa wumukse ta fun wa in un ni kinkan, Ehas funɛ tumu a puti Koosa ni a 

kaali piili ti ni. 

23O funɛ kɔɔri kɔɔrsau aa nyɛ Siriya tim vuga naa funɛ nyɛ ba nyaŋi un chen ni. Nanɛ 

Ehas fun lisi o bambi ni, Siriya tim vuga ta funɛ suŋi ba koorsi ta, adaha mu la kɔɔri 

kɔɔrsa a nyɛ a, o waa gali wa a suŋi min. Chen ti funɛ nyɛ sibir zenzen wa o wa o 

pulim ti tima niu. 

24O funɛ vɛɛn chɔk jɛɛmi dama ti kina magau a ta kaa sa biŋbiŋsa a chiksi Jerusalɛm 

lugsi maga ni. 

25Juda pulim maga ni o funɛ sa vuga dɛɛnau a chiksi baa jɛɛmi. Chenani o fun tum 

chen daha Koosa naa ya o nawaalsi Koosa chen paan funɛ siiu a du un ni. 

26Ba funɛ sɔbi o koor diili ti tuma magau a du Juda awa Israɛl tima koorsa wubinɛ tɔn 

ti ni. 

27Saha naa kankoor Ehas fun wa siu, ba funɛ sogli unnu ali Jerusalɛm ni, amaa ba waa 

fun sogli un ali koorsa bar sogli ti ni. O be Hɛzikaya funɛ di o kapata a di koora. 

2 KRONIKIL 29 

1Hɛzikaya funɛ ya bun fumlɛ daanyuunwa kaa di koora a ka fun kani koor ti ni bun 

fumlɛ awa digto ali Jerusalɛm ni. O niina funɛ ya Abija naa funɛ ya Zɛkaraya be chen. 

2O waa funɛ tiŋ o nawaal Devid naasau aa tum chenani Koosa daŋni. 

3Hɛzikaya funɛ di koora bun bɛgim tiin ti ni, o funɛ puk jɛɛmi dama ti bolzɔɔnɔsi taa 

magau kaa nyɛ ba bu kɔɔri sa a. 

4Doonee o fun yir kɔkɔɔrsa awa Livai walɛ ta ali pulim naa nyɛn nha bar yɛli ni chen 

ba fun wa jɛɛmi dama ti. 

5O fun ŋɔ ba, "Ma Livai tima, ma chaksi ma titi kaa zu kɔɔri jɛɛmi dama ti o wer, 

domi o ya Koosa bar jɛɛmi damnɛ. Kina maga nyɛn dooni kaa laa zi doŋ dooni a ta, 

ma yisi un ali dooni. 

6Ya nawaalsa waa fun tiŋ Koosa wa wuti ni, chendaha ba fun chɔk dooni a ta chen. Ba 

funɛ vɛ Koosa jɛɛmiu kaa burigi ba gantɛla a chak doonani o nyɛn chen. 

7Ba funɛ tɔ jɛɛmi dama ti zɔɔnɔsa magau kaa vɛ di ba waa zi la kɔɔri kɔɔrsa aa nyɛ un 

ba ka waa zi suk fitina a chiksi dooni. 

8Chenani ba tum chen daha, Koosa na paamnɛ a du Juda awa Jerusalɛm tima ni. 

Chenani o ya ba chen nyɛ hansura kpak nara magau, ma gbaan ka piin zim chenu. 

9Ba funɛ kpu ya nyamau ali laal ni kaa kpaksi ya haanasa awa ya bisa a kaali a la tɔ 

dɛ. 

10"Lalaknɔ mu saksɛu di mu wa ya Kunyan Koosa naa ya Israɛl tim Koosa chen vɔu 

vɔwa, chen ni o waa zi bu na paan a du ya ni. 

11Mu bisa, ma ta nyɛ ma bara ki yɔɔri, domi ma warɛ Koosa yisi di maa kɔɔri kɔɔrsa 

ali jɛɛmi dama ti ni kaa vɛɛn te suwachak a kpa nara aa jɛɛmi un.” 

12Livai tima banawara funɛ nyɛn dooni funɛ nɛɛnɛ. Kohaf zɔɔnɔ ti ni, Amasai be 

Mahaf awa Azaria be Jowɛl, Mɛrari zɔɔnɔ ni kaka, Abdi be Kis awa Jehalɛlɛl be 

Azaria, Gɛsɔn zɔɔnɔ walɛ ka funɛ ya Zimna be Joa awa Joa be Ɛdin. 

13Ɛlizafan zɔɔnɔ walɛ ka funɛ ya Jɛwɛl be Simri. Asaf zɔɔnɔ nara ka funɛ ya Zɛkaraya 

awa Matania. 

14Hɛman zɔɔnɔ ni ka fun ya Jɛhuɛl awa Simɛi. Jɛdutun walɛ ka fun ya Semaya awa 

Uziɛl. 

15Ba magkpaa funɛ lagmi ba dɔŋtima Livai walɛ tau ba fun chaksi ba titi. Saha tirɛ ba 

fun tum chenani koor ti biksi ba chen a fun piili aa chaksi jɛɛmi dama ti a chi chenani 

Koosa chiksi fun biksi chen. 

16Kɔkɔɔrsi ta funɛ zu jɛɛmi dama tiu di ba zu chaksi un ali doŋa ni, chendaha kina 

maga ba fun na ali salbaan ti ni, ka o vɛ weri ba yaa fun zer a li a fun kpa chen kini ta 

kaali Kidrɔn nɛŋbɔ ti. 

17Pɛn bɛgim tiina wuzu bɛgim wuzurɛ ba fun piili tum ta a fun peti un wuzu ŋmɛnaasa 

wuzu a gbaari dɛ naa ba val aa zu jɛɛmi dama ti chen. Doonee ba fun bu tum wuzu 

ŋmɛnaasa a gbaari hali wuzu fi daanɔra wuzu wa tel. Saha ti maga di ba funɛ saksi 

jɛɛmi dama tiu aa pɔ Koosa jɛɛmi. 

18Livai tim ta funɛ kpa nan laaboorre a la nyɛ kankoor Hɛzikaya ni. Ya chaksi jɛɛmi 

dama ti petiu awa biŋbiŋ ti awa teebul naa ba kpa boroboro ti aa sak chen. 

19Ya vɛɛn kpa kina anawara kankoor Ehas fun lugsi ali dooni chenu a la chiksi a bar 

chiksɛ ni. Ya ka vɛɛn bu kɔɔr kpa aau a du Koosa nin ni. A maga chiŋɛ Koosa biŋbiŋ 

ti suwachak ni. 

20Doonee kankoor Hɛzikaya fun lagmi tɔha nihɛɛti ta maga ba kaali jɛɛmi dama ti. 

21Ba funɛ kpa nuwɔla anɔpɛ awa piisisa anɔpɛ awa piisi bisa anɔpɛ awa buuna anɔpɛ 

di ba la kɔɔri tum tagna gil pɛki kɔɔra a nyɛ koorsi zɔɔnɔ ti tima ni awa Juda tima 

maga ni ali jɛɛmi dama ti ni. Ba funɛ ŋɔ kɔkɔɔrsa banawara funɛ ya Aarɔn niisisa 

chene di ba kɔrki sel ta a du biŋbiŋ ti ni. 

22Doonee kɔkɔɔrsi ta fun te kpu nuwɔl ta kaa zi kpu piisisi ta kaa kpa piisi bisi ta a tiŋ 

gantɛl, a fun ya a maga chɛla a misi biŋbiŋ ti. 

23Chen gantɛl ni ba funɛ kpa buuni ta a la chiksi koor ti awa nara ta suwachak nɛɛ ba 

fun kpa ba nisa a saksi a ni. 

24Doonee kɔkɔɔrsi ta zi fun kpu a kaa ya a chɛla a misi biŋbiŋ ti a sumi tum tagna gil 

pɛŋi. Koor ti ka funɛ chiksiu di ba kɔɔri fuuli kɔɔrsa a nyɛ Israɛl pulim maga ni. 

25Koor ti funɛ tiŋ chiksi naa Koosa fun kpa nyɛ kankoor Devid ni ali Gad naa funɛ ya 

Koosa witiin chen ni awa o witiin naa ba funɛ yir Netan chen. O funɛ nyɛ Livai walɛ 

ta kpa laŋgosa awa gbeteelsau a wa chiŋi jɛɛmi dama ti lugsi maga ni. 

26Chen kiniwa kankoor Devid yaa fun kpak aa lɔ boola. Kɔkɔɔrsi ta ka fun kpaksi ba 

kaabulsa a chiŋi dooni. 

27Hɛzikaya funɛ mɔɔliu ba kpa fuuli kɔɔrsi ta a wa, saha naa ba fun piili aa kɔɔri 

kɔɔrsi ta, nara ta funɛ lɔ Koosa pɛki boola kaa laa mosi ba ki mose aa du ka bɔnɛ hu 

kaabulsa. 

28Banawara funɛ nyɛn dooni, ba funɛ gbaariu a jɛɛmi Koosa. Ba funɛ lɔ booli ta chene 

kaa laa mosi zɔɔsi ki mose ta hali ba wa kɔɔri kɔɔrsi ta a peti. 

29Doonee kankoor Hɛzikaya a wa nara ta maga fun gbiri a jɛɛmi Koosa. 

30Koor ti wa pulim ti nihɛɛti ta maga funɛ ŋɔ Livai walɛ taa ni di ba lɔ Koosa pɛki 

boola anawara Devid awa Asaf fun sɔbi chen a nyɛ Koosa ni. Chendaha nara maga 

funɛ gbiriu kaa laa lɔ tusɔɔn boola ali ba jɛɛmi ti ni. 

31Doonee Hɛzikaya fun ŋɔ nara taa ni, "Lalaknɔ ma bara zi weru a vɛ kpak doŋa, 

adaha ma kpa zaami papasa a wa nyɛ Koosa ni." Ba fun nu o sɛmsɛm ti ka bɔnɛ fun 

kpa ba tusɔɔn koorsa a wa fu a nyɛ Koosa ni. 

32Ba funɛ kpa nuwɔla fumnɔpɛwa awa piisisa kɔkwa awa piisi bisa kɔksa alɛ a wa 

kɔɔri fuuli kɔɔra a nyɛ Koosa ni. 

33Ba funɛ vɛɛn kpa nuwɔla kɔksa anɔrwa awa piisisa tusugsa atora a wa kɔrki nyɛ 

nara taa ni di ba diwe chen. 

34Kɔkɔɔrsi ta funɛ vɛ in li kaa laa zi kpu sel ta lalaka daha ba funɛ nyɛ Livai walɛ taa 

wa suŋi ba hali ba wa kɔrki a peti. Chen ti di kɔkɔɔrsi ta nara kinkan funɛ chaksi ba 

titi a vɛ kpak doŋa. Livai walɛ ta ka funɛ koti aa chaksi ba ti a kaali kɔkɔɔrsi ta. 

35Kɔkɔɔrsi ta funɛ vɛɛn dɔ ba fu sel ta ba kpu aa se chen nuu kaa buti sin naa ba kpa 

wa nyɛ Koosa ni chen a chaari kɔɔra ti ni. Chene ba fun ya a bu piili jɛɛmi ali jɛɛmi 

dama ti ni. 

36Kankoor Hɛzikaya awa nara ta tusa funɛ sɔɔniu aku Koosa suŋɛ ba ba tum tum ta a 

peti lalaka daha. 

2 KRONIKIL 30 

1Saha tirɛ Hɛzikaya fun nyɛ ba la sɛm Israɛl awa Juda tima maga ni kaa vɛɛn sɔbi tɔna 

a nyɛ Ifrɛɛm awa Manasɛ walɛ ta maga ni aa yir ba di baa wa Koosa bar jɛɛmi dama 

naa nyɛn Jerusalɛm ni chen a wa di val la gali diwe ta. 

2Koor ti wa o nihɛɛti ta a wa Jerusalɛm tima maga funɛ vɔwu di ba di val la gali diwe 

ta ali pɛnsa alɛ tiin ti ni. 

3Ba waa fun koti aa di chen diwe ta, domi kɔkɔɔrsi ta kinkan funɛ chɔk ba titi a ta, 

nara ta ka waa fun koti a la lagmi Jerusalɛm ni. 

4Koor ti wa o walɛ ta maga tusa funɛ sɔɔniu aku chenani ba vɔu chen daha. 

5Chendaha ba funɛ tɛ ninu a yir Israɛl tima banawara nyɛn Dan ni awa Bɛɛsɛba ni 

chen di baa wa Jerusalɛm a wa di val la gali wuzu zen ti ali chenani chiksɛsi ta biksi 

chen. 

6Nara funɛ kpa nan laaboorau a kaali Juda awa Israɛl pulim aa ŋɔ, "Israɛl tima, ma 

fosu ali Asiriya tima nisi ni, adaha lalaknɔ ma bur aa wa ya Kunyan Koosa naa ya 

Abraham awa Aizik awa Jekɔb Koosa chen wati, chen ni o gbaan zi bur wa ma watiu. 

7Ma taa tiŋ ma nawaalsi awa ma dɔŋtima Israɛl tima banawara funɛ vɛ di ba waa zi tiŋ 

un wa wuti ni chen naasa, domi ma titi sii na chenani o fun lɛrigi ba diŋsau kinkan. 

8Ma ta kpak diŋvɛnuha a chi ba, amaa ma tiŋ Koosa nɔɔ saha maga. Maa wa Koosa 

bar jɛɛmi dama naa o kɔɔri o du kasi saha maga ali Jerusalɛm ni chen a wa jɛɛmi un, 

chen ni o waa zi bu na paan a du ma ni. 

9Ma bur wa Koosa wati, o zi nyɛ banawara kpaksi ma walɛ kaali di ba la tɔ dɛ chen 

ɔm ba sikiu kaa nyɛ ba bur a wa ba pulim. Ya Kunyan Koosa naa ya ma Koosa chen 

kpak jirimau kaa vɛɛnaa ɔm nara wa siki, adaha ma bur wa o wati, o zi la mau.” 

10Ni tumɛ ta funɛ gba Ifrɛɛm awa Manasɛ walɛ tɔsi ta magwa hali a la tel tɔsa nawara 

nyɛn pulim nyuha ni a ya Zɛbulum walɛ tɔsa chen, amaa nara funɛ mɔm bau, 

11amaa Asa awa Manasɛ awa Zɛbulum walɛ ta bɔnɛ funɛ nyɛnu aa daŋni ba bur a wa 

Jerusalɛm. 

12Koosa gbaan ka funɛ tum o tumau ali Juda ni a fun kpa ba lagmi dɔŋ ni a nyɛ ba tiŋ 

o tutɔ ali koor ti chiksɛsi taa ni. 

13Pɛnsa alɛ tiin ti, nara kinkan funɛ wa lagmi Jerusalɛm niu di ba di val la gali wuzu 

zen diili ti awa boroboro naa sin muna vɛ nyɛni wuzu zen diili ti. 

14Ba funɛ pa biŋbiŋsa anawara ba fun sa a chiksi Jerusalɛm ni a kɔɔri kɔɔrsa aa du 

chenu a la yo a du Kidrɔn nɛŋbɔ ti ni. 

15Pɛn ti wuzu fidaanaasi tiina ba fun kpu piisi bisa anawara ba kaa kpa di val la gali 

wuzu zen ti chen. Hiisa funɛ kpak kɔkɔɔrsa banawara funɛ doŋ ba bara a ta chenu, ba 

fun kpa ba titi a nyɛ Koosa ni kaa zi fun na nyinbaan a zu kɔɔri kɔɔrsa ali jɛɛmi dama 

ti ni. 

16Ba magkpaa funɛ la zu jɛɛmi dama ti ba funɛ la kani ba bar kanɛ niu a chi chenani 

Mosis fun biksi ba chen. Livai walɛ ta fun kpa sel ta chɛl a nyɛ kɔkɔɔrsi taa ni ba ka 

fun ya a misi biŋbiŋ ti. 

17Nara bɔnɛ funɛ kpak doŋa ali ba ni chen daha ba waa fun koti aa kɔrki sel ta. 

Chendaha Livai walɛ ta funɛ kɔrki a nyɛ ba kaa kpa sel ta a du Koosa nisi ni. 

18Banawara funɛ li Ifrɛɛm awa Manasɛ awa Isaaka awa Zɛbulum zɔɔnɔsi ta wa chen 

bɔnɛ waa fun koti a chaksi ba titi, chendaha ba waa funɛ ya val la gali ti ni nyinewa. 

Kankoor Hɛzikaya funɛ sumi nan wusisumnɛ a nyɛ ba, 

19"Mu Kunyan Koosa naa ya ya nawaalsi Koosa, muu sumi hinnu di i gil nibinsa 

banawara vɛ chaksi ba titi kaa laa jɛɛmi hin nan tum tagna a pɛŋ ba, domi i ya nibin 

werire.” 

20Doonee Koosa fun nu Hɛzikaya wusisuma a fun gil ba galimsa a pɛŋ ba kaa vɛ ya 

ba wudigi. 

21Nara ta funɛ se boroboro naa sin muna vɛ nyɛni chenu wuzu bunɔpɛ ali Jerusalɛm ni 

wa tusɔɔn ni ka kɔkɔɔrsi ta awa Livai walɛ ta funɛ pɛki Koosa wuzu maga ali ba kpok 

maga ni. 

22Doonee kankoor Hɛzikaya fun pɛki Livai walɛ ta wa zima naa ba kpak a kpa nara ta 

aa jɛɛmi Koosa chen. Wuzu bunɔpɛ naa ba fun kpa kɔɔrsa a nyɛ ya Kunyan Koosa naa 

ya ba nawaalsi Koosa chen funɛ wa kaali. 

23Ba magkpaa funɛ bu la nɔɔniu di baa zi di wuzu bunɔpɛu a gbaari, chendaha ba funɛ 

kpak tusɔɔnau a di chen wuzu zen ti wa tusɔɔn ni. 

24Kankoor Hɛzikaya funɛ nyɛ nara ta wa nuwɔla tusuga awa piisisa tusugsa di ba 

kɔrki aa se, ka nihɛɛti ta ka fun nyɛ ba nuwɔla tusuga awa piisisa tusuk fi a gbaari. 

Saha ti kɔkɔɔrsa ni damata funɛ chaksi ba titi ali doŋa ni. 

25Chendaha Juda tima awa Livai walɛ ta awa kɔkɔɔrsi ta maga tusa funɛ sɔɔniu. Hali 

wa banawara funɛ li pulim nyuha awa hɔɔra banawara wa lagmi ba ni nyɛn chen 

maga. 

26Saha ti Jerusalɛm tima maga tusa funɛ sɔɔniu, domi piili kankoor Solomɔn saha ti aa 

wa ba ha waa fun na chen tusɔɔn ti dɔŋtiina. 

27Kɔkɔɔrsi ta awa Livai walɛ ta funɛ sumi Koosau a du nara taa ni di o nyɛn ba wati. 

Koosa funɛ nyɛn o tɔha ti ni kaa nu ba wusisum ti. 

2 KRONIKIL 31 

1Saha naa ba fun wa di wuzu zen ti a peti, Israɛl tima maga funɛ zu Juda tim tɔsi ta 

maga niu a zagsi zagbɛrsi ta a yagsi kaa zagsi kina anawara ba ma a chiksi aa jɛɛmi 

vug nihaan naa baa yir Asɛra chen a yagsi kaa chɛɛki o biŋbiŋsi maga. Ba funɛ vɛɛn 

ya chene ali Juda pulim awa Bɛnjaman walɛ awa Ifrɛɛm walɛ awa Manasɛ walɛ tɔsi 

taa ni kaa zi fun bur kaali ba damsa. 

2Doonee kankoor Hɛzikaya fun lagmi kɔkɔɔrsi ta awa Livai walɛ ta dɔŋa ni kaa biksi 

ba maga ba tuma du chenani. Ba tuma funɛ ya kɔɔrsi fuuli awa dɔŋtiŋi kɔɔrsa kɔɔri 

awa jɛɛmi dama ti jɛɛmisa ni. Ba waa vɛɛn dɔ baa pɛki Koosa sɔn ti kaa ki zaami un 

ali jɛɛmi dama ti lugsi maga ni. 

3O yaa fun yisi sɛlau ali o sela ni baa kɔɔri fuuli kɔɔra chɔɔsi maga awa zaazɔɔn 

maga. Hiisi wuzu awa pɛn fali wuzu zen diili ti o yaa vɛɛn yisi selu a nyɛ ba kpu a chi 

chenani Koosa chiksi biksi chen. 

4Koor ti funɛ vɛɛn ŋɔ Jerusalɛm tim taa niu di ba kpa kɔɔrsa a waa nyɛ kɔkɔɔrsi ta awa 

Livai walɛ taa ni, chen ni baa zi kpak saha a du ba tum niu a chi chenani Koosa chiksi 

ti biksi chen. 

5Saha naa ba fun wa nyɛ chen chiksi ti a peti, nara ta funɛ kpa ba papasa anawara ya 

niŋmɛnau, sin, nuuta awa tuun awa ki parɛ bɔnɛ a wa pa kɔkɔɔrsi ta. 

6Juda tim ta maga funɛ kpa ba piisisa awa ba nuhɛu awa papa damata a waa nyɛ Koosi 

ni. 

7Papasi ta funɛ piili waali pɛnsa atora tiinnɛ a kpak chen hali a la tel pɛnsa anaasi 

tiina. 

8Saha naa kankoor Hɛzikaya wa o nihɛɛti ta fun na chenani nara ta kpa papasi ta a wa 

chen ba funɛ pɛki Koosa sɔn tiu kaa pɛki o walɛ Israɛl tim ta. 

9Koor ti funɛ sɛm kɔkɔɔrsi ta awa Livai walɛ taa ni wa chen papasi taa wɛ. 

10Doonee Azaria naa funɛ ya Koosa dama kɔkɔɔra kaa ya Zadɔk niha chen fun ŋɔ un, 

"Chenani nara ta kpa ba papasa aa wa jɛɛmi dama ti chen, diwe zi nyɛnu nara zi di kaa 

ka. Ya Kunyan Koosa ya alibarka du nara ta ni a nyɛ ya na a chen.” 

11Koor ti funɛ ŋɔ bau ba sa buna dɛ ali jɛɛmi dama ti ni, 

12a fun kpa papasi ta maga a dau dooni a fun kpa Livai nar naa baa yir Konania chen 

du o nyɛn dɛ ti kaa kpa o niinbe Simei a gbaari un ni o ya ni suŋi. 

13Livai walɛ ta nara fiire ba fun nyɛ ba gbaari ba ni aa tum. Ba sɔna funɛ ya Jɛtiɛl, 

Azazia, Nahaf, Asahɛl, Jɛrimɔf, Josabad, Ɛliɛl, Ismakia, Mahaf awa Bɛnaya. Kankoor 

Hɛzikaya awa Azaria funɛ biksi ba chen ti. 

14Kore naa funɛ ya Ima be kaa ya Livai walɛ ta digi kaa vɛɛn ya jɛɛmi dama zɔɔnɔ ni 

pɔɔlɛ ta digi ali nha bar yɛli bolzɔɔnɔ ni chen funɛ la papasi ta kaa vɛɛnaa nyini 

chenani baa bɔni a. 

15Tɔsa anawara ni kɔkɔɔrsi ta fun nyɛn chen, Livai walɛ ta funɛ suŋi un. Ba sɔna funɛ 

ya Ɛdin, Miniamin, Jesua, Semaya, Amaria awa Sɛkania. Ba yaa fun bɔni diwe tau a 

mag dɔŋa aa nyɛ Livai walɛ taa ni ali ba tuma du chenani, 

16amaa ba waa funɛ bɔni a ali zɔɔnɔsi ni. Ba yaa fun bɔniu aa nyɛ nibaala banawara 

tel bun fumtora koo a kaali bun fumtora kaa kpak tuma ali jɛɛmi dama ti ni. 

17Ba funɛ nyɛ kɔkɔɔrsi tau wa ba tumau ali ba zɔɔnɔsi ni kaa ka yaa fun bɔni a nyɛ 

Livai walɛ banawara tel bun fumlɛ kaa sak chen ali ba puriki ni. 

18Ba funɛ sɔbi ba haanasa awa ba bisa awa banawara laa di ba nisi ni maga sɔnau, 

domi saha maga ba yaa fun saksiu a pɔ tuma. 

19Kɔkɔɔrsa banawara funɛ nyɛn tɔsa anawara ba fun kpa nyɛ Aarɔn niisisi taa ni chen, 

nara funɛ nyɛn aa nyini chenani baa bɔni diwe ta aa nyɛ kɔkɔɔrsi taa ni awa Livai walɛ 

taa maga ni. 

20Juda pulim maga ni, kankoor Hɛzikaya funɛ tum chenani deŋkoosa lɛu ali Koosa 

suwachak ni. 

21O funɛ di nyusumu, domi chenani maga o fun tum ali jɛɛmi dama ti ni awa chenani 

maga baa zi tiŋ Koosa chiksɛsi ta chen maga funɛ ya Koosi siim ti tumwa. 

2 KRONIKIL 32 

1Saha naa kankoor Hɛzikaya funɛ jɛɛmi Koosa wa wuti chen gantɛl ni, Asiriya tim 

kankoora naa ba funɛ yir Sɛnakɛrib chen funɛ siiu di o la chem Juda. O wa la nyɛ ba 

go o tɔ kpok tau a wa kaali kaa ŋɔ o lanjimasi taa ni di ba boti zagbɛr ti kaa val doon 

zu pulim ti. 

2Saha naa Hɛzikaya fun nyini di Sɛnakɛrib kaa chem Jerusalɛm tima chen, 

3o wa o tɔha nihɛɛti ta funɛ lisiu di baa zi tɔ tɔha ti niitau a taa li pulim digi, chen ni 

Asiriya tim waa zi na nii a nyɔ saha naa ba waa dugli Jerusalɛm. Nihɛɛti ta fun kpa 

nara a li tɔ doon pol wisi ta maga, chen ni nii waa zi pal aa li. 

5Koor ti funɛ sa zagbɛrsi ta magwa a kok tɔha ti kaa fun vɛɛn kɔɔri doonani funɛ nyɛn 

Jerusalɛm nha bar cheli ni chen. O funɛ vɛɛn kɔɔri laal ki cheme awa gbagnusau. 

6O funɛ kpa nara ta magau a du tɔha ti ni kaa kpa ba du lanjimasi nihɛɛti ta nisi ni kaa 

nyɛ ba maga lagmi ali tɔha ti bolzɔɔnɔ naa nyɛn gbanpulim ni chen a fun ŋɔ ba, 

7"Ma kpak ma bara kpok a taa ɔm Asiriya tim ta awa ba gɔmna ti, domi ya kpak kpok 

kinkanu a kaali ba. 

8Nibine kpokre o kpak, amaa ya waa kpak Koosa kpok tirɛ o kaa kpa suŋi ya ali laal ti 

ni." Koor ti sɛmsɛm ti daha nara ta funɛ kpak ba bara a kpoku. 

9Saha digirɛ Sɛnakɛrib wa o walɛ ta fun nyɛn Lakis ni a fun kpa nan laaboora a nyɛ 

Hɛzikaya awa Juda tim banawara wa un funɛ nyɛn Jerusalɛm ni chen. 

10"Min Sɛnakɛrib daŋni mu pɛɛsi mau di, baŋa nyɛ ma kpak bambi a nyɛn Jerusalɛm 

ni hali wa zinan nan? 

11Hɛzikaya ŋɔ mau di ya Kunyan Koosa zi fosi mau ali mu nisi ni, amaa o kaa mur 

mau, ma kani lɔsa awa nnyɔksa wa kpu ma. 

12Waa funɛ chɛɛki doonani baa jɛɛmi ya Kunyan Koosa chen a ta kaa fun ŋɔ Juda 

tima awa Jerusalɛm tima di ba kɔɔri kɔɔrsa aa du biŋbiŋ ti duŋduŋ ni. 

13Ma wa zim chenani mu nawaalsa awa min tum a nyɛ pulim bɔnɛ nibinsi ni chen? 

Pulim bɔnɛ koosisa waa kote a fosi ba ali Asiriya tim nisi niu. 

14Saha leemwa pulim bɔnɛ koosisa ha koti fosi ba ali ya nisi ni? Ka yɛrɛ maa lisi di 

ma Koosi ti zi koti fosi ma ali ya nisi niu? 

15Ma ta nyɛ Hɛzikaya ki mur ma aa du kɔha ni. Ma ta nyɛ ma sii su un, domi pulim 

digi wato o koosa koti fosi un ali Asiriya tim nisi ni. Adaha ma Koosi ti waa ki koti 

fosi ma.” 

16Asiriya tim ta funɛ sɛm sɛm tagnau a nyɛ Hɛzikaya awa ya Kunyan Koosa ni. 

17Tɔn naa gɔmna ti fun sɔbi chen funɛ chɔk Koosa naa ya Israɛl tim Koosi ti chen 

sɔnu. Tɔn ti funɛ ŋɔ nanɛ, "Pulim bɔnɛ koosisa ta ha waa koti fosi ba nibinsa ali mu 

nisi ni, chendaha Hɛzikaya gbaan Koosi ti waa ki fosi ba ali mu nisi ni.” 

18Nihɛɛti ta funɛ sɛm chene ali taa zaŋa ali Israɛl tim sɛmsɛm ni, chen ni baa zi ɔsi 

Jerusalɛm tim tau kaa nyaŋi ba. 

19Ba funɛ sɛm Jerusalɛm tim Koosi ti sɛmau a chi pulim bɔnɛ koosisa ta ba ma a 

chiksi aa jɛɛmi chen. 

20Saha tirɛ kankoor Hɛzikaya awa Azaaya naa funɛ ya Amɔs be kaa ya Koosi witiina 

chen fun sumi Koosa di o wa suŋi ba. 

21Doonee ya Kunyan Koosa fun nyɛ o malaika tu wa a wa kpu Asiriya tima lanjimasi 

ta maga. Saha tirɛ Asiriya tim gɔmna ti zi fun bur kaali o pulim wa hiisi ni. Wuzu 

digirɛ o fun nyɛn o vuga dɛ ni o bisi ta bɔnɛ fun wa kpu un wa ba takoobisi ni. 

22Chene Koosa fun ya a fun fosi kankoor Hɛzikaya awa Jerusalɛm tim ta ali Sɛnakɛrib 

naa funɛ ya Asiriya gɔmna chen nisi ni awa ba dɔma banawara ka chen nisi ni. 

23Nibinsi kinkan funɛ wa Jerusalɛmu a kpa ba papasa a waa nyɛ Koosa ni awa 

Hɛzikaya ni. Chendaha piili chen saha ti aa la nara kinkan funɛ nyɛ kankoor Hɛzikaya 

wa jirimau kinkan. 

24Chen saha ti, kankoor Hɛzikaya funɛ wiiu aa daŋni siwi. O fun sumi Koosa o biksi 

un sɛhɛra di o zi na alaafɛu, 

25amaa Hɛzikaya funɛ dɛɛsi nyukpokau a vɛ di o waa zi zaami Koosa wa chenani o ya 

a nyɛ un chen, a fun nyɛ Juda awa Jerusalɛm tima namsi ali chen ti ni. 

26A gantɛl ni Hɛzikaya wa Jerusalɛm tim ta funɛ kpa ba titiu a tu tɛɛnɛ, chendaha 

Koosa waa fun lɛrigi ba diŋsa hali Hɛzikaya siwi gantɛl ni. 

27Kankoor Hɛzikaya funɛ kpak nisi kina kinkannɛ, chendaha nara maga funɛ nyɛ un 

jirimau. O funɛ sa dɛɛniwa a kpa o salma awa anzunfa awa bunkola anawara funɛ 

kpak malɛ kinkan chen a zi gbaari ki sɔɔr lɛma awa laal kina aa du dooni. 

28O funɛ vɛɛn sa dɛɛniwa a kpa o diwe awa o nuuta aa du kaa vɛɛn kpak nuhɛ 

garchesa awa piisi bola. 

29A nama maga gantɛl ni Koosa funɛ kpa piisisa awa nuhɛ awa nisi ki damatau o fun 

sa tɔ damata. 

30Kankoor Hɛzikaya funɛ tɔ bugil naa chɔ Gihɔn ni chen kaa fur bugil si ti chem 

Jerusalɛm o pal aa la dooni. Hɛzikaya funɛ di nyusumu ali o wɛ maga ni. 

31Saha naa Babilɔn tima fun vɛɛn tum nara di ba la pɛɛsi Hɛzikaya wa alaazibu tuma 

anawara laa tum ali o pulim ti ni chen, Koosa funɛ zamsi o pulim ti ni chen, Koosa 

funɛ zamsi Hɛzikaya a nyɛ o chem doonani o daŋni, chen ni o zi zim kinkina nyɛn o 

bambi niu. 

32Koosi witiina Azaaya funɛ sɔbi Hɛzikaya wɛ magau a du o tɔn ti ni ka Amos ka fun 

sɔbi o wɛ a du Israɛl tima awa Juda tima koorsi wubinɛ tɔn ti ni. 

33Hɛzikaya funɛ siu, ba funɛ sogli unnu ali koorsi bar sogli ti nyuha ni. Saha naa o fun 

siu, Juda tima awa Israɛl tima maga funɛ la biksi un ba daŋniu. O be Manasɛ funɛ di 

kapata a di koora. 

2 KRONIKIL 33 

1Manasɛ funɛ ya bun fidaalɛwa kaa di koora ali Juda pulim ni a fun kani kor ti ni bun 

fumnyuun daanyuun ali Jerusalɛm ni. 

2Manasɛ funɛ tumu a puti Koosa a chi chenani banawara funɛ nyɛn pulim ti ni funɛ 

tum chen. 

3O funɛ lɛligi vug dɛɛna anawara o nyana Hɛzikaya fun zagsi a lɔ chenu kaa vɛɛn sa 

biŋbiŋsa di baa jɛɛmi Baal vug ti awa vug haan naa ba funɛ yir Asɛra chen kaa laa 

jɛɛmi wullɛ. 

4O funɛ sa vursi biŋbiŋsau ali jɛɛmi dama naa ya Koosa bar nyɛni, o fun ŋɔ di nara 

maga ki jɛɛmi un dooni saha maga chen. 

5Jɛɛmi dama ti salbaana alɛ taa ni o funɛ sa biŋbiŋsau a chiksi di baa jɛɛmi wullɛ. 

6O yaa fun kpa o bisau a kɔɔri fuuli kɔɔrsa aa du o vuga ni ali Bɛn-Hinɔm nɛŋbɔ ti ni. 

O yaa fun vɛɛnaa tum lure kaa laa la vuti damsa. O funɛ tum tum tagnau, chendaha 

Koosa paan funɛ si kinkannɛ. 

7O funɛ kpa ki maali digiu a chiksi jɛɛmi dama ti doonani Koosa fun ŋɔ Devid ni di, 

"Bar nɔwa mu yisi ali jɛɛmi dama naa nyɛn Jerusalɛm ni, mu fun yisi a nyɛ zɔɔnɔ 

fidaalɛ ta di ba waa jɛɛmi min chen. 

8Israɛl tim ta kote a tiŋ chiksɛsa anawara mu fun kpa nyɛ Mosis ni chen maga, mu 

waa zi nyɛ nandigi duŋni ba a ta ali tɛɛnɛ naa mu fun kpa a nyɛ ba nawaalsi ni chen.” 

9Manasɛ funɛ nyɛ Juda tim ta tum tum tagnau hali a kaali pulim bɔnɛ nibinsi ta. 

10Ya Kunyan Koosa funɛ tɛ Manasɛ wa o walɛ ta wa ninu di ba gil chen ti, amaa ba 

funɛ vɛu. 

11Chendaha ya Kunyan Koosa funɛ nyɛ Asiriya tima wa nyinbaan ba la chem Juda 

tima a nyaŋi kaa kpak kankoor Manasɛ a kpa zɔglɛ a du o miisa a kpa un a kaali 

Babilɔn. 

12Manasɛ funɛ na muksiu kinkan, chendaha o fun sumi ya Kunyan Koosa kaa kpa o 

titi a tu tɛɛnɛ ali Koosa suwachak ni. 

13Saha naa o fun sumi nan wusisum nɔ, Koosa funɛ ɔm o sikiu kaa nu o wusisum ti a 

fun vɛɛn kpa un a bur kaali Jerusalɛm o laa di o koora. Doonee Manasɛ zi fun zim di 

ya Kunyan Koosa ya o Koosa. 

14Chen gantɛl ni, Manasɛ fun nyɛ ba sa zagbɛr naa kok Devid tɔha ti chen nha bar yɛli 

lug ti a gbaari o zini. Ba funɛ piili nɛŋbɔ naa duglɛ Gihɔn bugil ti chene a sa un chen a 

la li doonani baa yir Ofɛl chen. O funɛ vɛɛn kpa lanjimasau a du baa nyini banawara 

nyɛn Juda pulim tɔsi taa ni chen. 

15Saha tirɛ o fun vɛɛn lugsi vursa awa vuga anawara o fun kpa du jɛɛmi dama ti ni 

chen ali dooni awa anawara o fun sa a chiksi Jerusalɛm maga ni chen. O funɛ pa chen 

kini ta maga ali tɔha ti ni a la yo a ta. 

16O funɛ vɛɛn nyɛ ba sa biŋbiŋ naa ni ba kɔɔri kɔɔrsa aa nyɛ Koosa ni chenu kaa fun 

nyɛ ba kɔɔri dɔŋtiŋi kɔɔrsa awa zaami kɔɔrsa a du un ni. Doonee o fun mɔɔli a sɛm 

Juda tima maga ni di baa jɛɛmi ya Kunyan Koosa naa ya Israɛl tima Koosa chen. 

17Hali nara ta funɛ kɔɔri kɔɔrsa ali lug bɔnɛ ni chen maga di ba yaa fun kɔɔri aa nyɛ 

Koosa nɛɛ. 

18Wɛ anawara maga Manasɛ fun tum chen, o wusisum ti awa laaboor naa Koosi witiin 

ti fun kpa a nyɛ un ali Koosi sɔn ti ni chen maga funɛ sɔbiu ali Israɛl pulim koorsi 

wubinɛ tɔn ti ni. 

19Koor ti wusisum ti awa chenani Koosa fun jɛrigi o wusisum ti, awa o tum tagni ta o 

fun tum kaa zi fun wa chɛrigi chen. Chenani o fun ma vuga a chiksi baa jɛɛmi Asɛra 

chen awa o vursi jɛɛmi ti maga funɛ sɔbiu ali Koosi witiinsi ta laaboor binɛ tɔn ti ni. 

20Manasɛ funɛ siwu, ba sogli un ali koor dama ti ni ka o be Amɔn fun di o kapata a di 

koora. 

21Amɔn ka funɛ ya bun fumlɛ daalɛwa kaa fun di koora ali Juda ni a fun kani 

Jerusalɛm ni bunsa alɛ. 

22Amɔn gbaan funɛ tum tum tagnau a puti Koosa a chi o nyana Manasɛ. O gbaan funɛ 

jɛɛmi vursa anawara o nyana jɛɛmi chene. 

23O waa fun vɛɛn kpa o titi a tu tɛɛnɛ a chi o nyana. Chendaha o funɛ vɛu di o waa zi 

jɛɛmi Koosa kaa laa tum taginsa hali a kaali o nyana. 

24Kankoor Amɔn koor dama nihɛɛta funɛ vɔu o vɔwau a la kpa un ali o koor dama ti 

ni. 

25Ba funɛ la kpak Amɔnu a kpu un kaa kpak o be Josaya a vɔu koora. 

2 KRONIKIL 34 

1Josaya funɛ ya bun ŋmɛnaasirɛ kaa di koora a dɔ Juda pulim, a fun kani Jerusalɛm ni 

bun fumtora di ki bɛgim. 

2O funɛ tiŋ chenani Koosa daŋniu, domi o funɛ tiŋ o nawaal Devid naasau a tiŋ Koosi 

chiksɛsi ta wa sisɛɛm ni. 

3Kankoor Josaya funɛ di koora bun ŋmɛnaasa wa tel di o ha vɛɛn ya bichɛllɛ o funɛ 

piiliu aa jɛɛmi o nawaal Devid Koosa ti. Bunsa anaasi gantɛl ni o funɛ piiliu a zagsi 

vursi dɛɛni ta awa vug haan naa baa yir Asɛra chen ba jɛɛmɛ ta a yagsi. 

4O funɛ nyɛ o bunɔɔni ta chɛɛki Baal biŋbiŋsi ta magwa awa biŋbiŋsa anawara ni baa 

suksi ki sɔɔr lɛma chen. Ba funɛ pursi a magwa a du tɛɛnɛ ni. 

5O funɛ nyɛ ba fu vug tim ta hok magwa awa doonani baa jɛɛmi a chen. Chenani o fun 

tum chen daha, o funɛ chaksi Juda tima awa Jerusalɛm timau ali ba tum tagni ni. 

6O funɛ vɛɛn tum chene ali Ifrɛɛm awa Manasɛ awa Simiɔn walɛ tɔsi taa ni hali a la 

tel Naftali walɛ tɔha naa nyɛn pulim nyuha ni chen. 

7Israɛl pulim ti maga ni o funɛ zagsi Asɛra bar jɛɛmisi ta chene a yagsi kaa mosi vursa 

anawara baa jɛɛmi chen a pursi du tɛɛnɛ ni kaa vɛɛn bur kaali Jerusalɛm. 

8Bun ŋmɛnaasi ti o fun yisi vursa maga ali pulim ti ni kaa kɔɔri jɛɛmi dama ti ali doŋa 

ni chen. Kankoor Josaya funɛ tum nara batorwa di ba la kɔɔri jɛɛmi dama ti. Ba sɔna 

funɛ ya Asalia be Safan, Maasia naa funɛ ya Jerusalɛm gɔmna chen awa Jowa naa 

funɛ ya Joahas be kaa ya tɔha nihɛɛ chen. 

9Malɛ anawara jɛɛmi dama ti ni pɔɔlɛ ta fun lagmi chen maga ba funɛ kpa nyɛ kɔkɔɔr 

hɛɛ naa ba funɛ yir Hilkia chen nɛɛ. Ba funɛ la chen malɛ ta ali Ifrɛɛm awa Manasɛ 

walɛ awa banawara funɛ li pulim nyuha chen tima watɛɛ, awa Juda tima awa 

Bɛnjaman walɛ awa Jerusalɛm tima wati nɛɛ. 

10Chen malɛ taawa ba fun kpa a nyɛ nara batora taa ni di ba kpa la kɔɔri jɛɛmi dama 

ti, ba ka fun kpa nyɛ, 

11ni kpaasɛ awa ni saalɛ di ba ya bunkola awa daasa anawara baa zi kpa a kɔɔri jɛɛmi 

dama ti, domi Juda tim koorsi ta funɛ vɛ unnu a ta o chiŋi aa chesi. 

12Banawara funɛ tum tum ta chen funɛ ya wuti timwa. Livai walɛ ta nara banaasi ka 

funɛ nyini ba ali tum taa ni baa yir Jahaf awa Obadaya naa funɛ li Mɛrari zɔɔnɔ chen 

awa Sɛkaria naa funɛ li Mɛsulam naa funɛ li Kohaf zɔɔnɔ chen. Ba magkpaa ka funɛ 

ya zimzimsiwa ali booli lɔɔli ni. 

13Livai walɛ ta bɔnɛ ka funɛ dɔ ba chuŋi kina anawara ba kpaa aa sa chen a laa nyɛ ba 

kaa vɛɛn ki baari ba, ka bɔnɛ ka fun sɔbi chenani maga ba ya aa dau. 

14Saha naa ba fun yisi malɛ ta ali buna dɛ ti ni, Hilkia funɛ na Koosi chiksɛsi tɔn naa o 

fun kpa nyɛ Mosis ni chenu. 

15Doonee o fun ŋɔ Safan ni, "Mu na Koosa chiksɛsi tɔn tiu ali jɛɛmi dama ti ni," kaa 

fun kpa a nyɛ Safan ti ni. 

16Safan ka fun kpa kaali a la biksi koora a ŋɔ, "Ya tum chenani maga i biksi di ya tum 

chenu. 

17Ya yisɛ malɛ anawara funɛ nyɛn jɛɛmi dama ti niu a kpa nyɛ tumtumsi ta wa ba ni 

nyine taa ni. 

18Tɔnnɛ Hilkia ka vɛɛn kpa nyɛ min," kaa fun karimi tɔn ti taa zaŋa a nyɛ koor ti ni. 

19Saha naa ba fun karimi tɔn ti a biksi koor ti, o funɛ liisi o kilaarɛu a biksi di o tuha 

chɔkɛɛ, 

20kaa fun kpa nan sɛmsɛma a nyɛ di ba la nyɛ Hilkia ni awa Ahika naa ya Safan be 

chen awa Mikaya be Abdɔn awa Safan naa ya tɔn ni sɔbi chen awa Asaya naa nyɛn 

koor bol ni chen. 

21O funɛ ŋɔ ba nanɛ, "Maa la a la pɛɛsi Koosa a nyɛ mu wa Israɛl tima awa Juda tima 

banawara ka chen di o biksi ya chenani tɔn ti sɛm chen. Ya Kunyan Koosa paan siiu 

kinkan, domi ya nawaalsi ta funɛ vɛu di ba waa zi tiŋ Koosa nɔɔ kaa tum chenani tɔn 

nɔ biksi chen.” 

22Doonee Hilkia awa nara ta fun nu koor ti chiksi ti a fun la pɛɛsi haan naa funɛ ya 

Koosi witiina baa yir Hulda kaa nyɛn Jerusalɛm bar fal ti ni chen. O baal Salum naa 

funɛ ya Tokhaf be kaa ya Hasra niha chen funɛ nyini jɛɛmi dama kilaarɛ ta. Ba waa 

funɛ la biksi haan ti wa chenani ya chen. 

23O fun ŋɔ di ba bur kila koor ti wati a la ŋɔ un, 

24"Nanɛ Koosa daŋni o ŋɔ ma. Mu kaa lɛrigi Jerusalɛm tima maga diŋsiwa wa nɔɔ naa 

ba ŋɔ a du tɔn ti ni ba wa karimi a biksi koor ti chen. 

25Ba vɛ mu jɛɛmiu kaa laa jɛɛmi vuga a nyɛ ba chen tum ta si mu paan kinkan. 

Chenani mu paan ti si a du Jerusalɛm tima ni chen o waa zi bu sɔɔni. 

26Nanɛ min Koosa naa ya Israɛl tima Koosa chen kaa ya koor ti titi, i nu chenani tɔn ti 

tuha sɛmu. 

27Chendaha i liisi i kilaarɛ a biksi di i chɛrigi i bambiu kaa laa wi. Mu du Jerusalɛm 

tima wa hansurau di muu zi lɛrigi ba diŋsau, amaa chenani i chɛrigi i bambi, chendaha 

mu nu i wusisum tiu. 

28Mu waa zi bu lɛrigi Jerusalɛm tim diŋsa see i siu gantɛl ni. Mu zi nyɛ i nyɛnu wa 

bambi sɔɔn ni hali a wa siu." Doonee nara ta fun kpa chen laaboor ti a bur la nyɛ 

Josaya ni. 

29Saha tirɛ kankoor Josaya fun lagmi Juda pulim nihɛɛta ali Jerusalɛm ni. 

30Ba maga fun tiŋ dɔŋa a kaali Koosa bar jɛɛmi dama ti wa kɔkɔɔrsi ta wa Livai walɛ 

ta awa nara ta maga ni. Ba fun la karimi tɔn ti a biksi ba maga ali jɛɛmi dama ti ni. 

31Doonee o fun chiŋi koorsi bar chiŋi ti ni a vɔu vɔwa wa Koosa ni di o zi tiŋ o 

chiksɛsau saha maga wa o bambi awa o siim ni kaa vɛɛn kpa chenani tɔn ti biksi chen 

a du tum ni. 

32A gantɛl ni, o fun nyɛ Bɛnjaman walɛ ta awa banawara maga funɛ nyɛn Jerusalɛm ni 

chen hɛɛsi di baa zi tiŋ chen vɔwa tiu. Chendaha Jerusalɛm tima maga funɛ tiŋ 

chenani ba nawaalsi Koosa vɔu ti funɛ biksi chenu. 

33Kankoor Josaya funɛ nyɛ ba chɛɛki vursa anawara Israɛl tim ta fun ma a chiksi aa 

jɛɛmi chenu. O nyɛni maga o funɛ ŋɔ o walɛ niu di baa jɛɛmi ya Kunyan Koosa naa ya 

ba nawaalsi Koosa chen. 

2 KRONIKIL 35 

1Kankoor Josaya funɛ di val la gali wuzu zen tiu ali Jerusalɛm ni pɛn bɛgim tiina 

wuzu fidaanaasi wuzu. Chen wuzu tirɛ ba fun kpu sel ta maga. 

2O funɛ biksi kɔkɔɔrsi ta wa ba tumau ali jɛɛmi dama ti ni kaa fun kpaŋsi ba di ba 

seen ki tum ba tuma nɛnɛ. 

3O funɛ vɛɛn kpa nan chiksɛsiwa a nyɛ Livai walɛ taa ni awa Israɛl pulim nibikse naa 

funɛ kpa ba titi a nyɛ Koosa ni chen, "Ma zer Koosa chiksɛsi adaka naa du kasi chen a 

la chiksi jɛɛmi dama naa Devid be Solomɔn fun sa chen. Ma ta bu chuŋi un aa la bar 

digi, amaa maa jɛɛmi Koosa naa ya Israɛl tim Koosa ti chen ali dooni. 

4Ma yisi ma bar chiŋi ali jɛɛmi dama ti ni ali ma zɔɔnɔsi taa ni awa ma tuma naa 

kankoor Devid fun biksi ma chen. 

5Ma saksi ma titi, chen ni ma bɔnɛ zi chiŋiu a pɔ Israɛl tima zɔɔnɔ naa nibinsa yaa 

waa daŋni ma suŋi. 

6Ma kpu buuna awa piisi bisa anawara ma kaa kpa di val la gali ti chen kaa chaksi ma 

titi ali doŋ ni kaa kɔɔri kɔɔrsi ta, chen ni ma dɔŋtima Israɛl tim ta zi tiŋ ma biksisa 

anawara Koosa fun kpa nyɛ Mosis ni chenu.” 

7Kankoor Josaya funɛ nyɛ nara ta wa piisi tusuk fumtorwa awa piisi bisa awa buun 

pɔla awa nuwɔla tusugsa atora di ba kpa ya disa ali lagmi ti ni. 

8O koor dama nihɛɛti ta ka fun chɛ bɔnɛ a nyɛ kɔkɔɔrsi ta awa Livai walɛ taa ni awa 

Hilkia awa Zɛkania awa Jɛhiɛl ma ni. Ba funɛ nyɛ kɔkɔɔrsi ta wa piisi bisa tusugsa alɛ 

wa kɔksa anɔrwa awa buun pɔla a zi gbaari nuwɔla kɔksa atora di ba kɔɔri kɔɔrsa ali 

lagmi ti ni. 

9Konania awa Semaya awa o niinbe Nɛtanɛl awa Hasabia, Jɛyɛl awa Jozabad nawara 

funɛ ya Livai walɛ nihɛɛti chen ka fun chɛ piisi bisa tusugsa anyuun awa buuna ni a zi 

gbaari nuwɔla tusugsa anyuun di Livai walɛ ta kpa a kɔɔri kɔɔrsa. 

10Saha naa ba fun saksi val la gali ti wɛ maga a petiu, kɔkɔɔrsi ta awa Livai walɛ ta 

maga funɛ la chiŋi ba bar chiŋɛ niu a chi chenani koor ti fun biksi chen. 

11Saha naa ba fun wa kpu sel ta a peti, Livai walɛ ta funɛ kuti a ka kɔkɔɔrsi ta ka fun 

ya a chɛla a misi biŋbiŋ ti. 

12Doonee ba fun bɔni a nyɛ nara taa ni ali ba zɔɔnɔsi taa ni, chen ni baa zi kpa kɔɔri 

fuuli kɔɔrau a chi chenani Mosis chiksɛsi ta biksi chen. 

13Livai walɛ ta funɛ boori val la gali sel ta a chi chenani chiksɛsi ta biksi chen a fun 

zɔŋ namɛ ti a bɔni nyɛ nara ta ni lalaka ba se. 

14Ba funɛ ya chen petiu ka Livai walɛ ta fun dɛu namɛ a nyɛ kɔkɔɔrsa banawara funɛ 

ya Aarɔn niisisa chen, chendaha kɔkɔɔrsi ta see funɛ sɛɛriu tum ni hali dusum wa biri 

a fu kɔɔrsi ta aa nyɛ Koosa ni. 

15Boolɔɔlsa banawara funɛ ya Livai walɛ kaa li Asaf zɔɔnɔ chen funɛ nyɛn ba tum niu 

ali chenani Devid fun biksi chen. Ba sɔna funɛ ya Asaf, Hɛman awa Jedutun naa funɛ 

ya koor ti Koosa witiin chen. Banawara fun ya bolzɔɔnɔ ni pɔɔlɛ ta chen waa fun gil 

ba tuma, domi Livai walɛ ta funɛ kɔɔri wɛ maga a nyɛ ba. 

16Chendaha ba funɛ saksi wɛ magau a chiksi a pɔ Koosa jɛɛmi a chi chenani kankoor 

Josaya fun biksi chen. Ba funɛ saksi kɔɔrsi ta magau a pɔ fuuli ali biŋbiŋ ti ni. 

17Nara ta maga funɛ lagmiu a di val la gali wuzu zen ti awa boroboro naa ba vɛ du sin 

muna chen wuzu bunɔpɛ. 

18Piili Samuɛl saha ti, ba waa fun di val la gali diwe a chi chen wuzu ti. Koorsi taa 

digi wato a fun di val la gali wuzu zen ti a chi chenani kankoor Josaya wa kɔkɔɔrsi ta 

wa Livai walɛ ta wa Juda tima fun di un chen. 

19Ba funɛ di un ali Josaya koor diili bun fii ŋmɛnaasi tiinnɛ. 

20Saha naa kankoor Josaya fun tum jɛɛmi dama ti tuma a peti chen, Ijipt tim koora 

kankoor Nɛko funɛ vɔu laalu di o wa chem un ali Kakɛmis naa nyɛn Yufuretis mɔɔg 

nɔɔ ti ni chen. Josaya funɛ haru di o tɔ o nyinbaan, 

21amaa kankoor Nɛko funɛ holi ba la sɛm Josaya wa nanɛ, "Hin Juda koor laata mu 

kaa wa chem chen, amaa mu dɔmwa mu kaa wa chen. Koosa ka ŋɔ minnu di mu tum 

chen lalaka, domi o chiŋɛ mu gantɛl nɛɛ, adaha ta vɛ mu sɛmsɛm ti ka i ya chen muu 

zi chem hinnu a nyaŋi.” 

22Amaa Josaya funɛ saksiu di o chem laal ti, chendaha o funɛ vɛɛu di o waa zi nu 

chenani Koosa sɛm ali kankoor Nɛko ni. O funɛ saksi o titiu a kaali Mɛgido nyaa ti di 

o la chem laal. 

23Laal ti ni, Ijipt tim ta funɛ yag kankoor Josaya ali laal ni a fun du un dɛŋa. Saha tirɛ 

o fun ŋɔ o tumtumsi taa ni, "Ma kpa min ki li ka ba du min dɛŋau.” 

24Ba fun zer un ali o toroko ni a kpa un kaali Jerusalɛm. O fun la siu dooni, ba kpa un 

sogli koorsi hugilsi taa ni. Juda tima awa Jerusalɛm tima fun wi o lu dama ni. 

25Koosa witiin naa ba funɛ yir Jerimaya chen funɛ sɔbi fɔulisau a nyɛ Josaya ni. 

Chendaha o ya chiksirɛ ali Israɛl ni di naa maga wa lisi o wɛ ba yaa lɔ chen bool tirɛ 

aa nyɛ un. Chen bool ti nyɛn Jerimaya fɔulisa tɔn ti ni. 

26Chenani Josaya fun kpak saha aa jɛɛmi Koosa kaa vɛɛn tiŋ Koosa chiksɛsi ta, 

27awa o nyɛni laaboora piili o bichɛsa ni aa la o hɛɛsa ni chen maga funɛ sɔbiu ali 

Israɛl tima awa Juda tima koorsa wubinɛ tɔn ti ni. 

2 KRONIKIL 36 

1Doonee Juda tima fun kpak Josaya be Jehoahas a vɔu un koora a kansi Jerusalɛm ni. 

2Jehoahas funɛ ya bun fumlɛ daatorawa kaa di koora ali Juda pulim ni a ka fun di koor 

ti pɛnsa atora ali Jerusalɛm ni. 

3Ijipt tim koora kankoor Nɛko funɛ kpak unnu a la tɔ dɛ kaa nyɛ Juda tima bɔ anzunfa 

tusugsa anɔpɛ awa kɔksa anyuun a zi gbaari salma kɔksa anɔpɛ daanyuun a nyɛ un. 

4Nɛko fun kpak Jehoahas niinbe Ɛliakim a vɔu Juda pulim koora a fun chɛrigi o sɔn ti 

a du un Jehoiakim. Kankoor Nɛko fun kpak Jehoahas a kaali Ijipt pulim. 

5Jehoiakim funɛ ya bun fumlɛ daanyuunwa kaa di Juda pulim koora a ka fun kani kor 

ti ni bun fi di ki bɛgim. O funɛ tum tum tagnau a puti ya Kunyan Koosa naa ya o 

Koosa chen. 

6Babilɔn tim koora kankoor Nɛbukadnɛza funɛ wa chem Juda magau kaa kpak 

Jehoiakim a du un zɔglɛ a fun kpa un kaali Babilɔn pulim. 

7Nɛbukadnɛza funɛ vɛɛn chuŋi jɛɛmi dama ti nisi kinau a kpa kaali a la du o koor 

dama ni. 

8Ba funɛ sɔbi wɛ anawara Jehoikim fun tum chenu, o tum tagni ta maga a du Israɛl 

tima awa Juda tima koorsi wubinɛ tɔn ti ni. O siwi gantɛl ni, o be Jehoiakin funɛ di o 

kapata a di koora. 

9Jehoakin funɛ ya bun fi wa ŋmɛnaasirɛ kaa di Juda pulim koora a ka fun kani koor ti 

ni pɛnsa atora awa wuzu fi ali Jerusalɛm ni. O gbaan funɛ tumu a puti Koosa. 

10Saha naa yu saha fun wa tel, kankoor Nɛbukadnɛza funɛ kpak Jehoakin a kaali 

Babilɔn a la tɔ dɛ kaa chuŋi jɛɛmi dama ti nisi kina maga. Doonee o fun kpak 

Jehoakin nɛɛra Zɛdikaya a vɛu Juda awa Jerusalɛm koora. 

11Zɛdikaya funɛ ya bun fumlɛ di ki bɛgimnɛ kaa di koora a dɔ Juda pulim a fun kani 

kor ti ni ali Jerusalɛm ni bun fidikibɛgim. 

12O funɛ tum tum tagnau ali Koosa suwachak ni a fun vɛ di o waa zi nu Koosa 

sɛmsɛm naa Jerimaya funɛ sɛm chen. 

13Zɛdikaya funɛ vɛu di o waa zi tiŋ kankoor Nɛbukadnɛza naa funɛ muksi un di o 

hɛɛsi Koosa sɔn ni di o zi tiŋ o nɔɔ chen. O funɛ vɛu di o waa zi gil o tum tagni ta kaa 

bur a wa tiŋ Koosa. 

14Chen ti gantɛl ni, Juda tima nihɛɛta awa kɔkɔɔrsi ta wa nara ta maga funɛ burigiu aa 

jɛɛmi pulim bɔnɛ koosisi ta a fun chɔk Koosa bar jɛɛmi dama naa Koosa titi fun kɔɔri 

a du kasi chen a ta. 

15Ya Kunyan Koosa ha funɛ vɛɛn kuraa tum o witiinsau di ba laa tɛ o walɛ ta wa nin, 

domi o funɛ daŋni o gil bau ba nyɛn wa ba miisi ni a kpak jɛɛmi dama ti. 

16Amaa saha naa ba yaa fun na Koosa ni tumi ta, ba yaa funɛ mɔm bau kaa laa ya ba 

asaasi hali Koosa paan fun wa si kinkan a du ba ni ba vɛ kpak chenani baa zi ya a fosi 

o nin ni. 

17Chendaha Koosa funɛ nyɛ Babilɔn koora wa nyinbaanu di o la chem ba laal. Koor ti 

fun la kpu Juda pulim bunɔpɔl ta mali hali a wa banawara nyɛn jɛɛmi dama ti ni chen. 

Banawara funɛ ya bichɛsa, nihaana, nihɛɛta awa nibaala maga, Koosa waa fun ɔm ba 

siki hali wa banawara ka wi maga kaa kpa ba a du koora ti nin ni. 

18Babilɔn ti koor ti funɛ chem bau a nyaŋi kaa pa jɛɛmi dama ti nisi kina maga awa 

koor ti wa o nihɛɛta nisi kini maga a kpa a maga a kaali Babilɔn pulim. 

19O funɛ suk dinu a du jɛɛmi dama ti awa tɔha ti maga ni awa o koor damsa maga ni 

kaa zagsi zagbɛrsi maga a yagsi, 

20kaa fun kpaksi banawara fosi ali ba miisisa ni chen a kaali Babilɔn ba la tum yosi 

tuma aa nyɛ un awa o niisisa ni hali Pɛɛsia pulim ka fun wa na kpok. 

21Chendaha chenani Koosa fun sɛm ali o witiina Jerimaya ni chen funɛ tumu, domi 

Jerimaya funɛ ŋɔu di pulim ti zi wa chɔ huliu ka nandigi vɛ nyɛ un ni bun fumnɔpɛ ka 

ba ta buu di hiisi wuzu zen ti. 

22Sairus funɛ ya Pɛɛsia koora, Koosa funɛ nyɛ o sɛmsɛm naa o fun sɛm ali Jerimaya ni 

chen funɛ tumu a fun nyɛ Sairus nyɛ chiksi kpok ali pulim ti maga ni. 

23Nanɛ Sairus chiksi ti fun ŋɔ, "Ya Kunyan Koosa naa nyɛn o tɔha ni chen vɔu min 

tɛɛnɛ nɔ maga koora kaa nyɛ min nyinbaan di mu sa jɛɛmi dama a nyɛ un ali 

Jerusalɛm ni ali Juda pulim ni. Adaha lalaknɔ, ma banawara ya Koosa walɛ chen, maa 

la dooni. Muu sumi ya Kunyan Koosa naa ya ma Koosa chenu di waa laa zi nyɛn ma 

wati." 

ƐZRA 

ƐZRA 1 

1Kankoor Sairus funɛ di koora a dɔ Pɛɛsia pulim bun bɛgim tiina, ya Kunyan Koosa 

funɛ nyɛ laaboor naa o fun kpa nyɛ Israɛl tima ni ali Jerimaya ni chen tumu. O funɛ 

nyɛ Sairus sɔbi nan chiksɛsiwa a gba pulim ti tɔsi maga a karimi a nyɛ o nibinsi ni. 

2Chiksi naa o fun kpa nyɛ ba chen funɛ ŋɔ nanɛ, "Ya Kunyan Koosa naa nyɛn o tɔha 

ni chen yisɛ min a vɔu tɛɛnɛ nɔ maga koora kaa nyɛ min nyinbaan di mu te suwachak 

a nyɛ ba sa o bar jɛɛmi dama ti ali Jerusalɛm naa nyɛn Juda pulim ni chen. 

3Koosa laa zi nyɛn ma banawara ya o walɛ chen wati. Ma saksi aa la Jerusalɛm a bu 

kɔɔri la sa ya Kunyan Koosa bar jɛɛmi dam naa baa yaa jɛɛmi un a li doon chen. 

4O ya di o walɛ banawara nyɛn nara nisa ni ali pulim bɔnɛ ni chen daŋni ba bur wau, 

ba zuudɔŋsi ta zi koti a suŋi bau. See ba kpa salma awa anzunfa awa sela awa ba 

papasa a wa nyɛ Koosi ni ali o bar jɛɛmi dama ti ni ali Jerusalɛm ni.” 

5Doonee Juda awa Bɛnjaman zɔɔnɔsi ta nihɛɛti ta awa Livaisi ta awa Koosi dama 

kɔkɔɔrsa awa banawara Koosa siim ti fun nyɛn ba bambisi ni chen, fun saksi a kaali di 

ba la sa jɛɛmi dama ti. 

6Ba zuudɔŋsi ta funɛ suŋi bau a nyɛ ba kina kinkan. Chen kini ta funɛ ya sela awa kina 

anawara yogla kpoke awa papasa nawara ba kpa wa jɛɛmi dama ti. 

7Doonee Sairus fun kpa kurubasa awa gbaŋsa anawara kankoor Nɛbukadnɛza fun 

fuksi ali Koosa bar jɛɛmi dama ti ni ali Jerusalɛm ni a la dau o vug dɛ ni chen a nyɛ 

ba. 

8O funɛ kpa aau a nyɛ nihɛɛ naa laa nyini nisi kina anawara ba kpa a waa dau koor 

dama ti ni baa yir un Mitrɛdaf chen kaa fun gur a maga a biksi Sɛsbaza naa funɛ ya 

Juda pulim gɔmna nyuha tiina chen. 

9Nanɛ kini ta maga fun ya: 

11A maga funɛ lagmi a funɛ ya salma awa anzunfa kurbasa tusugsa anyuun awa kɔksa 

a naasiwa. Sɛsbaza fun la a li o wati saha naa ba fun li Babilɔn aa la Jerusalɛm chen. 

ƐZRA 2 

1Ba naa ba fun kpaksi ka ba nyɛn wa ba miisa ni chen ni damata funɛ li Babilɔn ti a 

bur kaali Jerusalɛm awa Juda pulim, ni bɛmbɛgma maga funɛ bur kaali o tɔharɛ. Ba 

walɛ ya ba naa ba kpaksi ba ba nyɛn Babilɔn tɛɛnɛ ni chen. Kankoor Nɛbukadnɛza 

saha tirɛ ba fun kpaksi ba kaali dooni. 

2Ba nihɛɛta funɛ ya Zɛrubabɛl, Jɔsuwa, Nɛhimaya, Sɛraya, Relaya, Mɔdikaya, Bilsan, 

Mispa, Bigvai, Rehum awa Baana. Israɛl tim zɔɔnɔsa nɛɛnɛ awa chenani ba guri fun 

mag ba li yosa taa ni a bur wa dama ali Israɛl tim taa ni funɛ nɛɛnɛ: 

3Parɔs bisa awa niisisa 

4Sɛfatia bisa awa nisisa  

5Ara bisa awa niisisa  

6Pahaf-Moab, (Jɔsuwa awa Joab niha bisa awa o niisisa)  

7Elam bisa awa o niisisa  

8Zatu bisa awa o niisisa 

9Zakai bisa awa o niisisa  

10Bani bisa awa o niisisa  

11Bebai bisa awa o niisisa  

12Asgal bisa awa o niisisa  

13Adɔmikam bisa awa o niisisa  

14Bigvai bisa awa o niisisa  

15Adim bisa awa o niisisa  

16Atɛv (naa ba fun vɛɛnaa yir Hɛzikaya chen bisa awa o niisisa) 

17Besai bisa awa o niisisa  

18Jɔra bisa awa o niisisa  

19Hasum bisa awa o niisisa  

20Giba bisa awa o niisisa  

21Bɛtlihɛm tim nara nɛɛnɛ  

22Netofa bisa awa o niisisa  

23Anatof bisa awa o niisisa 

24Asmavef bisa awa o niisisa  

25Kiriaf-Jɛarim, Kɛfira awa Beerɔf bisa awa ba niisisa  

26Rama awa Geba bisa awa ba niisisa  

27Mikmas bisa awa o niisisa 

28Bɛtɛl awa Ai bisa awa ba niisisa  

29Neto bisa awa o niisisa  

30Magbis bisa awa o niisisa  

31Elam kinkin ti bisa awa o niisisa  

32Harim bisa awa o niisisa 

33Lɔl, Halil awa o bisa awa niisisa  

34Jeriko bisa awa o niisisa  

35Sena bisa awa o niisisa  

36Kɔkɔɔrsa zɔɔnɔsa ba naa wara funɛ nyɛn ba miisa ni a fun bur wa: 

37Ima bisa awa o niisisa  

38Pasu bisa awa o niisisa  

39Harim bisa awa o niisisa  

40Livai zɔɔnɔsa ba naa funɛ nyɛn wa ba miisa ni fun bur wa lama Holavia niisisa: 

41Jɛɛmi dam ti bool lɔsa, Asaf bisa awa niisisa  

42Jɛɛmi dam ti zɔɔnɔ niilɛ funɛ ya Salum, Ata, Talmɔn, Akuv, Hatita awa Sobai ma 

bisa awa ba niisisa 

43Jɛɛmi dam ti tumtumsa: 

44Keros, Siaha, Padɔn, 

45Lebana, Hagaba, Akuv, 

46Hagav, Salmai, Hanan, 

47Gidɛl, Gaha, Reaya, 

48Rezin, Nekoda, Gazam, 

49Uza, Pasɛa, Besai, 

50Asna, Meunim, Nefusim, 

51Bakbuk, Hakufa, Hahu, 

52Bazluf, Mehida, Hasa, 

53Bakɔs, Sisɛra, Tema, 

54Nezia awa Hatifa. 

55Solomɔn tumtumsa zɔɔnɔsa banawara funɛ nyɛn ba miisa ni a bur wa funɛ ya: 

56Jala, Dakɔn, Gidɛl, 

57Sɛfatia awa Hatil. 

58Jɛɛmi dam tumtumsi ta awa Solomɔn tumtumsa bisa awa o niisisa funɛ ya kɔksa 

tora awa fumdikto daalɛ. 

59Nara kɔksa nɔra awa fumnyuun daalɛ funɛ li zɔɔnɔsa nama wa: Tel-Mela, Tel-Hasa, 

Kɛruv, Adɔn awa Ima, amaa ba wa fun koti a biksi li ba walɛ ya Israɛl tim bisa awa 

niisisawa. 

60Dɛlaya, Tobia awa Nɛkɔd ma bisa awa ba niisisa kɔksa nɔra awa fumnyuun daalɛ. 

61Koosa dama kɔkɔɔrsa zɔɔnɔ naa funɛ vɛɛ koti zim ba nawaalsa funɛ ya: Hobaya, 

Hakɔs awa Basilai. Basilai naa funɛ ya Koosa dama chen zɔɔnɔ nar funɛ kpa haan ali 

Basilai zɔɔnɔ ti ni ali Giliad pulim ni a fun kpa o hila nibaal zɔɔnɔ sɔn a du o titi. 

63Ju tim gɔmna nyuha tiin ti funɛ ŋɔ ba ha waa ki di kinkina ba kpa wa kɔɔri kɔɔra a 

nyɛ Koosa ni see ba wa kpak Koosi dam kɔkɔɔr naa laa zi koti a tum Urim awa 

Tumim tuma. 

64Banawara maga funɛ bur a li pulim digi wa chen  

65Ba tumtumsa banawara funɛ ya nibaala awa nihaana 

66Zaagna  

67Lakoomisa  

68Saha naa nara ta fun bur a la tel Koosa bar jɛɛmi dama ti ali Jerusalɛm ni, zɔɔnɔsi ta 

nihɛɛti ta bɔnɛ funɛ nyɛ ba tutɔ papasiwa ba kpa suŋi jɛɛmi dɛ ti saali. 

69Ba funɛ har kinkannɛ aa nyɛ chenani ba nyaŋi, chendaha malɛ anawara maga ba fun 

na ya salma tusuga awa fumtora awa anzunfa tusugsa anyuun awa kɔksa anɔpɛ di 

fumnaasi a gbaari Koosa dama kɔkɔɔrsi ta tagtisa kina kɔkwa. 

70Koosi dama kɔkɔɔrsi ta awa Livaisi ta awa nara ta bɔnɛ funɛ kani Jerusalɛm tuha niu 

ka bɔnɛ ka kani a gbɛr un. Boolɔɔlsi ta awa jɛɛmi dama ti ni ilɛ ta awa o tumtumsi ta 

funɛ kani tɔsa anawara go Jerusalɛm chene, ka Israɛl tima banawara funɛ ka chen ka 

kani doonani ba nawaalsi ta fun kani chen. 

ƐZRA 3 

1Pɛnsa anɔpɛ tiina funɛ waa tel di Israɛl tim ta maga funɛ kani ba tɔsi niu, a zi fun na 

wuzu a la lagmi Jerusalɛm ni. 

2Doonee Jɔsuwa naa funɛ ya Jehozadak be, kaa ya o Koosi dama kɔkɔɔr dɔŋ chen awa 

Zɛrubabɛl naa funɛ ya Sitiɛl be chen awa o walɛ fun la nɔɔni a bukɔɔrisa biŋbiŋ naa ba 

yaa fun kɔɔri kɔɔrsa aa du ali Koosa bar jɛɛmi dama ti ni chen, chen ni baa zi kpa ba 

kɔɔrsau a sak un ni a fu a nyɛ Koosa ni a chi chenani Mosis chiksɛsa ta fun biksi chen. 

3Hali ba funɛ ɔm nara ba naa funɛ kani a go ba chenu, amaa ba funɛ sa biŋbiŋ tiu a zɔŋ 

o munchiik bini ni, a fun kɔɔri kɔkɔɔrsa a fu aa nyɛ ya Kunyan Koosa ni, chɔɔsa awa 

dusum maga. 

4Ba yaa funɛ lisi ba barsɔn kani wuzu diili wuzu aa kɔɔri chen kɔɔrsa wuzu maga 

chenani o biksi. 

5Chen gantɛl ni ba yaa funɛ kɔɔri saha maga kɔɔrsi tau a fu aa nyɛ Koosa ni awa pɛn 

fali wuzu zen diilisi ta awa ba lagmisa anawara ba yaa fun lagmi saha maga a nyɛ ya 

Kunyan Koosa sɔn ti wa jirima chen a zi gbaari wa ba papasa anawara ba yaa funɛ nyɛ 

un wa ba tusɔɔn ni chen. 

6Nara ta ha waa fun piili jɛɛmi dam ti saali, ka fun piili pɛnsa nɔpɛ ta tiina wuzu 

bɛgim wuzu a fun kɔɔri kɔkɔɔra a fu a nyɛ ya Kunyan Koosa ni. 

7Doonee ba fun nyɛ ni saalɛ awa ni kpaasɛ wa malɛ, ka nyɛ Saidɔn awa Taaya tima 

wa diwe awa ki nyɔɔlɛ awa nu ka ba ka nyɛ ba daasa anawara baa yir "sida" chen a li 

Lɛbanɔn a tiŋ teku nii ti a wa Jɔpa. Kankoor Sairus ali Pɛɛsia pulim ni funɛ nyɛ nan 

yiko nɔ. 

8Bunsa alɛ ta tiina pɛnsa alɛ, ba funɛ bur wa ya Kunyan Koosa jɛɛmi dam ti ni ali 

Jerusalɛm ni, Zɛrubabɛl, Jozadak be Jesuwa awa ba niinbisa ba naa fun gbaari, 

kɔkɔɔrsa, Livai tima awa ba naa maga ba fun chem laal a kpaksi kaali ka ba bur wa 

Jerusalɛm maga funɛ piiliu aa tum, a nyɛ Livai tima ba naa funɛ ya bun fumlɛ awa ba 

naa funɛ hɛɛsi a kaali chen ba funɛ nyɛ ba nyini ba naa funɛ sa jɛɛmi dam ti chene. 

9Livai tim ta digi ba funɛ yir Jesuwa awa o bisa awa o walɛ awa Kadmiɛl awa o bisa, 

Hodavia zɔɔnɔ tim wa funɛ ya ba a fun lagmi dɔŋ ni a ya ba naa laa nyini ya Kunyan 

Koosa jɛɛmi dam ti ni saalɛ. Livai tima ba naa funɛ li Hɛnadad chen funɛ suŋi ba. 

10Saha naa ni saalɛ ta fun baŋ ya Kunyan Koosa jɛɛmi dam ti munchiika kɔkɔɔrsa ba 

naa funɛ nyɛn ba ki laarrɛ ni funɛ zer ba kaabulsau, Livai tima ba naa funɛ ya Asaf 

niisisa chen ba naa funɛ kpak gɔnjisa chen funɛ zeru. Ba maga funɛ pɛki ya Kunyan 

Koosa a tiŋ chenani o biksi a li kankoor Devid saha ti chen. 

11Ba fun pɛki ka zaami ya Kunyan Koosa awa boola aa ŋɔ, "Ya Kunyan Koosa ti 

weru ka kpak daŋni aa nyɛ Israɛl ni, hali kpa la saha naa vɛ kpak bɔ." Nara maga fun 

tɛsi awa ta zaŋa ni a pɛki ya Kunyan Koosa, domi jɛɛmi dama ti munchiik ti funɛ baŋ 

daha. 

12Koosi dama kɔkɔɔri hɛɛti ta bɔnɛ awa Livaisi ta awa zɔɔnɔsi ta nihɛɛti ta bɔnɛ 

banawara funɛ piin zim chenani ba fun dau jɛɛmi dama buni ti munchiik ti chen funɛ 

wa na chenani ba dau ki fali ti munchiika ba funɛ wiiu kaa laa kaasi. Amaa banawara 

funɛ ka nyɛn doon chen waa funɛ mɔmsiu kaa za aa chiksi. 

13Chendaha nandigi waa fun zim di nara ta wiiu kaa baa mɔmsiu, domi ba chɛɛm ti 

funɛ la bar boliu kinkan. 

ƐZRA 4 

1Juda awa Bɛnjaman walɛ dɔma funɛ nu di ba naa ba fun kpaksi kaali pulim bɔnɛ ta 

chen bur wa a wa sa ya Kunyan Koosa naa ya Israɛl tima Koosi ti chen bar jɛɛmi 

dama tiu. 

2Doonee ba fun kaali di ba la naa Jɛrubabɛl awa ba zɔɔnɔ nihɛɛta ta a ŋɔ ba, "Ma nyɛ 

ya gbaari ma ni aa jɛɛmi Koosa naa maa jɛɛmi chen, ka ya vɛɛn kpa papasa a wa kɔɔri 

aa nyɛ un. Hali Ɛsahadɔn naa funɛ ya Asiriya kankoor ti chen saha ti, wa funɛ kpa ya 

wa bar nɔ ya wa nyɛn.” 

3Zɛrubabɛl, Jɔsuwa awa zɔɔnɔ nyuhu tima ta fun ŋɔ ba, "Ya wara daŋni ma suŋi ya ya 

sa jɛɛmi dama a nyɛ ya Kunyan Koosa ni. Ya zi sa un ya titiu, a chi chenani kankoor 

Sairus ali Pɛɛsia pulim ni chiksi ya chen.” 

4Doonee nara ba naa funɛ pun kani doon tɛɛnɛ ti ni chen funɛ lug di ba gbarigi Ju tim 

ta kaa du ba hansura wa saali ti ni. 

5Nara ta funɛ vɛɛn dɛu malɛwa a la nyɛ Pɛɛsia gɔmna nyuhu tiina awa o nihɛɛta ni di 

ka ba kpa ba nisa a du sɛm taa ni. Nara ta funɛ kuraa ya Israɛl tima taa chene piili 

Sairus saha hali a la tel Dariɔs saha ti. 

6Piili kankoor Zɛsɛs saha ti, nara ba naa funɛ nyɛn Juda awa Jerusalɛm ni dɔma funɛ 

piili a sɔbi tɔnaa a suni wɛ aa nyɛ ba. 

7Saha naa Atazɛsɛs fun wa di Pɛɛsia pulim tiina chen, banawara ba funɛ yir Bislam 

awa Mifrɛdaf awa Tabiil chen awa ba tiŋdɔŋsa funɛ sɔbi tɔnu ali Aramek sɛmsɛm ni a 

nyɛ koor ti ni. 

8Rehum naa funɛ ya gɔmna nyuhu tiina chen awa Simsai naa funɛ ya tɔn ni sɔbi chen 

gbaan funɛ sɔbi tɔn a nyɛ Atazɛsɛs naa funɛ ya pulim nyu tiina, chen ni kpaala 

Jerusalɛm wɛɛ ni. 

9Tɔn ti tuha funɛ ŋɔ nanɛ, "Rehum naa ya gɔmna nyuhu tiina chen awa Simsai naa ya 

o tɔn ni sɔbi ali pulim nɔ ni chen awa ba tiŋ dɔŋsa, awa sɛriya ni diile awa nihɛɛta 

banawara funɛ li Ɛrɛk awa Babilɔn awa Susa awa Ɛlam chen, 

10a la gbaari nibinsa banawara koor zen naa ba funɛ yir Asabunipal fun duŋni ali ba 

damsa ni ba la nyɛn Samaria awa Yufuretis mɔɔg ti nha bar cheli lug ni chen.” 

11Tɔn ti tuha fun ŋɔ, "Ya tumtumsa banawara nyɛn Yufuretis mɔɔg ti nha bar cheli lug 

ni chen sɔbɛ tɔn nɔ aa nyɛ ya pulim nyuutiina naa baa yir Atazɛsɛs chen ni. 

12Ya kunyana yaa daŋni i zimu di Ju tima nawara bur wa a wa nyɛn Jerusalɛm ni chen 

buraa sa tɔha tiu, ka o nibinsi vɛɛ nu i nɔɔ chen. Ba piin sa o zagbɛrkpursi tau aa daŋni 

ba peti. 

13Ya vɛɛnaa daŋni i zimu di nara ta nyaŋɛ a sa tɔha ti a peti, ba waa zi bu la nɔɔni a bɔ 

lampo a nyɛ hin, ba ka waa zi buu bɔ koor dam kachɛsa. 

14Lalaknɔ koor dam nɔ wɛ nyɛn ya nisi ni chen daha, yaa daŋni ya te kpaki a sɛm hin 

nan sɛm nɔ, domi ya wara daŋni ya na ka chen ki ya. 

15I vɛɛnaa daŋni i nyɛ ba puk koorsi wubinɛ tɔni ta a nyini, i zi nau ka chen tɔha ti ya 

banawara laa vɛ koorsa awa pulim nyuutima nɔɔsa kaa vɛɛnaa muksi ba kinkan ali ba 

wɛ maga ni. Koor waa koti aa nyini tɔha ti, domi o nibinsi ta wɛ bɔm kinkan, 

chendaha tɔha ti fun chɛɛki chen. 

16Chendaha ya bambi ŋɔ yau, di i nyɛ nara ta wa nyinbaan ka ba sa tɔha ti 

zagbɛrkpursi ta a peti i waa ki bu nyaŋi a biksi i kpok a du tɔsa anawara nyɛn 

Yufuretis nha bar cheli chen tima ni.” 



717 

 

© 1999,  Wycliffe Bible Translators, Inc. 
 

 
 

 

17Doonee ba pulim nyuutiin ti fun kpa nan jɛrigi a nyɛ ba, "Rehum awa Simsai awa 

ma tiŋdɔŋsa nawara nyɛn Samaria ni awa tɔsa anawara nyɛn Yufuretis mɔɔg ti nha bar 

cheli ni chen, muu zaami mau. 

18Ba karimɛ ma tɔn naa ma sɔbi nyɛ min chenu a chaasi o mun maga a biksi min. 

19Mu nyɛ nyinbaanu ba puk tɔna a nyini a na di wutirɛ Jerusalɛm tima sir funɛ vɛ 

koorsa nɔɔnau saha digi ka tɔha ti sir su wa banawara laa du nara wa wumukse ni. 

20Kankoorsa banawara funɛ kpok ali ba chiksɛsa ni di koorsau a dɔ ba banawara funɛ 

nyɛn Yufuretis mɔɔg ti nha bar cheli lug ti ni chen, hali a yaa fun nyɛ baa bɔ lampo aa 

nyɛ ba kaa vɛɛnaa bɔ koor dama kachɛsi maga. 

21Chendaha mu nyɛ ma nyinbaanu di ma nyɛ nara ta gil tɔha ti saali kaa ki pɔ saha naa 

mu wa nyɛ ba nyinbaan di baa sa. 

22Ma tum chen bugim ali mu tutɔ biksi nɔ ni, chen ni wutagin digi waa zi tum.” 

23Saha naa ba fun karimi Atazɛsɛs tɔn ti a biksi Rehum awa Simsai awa nara ta maga 

ni, ba maga funɛ kaali Jerusalɛm lalakau a fun laa muksi Ju tim ta di ba gil tɔha ti 

saali. 

24Chendaha ba ha funɛ gil Koosa bar jɛɛmi dama ti saaliu, o fun chiŋi chen hali a wa 

tel saha naa kankoor Dariɔs fun wa di Pɛɛsia koora a wa tel bunsa alɛ. 

ƐZRA 5 

1Chen saha ti Koosi witiinsa nara balɛ nawara funɛ nyɛn doon baa yir Hegai awa 

Zɛkaraya naa funɛ ya Ido be chen fun piili aa sɛm sɛma Israɛl tim ta wati ali ba Koosi 

ti sɔn ti ni ali Jerusalɛm ni. 

2Saha naa Zɛrubabɛl awa Jɔsuwa fun wa nu chen laaboor ti ba funɛ piiliu aa sa Koosa 

bar jɛɛmi dama ti ali Jerusalɛm ni ka Koosi witiinsi nara balɛ ta fun gbaari aa suŋi ba. 

3Wuzu digirɛ Tatenai naa funɛ ya Yufuretis mɔɔg ti nha bar cheli pulim ti gɔmna 

nyuhu tiina chen awa Sɛta-Bozenai awa o dɔŋtima nihɛɛta fun wa Jerusalɛm a wa ŋɔ, 

"Anti nyɛ ma nyinbaan di ma sa Koosa bar jɛɛmi dama ti?” 

4Ba funɛ vɛɛn ŋɔ bau di ba biksi banawara laa sa un chen maga sɔna, 

5amaa Koosa funɛ nyɛn Ju tima nihɛɛti taa watiu, chendaha ba waa fun ɔm hansura a 

gil saali kaa laa pɔ di see ba wa nu wudigi ali kankoor Dariɔs naa ya ba pulim 

nyuutiina chen wati. 

6Laaboor naa ba fun kpa la nyɛ un chen funɛ ŋɔ nanɛ. 

7"Kankoor Dariɔs, hin laa zi ya pulim nɔ nyuutiina a kani i kor ti ni wa tusɔɔn ni a 

vusi. 

8Koora yaa daŋni ya ŋɔ hinnu di ya la Juda pulimnɛ a la na ka ba sa Koosa naa zene 

kinkan chen bar jɛɛmi dama ti wa bunkola awa daa kpoka ni. Ba tum tum tau aa la 

suwachak kaa wer kinkan. 

9"Doonee ya fun ŋɔ nihɛɛti taa ni di ba nyɛ ya banawara suŋe ba sa jɛɛmi dama ti a 

kɔɔri un chen maga sɔna. 

10Ya funɛ vɛɛn ŋɔu di ba nihɛɛti ta biksi ya ba sɔna ya wa sɛmi hin, chen ni i zi zim 

banawara suŋe ba ba sa chenu. 

11"Ba fun ŋɔ ya di ba ya Koosa naa ya buudaha awa tɛɛnɛ Koosa chen tumtumsiwa a 

wa di ba bu wa kɔɔri a sa Koosa bar jɛɛmi dama naa Israɛl pulim kankoor kpok digi 

fun piin nyɛ ba sa bun damata anawara funɛ kaali chen. 

12Amaa ya nawaalsi ta funɛ nyɛ Koosi ti paan si daha, o funɛ nyɛ kankoor 

Nɛbukadnɛza naa funɛ ya Babilɔn tima koora a kani Kaldis tima kor ti ni chen wa 

chem ba laal a nyaŋi kaa chuŋi ba a kaali Babilɔn pulim. 

13Doonee kankoor Sairus fun wa ya Babilɔn pulim ti tiina a fun nyɛ ba nyinbaan di ba 

bu la kɔɔri sa Koosa bar jɛɛmi dama ti. 

14O funɛ nyɛ ba lagmi salma awa anzunfa kurubasa anawara kankoor Nɛbukadnɛza 

fun nyɛ ba chuŋi kaali Babilɔn pulim chenu a fun la dau Koosa bar jɛɛmi dama ti ni. O 

funɛ kpa chen kini ta magau a du Sɛsbaza naa o fun vɔu pulim ti gɔmna nyuhu tiina 

chen nisi ni. 

15O funɛ ŋɔ unnu di o pa kini ta maga a kpa bur kila Koosa bar jɛɛmi dama naa nyɛn 

Jerusalɛm ni chen a vɛɛn la sa jɛɛmi dama ti a chiŋi doonani o fun piin chiŋi chen. 

16Chendaha, Sɛsbaza funɛ wa dau jɛɛmi dama ti munchiika ya piili saali aa sa hali wa 

zinan ka o ha vɛ peti chen. 

17"Lalaknɔ, kankoora, o ya di i kpak tusɔɔnau, i nyɛ ba nyini Babilɔn tima koorsi 

wubinɛ tɔn ti ni a nee kankoor Sairus waa fun nyɛ ya nyinbaan di ya sa Koosa bar 

jɛɛmi dam ti sari kaa ŋɔ ya chenani i bambi daŋni ya ya." 

ƐZRA 6 

1Doonee Dariɔs fun nyɛ nyinbaan di ba puk Babilɔn koorsi wubinɛ tɔn ti a nyini a na 

kinkina nyɛn un ni. 

2Ba funɛ la na chen tɔn ti ali tɔha naa ba funɛ yir Ɛkbatana chen nɛɛ ali Miid pulim ni, 

ka ba fun sɔbi un a du tɔn guti ni. Tɔn ti funɛ ŋɔ nanɛ. 

3"Kankoor Sairus funɛ ya Pɛɛsia pulim nyuu tiina bun bɛgim tiina o funɛ nyɛ chiksiu 

di Ju tima ta bu kɔɔri a sa Koosa bar jɛɛmi dama naa nyɛn Jerusalɛm ni chen ni, ba zi 

yaa la kɔɔri kɔɔrsau aa nyɛ Koosa ni kaa fu ba papasa anawara ba kpa waa nyɛ un 

chen maga ali dooni. Ba ka kaa sa jɛɛmi dama ti ziŋziŋ fumdigto ka pɛnpɛn gbaan 

vɛɛn ya na magsi fum digto. 

4Zagbɛrkpure ti ka ka, ba kpa daasa a baŋsa kaa kpa bunkola a sa a du a banbaanasi 

ni. Chen chim ti maga malɛ kaa li koor dama malɛ taa nɛɛ. 



719 

 

© 1999,  Wycliffe Bible Translators, Inc. 
 

 
 

 

5Salma awa anzunfa kurubasa anawara kankoor Nɛbukadnɛza fun nyɛ ba chuŋi wa 

Babilɔn pulim chen maga, ba kpa a aa la Jerusalɛm a bur la chiksi Koosa bar jɛɛmi 

dama ti ni doonani a fun piin chiŋi chen.” 

6Doonee Dariɔs fun jɛrigi a ŋɔ, "Tatenai naa funɛ ya Yufuretis mɔɔg ti nha bar cheli 

tɔsi ta gɔmna nyuhu tiin ti chen, taa gbɛr Koosa bar jɛɛmi dama ti. 

7Ka taa muksi banawara laa sa un chen kaa nyɛ Juda pulim gɔmna nyuhu tiin ti awa o 

Ju tima nihɛɛti ta bu kɔɔri sa Koosa bar jɛɛmi dama ti a chiksi doonani o fun piin chiŋi 

chen. 

8Mu kpa chiksi kpok nɔu a nyɛ hin di i suŋi ba ali jɛɛmi dama ti saali ni kaa nyɛ ma 

kpa koor dama malɛ ta a bɔ saali ti chim ti maga, chen ni tum taa zii la suwachaku. 

9Wuzuuna magkpaa ii nyɛ Koosa dama kɔkɔɔrsa banawara nyɛn Jerusalɛm ni chen wa 

kina anawara maga baa daŋni ali i wati. Yaa vɛɛn ki nyɛ ba nuwolsa awa piisi mala 

awa mɛ, awa nuu ho awa yisa awa sin pulim ba kpa kɔɔri kɔɔrsa aa nyɛ Koosa ni. 

10Chen ti tumɛɛ baa zi koti a kɔɔri kɔɔrsa anawara Koosa naa ya buudaha awa tɛɛnɛ 

Koosa chen daŋniu kaa sumi un o ya alibarka a du min awa mu bisa ni. 

11Mu vɛɛn chiksiu di naa maga vɛɛ di o waa zi tum chenani mu biksi nan mu kaa nyɛ 

ba yisi o dama nyɔkdaasi ta digirɛ a sɛti o nɔɔ o mulsi ba kpa fur un a zer tɛ buudaha. 

Chen tiin dam ti ka vɛɛn kaa wa ya doonani ba kpa ba chaasa aa ta. 

12Min Dariɔs ŋɔ mau di kankoor naa vɛ mu chiksi nɔ, kaa laa daŋni o chɔk jɛɛmi 

dama ti a ta, Koosa naa yisɛ Jerusalɛm di o ya o bar jɛɛmi chen laa zi ur chen tiina a li 

o koor ti ni. Adaha ma magkpaa tiŋ mu chiksi ti.” 

13Doonee Tatenai awa Sɛta-Bozenai awa ba nihɛ dɔŋsi ta fun tum chenani maga 

pulim nyuutiin ti fun biksi chen. 

14Saha ti Ju tima nihɛɛti nawara funɛ sa jɛɛmi dama ti chen tum ta funɛ la suwachaku 

saha maga ka Hegai awa Zekaria banawara funɛ ya Koosi witiinsi chen kaa suŋi ba. 

Ba funɛ peti jɛɛmi dama ti saaliu a chi chenani Koosa fun biksi chen awa chenani 

Sairus awa Dariɔs awa Atazɛsɛs fun biksi chen. Nan nibinsi naa maga funɛ ya 

kankoorsiwa a dɔ Pɛɛsia pulim. 

15Kankoor Dariɔs koor diili bunsa anɔra tiina pɛnsa atora tiina baa yir Ada chen wuzu 

butora tiinnɛ ba fun sa Koosa bar jɛɛmi dama ti a peti. 

16Doonee Israɛl tim maga awa Koosi dama kɔkɔɔrsi ta awa Livaisa awa banawara 

funɛ li pulim digi a wa chen maga fun lagmi dɔŋa wa tusɔɔn ni a kpa jɛɛmi dama ti a 

nyɛ Koosa ni. 

17Wuzu naa ba fun kaa kpa jɛɛmi dama ti a nyɛ Koosa ni chen, ba funɛ kpu nuwolsa 

kɔkrɛ awa piisi kɔkwa awa piisi mala kɔksa anaasi a ya papasi kɔɔrsa kaa ka kpa 

buuni fidaalɛ a kɔɔri tum tagni gil pɛŋi kɔɔra. Buun bɛgim maga funɛ chiŋi Israɛl 

pulim zɔɔnɔ fidaalɛ ta maga bar chiŋi nɛɛ. 

18Ba funɛ lagmi kɔkɔɔrsa awa Livai tim ta di baa tum Jerusalɛm jɛɛmi dam ti ni, a tiŋ 

chenani maga nyɛn Mosis tɔn ti chen. 

19Nara ba naa ba fun kpaksi yosa a kaali ka ba bur wa chen funɛ di ba val la gali wuzu 

zen bun naa funɛ sak chen tete pɛn ti wuzu fidaanaasi wuzurɛ. 

20Kɔkɔɔrsi ta awa Livai tim ta funɛ chaksi ba titiu a du kasi. Livai tim ta fun kpu sel ta 

a kɔɔri val la gali wuzu zen kɔkɔɔr ti a nyɛ ba naa maga ba fun kpaksi yosa a kaali ka 

ba bur wa chen, ba niinbinsa kɔkɔɔrsa awa ba titi ni. 

21Israɛl tima ba naa maga ba fun kpaksi kaali yosa ni ka ba bur wa chen maga fun di 

kɔkɔɔr ti, awa ba naa funɛ waligi ba titi ali vur kɔɔrsa nyinbaan ni kaa ka ba dɔŋtima 

ta kaa wa di ba wa jɛɛmi ya Kunyan Koosa naa ya Israɛl tima Koosi ti chen. 

22Ba funɛ di boroboro naa vɛ du sinmuna chen wuzu zen wuzu bunɔpɛwa awa tu sɔɔn 

ni. Tu sɔɔnaa funɛ su ba aku ya Kunyan Koosa funɛ nyɛ Asiria kankoor tirɛ chiŋi ba 

gantɛl ni a fun suŋi ba fun koti a sa Koosa bar jɛɛmi dama ti a peti chen daha. 

ƐZRA 7 

1Saha naa kankoor Atazɛsɛs fun ya Pɛɛsia koor chen gantɛl ni bun damata, baal digi 

funɛ nyɛn doon baa yir Ɛzra. O nawaalsi funɛ piili Aarɔn naa funɛ ya Koosi dama 

kɔkɔɔrsa nihɛɛ chene. Nanɛ o mun fun piili Ɛzra nyana funɛ ya Sɛraya ka Sɛraya nyan 

ka ya Asaria naa funɛ ya Hilkia be chen. 

2Hilkia nyana funɛ ya Salum naa funɛ ya Zadɔk be chen. Zadɔk nyana ka funɛ ya 

Ahituv. 

3Ahitub nyana ka funɛ ya Amaria naa funɛ ya Azaria be chen. Azaria nyana ka funɛ 

ya Mɛrayɔf. 

4Mɛrayɔf nyana ka funɛ ya Zɛkaraya naa funɛ ya Uzi be chen. Uzi nyana ka funɛ ya 

Buki. 

5Buki nyana ka funɛ ya Ɛleeza. Ɛleeza nyana ka fun ya Aarɔn. 

6Ɛzra funɛ bi nibaal ali Babilɔn pulim nɛɛ a ya zimzimna ali Koosa chiksɛsa anawara 

o fun kpa a nyɛ Mosis ni chen. Ya Kunyan Koosa yiko ti funɛ nyɛn Ɛzra wati chen 

daha, kankoor Atazɛsɛs yaa funɛ nyɛ unnu kina maga o bambi daŋni. 

7Kankoor ti funɛ di bunsa anɔpɛ tiina wa tel, Ɛzra awa Israɛl tima ta awa Koosi dama 

kɔkɔɔrsi ta awa Livaisi ta awa jɛɛmi dama boolɔɔlsa awa jɛɛmi dama ti tumtumsa awa 

o ni ilɛ ta funɛ li Babilɔn pulim niu a kaali Jerusalɛm. 

8Pɛn naa laa piili bun tuha chen wuzu bɛgim wuzurɛ, ba fun si Babilɔn pulim ni a 

kaali. Koosa funɛ nyɛn ba watiu, chendaha ba fun la tel Jerusalɛm pɛnsa anyuun tiina 

wuzu bɛgim wuzu. 

10Ɛzra funɛ kpak saha kinkan aa buksi ya Kunyan Koosa chiksɛsi ta aa tum chenani aa 

biksi chen kaa laa biksi Israɛl tima ta wa chenani chiksɛsi taa biksi di ba tiŋ chen. 

11Wuzu digirɛ kankoor Atazɛsɛs fun wa kpa wu binɛ anawara ba sɔbi du tɔn ni bɔnɛ a 

nyɛ Ɛzra ni, domi o funɛ kpak chiksɛsi ta zimau kinkan awa chenani Koosa daŋni 

Israɛl tim ta tiŋ chen. 

12Tɔn ti sɛma funɛ ŋɔ nanɛ, "Tɔn nɔ li kankoor Atazɛsɛs wati nɛɛ aa la Ɛzra naa ya 

Koosa dama kɔkɔɔr kaa vɛɛn ya Koosa naa nyɛn o tɔha ni chen chiksɛsi ta nibiksi 

chen. 

13"Mu nyɛ chiksirɛ di Israɛl tima banawara maga nyɛn mu pulim nɔ ni maga kpak 

nyinbaanu baa zi tiŋ aa la Jerusalɛm. 

14Min awa mu ni suŋe nara ba nɔpɛ ta tum hinnu di i la nyini Jerusalɛm awa Juda ni a 

nee banawara nyɛn doon chen tiŋ chiksɛsa anawara i Koosi ti kpa nyɛ hin chenu. 

15Maa la ma zer salma awa anzunfa papasa naa mu wa ni suŋe ta vɔu ya bambi ni di 

ya kpa Israɛl tima Koosa naa bar jɛɛmi dama nyɛn Jerusalɛm ni chenu aa la. 

16Ma vɛɛnaa la ma kpa anzunfa awa salmasa anawara ma la ali Babilɔn pulim nɔ ni 

maga chen awa papasa anawara Israɛl tima ta awa Koosi dama kɔkɔɔrsa kpa waa pa 

Koosa ali bar jɛɛmi dama ti ni ali Jerusalɛm ni chen. 

17"Ma kpa chen malɛ ta a yausi: Nuwɔla, piisi mala, piisi bisa, niŋmɛna awa ki nyɔɔlɛ 

a la kɔɔri kɔɔra a nyɛ Koosa ni ali o bar jɛɛmi dama naa chiŋɛ Jerusalɛm ni chen 

biŋbiŋ ti ni. 

18Ma wa di malɛ ta chen ka a ka, ma nyɛ ma wa ma dɔŋtima ta kpa malɛ ta a yausi 

kina anawara ma bambisa daŋni ali Koosi nyinbaan ti ni. 

19Ma vɛɛn kpa Koosa bar jɛɛmi dama kurubasa anawara ba fun kpa nyɛ ma chen 

maga a la dau jɛɛmi dama ti ni ali Jerusalɛm ni. 

20Kinkina maga maa daŋni ma yau a du jɛɛmi dama ti ni, maa zi koti yisi koor dama 

malɛ taa niu a yau. 

21"Mu nyɛ chiksirɛ a li Yufuretis nha bar cheli luga tɔsi ta malɛ ni dawɛ ta maga yaa 

ki nyɛ Ɛzra naa ya Koosa dam kɔkɔɔra awa chiksɛsi ta nibiksi chen wa kinkina maga o 

daŋni. 

22Amaa ba ta nyɛ un aa gali anzunfa tusugsa anɔpɛ awa kɔksa anyuun awa mɛ kuruba 

kɔksa anyuun awa sin pulim loŋa kɔksa anyuun di fumnyuun awa nuu gbaŋsa kɔksa 

anyuun di fumnyuun ni awa chenani yisa oo daŋni maga. 

23Ma zim chenani ma zi bɔni kini ta ali chenani Koosa naa nyɛn o tɔha ni chen daŋni 

ali o bar jɛɛmi dama ti ni kaa ta wa nyɛ o paan si a du min ni awa naa maga kaa wa di 

koor nɔ ali mu gantɛl ni. 

24Ma ta wa la Koosi dam kɔkɔɔrsi ta awa Livaisi ta awa jɛɛmi dama ti tumtumsi ta 

awa naa magkpaa nisa nyɛn jɛɛmi dama ti tuma ni wa lampo koo koor dam kachɛsi ta. 

25"Ɛzra, hin laa zi kpa nɛha naa Koosa nyɛ hin chen a yisi nihɛɛta awa sɛriya ni diile, 

baa nyini i nibinsa nawara nyɛn Yufuretis mɔɔg ti nha bar cheli lug ti ni chen kaa ki 

biksi banawara vɛ zim chiksɛsi ta chen wa a muna. 

26Naa maga wa vɛ di o waa zi tiŋ i Koosi ti chiksɛsi ta koo i pulim chiksɛsa, i nyɛ ba 

lɛrigi o diŋna a nyɛ o siu koo a nyɛ ba kpa un kaali pulim digi o la nyɛn aa tum yosi 

tuma. I vɛɛnaa daŋni i zi nyɛ ba fuksi o nisi kini magau kaa kpak un a tɔ dɛ.” 

27Doonee Ɛzra fun ŋɔ, "Ju tim taa ni, ma nyɛ yaa pɛki ya Kunyan Koosa naa ya ya 

nawaalsa Koosi ti chen sɔn, domi waa nyɛ koor ti nyɛ nyinbaan wa chenani ka oo tum 

ali o bar jɛɛmi dama ti ni ali Jerusalɛm ni. 

28Koosa sɔn ti daha, mu na sɔn weriu ali koor ti awa o ni suŋe ta awa o nihɛɛti taa 

wati. Mu Kunyan Koosa naa ya mu Koosa chen nyɛ mu bara kpoku, mu fun sɛm 

Israɛl tima zɔɔnɔsi nihɛɛti ta maga di ba tiŋ min yaa la ya pulim, ba fun la nɔɔni." 

ƐZRA 8 

1Zɔɔnɔ nihɛɛta ba naa funɛ nyɛn yosa ni ali Babilɔn pulim ni, ka wa tiŋ Ɛzra a bur wa 

Jerusalɛm kankoor Atazɛses saha ti chen funɛ nɛɛnɛ: 

2Finihas zɔɔnɔ ti ni, Gɛsɔm Itama zɔnɔɔ ti ni, Daniil ali Devid zɔɔnɔ ti ni, Sɛkania be 

Hatus, 

3Parɔs zɔɔnɔ ti ni Zɛkaraya, awa nara kɔk wa fumnyuun ali o zɔɔnɔ ti ni. Ba nawaalsa 

laaboorsa funɛ sɔbiu a chɔ. 

4Zɛraya be Elihowenai ali Pahaf-Moab zɔɔnɔ ti ni funɛ kpak nara kɔksa lɛwa. 

5Jɛhaziɛl be Sɛkania ali Zatu zɔɔnɔ ti ni funɛ kpak nara kɔksa torwa. 

6Jonatan be Ɛbɛd ali Adin zɔɔnɔ ti ni funɛ kpak nara fumnyuunwa. 

7Atalia be Jɛsaya ali Elam zɔɔnɔ ti ni funɛ kpak nara fumnɔpɛwa. 

8Mikɛl be Zɛbadia ali Sɛfatia zɔɔnɔ ti ni funɛ kpak nara fumŋmɛnaasarɛ. 

9Jehiel be Obadaya ali Joab zɔɔnɔ ti ni funɛ kpak nara kɔksalɛ awa fi wa ŋmɛnaasa. 

10Josifia be Selomif ali Bani zɔɔnɔ ti ni funɛ kpak nara kɔk wa fumnɔrawa. 

11Bebai be Zɛkaraya ali Bebai zɔɔnɔ ti ni funɛ kpak nara fumlɛ wa ŋmɛnaasirɛ. 

12Hakatam be Johanan ali Azgad zɔɔnɔ ti ni funɛ kpak nara kɔkwa awa nara fire. 

13Elifelet, Jewuel awa Sɛmaya ali Adɔnikam zɔɔnɔ ti ni funɛ kpak nara fumnɔrawa. 

Ba funɛ tiŋ gantɛllɛ a bur wa. 

14Utai awa Zaku ali Bigvai zɔɔnɔ ti ni funɛ kpak nara fum nɔpɛwa. 

15Mu funɛ lagmi bau ali tɔha naa baa yir Ahava chen gɔŋ ti ni, ya funɛ chɔ doon wuzu 

bu torwa. Mu funɛ na di kɔkɔɔrsa nyɛn lagmi ti ni, ka Livai tima vɛ nyɛni. 

16Mu fun tum a la yir nyuhu tim ta nara digto. Ba sɔna funɛ ya Ɛleeza, Ariɛl, Sɛnaya, 

Elnatan, Jariv, Elnatan, Nɛtan, Zɛkaraya, Mesulam awa ni nikse nara balɛ, Joyariv 

awa Elnatan. 

17Mu funɛ tum bau di baa la Ido naa funɛ ya fɔŋ naa baa yir Kasifia chen nihɛɛ ti chen 

a la ŋɔ o wa o tiŋdɔŋsi ta awa Koosa bar jɛɛmi dama ti tumtumsi ta di ba nyɛ nibinsa 

banawara laa zii tum ali jɛɛmi dama ti ni. 

18Ba fun kpa Sɛribia naa kote aa tum kinkan a li Livai nar naa ba funɛ yir Mali chen a 

nyɛ ya ali Koosa sɔn ti ni. O niinbisa awa o bisa nara fumlɛ daalɛ wato funɛ tiŋ un a 

wa. 

19Hasabia awa Jesaya naa funɛ li Mɛrari zɔɔnɔ chen gbaan wa o walɛ funɛ tiŋ wau. 

20Koosa bar jɛɛmi dama ti tumtumsa nara kɔksa alɛ di fumlɛ nawara ba nawaal 

kankoor Devid awa o nihɛɛta fun yisi di baa suŋi Livaisi ta chen gbaan funɛ tiŋ wau. 

Ba funɛ sɔbi ba maga sɔnau a dau. 

21Saha naa ya fun wa tel Ahava doonani nii chɔ kaa wa ka bar we wa nara val chen, 

mu funɛ nyɛ ya walɛ ta vɔu nɔɔu kaa sumi ya Koosi ti di o suŋi ya ali ya val ti ni kaa 

fosi ya wa ya bisa awa ya nisi kina maga ali val ti ni. 

22Mu fa funɛ ŋɔ pulim nyuutiin ti ni di o nyɛ ya lanjimasa di ba kok ya ali ya val ti ni, 

o faa zi ya min hiisau, domi mu funɛ ŋɔ unnu di ya Koosa ti suŋi nibine naa maga sii 

su unnu. Amaa naa burigi o gantɛl a chak un, o yaa lɛrigi tiin diŋnau, domi o tuha waa 

yaa sɔɔni wa chenani tiina ya chen. 

23Chendaha ya funɛ vɔu nɔɔu kaa sumi Koosa di o kok ya a li wu tagin maga, o fun nu 

ya wusisum ti kaa suŋi ya. 

24Koosa dama kɔkɔɔrsi taa ni mu funɛ yisi Sɛrɛbia awa Hasabia awa nara fiire, 

25a fun nyɛ ba zamsi anzunfa awa salma awa kurubasa anawara pulim nyuutiin ti awa 

o ni suŋe ta awa o nihɛɛti ta awa Israɛl tima ta fun kpa nyɛ di ba kpak aa tum Koosa 

bara jɛɛmi dama ti ni chen a fun nyɛ kɔkɔɔrsi taa ni. 

26Kina anawara mu fun kpa nyɛ ba chen funɛ ya: 

28Mu fun ŋɔ ba, "Ma wa anzunfa awa salma kurubasi ta maga nyɛn ya Kunyan Koosa 

naa ya ma nawaalsi Koosa chen nisa niu, domi kini ta ya papasiwa ba kpa wa nyɛ 

Koosi ni. 

29Ma nyini a nɛnɛ hali a la tel jɛɛmi dama ti. Saha naa ma la tel ma zamsi a maga ali 

Koosi bar jɛɛmi dama ti kɔkɔɔrsi ta dɛ ti ni kaa zi kpa a nyɛ Israɛl tima nihɛɛti ta awa 

Koosi dama kɔkɔɔrsi taa ni ali Jerusalɛm ni.” 

30Chendaha kɔkɔɔrsi ta awa Livaisi ta funɛ il anzunfa awa salma awa kurubasi tau hali 

ba kpa la tel Koosa bar jɛɛmi dama ti ali Jerusalɛm ni. 

31Tete pɛn ti wuzu fidaalɛ wuzurɛ ya fun la li Ahava gɔŋ ti ni a kaali Jerusalɛm. Ya 

Koosa ti funɛ nyɛn ya watiu a kok ya ali ya dɔma chemi ni awa nyinbaan ŋmɛrsa ni. 

32Ya funɛ la tel Jerusalɛm ya funɛ hiisi wuzu bu torwa. 

33Doonee wuzu bunaasi wuzu ya fun kaali Koosa bar jɛɛmi dama ti a la zamsi 

anzunfasi ta awa salmasi ta awa gbaŋsi ta maga a fun kpa a a du Mɛrɛmɔf naa funɛ ya 

kɔkɔɔra kaa ya Uria be chen nisi ni. Banawara funɛ gbaari un ni funɛ ya Ɛleeza naa 

funɛ ya Finihas be chen awa kɔkɔɔrsi ta nara balɛ. Ba sɔna funɛ ya Josabad naa funɛ 

ya Jesuwa be chen awa Noadia naa funɛ ya Binui be chen. 

34Ba funɛ gur kini ta magwa kaa magsi a yukyuk kaa vɛɛn sɔbi wɛ anawara funɛ ya 

chen maga a dau. 

35Ba naa maga ba fun kpaksi yosa ka ba bur wa chen fun kpa papasa di ba kɔɔri a fu a 

nyɛ Israɛl tim Koosa ti ni. Ba funɛ nyɛ Israɛl tima wa nuwala fidaalɛwa, pemala 

fumdigto daanɔra awa piisi bisa fumnɔpɛ daanɔpɛ. Ba ka funɛ vɛɛn nyɛ buuna fidaalɛ 

wa di ba la chaksi ba titi ali tum tagna ni. Sel nama maga funɛ fu a ya kɔkɔɔra a nyɛ 

ya Kunyan Koosa ni. 

36Ba ka funɛ vɛɛn kpa tɔnaa anawara kankoor ti kpa nyɛ ba chenu a wa nyɛ Yufuretis 

mɔɔg nha ba cheli gɔmna nyuhu tiina awa o nihɛɛta maga ni, ba fun suŋi nara ta awa 

jɛɛmi dam ti jɛɛmi ni. 

ƐZRA 9 

1Ɛzra fun bu ŋɔ, "Di nan nɔ maga funɛ ya a kaali chen gantɛl ni, Israɛl tim ta 

suwachak tim ta bɔnɛ funɛ wa mu watiu a wa ŋɔ min di kɔkɔɔrsi ta awa Livaisi ta ha 

wa vɛɛn kpak ba titi kaa gil pulimsa anawara go ba chen nihaana kpaali. Ba kpa Amɔn 

timau awa Moab tima awa Ijipt tima. A vɛɛnaa kpa Kenan tima awa Hita tima awa 

Pɛris tima awa Jebus tima awa Amɔr tima. Ba funɛ kpa ba titiu a lagmi nara taa ni aa 

tum tuma anawara baa tum chen. 

2Ju tima ta funɛ kpa nihaana banawara ya hɔɔriwa a fun chɔkmi ba ti a ta a bu vɛ chi 

Koosi nibinsa. Ba suwachak tima awa nihɛɛti ta funɛ tau wuri chen tuma. 

3Saha naa mu fun nu nan sɛmsɛm nɔ, mu funɛ liisi mu ki laarɛu a biksi di mu tuha 

funɛ chɔk. Mu funɛ vɛɛn kpiriki mu nyuksa awa mu tɔmu a ta kaa kani wa tuchɔk ni. 

4Mu funɛ kani doon chene wa bambi chɔk ni hali saha wa tel wa ya kɔɔri zaazɔɔn 

kɔkɔɔrsi ta. Banawara maga funɛ nu chenani maga Israɛl tum tum tagna hansur kpak 

ba chen maga fun goru aa nyini min.” 

5Saha naa ba fun la kɔɔri zaazɔɔn kɔkɔɔra ti kaa li wa mu funɛ si doonani mu kani aa 

fɔuli chenu ka ha vɛɛn laari mu tuchɔk kilaarɛ ta. Saha tirɛ mu fun gbiri kaa pa nisa tɛ 

buudaha ni a sumi ya Kunyan Koosa naa ya mu Koosa chen. 

6Mu funɛ ŋɔ un nanɛ, "Mu Kunyan Koosa, o ya min hiisau kinkan wa mu lɛli mu 

nyuha a nyini i see ni, domi ya tum tagna ta chɔ tɛɛnɛ, a zinɛu a kaali ya nyuuna. Hali 

a zinɛ a waa pu hinnu ali i tɔha ti ni. 

7Piili ya nawaalsi saha ti aa wa zinan ya banawara ya i nibinsa chen kur nyɛn tum 

tagni kinkan nɛɛ. Chen ti daha pulim bɔnɛ koorsa yaa chem ya laal a nyaŋi ya wa ya 

kɔkɔɔrsi maga. Ba yaa kpu yau kaa pa ya nisi kina kaa chuŋi ya a kaali a la tɔ dɛ. Piili 

chen saha ti aa wa zinan ya kur nyɛn hiisi tagin nɛɛ. 

8Ya Kunyan Koosa, o ha wa vusi ka i ha ɔm ya siki kaa nyɛ ya fuksi ali yosi ni kaa 

nyɛn nyɛni fali ali tɛɛnɛ naa du kasi nan ni. 

9Ya funɛ ya yosiwa, amaa i funɛ yisi yau ali yosi taa ni. I funɛ nyɛ Pɛɛsia koor ti daŋni 

ya wa kinkan. Chendaha o funɛ nyɛ ya nyinbaanu ya laa sa i bar jɛɛmi dama ti naa 

funɛ chɛɛki o maga chen, chen ni yaa zi kpak doonani yaa zi sogli ya titiu ali Juda awa 

Jerusalɛm ni. 

10"Koosa, lalaknɔ wɛ anawara magkpaa i ya a nyɛ ya nan daha, ya wa bu zim chenani 

yaa zi sɛm hin, domi lalaknɔ ya vɛɛn bu vɛ i chiksɛsa, 

11anawara i fun kpa nyɛ a li i witiinsa banawara funɛ ya i tumtumsa chenu. Ba funɛ ŋɔ 

yau di tɛɛnɛ naa ni ya kaa la kani chen nibinsi ta maga ya tum tagna awa tum chɔkuma 

nibinsiwa. 

12Ba funɛ ŋɔ yau di yaa daŋni ya la kani tɛɛnɛ ti ni a di o nyɔɔra see ya ta kpa ya titi a 

du doon tim ta tuma ni. Ya taa kpa ba nihaana kaa ta vɛɛn ki suŋi ba baa di nyusum ali 

ba wɛɛ ni. 

13Chenani i fun lɛrigi ya diŋsa aku ya tum tagni ta daha chen ya funɛ zimu di o fa 

werwa i lɛrigi ya diŋsa a kaali chenu, amaa i ya ya Koosa kaa vɛɛ daŋni ya siti daha, i 

fun lɛrigi ya diŋsa tama chen. 

14Chenani i ya yaa nan ka ya vɛ tiŋ i chiksɛsa naa kaa laa kpa tum tagna nibinsi naa 

nihaana i paan waa zi siiu i kpu ya magkpaa ali i suwachak nii? 

15Ya Kunyan Koosa naa ya Israɛl tima Koosa, ya fa wa kpak nyinbaan kaa laa zi wa 

chiŋi i suwachak ni, amaa i ya wuti tiina kaa nyɛ ya nyɛn wa ya miisi ni. Chendaha 

yaa sumi hinnu di i gil ya tum tagna ta a pɛŋ ya." 

ƐZRA 10 

1Ɛzra funɛ gbiri jɛɛmi dam ti suwachak ni aa sumi Koosa, aa wi ka laa chaasi ba tum 

tagna ta aa biksi Koosa. Israɛl tim ta ni damata, nibaala, nihaana awa bichɛsa funɛ wa 

gor unnu aa wi kinkan. 

2Doonee Jɛhiɛl be Sɛkania ali Ɛlam zɔɔnɔ ti tuha ni fun ŋɔ Ɛzra ni, "Ya sir tumu a puti 

Koosa ni aku yaa kpa niha hɔɔra taa daha, amaa ya Israɛl tima ha vɛɛnaa lil nantɔu. 

3Lalaknɔ, ma nyɛ ya vɔu vɔwa wa Koosa ni di yaa zi yisi chen nihaani ta awa ba bisau 

ali ya damsi ni. Yaa zii tum chenani Koosa biksi di yaa tum chenu kaa vɛɛn ki tum 

chenani i wa bɔnɛ biksi di yaa tum chen. 

4O ya ya tumnɛ wa ya si chiŋi a tum chen tuma, chendaha ya maga chiŋɛ i gantɛl niu, 

adaha tum chen tuma a nyɛ ya.” 

5Doonee Ɛzra fun nyɛ Israɛl tima ta nihɛɛti ta awa ba kɔkɔɔrsi ta awa Livaisi ta fun 

hɛɛsi hɛɛsa a chi chenani Sekania fun sɛm chen. 

6O funɛ kaali Koosa bar jɛɛmi dama ti suwachak dɛ naa ni Ɛliasiv be Jehohanan fun 

nyɛn chen a la chɔ dooni aa fɔuli Israɛl tima tum tagni ta nyuha ni hali o wa pusi. 

Chen wuzu ti, Ɛzra waa fun di kindɔŋ hali o wa pusi. 

7Wuzu digirɛ ba fun wa mɔɔli Jerusalɛm awa Juda ni di banawara maga ba fun kpaksi 

kaali pulim digi ka ba bur wa chen maga ki lagmi ali Jerusalɛm ni. 

8Ba nihɛɛ ti ta chiksɛu di naa maga vɛ wa chen lagmi ti ni, kpaa wa wuzu butora tuha 

ni ba zi fuksi o nisa kina magau. Ba ka waa zi bu wa gur un aa gbaari ba titi ni. 

9Wuzu butor ta wuzu funɛ wa tel ali pɛn digto tiina wuzu fumlɛ wuzu tiina banawara 

maga funɛ nyɛn Juda awa Bɛnjaman tɛɛnɛsi ni chen funɛ la lagmi Jerusalɛm niu ali 

Koosa bar jɛɛmi dama ti ni. Doon funɛ nii kinkan, amaa lagmi ti wɛ funɛ muksi 

kinkan chen daha ba funɛ lau. Sɔɔni funɛ nyɛnu a nyɛ nara bara jigiri. 

10Saha naa ba fun la lagmi Ɛzra funɛ si chiŋiu a ŋɔ ba, "Ma waa chiŋi wa wuti ni a li 

ma nyɛni, domi ma kpa nihaana nawara ya hɔɔrau aa ya ma haanasa a nyɛ Israɛl pulim 

nɔ maga su wa tum tagni ni. 

11Chendaha ma chaasi ma tum tagni ta a biksi ya Kunyan Koosa naa ya ma nawaalsi 

Koosa chen kaa ki tum chenani o bambi daŋni. Ma lug ma titi ali nɔɔra banawara 

gbaari ma ni a nyɛn, chen ni kaa taa kpa ba nihaani ta.” 

12Nara ta maga fun la nɔɔni bu bɛgim a ŋɔ, "Yaa zi tum chenani maga i biksi ya di ya 

tumu.” 

13Saha ti ba funɛ ŋɔ Ɛzra niu, "Nara iiu kinkan ali bar nɔ ni ka doon kaa nii, adaha ya 

waa ki chiŋi bar nɔ a sɛm sɛm ta, domi bar nɔ ya gbanpulimu. Nan wii nɔ ka waa ki 

tum wuzu bɛgim, domi ya nibinsi kinkan laa tum tum tagna. 

14Nyɛ ya nihɛɛti ta nyɛn Jerusalɛm ni aa sɛm sɛm ta, kaa nyɛ naa maga kpak niha 

hɔɔra chen maga ki wa ni bɛgim bɛgima. Ba kaa wa ba kpa ba tɔha nihɛɛta awa tɔha ti 

sɛriya ni diile a gbaari aa wa, chen ni Koosa paan ti zi sɔɔniu ali chen tum taa ni.” 

15Nandigi waa fun vɛ sɛm naa ba sɛm chen see Jonatan naa ya Asahɛl be chen awa 

Jasɛk naa funɛ ya Tikva be chen. Ba ka funɛ chiŋi Mɛsulam awa Sabɛtai banawara ya 

Livaisi ta chen gantɛl nɛɛ. 

16Nara ta fun la nɔɔniu wa chenani ba biksi ali lagmi ti ni chen. Chendaha ba funɛ yisi 

nihɛɛtau ali zɔɔnɔsi ta maga ni a sɔbi ba sɔna a du tɔn ni. Pɛn fi tiina ali bun tuha ni 

wuzu bɛgim tiinnɛ ba fun piili aa wukli wɛ ta. 

17Ba funɛ tum tum ta pɛnsa atorwa a fun na banawara kpa niha hɔɔri chen maga. 

18Koosa dama kɔkɔɔrsa bisa awa ba niisisa banawara funɛ kpa niha hɔɔra. Jɔsuwa awa 

o niibisi zɔɔnɔ funɛ ya Maasɛya, Ɛleeza, Jariv awa Gɛdalia. 

19Ba funɛ vɔu di baa zi vɛ ba haanasi tau, chendaha ba funɛ kpa piisi mal alɛ a kɔɔri 

kɔɔri a nyɛ Koosa ni a sumi di o gil ba tum tagna a pɛŋ ba. 

20Ima zɔɔnɔ: Hanani awa Zɛbadia. 



727 

 

© 1999,  Wycliffe Bible Translators, Inc. 
 

 
 

 

21Harim zɔɔnɔ: Maasɛya, Elija, Sɛmaya, Jehiel, awa Uzia. 

22Pasu zɔɔnɔ: Eliowenai, Maasɛya, Ismɛɛl, Nɛtanɛl, Jozabad awa Elasa. 

23Livai tim ta ni: Jozabad, Simei, Kɛlaya ka ba fun vɛɛnaa yir un Kelita, Pɛtahia, Juda 

awa Ɛleeza. 

24Bool lɔsa: Eliasiv. Jɛɛmi dam ni ilɛ: Salum, Tɛlɛm awa Uri. 

25Israɛl tim ta bɔnɛ, Parɔs bisa awa o niisisa: Ramia, Izia, Malkija, Mijamin, Ɛleeza, 

Malkija awa Benaya. 

26Elam zɔɔnɔ: Matania, Zɛkaraya, Jehiel, Abdi, Jɛrɛmɔf awa Elija. 

27Zatu zɔɔnɔ: Eliowenai, Eliasiv, Matania, Jɛrɛmof, Zabad awa Aziza. 

28Bebai zɔɔnɔ: Jɛhɔhanan, Hanania, Zabai awa Aflai. 

29Bani zɔɔnɔ: Mɛsulam, Maluk, Adaya, Jasuv, Seal awa Jɛrɛmɔf. 

30Pahaf-Moab zɔɔnɔ: Adna, Kelal, Bɛnaya, Maasɛya, Matania, Bɛzalɛl, Binui awa 

Manasɛ. 

31Harim zɔɔnɔ: Ɛleeza, Isija, Malkija, Sɛmaya, Simiɔn, 

32Bɛnjaman, Maluk awa Sɛmaria. 

33Hasum zɔɔnɔ: Matɛnai, Matata, Zabad, Elifɛlɛt, Jɛrɛmai, Manasɛ awa Simei. 

34Bani zɔɔnɔ: Maadai, Amran, Uwel, 

35Bɛnaya, Bɛdɛya, Keluhi, 

36Vania, Mɛrɛmɔf, Eliasiv, 

37Matania, Matɛnai awa Jaasu. 

38Binnui zɔɔnɔ: Simei, 

39Sɛlɛmia, Nɛtan, Adaya, 

40Maknadɛbai, Sasai, Sarai, 

41Azarɛl, Sɛlɛmia, Sɛmaria, 

42Salum, Amaria awa Josɛf. 

43Nebo zɔɔnɔ: Jeyel, Matitia, Zabad, Zɛbina, Jadai, Jowel awa Bɛnaya. 

44Nan nibinsi naa maga funɛ kpa niha hɔɔriwa, chendaha ba vɛ ba niha hɔɔri ta awa ba 

bisau a ta ba kaali ba pulimsa. 

NƐHIMAYA 

NƐHIMAYA 1 

1Hakalia be Nɛhimaya sɛma anawara o fun sɔbi a dau chen nɛɛnɛ. Saha naa kankoor 

Atazɛsɛs fun di koora a dɔ Pɛɛsia pulim a wa tel bun fumlɛ ali pɛn naa baa yir Kislif 

chen di min Nɛhimaya funɛ piin nyɛn Susa tɔ zen ti nɛɛ. 

2Mu niinbe Hanani awa o dɔŋtima funɛ li Juda pulim a wa mu fun pɛɛsi ba Jerusalɛm 

laaboora awa ya walɛ Ju tima banawara funɛ chɔ kaali Babilɔn chen bur waali wɛ. 

3Ba fun ŋɔ min di banawara fosi ali wumukse ni chen bur wa ba damsau, amaa ba 

nyɛn muksi nɛɛ, domi nibinsa banawara li bar digi a wa kani gbɛr ba tɔha ti chen sii 

waa su ba. 

4Ba funɛ vɛɛn ŋɔu di Jerusalɛm zagbɛrkpursi ta maga chesu a chɔ tɛɛnɛ ni. Ba 

bolzɔɔnɔsi taa maga ha wa bu kpak ki tɔɔlɛ, domi ba funɛ suk dinu a du a ki tɔɔlɛ taa 

ni. 

5Mu funɛ sumi hinnu a ŋɔ, "Mu Kunyan Koosa naa nyɛn o tɔha ni, ya wa chiŋi i 

suwachak ni hansura yaa kpak ya, domi i zenu a ya wuti tiina kaa vɛɛnaa lisi i vɔwa ti 

ali banawara laa daŋni hin kaa laa nu i biksi chen wati. 

6Muu sumi hinnu di i nu mu wusisum nɔ kaa nyini mu see ni, nha awa dusum di i gil i 

walɛ Israɛl tima tum tagni ta a pɛŋ ba. Ya wa ya nawaalsi maga tumu a puti hin. 

7Ya tum tum tagnau ali i nyinbaan ti ni a vɛ tiŋ chenani i biksi di ya tum chen. Ya wa 

tiŋ chiksɛsa a naa i fun kpa nyɛ i tumtuma Mosis ni o fun kpa wa nyɛ ya chen. 

8Lisi lalaknɔ chenani i fun sɛm Mosis ni chen, 'Ma Israɛl tima sii vɛ su min, chendaha 

mu pisi ma su pulim nɔ luksi maga niu, 

9Ma ka gil ma tum tagna ta kaa bur a wa tiŋ min aa tum chenani mu biksi di maa tum 

chen, mu zi kpa mau a bur wa, doonani mu yisi di o ya mu bar jɛɛmi chen. Saha ti ma 

waa zi bu wa pusi a su tɛɛnɛ maga.’ 

10"Mu Kunyana, muu sumi hinnu di i fosi ba wa i yiko awa i kpok ti ni, domi i sambir 

walɛ ya ba ka ba vɛɛn ya i tumtumsa. 

11Cheŋi diŋsa aa nu mu wusisuma awa i tumtumsa ba naa la daŋni ba nyɛ hin jirima 

chen gbaan wusisuma. Nyɛ min nyusum zinan kaa nyɛ koor ti ki ɔm mu siki." Min 

yaa fun ya kankoor ti sin ni nyini. 

NƐHIMAYA 2 

1Kankoor Atazɛsɛs funɛ di koora bun fumlɛ tiina pɛn naa ba yir Nisan chen funɛ wa 

tel di ba funɛ kpa sin a wa di ba wa nyɛ un, min funɛ zer sin ti a la nyɛ un ka mu tuha 

fun chɔk. Hali o ha waa fun na ka chen tuchɔk pu min. 

2Chendaha o fun pɛɛsi min di, "Yɛrɛ muu nyini chen a chi mu tuha chɔkɛɛ?" O funɛ 

vɛɛn ŋɔu di, "Chenani mu vɛɛ wiili ka mu see ta du chen, o biksi di mu tuha waa 

sɔɔni.” 

3Saha tirɛ mu bara fun yɔɔri, mu fun ŋɔ, "Mu kunyana, kinkina nyɛ mu tuha chɔk chen 

nɛɛnɛ. Mu nawaalsi pulim ti maga nibinsa nyɛn namsi nɛɛ ka din di doon bolzɔɔnɔsi 

ta maga.” 

4Doonee koor ti fun pɛɛsi min, "Ka baŋ kinnɛ i kuraa daŋni? Biksi min kinkina i 

bambi daŋni." Mu funɛ sumi Koosa naa dɔ buudaha awa tɛɛnɛ yiko chenu o suŋi hin. 

5Saha tirɛ mu ka fun ŋɔ koor ti ni, "Mu kunyana, o ya di i kpak tusɔɔnau kaa laa zi 

tum chenani muu daŋni maga a nyɛ min, chen wara muu sumi hinnu di i nyɛ min 

nyinbaan mu la Juda pulim a bu la kɔɔri a sa un, domi doonee ba fun sogli mu 

nawaalsa banawara siti chen maga. Pulim ti maga ka chɛɛkɛu ka o zagbɛrkpursi maga 

chesi tɛɛnɛ.” 

6Saha ti di koor ti awa o hahɛɛ funɛ kani, ba fun la nɔɔni a nyɛ min nyinbaan di muu 

la kaa fun pɛɛsi min di wuzu buŋmɛnwa mu kaa la nyɛn doon. Di mu vɛɛn biksi ba a 

wuzu naa mu kaa bur wa. 

7Mu fun ŋɔ un, "O ya hin tusɔɔna i nyɛ min tɔna mu kpa la nyɛ gɔmnasi tɔsa ali 

Yufuretis nha ba cheli lug ni, a biksi ba di ba nyɛ min nyinbaan mu kaali aa la Juda 

pulim.” 

8Mu funɛ vɛɛn sɛm unnu di o nyɛ min tɔn mu kpa la nyɛ naa laa nyini koorsi tɛɛnɛ naa 

ya duu baa yir un Asaf, chen ni di o nyɛ min daasa a li duu ti tuha mu kpa kɔɔri zɔɔnɔ 

ki farɛ a fariki tɔha ti bolzɔɔnsi ta awa dama naa ni mu kaa la zu chen. Doonee koor ti 

fun tum chenani maga mu sɛm chen a nyɛ min, domi Koosa funɛ nyɛn mu watiu. 

9Koor ti fun yisi o lanjimasi ta nihɛɛta awa ba zaagna ni zinɛ ni ba fun zini zaagni ta a 

tiŋ min ya fun kaali Yufuretis nha bar cheli luga. Doonee mu fun kpa tɔna ta a la bɔni 

a nyɛ gɔmnasi ta maga ni. 

10Saha naa Hɔrɔn tim baal naa ba funɛ yir Sanbalat chen awa Amɔn tim baal naa ba 

funɛ yir Tobia chen fun nu kinkina mu wa di mu tum chen, o funɛ muksi bau kinkan, 

domi ba funɛ zimu di mu kaa wa kɔɔri Israɛl tima tau. 

11Mu funɛ la Jerusalɛm a la ya wuzu bu tora, 

12di mu waa fun sɛm ba kinkina Koosa sɛm di mu wa tum a nyɛ Israɛl tima taa ni. 

Wuzu butor ti tiina dusum funɛ wa biri tɔha wa hɛɛsi, mu funɛ yir mu dɔŋtima tau ya 

fun si ali tɔha ti ni. Kakum naa mu fun zini ya la chen duŋduŋ funɛ ya sel naa tiŋ ya ya 

li tɔha ti ni. 

13O ha funɛ ya dusumnɛ ka mu li tiŋ tɔha ti baag nyinbaan nha ba cheli nindil lug ti a 

baari Jerusalɛm zagbɛrkpur chese ta awa zɔɔnɔ zene ta punusa anawara din fun di 

chen. 

14Mu funɛ vɛɛn val chene hali a la li doonani tɔha ti pol nii si chɔ chen a li nha bar 

yɛli lug ni awa koor bɛɛŋ ti ni, amaa doon nyinbaan ti waa fun werwa mu kakum ti 

koti a val. 

15Chendaha mu funɛ tuu a val la li Kidrɔn pol we ti a zi fun zini kakum ti aa baari 

zagbɛrkpursi ta, hali a la li nyinbaan naa mu fun tiŋ wa chen a zi fun bur kaali mu bar 

nyɛni. 

16Nihɛɛti ta waa fun zim doonani mu si kaali koo kinkina muu ya. Chen saha ti mu 

waa fun vɛɛn sɛm mu dɔŋtim Ju tim ta wa wudigi, hali kɔkɔɔrsa suwachak tima, tɔha 

nihɛɛta awa banawara maga kaa gbaari yaa tum tum taa chen, mu ha waa fun sɛm ba 

wudigi. 

17Mu funɛ wa ŋɔ bau, "Maa na wɛ nawara pu ya nɛɛnɛ, lalaknɔ Jerusalɛm maga nyɛn 

bar chesi nɛɛ, adaha ma nyɛ ya bukoo sa tɔha ti awa o bolzɔɔnisa ta maga, chen ni 

hiisa waa zi bu di ya.” 

18Mu funɛ vɛɛn ŋɔ bau chenani Koosa suŋi min awa chenani kankoor ti fun sɛm min. 

Doonee ba maga fun la nɔɔni a ŋɔ, "Ma nyɛ ya piili saali," kaa zi fun saksi di ba piili 

tum ta. 

19Saha naa Sanbalat awa Tobia awa Arab tim baal naa ba funɛ yir Gɛsɛm chen fun nu 

chenani yaa vɔu di ya bukoo sa Jerusalɛm chen, ba funɛ mɔm yau kaa laa ŋɔ, "Baŋnɛ 

maa ya nan? Ma zi kaa vɛ kankoor ti nɔɔ tirɛ kaa?” 

20Mu ka fun jɛrigi ba a ŋɔ, "Koosa naa nyɛn o tɔha ni, chen zi suŋi yau ya di nyusum. 

Ya ya o yosiwa, amaa ya ka kaa piili tɔha ti saaliu. Ma wa kaa wa kpak tori ali 

Jerusalɛm tɔha ti wudigi ni." 

NƐHIMAYA 3 

1Ɛliasiv naa funɛ ya Koosa dam kɔkɔɔrsi nihɛɛ chen awa o dɔŋtima Koosa dam 

kɔkɔɔrsa ka funɛ la sa bolzɔɔnɔ naa ba funɛ yir Piisisa Bolzɔɔnɔ chen a fun kpaasi 

zɔɔnɔ ki fari a tɔ un. Ba funɛ chomsiu a sa zagbɛrkpure ti chen hali a la tel dɛ ziŋziŋi 

naa nara kɔkwa fun sa chen a fun kpak chen hali a vɛɛn la tel Hananɛl dɛ ziŋziŋ naa o 

fun sa chen. 

2Jeriko tim nibaala fun sa koŋ digi. Imri be Zaku gbaan ka fun sa koŋ digi. 

3Hasɛna walɛ funɛ sa bolzɔɔnɔ naa ba funɛ yir Nyinsa Bolzɔɔnɔ chen. Ba waa funɛ 

baŋsi da kpok ta ali bolzɔɔnɔ ti ni a fun du bar farɛ. 

4Yuriya be naa ba funɛ yir Mɛrɛmɔf ka o ya Hakɔs niha chen ka funɛ sa o chen digi. 

Mɛsulam naa funɛ ya Bɛrɛkia be kaa vɛɛn ya Mɛsɛzabɛl niha chen ka fun sa o cheŋ 

digi. 

5Tekuwa tima nibaala funɛ sa cheŋ digi, amaa ba suwachak tima ta waa fun la nɔɔni 

aa tum chenani banawara laa nyini ba chen daŋni. 

6Pasia be Jɔyada awa Bɛsodea Mɛsulam ka funɛ bu kɔɔri sa Jɛsana gbaan bolzɔɔnɔ. 

Ba waa funɛ baŋsi o daa kpok ta kaa kɔɔri kin aa far un. 

7Malatia ali Gibiɔn ni awa Jadɔn ali Mɛronof ni awa Gibiɔn tim wa Mispa tima ka fun 

sa koŋ digi hali a la li ba gɔmna dama ali Yufuretis nha ba cheli lug ni. 

8Hahaya be Uziɛl naa funɛ ya salmasi ni kɔɔri chen ka funɛ sa o cheŋ digi, ka 

Hananaya naa funɛ ya tulaalesa ni kɔɔri chen ka fun sa o cheŋ digi hali a la li 

zagbɛrkpure pɛni ti ni. 

9Hur be Rɛfaya naa funɛ dɔ Jerusalɛm tɔha ti cheŋ digi aa nyini chen ka fun sa koŋ 

digi. 

10Harumaf be Jɛdaya ka fun sa koŋ naa gbɛr o dam chen. Hasabnɛya be Hatus ka fun 

sa a chomsi. 

11Harim be Malkisa awa Pahaf-Moab be naa ba funɛ yir Hasuv chen ka funɛ sa cheŋ 

digi dɛ ziŋziŋ naa funɛ gbɛr kina bar pɛwi chen. 

12Halohes be Salum naa kaa funɛ dɔ Jerusalɛm cheŋ kinkin ti aa nyini chen wa o bi 

nihabichɛsa ka funɛ suŋi un ba sa koŋ digi. 

13Hanum awa tɔha naa ba funɛ yir Zanowa chen tima fun sa bolzɔɔnɔ naa ba funɛ yir 

Nɛŋbɔ Bolzɔɔnɔ chen a fun baŋsi daa kpoka anawara baa zi kpa aa far un. Ba funɛ 

vɛɛn sa zɔɔnɔ ti zagbɛrkpure tiu o ziŋ a tel naa magsi kɔksa fidaanyuun hali a la 

chomsi bolzɔɔnɔ naa baa yir Chaasa Bolzɔɔnɔ chen ni. 

14Rekab be Malkija naa funɛ ya Bɛf-Hakɛrɛ cheŋ digi nihɛɛ aa nyini doon chen ka 

funɛ bukɔɔri sa Chaasa Bolzɔɔnɔ ti, kaa du un daa kpoka awa ki fari ba zi yaa funɛ far 

un saha maga. 

15Kol-Hose be Salum naa funɛ dɔ Mispa lug digi aa nyini chen ka funɛ bukɔɔri sa nii 

si ti bar nyɛni ti. O funɛ sa kinau a kok un kaa du bar farɛ. O funɛ sa zagbɛrkpureu ali 

Sɛla bɛɛŋ ti wati a dugli koor ŋmawe ti chen hali a la tel doonani ba val aa la Devid 

tɔha ti chen. 

16Nɛhimaya naa funɛ ya Asbuk be kaa fun vɛɛn dɔ Bɛfsa cheŋ digi aa nyini chen ka 

fun sa cheŋ digi ti chen hali a la tel Devid hugila ti awa bɛɛŋ naa funɛ chɔ doon chen a 

la tel dama naa ni lanjimasi fun nyɛn chen. 

17Livai tima zuliya nar bɔnɛ funɛ sa zagbɛrkpursi ta bɔnɛ. Bani be Rɛhum funɛ sa koŋ 

digi. Hasavia naa funɛ dɔ Kɛyila tɛɛnɛ cheŋ digi aa nyini chen funɛ chiŋi o ni dɔlɛ ta 

bar chiŋi ni a sa zagbɛrkpur digi. 

18Hɛnadad be Bavai naa funɛ dɔ Kɛyila tɛɛnɛ cheŋ kinkin ti chen ka fun sa koŋ digi. 

19Jesuwa be Ɛsɛ naa funɛ dɔ Mispa aa nyini chen funɛ sa koŋ naa funɛ nyɛn ba laal 

buna dɛ ti suwachak ni chene, hali a la li ba zagbɛrkpure ti bar gori ti ni. 

20Zabai be Baruk ka fun sa cheŋ digi chen hali a la li Ɛliasiv naa ya Koosa dama 

kɔkɔɔr nihɛɛ chen dama damtil. 

21Yuriya be Mɛrɛmɔf naa funɛ ya Hakɔs niha chen ka fun sa chomsi chen hali a la tel 

Ɛliasiv dama. 

22Koosa dama kɔkɔɔrsi banawara funɛ sa zagbɛrkpursi ta a chomsi chen bɔnɛ funɛ 

nɛɛnɛ. Kɔkɔɔrsa banawara funɛ nyɛn tɔsa anawara go Jerusalɛm chen funɛ sa doonani 

ka chen. 

23Bɛnjaman awa Hasuv ka fun sa doonani nyɛn ba damsa suwachak ni chen a chomsi. 

Azaria naa funɛ ya Masɛya be kaa ya Namia niha chen ka fun sa koŋ naa nyɛn o dam 

see ni chen a chomsi. 

24Hɛnadad be Binui funɛ sa koŋ naa funɛ chiŋi Azaria dam ti ni a la li bar gor ti ni 

chen a chomsi. 

25Uzai be Palal ka fun chomsi ba gori ti ni a sa chen a la li koor dam zen ti dɛ zinziŋi 

naa gbɛr tɔha ni ilɛ ta dam ti chen. 

26Parɔs be Pɛdaya ka fun sa chomsi chen a la li bolzɔɔnɔ naa nyɛn nha bar yɛli ni baa 

yir Nii Bolzɔɔnɔ chen hali a la tel dɛ ziŋziŋi naa funɛ il Koosa bar jɛɛmi dama ti chen. 

O funɛ gbɛr tɔha ti doonani Koosa bar jɛɛmi dama tumtumsi ta nyɛn baa yir Ɔfɛl 

chene. 

27Tekuwa tima funɛ sa zagbɛrkpursi ta bulɛwa. Ba funɛ chiŋi Koosa bar jɛɛmi dama ti 

cheŋ digi nɛɛ a sa a chomsi chen hali a la tel zagbɛrkpure naa duglɛ Ɔfɛl chen. 

28Koosa dama kɔkɔɔrsi ta bɔnɛ ka funɛ sa zagbɛrkpursi ta dooni funɛ nyɛn pulim 

nyuha ni chen hali a la li bolzɔɔnɔ naa ba funɛ yir Zaagna Bolzɔɔnɔ chen wati. Ba 

maga ka funɛ sa anawara chiŋɛ ba dam see ni chene. 

29Imɛ be Zadɔk funɛ sa chomsi, doon ti ka funɛ gbɛr o dam nɛ. Sɛkania be Sɛmaya 

naa funɛ pɔ nha bar yɛli lug bolzɔɔnɔ ti chen funɛ sa koŋ digi. 

30Sɛlɛmia be Hanania awa Hanum naa funɛ ya Zalaf bisi banɔra tiina chen ka fun sa 

chomsi bulɛ tiina. Bɛrɛkia be Mɛsulam ka fun sa doonani funɛ chiŋi o dam see ni 

chen. 

31Malkija naa funɛ ya Salmasi ni kɔɔri chen ka fun sa a chomsi. O funɛ sa chene hali a 

la tel dam naa Koosa bar jɛɛmi dama tumtumsi ta awa yau bisi ta fun nyɛn chen. Doon 

funɛ dugli bolzɔɔnɔ naa ba funɛ yir Bar Viisi Bolzɔɔnɔ chene hali a la li dɛ naa funɛ 

nyɛn zagbɛrkpure ti bar gori ni ali pulim nyuha ni chene. 

32Salmasi ni yogle ta awa yau bisa banawara funɛ nyɛn doon chen funɛ sa o bar peti ti. 

Ba funɛ piili dɛ naa funɛ nyɛn zagbɛrkpure ti bar gori ti ni chene a fun sa chen hali a la 

tel doonani ba funɛ yir Piisisa Bolzɔɔnɔ chen. 

NƐHIMAYA 4 

1Saha naa Sanbalat fun wa nu di ya Ju tima laa sa ya zagbɛrkpure ti, o funɛ ya un 

paannɛ o funɛ mɔm ya. 

2O funɛ kani o dɔŋtima awa Samaria tima nibinsi damata wati a sɛm di, "Baŋnɛ Ju 

tima taa ya chen a chi naa vɛ zim o nindil awa o ningal? Ba waa zii lisi ba bambisi ni 

di ba bukɔɔri sa Jerusalɛm kaa, koo ba lisu di zakasa yisi zi koti na malɛ a sa 

zagbɛrkpursi tau? Yɛrɛ ba kaa ya a nyɛ bunkola anawara piin chesi tɛɛnɛ ni din di a 

chen bu koti a sa tɛ?” 

3Tobia fun chiŋi gantɛl ni kaa ŋɔ di zagbɛrkpure, "Baŋnɛ baa zi piin koti a sa? Hali 

gbeha zi wa koti a zaag unnu a lɔ tɛɛnɛ.” 

4Saha tirɛ mu fun sumi wusisuma a ŋɔ, "Ya Kunyan Koosa, muu sumi hinnu di i cheŋi 

diŋsa kaa nu mu wusisum nɔ. Nara chiŋɛ aa ya ya asaasi, adaha muu sumi hinnu di hin 

laa zi nyɛ ba asaasi ti vɛɛn burigi a di ba. Muu vɛɛnaa sumi hinnu di hin laa zi nyɛ 

nara li bar digi a wa duŋni ba kaa fuksi ba kina maga kaa vɛɛn chuŋi ba a kaali pulim 

digi ba la tum aa nyɛ chen tima ni. 

5Mu vɛɛnaa sumi hinnu di hin laa zi lɛrigi ba diŋsa aku tum tagna anawara ba tum 

chen daha. Ba yaa chiŋiu aa pini ya zoma aku yaa laa sa zagbɛrkpure ti chen daha.” 

6Amaa ya funɛ har ba saali niu. O waa fun vusi ka ya sa tel banbaan, domi ni saalɛ ta 

funɛ kpak si sɛɛm nɛ ba saali ti ni. 

7Sanbalat awa Tobia awa nibin bɔnɛ banawara funɛ li Arabia, Amɔn awa Asdɔd chen 

funɛ wa nu chenani ya vɔu di ya sa Jerusalɛm zagbɛrkpure ti awa chenani ya vɔu di ya 

tɔ barwooni taa maga chen, ba paanasa funɛ si kinkannɛ. 

8Chen fun nyɛ ba lagmi a ŋɔ dɔŋ ni di ba la chem Jerusalɛm tim wa laal a nyɛ ba buti. 

9Ya ka fun sumi ya Koosa kaa kpa nara chiksi ba pɔ ba nha awa dusum maga. 

10Juda tima funɛ kpak boolle aa lɔ, nanɛ ba ka yaa funɛ lɔ bool ti. Yaa kuu wa bun 

yug ta chuŋi ni. Tum kinkan ka ha nyɛnu wa ya tum, chendaha ya waa ki sa 

zagbɛrkpure ti zinan. 

11Ya dɔm ta funɛ lisi ba bambisi ni di baa zi wa pirigi ya niu a kpu ya maga ka ya ta 

bu tum chenani ya vɔu di ya tum chen, 

12amaa ya dɔŋtima Ju tima banawara funɛ lagmi ya dɔm ta ni nyɛn chen funɛ wa ŋɔ 

yau chenani ba fɛ kpa la ya porni. 

13Chendaha mu funɛ nyɛ mu nar ta pa takoobisa, awa tosa ali chiŋi zagbɛrkpursi ta 

doonani maga haa vɛ saali chen ni. 

14Mu funɛ na di chen funɛ muksi nara ta awa ba suwachak tima awa ba nihɛɛti tau 

kinkan, mu fun ŋɔ ba, "Ma taa ɔm ya dɔm ta. Maa lisi chenani ya Kunyan Koosa bar 

nyɛni kpak hansura, amaa ka o yo aa nyɛ ma walɛ awa ba haanasa awa ba bisa ali ba 

damsa ni.” 

15Saha naa ya dɔma ta zi fun wa zim di ya Kunyan Koosa chɔk ba vɔusi ta maga a tau 

kaa nyɛ ya zim a maga chen, ya zi funɛ na nyinbaanu a bur kaali a fun laa tum 

zagbɛrkpure ti tuma. 

16Piili chen wuzu ti aa la, mu walɛ ta funɛ puriki ba titi bulɛwa. Bɔnɛ yaa funɛ tum ka 

bɔnɛ ka chiŋi aa il ba. Ni ilɛ ta yaa fun laari laal tagtisiwa kaa kpak tosa awa hɛma 

awa tima a chiŋi pɔ. Ya suwachak tima ta gbaan funɛ suŋi bau wa ba kpok maga ni. 

17Banawara funɛ kpaksi laal ki cheme ali ba nisi ni chen yaa fun kpa nin bɛgimnɛ aa 

tum ka kpa nin digi a kpak laal ki chemi. 

18Banawara yaa funɛ sa zagbɛrkpure ti chen ka yaa fun kpa takoobi a vɔu mari o chɛra 

ka naa funɛ chiŋi aa pɔ di o wa na laal ni cheme ta, o huusi chen ka fun chiŋi mu wati. 

19Doonee mu fun ŋɔ nara ta awa ba nihɛɛta awa ba suwachak tima taa ni, "Lalaknɔ ma 

pusi dɔŋa niu a nyɛ ya bol dɔŋa ni ali bar saali ti ni. 

20Saha naa ma wa nu ka kaabul ti hu ma maga tiksi mu wati. Ya Koosa ti zi you a nyɛ 

ya.” 

21Chendaha chɔɔsi yaa wa pusi nara ta bɔnɛ yaa chiŋiu aa il ka bɔnɛ kaa sa 

zagbɛrkpure ti. Ma yaa chiŋi aa il chen hali dusum wa biri pɛn wa yɛli. 

22Mu funɛ vɛɛn ŋɔ bau di chen daha dusum yaa waa biri ba maga gbaari ni ilɛ taa ni 

ba nyɛn Jerusalɛm ni, chen ni baa zii tumu kaa ki il dooni. 

23Mu wa mu dɔŋtima awa mu tumtumsi ta awa banawara laa il min chen, waa funɛ ur 

ya kilaarɛ dusum, domi ya maga yaa fun saksiu a pɔ laal. 

NƐHIMAYA 5 

1Saha bɔnɛ funɛ wa telu, Ju tim nara, bichɛsa awa nihaana maga fun waa fɔuli aku ba 

dɔŋtim Ju nara daha. 

2Bɔnɛ funɛ ŋɔu, "Ya kpak nara kinkanu, chendaha o wer wa ya na diwe kinkanu a 

nyaŋi fosi lɔsi ni.” 

3Bɔnɛ ka fun ŋɔ, "Ya zi kpa ya ŋmaana awa ya damsau a sak tarima a la diwe, chen ni 

lɔsi ti zi chɔu kaa ka ya.” 

4Amaa bɔnɛ ka funɛ ŋɔ nanɛ, "See ya pɛŋ malɛ bar digi ni a bɔ koora, aku ya tɛɛnɛsi ta 

nyuuni. 

5Ya wa ya dɔŋtim Ju tim ta maga mag dɔŋwa. Ba bisa wer kaali ya bisa? Amaa see ya 

bisa ya yosa. Ba piin yausi ya bisa ba naa ya nihabichɛsau ba burigi yosa. Ya ka wa 

kpak suŋi digi, domi ba fuksi ya gbanpulimasau awa ya ŋmaana a dɔ ka ya bu vɛ kpak 

kindɔŋ.” 

6Mu funɛ nu nan fɔuli nɔ, mu paan funɛ si kinkannɛ. 

7Mu fun kaa moori a lug ku kaa yir ba nihɛɛta awa ba suwachak tima ta a ŋɔ ba, "Maa 

muksi ma niinbisi taa wa chen." Chen ti daha mu funɛ lagmi nara kinkannɛ. 

8Mu funɛ lagmi bau di mu nu wɛ ta ba chiŋi kaa ŋɔ, "Ya yausi ya niinbisa Ju tima ba 

naa ba fun yogli nyɛ pulim bɔnɛ tim ni chenu aa wa damsa, ka ma ka bura muksi ba di 

ba yogli ba titi a nyɛ ma, ma kpa ba burigi yosa, ka ba ya ma niinbisa Ju tima?" 

Nihɛɛti ta fun hili a vɛ zim chenani baa sɛmi. 

9Mu fun ŋɔ ba, "Chenani maa ya chen wa wer. Maa nyɛ Koosa sɔn ti wa jirima kaa ki 

tum chenani deŋli nyinbaan, chen ni ya dɔma banawara vɛ ya Ju tima chen waa zii 

mɔm ya kaa kpak ya ki zɔ. 

10Mu nyɛ nara ta awa mu dɔŋtima ta awa banawara tum aa nyɛ min chen maga pɛŋ 

malɛ awa diweu ali mu wati, adaha ma nyɛ ya dusi chimni ta maga bɔɔli. 

11Ma gil ma malɛ awa ma diwe awa ma kina anawara nara fun pɛŋsi chen maga a nyɛ 

ba kaa vɛɛn kpa ba tɛɛnɛsa awa ba damsi ta maga a bur nyɛ ba.” 

12Saha tirɛ ba nihɛɛti ta fun ŋɔ, "Yaa zi tum chenani maga i sɛm chenu. Yaa zi kpa ba 

kina ta maga a nyɛ bau kaa vɛɛn gil ba chimni pɛɛsi." Doonee mu fun yir Koosa dama 

kɔkɔɔrsi ta a nyɛ nihɛɛti ta hɛɛsi hɛɛsa ali ba suwachak ni di baa zi su ba vɔu tiu. 

13Kaa fun pur ŋmɛn mu chɛra ni a misi un ka ŋɔ ba, "Nannɛ Koosa ka wa misi ma ba 

naa vɛ su ma vɔwa, kaa la ma damsa awa kinawara maga ma dɔ, ka ma bu vɛ kpak 

kindɔŋ." Ba naa funɛ nyɛn doon maga funɛ ŋɔ, "Ami" kaa pɛki Koosa sɔn ti. Chen fun 

nyɛ ba suwachak tim ta fun su ba vɔu ti. 

14Mu funɛ ya gɔmna bun fidaalɛ ali Juda pulim ni, Atazɛsɛs funɛ ya kankoora dooni. 

O funɛ di bun fumtor daalɛ wa ka mu ka fun ya bun fidaalɛ. Mu wa mu walɛ waa fun 

di diwe naa ya jirima diwe aku mu ya gɔmna daha. 

15Gɔmnasa ba naa funɛ te mu suwachak a di maga funɛ muksi nar tau a nyɛ baa bɔ 

sule fumnaasi saha maga, ba ki nyɔɔlɛ awa ba diwe nyuuni. Hali ba yosi gbaan funɛ 

namsi nar timau, amaa mu waa tum funɛ kuru, domi mu funɛ ɔm Koosau. 

16Mu funɛ kpa mu kpok maga a du zagbɛrkpure ti saali nɛɛ kaa vɛɛ tiŋ nara nisa kina 

laali. Naa maga funɛ tum aa nyɛ min chen maga funɛ gbaari tɛ ti saali nɛɛ. 

17Ju tim ba naa mu fun nyɛ diwe ba di funɛ ya nar kɔkwa awa fumnyuunwa a gbaari 

ba suwachak tima, a zi gbaari pulimsa a naa duglɛ chen nara banawara funɛ wa mu 

wati. 

18Wuzu maga mu ya fun kpu nuwallɛ a gbaari piisi were a ba tora awa zime ni, ka 

wuzu fi tiin maga mu ya kpa sin a wa nyɛ ba, amaa mu funɛ zimu di nara ta kur nyɛn 

namsi niu, chen ti fun nyɛ mu vɛ lisi ba chenani werwa ba bɔ aa nyɛ gɔmna ti ni. 

19Saha ti mu funɛ sumi wusisumau a ŋɔ, "Ya Kunyana Koosa, muu sumi hinnu di i 

lisi tum were anawara mu tum a nyɛ nara naa ni chen." 

NƐHIMAYA 6 

1Sanbalat, Tobia, Gɛsɛm awa ba dɔŋtima ba naa maga ya ya dɔm ta chen funɛ wa nu 

di ya sa zagbɛrkpursi ta petiu, ka bowooni bu vɛ nyɛni, kinkina ka funɛ ka ya vɛ peti 

funɛ ya bolzɔɔnɔ ki tɔɔlɛ ta duuli. 

2Ba funɛ holi a ŋɔ minnu di mu nyɛ ya chem dɔŋa ali Ono gbanpulim zen ti ni. Ba 

funɛ daŋni ba wa chem minnu a ya min chenani baa daŋni. 

3Mu ka fun bur holi a nyɛ ba di, "Mu tumtum birigewa, chendaha mu waa ki wa 

dooni. Mu ka waa zi nyɛ tum ta chiŋi a ku ma naali daha.” 

4Ba funɛ holi min chen holi ti naaval bunaasiwa, mu ka vɛɛn bur sɛm bɛgim ti aa nyɛ 

ba. 

5Bu nyuu ta tiina Sanbalat funɛ tum o yomnɛ a sɔbi tɔn a nyɛ un di o kpa wa nyɛ min. 

6Tɔn ti tuha funɛ sɛm nanɛ: "Gɛsɛm ŋɔ minnu di laaboorre ma zuudɔŋsi taa sɛm di i 

wa Ju tima ta saksiu di ma chem nara wa laal a dɔ ma titi, chendaha ma sa 

zagbɛrkpure ti aa kok Jerusalɛm chen. Laaboor ti vɛɛn ŋɔu di ii saksi di i vɔu i titi wa 

koorre. 

7Chendaha i saksɛu di i nyɛ Koosa witiinsi ta mɔɔli Jerusalɛm ni di hin ya Juda koora. 

Mu sii ka su di koora nu chen laaboor tiu, adaha nyɛ ya kani a zim chenani yaa zi ya 

wii ti.” 

8Mu ka fun bu holi a ŋɔ, "Wɛ anawara i biksi nan digi wato a ya wuti, i bambi lisi ya a 

maga.” 

9Ba funɛ daŋni ba du ya hansurrɛ ya gil ya tuma a naa yaa tum chen, amaa mu funɛ 

sumi Koosau o nyɛ mu na kpok. 

10Wuzu digi mu funɛ wa kaaliu di mu la zaami Dɛlaya be Sɛmaya, Bɛlaya niha naa 

dama ba fun fuksi ka o bu vɛ kpak dam chen. O fun ŋɔ min, "Nyɛ yaa la Koosa bar 

jɛɛmi dɛ ti a la sogli doonani du kasi chen kaa kpari o zɔɔnɔ ti, domi nara kaa wa kpu 

hin dusum nan wuzuuni naa ni.” 

11Mu ŋɔ un, "Mu wa ya nibaal naa chɔ aa sogli chen. I baa di mu ki koti sogli Koosa 

bar jɛɛmi dɛ ti ni a fosi mu miisi niu? Mu waa zi ya chen.” 

12Mu fun lisi a la pu, domi mu funɛ zimu di Koosa wa sɛm sɛma Sɛmaya wati, amaa 

Tobia awa Sanbalat du o diŋna di o wa kpa chen kpaami ti nyɛ min. 

13Ba funɛ nyɛ un nɔrɛ di o ɔsi min mu tum tum tagna, chen ni mu sɔn zi chɔku ka mu 

nyuha vɛɛn chɔk gbaari. 

14Mu fun ŋɔ, "Ya Kunyana Koosa, mu sumi hinnu di i lisi Tobia awa Sanbalat wu 

yaalɛ kaa lɛrigi ba diŋsa. Mu vɛɛnaa sumi hinnu di i lisi chenani haan naa ba funɛ yir 

Nɔdia awa i witiinsi banawara funɛ vɔu di ba du min hansura chen wɛ.” 

15Ba funɛ kpa wuzu fumnyuunwa a peti zagbɛrkpure ti saali. Ɛlul pɛn wuzu fumlɛ 

daanyuun wuzurɛ ba fun peti un. 

16Saha naa ya dɔma ta awa tɔsa anawara funɛ gbɛr ya chen nibinsi fun nu chen ba 

yɛdasi funɛ gbarigiu, domi ba funɛ zimu di Koosa suŋe ya ya peti tum ta. 

17Chen saha ti di Ju tima nihɛɛti ta wa Tobia funɛ kpak nɔɔ bɛgimu a lɛm dɔŋ ni. 

18Nibinsi funɛ zim unnu kinkan ali Juda ni, domi o hila nibaal naa funɛ ya Ara be baa 

yir Sɛkani chen funɛ ya Ju narrɛ. Kinkina funɛ vɛɛn gbaari nara zim un chen, o be 

Jehohanan funɛ kpa Bɛrɛkia be naa ba funɛ yir Mɛsulam chen nihabichɛllɛ. 

19Nara yaa fun kani mu suwachak niu aa sɛm chenani Tobia tum tum were awa 

chenani muu sɛm. O ka yaa fun sɔbi tɔnau aa du min hansura. 

NƐHIMAYA 7 

1Zagbɛrkpure ti funɛ wa sa peti, mu du bolzɔɔnɔ ki farɛ ta, bolzɔɔnɔ ni pɔlɛ, boolɔsa 

awa Livai tima kɔkɔɔrsa maga funɛ piili ba tumau chen saha ti. 

2Mu funɛ kpa nar balɛ wa du di baa nyini Jerusalɛm. Ba waa funɛ ya mu niinbe 

Hanani awa Hanania naa funɛ ya pulim wɛ ni biksi kaa fun vɛɛn ya naa laa ɔm Koosa 

a kaali nibine maga chen. 

3Mu funɛ ŋɔ bau di ba taa puk Jerusalɛm bolzɔɔnɔsi ta chɔɔsi maga, amaa baa puk nha 

a gbaari saha naa bolzɔɔnɔ ni pɔlɛ ta yaa wa kaali zaazɔɔn ba kpari bolzɔɔnɔ ti sari kaa 

zi pisi. Mu ka funɛ vɛɛn ŋɔ bau di ba yisi Jerusalɛm nara a nyɛ ba bɔnɛ wa hɛɛsa ka 

nyɛ bɔnɛ ki il ba damsa nɔɔsa ni. 

4Jerusalɛm pulim funɛ ya pulim zenzenne ka nara ba naa nyɛn doon chen ka vɛ ili, o 

damsa gbaan waa fun sa kinkan. 

5Koosa funɛ sɛm minnu mu bambi ni di mu lagmi nara, ba naa ya suwachak tima awa 

ba naa ya nyu tim nihɛɛta chen a gur ba awa ba walɛ maga. Mu funɛ sɔbi ba naa ba 

fun kpaksi kaali ka wa ta ba, ba te bur wa chene, laaboor naa mu fun na nɛnɛ. 

6Ba naa ba fun duŋni ba chɔ chen kinkan funɛ gil Babilɔn kaa wa nyɛn Jerusalɛm awa 

Juda ni, ba maga wa ba sambiri pulimsa. Ba waa funɛ ya nibinsa banawara kankoor 

Nɛbukadnɛza fun kpaksi a kaali Babilɔn pulim ba la nyɛn aa tum yosi tuma chen. 

7Ba nihɛɛta funɛ ya Zɛrubabɛl, Jɔsuwa, Nɛhimaya, Azaria, Ramia, Nahamani, 

Mɔdikaya, Bilsan, Mispɛrɛf, Bigvai, Nɛhum awa Baana. Israɛl tim sɔna nɛɛnɛ awa ba 

naa maga ba fun duŋni ba pulimsi ni ka ba fun wa bur wa: 

8Parɔs  

9Sɛfatia  

10Ara  

11Pahaf-Moab (Jesuwa awa Joab niisisa) 

12Ɛlam  

13Zatu  

14Zakai  

15Binui 

16Bɛbai  

17Asgad  

18Adonikam  

19Bigvai  

20Adin  

21Atɛ (naa ba fun vɛɛn a yir Hɛsɛkia chen)  

22Hasum  

23Bɛsai  

24Harif  

25Gibɛon 

26Bɛtlihɛm awa Nɛtofa nara nɛ funɛ ya: 

27Anatof  

28Bɛf-Asmafɛf 

29Kiriaf-Jearim, Kɛfira awa Bɛɛrɔf  

30Rama awa Gɛba  

31Mikmas  

32Bɛtɛl awa Ai  

33Nɛbosi ta bɔnɛ  

34Ɛlamsi ta bɔnɛ  

35Harim  

36Jeriko  

37Lod, Hadid awa Ono  

38Sɛna  

39Kɔkɔɔrsa zɔɔnɔ ba naa funɛ chɔ kaa bur wa nɛ: 

40Imɛ  

41Pasu  

42Harim  

43Livai tim zɔɔnɔsa ba naa funɛ si chɔ kaa bur wa: 

44Koosa bar jɛɛmi dɛ bool lɔlsa awa Asaf niisisa  

45Bolzɔɔnɔ ni pɔlɛ ta nawaalsa: Salum, Ate, Talmɔn, Akuv, Hatita awa Sovai: 

46Kɔkɔɔrsi ta dam bisa: 

47Kɛrɔs, Sia, Padɔn, 

48Lɛbana, Hagaba, Salmai, 

49Hanan, Gidɛl, Gaha, 

50Rɛaya, Rezin, Nekoda, 

51Gazam, Uza, Pasɛa, 

52Bɛsai, Meunim, Nefusim, 

53Bakbuk, Hakufa, Hahu, 

54Bazluf, Mehida, Hasa, 

55Bakɔs, Sisɛra, Tema, 

56Nɛzia awa Hatifa. 

57Solomɔn nitumsi ta niisisa: 

58Jaala, Dakɔn, Gidɛl, 

59Sefatia, Hatil, Pokeref-Hazɛbayim awa Amɔn. 

60Koosa jɛɛmi dɛ ti tumtumsa niisisa awa Solomɔn tumtumsa niisisa funɛ ya nar kɔksa 

tora awa fumdikto daalɛ. 

61Nibin bɔnɛ funɛ li Tɛl-Mɛla, Tɛl Hasa, Kɛruf, Adɔn awa Imɛ, ba wa fun nyaŋi a 

biksi di ba ya Israɛl timwa. 

62Dɛlaya, Tobia awa Nekoda niisisa funɛ ya nar kɔksa nɔra awa fumnaasi daalɛ. 

63Kɔkɔɔrsi zɔɔnɔ ti tuha ni Hobaya, Hakɔs awa Basilai nibin digi funɛ kpa Basilai naa 

ya Giliad nar chen be a fun kpa o hila ti sɔn aa yir un. 

64Ba funɛ dɛu ba lul ti ba piiliu a kuu chen fun nyɛ kɔkɔɔrsi ta fun waligi ba ali ba 

zɔɔnɔ ni. 

65Ju tim pulim ti tiina fun chiksi ba chiksirɛ di ba wa kpak nyinbaan wa ba di diwe 

naa ba kaa kpa nyɛ Koosa ni, sari ka kɔkɔɔr ti wa kpa kina a naa nyɛ baa zim di Koosa 

nyɛn ba watiu. 

66Ba funɛ ya nar tusuk fumnaasi daalɛ awa kɔksa tora wa fumnɔrawa. 

67Ba nibaala tumtumsa awa ba nihaana tumtumsa: 

68Zaagna  

69Lakoomisa  

70Lul nihɛɛti ta gbaan funɛ suŋiu tum ta ni, ba pulim tiin ti funɛ kpa salma tusuga, 

gbaŋsi fumnyuun, tagtasi kɔksa nyuun, di fumtora wa nyɛ ba malɛ ni dawi ni di o kpa 

suŋi kɔkɔɔrsi ta. 

71Lul nihɛɛ ti ta ka fun nyɛ ba suŋi. Salma tusuk fumlɛ, anzunfa tusugsalɛ awa 

kɔksalɛ. 

72Ba naa funɛ ka a ka nyɛ ba suŋi funɛ ya salma tusuk fumlɛ, anzunfa tusugsalɛ awa 

kilaarɛ fumnɔra daanɔpɛ. 

73Kɔkɔɔrsa, Livai tima zɔɔnɔ, zɔɔnɔ ni pɔlɛ, boola ni lɔɔlɛ, jɛɛmi dɛ tumtumsa a 

gbaari Israɛl tim ni dama ta funɛ nyɛn Ju pulimsi nɛɛ. 

NƐHIMAYA 8 

1Pɛnsa nɔpɛ tiin funɛ wa tel di Israɛl tim ta maga zi funɛ kani ba tɔsi ta niu. Pɛnsa 

nɔpɛ tiin ti wuzu bɛgim wuzu ba maga funɛ lagmi Jerusalɛm gbanpulim naa gbɛr nii 

bolzɔɔnɔ ti chene a fun ŋɔ Ɛsra naa funɛ ya Koosa dama kɔkɔɔr chen di o zer Koosa 

chiksi tɔn naa o fun kpa nyɛ Mosis ni di o kpa wa biksi Israɛl tim chen lii wa. 

2Ɛzra fun kpa tɔn ti a wa doonani ba fun lagmi nibaala, nihaana awa bichɛsi maga. Ba 

naa funɛ lagmi doon chen maga funɛ ya ba naa ya nɛsi timawa. 

3Lagmi ti ni o funɛ piili chiksi tɔn ti karimi chɔɔsirɛ aa nyɛ ba chen hali nha fun wa tel 

salbaan nyuha ka ba kani a cheŋi diŋsa aa nu. 

4Ɛzra funɛ zɔŋ daasa biŋbiŋ nɛɛ ali lagmi ti ni. Chen lagmi ti daharɛ ba fun kɔɔri un. 

Nihɛɛta ba naa funɛ chiŋi o nindil ni funɛ ya Matitia, Sɛma, Anaya, Uria, Hilkia awa 

Masɛya. Ba naa ka funɛ chiŋi o ningal ni funɛ ya Pɛdaya, Misaɛl, Malkija, Hasum, 

Hasbadana, Zɛkaraya awa Mesulam. 

5O funɛ zɔŋ biŋbiŋ ti nyuuni chen o nyuha funɛ ziŋu a kaali nar ta maga nyuuna ba 

funɛ nyini o see ni. Saha naa o fun wa puk tɔn ti ba maga funɛ si chiŋiu. 

6Saha tirɛ o fun ŋɔ nara taa ni, "Ma nyɛ yaa pɛki ya Kunyan Koosa naa zene chen sɔn 

ti." Doonee nara ta maga fun pa ba nisa a tɛ buudaha kaa ŋɔ, "Ami" kaa fun gbiri a 

kpa ba seeta a pi tɛɛnɛ aa sumi Koosa. 

7Ba funɛ ya chen peti ka ba maga zi kaali ba bar kanɛ. Livai tima banawara funɛ si 

chiŋi a chaasi chiksɛsi ta muna aa biksi chen sɔna funɛ nɛɛnɛ: Jesuwa, Bani, Sɛrɛbia, 

Jamin, Akuf, Sabɛtai, Hodia, Maasɛya, Kɛlita, Azaria, Jozabad, Hanan awa Pɛlaya. 

8Ba funɛ karimi tɔn tiu ka kpa nɔɔ a chaasi aa biksi nara ta wa chenani Koosa chiksɛsi 

ta du chen ni, baa zi zim a munau. 

9Nar ta fun nu chenani Koosa daŋni, o funɛ ya ba yɔriu kaa ya ba wiila. Nɛhimaya naa 

funɛ ya ba pulim nihɛɛ chen awa Ɛzra awa chiksi nihɛɛ awa Livai tima zɔɔnɔ nara ba 

naa funɛ chasi chiksɛsi ta a biksi nar ta chen funɛ ŋɔ ba maga niu, "Zinan wuzu nɔ ya 

wuzu kasirɛ ma Kunyan Koosa wati zinan, adaha ma ta fɔuli ma ka taa wiili. 

10Lalaknɔ maa la dama a la di wuzu zen diwe. Ma la bɔni diwe ta awa ki nyɔɔlɛ a nyɛ 

ba naa vɛ kpaki chen ni. Zinan ya wuzu kasirɛ a nyɛ ya Kunyan ni, adaha ma ta nyɛ 

ma tusa chɔki. Tusɔɔn naa Koosa kpa nyɛ ma chen zi nyɛ ma kpoku.” 

11Livai tima ta funɛ valu aa sɛm nara ta maga ni di ba ta nyɛ ba tusa chɔki, domi chen 

wuzu ti ya wuzu naa du kasirɛ a nyɛ ba. 

12Nar ta fun kaali damsa a la di kaa nyɔ tusɔɔn ni. Kaa bɔni nyɛ ba dɔŋtima ba naa vɛ 

kpaki chen ni, domi ba funɛ nu chenani ba fun karimi biksi ba chennu. 

13Chɔɔsa funɛ wa pusi ba zɔɔnɔ maga nihɛɛta awa Koosa dam kɔkɔɔrsi ta awa Livai 

tima ta maga funɛ la lagmiu ali Ɛzra wati di ba buksi Koosa chiksɛsi ta. 

14Ba funɛ nau ali Koosa sɛm tɔn ti ni ka o fun biksi Mosis saha digi di pɛnsa anɔpɛ ta 

tiina naa ya ba wuzu zen pɛn ti chen yaa wa tel ba maga nyɛn lɛwa ni kaa ki di. 

15Chendaha ba funɛ nyɛ chiksɛsiwa Jerusalɛm ni awa tɔsa a naa duglɛ un chen di baa 

la kunkulsi pulimsa a la teŋsi bugili hulsa awa du lɛwa a chi chenani chiksi ti biksi 

chen. 

16Chendaha nara ta funɛ la ŋmɛnsi bugili hulsau a wa baŋsi lɛwa ali ba damtilasa awa 

ba sala awa Koosa bar jɛɛmi dama ti salbaan ni. Ba funɛ vɛɛn baŋsi bɔnɛu a gbɛr 

bolzɔɔnɔsi nawara nara kinkan val baa yir Nii Bolzɔɔnɔ awa Ifrɛɛm Bolzɔɔnɔ chen. 

17Nibinsi banawara maga ba fun kpaksi ali laal ni kaa wa kpa ba a ta ba bur wa chen 

maga funɛ du lɛu wa a nyɛn a ni. Piili Nan be Jɔsuwa saha ti hali a wa tel chen saha ti, 

chen wii ha waa fun ya, chendaha nara ta maga tusa funɛ sɔɔniu kinkan. 

18Wuzu zen ti piili wuzu ba yaa fun piiliu aa karimi Koosa chiksɛsi ta tamtamnɛ hali a 

la tel ba wuzu peti ti. Wuzu ŋmɛnaasi ti tiina ba zi yaa pusiu a chi chenani chiksɛsi ta 

biksi chen. 

NƐHIMAYA 9 

1Chen pɛn ti wuzu fumlɛ daanaasi wuzu funɛ wa tel, Israɛl tima ta maga funɛ lagmi 

dɔŋau di ba vɔti nɔɔna aku ba tum tagna anawara baa tum chen daha. Saha ti di ba 

funɛ piin puriki ba titiu ali hɔɔra ta maga ni a fun laari ba tuchɔk kilaarɛ kaa ya tɔ a 

laksi ba tilsa a biksi di ba tusa chɔkɛɛ. Saha tirɛ ba zi fun chiŋi aa sumi di Koosa gil ba 

tum tagna a pɛŋ ba, domi ba wa ba nawaalsi ta maga tumu a puti o nyinbaan ti. 

3Ba funɛ kpa saha kinkanu a karimi chiksɛsi tɔn ti a nyɛ nara taa ni kaa sumi Koosa a 

vɛɛn nyɛ ba di o gil ba tum tagni ta a pɛŋ ba. 

4Ba funɛ sa biŋbiŋne a nyɛ Livaisi taa ni, banawara funɛ zɔŋ o nyuuni funɛ ya Jesuwa, 

Bani, Kadmiɛl, Sebania, Buni, Sɛrɛbia, Bani awa Kɛnani. Ba funɛ sumi ba Kunyan 

Koosa tiu kinkan. 

5Livai tima banawara funɛ kpa ba aa sumi Koosa funɛ ya: Jesuwa, Kadmiɛl, Bani, 

Hasabnɛya, Sɛrɛbia, Hodia, Sɛbania awa Petahia. Ba waa yaa fun ŋɔ, "Ma si chiŋi a 

pɛki ma Kunyan Koosa. Maa pɛki un saha maga! Ma nyɛ nara maga ki pɛki o sɔn naa 

kpak alibarka chen, hali nibine pɛki vɛ mag wudigi chen maga, maa pɛki un.” 

6Israɛl tima funɛ sumi nan wusisumnɛ a nyɛ Koosa ni. Ba yaa fun sumiu aa ŋɔ, "Ya 

Kunyan Koosa, i duŋduŋ ya Koosa, domi hin naami buudaha awa wullɛ anawara nyɛn 

un ni chen. Hin kɔɔri teku nii awa kina anawara maga nyɛn un ni kaa vɛɛn nyɛ a 

miisa. O chi kina anawara maga nyɛn buudaha awa tɛɛnɛ nɔ ni chen maga yaa na i 

yiko tiu a gbiri aa jɛɛmi hin. 

7Hin ya ya Kunyan Koosa naa funɛ yisi Abram ali Ɛɛ naa funɛ nyɛn Babilɔn pulim ni 

chen a fun chɛrigi o sɔn ti aa yir un Abraham. 

8Saha naa i fun na di o sii su hinnu chen, i funɛ vɔu vɔwau wa un ni. I funɛ vɔwu di i 

zi kpa Kenan pulim awa Hita pulim awa Amɔn pulim awa Pɛris pulim awa Jebus tima 

pulim awa Gɛgasi tima pulimsi ta a nyɛ o wa o niisisa niu. I ka ha vɛɛnaa lisi i vɔu tiu, 

aku i ya wuti tiin chen daha. 

9"I funɛ na chenani ya nawaalsi ta fun na muksi ali Ijipt pulim ni chenu. Saha naa ba 

fun la tel Mɔɔg Sɛɛm ti a funɛ daŋni suŋi ali i wati, i funɛ suŋi bau. 

10I funɛ tum alaazibu tumau a li Ijipt koor ti awa o nihɛɛta awa pulim ti nibinsa maga 

suwachak ni, domi i funɛ zim chenani baa muksi i walɛ tau. Chendaha i funɛ la sɔnu 

dooni. Chen sɔn ha vɛɛn nyɛn hin wa zinan. 

11I funɛ vɛɛn nyɛ Mɔɔg Sɛɛm ti purigi bulɛu ka nyinbaan chɔ, i walɛ ta fun val la ji di 

nii ti wa gbaŋsi ba, amaa i funɛ nyɛ nii ti di banawara funɛ duŋni ba a chɔ wa tu di ba 

gbaan tu la ji chenu. Ba funɛ tu nii ti munu a chi chenani bunkol yaa chel nii ni a lim 

chen. 

12I funɛ nyɛ dobaal alɛ te ba suwachak aa biksi ba nyinbaan nha kaa nyɛ din chaani aa 

biksi ba nyinbaan dusum. 

13I funɛ li i tɔha tiu a wa chiŋi bi naa baa yir Sanai chen nyuha ni a fun kpa chiksi 

were awa biksi were a nyɛ i walɛ taa ni. 

14I funɛ biksi bau di ba taa tum tuma hiisi wuzu ti, domi o ya wuzu naa du kasirɛ. I 

fun vɛɛn kpa i chiksɛsi ta a nyɛ Mosis naa ya i tumtumna chen ni o ka fun kpa a biksi 

ba. 

15"Lɔsa funɛ wa kpak ba i funɛ nyɛ ba diweu ali i tɔha ti ni, nnyɔksa kpak ba i nyɛ ba 

ni ali gbɛntɛl ni. I funɛ vɛɛn ŋɔ bau di ba nyini pulim naa i fun vɔu vɔwa di i kpa nyɛ 

ba chen, 

16amaa ya nawaalsi ta waa funɛ dɛɛsi nyukpoka awa diŋvɛnuha a du hinnu a vɛ di ba 

waa zi tiŋ i chiksɛsi ta. 

17Ba funɛ vɛ i nɔɔ tiŋiu, kaa sugli chenani maga i fun tum a nyɛ ba chen, a fun dɛɛsi 

nyukpoka a yisi ba suwachak tiina a ŋɔ di o kpa ba bur kila Ijipt pulim, ba vɛɛn la 

nyɛn aa tum yosi tuma. I kaa ya Koosa naa zene kaa vɛɛ na paan lalaka chen daha, i 

gil nara tum tagnau aa pɛŋ ba. Chendaha i funɛ ɔm ba sikiu kaa vɛɛn nyɛn ba wati. 

18Ba funɛ kɔɔri ba vugu o chi nuwole kaa ŋɔ di chen vug ti funɛ yisi ba ali Ijipt pulim 

ni. Chendaha ba yaa funɛ pini i waa Koosa zomwa. 

19Amaa i funɛ ɔm ba siki chen daha, i waa fun bur ba mun ni ali nyaabaan ti ni. I yaa 

fun vɛɛn nyɛ dobaal ti te ba suwachaku aa biksi ba nyinbaan nha ka din ka yaa fun 

chaani aa biksi ba nyinbaan dusum. 

20I wu were daha i funɛ biksi ba chenani baa zii yau, a nyɛ diwe li i tɔha ti wa baa di 

aa vɛɛn nyɛ baa nii baa nyɔ. 

21Baa funɛ nyɛn nyaabaan ti ni bun fumnaasi ti chen maga di i nyɛn ba watiu aa nyɛ 

ba kina anawara baa daŋni maga. Ba kilaarɛ waa funɛ kusi, ba naasa ka waa funɛ wi 

koo aa ɔrki. 

22"I funɛ nyɛ ba i kpok tiu a nyɛ ba nyaŋi pulimsi awa ba koorsa anawara gbɛr ba chen 

maga. Ba funɛ vɛɛn chemu a nyaŋi Hɛsbɔn tɛɛnɛ doonani Sihɔn fun dɔ aa nyini chen 

awa Basan tɛɛnɛ doonani Ɔg fun ya koora a dɔ chen. 

23I funɛ nyɛ ba bisa kinkanu a chi wullɛ a naa nyɛn buudaha ni chen kaa vɛɛn nyɛ ba 

chem a fuksi tɛɛnɛ naa i fun vɔu vɔwa di i kpa nyɛ ba nawaalsa ni chen. 

24Ba funɛ vɛɛn chemu a nyaŋi Kenan tima ta kaa fuksi pulim ti. I funɛ nyɛ baa kpoku 

ba dɔ nara taa nyɛn doon chen aa ya ba awa ba koorsi ta maga chenani baa daŋni. 

25I walɛ ta funɛ chemu a nyaŋi tɔsa anawara kpak dam kpoka awa tɛɛn were ka ba 

damsi ta su wa ba nisi ki damata ni chen. Tɔsi ta nibinsi ta yaa fun du bugilau ali ba 

ŋmawisi ni kaa hur bugilsa a dau a tusa. Ba yaa fun di kina anawara baa daŋni ali 

ŋmaani taa niu ba tutɔ ni. 

26"Amaa nara ta funɛ vɛ i nɔɔ tiu kaa burigi ba gantɛla a chak i chiksɛsi ta. Ba yaa fun 

kpu i witiinsi banawara laa ŋɔ ba di ba gil ba tum tagna kaa burigi a tiŋ hin chenu kaa 

vɛɛnaa pini i zoma saha maga. 

27Chendaha i fun nyɛ ba dɔm ta chem ba a nyaŋi kaa dɔ ba. Saha naa ba yaa fun vɛɛn 

wa nyɛn wumukse ni kaa sumi hin, i yaa vɛɛn nu ba wusisumau ali i tɔha ti ni a nyɛ ba 

suwachak tima ba te suwachak a fosi ba ali ba wumukse taa ni, aku i ya siki ni ɔmi 

chen daha. 

28Saha naa ba yaa fun wa na bambi sɔɔna, ba yaa bu nyɛn tum tagni ta tumi nɛɛ. I ka 

yaa vɛɛn nyɛ ba dɔm ta wa kpoku ba nyaŋi ba. Ba ka yaa fun vɛɛn wa gil ba tum tagni 

ta kaa sumi hin di i fosi ba ali ba dɔm taa nisi ni, i yaa nyɛn i tɔha ti niu kaa nu ba 

wusisuma ti a fosi ba ali muksi ti ni, aku i siki ɔmi ti daha. 

29I funɛ kpaami bau di ba tiŋ i biksi ti, ba ka fun dɛɛsi nyukpoka a vɛ i chiksɛsi ta. I 

chiksɛsi ta ya miisa, amaa ba ka funɛ vɛ kpak si suuli daha ba funɛ vɛ i nɔ tiu. 

30Bun damata tuha ni i funɛ bu kpaami bau, a nyɛ i witiinsi taa digi la sɛm ba, ba ka 

funɛ burigi diŋgbiti timwa. Adaha nyɛ ba dɔma li pulim bɔnɛ a wa chem ba a nyaŋi. 

31I siki ɔmi ti zen, chendaha i waa kpa ba ta i ka waa kpu ba, domi i yiko awa i siki 

ɔmi ti zenu. 

32"Ya Kunyan Koosa naa ya ya maga Koosa, i zenu kinkan kaa vɛɛn kpak yiko 

kinkan. Chendaha nar wa chiŋi i suwachak ni hansura yaa kpak un o bara jigiri. I ya 

wuti tiinnɛ, chendaha i yaa lisi i vɔwa tiu saha maga. Piili saha naa Asiriya tima koorsi 

ta funɛ muksi ya chen a wa tel saha nɔ, ya ha vɛɛn kur nyɛn muksi nɛɛ. Ya koorsa awa 

ya suwachak tima awa ya Koosi dama kɔkɔɔrsa awa o witiinsi ta awa ya nawaalsa 

awa ya walɛ ta maga kur nyɛn muksi nɛɛ. 

33Nan wɛ anawara maga funɛ pu ya chen di i tiŋ ya mun niu wa i wuti ti ni aa lɛrigi ya 

diŋsa aku ya tum tagna daha. Hali saha naa ya yaa fun wa tum a puti, i yaa vɛɛn tiŋ 

yau wa i wuti ti ni. 

34Ya nawaalsi ta awa ya koorsa awa ya suwachak tima awa i kɔkɔɔrsi ta nandigi waa 

fun to a tiŋ i chiksɛsi ta. Ba ka waa fun cheŋi diŋsa aa nu chenani i biksi ba chen. 

35I funɛ ya alibarka a du koorsi banawara funɛ di aa nyini i walɛ ta chenu saha naa ba 

funɛ nyɛn tɛɛn weri naa ni, i fun kpa nyɛ ba chen ni, amaa ba funɛ vɛu di ba waa zi gil 

ba tum tagni ta tumi kaa tiŋ i biksisi ta. 

36Lalaknɔ ya zi ya yosiwa a li chen tɛɛnɛ naa i fun nyɛ ya o kpak diwe kinkan chen. 

37Ya wa kum ki parɛ, koorsi nawara i kpa du baa nyini ya chen yaa fuksi, domi ya 

funɛ tumu a puti hin. Chendaha i fun kpa ba a du di baa nyini ya. Ba yaa funɛ ya ya 

wa ya selau chenani maga baa daŋni, chendaha ya funɛ kur nyɛn muksi nɛɛ.” 

38Wɛ anawara pu ya nan daha, ya Israɛl tima awa ya nihɛɛta awa ya Livai tima awa 

Koosa dam kɔkɔɔrsi taa lagmiu a vɔu vɔwa a sɔbi du tɔn ni kaa tɔ tɔn ti nɔɔ zinan 

wuzu nɔ. 

NƐHIMAYA 10 

1Naa funɛ te fɛti nin tɔn ti sɔbi ni funɛ ya Nɛhimaya naa funɛ ya Hakalia be chen, sari 

ka Zɛdikaya ka zi fun fɛti nin. Banawara funɛ saksi sɔna funɛ nɛɛnɛ. 

2Koosa dama kɔkɔɔrsa banawara funɛ fɛriki nisa chen sɔna funɛ nɛɛnɛ: Sɛraya, 

Azaria, Jerimaya, 

3Pasu, Amaria, Malkija, 

4Hatus, Sɛbania, Maluk, 

5Harim, Mɛrɛmof, Obadaya, 

6Daniil, Ginɛtɔn, Baruk, 

7Mesulam, Abija, Mijamin, 

8Maazia, Bilgai awa Sɛmaya. 

9Livai tima banawara funɛ fɛriki nisa chen sɔna funɛ nɛɛnɛ: Jesuwa naa funɛ ya 

Azania be chen, Binui ali Hɛnadad zɔɔnɔ ni. 

10Kadmiɛl, Sɛbania, Hodia, Kelita, Pelaya, Hanan, 

11Mika, Rehɔv, Hasabia, 

12Zaku, Sɛrɛbia, Sɛbania, 

13Hodia, Bani awa Beninu. 

14Ba suwachak tima banawara funɛ fɛriki chen sɔna funɛ nɛɛnɛ: Parɔs, Pahaf-Moab, 

Elam, Zatu, Bani, 

15Buni, Azgad, Bɛbai, 

16Adonija, Bigvai, Adin, 

17Atɛ, Hɛzikaya, Azur, 

18Hodia, Hasum, Bɛzai, 

19Harif, Anatof, Nɛbai, 

20Magpias, Mɛsulam, Hesi, 

21Mɛsɛzabɛl, Zadɔk, Jaduwa, 

22Pɛlɛtia, Hanan, Anaya, 

23Hosea, Hanania, Hasuv, 

24Halohes, Pilha, Sobek, 

25Rehum, Hasabna, Masɛya, 

26Ahia, Hanan, Anan, 

27Maluk, Harim awa Baana. 

28Vɔwa ti funɛ ŋɔ nanɛ ali tɔn ti tuha ni, ya Israɛl tima awa ya Koosa dama kɔkɔɔrsa 

awa Livai tima awa Koosa bar jɛɛmi dama ti boolɔɔlsa awa o tumtumsa awa banawara 

tiŋ Koosa chiksɛsi ta chen a kpa la gbaari ya haanasa awa ya bisa banawara kpak nɛsa 

chen yisɛ ya titiu zinan ali hɔɔra banawara wa lagmi ya ni a nyɛn ali ya pulim nɔ ni 

chen. 

29Adaha ma nyɛ ya magkpaa hɛɛsi hɛɛsa di yaa zi tiŋ ya Kunyan Koosa chiksɛsi ta o 

fun kpa nyɛ Mosis ni chenu aa tum chenani maga Koosa biksi ya. Naa maga wa puti 

hɛɛsi ti Koosa zi ŋɔ nɔu a nyɛ un. 

30Ya wa hɔɔri ba naa wa nyɛn ya tɛɛnɛ ti ni chen waa zii kpa dɔŋa. 

31Saha naa hɔɔri ta yaa wa kpa diwe koo kindɔŋ a wa yogli aa nyɛ ya hiisi wuzu ti koo 

wuzu naa nara vɛɛ tum tuma ali ya tɛɛnɛ ti ni, ya waa zii yau chen kini ta. Bunsa 

anɔpɛ tiin maga ya waa zii par tɛɛnɛ ti, amaa ya kaa zi yaa haru kaa bɔ ya chimni 

maga chen bun ti. 

32Bun magkpaa tuha ni ya maga zi yaa ki bɔ anzunfa bɛgim bɛgimau ya kpa aa kɔɔra 

Koosa bar jɛɛmi dama ti. 

33Papasa anawara ya kaa wa kpa aa wa Koosa suwachak a li o bar jɛɛmi dama ti chen 

nɛɛnɛ: Boroboro naa laa sak o biŋbiŋ ti ni chen awa wuzu maga diwe papaha ti, awa 

sela anawara ba sumi wusisuma a fu a aa nyɛ Koosa ni wuzu maga chen, awa hiisi 

wuzu ti papaha naa vɛ kpak doŋa chen. Anawara funɛ gbaari chen ya pɛn fali wuzu 

zen diili papaha awa wuzu zen diilisa anawara funɛ gbaari. Papasa anawara funɛ bu 

gbaari ya papasa anawara laa chaksi Israɛl tima tum tagna awa anawara maga funɛ 

muksi wa ba kpa wa Koosa bar jɛɛmi dama ti chen. 

34Ya wa ya kɔkɔɔrsa awa Livai tima zɔɔnɔ zi yo walɛ bun magau a na zɔɔnɔ naa ka o 

dɛu daasa ya kɔɔri kɔɔra aa nyɛ ya Kunyan Koosa ni a chi chenani chiksi ti biksi chen. 

35Bun magkpaa yaa zi yaa kpa ya ki parɛ anawara ya te kum chen awa ya ŋmaana 

bugila anawara te nɔn nɔna chenu a laa nyɛ Koosa ni ali o bar jɛɛmi dama ti ni. 

36Yaa zi vɛɛn wa kpa ya nibabichɛ hɛɛta magau a la nyɛ Koosa dama kɔkɔɔrsi taa ni 

ba kpa ba a nyɛ Koosa ni a chi chenani chiksɛsi ta biksi chen. Yaa zi yaa vɛɛn wa kpa 

ya sel bisa anawara ya ki wɔla a ya a bii hɛɛta chen aa la nyɛ Koosa niu. 

37Bun maga yaa zi nam niŋmɛn falɛ sau a la nyɛ kɔkɔɔr naa nyɛn jɛɛmi dɛ ti ni chen, a 

vɛɛn nyɛ un ki nyɔɔlɛ papaha, chooni nu awa bugili nɔni maga. Yaa zi vɛɛn kpa ya 

ŋmaana ki parɛ tuha ni maga kini fi tuha ni ki bɛgim bɛgimau a laa nyɛ Livai taa ni. 

Tɔsa awa ki parɛ a naa ya na ya tɛɛnɛ ti ni chen. 

38Koosa dama kɔkɔɔrsa banawara ya Aarɔn niisisa chen zi wa gbaari Livai taa niu ali 

papasi taa bɔni ni. Saha naa Livai tim ta wa lagmi papasa anawara ba kpa la Koosa ba 

jɛɛmi dama ti chen, ba zi wa yisi bu bɛgimnɛ ali kini fi tuha ni a la dau Koosa bar 

jɛɛmi dama ti ni. 

39Israɛl tima maga awa Livai tima ta yaa fun lagmi ba ŋmaani diwe awa ki nyɔɔlɛ awa 

nuutau a la dau dɛ naa funɛ nyɛn Koosa bar jɛɛmi dama ti ni ba kpa kina aa dau chen 

ni. Chen dɛ ti nɛɛ Koosi dama kɔkɔɔrsi ta awa jɛɛmi dama ti ni ilɛ awa o bool lɔɔlsi ta 

yaa fun kani aa hiisi kaa laa ŋɔ, "Ya waa zi vɛ Koosa dama ti a ta." 

NƐHIMAYA 11 

1Ba nyuha tim ta funɛ nyɛn Jerusalɛm ni ka ba nara ta val a yo walɛ a yisi nibin bɛgim 

bɛgima ali nara fi tuha ni di ba la nyɛn Jerusalɛm ni ka ba nawara ka chen nyɛn ba tɔsi 

ni. 

2Nara ta funɛ pɛki banawara yisi ba titi di baa zi nyɛn Jerusalɛm ni chenu. 

3Banawara funɛ nyɛn Jerusalɛm ni funɛ nɛɛnɛ: Israɛl tim ta bɔnɛ funɛ ya Koosa dam 

kɔkɔɔrsiwa, bɔnɛ ya Livai tima, bɔnɛ ka ya jɛɛmi dama ti tumtumsa. Solomɔn 

tumtumsi ta niisisa ka fun nyɛn Juda pulim tɔsi taa ni ali ba magkpaa tɛɛnɛsi ni. Juda 

tima banawara funɛ nyɛn Jerusalɛm ni chen sɔna funɛ nɛɛnɛ: 

4Ataya naa funɛ ya Uzia be kaa fun vɛɛn ya Zɛkaraya niha chen. O nawaalsa bɔnɛ 

funɛ ya Amaria, Sɛfatia awa Mahalalɛl, Juda be Pɛrɛs niisisa funɛ ya ba maga. 

5Maasia naa funɛ ya Baruk be kaa ya Kol-Hose niha chen. O nawaalsa funɛ ya 

Hazaya, Adaya, Joyarib awa Zɛkaraya. Ba maga funɛ ya Juda be Sɛla ti niisisiwa. 

6Pɛrɛs walɛ ta funɛ ya nar kɔksa naasi awa fumnɔra wa ŋmɛnaasirɛ a nyɛn Jerusalɛm 

ni. 

7Bɛnjaman zɔɔnɔ ti nara ka funɛ nɛɛnɛ: Salu naa funɛ ya Mɛsulam be kaa ya Joed niha 

chen. O nawaalsa funɛ vɛɛn ya Pɛdaya, Kolaya, Maasia, Itiɛl awa Jesara. 

8Gabai awa Salai funɛ ya Salu walɛwa. Bɛnjaman zuliya ti funɛ ya nar kɔksa dikto 

difumlɛ wa ŋmɛn naasirɛ a nyɛn Jerusalɛm ni. 

9Jowɛl naa funɛ ya Zikri be chen funɛ ya ba suwachak tiina ka Juda be Hasɛnuwa ka 

fun ya nihɛɛ a sak un ni ali tɔha ti ni. 

10Koosa dama kɔkɔɔrsa ka funɛ ya Jedaya naa funɛ ya Joyarib awa Jakin be chen. 

11Sɛraya naa funɛ ya Hilkia be kaa ya Mɛsulam niha chen. O nawaalsa funɛ ya Zadɔk, 

Mɛrayof awa Ahituv naa funɛ ya Koosa dama kɔkɔɔrsi nihɛɛ chen. 

12Ba maga funɛ ya nara kɔksa ŋmɛnaasa difumlɛ daalɛwa aa tum jɛɛmi dama ti ni. 

Bɔnɛ funɛ ya Adaya naa funɛ ya Jeroham be kaa ya Pelalia niha chen. O nawaalsa 

funɛ ya Amsi, Zɛkaraya, Pasu awa Malkija. 

13Chen zɔɔnɔ ti nibinsa banawara funɛ ya lul nihɛɛta funɛ ya nara kɔksalɛ difumnaasi 

daalɛwa. Amasai naa funɛ ya Azarɛl be kaa ya Azai niha chen nawaalsa funɛ ya 

Mɛsilɛmɔf awa Imɛ. 

14Lanjimasa banawara funɛ nyɛn chen zɔɔnɔ ti ni funɛ ya nara kɔkwa di fumtora alɛ 

watore. Ba suwachak tiina funɛ ya Zabdiil. O ka funɛ vɛɛn ya ba lul ti digirɛ. 

15Livaisa ka funɛ nɛɛnɛ: Sɛmaya naa funɛ ya Hasuv be kaa vɛɛn ya Asrikam niha 

chen. O nawaalsa funɛ ya Hasabia awa Buni. 

16Sabɛtai awa Jozabad funɛ ya Livaisa banawara funɛ dɔ Koosa bar jɛɛmi dama ti sal 

tuma. 

17Matania naa funɛ ya Mika be kaa ya Zabdi niha chen funɛ ya Asaf niha munne. O 

yaa fun kpa Koosa bar jɛɛmi dama boolɔɔlsi tau aa lɔ Koosa pɛki wusisum boola. 

Bakbukia ka funɛ ya nihɛɛ naa sak Matania ni. Abda funɛ ya Samua beere kaa vɛɛn ya 

Galal niha a li Jedutum zɔɔnɔ ti. 

18Livaisa banawara maga funɛ nyɛn Jerusalɛm ni chen maga funɛ ya nara kɔksalɛ di 

fumŋmɛnaasa daanaasiwa. 

19Koosa bar jɛɛmi dama ti ni ilɛ ka funɛ ya: Akuv awa Talmɔn awa ba walɛ. Ba maga 

ka funɛ ya nara kɔkwa di fumnɔpɛ daalɛwa. 

20Israɛl tima awa Koosa dama kɔkɔɔrsi ta awa Livaisa banawara funɛ ka chen waa 

funɛ nyɛn ba tɔsi nɛɛ wa ba nisi kina ni ali Juda pulim ni. 

21Jɛɛmi dɛ tumtumsi ta funɛ nyɛn Jerusalɛm lug naa ba funɛ yir Ɔfɛl chene. Banawara 

funɛ ya ba nihɛɛta aa nyini ba ka baa tum funɛ ya Ziha awa Gispa. 

22Naa funɛ nyɛn Jerusalɛm ni aa nyini Livaisi ta ka baa tum chen sɔn funɛ ya Uzi naa 

funɛ ya Bani be kaa vɛɛn ya Hasabia niha chen. O nawaalsa funɛ ya Matania awa 

Mika. O ka funɛ ya Asaf zɔɔnɔ ti narrɛ. Ba waa funɛ lɔ boola ali Koosa bar jɛɛmi dam 

ti ni. 

23Ba koorsa funɛ chiksi ba chiksirɛ, chenani ba zii yisi nara baa lɔ bool ta wuzuuni ta 

maga ni. 

24Petahia naa funɛ ya Mɛsɛzabɛl be kaa ya Zɛra zɔɔnɔ ti nar chen funɛ ya Juda walɛ ta 

digirɛ. Waa yaa fun chiŋi Israɛl tima bar chiŋi ni aa sɛm sɛm ali Pɛɛsia tima sɛriya bar 

diili ni. 

25Chene saha ti nar ba naa funɛ nyɛn tɔ zene ni funɛ nyɛn gbɛr ba ŋmaaniwa. Juda 

zɔɔnɔ nara funɛ nyɛn Kiriaf-Aba, Dibɔn awa Jɛkabzeel awa tɔ wisa anawara funɛ gbɛr 

pulim ti chene. 

26Ba bɔnɛ funɛ ya Jesua, Mɔlada, Bɛf-Pɛlɛt, 

27Haza-Suwal, Bɛɛsɛba awa tɔ wisa anawara go un chen. 

28Ba waa funɛ nyɛn Ziklag awa Mɛkona awa o tɔ wisa taa ni, 

29a gbaari Ɛn-Rimɔn, Zora, Jamuf, 

30Zanowa, Adulam awa tɔ wisa anawara gbɛr tɔsa na. Ba bɔnɛ funɛ nyɛn Lakis nɛɛ ka 

bɔnɛ nyɛn ŋmaana a naa gbɛrrɛ ni, bɔnɛ nyɛn Azɛka awa doon tɔ wisa taa ni. Nan 

biksi di Juda tim ta funɛ nyɛn Bɛɛsɛba nha ba cheli nindil ni ka Hinɔm nɛŋbɔ ti ka chɔ 

ningal ni. 

31Bɛnjaman zuliya ti funɛ nyɛn Geba, Mikmas, Aija, Bɛtɛl awa tɔ wisa anawara nyɛn 

doon chene, 

32Anatɔf, Nɔb, Anania, 

33Hazɔ, Rama, Gitɛm, 

34Hadid, Zɛbɔyim, Nɛbalat, 

35Lɔd ni awa Ono awa nɛŋbɔ naa ba funɛ yir banawara zim nisi tuma baag chen. 

36Ba funɛ nyɛ Livaisa banawara funɛ piin nyɛn Juda pulim ni chenu gbaari Bɛnjaman 

walɛ taa niu a nyɛn. 

NƐHIMAYA 12 

1Koosa dama kɔkɔɔrsa awa Livaisa banawara funɛ la nyɛn pulim digi ni kaa fun wa 

tiŋ Zɛrubabɛl naa funɛ ya Sɛltiɛl be chen awa Koosa dama kɔkɔɔr nihɛɛ naa ba funɛ 

yir Jɔsuwa chen a wa ba pulim chen sɔna funɛ nɛɛnɛ: Sɛraya, Jerimaya, Ɛzra, 

2Amaria, Maluk, Hatus, 

3Sɛkania, Rehum, Mɛrɛmɔf, 

4Ido, Ginɛtɔn, Abija, 

5Mijamin, Moadia, Bilga, 

6Sɛmaya, Joyarib, Jɛdaya, 

7Salu, Amɔk, Hilkia awa Jedaya. Koosa dama kɔkɔɔrsa banawara funɛ ya suwachak 

tima a li Jɔsuwa saha ti chen sɔna funɛ chen. 

8Livaisa banawara kaa funɛ dɔ Koosa pɛki booli ta lɔɔli chen sɔna funɛ nɛɛnɛ: Jesuwa, 

Binui, Kadmiɛl, Sɛrɛbia, Juda awa Matania. 

9Banawara funɛ la booli ta chen sɔna ka funɛ ya Bakbukia awa Uni awa ba dɔŋtima 

Livaisi ta. 

10Jɔsuwa be funɛ ya Joyakim. Joyakim be funɛ ya Eliasiv. Eliasib be funɛ ya Joyada. 

11Joyada be funɛ ya Jonatan. Jonatan be funɛ ya Jaduwa. 

12Saha naa Joyakim fun ya Koosa dama kɔkɔɔrsi nihɛɛ chen di Koosa dama kɔkɔɔrsi 

banawara funɛ tum chen sɔna nɛɛnɛ wa ba zɔɔnɔsi nihɛɛti ni. Koosa dama kɔkɔɔra 

awa o zɔɔnɔ nihɛɛ ya: Mɛraya, Sɛraya, Hanania, Jerimaya, 

13Mɛsulam, Ɛzra, Jɛhohanam, Amaria, 

14Jonatan, Maluk, Josɛf, Sɛkania, 

15Adna, Harim, Hilkai, Mɛrɛmɔf, 

16Zɛkaraya, Ido, Mɛsulam, Ginɛtɔn, 

17Zikri, Abija, Miniamin, Piltai, Moadia, 

18Samua, Bilga, Jɛhɔnatan, Sɛmaya, 

19Matɛnai, Joyarib, Uzi, Jɛdaya, 

20Kalai, Salu, Ɛba, Amɔk, 

21Hasabia, Hilkia, Nɛtanɛl awa Jɛdaya. 

22Ba funɛ piiliu aa sɔbi Livaisi ta awa Koosi dama kɔkɔɔrsi ta wa ba nihɛɛti maga a li 

saha naa Ɛliasiv, Joyada, Jonatan awa Jaduwa fun ya Koosi dama kɔkɔɔrsi nihɛɛta 

chen. Saha naa kankoor Dariɔs fun di koora a dɔ Pɛɛsia pulim chene, ba fun sɔbi sɔna 

ta a peti. 

23Livai lul nihɛɛti ta sɔna funɛ nyɛn nihɛɛti sɔni tɔn ti nɛɛ hali a wa tel Ɛliasiv niha 

Jonatan saha ti. 

24Hasabia awa Sɛribia awa Jesuwa awa Binui awa Kadmiɛl funɛ suŋi Livaisi tau ba 

puriki ba titi puka. Puk bulɛ yaa fun lagmiu a jɛɛmi Koosa kaa laa pɛki o sɔn ti a chi 

chenani kankoor Devid naa funɛ ya Koosa nibine chen fun biksi di baa ya chen. 

25Matania, Bakbukia, Obadaya, Mɛsulam, Talmɔn awa Akuv funɛ ya banawara laa pɔ 

buna dɛ ti ali zɔɔnɔ zen ti ni. 

26Ba waa funɛ ya nibinsa banawara funɛ nyɛn saha naa Joyakim naa funɛ ya Jesuwa 

be kaa ya Jehosadak niha chen, fun nyɛn chen awa saha naa Nɛhimaya fun ya gɔmna 

ka Ɛzra ka ya Koosa dama kɔkɔɔra kaa vɛɛn zim chiksɛsi ta muna chen. 

27Jerusalɛm zagbɛrkpure ti puki wuzu, ba funɛ nyɛ Livaisi ta maga li ba bar nyɛnɛ taa 

niu a wa gbaari Israɛl tima ta maga ni ali wuzu zen ti diili ti ni. Ba funɛ mosi tusɔɔn ki 

moseu kaa laa lɔ Koosi pɛki boola. 

28Livaisi ta boolɔɔlsi ta maga funɛ lagmi ba titi ali tɔsa anawara ni ba fun nyɛn ka a 

gbɛr Jerusalɛm awa anawara funɛ go Nɛtafa chen maga niu. 

29Bɔnɛ funɛ li Bɛf-Gilgal, Gɛba awa Azmavɛf tɔsi tau a wa. 

30Koosa dama kɔkɔɔrsi ta awa Livaisi ta funɛ kɔɔri kɔɔrsau a nyɛ Koosa ni di o gil ba 

tum tagna a pɛŋ ba awa nara ta maga awa tɔha ti wa o bolzɔɔnɔsi taa maga. 

31Mu funɛ lagmi Juda tima nihɛɛti tau ali zagbɛrkpure ti mun ni a fun kpa ba a du di 

ba te nibinsi puk bulɛ ta suwachak a kpa ba val aa go tɔha ti kaa ki zaami Koosa. 

Banawara funɛ te suwachak chen funɛ la zini zagbɛrkpure tiu a val aa la chaasi 

bolzɔɔnɔ ti wati. 

32Hosaya awa nihɛɛti ta bɔnɛ funɛ tiŋ boolɔɔlsi ta gantɛllɛ. 

33Koosa dama kɔkɔɔrsa banawara kaa funɛ sak ba gantɛl ni aa hu kaabul chen funɛ ya: 

Azaria, Ɛzra, Mɛsulam, 

34Juda, Bɛnjaman, Sɛmaya awa Jerimaya. 

35Banawara funɛ bu sak funɛ ya: Zɛkaraya naa funɛ ya Jonatan be kaa vɛɛn ya 

Sɛmaya niha chen. O nawaalsa funɛ ya Matania, Mikaya awa Zaku naa funɛ li Asaf 

zɔɔnɔ chen. 

36Zɛkaraya walɛ banawara funɛ gbaari a tiŋ chen funɛ ya: Sɛmaya, Azarɛl, Milalai, 

Gilalai, Maayi, Nɛtanɛl, Juda awa Hanani. Ba maga funɛ kpak ki mose anawara 

kankoor Devid yaa funɛ mosi chene. Ɛzra naa funɛ ya Koosi chiksɛsi ta nibiksi ti chen 

funɛ te nara ta suwachak. 

37Nara ta funɛ la tel bolzɔɔnɔ naa ba funɛ yir Nii Si Bolzɔɔnɔ chen, ba funɛ burigi val 

nyinbaan naa chɔ aa la Devid tɔha ti chene. Ba funɛ tiŋ chenu hali a la gali o koor dam 

ti ni a fun bur gantɛl a val chen a wa tel bolzɔɔnɔ naa baa yir Nii Bolzɔɔnɔ chen. Chen 

bolzɔɔnɔ ti ka funɛ nyɛn tɔha ti nha bar yɛli nɛɛ. 

38Boolɔɔlsa banawara funɛ gbaari chen ka fun burigi a tiŋ zagbɛrkpure ti ningal cheŋa. 

Mu funɛ tiŋ bau ya val chen hali a la gali dɛ ziŋziŋ naa ba funɛ pɛu kina un ni chen a 

vɛɛn la tel zagbɛrkpure pɛnpɛni ti. 

39Ya funɛ val chene hali a la tel Efre Bolzɔɔnɔ ti awa Jesana Bolzɔɔnɔ ti awa Nyinsa 

Bolzɔɔnɔ ti awa dɛ ziŋziŋi naa nyɛn Hananɛl ni chen awa dɛ ziŋziŋi naa ba funɛ yir 

kɔkwa dɛ ziŋziŋi chen, hali a la tel bolzɔɔnɔ naa ba funɛ yir Piisisa Bolzɔɔnɔ chen. 

Bolzɔɔnɔ naa duglɛ Koosa bar jɛɛmi dama ti chene ya fun val a la tel kaa gil vali. 

40Doonee boolɔɔlsa puk bulɛ ta awa min awa nihɛɛta banawara funɛ gbaari min ni 

chen maga fun la lagmi ali Koosa bar jɛɛmi dama ti ni. 

41Koosa dama kɔkɔɔrsa banawara funɛ gbaari min ni aa hu kaabulsi chen funɛ ya: 

Ɛliakim, Maasia, Miniamin, Mikaya, Ɛlioyenai, Zɛkaraya awa Hanania. 

42Banawara funɛ gbaari ba ni funɛ ya: Maasia, Sɛmaya, Ɛleesa, Uzi, Jehohanan, 

Malkija, Ɛlam awa Ɛza. Jɛzrahia funɛ te boolɔɔlsi ta suwachak a kpa ba aa lɔ bool 

lɛma wa taa zaŋ ni. 

43Chen wuzu ti nara ta maga tusa funɛ sɔɔniu ba fun kɔɔri kɔɔrsa a nyɛ Koosa ni, 

domi ba funɛ zimu di Koosa nyɛ ba chen tusɔɔn ti. Nihaana awa bichɛsi maga funɛ 

gbaariu ba di tusɔɔn diwe kaa funɛ chɛɛmi hali ba chɛɛm ti fun zini aa la bar boli. 

44Chen saha ti ba funɛ yisi nibaaliwa baa il dɛɛna anawara ba yaa fun kpa papasa 

anawara ba kpaa wa jɛɛmi dama ti a waa dau chen. Nar ta funɛ ya banawara gba 

ŋmaana anawara gbɛr ba pulim ti chen aa chɛ diwe a laa nyɛ Koosa dama kɔkɔɔrsi taa 

ni a chi chenani chiksɛsi ta fun biksi chen. Juda tima ta awa Livaisi ta awa ba Koosa 

dama kɔkɔɔrsi ta maga funɛ kpak tusɔɔnau. 

45Ba funɛ kɔɔri kɔɔrsau di ba chaksi ba titi ali ba tum tagni taa ni. Chendaha Koosa 

bar jɛɛmi dama boolɔɔlsi ta awa o bolzɔɔnɔ ni pɔɔlɛ ta gbaan funɛ tum chenani maga 

kankoor Devid awa o be Solomɔn chiksɛsi ta fun biksi chenu. 

46Kankoor Devid awa Asaf saha ti ba funɛ kpak boola nyuha timwa kaa fun vɛɛn kpak 

boola a naa ba lɔ aa pɛki Koosa sɔn ti. 

47Zɛrubabɛl awa Nɛhimaya saha ti Israɛl tima ta maga funɛ kpak wuzu maga papaharɛ 

aa nyɛ Koosa bar jɛɛmi dama boolɔɔlsa awa o ni ilɛ taa ni. Ba yaa fun vɛɛn nyɛ 

Livaisi ta gbaan wa ba toriu ba ka zi yisi a nyɛ Koosa dama kɔkɔɔrsi taa ni. 

NƐHIMAYA 13 

1Nara ta maga funɛ lagmi bar bɛgim niu ba fun karimi Mosis chiksɛsi ta aa nyɛ ba a 

fun wa tel bar digi ka doon biksi di Amɔn tima awa Moab tima wa kpak nyinbaan wa 

ba gbaari Koosa nibinsi lagmisi ni. 

2Chen ti biksi di Amɔn tima awa Moab tima waa fun nyɛ Israɛl tim ta wa nii ba nyɔ a 

li saha naa ba fun li Ijipt pulim aa wa chen. Ba funɛ tau dɛu malɛwa a nyɛ Balaam ni 

di ka o ŋɔ nɔɔ a nyɛ Israɛl tim taa ni, amaa Koosa funɛ nyɛ chen nɔɔ ti burigi 

alibarkau a nyɛ ba. 

3Saha naa Israɛl tim ta fun nu chenani ba karimi chiksɛsi ta chen, ba funɛ yisi hɔɔri ta 

magwa ali ba pulim ti ni. 

4Eliasiv naa funɛ ya Koosa dama kɔkɔɔra kaa vɛɛn ya naa laa nyini jɛɛmi dama ti kina 

bar dawi chen wa Tobia funɛ lɛm dɔŋ ni kinkannɛ saha bɔnɛ. 

5Chendaha o funɛ nyɛ Tobia wa nyinbaanu a nyɛ o nyɛn dɛ zenzen naa ba yaa fun kpa 

jɛɛmi dɛ ti kina aa dau chen ni. Chen dɛɛ ti, diwe awa ki sɔɔr lɛma awa jɛɛmi dama ti 

boolɔɔlsi ki mose awa Koosa dama kɔkɔɔrsi ta papasa awa papasa anawara ba yaa fun 

kpa a waa nyɛ Livaisa awa boolɔɔlsa awa jɛɛmi dama ti ni ilɛ ta ni chen duŋduŋ funɛ 

chɔ dooni. 

6Saha naa wɛ naa funɛ tum chen di mu wato Jerusalɛm ni, domi kankoor Atazɛsɛs 

funɛ di Babilɔn pulim koora bun fumtora daalɛ tiin ti ni, mu funɛ bur kaali o watiu di 

mu la sumi nyinbaan, 

7a bur wa Jerusalɛm. O funɛ ya min yɔriu mu funɛ nu di Ɛliasiv funɛ nyɛ Tobia wa 

dɛrɛ ali Koosa bar jɛɛmi dam ti ni chen. 

8Mu paan funɛ siu mu fun pa o kina maga a yo ta, 

9kaa fun sɛm di ba chaksi dɛɛni ta maga wa nii ni kaa pa kina anawara maga yaa nyɛn 

dɛ ti ni chen a vɛɛn zu chiksi dooni. 

10Mu funɛ vɛɛn nuu di Koosa bar jɛɛmi dama ti boolɔɔlsi ta awa Livaisi ta bɔnɛ gil 

Jerusalɛm nyɛniu kaa bur kaali a la nyɛn ba ŋmaani ni, domi ba waa funɛ nyɛ ba 

chenani laa zi mag ba ali ba nyɛni ni. 

11Chendaha mu funɛ galimi banawara ya nihɛɛta chenu wa chenani ba fun kpa ba a ta 

a vɛɛ nyini ba nɛnɛ chen kaa fun nyɛ Livaisi ta awa boolɔɔlsi ta maga fun bur wa 

jɛɛmi dama ti a wa nyɛn aa tum ba tuma. 

12Doonee Israɛl tima maga zi fun bu piili a kpa ba diwe awa sina awa nuuta papasi 

maga aa wa Koosi bar jɛɛmi dama ti dɛ naa ba yaa fun kpa kina aa dau chen. 

13Banawara mu fun yisi di baa nyini dɛɛni ta chen funɛ ya: Sɛlɛmia naa funɛ ya Koosa 

dama kɔkɔɔr chen awa Zadɔk naa funɛ ya Koosi chiksɛ nibiksi chen awa Pɛdaya naa 

funɛ ya Livai chen. Hanan naa funɛ ya Zaka be ka vɛɛn ya Matania niha chen funɛ ya 

naa ka o ya ba ni suŋi. Mu funɛ zimu ali mu bambi ni di mu sii zi su bau ali chenani 

ba kaa bɔni diwe ta aa nyɛ ba dɔŋtima banawara ya tumtumsi ta chen ni. 

14Mu fun sumi Koosa a ŋɔ, "Mu Kunyan Koosa, muu sumi hinnu di i lisi mu wɛ kaa 

lisi chenani mu tum ali i bar jɛɛmi dama ti awa a jɛɛmisi ni chen.” 

15Chen saha ti mu yaa fun nau ka Juda tim ta bɔnɛ yaa funɛ tɔrki bugil nɔna hiisi 

wuzu ti ali ba ŋmaani ni ka bɔnɛ ka yaa fun vɔu buna a sak ba kakusa daha aa la 

Jerusalɛm. Mu yaa fun ŋɔ bau di ba taa yogli kina hiisi wuzu ti. 

16Taaya tima banawara funɛ nyɛn Jerusalɛm ni chen funɛ kpa nyinsa awa ki yogle 

kurgɛ magau a wa Jerusalɛm a wa yogli aa nyɛ ya walɛ taa ni hiisi wuzu ti. 

17Mu funɛ galimi Israɛl tim ta nihɛɛti tau a ŋɔ ba, "Tum tagna wa maa tum chen, domi 

hiisi wuzu ti wa tel ma yaa tum tumwa kaa vɛ di ma waa zi hiisi. 

18Chene ma funɛ ya Koosa fun na paan a lɛrigi ma nawaalsi ta diŋsa a nyɛ pulim nɔ 

chɛɛki chen. Ma ha vɛɛn vɛ kaa chɔk hiisi wuzu ti aa ta o paan zi siiu a du ma ni.” 

19Chendaha mu funɛ ŋɔ banawara laa il bolzɔɔnɔsi ta chenu di a wuzu naa chɔɔsi yaa 

wa kaa pusi hiisi wuzu ti chen zaazɔɔn ba far Jerusalɛm bolzɔɔnɔsi ta maga hali chɔɔsi 

wa pusi, hiisi wuzu ti wa kaali ka ba zi puk ta. Ba ka vɛɛn kani baa nyini kaa ta wa 

nyɛ nandigi kpa ki yogle ali bar digi di o wa yogli Jerusalɛm ni ali hiisi wuzu ti ni. 

20Chendaha yau bisa banawara funɛ yogli kina maga chen yaa fun chɔ tɔha ti 

zagbɛrkpure ti mun nee wuzu bunɔra tiin ti dusum. 

21Doonee mu fun tɛ ba nin kaa ŋɔ di baa doso doon chɔɔli ni, domi o wa werwa ba 

yaa wa chɔ doon aa pɔ di chɔɔsi pusi. Mu funɛ vɛɛn ŋɔ bau di ba vɛ gil chen ti yaali, 

mu zi nyɛ ba tusa chɔku. Piili saha ti aa la, ba waa fun bu kpa kina a waa yogli dooni 

hiisi wuzu ti. 

22Saha tirɛ mu fun ŋɔ Livaisi taa ni di ba chaksi ba titi ali ba tum tagni taa ni kaa la 

chiŋi a pɔ bolzɔɔnɔsi ta chen ni, nandigi waa zi chɔk hiisi wuzu ti a ta. Mu funɛ vɛɛn 

sumi wusisumau a ŋɔ di, "Ya Kunyan Koosa, muu sumi hinnu di i lisi mu wɛ kaa gil 

min, domi i daŋni ti zenu kinkan.” 

23Chen saha tirɛ mu fun zim di Ju tim ta kpa haanasau ali Asdɔd awa Amɔn awa 

Moab pulimsi taa ni. 

24Ba bisi ta bɔnɛ funɛ sɛm Asdɔd tima sɛmsɛmnɛ awa sɛmsɛm bɔnɛ kaa vɛɛ nu ya sɛm 

ta. 

25Chendaha mu paan funɛ siu kinkan mu fun lagmi nara ta maga a fun ŋɔ nɔɔ a nyɛ ba 

kaa tuk ba maga a fun lɛrigi ba nyuksa a kpiriki. Doonee mu fun nyɛ ba hɛɛsi hɛɛsa ali 

Koosa sɔn ti ni di ba wa pulim bɔnɛ nibinsa waa zi bu kpa dɔŋa. 

26Mu funɛ ŋɔ ba nanɛ, "Pulim digi nihaan funɛ nyɛ kankoor Solomɔn fun wa tum tum 

tagna ali Koosi wati. O funɛ ya koor zenne a kaali pulimsi maga koorsa ka Koosa funɛ 

daŋni o wɛ kinkan a fun vɔu un Israɛl tima koora, amaa chen maga gantɛl ni o funɛ wa 

zu tum tagna niu. 

27Ma zii daŋni ya magkpaa tiŋ ma naasa aa kpa pulim digi nihaaniwa aa ya haanasi 

kaa yɛrɛ?” 

28Joyada nyana funɛ ya Ɛliasiv naa funɛ ya Koosa dama kɔkɔɔrsi nihɛɛ chen, amaa 

Joyada be funɛ wa kpa Sanbalat beu ali Bɛtɔrɔn ni, chendaha mu fun nyɛ Joyada li 

Jerusalɛm ni. 

29Mu funɛ vɛɛn sumi wusisumau a ŋɔ, "Ya Kunyan Koosa, muu sumi hinnu di i lisi 

mu wɛ, domi nara ta funɛ chɔk i bar jɛɛmi dama kɔkɔɔrsi ta bar kanɛ tau a ta awa 

chiksɛsa anawara i fun kpa nyɛ ba wa Livaisi taa ni chen.” 

30Mu funɛ nyɛ ba yisi ba nisau ali hɔɔra wɛɛ ni kaa fun vɛɛn kpa chiksɛsa a nyɛ i bar 

jɛɛmi dama kɔkɔɔrsi ta awa Livaisi taa ni chen ni, ba maga zi zim ba tumau aa tum. 

31Mu funɛ vɛɛn nyɛ ba dɛu daasau a dau i bar jɛɛmi dama ti ni di ba kpa aa fu kɔɔrsa 

anawara ba kpa wa kɔɔri aa nyɛ hin a li saha naa werwa baa kɔɔri a chen. Chendaha, 

ya Kunyan Koosa, muu sumi hinnu di i lisi wɛ naa maga kaa suŋi min a nyɛ mu kpak 

sɔn weri. 

ƐSTA 

ƐSTA 1 

1Wɛ anawara funɛ ya ali koor Zɛsɛs saha ti pulimsi anawara o fun dɔ funɛ ya pulim 

kɔkwa difumlɛ daanɔpɛ ali India awa Kus pulim ni. 

2Chen saha ti koor Zɛsɛs funɛ dɔ Susa kpok maga. 

3Koor nɔ funɛ di awa tel bunsa tora. O funɛ lagmi o tɔha nihɛɛtau awa o tumtumsa, ba 

fun lagmi a di wuzu zen diwe. Lanjima nihɛɛta awa tumtumsa funɛ li Pɛɛsia awa Miid 

tima pulimu awa lagmi ti. 

4Pɛnsa nɔra tuha ni, o funɛ biksi chenani o kpaku ali o pulim ti ni. 

5Nan wuzu nɔ funɛ wa kaali, koor ti funɛ lagmi Susa tɔ zen nibinsau, kin tima awa 

fara tima mag funɛ lagmi wuzu bunɔpɛwa a di wuzu zen diwe ali koor zen dama ti 

bugili ba sɔn ni. 

6Ba funɛ kpa gar naa funɛ bɔrisi ki bilima awa ki pilimi chenu a tɛ dam ti sal ni kaa 

fun vɛɛn kpa kinawara ya malɛ kinkan kina a tɛ sal ti ni aa biksi wewer awa tusɔɔna. 

7Ba funɛ weliki sinau a du salma kuruba kurgɛ kurgɛ ni. Koor nɔ ka funɛ kpak tusɔɔn 

kinkannɛ ali koor sin ti bar bɔni ni. 

8Chendaha o waa fun ŋɔ di ba weli sin ti ki magsi aa nyɛ ba naa nyɛn lagmi ti ni chen. 

O funɛ chiksi o tumtumsi wa chiksirɛ a biksi di ba nyɛ ba naa maga nyɛn lagmi ti ni 

chen maga nyɔ sin ti awa mag ba kpok bɔ. 

9Lagmi nɔ ni ba funɛ nyɛ koor hahɛɛ naa baa yir Vasti chen wa diweu o lagmi o 

dɔŋtima nihaana a fun kpa diwe ta a nyɛ ba ali lagmi ti ni. 

10Wuzu zene nɔpɛ ta tiin wuzu sin funɛ dɛɛsi un, o yir o tumtumsa nara ba nɔpɛ ba 

naa ba yir Mɛhuman, Bista, Habɔna, Bigta, Abagta, Zɛta awa Kakas chen. Nan 

tumtumsi na ka funɛ ya namugilsiwa. 

11O funɛ tum bau di baa la a la kpa o hahɛɛ Vasti aa wa awa o kankoor nyuchik ti ni, 

chen ni nara awa o tɔha nihɛɛta zi na unnu, domi o haan ti wer wa nyinire. 

12Tumtumsi na funɛ la tel a sɛm un, o funɛ vɛu di o waa zi la. Ba fun bur wa a wa sɛm 

koor ti di o haan ti vɛu di o wa zi wa, koora ti paan funɛ siiu kinkan. 

13Saha ti o ka yaa fun ya chiksirɛ di koor kaa ya wudigi see o dɛu suŋi ali zimzimsa 

wati ba biksi un nyinbaan weri. Chendaha o fun yir nara di ba wa biksi un nyinbaan 

weri. 

14Ba naa funɛ ya nihɛɛta kani a naa dɔnŋa funɛ ya Kasɛna, Seta, Admata, Taasis, 

Mɛrɛs, Masɛna awa Mɛmukam. Nan nihɛɛti banɔpɛ naa funɛ li Pɛɛsia pulim awa Miid 

tima pulimrɛ. Ba waa funɛ ya ba naa kanɛ a na dɔŋa ka wii zii ya. 

15Koor ti funɛ ŋɔ nihɛɛti nau di o tum o tumtumsiwa a kpa chiksi nyɛ ba di ba la nyɛ o 

haan ni, amaa o haan Vasti ka vɛ chiksi tiu. Nan tiina chiksi biksi di ba ya un yɛrɛ? 

16Mɛmukam funɛ ŋɔ koora awa nihɛɛti taa niu di koor haan ti wa pini koor duŋ zoma. 

O pini koor, tɔha nihɛɛta awa pulim ti nara magawa. 

17Nihaani maga nu chenani koor haan ti ya chen ba wa zi buu nyɛ ba baalasa wa 

jirima. Baa zii sɛmu di koor Zɛsɛs funɛ yir o haan o vɛ chen baŋnɛ ba ya un. 

18Saha naa Pɛɛsia awa Miid tima koor haanasa wa nu chenani Vasti vɛ koora nɔɔ 

chen, dusum ba zi piili a sɛm ba baalasa chenu sari ka chɔɔsi zi pisi. Nara magkpaa 

haanasa waa zi bu wa nyɛ ba baalasa wa jirima. Ba baalasa ta ka zi wa na paanu aa du 

ba haanasi ni. 

19Adaha o ya di koor kpak tusɔɔnau, o mɔɔli a ŋɔ di o haan Vasti ta bu val wa o 

suwachak, ka ba sɔbi a du Pɛɛsia awa Miid pulim chiksi tɔn ni ka kpa o hɛɛsi ti a nyɛ 

nihaan digi ni. 

20Saha naa koor ti mɔɔli pulim ti maga ni kpaala nihaana awa ba baalasa nyani ni, 

nihaana maga zi wa piiliu aa nyɛ ba baalasa wa jirima. Hali naa baal ya fara tiina koo 

kina tiina o zi waa nyɛ un jirimau. 

21Koora Zɛsɛs wa o nihɛɛta tuha funɛ sɔɔniu ali Mɛmukam sɛm ti ni. 

22Koora funɛ mɔɔli pulim tɔsi maga niu a ŋɔ di nibaal naa maga nyɛn o dam ni, o ya a 

dam nyu tiina a kpak yiko aa sɛm wa kpok ni. 

ƐSTA 2 

1Koor Zɛsɛs paan funɛ wa sɔɔni, o funɛ lisi o haan Vasti wɛu chen ti fun muksi un, 

domi chenani o mɔɔli un pulim ti ni chen. 

2Saha tirɛ o ni kpaamɛ ba naa funɛ kani a mari un chen fun ŋɔ, "Yɛrɛ koor vɛ dɛu 

butowe weri naraa ha vɛ zim nibaal? 

3Koora Zɛsɛs fun lisi nihɛɛta ali o pulim maga ni di ba nyini a lisi butowe were pulim 

tɔ zen ni a kpa ba wa du Hegai nisi ni o dɔ ba wɛ maga, 

4chen ni o zi koti a nyini ba tuha ni nara were a kaali ba magau, a kpa un a chiksi o 

haan Vasti ba chiŋi ni." Koor ti fun lisi di kpaami werire, ba nyɛ un chen kaa fun la 

nɔɔni. 

5Susa ni Ju tim baal digi funɛ nyɛn ba yir un Mɔdikaya. O nyan sɔn funɛ ya Jawi. O 

funɛ ya Bɛnjaman zɔɔnɔ narrɛ. O nawaalsa funɛ ya Kis awa Simɛi. 

6Kankoor Nɛbukadnɛza funɛ wa kpak Jehoakin naa ya Juda koora awa nara ali 

Jerusalɛm ni. Mɔdikaya funɛ ya ni kpaksɛ ta digirɛ. O fun kpa ba a kaali pulim digi di 

ba la tum ki nyɛ un. 

7Mɔdikaya towe be funɛ ya Ɛsta, o Ju tima sɔn funɛ ya Hadasa. O funɛ ya butowe 

werire. Saha naa o nyana awa o niina funɛ wa siti, o bazome Mɔdikaya funɛ dɛɛsi un. 

8Koora ti funɛ mɔɔli ba kpa butoosa a wa Susa chen, Ɛsta funɛ ya ba digire. Ba funɛ 

kpa un la du koor zen dam nɛ a nyɛ Hegai dɔ o wɛ maga. 

9Hegai funɛ daŋni Ɛsta wɛ kinkannɛ a fun nyɛ ba ya diwe were aa nyɛ un, a yausi 

baŋyɔɔk were a nyɛ un o di tola ka nyɛ un bar chɔli weri kaa nyɛ nara ya diwe aa nyɛ 

un. 

10Ɛsta wa fun la nɔɔni biksi di o ya Ju narrɛ, domi Mɔdikaya funɛ kpami unnu di o ta 

wa ŋɔɔli. 

11Mɔdikaya yaa fun la nyini ba sal tiu, kaa baari doonani butoosi ta nyɛn chen, di o na 

kinkana kaa ya. 

12Saha naa butoosi ta digi yaa fun kaa zu koor Zɛsɛs wati, ba yaa kpak saharɛ a di 

tola. See o kpa pɛnsa nɔra a dɛu nuu sɔr lɛma a tiksi ka zi zu koor wati. 

13Saha naa maga naa ya fun la zu doon o yaa laari kinkina maga o daŋniu. 

14Nihaan ti la koor wati zaazɔɔn, chɔɔsi pisɛ o ka yaa bur wa butoosi ta dam ti, baa 

chɛrigi un ka kpa o wɛ maga a du Saasgas nisi ni. Waa funɛ ya naa laa nyini koor 

samsi ta maga, koor wa yir butowe naa waa laa la koor wati. 

15Ɛsta saha funɛ wa tel di o zu koora wati. O funɛ di tolau nara maga bambi nyɛn un 

ni. Hegai funɛ kpami un di o laari kilaarɛ bɔnɛ. Chen kilaarɛ ta wa Ɛsta funɛ wer 

kinkannɛ. 

16Koora Zɛsɛs funɛ di koora bunsa nɔpɛ awa pɛn fi tiinɛɛ o fun kpa Esta a wa o dama. 

17O bambi funɛ kpak Ɛsta kinkannɛ a kaali butosa ba naa maga ha vɛ zim nibaala chen 

maga. Chendaha o funɛ la kankoor nyuchik ti ali Vasti wati a fun kpa chik Ɛsta o 

birigi koora haanhɛɛ. 

18Ɛsta kpaali ni koora ti funɛ lagmi tɔha nihɛɛtau awa o tumtumsa a nyɛ ba di wuzu 

zen diwe ka nyɛ tumtumsa maga hiisi a wuzu ti kaa nyɛ ba papasa a biksi di o ya 

koorau. 

19Chen saha ti Mɔdikaya funɛ ya nara la tum koor ti dam nɛɛ. 

20Mɔdikaya funɛ sɛm Ɛsta di o ta wa sɛm nandigi di o ya Ju narrɛ. O funɛ wa ya koora 

haan, chen ti funɛ nyɛn o bambi niu a chi chenani o fun ya bichɛla Mɔdikaya sɛm un 

sɛm o kpa du o bambi ni chen. 

21Wuzu digirɛ Mɔdikaya fun kani koora dam bolzɔɔnɔ ni ka nu ka koora tumtumsa 

nihɛɛta nar balɛ, ba naa la pɔ koora bolzɔɔnɔ, Bigtana awa Tɛrɛs paan fun si ba sɛm di 

ba zu kpu koora Zɛsɛs. 

22Mɔdikaya funɛ kpa sɛm nɔɔ a sɛm koor haan Ɛsta niu. Ɛsta ka fun zu sɛm koora ni. 

23Ba fun viisi di sɛm ti ya wutirɛ, ba fun kpaksi ba a vɔti tɛ bugil nyuhu ni ka fun sɔbi 

du tɔn ni ali koor ti suwachak ni. 

ƐSTA 3 

1Wɛ taa funɛ wa kaali koor ti funɛ gbaari baal naa baa yir Heman ka o ya Hamɛdata 

be ali Agag zɔɔnɔ ni chen wa hɛɛsirɛ. 

2Koor ti funɛ biksi di o tumtumsa maga gbiri aa nyɛ Heman wa jirima. Ba maga fun la 

nɔɔni ka Mɔdikaya vɛ. 

3Mɔdikaya wa ba naa funɛ tum chen funɛ pɛɛsi un di, "Yɛrɛ i vɛ koora nɔ ti?” 

4Ba funɛ sɛm chen wuzu maga ka o vɛ di o waa zi nu ba sɛm ti kaa ŋɔ ba di o ya Ju 

narrɛ. 

5Heman funɛ wa na di Mɔdikaya wara nyɛ un jirima, o paan fun si kinkan. 

6O funɛ wa zim di Mɔdikaya ya Ju narrɛ o funɛ dɛu nyinbaannɛ di o kpu Ju tim maga 

ali koor Zɛsɛs pulim ni. 

7O funɛ di koora bun fidaalɛ tiina, pɛn naa yaa te chiŋi bun fali baa yir Nisan chen 

nɛɛ, ba fun kani a yo walɛ a kpak pɛn fidaalɛ tiina naa ba yir Ada chen. 

8Heman funɛ sɛm koor ti niu di nibin bɔnɛ nyɛn o pulim nɔ ni a waligi ba titi ba wu 

yalɛ kur ba wa ba naa nyɛnɛɛ ni ba ka vɛɛ la koora chiksɛsa, adaha ba nyɛni ti wara 

sɔɔni koora tuha. 

9Heman funɛ ŋɔ koora Zɛsɛs niu di o kpak tusɔɔna o nyɛ ba kpu nar ta maga ka o nyɛ 

anzunfa tusugsa fi ba suŋi ba naa kpu nar ta chen. 

10Koora ti funɛ lisi gbin naa o kpa a nyɛ Ju tim dɔm ti ni, Hamɛdata be Haman ali 

Agag zɔɔnɔ ni chen. 

11O funɛ ŋɔ un nanɛ, "Nara ta wa ba malɛ maga ya i kiniwa. Ya ba chenani i daŋni.” 

12Bun fali pɛn wuzu fidaatora ba funɛ sɔbi tɔnau ka koor fɛti nin a biksi di ba kpa la 

nyɛ o koora sa banawara maga nyɛn o pulim ni di ba burigi o sɛma a sɔbi du sɛm 

maga ni ali o pulim ti ni. 

13Ba naa funɛ ya laaboora ni mɔɔlɛ funɛ kpa laaboora tiu a chɔ mɔɔli wuzu bɛgim nɛ a 

biksi pɛn naa ba yir Ada chen wuzu fidaatora wuzu ba li a li kpu Ju tim nibaala, 

nihaana awa bichɛsa ka dɔ ba kina maga. 

14Tɔn ti funɛ daŋni nara maga nu laaboori tiu a saksi ka saha ti zi wa tel. 

15Koora ti funɛ nyɛ laaboora tiu a go Susa ka o wa Heman fun wa kani a nyɔ sin ka 

Susa tima nibinsa maga fun buti. 

ƐSTA 4 

1Ju tim funɛ kpak ba tuchɔk wuzu kilaarɛ wa aa laari. Chendaha nara ta tusa yaa fun 

wa chɔk ba ya liisi ba kilaarɛ wa a ta kaa zer tuchɔk kilaarɛ ta a laari kaa ya tɔ a mil 

nyuuna. Chen tuchɔk funɛ wa pu Mɔdikaya o fun zer ki laari nɔ a laari a val tɔha tuha 

ni, ba zim di o tuha chɔkɛ. 

2O funɛ wa tel koor dama bolzɔɔnɔ o waa fun la nɔɔni zu sal, domi nar wa laari chen 

tuchɔk kilaarɛ ta o wara zu koor dama sal. 

3Ju tim ba naa funɛ nyɛn koor Zɛsɛs pulim ni chen tuha funɛ chɔk kinkannɛ, ba vɔti 

nɔɔna kaa laa wi a vɛɛn fɔuli a nyɛ Koosa ni. Ba funɛ vɛɛn laari ba tuchɔk kilaarɛ tau 

kaa ya tɔ a mil ba nyuuna. 

4Niha bichɛsa awa nibaal naa funɛ ya Ɛsta tumtumsa chen funɛ na Mɔdikaya, ba funɛ 

la ŋɔ Ɛsta niu chenani Mɔdikaya laari tuchɔk kilaarɛ. Chen ti funɛ muksi Ɛsta 

kinkannɛ o fun nyɛ ba kpa kilaarɛ a li nyɛ un o vɛ chen kilaarɛ ta kaa fun laari o 

tuchɔk kilaarɛ. 

5O funɛ yir koor dama namugil naa ba yir Hatak chene a ŋɔ un di o la pɛɛsi Mɔdikaya 

kinkina muksi un, awa kinkina nyɛ o laari tuchɔk kilaarɛ ta. 

6Hatak funɛ na Mɔdikaya a li yau cheŋ naa gbɛr koor dama chene a pɛɛsi un. 

7Mɔdikaya funɛ piili wɛ ta maga a nyɛ Hatak ni kaa sɛm chenani Heman ŋɔ di ba kpu 

Ju tim maga ka o nyɛ ba malɛ. 

8O funɛ kpa nan laaboora ti tɔnu a nyɛ Hatak ni di o kpa la nyɛ Ɛsta ni di tɔn na ba nyɛ 

a biksi di ba kpu Ju tim chen nɛ. Adaha o bɛlimi koora di o ɔm ba siki kaa gil ba. 

9Hatak funɛ ya chen tiu. 

10Ɛsta funɛ nyɛ Hatak wa laaboora o kpa bur la nyɛ Mɔdikaya ni. 

11Nar yaa fun kaa zu koora wati nibaal koo nihaan ka ba vɛ yir un koor dam ti ni o 

kpu tiina ali koor dam ti ni. Chen ti funɛ ya ba chiksirɛ ba pulim ti nara maga fun zim 

un. Nibine ba fosi ya fun ya di i la zu koora wati ka nihɛɛta vɛ zimi o nyɛ hin salma 

daŋkpala, chen ni nihɛɛti ta na hin o biksi di koora zim i wɛu. Zinan ya wuzu fumtora 

o ha yir min. 

12Ɛsta taa ti funɛ wa pu Mɔdikaya. 

13O funɛ tɛ un ninu a ŋɔ di o nyan koor dama zen ni chen wa biksi di o na fosire a 

kaali ba Ju tim maga, 

14"Ta moori i nɔɔ kaa kani, i sɛmɛ ya zi na fosiu ali koora wati. Ya vɛɛn ya chen Ju 

tima maga wa i walɛ wa zi na fosi. O wa gasi wa chen daha, i ya koora haan chen aku 

zinan wu muksi nɔ daha.” 

15Ɛsta funɛ bu nyɛ Mɔdikaya wa laaboora a ŋɔ, 

16"Lagmi Ju tim maga ali Susa ni a ŋɔ ba di ba vɔti nɔɔna wuzu butora nha awa 

dusum kaa ki lisi mu wɛ, mu wa mu tumtumsa nihabichɛsa gbaan zi vɔtiu ka mu zi zu 

koora wati. Mu zim di o ya chiksirɛ. O ya di mu zu kaa siu muu zi suu kaa siu.” 

17Mɔdikaya zi funɛ kaaliu a la ya chenani Ɛsta biksi chen. 

ƐSTA 5 

1Nɔ vɔu ti wuzu butora tiina o wuzu peti, Ɛsta funɛ laari o koor haan kilaarɛwa ali wa 

chiŋi koor dama salbaan ni a kani kaa kpa o see a chak koor bol. Koor ti ka funɛ kaniu 

kaa la nyini sal ni. 

2Saha naa o fun na o haan chen ti funɛ ya un tusɔɔnau o zer salma daŋkpal ti a tɛ un. 

O haan ti ka fun wa gbaŋsi daŋkpal ti nɔ munɛ. 

3Saha ti koora ti funɛ pɛɛsi unnu, "Baŋa ya? Sɛm min kinkina i daŋni, i zi na unnu, o 

ya di mu tɛɛnɛ nɔ bar digirɛ ii daŋni, mu zi nyɛ hinnu.” 

4Ɛsta funɛ ŋɔ unnu di, "O ya hin tusɔɔna, mu daŋni i wa Hemannɛ zinan dusum mu ya 

wuzu zen diwe a nyɛ ma.” 

5Doonee koor ti fun yir Heman lalaka di o wa Ɛsta kpak ba hɔɔra. 

6Ba funɛ kani sin bar nyɔɔli ni chene koor ti fun bu pɛɛsi Ɛsta, "Sɛm min kinkin naa i 

daŋni, mu zi nyɛ hinnu." Koor ti wa Heman funɛ la Ɛsta wuzu zen diwe ta ba diili. 

Saha naa ba fun wa nyɔ sin, o funɛ pɛɛsi Ɛsta, "Ŋɔ min kinkina naa i daŋni. Mu zi nyɛ 

hinnu.” 

7Ɛsta funɛ jɛrigiu a ŋɔ ba, 

8"Ma kpak tusɔɔna aa daŋni ma zim kina mu daŋni, mu zi daŋni i wa Heman chɛ wa 

mu damau mu ya wuzu zen diwe a nyɛ ma ka zi biksi ma kina mu daŋni.” 

9Heman funɛ li lagmi ti ni, o funɛ kpak tusɔɔnnɛ a wa li koor dama bolzɔɔnɔ ni a 

chem Mɔdikaya, o ka waa fun ya wudigi a biksi di Heman ya nihɛɛrɛ. O paan fun si 

kinkan. 

10O funɛ ya kanyitau a kaali dama. Saha naa o fun la tel dama, o funɛ a lagmi o 

chɛnsau a wa o haan Zɛrɛs. 

11O funɛ dɛɛsi du ba niu chenani o ya kin tiina, a kpak bisa kinkan ka koora nyɛ un 

hɛɛsa, ka o vɛɛn kpak nyuha a kaali koor dama tumtumsi ta maga. 

12Heman funɛ sɛmu, "Kinkina bu gbaari. Koora haan, Ɛsta, ya wuzu zen diwe wa a 

nyɛ mu wa koora duŋduŋ ni kaa ŋɔ di o chɛ vɛɛn bura daŋni yau chɛ wuzu nɔ.” 

13A maga wa ya min wudigi a chi chenani mu fa wa na ka Mɔdikaya naa ya Ju tim 

baal chen kani koor dama bolzɔɔnɔ ni chen. 

14O haan wa o chɛnsa fun ŋɔ un, "Nyɛ ya sa dɛ ziŋziŋi o ya na zamsi fumnɔpɛ 

daanyuun. Chɛ chɔɔsa i la ŋɔ koora ni." Ba kpak un a vɔu tɛ dɛ ziŋziŋi ti nyuha ni. Ka 

i chɛ la di i wuzu zen diwe a wa tusɔɔn ni. 

ƐSTA 6 

1Koor ti waa fun nyaŋi a chɔ do a wuzu ti dusum, chendaha o funɛ ŋɔ o tɔha nihɛɛti 

taa niu di ba kpa tɔn ta kuwa a karimi biksi un. 

2Ba funɛ karimi ba wɛ tɔn tiu a la li o lug digi ni o fun biksi di Mɔdikaya funɛ viigi 

Bigtana awa Tɛrɛs, koor dama bolzɔɔnɔ ni pɔla ta muna a biksi nara ba fun kpaksi ba 

a kpu ba, di ba vɔu wiirɛ di ba kpu koor Zɛsɛs. 

3Koora funɛ pɛɛsiu, "Baŋ jirima koo papaharɛ i ya nyɛ Mɔdikaya ni a biksi di o ya 

wudigiu?" O tumtum ti fun ŋɔ di, "Ya wa ya wudigi a nyɛ un.” 

4Doonee koor ti fun bu pɛɛsi di, "Anti nyɛn mu dam sal nɔ ni?" Heman funɛ zu koora 

wati a ŋɔ un di saha nɔ o nyɛ ba kpa Mɔdikaya a la vɔu tɛ dɛ ziŋziŋi naa o sa chen 

nyuha ni. 

5Koor ti fun bu pɛɛsi, "Leene Heman ka?" O tumtumsi ta fun ŋɔ di waa chiŋɛ sal ni. O 

fun ŋɔ di ba yir un o zuu wa. 

6Saha naa Heman fun la zu koor ti wati, o funɛ ŋɔ un di, "Baal digirɛ mu daŋni mu 

nyɛ un jirima. Adaha yɛrɛ mu kaa ya?" Heman fu lisi o bambi ni di, "Anti nyɛn koora 

zi nyɛ jirima di min laa ta.” 

7O fun ŋɔ Koora ti ni di, "Kpa i koor taktasi ta a nyɛ baal ti ni o laari ka o vɛɛn kɔɔri i 

zaaga ti gbaannɛ a nyɛ un. 

9Yir tumtum hɛɛti ta digi o kpa tagta ti a laari baal ti, kaa kpa un a kansi zaag ti gantɛl 

ni a val a mɔɔli tɔha ti tuha ni di naa koora daŋni o nyɛ jirima chen nɛɛnɛ.” 

10Koor funɛ ŋɔ unnu, "Si lalaka a dɛu tagta wa zaag ti a ya chenani i biksi chen nyɛ 

Mɔdikaya Ju tim baal ti ni. I zi na unnu ka o kani koor dama bolzɔɔnɔ ti ni.” 

11Heman funɛ laari un takta tiu ka yɔɔgi zaag ti a kpa Mɔdikaya a kansi o daha ni ali 

mɔɔli a nyɛ nara ni di, "Baal nɔ wa koora pa papaha, domi o bambi kpak di o nyɛ un 

jirima.” 

12Ba funɛ gba peti, Mɔdikaya funɛ bur wa koor dama bolzɔɔnɔ tiu a wa kani ka 

Heman fun gur o nyuha a kaali o dama awa hiisi ni. 

13O funɛ sɛm o haan awa o chɛnsa nawara maga funɛ pu unnu. Ba maga fun ŋɔ un, 

"Lalaknɔ i wa bu kpak kpok ali Mɔdikaya wati, domi o ya Ju narrɛ i ka waa nyaŋi un, 

adaha lalaknɔ wa kaa nyaŋi hin.” 

14Ba funɛ sɛm chene namugil naa funɛ nyɛn koor dama ti ni chen funɛ wa zu a ŋɔ di 

koora ŋɔ di o wa yir Heman o wa di Ɛsta wuzu zen diwe ta. 

ƐSTA 7 

1Doonee koor ti awa Heman fun kaali a la di diwe ali Esta wati. 

2Ba wuzu zen diwe bulɛ tiina, ba funɛ kani aa nyɔ sinnɛ, koor ti fun bu wa pɛɛsi, "Mu 

haan Ɛsta, baŋnɛ i daŋni? Ŋɔ min mu zi nyɛ hinnu, mu zi nyɛ hin mu tɛɛnɛ nɔ 

purigiriu.” 

3Ɛsta fun jɛrigi a ŋɔ, "I tuha sɔɔnɛ wa jɛrigisa kinaa mu daŋni i wati na, ma nyɛ mu 

kpak miisa a nyɛn ka mu walɛ gbaan kpak miisa a nyɛn. 

4Mu wa mu walɛ magwa ba yogli a nyɛ nara ni di ba kpu ya ka bɔnɛ ya yosa. O fa vɛ 

ya chene, mu fa wara sɛm, nan sɛma, domi ya kpuuli zi gbɛru.” 

5Koor Zɛsɛs funɛ pɛɛsi o haan Ɛstau, "Anti kaa magsi a ya chen? Leenee chen baal ti 

ka.” 

6Ɛsta funɛ ŋɔ di, "Ya dɔm ya Heman naa kani nan." Hansura fun zu Heman o kani a 

nyini koora a wa o haan hansur nyini. 

7Koor ti paan funɛ siiu kinkan o fun si wa paan ti ni ali dɛ ti ni ali chiŋi koor dam ti 

bugil basɔn ni, o funɛ zimu di koor ti daŋni o namsi unnu, o funɛ bɛlimi koor haan 

Ɛsta di o gil o tum tagna a pɛŋ un. 

8Ɛsta funɛ kani sal ni chene aa hiisi ka Heman fun wa chiŋi o suwachak ni aa bɛlimi 

un hali a wa chel chɔ o suwachak ni di o gil o tum tagna a pɛŋ un. Saha naa koor ti fun 

li damtil a wa li a na ka Heman chɔ tɛɛnɛ ni chen, o paan funɛ si kinkanu o tɛsi a ŋɔ, "I 

zii daŋni i chɔ mu haan tiu ali mu dam nɔ ni kaa yɛrɛ?" Saha naa o fun sɛm chen wa 

peti, namugilsi nara balɛ fun wa li a kpa kin a tɔ Heman nyuha. 

9Doonee naa baa yir Habɔna chen fun ŋɔ koor ti ni, "Heman funɛ ŋɔ di ba kpa naa 

funɛ la i miisa a ta baa yir Mɔdikaya chen a vɔu tɛ bugil daha, chen bugil ti ziŋziŋ ka 

ya naa magsi fumnɔpɛwa." Saha tirɛ koor ti fun ŋɔ di ba kpa Heman a la tɛ chen bugil 

ti daha. 

10Chendaha ba funɛ kpaa Heman a la tɛ daasa nawara o fun baŋsi di ba kpa Mɔdikaya 

a la tɛ chen daha nɛɛ. Doonee koor ti paan zi fun sɔɔni. 

ƐSTA 8 

1Saha ti kankoor Zɛsɛs funɛ kpa Heman naa ya Ju tima dɔm chen nisi kina magau a 

nyɛ o haan Ɛsta ni chen wuzu ti. O fun ŋɔ koor ti ni di o wa Mɔdikaya ya ki bɛgimnɛ, 

chendaha koor ti funɛ nyɛ Mɔdikaya wa kpoku ali o dam ti ni. 

2Hali o funɛ yisi gbin naa funɛ nyɛn Heman nin ni aa biksi di o nyɛn koor dama nɛɛ 

chen a kpa nyɛ Mɔdikaya ni, ka Ɛsta fun pa Heman nisi kina maga a nyɛ Mɔdikaya ni. 

3Chen gantɛl ni Ɛsta funɛ bu la koor ti suwachaku a la chel chɔ tɛɛnɛ ni aa wi kaa fɔuli 

aa biksi un. O funɛ sumi unnu di o sɛm Heman ni o gil vɔu tagin naa o vɔu di o tum Ju 

tima ta chen. 

4Koor ti fun kpa o koor daŋkpala naa ba kpa salma a kɔɔri chen a tɛ un o fun mil a si 

kani. 

5Ɛsta fun si kani a ŋɔ, "Mu kunyana, o ya di i kpak tusɔɔnau kaa zim di nyinbaan 

nyɛnu i mɔɔli a nyɛ ba dusi mɔɔli naa Heman fun mɔɔli di ba kpu Ju tima ali i pulim 

nɔ ni maga chen, 

6domi mu waa ki kani aa nyini ka baa muksi mu walɛ ta kaa ki kpu ba.” 

7Doonee koor ti fun ŋɔ Ɛsta awa Mɔdikaya ni, "Mu nyɛ ba kpa Heman a vɔu tɛ daasi 

nawara o titi kpa baŋsi a vɔu di ba ya Ju tima taa chenu kaa kpa o nisi kina ta nyɛ Ɛsta 

ni, 

8amaa ba sarkɛ sɔbi tɔn di ba ya wudigi ka koor fɛti nin, chen wii ti waa ki vɛ yaali. I 

daŋni i sɔbi a nyɛ Ju tim taa ni a biksi chenani ii daŋni kaa nyɛ ba kpa mu sɔn a sɔbi 

chen tɔn ti.” 

9Bun fali tuha ni, pɛnsa atora tiina wuzu fumlɛ daatora wuzurɛ chen fun ya. Chen pɛn 

ti sɔn fun ya Sivan. Mɔdikaya fun sɔbi tɔna a bɔni Ju tima awa pulimsi kɔkwa awa 

fumlɛ daanɔpɛ ali India awa Sudan pulimsi ni. Ba funɛ sɔbi tɔni tau a nyɛ nara maga 

ni ali ba titi sɛma ni. 

10Mɔdikaya funɛ kpa koor ti sɔnnɛ a sɔbi tɔni ta a kpa kinaa ba kpa aa mariki koor 

dam tɔna chen a mariki tɔna taa maga a biksi di koor damnɛ a li. A fun nyɛ bisa kpa 

zaagna anawara laa chɔ kinkan chen kpa tɔni ta a bɔni pulimsi ta maga. 

11Tɔha ti tuha ni o funɛ biksi di koora nyɛ nyinbaanu di Ju tim ta lagmi a kani bar 

bɛgim ni aa kok ba titi, chen ni ka pulim digi tima wa vɔu laal a li bar digi aa wa di ba 

wa chem ba, ba kpak nyinbaan wa ba si chem chen timau. 

12A wuzu naa ba fun yisi a nyɛ Ju tima taa ni di ba tum chen tuma funɛ ya pɛn fidaalɛ 

tiina wuzu fidaatora wuzu. Chen pɛn tirɛ Ju tima funɛ yir Ada chen. 

13O funɛ ŋɔu di ba mɔɔli a chi o ya chiksi di pulim maga zim di Ju tima saksɛu a pɔ ba 

dɔm ta di ba chem laal. 

14Saha naa koor ti fun sɛm chen a wa peti, ba funɛ zini o dama zaagni tau a chɔɔ go 

kaa laa mɔɔli chen laaboor ti. 

15Mɔdikaya funɛ li koor dam ti ni a laari o koor tagta naa bɔrsi ki bilima awa ki pilima 

chen kaa yɔɔgi o titi wa malɛ kina ni. Saha naa Susa tɔha ti tima maga fun na un, ba 

funɛ kpak tusɔɔna kinkannɛ a chɛɛmi aa go tɔha ti nyinbaanasi maga. 

16Chen saha ti, Ju tim ta maga tusa funɛ sɔɔni kinkannɛ, domi ba funɛ di nyusumu ali 

ba dɔm nisi ni. 

17Doonani maga chen laaboor ti fun la tel Ju tima ta tusa funɛ sɔɔniu, ba kpak chen 

wuzu ti o ya wuzu zen kaa ya hiisi wuzu. Ba funɛ vɛɛn kpak tusɔɔnau aa di wuzu zen 

diwe chen wuzu ti. Chendaha nara kinkan funɛ ɔm Ju tima tau hali bɔnɛ yaa fun chɔ 

wa gbaari ba niu kaa laa yir o titi wa Ju nar. 

ƐSTA 9 

1Ada pɛn ti wuzu fidaatora wuzu funɛ wa tel, ba funɛ kpa mɔɔli naa koora mɔɔli 

chenu a du tum ni. Ju tim dɔma banawara funɛ lisi di ba waa kaa na kpok chen funɛ 

kɔŋi kpok tiu ka Ju tim ta fun dɔ kpok. 

2Pɛnsa atora maga, Ju tim ta yaa fun yir lagmirɛ ba lagmi bar bɛgim ni a kani, aku ba 

dɔma ta zi wa vɔu di ba chem ba laal daha. Chendaha nara maga funɛ ɔm ba kinkannɛ 

wa laal chemi ni. 

3Chendaha pulim nihɛɛta maga funɛ suŋi bau aku baa laa ɔm ba daha. 

4Mɔdikaya sɔn funɛ mɔɔliu a su pulimsi maga di waa zi dɔ kpok ali koor dam ni, o 

yiko ka funɛ kuraa gbaari chene saha maga. 

5Ju tim ta funɛ kpu ba dɔm ta magwa wa takoobisi ni kaa laa ya ba chenani baa daŋni. 

6Susa duŋduŋ tuha ni ba funɛ kpu nara kɔksa anyuunwa. 

7Banawara ba fun kpu chen bɔnɛ funɛ ya Heman bisa fi nawara funɛ ya Hamɛdata 

niisisa chen. Ba sɔna funɛ ya Pasandata, Dalfɔn, Aspata, 

8Pɔrata, Adalia, Aridata, 

9Pamasta, Arisai, Aridai awa Vazata. 

10Amaa ba waa fun chuŋi ba nisi kina a kaali ba pulim. 

11Chen wuzu ti nara banawara maga Ju tim ta fun kpu chen maga, ba funɛ nyɛ koor ti 

wa laaboorau. 

12Koor ti fun ŋɔ o haan Ɛsta ni, "Ju tim ta kpu nara kɔksa anyuunwa a gbaari Heman 

bisi fi. Ka baŋnɛ i buraa daŋni ba ya pulim nɔ ni lalaknɔ a nyɛ hin? Sɛm min kinkan 

maga ii daŋni, chen ni mu zi yau a nyɛ hin.” 

13Doonee o fun ŋɔ koor ti ni, "Muu sumi hinnu di i chɛ nyɛ Ju tim ta ya chenani ba ya 

ali Susa ni zinan chen. Kaa chɛ kpaksi Heman bisa fi ti maga a vɔti a tɛ bugili daha.” 

14Koor ti fun nyɛ chen ti ya, a nyɛ ba kpaksi Heman bisa fi ti maga a vɔti tɛ bugil 

daha. 

15Ada pɛn ti wuzu fi wuzu, Ju tim ta funɛ vɛɛn la kpu nara kɔksa atorwa ali Susa ni, 

amaa ba waa fun vɛɛn pa ba nisi kina a pusi. 

16Ju tima banawara maga funɛ nyɛn koor ti pulim ti ni chen funɛ kpu ba dɔma ta nara 

tusuk fumnɔpɛ daanyuunwa, amaa ba ka waa fun pa ba nisi kina. 

17Chen wuzu ti funɛ ya Ada wuzu fi daatora wuzurɛ, amaa fidaanaasi wuzu ti, ba waa 

fun bu kpu nandigi. Chen wuzu ti funɛ ya ba tusɔɔn wuzurɛ, ba fun kpak ba wuzu zen 

diwe diili. 

18Ju tima banawara nyɛn Susa ni chen funɛ yisi Ada wuzu fidaanyuun wuzurɛ o ya ba 

hiisi wuzu awa ba diwe lɛma diili, domi wuzu fidaatora awa fidaanaasi wuzuuni taa 

wa ba fun kpa a kpu ba dɔma ta kaa ka kpa wuzu fidaanyuun tiin ti a hiisi. 

19Chendaha Ju tima banawara nyɛn tɔ wisi ni chen yaa fun kpa Ada pɛn ti wuzu 

fidaanaasi wuzu a ya tusɔɔn wuzu aa hiisi kaa laa di diwe lɛma ali ba damsa ni chen. 

Chen wuzu ti, yaa fun wa tel ba ya fun zɔŋ diwe lɛmau aa di kaa chɔksi a laa bɔni ba 

chɛnsa. 

20Mɔdikaya funɛ sɔbi wuzu zen ti tɔnau a nyɛ Ju tima banawara tɔsa duglɛ awa 

banawara tɔsa bole ka ba nyɛn kankoor Zeses pulim ni chen maga ni di. 

21Ba kpa Ada pɛn ti wuzu fidaanaasi awa o wuzu fidaanyuun wuzuuna a ya ba tusɔɔn 

wuzuuna. 

22Chen wuzuuni taa wa Ju tim ta fun fosi ba titi ali ba dɔm nisi ni. Ada pɛn ti nɛɛ ba 

ka fun tum chen tum ta, a nyɛ ba tuchɔk fun burigi ba tusɔɔna. Chendaha ba funɛ ŋɔu 

di chen wuzuuni ta yaa wa tel, ba kpak tusɔɔna a lagmi dɔŋ ni aa di kaa ki pa nyausa 

wa papasa. 

23Ba funɛ nu Mɔdikaya sɛmsɛm tiu a fun kpa wuzu ti o biksi chen a burigi ba chiksi 

aa di ba wuzu zen diwe bunsi maga. 

24Heman funɛ nyɛ ba yo walɛwa a biksi wuzu naa ba kaa kpu Ju tima maga a chi 

chenani o vɔu o bambi ni chen. 

25Ɛsta fun kpa wii ti a la pu koora, o fun nyɛ ba sɔbi tɔna a nyɛ tɔsa maga ni di Heman 

lisiu di o kpu Ju tim ta maga, amaa o lisi tagni ta funɛ di unnu ba fun kpa o wa o bisi 

maga a la tɛ bugili daha. 

26Chendaha baa yir wuzu zen ti wa Purim. Chen mun ya walɛ yooli, aku chenani 

Mɔdikaya fun sɔbi tɔna chen awa kinkina funɛ pu ba chen daha. 

27Ju tim taa funɛ kpak chen chiksiu a nyɛ ba titi ni. Ba funɛ biksiu di nar ya Ju koo o 

kpa o titirɛ a burigi Ju nar, chen nibine werwa o zim chen wuzuuna alɛ ta wɛu ali bun 

tuha ni, domi chene Mɔdikaya fun sɔbi a biksi di baa ya. 

28Ba maga funɛ la nɔɔniu di nibine naa maga ya Ju ali o bar nyɛni maga ni kpak chen 

wuzuuna alɛ ta baa yir Purim chen a ya hiisi wuzuuna ali ba nyɛni maga ni piili zinan 

kila saha maga. 

29Chen gantɛl ni, Ɛsta awa Mɔdikaya fun bu sɔbi tɔn bulɛ tiina aa biksi chenani tɔn 

naa Mɔdikaya fun sɔbi chen ya wuti kpaa la hiisi wuzu ti baa yir Purim chen. Ɛsta 

funɛ biksi chenani o kpak yikou ali chen hiisi wuzu ti ni. 

30Ba funɛ sɔbi tɔnau a bɔn Ju tim ta awa Pɛɛsia tɔsa kɔkwa difumlɛ daanɔpɛ, a funɛ 

biksi ba chenani baa zi ya a kpak nɔɔ bɛgim awa tusɔɔna awa daŋni ali dɔŋtima wati. 

31Saha ti, Mɔdikaya awa Ɛsta funɛ biksi bau saha naa baa zii di tusɔɔn wuzuuni ta a 

chi chenani ba kpak fɔula awa nɔɔ vɔu sahasa chen. 

32Ba funɛ sɔbi chenani Ɛsta fun biksi di ba kpak hiisi wuzu ti aa di tusɔɔn diwe chenu 

a du tɔn ni. 

ƐSTA 10 

1Saha ti kankoor Zɛsɛs ka funɛ kpa tum kpokwa a chiksi o pulim ti tɔsa anawara maga 

ya tɔ baar bole awa anawara funɛ nyɛn nii nɔɔsi ni chen maga. 

2Ba funɛ sɔbi tum zene awa tum kpoka anawara o fun tum chen awa chenani maga o 

fun nyɛ Mɔdikaya wa hɛɛsa chenu a du Pɛɛsia awa Miid tim koorsi chiksɛ tɔni ni. 

3Mɔdikaya funɛ wa ya naa kpak hɛɛsa a sak kankoor Zɛsɛs ni, chendaha nara funɛ nyɛ 

un jirima kinkannɛ. O ka fun vɛɛnaa tum kinkan di o fosi o walɛ ta ali namsi ni. 

Chendaha o sɔn funɛ mɔɔli a kaali pulimsi magwa di waa funɛ ya naa kpak kpok a sak 

koor ni. Hali saha bɔnɛ o yaa fun sɛmu aa suŋi o walɛ taa ali koor ti suwachak ni. 

  



766 

 

© 1999,  Wycliffe Bible Translators, Inc. 
 

 
 

 

JOB 

JOB 1 

1Baal digi funɛ nyɛn Us pulim ni a funɛ jɛɛmi Koosa wa wuti ni. Baa yir un Job. O 

funɛ ya nibine naa laa tum tum werewa kaa vɛɛ daŋni o tum wu tagna ali o nyɛni ni. 

2O funɛ lul nibabichɛsi nara ba nɔpɛwa aa ka lul nihabichɛsa nara ba tora. 

3Sel nawara o fun kpak funɛ nɛɛnɛ. Piisisa funɛ ya tusugsa anɔpɛwa, lakoomisa 

tusugsa atora, nuhɛ tusuga awa kakusa kɔksa anyuun. O funɛ ya nibin zenne a kpak 

nisi kina kinkan a kaali banawara maga nyɛn pulim nha bar yɛli tɔsa taa ni. Chendaha 

o funɛ vɛɛn kpak tumtumsa kinkannɛ ba nyɛn o wati. 

4O bisa yaa fun yir narau ali ba damsa ni ba waa di tusɔɔn diwe. Saha naa ba ka wa yir 

nara ta ba damsa ni ba yaa ŋɔ ba toosi taa niu ba wa gbaari. 

5Saha naa ba wa di tusɔɔn diwe ta ka chɔɔsi pusi, Job yaa kpaksi selwa a kɔɔra a nyɛ 

ba magkpaa ni di ba chaksi ba titi ali ba tum tagni ni. O yaa lisi o bambi niu di anna 

ba tusɔɔn diwe ta bar diili ni ba digi nisu a pini Koosi zoma. 

6Wuzu digirɛ Koosa malaikasi fun wa si aa la ya Kunyan Koosa wati. Doonee Sintana 

gbaan fun tiŋ a kaali. 

7Doonee Koosa fun pɛɛsi un, "Baŋnɛ i nyɛn aa dɛu?" Sintana fun ŋɔ un, "Mu kur nyɛn 

tɛɛnɛ nɔ niu a buuri aa kaali.” 

8Saha tirɛ, ya Kunyan Koosa fun bu pɛɛsi un, "I zim Job naa ya mu tumtumna chen 

wɛu? Nandigi wato tɛɛnɛ nɔ ni a chiŋi wa wuti ni kaa vɛɛnaa tum tum were a chi un. 

O jɛɛmi minnu saha maga kaa vɛɛn vɛɛ daŋni o yaa ki tum tum tagna ali o nyɛni ni.” 

9Doonee Sintana ti fun pɛɛsi un, "Chenani Job jɛɛmi hin nan ka o vɛ na i jɛɛmi ti 

nyɔɔra, o waa zi bur i mun ni? 

10Saha maga i yaa kok o wa o walɛ aa li wumukse ni. I ya alibarka aa du o nisi kina 

maga ni kaa nyɛ o kpak nuhɛ kinkan a su o pulim ti maga. 

11Amɛ lalaknɔ, o ya di i la kini ta magau ali o nisi ni, o waa zi ŋɔ nɔɔ a nyɛ hin.” 

12Saha tirɛ ya Kunyan Koosa fun ŋɔ Sintana ti ni, "Chen wara, mu kpa o nisi kini ta 

maga a du i nin niu, hin dɔ a yiko. Ki ya chenani maga i bambi daŋni, amaa ta wa ya o 

titi wa wudigi." Doonee Sintana fun kaali. 

13Wuzu digirɛ Job bisi ta fun la lagmi ba maan hɛɛ dama ni aa di ba tusɔɔn diwe, 

14nandigi fun chɔ a wa ŋɔ ba, "Ya nyɛn ŋmaha nɛɛ aa par wa nuhɛ ni ka kakusi ta ka 

la nyɛn aa se kɔsa. 

15Ŋmɛɛrsa wa kpaksi i tumtumsi taa maga kaa ŋmɛ sel ta. Ba funɛ kpu nara magwa 

kaa ka mu duŋduŋ. Mu duŋduŋ ya naa chɔ fosi a wa di mu wa sɛm hin.” 



767 

 

© 1999,  Wycliffe Bible Translators, Inc. 
 

 
 

 

16O funɛ sɛm chene a waa peti di piisisa ni gbaŋi ka chɔ wa a wa ŋɔ, "Ya nyɛn kɔha 

nɛɛ nasɛha wa tɛsi a kpu piisi gbaŋsi ta awa piisisa ta maga. Mu duŋduŋ ya naa chɔ 

fosi ali mu miisi ni. Chendaha mu wa di mu wa ŋɔ hin.” 

17O gbaan funɛ wa sɛm chen a waa peti di tumtumsi taa digi wau a wa ŋɔ un, "Kaldia 

tim puk butora wa pu ya wa ba laal zaagna awa a torokosi ni a wa chem ya ali kɔha ti 

ni a fuksi lakoomisi ta maga a kaali kaa kpu ya maga. Mu duŋduŋ kote fosi ali mu 

miisi ni a wa di mu wa sɛm hin.” 

18O funɛ wa sɛm chen a waa peti di o tumtumsi taa digi ka wau a wa ŋɔ Job ni, "I bisi 

ta maga fa lagmu ba maan hɛɛ dama ni aa di ba tusɔɔn diwe. 

19Doonee dopeha li nyaabaan ti wa a wa zaag dam ti lɔ ba ni ba magkpaa siti kaa ka 

mu duŋduŋ mu chɔ wa di mu wa ŋɔ hin.” 

20Doonee Job fun si chiŋi a liisi o kilaarɛ maga a ta a biksi di o tuha chɔku. O funɛ 

funi o nyuhau kaa chɔ tɛɛnɛ ni aa bilimsi. 

21Saha tirɛ o fun ŋɔ, "Ba funɛ lul min, mu funɛ kpa nin hulɛ wa a wa, mu ka vɛɛn kaa 

kpa nin hulɛ taa wa a siu. Ya Kunyan Koosa funɛ nyɛ min nisi kini ta, waa ka vɛɛn la 

a maga zinan chen. O sɔn werwa pɛki saha maga.” 

22Wɛ ta funɛ pu Job chen maga yɔri di o wa tum a puti Koosa, domi o waa fun kpa 

galimsa a nyɛ Koosi ni. 

JOB 2 

1Wuzu digirɛ Koosi dama malaikasa fun vɛɛnaa la ya Kunyan Koosa suwachak, 

Sintana fun tiŋ a kaali. 

2Doonee Koosa fun la pɛɛsi un, "Leenee i nyɛn hali wa zinan ka mu vɛ na hin?" O fun 

ŋɔ Koosi ni di o kur nyɛn tɛɛnɛ nɔ nɛɛ a buuri aa kaali. 

3Ya Kunyan Koosa fun ŋɔ un, "I vali ti tuha ni, i zim mu tumtumna Job wɛ, domi 

nandigi wato tɛɛnɛ nɔ ni aa tum tum were kaa vɛɛn tiŋ min wa wuti ni a chi un. Saha 

maga o jɛɛmi minnu kaa vɛɛ daŋni o tum tum tagna ali o nyɛni ni. I funɛ burigi mu 

bambiu a nyɛ mu nyɛ hin nyinbaan i kpa wumukse la du un ni ka o vɛ ya min wudigi 

chen maga di o vɛɛn kur tiŋ min wa wutirɛ.” 

4Doonee Sintana fun ŋɔ un, "Nar zi koti gil o nisi kina magau aku o laa daŋni o kpak 

miisa daha. 

5Lalaknɔ o ya di warɛ i du dɛŋa, o zi koti chiŋi i see niu a ŋɔ nɔɔ nyɛ hin.” 

6Saha tirɛ ya Kunyan Koosa fun vɛɛn ŋɔ Sintana ni, "Chen wara mu kpa un a du i nisi 

ni, amaa ta wa yisi o miisa.” 

7Doonee o fun li Koosa wati a kaali a la nyɛ chɔɔmunsi yagsi Job bara maga. 

8O fun la kani doonani ba kpa chaasa a ta a fun zɛr chincheli aa korki o chɔɔmunsi ta. 

9Saha tirɛ o haan fun wa ŋɔ un, "Nan nɔ maga kuraa pu hin nan ka i ha vɛɛn tiŋ i 

Koosi ti wa wuti nii? I waa ŋɔ nɔɔ a nyɛ un kaa laa siu?” 

10Amaa Job funɛ ŋɔ o haan tiu, "Womsi sɛmwa ii sɛm chen. Saha naa Koosa wa nyɛ 

ya ki weri ya tusa yaa sɔɔniu, baŋ daha o yaa kpa wumukse du ya ni yaa fɔuli?" Nan 

wumukse naa funɛ pu Job chen maga di o wa sɛm sɛm tagin a nyɛ Koosa ni. 

11O chɛnsa nara batora sɔna funɛ ya Ɛlifas naa funɛ li Tɛman chen awa Bildad naa 

funɛ li Sua chen a zi gbaari Zofa naa funɛ li Naama chen. Saha naa ba fun wa nu 

chenani Job nyɛn wumukse ni chen, ba funɛ kaaliu di ba la sɔɔni o bambi. 

12Ba funɛ la chene a la na ka Job chiŋi bar boli ni, amaa ba waa fun zim di warɛ. Saha 

naa ba fun wa zim di Job chiŋɛ doon chen, ba funɛ wiiu kaa laa liisi ba kilaarɛ kaa ya 

hɛɛra aa du ba nyuuni ni a biksi di ba tusa chɔku. 

13Ba funɛ la pu un, ba wa un funɛ nyɛnu wuzu bunɔpɛ nha awa dusum di ba wa zim 

sɛm naa baa sɛm ali o wati, domi ba sii funɛ na chenani o nyɛn wumukse niu. 

JOB 3 

1Job funɛ wa piili sɛm sɛmi ali ba ni a fun ŋɔ nɔɔ a nyɛ a wuzu naa ba fun lul un chen 

ni. 

2O funɛ ŋɔu, "Koosa, hin laa zi ŋɔ nɔɔ a du dusum naa mu niina fun kpak mu lo chen 

awa wuzu naa ba fun lul min chen ni. 

4Muu sumi hinnu di i nyɛ chen wuzu ti kur ya birsa ka ta buu chaani, ka ta vɛɛn wa 

lisi chen wuzu ti ali i nyɛni ni. 

5Nyɛ chen wuzu ti kur ya birsa ka dobaala su buudaha pɛn taa chaani. 

6Ta gur chen dusum ti aa gbaari bun tuha ni wuzu digi maga. 

7Vɛɛn nyɛ o ya tuchɔk awa fɔula wuzu nar taa lul un ni. 

8Ŋɔ vutisa awa lure tima maga ba ŋɔ nɔɔ a nyɛ chen wuzu ti ni. 

9Hin laa zi vɛɛn nyɛ chɔwulli taa yɛlɛ a li chen wuzu ti chɔɔsa, ka ta nyɛ chen dusum 

ti ki lil nantɔ di chɔɔsa zi pusi unnu. 

10Nyɛ chen wuzu ti ya ta yɔri wuzu aku o nyɛ mu li wa a wa nyɛn wumukse awa 

tuchɔk ni chen. 

11"Mu fa funɛ siu a li mu niin lo tuha koo a siu saha naa ba fun lul min a dau chen, o 

fa funɛ bɔu. 

12Baŋ daha mu niina zi fun namsi o titi aa nɔŋ min kaa laa nyɛ min il muu ɔsi? 

13Mu fa funɛ siu, anna mu faa hiisiu lalaknɔ, 

14aa chɔ do mu tutɔ ni a chi koorsa awa nihɛɛta banawara funɛ kpak yiko a sa koor 

dam zene chen. 

15Mu faa zii chɔ dou a chi koor bisa banawara kpak salmasa awa anzunfasa a su ba 

damsa chen. 

16Mu faa zi vɛɛn chɔu aa hiisi a chi bichɛl naa ba ha lul lalaknɔ. 

17Tum tagna nibinsa banawara sitɛɛ a chɔ ba hugilsi ni chen wa bu koti aa tum ba tum 

tagni ta. Banawara kaa yaa tum tuma a ku chen gbaan yaa chɔ ba hugilisi niu aa hiisi. 

18Hali banawara ba kpaksi a tɔ dɛ chen yaa nyɛn tusɔɔn niu, domi ba waa ya buraa na 

tɛsi awa muksi kinkan. 

19Nibinsi maga nyɛn dooni banawara ya nibin zene a kpak sɔna awa banawara vɛ 

kpak sɔna maga nyɛn dooni hali yosi gbaan dɔ ba titiu a nyɛn dooni aa ya ba tutɔ. 

20"Yɛrɛ o werwa nibinsi nyɛn sibir ni ka chaani nyɛn banawara nyɛn wumukse chen 

wati? 

21Chen tima yaa kaniu aa pɔ siu, domi ba yaa nyini di hugila bɔ nisi ki dama ta, amaa 

siu ti ka waa yaa wa. 

22Ba waa yaa kpak tusɔɔna see ba wa siwu ba huk ba. 

23Koosa yaa kpa ba chɔɔsi pusi digi nyɛni a sogliu a dau luksi maga ni. 

24Mu yaa nyɛn tuchɔk niu aa fɔuli kaa luku diwe diili. Mu ka waa ki gil chen fɔula ti. 

25Kinkina maga mu yaa ɔm ali mu nyɛni ni chen maga yaa wa ya wutirɛ. 

26Mu wa kpak tusɔɔna, mu ka wa kpak saha aa hiisi, domi mu wumukse ta wa kpak 

peti." 

JOB 4 

1Doonee Ɛlifas fun ŋɔ Job ni, 

2"Job, mu moori vusiu, adaha muu daŋni mu sɛm mu sɛmsɛmnɛ, amaa ka ta wa nyɛ i 

paan siili. 

3I biksi nara kinkannɛ kaa vɛɛn suŋi nara kinkan wa i kpok ni. 

4Nar yaa fun wa gbarigi, a ku i nɔɔ sɛmsɛma yaa nyɛ tiina wa kpoku o koti a si chiŋi. 

5Lalaknɔ, i gbaan saha telu wa i nyɛn wumukse ni. I ka wa kpak i bara kpok di i chem 

chen wumukse ta. 

6I ya Koosa ni jɛɛmirɛ, chendaha i wa kpak galimsi digi, adaha o werwa i kpak i bara 

kpoku aa lil nantɔ di i zi nyaŋi wumukse tau. 

7Lisi bur gantɛl a nee i zi koti na nibin bɛgim naa i zim o ya tum were ni tumi kaa 

nyɛn wumukse niu. 

8Mu yaa nau ka nara tum tum tagna kaa laa vɔu vɔu tagna, amaa ba ka yaa vɛɛn wa na 

wu tagni ta nyɔɔrrɛ a chi chenani nar yaa du ki parɛ a vɛɛn wa kum chen ki parɛ taa 

chen. 

9Koosa yaa wa ta ba magau yɔri ali o paan ti ni a chi chenani dopeha yaa ya a chɔk 

kina a ta chen. 

10Tum tagna ni tumɛ ta yaa miriki seeu a du nara ni a chi chenani gbogimta yaa kaa 

kpak sel aa ya chen, amaa Koosa yaa mosi ba nyinau a kpiriki ba zi moori. 

11Ba yaa wa sitiu a chi chenani gbogimta yaa vɛ na diwe aa diili a siu chen ka ba bisa 

pusi dɔŋ ni. 

12"Laaboor digi funɛ nyɛn a ya laaboor sogli, chendaha mu waa fun koti a nu un. 

13Chen laaboor ti waa fun nyɛ mu koti chɔ do a chi chenani nar yaa zu dɛ a nyɛn 

deesisa ni kaa vɛ chɔ do weri chen. 

14Hansur fun kpak min kinkan mu bara jigiri. 

15Din fun chaani mu see, mu nyuksa maga si chiŋi buudaha. 

16Mu funɛ nau ka kindɔŋ chiŋi mu suwachak ni, mu funɛ nyin un, amaa kaa vɛ zim 

kinkina ya un. Doonee mu fun nu ka taa digi nyumsi a ŋɔ, 

17nandigi nyɛnu a ya tum were ni tumi a vɛ kpak galimsa ali Koosa naa ya o ni naami 

chen watiu? 

18Koosa sii waa yaa su o tumtumsa banawara nyɛn o wati chen. Hali o ya na o 

malaikasi ta gbaan galimsau. 

19Koosa sii waa su o ki naami naa o kpa chuha koo hɛɛra a naami, domi nar nɔsi un ni 

o yaa pɔtiu a vɛɛn burigi hɛɛra. 

20Nibine yaa si chɔɔsau a kpak alaafɛ, amaa o waa ya zaazɔɔn o siu. 

21Kinkina maga o kpak chen yaa wa li o nisa niu ka o wa siu kaa ha vɛɛn vɛ kpak 

nɛha." 

JOB 5 

1"Job, ki yir a nee nandigi koo malaika digi zi jɛrigi hinnu. 

2O ya womsire wa i kpa siu wɛ a muksi i titi. 

3Mu yaa nau ka banawara vɛ kpak nɛsa chen nyɛn wudigi vɛ muksi ba, amaa mu yaa 

ŋɔ nɔɔu a du ba damsi ni. 

4Ba bisa yaa nyɛn muksi niu a vɛɛ na fosi, domi nandigi waa zi chiŋi ba gantɛl ni a 

sɛm a suŋi ba ali ba sɛma bar sɛmi ni. 

5I bambi wara daŋni nyukpok tima awa banawara laa tum tum tagna chen bar nyɛni. 

6Tum tagna awa wumukse wara nyu ali tɛɛnɛ ni. 

7Nibine maga na wumukse o yaa chɔu a chi chenani din yaa di ki zaalɛ chɔ chen. 

8"Mu fa ya hin, mu faa zi burigi mu see chak Koosa watiu a sumi un di o suŋi min ali 

nan wumukse naa ni. 

9Nandigi wa ki zim tum zene anawara oo tum chen mun. Alaazibu tum ta ka wa kpak 

peti. 

10O yaa nyɛ doon niiu a du tɛɛnɛ ni o yɔgsi. 

11O yaa suŋi banawara ya jɛrigɛ chenu kaa laa nyɛ banawara nyɛn tuchɔk ni chen wa 

bambi sɔɔna. 

12O yaa chɔk nibinsi banawara laa dɛɛsi nɛsi kinkan chen nyinbaanasa awa ba vɔusa 

aa ta ba vɛ koti aa di nyusum ali ba vɔusi taa ni, 

14Hali nha salbaan nyuha, ba waa yaa nyɛn birsi nɛɛ, 

15amaa Koosa yaa fosi nyausau ali wumukse awa siu ni. 

16O yaa nyɛ nyausi ta kpak tahamau ali ba wɛ ni, amaa ka tum tagni nibinsi ta moori 

ba nɔɔna a vɛɛ sɛmi. 

17"Tusɔɔn nyɛn nibine naa ya wi a puti Koosa kpak un a ta nyinbaan niu. Chendaha 

Koosa waa lɛrigi i diŋna, i ta nyɛ chen muksi hin. 

18Koosa du nar wa chɔ, waa yaa vɛɛn chaksi chɔɔ ti wa o nisa ni hali o wa peti. 

19Saha maga o yaa fosi narau ali dɛŋasi ni. 

20Lɔsa saha wa tel, o yaa nyɛ nara wa dɛu baa di a vɛɛ siti. Laal ka vɛɛn wa tel waa 

yaa kok ba aa li laal ti ni. 

21Koosa zi fosi hinnu ali sɔn chɔk nibinsi ni. Saha naa i ka vɛɛn wa nyɛn wumukse ni, 

o zi fosi hinnu ali a ni. 

22Saha naa lɔsa awa wumukse kinkan wa nyɛn ma, i waa zi yaa nyɛn tusɔɔn niu aa 

mɔm a. I waa zi vɛɛn waa ɔm kɔha sela. 

23Bunkola waa zi wa nyɛn i ŋmaana anawara i par chen maga ni. Kɔha sel zene ka 

waa zi wa di a wa kpak hin. 

24Saha ti, i zi wa kpak tusɔɔnau a nyɛn i dama ni. I piisisa maga zi wa nyɛnu ka 

kindɔŋ taa muksi a. 

25I zi wa lul bisa kinkan a chi chenani kɔsa yaa nyu a chiŋi a vɛ kpak guri chen. 

26I zi vɛɛn nyɛnu a wa hɛɛsi a chi chenani mɛ yaa lul a wa bi a hul ka ba zi kum a 

chen. 

27Job, ya buksu di nan wɛ naa zi wa pu hinnu saha digi, adaha o werwa i la aau." 

JOB 6 

1Doonee Job fun jɛrigi a ŋɔ, 

2"Mu fa kaa zamsi mu wumukse awa mu tuchɔk nɔ yukyuk, 

3a faa zi yug kaali mɔɔg hɛchɛu, adaha ma ta nyɛ mu sɛmsɛm kpok ta ya ma alaazibu. 

4O chi ya Kunyan Koosa naa zene a kpak kpok awa yiko a kaali kina maga chen yag 

minnu wa toha hɛm ni. O huun zu mu bara maga, domi o wumukse ta o kpaa du min 

ni chen saksi dɔŋ nɛɛ. 

5"Kakuma wa na kɔsa aa se o tuha yaa sɔɔni, nuha gbaan wa na kɔsa chene o tuha yaa 

sɔɔni. 

6Ka anti laa zi koti di diwe naa ba vɛɛ du yisa? Baŋ lɛmlɛm nyɛn zimi hal bar pulim ti 

ni? 

7Mu nɔɔ wa lɛm diwe ni a chi chen kin ta. Kinkina maga mu ka di mu yaa wiu. 

8"Mu sumi Koosa di o nyɛ min kindɔŋ, o yaa vɛu di o waa zi nu mu wusisuma a nyɛ 

min chen kin ti. 

9O fa tau van kpu min. 

10Mu fa zimɛɛ di o zi tau van kpu minnu mu bara naa faa zii wi chen magau ka mu 

tuha sɔɔni mu za a chiksi. Mu zimu di Koosa du kasirɛ, chendaha mu wara vɛ o 

chiksi. 

11Mu wa bu kpak kpok naa mu zi bu kpa a nyɛn, mu ka wa bu kpak tahama. 

12Mu yaa lisiu di bunkolle ba zi kpa naami min kaa lukirɛ ba kpa naami minn? 

13Mu wa bu kpak kpok aa fosi mu titi, mu ka wa kpak naa wati mu zi la a la dɛu suŋi. 

14"Nan wumukse naa wa pu min o yaa werewa mu kpak chɛnsa banawara laa tiŋ wuti 

nyinbaannɛ. Hali o ya di mu vɛ koosi nɔɔrɛ, baa zi nyɛ min sɛmsɛm suŋeu, 

15amaa mu chɛnsi ta waa yaa mur minnu a chi chenani pola yaa wa hɛɛsi ka nii bu vɛ 

nyɛn a ni chen. 

16Bur yaa yɛliu a tɔ pol wisi ta a vɛ koti aa pali, 

17amaa nha wa yɛli a yaa dusiu ka poli ta chɔ huli a hul a maga. 

18Yau bisa awa a zaagna yaa nyɛnu a buuri aa dɛu nii hali a wa nyuksi ali nyaabaan ti 

ni. 

19Yau bisa funɛ li Seba awa Tɛma aa dɛu kina, 

20amaa ba tahamsi funɛ la peti ali pol taa ni. 

21Ma nyɛni chi chen poli taa wa ali mu wati. Ma wa na mu nyɛni hansur yaa kpak 

mau ma bur gantɛl. 

22Saha leemwa mu ha ŋɔ ma di ma nyɛ min papaha koo ma la kpak nandigi naagbɔŋ a 

nyɛ min ka o suŋi min wudigi ni? 

23Ma ka ha na ka mu ŋɔ ma di ma fosi min ali mu dɔma nisi niu? 

24"O ya di mu ya chenu, ma ŋɔ min kaa biksi min mu galimsa, chen ni muu zi moori 

mu nɔu kaa ki nu ma wati. 

25Wuti sɛma chɛrigi nar bambire, amaa ma waa sɛm ta ya womsi sɛmwa. 

26Maa lisiu ali ma bambisi ni di mu sɛm ta ya peharɛ, amaa ma ka yaa vɛɛn kpak 

sahau aa jɛrigi min. 

27Mu fa zi pokli ki damatau a nyɛ banawara vɛ kpak nyama ni chen kaa gil ma chɛnsa. 

28Maa nyin mu see ni ka mu wara suni wɛ. 

29Ma gil chenani ma vɛɛ sɛm wuti. Saha maga ma yaa na mu galimsau kaa laa ta min 

yɔri ka mu ka yaa kpak wuti. 

30Ma yaa lisi ma bambisi niu di muu suni wɛɛwa kaa laa ki vɛ ŋɔ wuti." 

JOB 7 

1"Nibine nyɛni kur ya muksirɛ, chendaha wuzu maga o yaa kur nyɛn tum kpok nee, 

2a chi chenani yom yaa ku aa daŋni bar sɔn o kani chen koo chenani pɛn yaa wa siu 

tumtumna la kani aa pɔ di o la o bɔta chen. 

3Pɛn maga mu waa yaa kpak kindɔŋ ali mu wati, amaa kaa nyɛn tuchɔk ni dusum 

maga. 

4Mu wa chɔ di mu chɔ do, mu yaa chɔu aa bilimsi aa pɔ di chɔɔsi pusi lalaka. 

5Ɛnyɛsa su mu bara maga, chendaha mu bara ta maga ya chɔɔriwa aa lɔk. 

6Mu wuzuuni ta telu lalaka a chi chenani nar yaa sɔ kpalo lalaka chen, chendaha mu 

wa bu kpak tahama. 

7Mu Kunyan Koosa, muu daŋni i zimu di mu nyɛni wa mag wudigi a chi chenani nar 

yaa hiisi bu bɛgim chen. Chendaha tusɔɔn wa bu to min. 

8See naa i kpak aa nyini min nan waa zi bu waa na min hali saha naa vɛ kpak bɔ. Baa 

zi waa dɛu minnu, amaa ba ka waa zi waa na min. 

9Chenani dobaal yaa nyɛn buudaha ni a wa nyuksi chen, chene ba naa maga sitɛɛ a 

nyɛn ba hugilsi ni chen gbaan ki bu vɛ nyaŋi a si ba hugilsi taa ni. 

10O yaa siwu, banawara zim un chen maga sugli o wɛ. 

11Mu waa ki moori mu nɔɔ kaa vɛɛ sɛmi, domi mu paan siiu kinkan mu bara haasi 

min ni. 

12"Yɛrɛ ma gor min a du banbaan ni a chi mu ya nii tuha nuha? 

13Mu yaa chɔu di mu hiisi, chen ni mu bar wiha ti zi sɔɔni minnu, 

14amaa i yaa du min hansurau ali deesisa ni kaa nyɛ mu chɔ aa na wɛ anawara kaa wa 

ya chɔɔsi pusi digi. 

15O fa werwa mu tau siwu kaa hiisi wa nan wumukse naa ni. 

16Lalaknɔ, nyɛni ti zi ku minnu, adaha yisi i nisa ali min ni, domi mu nyɛni ti zi wa bu 

kpak see. 

17"Baŋ daha nibine wɛ muksi i kpak saha wa chenani aa ya ni? 

18Chɔɔsi maga i yaa valu aa il un kaa laa zamsi un saha maga. 

19Muu sum hinnu di i viu i see a ta bar digi kaa nyɛ mu lil mu nantɔ nɔ. 

20I waa naa ba kpak a tɔ dɛ nan, mu tum tagni taa du hin wɛɛ nɛɛ, kaa baŋnɛ i nyɛ mu 

wɛ muksi hin? Koo mu nyɛni tii du hin kuusi nɛɛ? 

21Amɛ i waa zi ɔm mu siki kaa gil mu tum tagni ta a pɛŋ minn? I zi waa dɛu minnu, 

amaa i ka waa zi na min, domi a waa zi vusi ka mu siu." 

JOB 8 

1Doonee Bildad fun ŋɔ Job ni, 

2"Lalaknɔ i zi sɛm i sɛma anawara laa li peha chen a petiu. 

3Ya Kunyana Koosa wara sogli wuti, domi saha maga o yaa tum tum werewa. 

4Hali i bisa fa tum a puti Koosa o yaa kpa ba tum tagni taa wa a lɛrigi ba diŋsa, 

5amaa lalaknɔ ma burigi ma see a chak ya Kunyana Koosa naa kpak yiko a kaali kina 

maga chen a sumi un. 

6I yaa naa nɔɔ laa sɛm wuti kaa chiŋi bar bɛgim, Koosa zi wa saksi i damau o wer ba 

wa na bɔta weri. 

7I nisa kina anawara i nyuksi chen maga ya yɔrirɛ ali kinkina Koosa kaa nyɛ hin chen 

wati. 

8"Ki nyini saha digi tima nɛha kaa buksi wuti naa ya nyama fun buksi. 

9Ya nyɛni wa mag wudigi, ya ka wa zim kindɔŋ, chendaha ya nyɛni chi chenani 

sisiima yaa chɔ a wa nyuksi chenne, 

10amaa nyɛ saha digi nibine naa kpak nɛha chen biksi hin kaa cheŋi diŋsa a nu 

chenani ba kaa sɛm. 

11"Karaka wara nyu doonani nii vɛ nyɛni, chendaha a wa to kinkɔɔksa ni. 

12A nyu a chiŋi ka nii wa hɛɛsi a waa yaa te siwu, amaa kaa ka kpuri a wa nar kum a a 

sɔ. 

13Banawara vɛɛ jɛɛmi Koosa chen nyɛni chi karaka tirɛ, ba van wa siti ba wa buraa si. 

14Ba see su fɔnnɛ koo ŋmɛntɛl gar. 

15Ba yaa lisiu di ba gbɛmɛ ŋmɛntɛl gar ni baa zi chelu. Ba ka kpak tɔna ba waa ki 

chiŋi. 

16"Tum tagna nyɛni chi chenani kɔsa yaa nyu a su ŋmaha chene. 

17A munchiiksa ta ya ta lutau a go bunkol nawara nyɛn tɛɛnɛ ni chen, 

18amaa i lɛrigi a a kpiti nandigi waa zi zim di a funɛ piin baŋsi dooniu. 

19Nara yaa wau a wa fuksi tum tagna tim ta bar nyɛni. Wutirɛ, tusɔɔn kinkina tum 

tagna ni tum na ali ba nyɛni ni chen, domi bɔnɛ yaa wa chiŋi ba bar chiŋi ni. 

20"Amaa Koosa wa gil yɛda tima ba duŋ koo a suŋi tum tagna ni tumɛ. 

21O zi nyɛ i mɔmu kaa vɛɛn chɛɛmi. 

22O zi nyɛ banawara ha hin chen di hiisau. Kaa duŋni tum tagna ni tumɛ maga a ta kaa 

ka hin." 

JOB 9 

1Doonee Job fun jɛrigi a ŋɔ, 

2"Wuti mu nu chen magau, amaa nibine waa ki kpa Koosa a du sɛma ni. 

3Nandigi wa un waa ki di amɔrɛ, domi o zi koti pɛɛsi pɛɛsisau nar luku jɛrigi. 

4Koosa kpak nɛhau kaa vɛɛn kpak yiko, chendaha nandigi waa ki chiŋi o suwachak ni. 

5O yaa lɛligi bɛu aa li a bar chiŋɛ ni kaa vɛɛn nyɛ a wurimi a maga wa o paan ti ni. 

6Koosa yaa vɛɛn nyɛ tɛɛnɛ zigsiu, a nyɛ bunkola anawara kpak tɛɛnɛ o kpok chen 

magkpaa wurimi. 

7O zi koti kpak nɛhau o taa yɛli kaa vɛɛn nyɛ wulla awa pɛna luku chaani. 

8Nandigi waa suŋi Koosa o kɔɔri tɛɛnɛ ti pɛn koo a nɔsi nii tuha gantɛl ni. 

9Koosa kpa wullɛ a tɛ buudaha ni. 

10Ya waa ki zim wu zene awa alaazibu wɛ anawara o tum chen mun. 

11"Koosa yaa valu aa kaali, amaa mu waa yaa na un. 

12O yaa wa zer kinkina oo daŋniu, amaa nandigi waa ki pɛɛsi un koo a ŋɔ di o gil. 

13Koosa paan ti kur chiŋi bar bɛgimnɛ, o yaa ta o dɔma banawara funɛ suŋi Rehab 

chen yɔriu. 

14Chendaha mu wa zim chenani mu zi jɛrigi Koosa. 

15Hali mu vɛ kpak galimsa chen maga yɔri, see mu bɛlimi un o ɔm mu siki. 

16Lalaknɔ hali o nyɛ mu koti aa sɛm, mu ha waa zi vɛɛn ya yɛda di o zi nu mu sɛmau, 

17domi o yaa nyɛ dopeha wa mou minnu ka mu vɛ ya un wudigi. 

18O waa zi nyɛ mu koti aa hiisi kaa nyɛ mu nyɛni maga ya namsi. 

19Hali mu ŋɔ di mu kpa un a la koor dama o waa zi la. 

20Mu ya wuti tiinnɛ kaa vɛ kpak galimsa, amaa mu nɔɔ sɛma chi mu galimu. Kinkina 

muu sɛm maga yaa ta min yɔri. 

21Mu wa kpak galimsa, amaa chen ka wa muksi min. Muu wiu aku nyɛni daha. Hali 

mu kpak galimsa koo mu wa kpak, Koosa zi ta min yɔriu. 

23Saha naa nibine naa vɛ kpak galimsa wa siu, Koosa yaa mɔmu. 

24Koosa kpa tɛɛnɛ ti a nyɛ tum tagna tima nɛɛ. O nyɛ sɛriya ni diile ta maga see tɔu. O 

ya di Koosa laata tum chen nandigi wato kaa laa zi tum chen. 

25"Mu wuzuuna ta kur chɔu aa la, amaa a ki bɛgim ka wa wer. 

26Mu nyɛni petiu lalaka a chi koloŋ naa kpok bar chɔɔli ni. 

27Hali mu waa mɔm di mu sugli mu bara wiili ti, mu namsi ti maga yaa wa mu 

bambiu. 

29Mu sarkɛ piin burigi galimsa tiinau, chendaha chen wa bu muksi min. 

30Kɔya wato kaa laa zi chaksi mu tum tagni ta. 

31O chi Koosa kpa min a yo du chaasi bɔ nɛɛ chen daha hali hiisa kpak mu kilaarɛ 

gbaanko. 

32Koosa fa ya nibine mu faa zi jɛrigi unnu a kpa un la kootoi a la kpa yoosa a du un 

ni, 

33amaa nandigi ka wato aa zi chiŋi mu suwachak ni a di ya sɛriya. 

34Koosa, muu sumi hinnu di i gil mu diŋlɛrigi kaa gil chenani i kpa wumukse aa du 

min ni chen. 

35Hansura wa kpak min. Mu kaa sɛmu aku muu zim mu bambi chen daha." 

JOB 10 

1"Mu zi kuu wa nyɛni ni, chendaha cheŋi diŋsa a nu mu tuchɔk fɔula nɔ. 

2Koosa, ta wa ta min yɔri kaa ŋɔ min kinkina mu tum a puti, 

3domi o wa deŋli wa i vɛɛ ɔm nara siki kaa ki nyɛsi kinkina i naami, kaa tau ki daŋni 

tum tagna nibinsa tuma. 

4I wara na kina chenani ya na nan. 

5I nyɛni ka wa tor a chi ya kina. 

6Chendaha o wa werwa i fɔti ya tum tagna aa dau. 

7I zimu di mu wa kpak galimsa koo nandigi waa ki fosi min ali hin ni. 

8"I nisa wa i kpa naami, min chen nisa taa wa i vɛɛn kaa kpa ta min yɔri. 

9Mu zimu di chuharɛ i kpa a naami kaa buraa daŋni i nyɛ mu burigi hɛɛra. 

10I nyɛ mu nyana na kpok a lul min ali mu niina lo ni. 

11I naami mu barau o kpak hoka a kpa tɔn awa nampuna a tɔ hoka ta. 

12I nyɛ min miisau awa daŋni naa chiŋɛ bar bɛgim kaa vɛɛnaa nyini min saha maga. 

13Amaa lalaknɔ mu zimu di chen saha ti maga i funɛ sakiu di i du min dɛŋa ali birsa 

ni. 

14I funɛ nyiniu di i nee mu zi tum tum taginu, chen ni i waa zi gil mu galimsa a pɛŋ 

min. 

15Saha naa mu wa tum tum tagin mu yaa nyɛn wu mukse nee, mu ka wa tum wu weri 

mu wara na pɛki ali i wati. Lalaknɔ mu wa bu zim mu nyɛni see, chendaha hiisa kpak 

min. 

16Hali mu wɛ waa la suwachak i yaa yag minnu a dau a chi gbogimta. Kaa yaa vɛɛnaa 

tum alaazibu tum di i du min dɛŋa. 

17I yaa kpak sɛhɛra timau baa li mu gantɛl ka i na paan aa du min ni saha maga. 

18"Koosa o fa wa werwa i nyɛ ba lul min. Chendaha o werwa mu siwu ka nara maga 

ta na min. 

19Ba fa funɛ lul min chen ka mu siu o fa bɔ mu nyɛniu. 

20Mu saha piin dugli petiu, adaha gil min mu di mu nyuha a li mu wuzuuni naa ka 

tɛɛnɛ nɔni chen. 

21Muu la pulim naa kpak birsa awa tuchɔkrɛ mu ka waa zi bur wa. 

22Doon tɛɛnɛ ti ya birsa, sinsiimsa awa nyɛni buti barrɛ. Dooni chaani bar yaa ya 

birsire." 

JOB 11 

1Doonee Zofa fun ŋɔ Job ni, 

2"Nandigi waa ki koti a jɛrigi nan womsi sɛma naa maga. Sɛma kinkan ka waa zi nyɛ 

nibine kpak wuti. 

3Job, ta lisi di ya waa ki jɛrigi hin koo i asaasi wɛ naa zi nyɛ ya daŋni sɛma a kuu. 

4I ŋɔ di chenani i sɛm maga yaa ya wutirɛ koo i sɛma maga deŋlu ali Koosa wati. 

5Mu wa ya yɛda di Koosa zi nyɛ hin jɛrigiu. 

6O zi ŋɔ hinnu di nɛha nyinbaanasa iiu. 

7"I waa ki koti a zim tum zene awa Koosa nyinbaanasa, 

8domi o zim buudaha magbɔu, amaa i wa zim o zim lɛl dama, amaa i wa zim. 

9O zenzen ti pɛnu a kaali tɛɛnɛ nɔ awa teku nii ti maga. 

10Koosa sarkɛ wa kpak hin a wa sɛriya bar diili nandigi wato kaa laa zi gɔɔki un. 

11Koosa zim banawara nyɛni vɛ kpak nyɔɔrau, domi o yaa na ba tum tagni tau. 

12Saha naa kakusa wa mɔnsi dama, womna kaa zi wa piiliu a kpak nɛha. 

13"Job, nyɛ i bambi deŋli ka i tel Koosa wati. 

14Yisi tum tagna ali i dama ni. 

15A gantɛl i wa kpak i bara a kpok kaa chem tɛɛnɛ nɔ nibinsa, 

16chen ni i wumukse ta maga zi dusiu ali i bambi ni, a chi chenani nii yaa wa kaa kaali 

chen. 

17I nyɛni zi wa chaaniu a kaali nha salbaan nyuha chaani. 

18I zi wa nyɛnu a kpak tahama ka i bara kpok, domi Koosa zi wa kok hinnu kaa nyɛ 

hin hiisi. 

19I waa zi bu waa ɔm i dɔma ka nibinsa kinkan wa dɛu suŋi aa wa i wati, 

20amaa tum tagna nibinsa zi wa na chennu ba bara yɔɔri. Saha ti baa zi wa zimu di 

nyinbaan wato baa zi chɔ a fosi ali siu nɔ ni." 

JOB 12 

1Doonee Job fun ŋɔ ba, "Wutirɛ, i sir sɛm chenani nibinsa daŋnirɛ. Saha naa i wa siu, 

nɛha gbaan zi siwu, 

3amaa mu kpak nɛha kinkanu a chi chenani i kpak chen. Mu wa bu ya i bichɛla, domi 

nara maga zim chenani i sɛm chennu. 

4Hali mu chɛnsa yaa mɔm minnu lalaknɔ ka mu vɛ kpak galimsa a vɛɛnaa tum tum 

were, amaa saha digi Koosa funɛ nu mu wusisumau. 

5I wa kpak wumuksi, amaa i yaa ya min asaasiu, kaa yag nar o kaa chel, 

6amaa ŋmɛɛrsa awa banawara vɛ zim Koosa chen nyɛnu wa tusɔɔna ni. Kaa zim di ba 

Koosa ya ba titi kpok. 

7"Hali zimebisa awa sela kpak wudigiu aa zi biksi hin. 

8Pɛɛsi tɛɛnɛ awa nii tuha ki naamɛ a zim a nɛha. 

9A maga zimu di ya Kunyana Koosa nin ti naami a. 

10Koosa laa nyini ki naamɛ maga nibine maga nyɛni ka nyɛn o nisa nee. 

11Chenani zulum daŋni ki lɛma chen, chenne diŋsa daŋni sɛma nuuli. 

12"Nihɛɛta kpak nɛhau, amaa Koosa kpak nɛhau awa yiko. 

14Koosa zaag kinkina a dau nandigi waa ki bu sa, o sarkɛ a kpa nar a du dɛɛ ni, 

nandigi waa ki bu yisi un. 

15Saha naa Koosa wa kpak doon hul yaa chiŋi. O ka wa nyɛ doon wa, nii yaa su polu. 

16Koosa kpak kpoku kaa laa di nyusum hali nara ni murɛ awa nawara laa mur nara 

chen nyɛn o nisa nee. 

17O yaa fuksi suwachak tima nɛsau kaa nyɛ baa tum a chi womna. 

18O yaa nyɛ ba lɛligi koorsa kaa du ba dɛɛna ni. 

19O yaa nyɛ Koosa dama kɔkɔɔrsa awa banawara kpak yiko chen burigi jɛrigɛu. 

20O yaa nyɛ banawara nara see su chen du baalimu kaa yisi nihɛɛta nɛsa kaa ka ba. 

21O yaa du banawara dɔ kina yiko chen wa hiisau a bu vɛ nyɛ ba kpak kpok. 

22O yaa nyɛ chaani wa doonani kpak birsau. 

23O nyɛ pulimsa wa kpoku kaa vɛɛn nyɛŋi ba a ta ba yɔri. 

24O yaa vɛɛn nyɛ ba suwachak tima ya womnau a nyɛ ba nyɛni buti baa buuri kaa laa 

nyuksi. 

25Ba yaa nyɛn birsi niu aa yeegi a chi sin nyɔɔrsa." 

JOB 13 

1"Mu piin nu wɛ anawara maga i yaa sɛm chennu kaa vɛɛn zim a muna a chi chenani i 

zim chen, 

3amaa mu wɛ maga nyɛn Koosa watɛ a wa to i wati. 

4I ya kpa nusunnɛ a tɔ wɛ anawara i vɛ zimi chen. I chi dɔkta naa vɛ koti aa tiibi 

wichɔɔrrɛ. 

5Moori i nɔɔ a nee nandigi zi ŋɔ di i kpak nɛhau. 

6"Cheŋi diŋsa aa nu mu sɛmsɛm ti. 

7Taa suni wɛ, domi i nusum ti waa ki suŋi Koosa. 

8I waa ki sɛm a sak Koosa ni ali sɛriya bar diili ni. 

9Koosa tur wa gbɛr hin kaa nyin hin o waa zi na wu weri ali hin ni. I waa ki mur 

Koosa a chi nibinsa. 

10Hali i kpa i wɛ a sogli chenani o zi yisi aau ali gbanpulim ni. 

11O yiko ti kaa zi wa su i wumukse tau. 

12I jɛɛgɛ ta wa kpak nyɔɔra a chi tɔ. 

13Moori i nɔɔ kaa nyɛ min nyinbaan mu sɛm sɛma. 

14Mu saksɛu di mu kpa mu nyɛni a sak tarma. 

15Mu wa bu kpak tahama, chendaha mu kaa ŋɔ un mu wumukseu. 

16Mu du baalim a waa gali chen wa fosi min. 

17Cheŋi diŋsa aa nu mu sɛma ta. 

18Mu saksɛu di mu sɛm mu nɔɔ sɛma a biksi un, domi mu zimu di mu kpak wutiu. 

19"Muu sumi hinnu di i ta wa galimi min Koosa, domi i ya chen mu zi moori mu nɔu 

kaa siu. 

20Nyɛ mu sumi kina alɛ ali i wati ka i la nɔɔni a nyɛ min a. 

21Mu sumi hinnu di i gil mu diŋlɛrigi kaa ta kpa wumukse aa du min ni. 

22"Koosa sɛm sɛma, chen ni mu zi jɛrigiu, koo mu sɛm ka i jɛrigi. 

23Biksi min mu tum tagna. 

24"Ta vɛ min a taali a chi mu ya i dɔm. 

25I daŋni i du min hansurrɛ, amaa mu nyɛni ka chi papaharɛ. 

26"I yaa kpa wumuksewa aa du min ni. 

27I yaa kpa zɔglɛwa a du mu naasa kaa laa nyini chenani muu val. 

28Chendaha mu yaa mɛrigiu a chi daa pɔn." 

JOB 14 

1"Ba lul yau ya magkpaa vɛ kpak kpok awa ni suŋe. Ya maga nyɛn wumukse bɛgim 

nɛɛ. 

2Ya yaa siu kaa laa hul a chi kpachaka koo sinsiim. 

3Koosa nyini min ka kpa min a du zamsi ni. 

4Ki weri waa ki li ki doŋ ni. 

5Nibine nyɛni maga yaa piin saksiu ka ba zi lul un. 

6Gil un kaa chiŋi ki nyini un a nyɛ o nyuha chenani o daŋni. 

7"Ba ŋmɛn bugil a dau tɛɛnɛ o yaa vɛɛn kpak tahama di o zi tasiu. 

8Hali o luta ta hɛɛsɛ ka o munchiika ti siu tɛɛnɛ ni. 

9Ba du un nii o zi koti tasiu a chi ba ha du un, 

10amaa nibine waa siwɛ o bar peti chen. 

11"Chenani pola ya hɛɛsi a vɛɛ pali chen. 

12Chenne nibinsa yaa siti a bu vɛɛ siili. 

13"Mu sii su di i zi kpa minnu a sogli lɛl dama ti ni hali i paan ti wa sɔɔni. 

14Nibine sarkɛ wa siu o waa ki bu si o siu ni, amaa mu zi pɔ saha weriu hali wumukse 

naa wa gali. 

15Saha naa i wa yir min mu zi jɛrigiu i tuha sɔɔni. 

16I zi waa nyini chenani muu lɛli nau, amaa i waa zi bu waa sɔbi mu tum tagna a dau. 

17I zi wa gil a a pɛŋ minnu kaa dusi tum tagna taa maga ali min ni. 

18Saha wau bɛ zi wa chesi tɛɛnɛ. 

19Nii awa doon zi wa chaksi gbɛntɛlau awa tɛɛnɛ a bu vɛ nyɛni. 

20I yaa nyaŋi naru a kpa un kaali hali saha naa vɛ kpak bɔ. 

21O bisa yaa di nyusumu, amaa o waa yaa zim. 

22O titi bara wiilirɛ o yaa zim." 

JOB 15 

1Doonee Ɛlifas fun ŋɔ Job ni, 

2"Job, i sɛm ta wa kpak kindɔŋ. 

3Nɛha tiina waa zi sɛm chenani ii sɛm nan. 

4I fa kpak i titi nyinbaan nandigi waa zi ɔm Koosa. 

5I nɔɔ sɛma laa biksi di i ya tum tagin nibinere. 

6Mu titi waa zi na i galimsa see i nɔɔ sɛma kaa galimi hin. 

7"I laata ya nibine naa ba te lul. Saha naa Koosa funɛ naami bɛ chen di i wato. 

8I wa zim Koosa nyinbaan, i duŋduŋ laata kaa kpak nibine nɛha. 

9Kindɔŋ wato i zim ka ya vɛ zimi. 

10Ya buksi ya nɛha aa li nyuchaani tima watɛɛ. 

11"Koosa nyɛ hin bambi sɔɔnau ka i ha vɛɛnaa vɛ, 

12amaa i yaa jɛɛmi yau wa paan ni. 

13I yaa na paanu a du Koosa ni kaa laa mɔɔli o sɔn. 

14"Nandigi wato kaa vɛ kpak galimsa ali Koosa wati. 

15Hali Koosa sii waa su o malaikasa. 

16Nibine maga nyɔ tum tagnau a chi nii. 

17"Job, cheŋi diŋsa ka mu biksi hin kinkina mu zim. 

18Nɛha tima biksi min wuti naa ba buksiu ali ba nyama wati. 



782 

 

© 1999,  Wycliffe Bible Translators, Inc. 
 

 
 

 

19Hɔɔra waa fun to ba tɛɛnɛ ni. Nandigi ka waa fun to kaa laa zi kpa ba a la Koosa 

wati. 

20"Tum tagna nibine naa laa muksi nara o waa zi kpak tusɔɔna ali o nyɛni ni. 

21Wu mukse zi kur ki pu un chenne ali o nyɛni ni. 

22O wa kpak tahama di o chɔ ali birsa ni. 

23Zuugsa ka yaa kani a pɔ di a di o bara. 

24Sibir tagin zi wa chel un niu a chi koor zen naa kpak yiko. 

25"Nibine naa see vɛ su Koosa o nɔɔ ŋɔɔli chen. 

26Chen nibine ti yaa kpak nyukpokre kaa vɛɛ nu Koosa nɔ. 

28"O yaa chem tɔsau a nyaŋi kaa fuksi damsa. 

29O waa zi ya malɛ tiina a vusi, domi o nisi kina anawara o kpak chen waa zi vusi. 

30O waa zi fosi ali birsi ni, o zi wa chi bugil naa hulsa din dire. 

31O ya wom kaa tiŋ tum tagna ni tumɛ mun ni, tum tagni taa kaa ya o papaha. 

32O zi wa hulu sari ka o saha zi tel. 

33O zi wa chi 'van' bugil naa vɛ kpak nɔnau. 

34"Nibine naa vɛ zim Koosa waa zi wa kpak miisisa. 

35Chen nibinsa yaa vɔu wu taginu aa tum. Ba bambisa yaa suu wa mura ni." 

JOB 16 

1Doonee Job fun ŋɔ, "Mu piin nu chen sɛmau. 

3Taa sɛm sɛma saha maga. 

4I fa chiŋi mu bar chiŋi ni ka mu ka chiŋi i bar chiŋi ni chen fa zi weru. 

5Mu zi kpa sɛm kpaamɛu a nyɛ hin i kpok. 

6"Amaa wudigi wato mu sɛm o nyɛ min suŋi mu ka moori mu nɔɔ chen wara suŋi 

muu na bar sɔɔna. 

7Koosa, lalaknɔ i gbarigi minnu. 

8I nyɛ mu gil mu tumau a chi min ya i dɔm. 

9I kpa paannɛ aa gbarigi min. 

10Nibinsa yaa wa kaaliu a go min aa mosi mu lɛsa. 

11Koosa kpa minnu a nyɛ tum tagna nibinsa ni. 

12Mu funɛ nyɛn tusɔɔn nɛɛ, amaa Koosa kpa tuchɔku a du min ni, 

13a yagsi min wa toha hɛm ni. 

14O chem min laalu saha maga a chi lanjima yaa chem laal chen. 

15Mu yaa wiu kaa laari mu tuchɔk ki laari. 

16Mu wiu hali mu see wa sɛɛri a fuusi, 

17amaa mu ka wa tum wudigi a galimi. 

18"Tɛɛnɛ, gbaan waa zi sogli tum tagna naa mu tum chen maga. 

19Nandigi nyɛn Koosa tɔha niu kaa laa zi chiŋi mu bar chiŋi ni. 

20Mu chɛnsa maga yaa jɛɛmi minnu hali mu waa wi. 

21Mu daŋni nandigi la mou ninu Koosa wati a nyɛ min a chi chenani nar yaa mou nin 

a nyɛ o chɛna ni chen. 

22Mu saha zii galɛu chen, nyinbaan naa ni mu kaa val chen mu waa zi bu bur wa." 

JOB 17 

1"Mu nyɛni zi duglɛ petiu. Chendaha mu wa bu kpak bar digi laali a gbaari lɛl dam 

laali ni. 

2Mu na chenani nara maga ya min asaasiu. 

3Koosa, muu sɛm wutirɛ, adaha muu sumi hinnu di i nu mu sɛma ta, domi nandigi 

wato kaa laa zi nu a. 

4I tɔ nara maga bambisau di ba taa hiisi. Mu vɛɛnaa sumi hinnu di i ta nyɛ ba nyaŋi 

min. 

5Jɛɛgɛ bunɛ taa ni nandigi funɛ li o chɛna gantɛlu wa malɛ ni. 

6Lalaknɔ nibinsa kpa chen jɛɛgi tirɛ aa jɛɛgi min. 

7Mu tuchɔk ti kaa nyɛ mu nyulumiu. 

8Banawara ŋɔ di ba ya wuti tima wa chen bara yɔɔru. 

9Banawara ŋɔ di nara nyɛ ba jirima chen sir zimu di ba kpak wutiu, 

10amaa ba maga fa wa chiŋi mu wati mu fa waa zi na nandigi. 

11"Mu wuzuuna kaalu, chendaha mu nyinbaanasa maga chɔku, 

12amaa mu chɛnsa yaa ŋɔ di dusum ya nha kaa ŋɔ di chaani duŋlɛu, mu ka zimu di mu 

nyɛn birsa nɛɛ. 

13Mu tahama ya di mu la nyɛn lɛl dama ni. 

14Mu zi yir hugila ti wa mu nyanau, kaa yir tamsa naa kaa di mu bara chen wa mu 

niina. 

15Mu wa bu kpak tahama digi tiina. 

16Mu wa siu wa peti, tahama waa zi tiŋ min a la." 

JOB 18 

1Doonee Bildad fun ŋɔ Job ni, 

2"Job, nibinsa nyɛni du chenani i du nanu ka ba vɛɛ sɛm wudigi. 

3Taa lisi di ya ya womniwa a chi sela. 

4I paan ti zi du hin dɛgau, domi tɛɛnɛ waa zi chɔ huli aku i paan daha. 

5"Tum tagna nibine waa zi bu wa na chaani. 

6O dɛ fitina zi wa dusiu kaa du un birsa. 

7O nyinbaan ti funɛ weru, amaa lalaknɔ o zi gbarigu. 

8O yaa valu a la zu awule ni o kpak o naasa. 

9Toroko yaa kpak o naagboŋu a chiksi. 

10Ba yaa kpa torokou a dau nyinbaan ni tɛɛnɛ ni. 

11"Wumukse kur go o luksa maga aa pɔ di a kpak un. 

12O funɛ ya malɛ tiinnɛ, amaa lalaknɔ lɔsa zii laa kpu un. 

13Wichɔta naa laa kpu nara chen su o bara maga, a nyɛ o nisa awa o nasa pɔu. 

14O liisu ali o lɛu naa ni o nyɛn chen aa pɔ siu. 

15Lalaknɔ nara maga zi koti la nyɛn o lɛu ti niu. 

16O luta awa o hulsa ta hulu. 

17O sɔn peteu ali o dama ni, nandigi wa buraa lisi o wɛ. 

18Baa zi duŋni unnu ali miisa tima bar nyɛni ni. 

19O wa kpak niisisa. 

20Banawara maga nu o nɔɔ ŋɔɔli ti a li nha bar yɛli awa nha bar cheli maga bara 

jigiriu. 

21Nibinsa banawara ya tum tagna ni tumɛ a vɛ zim di Koosa nyɛnu chen ŋɔɔli chen." 

JOB 19 

1Doonee Job fun ŋɔ, 

2"Ta kpa sɛm damata aa muksi min. 

3I kuraa pini minnu saha maga hiisa ka wara kpak hin. 

4Hali mu tum wu tagin chen ti wa muksi hin. 

5I baadi hin ya nibin weri a kaali min, chendaha ii na mu galimsa chen. 

6I wa zim di Koosa tum chen ti, domi o dau torokore di o kpak min. 

7Mu yaa vɛ wu tagin naa o kpa chiksiu, amaa nandigi wara nu. 

8Koosa tɔ nyinbaan tiu, chendaha mu waa ki bu zu. 

9O la mu nisa kina magau, chendaha mu wa bu kpak kindɔŋ. 

10O yisɛ mu tahama magau, chendaha mu zi hulu a chi kpachak. 

11Koosa paan siu o si di o chem min a chi nar awa o dɔm. 

12O nyɛ o lanjimasa wau di ba wa chem min laal. 

13"Koosa nyɛ mu niinbisa vɛ minnu a nyɛ mu burigi hɔɔr ali banawara zim min wati. 

14Mu hɛɛna awa mu chɛnsa maga kaalu. 

15Banawara yaa fun ya mu dama hɔɔra chen maga suglɛ mu wɛu. 

16Mu yir mu tumtumna o waa yaa buraa jɛrigi. 

17Mu haan wa bu koti aa nu mu hiisa sɔɔra. Mu niinbisa ka wa bur aa gbɛr min. 

18Bichɛsa yaa nyɛsi minnu kaa laa mɔm min. 

19Mu chɛnsa awa banawara muu daŋni chen maga yaa na minnu aa gaŋsi. 

20Mu bara tɔn wa bu mari mu hoka kinkan. 

21I ya mu chɛn nɛ adaha ki ɔm min siki. 

22Taa muksi min a chi Koosa. 

23"Mu faa daŋni nandigi lisi mu sɛma nau a sɔbi dau tɔn ni, 

24koo a sɔbi dau bunkol ni, chen ni aa zi vusiu, 

25amaa mu zimu di nar nyɛn Koosa tɔha niu kaa laa zi wa sɛm a sak min ni. 

26Hali wichɔta wa di mu bara naa a peti mu zi vɛɛn na Koosau. 

27Mu zi na unnu wa mu titi see ni. "Mu bara yɔɔru aku chenani i ŋɔ di. 

28'Ya waa ki kpa ya wumukse a du un ni chen.' I yaa dɛu nyinbaanasau di i na mu 

galimsa a du min wɛɛ ni, 

29amaa ki ɔm takoobi naa kpa Koosa sibir tagin ti aa wa nara ni chen." 

JOB 20 

1Doonee Zofa fun ŋɔ Job ni, 

2"Job, lalaknɔ i chɛrigi mu bambiu. Lalaknɔ mu waa ki bu kpak kanyita wa i jɛrigi ni. 

3I pini mu zomau a li chenani i sɛm chen, amaa mu zim chenani mu zi jɛrigi hinnu. 

4"I kur zim di Koosa funɛ kpa nibine a ta tɛɛnɛ nɔ ni saha digi ti. 

5Tum tagin nibine wato a kpak tusɔɔna aa vusi. 

6O zi wa siiu a ya nibin zen o sɔn zen kinkan, 

7amaa o sɔn yaa wa dusiu a chi peha pa hɛɛra a kaali. 

8O yaa wa nyuksiu a chi chenani deesi yaa nyuksi nar wati chen. 

9O yaa wa nyuksiu ali doonani o nyɛn chen ni. 

10Saha ti o bisa zi wa dɔ kinawara o ŋmɛ ali fara tima wati chennu. 

11O bara zi wa ya bunɔpɔl barau kaa bu wa hɛɛsi. 

12"Saha maga o kɔri kur nyɛn tum tagna tumi nɛɛ, 

14amaa o loo ni diwe yaa burigi ki haasɛwa. 

15Tum tagin nibine yaa sɛɛsi kinawara o ŋmɛ chenu a ta. 

16Kinkina tum tagni nibine yaa li chen chi samburɛ, o yaa kpu unnu a chi dum dum 

nar. 

17O sii waa zi na pola anawara laa pal kinkan. 

18See o kpa kinkina o tum a na chen a nyɛ, 

19domi o muksi nyausau kaa laa fuksi nara damsa. 

20O wa tum tum tagna aa puŋ. 

21O wara di diwe, kaa laa ka gbaŋ ni. 

22O nyusum diili tuha ni wumukse zi wa gbarigi unnu. 

23Nyɛ o di kinkina maga o daŋni ka Koosa lɛrigi o diŋna wa o paan ni. 

24O wa kaa chɔ a li luki takoobi ni, luki hɛm kaa wa yag un. 

25Hɛm ti zi wa fur o barau a la li luk digi. 

26Kinawara maga o kpa sogli chen zi burigi ki chɔkɛu. 

27Koosa tɔha ti yaa chaasi baal nɔ tum tagna a biksi un ka tɛɛnɛ ka ya sɛhara di wutirɛ. 

28Koosa zi wa na paanu a nyɛ nii wa di o nisa kina maga. 

29"Nibinsa banawara ya tum tagna nibinsa chen nɔɔ ŋɔɔli chen." 

JOB 21 

1Doonee Job fun ŋɔ, 



787 

 

© 1999,  Wycliffe Bible Translators, Inc. 
 

 
 

 

2"Cheŋi diŋsa aa nu chenani mu sɛm chen. Kinkina mu sumi hin di i sɔɔni mu bambi 

chen. 

3Nyɛ min nyinbaan mu sɛm sɛma mu ka ha waa peti ka ii daŋni i chiisi min. 

4"Mu yoosa ta wa ya mu wa nibine naa laa siu chen yoosa. 

5Ki nyini min ka chen ti magu. 

6Mu wa lisi kinkina ya min chen hansura yaa kpak min. 

7"Mu yaa lisiu di o fa wa werwa Koosa nyɛ tum tagna nibinsa nyɛn. 

8Ba nyɛnu a kpak bisa awa niisisa. 

9Koosa ka wa vɛɛn kpa tuchɔk tagin aa du ba damsa ni. 

10Hali ba sela maga lulsiu ka wudigi vɛ muksi a. 

11Ba bisa yaa kpoku aa chɔ kaa laa zɔ a chi piisi bisa, 

12aa gɔ zɔɔsisa awa ki huulɛ. 

13Ba nyɛni maga ya tusɔɔn nɛ kaa yaa vɛɛn wa siu di ba wa namsi. 

14"Tum tagna nibinsa ya ŋɔu di Koosa gil ba ba duŋduŋ. 

15Ba yaa lisiu di Koosa jɛɛmi wa muksi. 

16Ba yaa ŋɔu di ba titi kpok nyɛ baa di nyusum. 

17"Tuchɔk tagin ha wa chel tum tagin nibine digi dama ni. 

18A nyɛ ba chesi tɛɛnɛ a chi chenani peha yaa mou kin o chel chen. 

19"I ŋɔ di nibine tum tagna yaa nyɛ Koosa lɛrigi o be diŋna, amaa Koosa ki lɛrigi tum 

tagna tima taa titi. 

20Tum tagna ni tumɛ ta kaa chuŋi ba titi namsi ti a zim Koosa paan ti. 

21Nibine nyɛni wa peti o waa yaa buraa lisi di o bisa kpak tusɔɔnau. 

22Nibine waa ki biksi Koosa wa naa laa di banawara nyɛn bar zene ni chen wa sɛriya. 

23"Bɔnɛ yaa kpak alaafɛu hali a wa siti kaa vɛɛn kpak tusɔɔna. 

25Bɔnɛ ka waa yaa kpak tusɔɔna. 

26Ni siwɛ awa ni huke maga taamsa laa di ba bara. 

27"Mu zim lisi tagna naa i kpaku. 

28I yaa pɛɛsiu, di leenee nibin zen dama nyɛn lalaknɔ? 

29I wa nibinsa banawara val nyinbaan ni chen ha wa sɛm sɛma i na ba nɔɔ sɛma. 

30A wuzu naa Koosa paan wa si oo lɛrigi nibinsa diŋsa, tum tagna ni tumɛ yaa fosi. 

31Nandigi wato kaa laa zi galimi tum tagin ni tumi. 

32Saha naa o wa la chɔ o hugil ni koo o siu. 

33Nibinsa tusugsa ya lagmi o lu dama ni. 

34"Amaa i yaa kpa womsa sɛmwa di i sɔɔni mu tuha, i jɛrigi maga yaa ya nusunnɛ." 

JOB 22 

1Doonee Ɛlifaz fun ŋɔ Job ni, 

2"Nandigi wato a kpak nɛha Koosa zi kpa un a tum. 

3I tum were tumi wara suŋi Koosa. 

4O wa ya di chenani i ɔm Koosa chen nyɛ oo galimi hin aa di i sɛriya, 

5amaa chenani i tum tum tagna kinkan chen daha. 

6Nar di i chim ka i kaa la la mali, i yaa la fuksi o garrɛ. 

7Banawara tum tuma a ku kaa laa daŋni nii i yaa vɔm bau kaa vɛ di i wara nyɛ ba 

diwe. 

8I kpa i yiko awa i bar chiŋi tirɛ di i fuksi tɛɛnɛ maga. 

9I wara suŋi luhaana kaa laa muksi sunsa. 

10Chendaha bɔɔ loknɔ chɔ a go hin ka hansur su hin kinkan. 

11O bire kinkan, chendaha i waa ki bu koti a na. 

12Koosa nyɛn o tɔha ni kaa laa nyini wullɛ ta, 

13amaa i yaa vɛɛnaa pɛɛsiu, di baŋnɛ Koosa zim? 

14I yaa lisiu di dobaala ta waa koti nyɛ oo na. 

15"Taa lisi di ii val nyinbaan naa tum tagna nibinsa tiŋ chen. 

16Hali sari ka ba saha ti wa tel nii funɛ di ba. 

17Nan nibinsa naa vɛ Koosa nɔɔ chen, 

18amaa Koosa funɛ nyɛ ba nyɛni la suwachak. 

19Nibin were tusa sɔɔnɛu ka banawara vɛ kpak galimsa chen mɔmsi. 

20Tum tagna nibinsa nisa kina maga zi wa ta yɔriu. 

21"Job, lalaknɔ nyɛ i wa Koosa kpak tusɔɔna kaa ta nyini un o ya i dɔm. 

22Ki nu chenani o biksi hin chen. 

23Chɛrigi i bambi kaa tiŋ Koosa. 

24Kpa i salma were awa i kina ta maga a yo kaa tiŋ un. 

25Nyɛ ya Kunyana Koosa ya i salma, 

26chen ni saha maga i sii zi su unnu kaa zim di wa ya tusɔɔn koora. 

27Saha naa maga i yaa sumi un o zi nu i wusisumau. 

28I zi di nyusumu ali i wɛ maga ni ka din ki chaani i nyinbaan maga ni. 

29Koosa kpa nyukpok tima aa tu tɛɛnɛ kaa laa fosi banawara ya jɛrigɛ. 

30I vɛ kpak galimsa o zi fosi hinnu ali wumukse ni." 

JOB 23 

1Doonee Job fun ŋɔ, 

2"Mu ha vɛɛn vɛ Koosa nɔu kaa laa fɔuli, domi mu waa ki moori mu nɔɔ ali fɔuli ti ni. 

3Mu fa zim doonani mu zi val a na un kaa zim chenani mu zi ya a la doonani o nyɛn 

chen. 

4Mu fa kote a la o wati mu zi la sɛm mu nɔɔ sɛmau a biksi un kaa vɛɛn biksi amɔrɛ 

naa maga nyɛn mu wati. 

5Muu daŋni mu zim chenani o kaa sɛm awa chenani o kaa jɛrigi min nɛ. 

6Koosa waa zi kpa o kpok maga a chem min, amaa o zi cheŋi diŋsau a nu chenani 

maga muu sɛm, 

7domi mu nɔɔ sɛm wutiu. Mu kaa zi vɛɛn kpak lisiu o suwachak ni. O zi wa ŋɔu di mu 

wa kpak galimsa hali saha naa vɛ kpak bɔ. 

8"Mu dɛu Koosau a la li nha bar yɛli, amaa o wato dooni. Mu vɛɛn dɛu unnu a la li 

nha bar cheli, amaa mu waa na un. 

9Koosa nyɛn pulim nyuha awa mun niu aa tum tuma, amaa mu si waa na un. 

10Amaa Koosa waa ka zim chenani muu lɛli naŋgeriu. O fa zamsɛ mu nyɛni o zi nau 

ka mu vɛ kpak galimsa. 

11Mu zi tiŋ nyinbaan naa o lisi a nyɛ min chenu wa wuti ni kaa ta yeegi aa zu 

cheŋcheŋa. 

12Mu yaa kur tiŋ Koosa tutɔu aa tum chenani maga o biksi min. 

13"O wara chɛrigi, chendaha nandigi waa ki vɛ o biksi koo a jiŋ un di o ta tum chenani 

o kaa tum chen. 

14Chenani o vɔu di o tum a nyɛ min chen o zi su chen vɔwa tiu. Chen vɔwa ti kur ya o 

vɔwa damata taa digirɛ. 

15Mu chiŋɛ o suwachak ni hansura yaa kpak min mu bara jigiri. 



790 

 

© 1999,  Wycliffe Bible Translators, Inc. 
 

 
 

 

16Ya Kunyana Koosa naa zene a kpak kpok awa yiko a kaali kina maga chen chɔk mu 

bambi kpok ti a tau. O wa ya di birsa ti nyɛ hansura kpak min amaa Koosarɛ. Hali 

birsa ti nyɛ mu bu vɛɛ naali chen maga di o wa nyɛ hansura kpak min." 

JOB 24 

1"O fa werwa Koosa chiksi wuzurɛ aa di sɛriya. Kaa vɛɛn chiksi wuzu a tum tum were 

aa nyɛ banawara laa jɛɛmi un chen ni. 

2"Nibinsa yaa tuti ba kapata tɛɛnɛsa magbɔsau aku ba na tɛɛnɛ naa zenee daha. Ba yaa 

ŋmɛ nara piisisau a kpa laa du ba kina ni. 

3Ba yaa fuksi sunsa kakusau saha naa luhaan ka wa di chim ba la o nuha a la chiksi di 

see o wa bɔ kaa la. 

4Ba ya jiŋ nyausau ba vɛɛ na ba tutɔ kaa laa muksi ba ba chɔ a laa sogli. 

5"Chendaha nyausa ta yaa nyɛn nyaabaan niu aa dɛu diwe a chi kɔha kakusa. Bar digi 

wato ba zi koti na diwe a nyɛ ba bisa ni. 

6Ba yaa la nara ŋmaanau a laa kum kinawara vɛ ya ba kina. Kaa vɛɛn laa tɔrki bugil 

nɔna nawara nyɛn tum tagna nibinsa ŋmaana ni. 

7Dusum wa biri ka ba chɔ ba waa yaa kpa kindɔŋ a tɔ ba ti ti aku waa daha. 

8O chi doon naa laa ni bi daha chene. Nii ŋmɛn yaa pa ba aa la ba zi chɔ aa sogli 

bunkola taa ni a kok ba. 

9"Tum tagna nibinsa ta yaa kpak bichɛsa nawara vɛ kpak nyama chenu a ya yosa kaa 

vɛɛn pa fara tima bisa aa bɔ chimna, 

10amaa fara tima ta yaa valu kaa vɛ na gar aa tɔ ba bara. Hali mɛ kumi saha wa tel ba 

yaa nyɛn lɔsa nɛɛ. 

11Ba yaa pini choonau a waa tuk nu kaa laa fur sinpilim, amaa ba titi yaa kaniu aa wi 

sin lɔsa. 

12Tɔ zene taa ni ba yaa na dɛŋasau aa wi kaa laa siti, amaa Koosa waa yaa nu ba 

wusisumsa. 

13"Nibinsa nyɛnu a vɛɛ daŋni chaani, domi ba wa zim chen mun koo a zim doonani 

chaani tii la. 

14Banawara laa kpu nara chen yaa te si chɔɔsa fininirɛ ka o ha vɛ pusi a peti a laa kpu 

fara tima ta. Dusum ka wa biri baa ŋmɛ. 

15Banawara laa daŋni nara haanasa chen ka yaa pɔ di chaani tama wa li buudaha a wa 

ba zi kpa kin a tɔ ba see di nara ta zim ba. 

16Dusum wa biri ŋmɛɛrsa ka yaa wau a waa ŋmɛ, amaa chɔɔsa wa pusi ba yaa sogliu 

kaa vɛɛ daŋni chaani ti. 

17Ba yaa ɔm chɔɔsa pusa chaani tiu, amaa ba wara ɔm dusum wara. 

18"O chi nii yaa wa a di tum tagna nibinsa ta, ka Koosa ŋɔ nɔɔ a nyɛ o tɛɛnɛ ti ni. O 

waa yaa bu koti a laa tum tuma ali o ŋmaha ni. 

19Chenani hul awa nunum yaa wa chiŋi bur vɛ nyɛni chen chene tum tagin nibine yaa 

nyuksi ali miisa tima tɛɛnɛ ni. 

20Hali o niina waa yaa buraa lisi o wɛ. Taamsa yaa di o bara maga a chɔk un a chi 

bugil naa chel tɛɛnɛ. 

21Chen ti yaa tumu aku o vɛɛ nyɛ luhaana wa jirima kaa vɛɛn vɛɛ nyɛ nihaana nawara 

barɛ wa jirima chen. 

22Koosa yaa chem banawara laa dɛɛsi kpok chenu wa o kpok ti ni. Koosa vɛɛn wa si o 

tuma ni tum tagna nibinsa yaa sitiu. 

23Saha bɔnɛ Koosa zi koti nyɛ o nyɛnu wa tusɔɔna ni, amaa ka oo nyini un wa o sii ni 

saha maga. 

24Tum tagin nibine ti yaa wa di nyusumu bu bɛgim kaa bu hul a chi chenani kɔha yaa 

hul chen koo chenani niŋmɛn kɔli yaa hul ba ŋmɛn chen. 

25Nandigi wato kaa laa zi tɔ di chen wa ya wuti. Nandigi ka wato kaa laa zi biksi di 

mu nɔɔ sɛmsɛm nɔ wa ya wuti." 

JOB 25 

1Doonee Bildad fun ŋɔ Job ni, 

2"Koosa kpak yikou, chendaha o werwa nara magkpaa yaa nyɛ hansura kpak bau saha 

naa ba chiŋi o suwachak ni. O nyini o tɔha koor tiu wa tusɔɔna ni. 

3Nandigi waa ki gur malaikasa banawara laa jɛɛmi un. Bar digi ka wato Koosa fitina ti 

vɛɛ chaani. 

4Nandigi wato a ya tum were ni tumi koo a du kasi ali Koosa suwachak ni, 

5domi hali o suwachak ni pɛna wara chaani, wullɛ gbaan ka wa du kasi. 

6Nibine wa kpak nyɔɔra ali Koosa suwachak ni, amaa o chi taamnɛ koo ki zaali." 

JOB 26 

1Doonee Job fun ŋɔ, 

2"I kpak suŋi zenzen kinkannɛ a nyɛ min naa ya nyau kaa ya jɛrigi nan ni, 

3domi i yaa nyɛ min kpaami wereu kaa vɛɛn bɔni i zima ti a nyɛ mu naa ya wom nan 

ni. 

4Anti laa zi koti a nu sɛma nawara i yaa sɛm nan maga, ka anti nyɛ hin yiko i koti aa 

sɛm chen sɛm ta? 

5"Banawara vɛ nyɛni chen siimsa yaa jigiriu ali nii mun ni. 

6Lɛlɛ dama ti gbaan yaa chɔ a nyɛ Koosa ni. Kindɔŋ wara tɔ un ali Koosa suwachak 

ni. 

7Koosa lɛrigi buudaha naa nyɛn pilim nyuha ni chene kaa kpa tɛɛnɛ ti a tɛ doonani vɛ 

kpak kindɔŋ ni. 

8Koosa yaa nyɛ doon su dobaala ta ka nyɛ o yukyuk ti vɛɛ yɛligi a. 

9O yaa koti a kpa pɛna magau a sogli dobaala ni. 

10O yaa wɔligɛ chaaniu ali birsa ni ali kina o pi a go teku nii ti ni chen ni. 

11Saha naa o wa ɔsi zantɔgilasa anawara chaksi buudaha chen hansura yaa kpak aau 

aa jigiri. 

12O kpok tirɛ o kpa aa nyaŋi teku nii ti. O yaa vɛɛn kpa o zimau a nyaŋi Rehab naa 

funɛ kpak hansura nara wati chen. 

13O hiisa yaa peeli buudaha tiu, ka o nin ka yaa kpu ki nyini naa ya hansura kin chen, 

14amaa nan wɛ naa kur ya. O yiko ti tamtamsa wa chen. O kur chi chenani nar yaa hu 

feela ya nu chene. Nandigi waa ki zim chenani Koosa zenzen du wa wuti ni." 

JOB 27 

1Doonee Job fun bu sɛm sɛma a ŋɔ, 

2"Mu hɛɛsɛ Koosa naa nyɛn wa o miisa ni a zen kaa kpak kpok a kaali kina maga 

chen sɔn ti niu, naa vɛ mu wu were kaa nyɛ mu nyɛni haasi chen. 

3Chenani Koosa ha nyɛ min hiisa nan. 

4Mu waa zi kpa mu nɔɔtune naa a sɛm wu tagin. Mu zulum nɔ ka waa zi suni wɛ. 

5Mu waa zi ŋɔ ma di ma kpak wutiu, amaa mu zi kur vɛ mu nyuha niu di mu kpak 

wutiu hali mu siu wuzu. 

6"Mu waa zi kur gil ŋɔɔli di mu kpak wutiu, domi mu bambi sɛm chaanu. 

7"Koosa laa lɛrigi banawara vɛ mu nɔɔ sɛma kaa laa du min yoosa chen diŋsa a chi 

chenani o yaa lɛrigi tum tagna nibinsa diŋsa chen. 

8Saha naa banawara vɛɛ jɛɛmi Koosa chen miisa wa kaa peti ba waa yaa kpak tahama. 

9Saha naa ba wa na wumukse, Koosa waa zi nu ba wusisuma, koo ba wiila. 

10O fa yaa werwa baa sumi unnu wuzu maga kaa ki dɛu o tusɔɔn naa o kpa aa bɔni 

nara maga chen. 

11"Ma nyɛ mu biksi ma chenani Koosa yiko zen kaa vɛɛn chaasi biksi ma chenani o 

vɔu vɔwa, 

12amaa aayi, domi ma titi see piin nau, adaha ma taa sɛm chen sɛm yɔriyɔrisa ta. 



793 

 

© 1999,  Wycliffe Bible Translators, Inc. 
 

 
 

 

13"Nanɛ ya Kunyana Koosa naa zene a kpak yiko awa kpok a kaali kina maga chen 

lɛrigi tum tagna nibinsa diŋsa. 

14Hali ba kpak bisa damata baa zi kpu ba magau ali laal bar chemi ni. Ba bisa ka waa 

zi na a di aa puŋ. 

15Wichɔta zi wa kpaksi banawara kpak miisisa a nyɛn chenu ba siti ka ba luhaana 

luku ba wi ba lu damsa ni. 

16O waa gali tum tagna nibinsa ta kpak anzunfa damata awa kilaarɛ damata a kaali 

nara maga, 

17amaa nibin weri digi kaa wa dɔ kilaarɛ ta ka wuti ni ŋɔɔli ta ka wa dɔ anzunfa 

damata ti. 

18Tum tagna nibinsa ta yaa sa damsau a chi ŋmɛntɛl sɔ o gar koo a chi yoma du o lɛu 

a nyɛn aa il dapora. 

19Baa zi yaa wa kpak malɛu a chɔ wuzu digi a wa si di ba nisa kina ta maga wa bu to. 

20Hansur tagin zi wa zu bau a chi nii diili ka pe tagin wa mou ba a yo dusum digi. 

21Peha zi wa li nha bar yɛli a wa pa ba a kaali kaa ka ba damsa. 

22O zi wa mou bau kinkan kaa taa ɔm ba hansura ka ba zii luk chenani baa zi ya kaa 

chɔ a fosi. 

23Baa zi waa chɔu ka peha ti ki mou ba wa kpok kpok ni a nyɛ hansura kpak ba." 

JOB 28 

1Bar digi nyɛnu baa hur anzunfa bar digi ka nyɛn baa hur salma. 

2Ba yaa vɛɛn hur tɛɛnɛu aa na luki kaa vɛɛn ŋmɛɛri darma aa li bunkola ni. 

3Nibinsa yaa vɛɛn zu birsa niu aa dɛu tɛɛnɛ nɔ bar luŋi aa hur kparbunyaŋa ali birsa ni. 

4Ba yaa vɛɛn hur salmasau bɔɔ luŋluŋi naa nibine naa zi vɛ koti val a teli. Doonee ba 

yaa nyɛn ba duŋduŋ aa tum. 

5Diwe yaa nyu tɛɛnɛ nɛɛ a bi, a maga tɛɛnɛ ti mun ni, amaa a yaa kpirikiu a chesi. 

6Tɛɛnɛ bunkola kpak kinawara baa yir "safaris" chene. O hɛɛra ka kpak salma. 

7Chilɛ waa ki na nyinbaan naa laa la salma bɔɔ ti chen. Zuuga ka wato kaa koti a za aa 

tel doon. 

8Gbogimta koo sel zen wato kaa koti aa val nyinbaan ti ni. 

9Nibinsa yaa hur kparbunyaŋ naa kpok kinkanu awa bɛ hali a la tel a munchiika. 

10Saha naa ba yaa hur kparbunyaŋa taa chen ba yaa wa na bunkola naa kpak nyɔɔrau 

kinkan. 

11Ba yaa huru hali a la tel nii a la chiisi kinkina sogle a li gbanpulim. 

12Ka leenee nar zi dɛu nɛha a la na koo a dɛu wɛ muna zimi a la na? 

13Nar waa ki dɛu nɛha a la na nibine wati, domi nandigi wa zim o nyɔɔra. 

14Nar ka waa ki dɛu un a la na teku nii bar luŋluŋi ni. 

15Nar ka waa ki vɛɛn kpa anzunfa awa salma a yau un, 

16domi salma weri awa baŋna kilaarɛ were wa un waa ki mag dɔŋa. 

17Nɛha kpak yugu a kaali salma koo dika. 

18Nɛha ka vɛɛn kpak yugu a kaali kina maga. 

19Kindɔŋ wato tɛɛnɛ nɔ ni baa zi kpa a zamsi nɛha. 

20Ka leenee nar zi dɛu nɛha a la na? Leenee yaa zi buksi wɛ muna zima? 

21Ki nyini wato kaa laa zi na un. Hali zimebe naa laa za waa ki na un. 

22Hali siu awa tayɔri gbaan la nɔɔniu di aa nu laaboorsawa. 

23Koosa duŋduŋ zim nyinbaan naa nar zi val a la na nɛha, 

24domi o kote aa na tɛɛnɛ nɔ bar peti awa kinawara maga nyɛn a niu. 

25Saha naa Koosa wa nyɛ peha wa o yiko kaa zamsi teku nii zenzen, 

26o ka vɛɛn vɔu di o nyɛ doon ni awa nyinbaan naa ni nasɛha dobaala ka aa val. 

27Doonee o fun na nɛha a magsi o nyɔɔra du chenani. Saha tirɛ o fun la nɔɔni di nɛha 

sir kpak nyɔɔrau. 

28Koosa zi fun ŋɔ nibinsa ni, "Sari ka nibine kpak nɛha see oo nyɛ Koosa sɔn ti wa 

jirimarɛ. Nar kaa daŋni o zim wɛ muna see o gil tum tagna tumi." 

JOB 29 

1Doonee Job fun bu sɛm sɛma a ŋɔ, 

2"Mu nyɛni fa bu chi chenani mu fun du saha naa Koosa funɛ nyini min chen. 

3Saha ti Koosa funɛ kur nyɛn mu wati saha maga aa nyɛ min chaani muu val ali birsa 

ni. 

4Chen saha tirɛ mu wɛ funɛ la suwachak ka Koosa fun zer min chɛnsa aa kok min awa 

mu dama. 

5O funɛ nyɛn mu watiu a nyɛ min bisa ba go min wa kaali. 

6Mu fun kpak nuhɛ awa buuna aa nyɛ min nuil ka mu bugila nawara laa nɔn nɔna a 

nyɛn gbɛntɛla ni chen gbaan funɛ nɔn nɔna. 

7Saha naa tɔha nihɛɛta yaa fun lagmi ka mu wa lagmi ba ni, 

8bunɔpɔla yaa siu kaa nyɛ min ba kani mu kani. Ba nawara ya nihɛɛta gbaan yaa siu 

aa zaami min. 

9Saha ti ba nihɛɛta taa gbaan yaa gil sɛma sɛmiu. 

10Hali banawara sɔna kur zenzen chen gbaan yaa gil sɛma sɛmiu. 

11"Nara maga kur na min koo a nu mu wɛ, o yaa daŋni o sɛm wu were nawara muu 

yau. 

12Saha naa nyausa yaa fun fɔuli mu yaa suŋi bau. Mu yaa fun vɛɛnaa suŋi sunsau, 

domi ba wa kpak doonani baa zi la a na suŋi. 

13Banawara yaa fun nyɛn wumukse kinkan ni chen yaa funɛ pɛki minnu. Mu yaa fun 

vɛɛna suŋi luhaanau ali ba wumukse ni. 

14Saha maga mu yaa fun kuraa tum tuma werewa. 

15Min funɛ ya banawara ya nyuluma chen see a ka ya gbarigɛ naasa. 

16Nyausi taa wati o funɛ chi min ya ba nyana, kaa yaa fun vɛɛn kpa hɔɔra wɛ a muksi 

mu titi. 

17Mu yaa fun chem tum tagna nibinsa awa ba yiko tiu a nyaŋi kaa fosi banawara baa 

du dɛŋasa chen a ta. 

18"Mu yaa kuraa daŋni mu nyɛnu a vusi kaa vɛɛn wa siu mu dama ni wa bambi sɔɔna 

ni. 

19Saha ti mu funɛ kur chi bugil naa luta kur kpak sɔnsɔnnɛ saha maga ka o hulsa kur 

sɔɔni wa mɛn ni saha maga chene. 

20Nara maga yaa fun kuraa pɛki minnu. Mu kpok ti ka waa fun kuraa peti. 

21Saha naa mu yaa fun waa kpaami nara nibinsa yaa kaniu baalim kaa laa nu chenani 

muu sɛm chen. 

22Mu wa sɛm a peti ba waa yaa bu kpak wudigi kaa laa zi gbaari. Mu sɛmsɛma yaa 

funɛ zu ba niu a chi dobe. 

23Nara maga yaa fun chak nisau aa la mu sɛma a chi chenani ni pari yaa chak nisa a la 

doon chen. 

24Saha naa ba bara vɛ wa kpok wi ni mu yaa mɔm bau chenani mu see ta ya chaani 

chen yaa kpaŋsi ba bara. 

25Mu yaa te suwachak a kpa mu lisisa a nyɛ ba di ba tiŋ. Mu yaa vɛɛn te ba 

suwachaku a kpa ba aa tum a chi mu ya ba koora. Saha naa ba nara waa yɔɔri min yaa 

vɛɛnaa kpaŋsi ba." 

JOB 30 

1"Bunɔpɔla banawara haa hɛm kaali min yaa ya minnu asaasi. Ba nyama funɛ nyɛnu a 

vɛ kpak nyɔɔra, chendaha mu fun la nɔɔni a nyɛ ba suŋi mu vasa kaa laa gbaŋ piisisa. 

2Ba funɛ kur nyɛnu a vɛ kpak kpok naa baa zi kpa a tum tuma a nyɛ min. 

3Ba funɛ ya nyausiwa chen daha lɔsa yaa fun kpak bau ba kpiriki bugili luta aa se 

dusum. 

4Ba yaa fun kpiriki ki parɛ anawara nyɛn nyaabaan ni chenu aa se. Hali chaan bugil 

naa luta vɛ lɛmi chen maga ba yaa funɛ seu. 

5Nara maga yaa fun nu ba chɛɛma ba yaa fun duŋni bau a ta a chi ba ya ŋmɛɛrsa. 

6Ba yaa fun li tɔha cheŋcheŋau a la sogli gbɛntɛl bɔɔsa ni. 

7Ba yaa fun nyɛnu aa wi a chi sela ali kɔha tuha ni. 

8Ba funɛ duŋni bau aa li tɛɛnɛ ti ni a chi banawara vɛ kpak sɔna. 

9"Lalaknɔ ba waa bu waa mɔm min chen, domi mu zi burigi asaasi narrɛ ali ba wati. 

10Ba kur nyini di ba waa ya nibin weri a kaali min, chendaha ba ya minnu a chi mu 

wa ya nibine. 

11Koosa vɛ mu suŋi a nyɛ mu bu vɛ kpak kpok daha ba maga li mu gantɛlu. 

12Chen nibinsa ta dau min torokore kaa chiŋi aa pɔ di o wa kpak min ba mɔm. 

13Ba chiŋɛ a pɔ di ba ta min yɔri, amaa nandigi wato kaa laa zi gɔɔki ba. 

14Ba kur biksi chenani ba nyaŋi min chenu ali bɔɔna ni. 

15Hansur tagin nyaŋɛ minnu a nyɛ mu bu vɛ kpak jirima a chi chenani peha yaa wa 

zer kin a kaali chen. 

16"Lalaknɔ mu zi duglɛ siwiu, adaha fosi wa bu to ali mu namsi nɔ ni. 

17Dusum mu hoka maga yaa ni kaa vɛ kpaa taali. 

18Koosa hɛmsi mu taktarɛ a du mu baŋna ni kaa kpak mu takta aa milimi. 

19O kpa minnu a yoota vɛri ni, chendaha mu doŋsa wa bu kpak bɔ. 

20"Mu Kunyana Koosa muu yir hinnu, amaa i ka wara nu mu wati. Mu ka sumi hin i 

wara nu mu wusisuma. 

21I kpa paannɛ a tiŋ min wa i yiko ti ni. 

22I yaa nyɛ pehau wa a wa mou min a ta, a kpak min aa vilimi a chi dopeha. 

23Mu zimu di i kpa min aa la siu barrɛ doonani nar maga kaa la chen. 

24Muu sumi hinnu di i taa chem min wa laal ni, domi mu wɛ zi ya sikire, mu waa ki 

bu ya wu digi maga. 

25Nar yaa fun nyɛn wumuksi ni aa wi mu yaa fun gbaari un niu aa wi. Nyausa ka kpak 

tu chɔka mu gbaan tuha yaa chɔk. 

26Mu yaa funɛ daŋni tusɔɔna awa chaanirɛ, amaa tu chɔk awa birsa tau wa mu wati. 

27Mu bara maga torkeu wa bambi chɔk awa bara wiili ni, domi wuzu maga mu kur 

nyɛn namsi nɛɛ. 

28Mu kuraa val birsi nɛɛ kaa bu vɛɛ na chaani a yaa vɛɛn chiŋi nara baan ni aa sumi 

kina. 

29Lalaknɔ mu taa zi ya tu chɔk taarɛ ka aa nyɛn o duŋduŋ a chi ki zaali zene ta. 

30Fiva zu min niu a nyɛ mu bartɔn burigi ki bilim. 

31Doonani mu yaa funɛ nu tusɔɔn boola chen lalaknɔ mu zii nu tu chɔka awa wiili 

boolawa." 

JOB 31 

1"Mu vɔu vɔwarɛ ali mu bambi ni di mu waa zi nyini nihabichɛla mu kɔrsi la un ni. 

2"Yɛrɛ ya Kunyana Koosa naa zene a kpak kpok awa yiko a kaali kina maga chen ya 

ya? Yɛrɛ o bɔ nibine wa o tum tagna ni? 

3O yaa nyɛ tum tagna ni tumɛ taa nyɛni ta yɔrirɛ ka ba nyɛn wumukse kinkan ni. 

4Koosa zim chenani maga muu yau, a vɛɛn zim chenani maga muu lɛli naa chen ni. 

5"Mu hɛɛsɛu di mu ha wa tum wu tagin mu ka ha wa luk di mu mur mu dɔŋtiina. 

6Hali Koosa kpa ki zamsɛ naa laa tum wa wuti ni a zamsi min o zi zimu di mu wa 

kpak galimsa. 

7O ya di mu gil nyinbaan weri tiu kaa kpa mu nisa awa mu titi a du tum tagna tumi ni. 

8Chen wara Koosa nyɛ mu ki parɛ taa chɔk. Di chen laata o nyɛ mu nɔɔ ta gbaŋsi a ka 

a burigi nara kina. 

9"O ya di mu ha la mari mu dɔŋtiina haan zɔɔnɔ ni di mu daŋni unnu, 

10Koosa nyɛ mu haan ki zɔŋ nandigi diwe kaa ki chɔ nibaal digi ki chɔɔlɛ ni. 

11Chen tum tagna ta werwa ba kpa siurɛ a lɛrigi tima diŋsa. 

12Chen zi wa chi din naa laa di mu nisa kina magau. 

13"Saha naa mu tumtumsa taa digi wa fɔuli a du min ni, mu zi nu o fɔuli tiu kaa nyini 

un nɛnɛ. 

14Mu vɛ ya chen mu waa ki bu chem Koosa, saha naa Koosa ka wa wa di o wa di mu 

sɛriya mu waa zi kpak wii naa mu zi sɛm. 

15Koosa naa naami min chen naami mu tum tumsa ta gbaanko. 

16"Mu ha wa vɛ nyausa suŋi. Mu ka ha wa nyɛ luhaana nyɛn wumukse ni, 

17koo a nyɛ sunsa nyɛn lɔsa kpu ka muu di. 

18Mu nyɛni maga ni mu zim wɛ nama maga niu a doso a ni. 

19"Saha naa mu wa na ka nar nyɛn muksi ni a vɛ kpak mali naa laa zi yau kilaarɛ, 

20mu yaa nyɛ un kilaarɛ naa mu kpa mu sela tɔn a kɔɔriu, chen ni tiina yaa zaami 

minnu wa o bambi ni. 

21"O ya di mu ha fɛl sunau di ka mu na wuti ali sɛma bar sɛmi ni, 

22Koosa laa zi nyɛ mu nisa boriki ali mu hanpɛɛmisa ni. 

23Mu laa ɔm Koosa diŋlɛrigi ti daha mu waa ki tum chen ti. 

24"Mu ha waa kpa mu yɛda a du mu nisa ki damata ni, 

25koo a nyɛ mu nyuha kpok aku mu nisa kina daha. 

26Mu ka ha waa na ka nha chaani awa pɛna werwer daha mu jɛɛmi a. 

27Nandigi ha wa mur min a nyaŋi di mu nyɛ a jirima kaa ki zaami a. 

28O werwa Koosa naa zene a kpak kpok awa yiko a kaali kina maga chen ki lɛrigi 

banawara laa tum chen tum tagna ta chen diŋsau wa siu ni, domi ba vɛɛu di o wa ya 

Koosa zen. 

29"Saha naa mu dɔma wa nyɛn namsi ni koo a nyɛn wumuksi ni mu tuha waa yaa 

sɔɔni. 

30Mu ha waa kani aa sumi Koosa di o nyɛ ba siti. 

31Mu wa banawara maga laa tum chen maga zimu di mu la hɔɔra aa du mu dama niu. 

32Saha naa nyinbaan valsa waa kaali mu yaa yir bau ba wa chɔ mu dama ni. 

33"Bɔnɛ yaa daŋni ba sogli ba tum tagnau, amaa mu waa ha wa sogli mu kina. 

34Mu waa yaa ɔm chenani nibinsa zii sɛm aku chendaha a chɔ dɛ ni a vɛɛ liili. 

35"Nara maga ki nu chenani muu sɛm nan, domi sɛm taa maga ya wutirɛ. Muu sumi 

yaa Kunyana Koosa naa kpak kpok awa yiko a kaali kina maga chenu di o jɛrigi min. 

O fa werwa ba fa sɔbi wɛ nawara mu ni haalɛ ya sɛm chenu a dau mu na a. 

36Chen fa ya wara mu faa zi kpa aau a laari mu hanpɛɛm ni awa mu nyuha ni a chi 

kankoor nyuchika. 

37Mu zi lɛli mu nyuhau a tɛ buudaha a ŋɔ Koosa kinkina maga mu ya. 

38"O ya di mu ŋmɛ ŋmaha naa muu par nanu koo a fuksi un ali un ni dɔɔlɛ wati, 

39o ya di mu yaa di ŋmaha ti diweu ka banawara par un chen nyɛn lɔsa kpu, 

40chen ni Koosa laa zi nyɛ ŋmaha ti ki parɛ ta maga burigi sɔta awa kɔsa." 

JOB 32 

1Job funɛ zim o bambi ni di o wa kpak galimsa daha bunɔɔna nara batora ta funɛ 

lukuu di ba jɛrigi o pɛɛsisa tau, 

2amaa paan funɛ nu naa funɛ chiŋi dooni baa yir Ɛlihu chenu, domi Job funɛ galimi 

Koosarɛ kaa laa pɛki o titi. Ɛlihu funɛ ya Barakɛl naa funɛ ya Bus niha chen bere kaa 

vɛɛn ya Ram zɔɔnɔ. 

3O gbaan paan funɛ siu o gbaari Job chɛnsa atora taa ni. Ba waa fun zim chenani baa 

zi jɛrigi Job, chendaha o funɛ chi Koosa vɛ kpak wuti. 

4Ɛlihu funɛ ya ba maga bichɛla, chendaha o funɛ mooriu nara ta sɛm a peti. 

5Saha naa o fun wa na di bunɔɔna nara batora ta waa ki nyɛ Job wa jɛrigi paan funɛ nu 

unnu. 

6O fun piili aa sɛm. O funɛ ŋɔ nanɛ, "Mu ya bichɛlarɛ ka ma ka ya nihɛɛta, chendaha 

mu faa ɔmu di mu sɛm ma chenani mu lisi. 

7Mu fun lisi mu bambi ni di see ma sɛm sɛma a kpa ma nihɛɛta nɛha ti a bɔni dɔŋa, 

8amaa o ya ya Kunyana Koosa naa zene a kpak kpok awa yiko a kaali kina maga chen 

siima yaa wa nibinsa ni aa nyɛ ba nɛha. 

9O wa ya di hɛɛsa laa nyɛ nara wa nɛha koo a nyɛ baa zim chenani deŋli wa tumi. 

10Adaha lalaknɔ muu daŋni ma cheŋi diŋsau aa nu mu wati. 

11"Mu sɔɔnɛ barau a nu ma wati saha naa ma funɛ sɛm kaa laa dɛu nɛha nyinbaan 

chen. 

12Mu yaa cheŋi diŋsau di mu nu ma sɛma, amaa ma sɛma ta waa yaa suŋi, domi ma 

waa koti a biksi Job di o sɛmsɛm ti wa kpak wuti. 

13Yɛrɛ i zi koti zim di i na nɛha see Koosa nyɛ Job wa jɛrigi, domi ma luku? 

14Job funɛ sɛm ma watɛɛ o wa ya mu wati, amaa mu waa zi nyɛ un jɛrigi a chi chenani 

ma nyɛ nan. 

15"Job, ba wa kpak jɛrigi naa baa zi jɛrigi hin, domi ba sɛmsɛma ti waa suŋi. 

16Saha naa ba moori na mu ha vɛɛn ki pɔ, domi ba chiŋɛ dooniu a bu vɛ kpak chenani 

baa zi sɛmi. 

17Aayi, mu zi nyɛ ba mu jɛrigi tiu lalaknɔ kaa ŋɔ ma chenani mu lisi. 

18O bɔmu wa mu kani aa pɔ gantɛl ni di mu sɛmi, domi mu waa ki moori mu nɔ wa 

sɛma anawara nyɛn mu wati chen. 

19Mu vɛ na saha a sɛmi mu zi yɛliu a chi chenani ba yaa kpa sin muna du kin ni o 

fuusi a yɛli chen. 

20Mu waa ki chiŋi chen see mu sɛmu. 

21Mu waa zi chiŋi nandigi gantɛl ni ali amɔrɛ nɔ ni koo a sɔɔni digi tuha wa mu nɔɔ 

sɛmsɛma ni, 

22domi mu wa zim chenani ba sɛm sɛma aa sɔɔni nara tuha, adaha mu ya chen Koosa 

zi lɛrigi mu diŋnau." 

JOB 33 

1"Job, lalaknɔ cheŋi diŋsa kaa ki nu chenani mu kaa sɛm, 

2domi mu saksɛu di mu sɛm chenani nyɛn mu bambi ni. 

3Mu sɛmsɛma maga ya wutirɛ ka mu vɛɛnaa ŋɔ wuti. 

4Koosa siima naami min a nyɛ min miisa. 

5"Naa saksɛ di o di min amɔrɛ o jɛrigi min. 

6I wa min ya ki bɛgimnɛ ali Koosa suwachak ni. Chuharɛ ba fun kpa a naami ya 

maga. 

7Adaha o wa werwa i ɔm min, domi mu waa zii muksi hin. 

8"Lalaknɔ chenani mu nu ka i sɛm chen nɛɛnɛ, 

9'Mu wa kpak galimsa ali Koosa suwachak ni, domi mu wa tum wu tagin digi, 

10amaa Koosa dɛu nyinbaanasa aa chem min wa laal ni a chi nar awa o dɔm. 

11O chi o kpa zɔglɛwa a vɔti mu naasa kaa laa nyin chenani muu lɛli na.’ 

12"Amaa Job, muu daŋni mu ŋɔ hinnu di i sunu, domi Koosa zen kaali nibine maga. 

13Baŋ daha i galimi Koosa wa o vɛ nyɛ nar wa jɛrigi saha naa oo fɔuli ni? 

14Koosa yaa sɛmu bulɛlɛ, amaa nandigi waa cheŋi diŋsa aa nu chenani oo sɛm chen. 

15Dusum ka nibinsa waa chɔ doota Koosa yaa sɛm sɛmau ba wati ali deesisa ni. 

16O yaa nyɛ ba cheŋi diŋsau a nu chenani oo sɛm chen, chen nyɛ hansura kpak ba wa 

o nin tɛɛli ti ni. 

17Koosa yaa sɛmu di o nyɛ nibine gil tum tagna tumi. O yaa vɛɛnaa daŋni o fosi bau 

ali ba nyukpok ni. 

18O waa yaa daŋni ba ta yɔri, chendaha o yaa fosi bau ali siu gbaanko ni. 

19Koosa wa kpa wichɔta a du nar ni o yaa daŋni o kpak un a ta nyinbaan nɛɛ. 

20Wichɔɔr ti nɔɔ waa yaa lɛm diwe ni, chendaha hali o na diwe lɛma o waa yaa koti a 

di. 

21I na o bara a maga yaa fouriu ka o kɔk. 

22Saha ti o zi yaa gbɛr lɛl dama laaliu. 

23"O waa gali Koosa malaikasa nawara laa lisi nibine wa o tuma chen wa suŋi un a 

tiibi un. 

24Saha naa o wa kaa la lɛl dama ti malaika ti yaa ɔm o sikiu kaa ŋɔ, 'Ma kpa un ta ka o 

waa zi la dooni. Kinkina mu kaa kpa yau un nɛɛnɛ.’ 

25Saha ti o bara yaa bu pɔlu ka o kpok. 

26Saha naa o sumi Koosa o yaa nu o wusisumau. Saha ti o zii zi jɛɛmi Koosau wa 

tusɔɔna ni ka Koosa kɔɔri o wɛ maga a deŋli nyinbaan. 

27O zii zi vɛɛn wa chiŋi nara baan niu a ŋɔ, 'Mu tum tum taginu, amaa ka Koosa gil a 

pɛŋ min, 

28domi waa suŋe min mu vɛ la lɛl dama kaa ha vɛɛnaa nyini chen.’ 

29"Saha maga Koosa kuraa ya chenu aa saksi dɔŋa ni. 

30O yaa fosi nibineu kaa nyɛ un tusɔɔna o nyɛn tɛɛnɛ nɔ ni. 

31"Job, lalaknɔ moori i nɔɔ kaa cheŋi diŋsa a nu chenani mu kaa sɛm nan, 

32amaa o ka ya di i kpak wudigiu kaa laa zi sɛm i nyɛ mu nu. I kpak wuti mu zi kpak 

tusɔɔna a ŋɔ hin di i kpak wutiu. 

33I ka vɛ kpak wudigi i moori i nɔɔ kaa cheŋi diŋsa aa nu mu wati mu biksi hin 

chenani nar zi ya a na nɛha." 

JOB 34 

1Saha tirɛ Ɛlihu fun ŋɔ, 

2"Ma banawara ya nɛsa tima nan ma cheŋi diŋsa aa nu chenani muu sɛm. 

3Saha naa ma wa di diwe were ma yaa zimu, amaa ma ka nu nɛha sɛma ma waa yaa 

zim. 

4A zi ka kpalimi ya watɛɛ di ya zim chenani yaa zi ya. 

5Job mou bambiu di o wa kpak galimsa ali Koosa suwachak ni, amaa Koosa vɔm un 

wuti. 

6O fun pɛɛsi, 'Yɛrɛ muu zii suni wɛ kaa ŋɔ di mu tum tum taginu? Mu na dɛŋa 

zenzenu, amaa mu wa tum tum tagin.’ 

7"Ma ha na nibine naa chi Job nɔu, domi o wara nyɛ Koosa wa jirima. 

8O daŋni tum tagna ni tumɛ mun tiŋirɛ. 

9O yaa ŋɔu di o wara na wu weri digi ali Koosa tutɔ tiŋi ni. 

10"Ma banawara laa nu wɛ muna nan maa nu mu wati. Ya Kunyan Koosa naa zene a 

kpak kpok awa yiko a kaali nara maga chen wara tum wu tagin. 

11O yaa bɔ nibine wa chenani o tum chen chimnɛ. 

12O wara tum wu tagin, o ka wa ya nusun tiina ali nandigi wati. 

13Koosa waa na o yiko ali nandigi wati, domi nandigi laata kpa un a du di oo nyini 

tɛɛnɛ nɔ. 

14Koosa fa la miisa hiisa, 

15chen ni banawara maga laa hiisi wa ba miisi ni faa zi kɔŋi ba miisisau a vɛɛn burigi 

hɛɛra. 

16"Ma kpak nɛha maa nu mu wati lalaknɔ. 

17Ma taa na Koosa naa laa tum tum were chen galimsa, domi oo daŋni wuti bar 

nyɛnirɛ. 

18Saha naa koorsa waa tum tum tagna Koosa yaa na ba galimsau a ta ba yɔri. 

19O waa yaa chiŋi koorsa suwachak ni koo a sɛm aa sak kini tima ni kaa gil fara tima, 

domi o naami nara magwa. 

20Digi yaa wa siwu dusum. Koosa yaa zagsi nibinsa aa lɔ baa namsi. O yaa vɛɛn kpu 

banawara kpak yikosa chenu. 

21O yaa vɛɛn kaniu aa nyini chenani nibine lɛli naa maga. 

22Birsa wato nar zi koti a tum wu tagin a sogli Koosa. 

23O wa bu muksi wa Koosa lisi saha a chiksi di o di nibine sɛriya. 

24O ka wa bu muksi wa o viisi nar kaa lisi un ali o hɛɛsa ni kaa kpa digi a du, 

25domi o piin zim chenani baa tumu. O yaa lɛli ba a ta dusum bɛgim. 

26O yaa lɛrigi tum tagna ni tumɛ diŋsau di nara maga na, 

27domi ba vɛ o mun awa o chiksɛsa ta maga tiŋi. 

28Ba yaa muksi fara timau ba wi aa biksi Koosa. O ka yaa nu ba wiili tau a suŋi ba. 

29"Hali Koosa vɛ ya wudigi maga nandigi waa ki galimi un. O kpa o see sogli nibinsa 

waa zi na suŋi. 

30Wu digi wato pulimsa nibinsa zi ya a fosi ali banawara vɛ zim Koosa chen nisa ni. 

31"Job, i chaasi i tum tagna a biksi Koosa ka vɔu i bambi ni di i waa zi bu tum tum 

taginu? 

32I ha ŋɔ Koosa di o biksi hin i galimsa ka i gil tum tagna tumiu? 

33I ya kinkina Koosa naami nan i zi koti ŋɔ Koosa di o ya chenani ii daŋni a nyɛ 

hinnu. O ya ma titi lisire. Ŋɔ ya lalaknɔ chenani maa lisi. 

34"Nibine naa kpak lisi awa nɛha zi la nɔɔniu kaa ŋɔ, 

35di Job laa sɛm chen di o wa zim. O nɔɔ sɛmsɛm digi ka wa kpak mun. 



803 

 

© 1999,  Wycliffe Bible Translators, Inc. 
 

 
 

 

36Ma sɔɔni bara a lisi chenani Job sɛm chen maa zi zimu di o sɛm ta chi tum tagin 

nibine sɛmwa. 

37O kpa nɔɔ vɛɛlirɛ aa gbaari o tum tagni taa ni. O vɛɛn ya Koosa wa asaasiu ali ya 

maga suwachak ni." 

JOB 35 

1Doonee Ɛlihu fun ŋɔ Job ni, 

2"Job, o wa deŋli wa i ŋɔ di i wa kpak galimsa ali Koosa suwachak ni, 

3koo a pɛɛsi nee, 'Yɛrɛ mu tum tagna chɔk ma wɛ awa mu vɛɛ tum tum tagna nan di 

baŋnɛ mu na?’ 

4Muu zi jɛrigi i wa i chɛnsa tau. 

5"Nyini buudaha ni a na chenani o bol wa tɛɛnɛ ni. 

6I tum tum tagin chen wara chɔk Koosa wudigi. 

7I kaa tum tum were i wara suŋi Koosa, domi o wara daŋni kindɔŋ ali i wati. 

8I dɔŋtiina nibine yaa namsi aku i tum tagna daha. I ka tum tum were a yaa suŋi unnu. 

9"Saha naa nibinsa wa nyɛn wumukse ni ba yaa wiu kaa laa fɔuli di ba na fosi, 

10amaa ba waa yaa bur wa Koosa naa ya ba ni naami chen wati, domi waa laa zi koti 

nyɛ ba tahama ali saha naa ba nyɛn birsa ni. 

11Ba waa yaa bur wa Koosa naa laa nyɛ ya nɛha chen wati. 

12Saha ti ba yaa wiu aa daŋni. Suŋi amaa Koosa wara jɛrigi ba, domi ba kpak 

nyukpoka awa tum tagna tumirɛ. 

13Hali baa wi, o ya yɔrirɛ, domi ya Kunyan Koosa naa kpak kpok awa yiko a kaali 

kina maga chen wara nu ba wati. 

14"Job, i ŋɔ di i waa ki na Koosa, amaa sɔɔni bara aa pɔ i zi na i wɛ ta magau o wati. 

15I baadi Koosa wara lɛrigi tum tagin ni tumi diŋsa koo tum tagna tum wa muksi un. 

16O ya saha chɔkrɛ wa i sɛm sɛma. I sir wa zim chenani ii sɛm chen mun." 

JOB 36 

1"Vɛɛn sɔɔni bara a nu chenani mu kaa chiŋi Koosa bar chiŋi ni a sɛm nan a gbaari. 

3Mu zima ti pɛnu, adaha mu zi kpa mu zima tiu a biksi di Koosa naa ya ya ni naami 

chen ya wuti tiinnɛ. 

4Wudigi wato mu sɛm o ya nusuna, adaha naa chiŋɛ i suwachak ni nan ya nɛha tiin 

wutirɛ. 



804 

 

© 1999,  Wycliffe Bible Translators, Inc. 
 

 
 

 

5"Koosa kpak kpoku kinkan, amaa o wara vɛ nandigi. Wudigi wato o ka vɛ zim o 

mun. 

6O wa nyɛ tum tagna nibinsa nyɛn aa beŋi. O ka vɛɛn kpa wu were wa a tiŋ banawara 

ya fara tima chen. 

7Waa laa kok banawara laa tum tum were chen o yaa nyɛ ba nyɛnu a chi koorsa, aa na 

jirima hali saha naa vɛ kpak bɔ. 

8Hali ba du nibinsa wa zɔglɛ baa namsi aku chenani ba tum daha. 

9Koosa yaa biksi ba ba tum tagna awa ba nyukpokau. 

10O yaa nyɛ ba cheŋi diŋsau aa nu o nin tɛɛli ti di ba gil ba tum tagna tumi ti. 

11Ba tiŋ Koosa nɔɔ kaa laa jɛɛmi un baa zi nyɛn wa tusɔɔna niu ka ba wɛ maga kila 

suwachak. 

12Ba ka vɛ ya chen baa zi wa siwu kaa vɛ zimi. 

13"Banawara vɛɛ jɛɛmi Koosa chen yaa kur na paannɛ a nyɛn. Hali ba waa na diŋlɛrigi 

ba waa yaa sumi Koosa di o suŋi ba. 

14Ba yaa wa siu hiisi siurɛ kaa ha ya bunɔpɔla, 

15amaa Koosa kpa namsirɛ aa biksi nibine a vɛɛn kpa wumukse aa pokli o see. 

16"Koosa kpa hin ali wumukse ni a nyɛ i wa nyɛn tusɔɔna ni, a nyɛ diwe su i 

suwachak maga, 

17amaa lalaknɔ chenani ii daŋni nyɛ ii na diŋlɛrigi ti chen. 

18Ta nyɛ nara kpa papasa aa mur hin koo nisa kina kinkan mur hin a ta bar digi ni. 

19O wa werwa i wi aa daŋni suŋi, domi i kpok maga waa ki suŋi hin lalaknɔ. 

20Taa daŋni dusum waali, domi chen saha tirɛ pulim bɔnɛ nibinsa zi wa namsi. 

21Zim i titi wɛ kaa ba bu wa burigi aa tum tum tagna, domi i namsi ti funɛ biksi hinnu 

di i chɔ ali un ni. 

22"Ki lisi chenani Koosa yiko ti zen. Waa ya ni bikse maga ni zenzen. 

23Nandigi waa ki biksi Koosa wa chenani o zi tum, koo a galimi un di o tum tum 

taginu. 

24Saha maga nara yaa pɛki unnu wa chenani o tum adaha i gbaan ki pɛki un. 

25Nara maga sii na chenani o tumu. Yaa zi vɛɛn koti chiŋi bar boli niu aa nyini 

chenani o tum. 

26Ya waa ki zim o zenzen ti maga koo a gur o bunsa maga. 

27"Koosa yaa lɛrigi nii tɛɛnɛ ni a zini buudaha a zin nyɛ o burigi doon. 

28O ya nyɛ doon ti burigi dobaalau a ni kinkan a nyɛ nibine ni. 

29Nandigi ka wa zim chenani dobaala taa val, koo chenani nasɛha yaa tɛsi ali doonani 

Koosa nyɛn chen ni. 

30O yaa nyɛ nasɛha tɛsiu a nyɛ buudaha maga chaani, amaa teku nii mun waa yaa vɛɛn 

ya birsarɛ. 

31Chene o ya a nyɛ nibinsa wa diwe kinkan. 

32O yaa kpak nasɛha tɛsi tiu wa o nin ni kaa nyɛ o la yag o bar daani ti. 

33Nasɛha yaa mɔɔli di nii laa wa a nyɛ nuhɛ zim di oo wau." 

JOB 37 

1"Dopeha ti nyɛ mu bambire chɔk kinkan. 

2Ma magkpaa cheŋi diŋsa aa nu Koosa taa nɔ, awa nasɛha naa li o nɔɔ ni aa wa na. 

3O ya nyɛ nasɛha nyiksiu ali buudaha ni piili tɛɛnɛ bɔɔ digi ni aa la o bar pɛti. 

4Saha ti o taa ti chɛɛma yaa su buudahau nara maga nu. Nasɛha ti yaa tɛsiu kinkan kaa 

laa nyiksi. 

5Koosa sɛmsɛm kpok ti daha alaazibu wɛ yaa tum, chen alaazibu ti kaka ya waa ki 

zim a muna. 

6Waa yaa sɛm sɛma a nyɛ bur tu wa tɛɛnɛ chen ti yaa nyɛ doon nii kinkan. 

7Waa yaa vɛɛn nyɛ nibine tumtuma peti, domi o yaa daŋni o biksi bau di o nyɛn tum 

nɛɛ. 

8Saha ti kɔha sela maga yaa kaali a bar chɔɔlɛu. 

9Dopeha ka yaa li pulim mun a wa ka wa. Ka li pulim nyuha aa wa. 

10Koosa hiisa ka yaa nyɛ niiti ta wa sɔnsɔn a nyɛ a burigi bunkol. 

11Nasɛha yaa tɛsiu ali dobaala ta ni. 

12A yaa tiŋ Koosa chiksɛsa tau awa o tutɔ ti ali tɛɛnɛ nɔ luksi maga ni. 

13Koosa yaa nyɛ doon niu a wa sɔɔni tɛɛnɛ nɔ. Saha bɔnɛ yaa nyɛnu o tum doon di o 

lɛrigi nibine diŋna koo a biksi chenani oo daŋni ba tuma. 

14"Job, sɔɔni bara tama kaa nu bar nɔ nyini alaazibu wɛ anawara maga Koosa tum 

chen. 

15I zim chenani Koosa nyɛ o chiksi sau a nyɛ nasɛha nyiksi ali dobaala ni chenu? 

16I zim chenani dobaala yaa pal ali buudaha ni aa biksi Koosa alaazibu tuma chenu. 

17Aayi, see i zi kur ki namsi a li nunum nɔ nɛɛ saha naa pulim mun peha ti yaa waa 

muksi tɛɛnɛ nɔ. 

18I zi koti suŋi Koosa ma pokli buudaha a nyɛ o kpok a chi lukiu? 

19Biksi ya chenani yaa zi sɛm a nyɛ Koosa ni, domi wudigi wato ya bambisa ni yaa zi 

sɛm. 

20Mu waa zii daŋni mu wa Koosa sɛm sɛma dɔŋi wati, adaha o wa werwa mu nyɛ un 

nyinbaan o chɔk mu nyɛni. 

21"Lalaknɔ chaani naa nyɛn buudaha ni chen chaaniu kinkan yaa zi vɛ koti a nyini un. 

Peha ka chaasi buudaha tiu o wer kinkan. 

22Koosa zenzen ti li pulim nyuhau aa wa a nyɛ hansura kpak nara. 

23Nandigi wato kaa laa zi tel ya Kunyan Koosa naa zene a kpak kpok awa yiko a kaali 

kina maga chen. O wara muksi nara aku o ya wuti tiina kaa laa tum tum were daha. 

24Chendaha nara maga chiŋɛ o suwachak ni hansura yaa kpak un o ka waa kpa 

banawara laa dɛɛsi nɛha chen wɛ aa du o bambi ni." 

JOB 38 

1Saha tirɛ ya Kunyan Koosa fun sɛm sɛma ali Job wati ali dopeha ti ni, 

2"Anti ya hin wa i pɛɛsi min mu zima mun wa i sɛmsɛmsa nawara vɛ kpak mun chen 

ni. 

3Si chiŋi lalaknɔ a chi nibabichɛla a jɛrigi pɛɛsi naa mu pɛɛsi hin chen. 

4"Mu funɛ naami tɛɛnɛ chen di i funɛ nyɛnu? O ya di i zim chen ti ni i ŋɔ min. 

5Anti fun lisi chenani tɛɛnɛ ti werwa o pɛn kinkan? Koo anti fun magsi o magbɔsa ta. 

I zi koti jɛrigi chen pɛɛsisa taa magau? 

6Anti kpaksi zaŋtɔkilsa nawara kpak tɛɛnɛ nɔ chiksi chen? Ka anti dau tɛɛnɛ ti zagbɛr 

kpure? 

7A wuzu ti chɔɔsa finini wullɛ ta funɛ lagmiu aa lɔ boola ka Koosa tɔha ki nyine maga 

chɛɛmi wa tusɔɔna ni. 

8Anti far zɔɔnɔ ti di ka teku nii taa zu tɛɛnɛ? 

9Min funɛ kpa dobaala a tɔ teku nii ti a nyɛ o maga ya birsa. 

10Mu funɛ vɛɛn du teku magbɔrɛ a nyɛ o nyɛn bolzɔɔnɔ ti gantɛl ni. 

11Mu sɛm chenu hali a wa mag bar nɔ. See i nii ŋmɛn kpok ta maga chiŋi bar nɔ. 

12Job, i ha si wuzu digi a ŋɔ di nha burigi chɔɔsa finini o burigiu. 

13I ha nyɛ wuzu digi kur biri a tɔ tɛɛnɛ nɔ maga a nyɛ tum tagna ni tumɛ banchesa yɛli 

a li doonani baa sogli chenu. 

14Chɔɔsi pusa nha yaa nyɛ kunkulsa awa nɛŋbɔsa chiŋiu a chi takta lagmɛ a chɔ bar 

bɛgim ni. A yaa vɛɛn chɔ gbanpulim niu a chi ba kpa nin a sɔbi chuha ni. 

15Chɔɔsa pusa chaani yaa chaani kinkannɛ a nyɛ tum tagna nibinsa ni, a nyɛ baa ɔm 

tum tagna tumi saha ti. 

16"I ha wa koti a tu la teku nii mun koo aa val nii daha. 

17Nandigi ka ha wa biksi hin zɔɔnɔ naa laa far lɛlɛ dama ti. 

18I zim chenani tɛɛnɛ nɔ zen a magu. O ya di i zimu i jɛrigi min. 

19"I zim doonani chaani awa birsa li aa wau, 

20koo i ki biksi a chenani a zi val aa mag kaa bur ki wau. 

21Mu si su di i zi koti a zim chenu, domi i ya nihɛɛrɛ. A fun vɛɛn nyɛn doonani ba fun 

aa naami tɛɛnɛ nɔ chen. 

22"I ha la na doonani mu yaa kpa bur awa dobe aa sogli chenu. 

23Mu yaa kpa aau a sogli bar digi ni a pɔ laal awa wumukse saha. 

24I ha la na doonani nha yaa piili aa yɛli chenu koo doonani nha bar yɛli peha ti yaa li 

aa wa chen. 

25"Anti yaa pɛksi nyinbaan a dau doon nii ka nasɛha tɛsi chen? 

26Anti yaa vɛɛn nyɛ doon nii doonani nibinsa vɛɛ nyɛni chen ni? 

27Koo anti yaa ya nii aa misi tɛɛnɛ awa kɔsa a nyɛ a sɔɔni chen? 

28Doon awa bur kpak nyɛnau. 

29Sɔnsɔn naa yaa li bi nyuha aa wa chen niina ya anti? 

30Chen sɔnsɔn ti ya nyɛ nii burigi bunkol sɔɔni a nyɛn teku daha. 

31"I zi koti a vɔu kinawara baa yir 'Playidis' chen a lagmi dɔŋ niu. 

32I kaa zi koti a il wullɛ ta a li saha magau. 

33I zim chiksɛsa anawara laa nyini buudaha chenu kaa vɛɛn zim chen chiksɛsa ta chiŋi 

a nyɛ tɛɛnɛ nɔ niu. 

34"I ki tɛsi dobaala naa a nyɛ a nii doonu. 

35Hali i nyɛ nasɛha tɛsi o zi wa i wati a wa biksi chenani i daŋni o tɛsiu. 

36Anti laa ŋɔ zimebisa ni di Naal mɔɔga ti suu, koo anti laa ŋɔ o dɔŋtiina ni di doon zi 

niu? 

37Anti kpak nɛha aa zi koti a gur dobaala nawara nyɛn buudaha ni a nyɛ a nii doon? 

38Doon naa laa zi gbur hɛchɛ a dau kunkulsa. 

39"I zi koti a dɛu diwe a nyɛ gbogimtisa ni a di kaa nyɛ a di puŋu. 

40A li saha naa a chɔ a dɛɛna ni aa pɔ diwe di a di chen. 

41Anti laa nyɛ zimebisa nawara za aa kaali nan wa diwe saha naa a yaa waa daŋni 

diwe a nyɛn za aa kaali chen?" 

JOB 39 

1"I wa zim saha naa ba yaa lul buuna ali bɛ nyuha ni. I ka ha waa chiŋi aa nyini ka 

weema lul. 

2I wa zim saha naa aa lul i ka wa zim saha naa a yaa pa a bisa aa sogli. 

3I wa vɛɛn zim saha naa a yaa kpa a bisa ta a li tɛɛnɛ. 

4A bisa ta yaa siu a kpak kpok a kaali kɔha a bu vɛ bur waali. 

5"I wa zim naa laa nyɛ kakusa wa tutɔ a nyɛ aa gba. 

6Min kpa nyaabaan ti nyɛ a di a kpa ya a dama a vɛɛn nyɛ a nyɛn doonani kpak yisa 

ni. 

7A ya nyɛnu a bol tɔha naa kpak chɛɛma ni, chen ni nar waa ki kpak a a dɛɛsi. 

8Doonani bɛ nyɛn chen kɔsawa aa se. 

9"Kɔha nuha waa zi la nɔɔni a tum a nyɛ hin o ka waa zi vɛɛn la nɔɔni a chɔ i garche 

ni. 

10I ka waa ki koti a du digi wa ŋmɛn a nyɛ o par i ŋmaha. 

11I wa ki kani aa nyini kaa ŋɔ di o kpak kpoku, adaha o tum a nyɛ hin. 

12Kumi saha wa tel i ka waa ki vɛɛn kani ki nyini kaa ŋɔ di o lagmi i niŋmɛna a wa 

dau bar bɛgim ni. 

13"Zimebe naa zen kinkan chen yaa zau ka o chɛnɛ mosi dɔŋa, amaa a ka wa za aa 

kaali naa baa yir ŋmɛŋmɛha chen. 

14Zimebe zen ti yaa kpa o halau a dau tɛɛnɛ di nunum zu a ni, 

15amaa o yaa sugliu di nar zi wa nɔsi aau a pɔriki koo kɔha sel digi zi wa nɔsi aau a 

pɔriki. 

16O yaa ya chenu a chi hala ta wa ya o kina o baga ka waa yaa to chenani o namsi 

chen ni. 

17Min funɛ nyɛ o wom kaa vɛ kpak nɛha chen, 

18amaa o wa si bar chɔɔli ni o yaa mɔmu a chi zaaga ni zini. 

19I waa, Job, laata kaa nyɛ zaagna ta wa kpok a nyɛ a kpak zaali sɔna chen. 

20I laata kaa nyɛ a yaa la lagmi dɔŋa ni a chi hɔɔn aa du nara wa hansura chen. 

21A yaa kur kpak sahau a burigi tɛɛnɛ a lagmi dɔŋ ni ali nyaabaan ti ni. Kaa vɛɛn kpa 

a kpok maga aa la laal ni. 

22A wa zim hansura mun, takoobi ka wato kaa laa zi bur a gantɛl. 

23Laal ki cheme nawara a ni zini ta yaa kpa chen yaa chɛɛmiu kaa laa nyiksi nha ni. 

24Saha naa kaabul wa hu hansura yaa kpak aau a pa a nyuuna a tɛ a luku chiŋi. 

25Kaabul ti kur hu chenani a yaa yirigiu, domi a waa ki na laal kaa du chenani kaa zi 

tur la gbɛr. 

26Kokoha wa kaa za o wara buksi zaali ti ali i wati. 

27Chilɛ gbaan ka waa kani aa pɔ di i biksi un doonani o zi du o zaŋ. 

28O yaa du o zaŋu ali kparbunyaŋ naa zinɛ kinkan ni. 

29A zimi a la kani dooni aa nyini bar bole ni di o nee o zi na kindɔŋ a kpu seu. 

30Chilsa taa yaa wa su doonani siwɛ chɔu, chen ni a biksi ta zi nyɔ a chɛl tiu." 

JOB 40 

1Doonee ya Kunyan Koosa fun bu sɛm sɛma a ŋɔ, 

2"Job, i magsi ya Kunyana Koosa naa zene a kpak kpok a kaali kina maga chenu, i zi 

gil chenu lalaknɔ kaa i zi jɛrigi un pɛɛsisi nau.” 

3Saha tirɛ Job fun ŋɔ un, "Mu Kunyana, muu sɛm womsi sɛmwa mu waa ki jɛrigi hin 

wudigi, adaha mu waa zi bu sɛm wudigi. 

5Mu piin sɛmu a kaali chenani faa lawa mu sɛm.” 

6Doonee ya Kunyan Koosa fun bu sɛm sɛma Job wati ali dopeha ni. 

7O funɛ ŋɔ unnu, "Si chiŋi a chi nibabichɛla a jɛrigi mu pɛɛsisa naa a nyɛ min. 

8I daŋni i biksiu di mu wara sɛm wuti mu zi la galimsau ka i waa kpak wuti kaa. 

9I kpak kpok a chi minnu, ka i zi koti tɛsi o chi nasɛha a chi minnu. 

10O ya di i zi koti ya chenu si chiŋi wa i jirima awa i nyukpok ni. Kpa zenzen awa 

jirima a tɔ i titi a chi ki laari. 

11Kina banawara kpak karambaani na, a biksi ba paan ti a nyɛ ba sɔɔni. 

12Kpa ba a tu tɛɛnɛ kaa yisi tum tagna nibinsa ali ba bar chiŋi ti ni. 

13Kpa ba maga a huk tɛɛnɛ ni a nyɛ baa la lɛl dama. 

14I tum chen min kaa te a pɛki i sɔn, a la nɔɔni di i di nyusumu. 

15"Min naami nii tuha nuha awa hin maga. O gbaan yaa se kɔsau a chi nuha, 

16amaa kpok awa yiko, baŋnɛ o kpak a li o bara ni? 

17O munzuha yaa si chiŋiu a chi du bugil ziŋziŋi ka o naapooksa kpak kpok kinkan. 

18O hoka kpoku a chi luki ka o naasa gbaan vɛɛn chi luki daasa. 

19"Waa ya mu ki naamɛ maga alaazibu kin, chendaha o ni naami ti duŋduŋ laa zi koti 

a nyaŋi un. 

20Kɔsa anawara oo se yaa nyɛn kunkulsa nyuuna anawara kɔha sel zene zɔ chene. 

21O yaa chɔ kɔha doonani sɔta nyɛn chene a kpa o titi sogli sɔta ta ni. 

22Sɔta nawara nyɛ nii nɔɔ ni chen laa nyɛ un barsɔn. 

23O wara ɔm nii naa laa gbaari a chi chenani Jɔɔdan mɔɔga yaa gbaari chen. Saha 

Jɔɔdan pol ti waa zini o yaa du baalimnɛ. 

24Anti laa fɔu o see kaa nyaŋi un koo anti laa ki kpak un wa toroko ni?" 

JOB 41 

1"I ki koti a kpak nii tuha nuha wa konkonte niu koo a kpa ŋmɛn a vɔu o zulum a 

dawu. 

2I ki kpa ŋmɛn koo konkonte a tau o nɔɔ ni a yɛli liu. 

3Saha naa i ya un chen o zi sumi hin di i ɔm un siki kaa gil unnu. 

4O zi vɔu vɔwa wa hin ni di o zii jɛɛmi hinnu. 

5I zi vɔu un a chi zimebe o lɔ boola aa du i nihabichɛsa nawara ya i tumtumsa chenu. 

6Saha ti nyinsa ni kpaksɛ zi waa di o yoglisau koo a purigi un dau aa yogliu. 

7I zi koti a tau o nyuha a fur wa hɛm niu. 

8I gbaŋsi bu bɛgim i waa zi gbaŋsi un, domi o zi du hin you. 

9"Naa maga na nii tuha nuha ti, o bara yaa jirigi o chesi tɛɛnɛ ni. 

10Saha naa o paan wa si o yaa kpak hansurarɛ, chendaha nandigi waa ki chiŋi o 

suwachak ni. 

11Nandigi wato tɛɛnɛ nɔ o wa un zi chem dɔŋa ka o fosi. 

12"Nyɛ mu biksi hin digi naasa awa chenani o kpak kpok kinkan. 

13Nandigi waa ki liisi o tɔn naa sak gantɛl ni chen koo a tau un wa toha hɛm ni. 

14Anti laa ki nyɛ o puk o jirɛ a kpa o hansura nyina ta a biksi nara? 

15O gantɛl kpak hokilsa wa a kpok a chi bunkol. 

16A magkpaa marikɛ dɔŋwa a kpok kinkan, hali peha waa ki val bar digi a zu. 

17Chenani a kpok a mariki dɔŋa chen kindɔŋ waa yisi a ali dɔŋ ni. 

18Saha naa o wa tirsi o yaa nyiksiu ka o see sɛɛri a chi nha fali yɛli. 

19Dinful yaa li o nɔɔ ni aa li ka kina yɛligi aa li. 

20Saha ti nyɔɔsa yaa kuraa li o miisi ni a chi ba suksi zɛɛsɛ. 



811 

 

© 1999,  Wycliffe Bible Translators, Inc. 
 

 
 

 

21O hiisa ya nyɛ din ne piili aa bu kaa dinful zi li o nɔɔ ni aa li. 

22O baŋna kpok kinkannɛ, chendaha banawara maga wa chem un hansura yaa kpak 

un. 

23O tɔn bar digi wato o a yɔgsi koo a fur, domi o kpoku a chi luki. 

24O bambi kpoku a chi bunkol a vɛɛ ɔm kindɔŋ. 

25O wa si chiŋi ni kpoka yaa na unnu hansura zu ba. 

26Chise wato kaa laa zi ŋmɛn un a fur. Toha hɛm ka wa vɛɛn to kaa laa zi yag un a fur. 

27O waa wati luki kur yɔksiu a chi kɔli koo daapɔn. 

28Toha hɛm wato kaa laa zi nyɛ o chɔ, hali nar kpa bunkol aa yag un o yaa chi kɔli alɛ 

o wati. 

29O wati ka nar wa kpa hɛm aa yo un o yaa mɔmu. 

30O logma zenu a chi tɔk a yaa tuuri tɛɛnɛ a chi kina ba kpa aa piisi ki parɛ. 

31O nyɛ teku nii ti fukliu a chi nii num koo nuunum nyɛn tempile ni aa fukli. 

32O yaa kɔɔri nyinbaan weriu a dau o gantɛl ni oo chaani kaa nyɛ teku nii ti kpak 

fukla pulima. 

33Kindɔŋ wato tɛɛnɛ nɔ ni nar zi kpa a magsi un, domi o wara ɔm hansura. 

34O yaa kaniu aa nyini sela anawara nyuuna kpoke chen, domi waa ya ki naamɛ maga 

koora." 

JOB 42 

1Saha tirɛ Job fun jɛrigi a ŋɔ ya Kunyana Koosa ni, 

2"Mu Kunyana, mu zimu di hin kpak kina maga yiko a koti aa ya chenani ii daŋni. 

3I pɛɛsi minnu chenani mu vɛɛ pɛɛsi hin nɛha wɛ kaa ka vɛ zim kindɔŋ chenu. Mu yaa 

sɛm kinawara sɛma mu vɛ zimiu awa wɛ anawara zen kinkan wa mu zim aau. 

4I vɛɛnaa sɛmu kaa ŋɔ di muu nu i wati a koti a jɛrigi i pɛɛsisa ta. 

5Mu zim chenani bɔnɛ piin ŋɔ minnu, amaa lalaknɔ mu ka zi na hinnu wa mu sii ni. 

6Chendaha hiisa kpak minnu wa wɛ anawara mu sɛm chen ni. Adaha mu gil mu tum 

tagni tau kaa kpa mu titi a mil hɛɛra awa tɔ.” 

7Saha naa ya Kunyan Koosa fun sɛm Job ni a wa peti, o funɛ ŋɔ Ɛlifas niu, "Mu na 

paannɛ a du i wa i chɛnsa nar balɛ taa ni, domi ma wa sɛm wuti kpaa la mu wati a chi 

chenani Job sɛm nan. 

8Lalaknɔ, ba kpa nuwɔla anɔpɛ awa piisi wɔla anɔpɛ aa la Job wati a la kɔɔri kɔɔra a 

nyɛ ma titi ni. Job zi sumi wusisumau a nyɛ ma mu kaa zi nu ma wusisum tiu, domi 

ma wa sɛm wuti a nyɛ min a chi chenani ma faa zi sɛm.” 

9Doonee Ɛlifas, Bilhad awa Zofa fun tum chenani ya Kunyan Koosa biksi ba chen. 

Saha tirɛ o ka fun nu ba wusisuma. 

10Saha naa Job fun bu sumi wusisuma a nyɛ o chɛnsa nar ba tora ta ni, ya Kunyana 

Koosa funɛ bu nyɛ un nyusumu a nyɛ o nin kina ta bu wa kinkan a kaali chenani o fun 

piin kpak chen bulɛ. 

11Saha ti Job chɛnsa bunɛ awa o niinbisa maga funɛ bu wa pu unnu baa di tusɔɔn diwe 

ali o dama ni kaa laa kpaami un wa wumukse anawara Koosa kpa a nyɛ un chen. Ba 

maga ni bɛgim bɛgim yaa fun nyɛ un malɛ awa salma gbinne. 

12Ya Kunyana Koosa funɛ ya alibarkau a du Job nyɛni a kaali chenani o fun piin du, 

chendaha o funɛ kpak piisisa tusuk fiire daanaasiwa, la koomisa tusugsa anɔra, nuhɛ 

tusugsa alɛ awa kakusa tusuga. 

13O nibabichɛsa funɛ ya nar ba anɔpɛwa ka nihaana ka ya nar ba atora. 

14O nihabichɛl hɛɛ ti sɔn funɛ ya Jɛmima naa laa sak chen sɔn ka fun ya Kɛsia ka 

bichɛla tiina ti sɔn ka ya Kɛrɛn-Hapuk. 

15Nihaana waa fun bu tu tɛɛnɛ nɔ maga ni a wer a chi Job bisa ta. Ba nyana funɛ bɔni 

o kapatau a nyɛ ba wa ba bazoomsi ni. 

16Chen gantɛl ni Job funɛ nyɛn bun kɔkwa di fumnaasiwa a nyini o niisisa awa o 

nihimuna. 

17Saha naa o fun waa siu di o hɛɛsɛ o magwa. 

BOOLA 

BOOLA 1 

1Tusɔɔn nyɛn nibinsa banawara vɛɛ nu banawara vɛɛ jɛɛmi Koosa kpaamiu. Ba wa 

vɛɛna tiŋ tum tagna tima mun ni koo aa tiŋ banawara laa ya Koosa awa asaasi, 

2amaa ba bambisi chiŋɛ bar bɛgimu saha maga a li chenani Koosa biksi ba. Nha wa 

dusum ba kpak sahau aa buksi Koosa sɛmsɛm ti. 

3Ba chi bugila nawara chiŋɛ pol nɔɔsa nɛɛ, aa nɔn nɔna bunsa maga. Hali a kpachaka 

kur sɔɔniu saha maga. Nan nibinsa banawara laa tiŋ Koosa, nan kuraa di nyusumu ali 

ba wɛ mag ni. 

4Banawara vɛɛ jɛɛmi Koosa ba nyɛni wa chi banawara laa jɛɛmi un. Ma zim chenani 

nihaana yaa chɛɛri niŋmɛna ka peha pusi a fuura ti chen, nan nibinsa naa chi fuura taa 

wa. 

5Saha naa Koosa wa kani di o di tɛɛnɛ nɔ sɛriya, banawara vɛɛ jɛɛmi Koosa waa ki wa 

koti chiŋi o suwachak ni. Saha ti, Koosa zi wa wɔligi bau ali o nibinsa ni. 

6Ya Kunyan Koosa laa nyini banawara laa tiŋ o nyinbaan, amaa o zi na banawara vɛɛ 

jɛɛmi un chen galimsau a ta ba yɔri. 

BOOLA 2 

1Pulim bɔnɛ nibinsaa dɛu nyinbaan chɔkmuwa di ba vɛ Koosa nɔ. 

2Ba koorsa awa ba nihɛɛta lagmi dɔŋwa a dɛu nyinbaanasa, a piin vɛ ya Kunyan 

Koosa awa o koor naa o yisi chen nɔɔsa. 

3Nanɛɛ ba yaa ŋɔ dɔŋa ni, "Ma nyɛ ya fuksi ya titi ali ba nisa ni. Ma ta bu nyɛ ba dɔ 

ya.” 

4Ya Kunyan Koosa kanɛ o kankoor kor niu ali o tɔha ni a na chenani baa lisi kaa laa 

dɛu nyinbaan chɔkma, di ba vɛ o nɔ chen, aa mɔm kaa laa ya ba asaasi ba nyinbaan 

chɔkma taa daha. 

5Paan kinkan fun kpak un o sɛm sɛmsɛm kpoka a nyɛ nara taa ni, hali hansura fun 

kpak ba kinkan. 

6Nanɛ ya Kunyan Koosa ti fun ŋɔ ba, "Mu piin yisi naru a vɔu un mu koora a kpa un 

du bi naa nyɛn Jerusalɛm ni, a ya mu bar jɛɛmi chen di o chiŋi mu bar chiŋi ni.” 

7Koor naa Koosa fun yisi chen ŋɔ, "Mu zi mɔɔli chenani Koosa sɛm chennu a nyɛ 

nara ni. O ŋɔ minnu di o be ya min ka mu nyana ka ya un. 

8Di mu sumi un, o zi kpa pulimsa maga kpok a du mu nin ni. 

9O zi nyɛ mu nyaŋi pulimsa tau a chi chenani nar yaa zer luki a la mou chuha ki maali 

a mɛrigi chen.” 

10Adaha ma banawara ya koorsa awa nihɛɛta, ma cheŋi diŋsa aa nu chenani ya Koosa 

ti sɛm. Ma buksi nɛha ali o sɛmsɛm ti ni. 

11Maa ɔm un kinkan kaa ki tum o tuma wa tusɔɔna ni, 

12kaa gbiri o suwachak ni aa jɛɛmi un. Ma vɛɛ ya chen, o zi na paanu lalaka a du ma 

ni a ta ma yɔri. Tusɔɔn nyɛn nibinsa banawara dɛu suŋi aa la o wati di o kok ba ali ba 

nyɛni maga niu. 

BOOLA 3 

1Mu Kunyan Koosa, mu dɔma iiu kinkan aa muksi min. 

2Ba yaa lagmiu a kani aa sɛm di, "Koosa waa zi suŋi un.” 

3Amaa ya Kunyan Koosa, hin ya naa nyaŋɛ mu dɔma a nyɛ min, kaa vɛɛn kok min ali 

wumukse kinkan ni, a nyɛ mu bambi bu kpok a chiŋi o bar chiŋi ni. 

4Mu funɛ sumi hinnu di i suŋi min, i fun nyɛn bi naa nyɛn Jerusalɛm ni, a ya i bar 

jɛɛmi dama chen nyuha ni kaa nu mu wusisuma ti. 

5Piili mu do chɔɔli saha aa wa mu siili saha, ya Kunyan Koosa ya naa laa nyini min. 

6Chendaha, hali mu dɔma ii kinkan a wa go min, mu wara ɔm kindɔŋ aku Koosa nyɛn 

mu wati. 

7Mu Kunyan Koosa, muu sumi hinnu di i chɔ a wa fosi min ali ba nisa ni, kaa lɛrigi ba 

diŋsa. Mu vɛɛna sumi hinnu di i yisi ba kpok ali ba ni, chen ni ba waa ki bu na kpok a 

muksi min. 

8Hin ya naa sumi wusisum weri aa du i nibinsa ni kaa nyaŋi ba dɔma aa nyɛ ba. 

BOOLA 4 

1Mu Kunyan Koosa naa ya mu ni koki. Hin ka vɛɛn ya naa laa suŋi min ali mu 

wumukse ni, adaha muu sumi hinnu di i ɔm mu siki kaa nu mu wusisuma. 

2Nanɛ i ŋɔ nibinsa banawara vɛɛ jɛɛmi hin ni, "Maa pini mu zomau kaa laa daŋni kina 

anawara vɛ kpak nyɔɔra, kaa vɛɛn tiŋ nusunsa wɛ. Ka saamurɛ ma kaa gil chen wɛ 

ta?” 

3Mu daŋni ma zimu di ya Kunyan Koosa ti piin yisi o titi ni jɛɛmɛ tau. Saha naa maga 

mu sumi un, o yaa nu mu wusisuma tiu. 

4Adaha ma la chɔ di ma chɔ doota, ma lisi nan wɛ naa maga kinkan a nyɛ hansura 

kpak ma, ma gil ma tum tagni ta tumi. 

5Maa nyɛ ya Kunyan Koosa ti wa papasa anawara deŋli nyinbaan kaa nyɛ ma see su 

un. 

6Nibinsa kinkan yaa sumi unnu a ŋɔ, "Mu Kunyan Koosa sumi wusisum weri kinkan a 

du ya ni kaa ɔm ya siki!” 

7Hali nar kum ki parɛ a su o dɛɛna chenani, o tusɔɔn waa ki chi tusɔɔn naa i kpa nyɛ 

min chen. 

8Mu Kunyan Koosa, hali mu bar chɔɔli ni, i duŋduŋ nyɛ mu koti aa chɔ do weri hin, 

ka vɛɛna nyini min mu do bar chɔɔli ti ni. 

BOOLA 5 

1Mu Kunyan Koosa, muu sumi hinnu di i cheŋi diŋsa a nu chenani mu fɔuli aa nyɛ hin 

ali mu wusisum ni nan. 

2Hin ya mu Koosa awa mu koora, adaha muu sumi hinnu di i cheŋi diŋsa a nu chenani 

muu wi di i suŋi min chen. Mu Kunyan Koosa, mu yaa sumi hinnu chɔɔsi pisi maga, 

3kaa kani aa pɔ di ii zi jɛrigi minnu kpaa wa zaazɔɔn saha. 

4Mu zimu di i wa ya Koosa naa laa daŋni tum tagni bar nyɛni. 

5I wa vɛɛna daŋni nyu kpok tima awa tum tagna tima bar nyɛni. 

6I yaa vɛɛn na nibinsa banawara laa suni wɛ kaa laa mur ba dɔŋtima chen galimsau a 

ta ba yɔri. 

7Chenani i chiŋi bar bɛgim aa daŋni nara chen daha, mu gbaan zi koti wa i bar jɛɛmi 

dam naa i kpa chiksi di nara waa jɛɛmi hin chennu. Mu zu dooni, mu zi koti gbiri i 

suwachak niu a jɛɛmi hin kaa nyɛ i sɔn ti wa jirima. 

8Mu Kunyan Koosa, mu kpak dɔm kinkannɛ, adaha muu sumi hinnu di i te mu 

suwachak a kpa min ki tum i tutɔ ti, kaa vɛɛn kɔɔri i nyinbaan ti o wer, mu koti aa tiŋ 

un. 

9Mu dɔm ta nɔɔ sɛmsɛm wara su sii, domi saha maga baa yaa daŋni baa ta narawa 

yɔri. Ba lɛlɛ ba nɔɔna sɛm sɛm, o yaa weru kaa tiŋ dɔŋa, amaa sɛmsɛm ti bar la peti 

yaa ya nusunnɛ. 

10Mu Kunyan Koosa, ba chen ti daha, muu sumi hinnu di hin laa zi na ba galimsa a ta 

ba yɔri, kaa vɛɛn lɛrigi ba diŋsa. Nyɛ ba wutagni ta vɛɛn burigi ki di ba, ka i duŋni ba 

ali i suwachak ni, domi ba vɛ i mun tiŋiu kaa laa tum tum tagni saha maga. 

11Banawara maga kaa dɛu suŋi aa wa i wati, hin laa zi nyɛ ba tusɔɔna kaa nyɛ ba yaa 

lɔ tusɔɔn boola aa pɛki hin. Hin laa zii kok banawara maga laa daŋni hin chen ali ba 

wumukse ni, domi hin laa zi koti nyɛ ba tusɔɔna. 

12Mu Kunyan Koosa, muu sumi hinnu di i sumi wusisum weri ti a du banawara maga 

tiŋ hin kaa laa nu i nɔɔ sɛm chen ni. Vɛɛn kpa i daŋni ti aa kok ba a chi chenani dɛ yaa 

kok nar ka nha vɛ koti aa pu un chen. 

BOOLA 6 

1Mu Kunyan Koosa, muu sumi hinnu di i ta na paan a du min ni aa tɛ min nin kaa ki 

lɛrigi mu diŋna. 

2Mu vɛɛnaa sumi hinnu, di i ɔm mu siki kaa nyɛ min kpok, domi lalaknɔ mu wa bu 

kpak kpok tama ali mu bara ta ni. 

3Muu na wumukse ali mu bara maga ni, adaha mu Kunyan Koosa, muu sumi hinnu di 

i chɔ lalaka a wa suŋi min. 

4Mu vɛɛnaa sumi hinnu, di i ɔm mu siki kaa chɔ wa fosi min ali siu nyinbaan naa ni 

mu nyɛn nan. 

5Mu siwɛ, mu waa ki pɛki hin koo a lisi i wɛ. 

6Tuchɔk tagin kpak min aku mu wumukse ta daha, chendaha dusum maga ka mu zu 

dɛ, mu yaa wiu hali o wa pusi. Chendaha mu nyusula mag pɔru wa mu sini ni. 

7Chenani mu dɔm taa ya min chen daha, mu wiu hali mu see mag wa fuusi a vɛ nyɛ 

mu koti aa naali. 

8Lalaknɔ mu ŋɔ banawara maga ya tum tagna nibinsa aa muksi min chennu di baa la 

bar boli kaa ka min, domi mu Kunyan Koosa ti nu mu wiili taa. 

9Muu wi a sumi suŋi chennu. O kaa zi wau a wa suŋi min. 

10Saha ti mu dɔm ta zi wa di hiisau aku chenani ba luku mu nyɛŋi chen daha. Baa zi 

wa burigiu aa duŋni dɔŋa hali ba magwa pusi dɔŋ ni. 

BOOLA 7 

1Mu Kunyan Koosa, muu wa i watɛɛ di i fosi min kaa kok min ali banawara maga laa 

daŋni ba yisi mu miisa chen ni. 

2I vɛ ya chen, baa zi zer minnu a kaali bar boli doonani nar zi vɛ nyɛni. Baa zi wa la 

pu puuni minnu a chi chenani gbogimta yaa kpak sel a pu puuni un chen. 

3Mu Kunyan Koosa, o ya di mu tum nandigi wa tum taginu koo mu li nandigi 

gantɛllɛ, kaa laa ɔm banawara laa tum min wutagna wa siki. O ya di mu tum anama ki 

digiu. 

5I nyɛ mu dɔm ta duŋni min a kpak min a kpu, kaa kpa min ta mu chɔ tɛɛnɛ ni. 

6Mu Kunyan Koosa, muu sumi hinnu di i si wa i paan ti ni a wa suŋi min kaa chem 

mu dɔm ta. Hin yaa di nara sɛriya wa wuti ni, 

7adaha hin laa zi lagmi nibinsi banawara go hin chen maga, a ya ba koora a dɔ ba kaa 

nyɛn buudaha ti ni. 

8Mu Kunyan Koosa, hin ya nibine maga sɛriya ni diili, adaha muu sumi hinnu di i sɛm 

sak min ni, domi mu wa kpak galimsa. 

9Hin ya Koosa naa vɛ kpak galimsa digi tiina a zamsi lisisa awa ya bambi ki daŋnɛ, 

adaha muu sumi hinnu di i nyɛ tum tagna nibinsi ta gil ba wu tagna ta tumi, kaa nyɛ 

banawara laa tum tum were chen wa ba bɔta. 

10Hin vɛɛn ya mu ni koki, a fosi banawara laa nu i nɔ chen aa li ba wumukse. 

11I ya Koosa naa laa di nara sɛriya wa wutirɛ. I ka yaa na tum tagna tima ta galimsau a 

ta ba yɔri. 

12Ba vɛ chɛrigi ba nyinbaan tagni ta tiŋi, o chi i kaa wa sisi chise awa to hɛmnɛ a pɔ 

ba. 

13O vɛɛn chi i piin saksi i laal kina anawara laa kpu nara chen awa i tosi hɛma 

anawara i yaa yo aa bu din chenne a dau. 

14Nibinsa kinkan laa lisi tum tagni tuma ba bambisi ni ka ba yaa vɔu di baa muksi 

nara kaa laa mur nara. 

15Ba yaa kaniu a vɔu wutagna di ba ya nara, amaa ba wutagni ta yaa vɛɛn burigiu aa 

di ba. 

16Ba tum tagni ta baa tum kaa laa daŋni nara miisa yisi chen vɛɛn burigi aa lɛrigi ba 

diŋsa. 

17Mu zi lɔ tusɔɔn boolau aa zaami ya Kunyan Koosa naa zene a kpak yiko a kaali kina 

maga chennu, domi o ya wuti tiinnɛ ali o sɛriya bar diili ni. 

BOOLA 8 

1Ya Kunyan Koosa, i funɛ chaasi i zenzen ti awa i jirima tiu a biksi tɛɛnɛ nɔ nibinsa. 

Hali ya kote aa na chennu ali kinawara i naami ta buudaha ni chen. 

2Hali i nyɛ bichɛsa awa bichɛlpulimsa pɛki i sɔn tiu, chen ni i nyɛ banawara ha hin aa 

laa chɔk i sɔn, chen waa zi bu kpak wudigi di ba sɛm. 

3Saha naa mu nyini buudaha ni a na pɛna awa wullɛ anawara i fun naami ta dooni 

chen, 

4nanɛ mu yaa lisi di nibine kpurɛ kinkannɛ, amaa Koosa laa nyini un. 

5I funɛ naami nibineu o sak hin ni wa zenzen ni kaa kpa i jirima ti a nyɛ un. 

6I funɛ yisi unnu di o nyini tɛɛnɛ nɔ ki naamɛ maga. 

7Kinawara Koosa fun kpa du o nin ni di oo nyini chen nɛɛnɛ: Piisisa, nuhɛ, kɔha sela, 

8zimebisa, nyinsa awa sel zene nawara nyɛn teku ni. 

9Ya Kunyan Koosa, i funɛ chaasi i zenzen awa i jirima tiu a biksi tɛɛnɛ nɔ nibinsa. 

BOOLA 9 

1Mu Kunyan Koosa, muu zi pɛki i sɔn tiu wa mu bambi magkpaa ni, kaa ki ŋɔ nara ni 

chenani ii tum alaazibu tuma. 

2Hin ya Koosa naa kpak kina maga kpok awa yiko, chendaha muu zi lɔ mu tusɔɔn 

boolau aa pɛki i sɔn ti saha maga. 

3Saha naa mu dɔm taa muksi min kaa wa na hin, ba yaa daŋni kpoku aku di ba muksi 

min. 

4Saha maga i vɛɛn ya wuti tiinnɛ ali i sɛriya bar diili ni, chendaha i yaa sɛm sak min 

niu ali sɛriya bar diili ni. 

5I piin na banawara vɛɛ jɛɛmi hin chen awa tum tagna ni tumɛ ta galimsau a ta ba yɔri, 

chen ni nandigi waa zi bu lisi ba wɛ wuzu digi. 

6I vɛɛn nyaŋi ya dɔmau a zagsi ba dɛɛna maga a lɔ, chen ni nibinsa zi sugli ba wɛu. 

7Mu Kunyan Koosa, hin ya tɛɛnɛ nɔ magkpaa koora, a yaa kani i kankoor koor ti ni aa 

di nara wa sɛriya. 

8Hin dɔ tɛɛnɛ nɔ aa di o nibinsa sɛriya wa wuti ni. 

9Hin ya naa kok nibinsa aa li ba wumukse mag ni. 

10Mu Kunyan Koosa, chendaha banawara maga laa jɛɛmi hin chen see su hinnɛ, domi 

naa maga wa i wati, i wara vɛ un. 

11Ma nyɛ ya lɔ ya tusɔɔn boola aa nyɛ ya Kunyan Koosa naa nyɛn o bar jɛɛmi dam ni 

ali Jerusalɛm ni kaa dɔ ya chen. Ma nyɛ ya vɛɛn ki ŋɔ pulim bɔnɛ nibinsa ni wa 

chenani maga o tum aa nyɛ ya, 

12domi banawara maga nyɛn namsi ni kaa huusi a yir un, o yaa wa suŋi bau. O ka 

vɛɛnaa lɛrigi tum tagni tima diŋsau saha maga. 

13Mu Kunyan Koosa, muu sumi hinnu di i ɔm mu siki kaa suŋi min ali mu namsi nɔ 

ni. Vɛɛn fosi min ali siu nyinbaan ni, 

14chen ni muu zi koti chiŋi Jerusalɛm tima watiu a ŋɔ ba wɛ anawara i ya a nyɛ min 

muu pɛki i sɔn ti chen. Mu bambi zi sɔɔniu, domi i fosi minnu ali mu wumukse ni. 

15Banawara laa tum tum tagni chen yaa kaniu a vɔu di ba ya nara wa wu tagna, a chi 

chenani ba yaa dau toroko a pɔ sel luk chen. Ba wu tagni ta ka yaa vɛɛn burigiu aa di 

ba. 

16Mu Kunyan Koosa funɛ kpa o titiu a biksi tɛɛnɛ nɔ nibinsa ali o chiksɛsi anawara ya 

wuti chen ni, tum tagna tima ta wu tagni ta yaa vɛɛn burigiu aa di ba. 

17Koosa ka ŋɔ di pulim bɔnɛ nibinsa banawara laa tum tum tagna chen bar la peti ya 

siurɛ, 

18amaa banawara maga ya fara tima awa nyau tima chen wɛ zi kur nyɛn o bambi niu 

hali saha naa vɛ kpak bɔ. 

19Mu Kunyan Koosa, tum tagna tima ta chɔk i sɔnnɛ, adaha muu sumi hinnu di i chɔ 

wa lalaknɔ, a wa di ba sɛriya kaa ta nyɛ baa chɔk i sɔn. 

20Biksi ba ba zim di wuzu digi baa zi wa siwu, chen ni hansura zi kpak bau. 

BOOLA 10 

1Ya Kunyan Koosa, yaa sumi hinnu di i ta vɛ ya a taali kaa fosi ya ali ya wumukse 

naa ni. 

2Tum tagna nibinsi ta yaa dɛɛsi nyu kpokau aa muksi banawara ya nyau tima, 

chendaha muu sumi hinnu di i nyɛ ba tum tagni ta burigi ki di ba. 

3Ba vɛɛnaa dɛɛsi nyu kpokau ali ba lisi tagni ta ni kaa yaa ŋɔ nɔɔ aa nyɛ hin, kaa laa 

vɛ i chiksɛsa. 

4Mu Kunyan Koosa, tum tagni tima ta wa kpak saha wa i sɛmsɛm ti nuuli ni, ba kaa 

yaa lisiu di i waa zi ya ba wu digi. 

5Ba yaa di nyusumu ali ba wɛ mag ni kaa yaa nyini ba dɔma wa yɔri. Ba ka wa zim i 

chiksɛsi ta muna. 

6Ba yaa lisi ba bambisi niu di ba waa zi ya wu digi a chel, ba ka waa zi na wumukse. 

7Ba waa sɛmsɛm maga kur ya sɛmsɛm tagna, nusunsa awa hansur wɛɛwa. Ba ka wa 

vɛɛnaa vusi ba sɛm paan sɛma aa nyɛ nara ni. 

8Ba pɔ banawara vɛ kpak galimsa chen nyinbaanasa ali ba damsi ni di ba yisi ba 

miisisa. 

9Ba yaa vɛɛn sogliu a chi gbogimta chɔ a pɔ kin. Ba yaa chɔ chenne, a pɔ nyau tima di 

ba kpaksi a chi ba dau toroko a kpak sel. 

10Ba yaa nyaŋi banawara vɛ kpak ni suŋɛ chen a dau tɛɛnɛ. 

11Ba tum tagni ta daha ba yaa ŋɔ, di Koosa baka wato ba, di o nyumɛ o seewa a kaa 

vɛɛ nyini. 

12Mu Kunyan Koosa, muu sumi hinnu di hin laa zi lɛrigi tum tagin nibinsi ta diŋsa, 

kaa ki suŋi banawara nyɛn namsi ni chen. 

13Tum tagni nibinsi ta yaa vɛ i nɔɔ sɛmsɛmau kaa laa sɛm dɔŋ ni di i waa zi ya ba 

wudigi. 

14Hin ka ya naa laa suŋi nara ali ba wumukse ni. I yaa suŋi nyau tima awa banawara 

vɛ kpak ni suŋe chennu aa li ba wumukse ni. 

15Muu sumi hinnu di i lɛrigi tum tagni ni tumɛ ta diŋsa ba zim di i kpak kpoku a kaali 

ba, chen ni ba ka waa zi vɛɛn bu ya chen. 

16Mu Kunyan Koosa ya kina mag koora hali saha naa vɛ kpak bɔ. Banawara maga laa 

jɛɛmi koosa bɔnɛ chen zi wa li o pulim niu. 

17Muu sumi hinnu di i cheŋi diŋsa a nu banawara see sɔɔnɛ chen wusisumsa kaa ki 

kpaŋsi ba. 

18Mu vɛɛnaa sumi hinnu di i cheŋi diŋsa aa nu sunsa awa banawara nyɛn wumukse 

kinkan ni chen wusisumsa. Hin laa zi vɛɛn ki sak ba ni ali ba sɛriya diilisi ni, chen ni 

banawara kote yisi nara miisisa chen waa ki bu ya ba wudigi. 

BOOLA 11 

1Mu sii su di ya Kunyan Koosa ya naa laa zi fosi min ali wumukse ni. Wom bɔnɛ yaa 

ŋɔ minnu di mu si chɔu a la sogli a chi chenani zimebe yaa za a la zɔŋ bi nyuha ni 

chen, 

2domi tum tagna nibinsi ta pa ba tosau a sogli birsi ni aa pɔ di ba yagsi nibinsi 

banawara laa tum tum were chen. 

3Ba wumukse ta kpok kinkannɛ, chendaha hali a wa pu nibin were ta gbaanko, ba waa 

yaa zim chenani ba zi ya. 

4Ya Kunyan Koosa nyɛn o bar jɛɛmi dam ti ni ka o kankoor kor ti nyɛn Koosa tɔha ni. 

O yaa kaniu aa nyini chenani nibinsi maga tum. 

5O yaa viisi nibin were awa tum tagna tima mag nyɛniu. Banawara vɛɛ daŋni baa tiŋ 

chiksi digi maga, o bambi wara daŋni chen tima. 

6Chenani o kaa wa tum wumukse a wa tum tagna nibinsi ta wati chen zi wa kpoku 

kinkan a chi chenani saala yaa di din, koo kinkina ba yaa kpa du maafu luri ni a tuk o 

koti aa bu din chene. O zi wa kpa pe tagnau a ta ba oo muksi ba. 

7Ya Kunyan Koosa ti ya wuti tiinnɛ kaa laa daŋni tum were tumi. Nibinsa banawara 

laa tum chen tuma, ba waa laa zi nyɛn o suwachak ni. 

BOOLA 12 

1Ya Kunyan Koosa, yaa sumi hinnu di i suŋi ya, domi nandigi wa bu to aa tum tum 

weri koo aa ŋɔ wuti. 

2Nara maga burigiu aa mur dɔŋa lalaknɔ wa nusun wɛ ni. 

3Yaa sumi hinnu di i duŋni nusun wɛ ta maga kaa ka ya, kaa vɛɛn duŋni nyukpok tima 

banawara yaa kani aa dɛɛsi. 

4Di ba nɔ sɛmsɛmsa nyɛ baa na ba tutɔsa, chendaha ba zi sɛm chenani baa daŋniu 

chen. Nandigi ka waa ki ŋɔ ba di ba ta sɛmi. 

5Doonee ya Kunyan Koosi ti fun ŋɔ di o zi wau a wa suŋi banawara nyɛn wumukse ni 

chenu, aku nara muksi fara timau kinkan ka banawara laa na muksi chen nyɛn 

numnum ni. Chenani maga muksi ba baa yir min chen, mu zi fosi bau ali chen ni. 

6Ma nyɛ ya see su ya Kunyan Koosa sɛmsɛma, aku a ya wutirɛ kaa vɛɛn vɛ kpak 

doŋa, a chi chenani ba yaa kpa anzunfa a du din ni naa val bunɔpɛ a nyɛ o bu vɛ kpak 

doŋ chen. 

7Lalaknɔ tum tagna nibinsa nyɛn tɛɛnɛ nɔ luksi mag ni ka nara maga daŋni tum tagni 

ta. Adaha ya Kunyan Koosa, yaa sumi hinnu di i fosi ya ali chen nibinsi ni. 

BOOLA 13 

1Mu Kunyan Koosa, mu wati, mu nyinu a chi i suglɛ mu wɛ a tau kaa vɛɛn sogli kaa 

ka min, chen ni mu waa ki wa i wati a wa ya wudigi. 

2Saha maga, mu yaa kur nyɛn wumukse nee, ka mu dɔm maga nyaŋi min. Chendaha 

nha awa dusum, tuchɔk yaa su mu bambi maga. 

3Chendaha, mu Kunyan Koosa, muu sumi hinnu di i nu mu wusisuma kaa vɛɛn nyɛ 

min mu kpok ti, chen ni mu waa zi siu lalaka. 

4Mu vɛɛnaa sumi hinnu di i ta wa nyɛ mu dɔm ta ki dɛɛsi aa ŋɔ di ba nyaŋɛ minnu, 

koo a na mu gbarigisa o ya ba tusɔɔna baa mɔmsi. 

5Saha maga mu yaa nyini i see nee di chenani i chiŋi bar bɛgim ali i daŋni ti ni. 

Chendaha i zi fosi minnu ali wumukse ta ni ka mu bambi sɔɔni. 

6Mu Kunyan Koosa, mu zi lɔ tusɔɔn boola aa pɛki i sɔn tiu, domi saha maga i tum tum 

werewa aa nyɛ min. 

BOOLA 14 

1Nibinsa banawara laa lisi ba bambisi ni di Koosa wato, chen nibinsi ta ya womniwa. 

Ba nandigi wato aa tum o tutɔ, domi baa tum tuma nawara nibinsa bambi vɛɛ daŋnirɛ. 

Ba tum tagni ta ka vɛɛn burigi aa di ba. 

2Ya Kunyan Koosa kanɛ o tɔha niu aa nyini tɛɛnɛ nɔ nibinsa maga, di o naa nee nara 

nyɛnu a kpak nɛsa aa jɛɛmi unnu, 

3amaa ba nandigi wato a tiŋ Koosa nyinbaan. Hali ba nandigi wato aa tum chenani 

Koosa daŋni. Ba mag tum tagna burigiu aa di ba. 

4Nan tum tagna nibinsa wa kpak nɛsa aa sumi Koosa kaa laa tiŋ o mun ni. Koosa ni 

jɛɛmɛ wa ya wudigi a puti, baa yaa chɔk ba sɔnau lalaka a chi nar yaa na diwe lɛm aa 

di lalaka chen. 

5Ya Kunyana Koosa zi nyɛ hansur tagin kpak bau, aku o nyɛn nibinsa banawara laa 

nu o nɔ chen watiu. 

6Tum tagna nibinsi ta yaa luku di baa chɔk banawara ya jɛrigɛ aa tiŋ Koosa tutɔ chen 

nyinbaanasa, amaa ba wara nyaŋi, domi Koosa nyɛn ba watiu aa kok ba. 

7Muu sumi wusisumau kinkan di Koosa naa nyɛn o bar jɛɛmi dam ni ali Jerusalɛm ni 

chen wa fosi Ju tima ali ba dɔm nisi ni. O nu ya wusisum nɔ kaa nyɛ ya di nyusum, ya 

tusaa zi sɔɔniu kinkan. 

BOOLA 15 

1Mu Kunyan Koosa, anti kpak nyinbaan kaa laa zi koti zini bi naa baa yir Zayɔn ali 

Jerusalɛm chen a jɛɛmi hin ali i bar jɛɛmi dam ti ni? 

2See nibinsa banawara nyɛn nan nyɛni. Banawara laa nu Koosa nɔ kaa laa tum 

chenani o biksi ba. Banawara laa ŋɔ wuti kaa vɛ kpa wudigi aa du ba bambisi ni. 

3Ba wara chɔk nibinsa sɔna. Ba ka wara tum ba chɛnsiwa tum tagna. Ba wa vɛɛnaa lɔ 

ba dɔŋtima gantɛla. 

4Ba wa kpak saha wa nibinsa banawara vɛɛ jɛɛmi Koosa ni, amaa ba kpak sahau wa 

banawara laa nu Koosa nɔ saha maga ni. Hali ba hɛɛsɛ hɛɛsa di ba ya wudigi a nyɛ nar 

ni ka wi ti bɔm chenani, ba wara bur gantɛl. 

5Ba pɛŋ nara wa kindɔŋ, ba wara daŋni nyɔɔra. Wudigi wa ya ka ba kaa di sɛriya, ba 

wara la papasa di ka ba sɛmsɛm taa lɔ naa nisaa vɛ nyɛn wii ti ni. Banawara maga tiŋ 

nan nyɛni nɔ, Koosa zi nyɛ ba chiŋi bar bɛgimu ali o wuti ni. 

BOOLA 16 

1Mu Kunyan Koosa, mu sii su hinnɛ di hin laa zi koti a kok min ali mu wumukse ni. 

2Mu Kunyan Koosa, saha maga mu yaa sɛm hinnu, di mu piin zimu di hin ya mu 

Kunyana, domi kinawara maga muu na ali mu nyɛni ni chen li i watɛɛ aa wa. 

3Saha maga mu bambi yaa daŋniu di muu lagmi banawara laa jɛɛmi hin chen wati, 

domi ba ya wuti timwa ka ba wɛ mag chɔ nyinbaan. 

4Banawara yaa chɔɔ la vursi wati di a suŋi ba chen yaa tau kpa wumuksewa aa du ba 

titi ni. Chendaha mu wara daŋni muu gbaari ba ni ali ba vursi ta jɛɛmi ni. 

5Mu Kunyan Koosa, hin yaa naa laa nyɛ min kinkina maga lawa a nyɛn mu wati. Mu 

chɔɔsi pusi wɛ mag nyɛn i watɛɛ. 

6Papasi nawara i yaa nyɛ min weru kaa vɛɛn ya alaazibu kina a vɛ kpak kpa zamsi. 

7Muu zaami mu Kunyan Koosau, domi hin laa il min saha maga a nyɛ mu bambi biksi 

min i tutɔ hali wa dusumsi maga. 

8Lalaknɔ mu zimu di i nyɛn mu watiu aa nyini min saha maga, chen ni kindɔŋ waa ki 

nyaŋi min. 

9Chendaha mu tuha sɔɔnɛu ka muu zaami hin, domi mu zim di wudigi waa ki bu 

nyaŋi min. 

10Saha maga hin ya naa kok min aa li siu nyinbaan ni, aku ii daŋni minnu saha maga. 

11I biksi min nyinbaan naa nar zi tiŋ a la na miisau. Chendaha chenani i nyɛn mu wati 

aa biksi min i tutɔ chen nyɛ mu bambi magkpaa sɔɔniu, piili lalaknɔ aa la hali saha 

naa vɛ kpak bɔ. 

BOOLA 17 

1Mu Kunyan Koosa, muu sumi hinnu di i di mu sɛriya wa wu ti ni. Mu vɛɛnaa sumi 

hinnu di i cheŋi diŋsa a nu mu wuti sumi nɔ kaa suŋi min. 

2Muu daŋni i di min sɛriyau ali i daŋni ti ni, domi hin zim wi naa deŋli nyinbaan. 

3I piin zim mu bambi lisiu, domi hali dusum i yaa wa mu watiu a waa viisi min. I ka 

waa yaa na lisi tagin ali mu bambi ti ni, domi mu nɔɔ wara sɛm sɛm tagna, 

4a chi chenani bɔnɛ sɛm chen. Mu waa tiŋ i biksisi taawa kaa vɛ tiŋ miisi yisi 

nyinbaan. 

5Saha maga mu kur tiŋ i nyinbaan tirɛ, mu wara bur aa li un ni. 

6Mu Kunyan Koosa, muu sumi hinnu di i nu mu wusisuma kaa burigi i see a chak 

min. 

7Chaasi i alaazibu daŋni naa i chiŋi bar bɛgim aa daŋni ya chen a biksi ya kaa fosi ya, 

aku ya nyɛn i suwachak ni, ya dɔma waa ki ya ya wudigi. 

8Mu ka vɛɛnaa sumi hinnu di i kok min ali mu dɔm nisi ni, a chi chenani zimi yaa kpa 

chɛnɛ a kok o bisa ali chilɛ ni chen. 

9Vɛɛn kok min ali tum tagna tima nisa ni awa mu dɔma banawara go min aa daŋni ba 

yisi mu miisa chen nisi ni. 

10Ba yaa kura sɛm nyu kpok sɛmawa kaa vɛɛ ɔm nara siki. 

11Lalaknɔ ba go mu luksi magwa aa dɛu nyinbaan di ba zaag min a lɔ tɛɛnɛ ni. 

12Ba chiŋɛ a pɔ minnu a chi chenani nyu zen tiina yaa na namɛ a pɔ di o kpak a se 

chen. 

13Mu Kunyan Koosa, muu sumi hinnu di i ta sak mu dɔma taa ni kaa wa nyaŋi ba a 

fosi min ali ba niisi ni awa i takoobi ti ni. 

14Mu vɛɛnaa sumi hinnu di i fosi min ali nibinsa ba naa laa na ba tutɔ ali ba nyɛni ni 

chen. Kpa ba diŋlɛrigi naa i kpa dau a pɔ ba chen a nyɛ ba hali chen diŋlɛrigi ti wa pu 

ba bisa awa ba niisisa. 

15Muu sumi hinnu di i nyɛ mu waa wa nyɛn i wati, aku mu vɛɛ tum tum tagna daha, 

chen ni ka mu yaa chɔ do a wa yɛrisi a lisi i suwachak ti nyɛni, mu bambi zi yaa 

sɔɔniu kinkan. 

BOOLA 18 

1Saha maga muu daŋni ya Kunyan Koosa jɛɛmiu, domi waa ya naa kok min aa li mu 

wumukse ni chen. 

2Mu Kunyan Koosi ti chi dɛrɛ aa kok min saha maga, chendaha nandigi waa ki ya min 

wudigi. 

3Saha maga mu yaa sumi unnu o fosi min aa li mu dɔm nisi ni. Chendaha muu zii pɛki 

o sɔn tiu. 

4Saha maga mu yaa nyɛn siu awa wumukse anawara laa ta nara wa yɔri chen banbaan 

nɛɛ. 

5Mu yaa kur wa dugli siwu. 

6Mu ka wa nyɛn mu wumukse taa ni kaa sumi ya Kunyan Koosi ti, o yaa nu mu 

wusisum tiu ali o bar jɛɛmi dam ti ni a chɔ wa suŋi min. 



824 

 

© 1999,  Wycliffe Bible Translators, Inc. 
 

 
 

 

7Saha naa o wa na paan, o yaa chi tɛɛnɛ nɔ maga yaa zigsiu. 

8O yaa vɛɛn chi nyɔɔsa yaa li o bara maga ni a chi chenani ba yaa fu saala aa ya 

nyɔɔsa chen. 

9O chi o yaa pɛksi buudahau kaa tuwa chiksi tɛɛnɛ ni. 

10O chi o kpak chɛnɛwa aa za buudaha a chi zimebe. 

11Waa yaa vɛɛn nyɛ dobaala wa su buudaha ti a kpa birsa a ta ya. 

12O yaa vɛɛn nyɛ doon niu, a nyɛ nasɛha tɛsi dobaala taa ni ka dobe chesi a chi 

dinhala. 

13Chen yaa biksi di ya Kunyan Koosa naa zene a kpak kpok a kaali kina maga chen 

sɛm sɛmau ya wati. 

14O chi o yaa yagsi o dɔm tau wa maafasi ni ali chenani o ya nyɛ nasɛha tɛsi chen ni, 

chen ni ba yaa chɔu a pusi dɔŋ ni. 

15Ya Kunyan Koosa, saha naa i wa tɛsi i dɔm ta wa i paan ti ni, ba yaa chɔu kaa ka 

tɛɛn huli awa pola maga. 

16Hin funɛ tu wa a wa yisi min ali wumukse kinkan anawara mu fun nyɛn a chi nii 

luŋluŋi chen ni. 

17Hin funɛ fosi min ali mu dɔm nisi ni, aku ba funɛ kpok a daŋni ba nyaŋi min daha, 

18saha naa mu yaa fun nyɛn wumukse ni, ba yaa funɛ daŋni ba yisi mu miisau, amaa 

hin yaa fun fosi min ali ba nisi ni. 

19I bambi funɛ daŋni mu wɛu, chendaha i yaa fun fosi minnu ali mu wumukse tagna 

maga ni. 

20I yaa fun sumi wusisum weri aa du min ni, aku mu funɛ vɛ kpak galimsa i suwachak 

ni daha. 

21Mu ka vɛɛn tiŋ i nɔɔ tiu saha maga, mu waa zi gil i mun tiŋi. 

22Muu nu i biksisi tau kaa laa tum chenani maga aa biksi chen. 

23Chendaha i zimu di mu wa kpak galimsa, mu ka wara tum tum tagna ali i suwachak 

ni. 

24Chendaha i fun sumi wusisum weri a du min ni, aku mu vɛ kpak galimsa i suwachak 

ni daha. 

25Mu Kunyan Koosa, mu sir zimu di i tum tum wereu aa nyɛ banawara maga see su 

hin aa jɛɛmi hin chen ni, kaa vɛ kpak galimsi digi maga chen ni. 

26I tuha chaanu a nyɛ banawara tusa chaanɛ a nyɛ hin chen, i ka wa vɛɛnaa daŋni tum 

tagni tima bar nyɛni. 

27Banawara maga ya jɛrigɛ, i yaa fosi bau aa li ba wumukse ni, amaa banawara maga 

kaa laa dɛɛsi nyu kpoka, i yaa nyɛ ba burigi jɛrigɛu i suwachak ni. 

28Mu Kunyan Koosa, hin funɛ vɛɛn nyɛ mu see na, 

29kaa vɛɛn nyɛ min i kpok ti mu koti aa chem mu dɔma aa nyaŋi ba. 

30I ya Koosi naa laa ɔm nara maga wa sikire, ka i tum mag vɛɛn deŋli nyinbaan. Naa 

maga dɛu suŋi a wa i wati, o zi na suŋiu a chi chenani dɛ yaa kok nar ali nha ni chen. 

31I duŋduŋ ya Koosa naa laa kok nar ali o wumuksi ni. 

32Hin ya Koosi naa laa nyɛ min i kpok ti, kaa laa kok min ali mu bar valɛ mag ni. 

33Doonani maga mu nyɛn, i nyɛn mu watiu aa nyini min. 

34Hin yaa vɛɛn nyɛ min i kpok ti mu koti aa la laal ni. 

35Mu Kunyan Koosa, hin laa kok min kaa vɛɛn fosi min aa li mu wumukse ni, hin 

vɛɛn nyɛn mu wati a nyɛ mu sɔn zen ali nibinsi wati. 

36Hin nyɛn mu wati, chendaha nandigi waa koti a nyaŋi min koo a gbarigi mu see 

suuli. 

37Chendaha mu yaa duŋni mu dɔm tau a la kpaksi ba aa daŋni mu ta ba yɔri. 

38Mu kur mou naa a lɔ tɛɛnɛ ni o yaa luku siiliu, chendaha mu nyaŋɛ ba magau a dau 

tɛɛnɛ ni. 

39Hin ka nyɛ min i kpok ti mu koti a chem mu dɔm ta aa nyaŋi chen. 

40Hin vɛɛn nyɛ mu dɔm ta yaa na min a chɔɔ sogli ka muu nyaŋi ba chen. 

41Saha naa ba wa na di mu kaa nyaŋi bau, ba yaa sumi hinnu di i wa suŋi ba i ka waa 

yaa suŋi ba. 

42Mu yaa kur nyaŋi bau a dau tɛɛnɛ ni a chi chenani peha yaa nyaŋi pa kɔsa aa la 

chen. Mu yaa nɔsi ba niu a chi hɛɛra. 

43Hin fosi min ali nibinsi banawara vɛɛ nu i nɔɔ chen nisi ni kaa nyɛ mu burigi koora 

a dɔ pulim bɔnɛ banawara mu vɛ zim chen nibinsa. 

44Pulim bɔnɛ nibinsi maga wa na min ba yaa ɔm minnu awa gbiri mu suwachak ni aa 

zaami min, kaa laa tum chenani maga muu biksi ba. 

45Ba wa na min ba bara yaa yɔɔriu kaa laa jigiri, aku min ya ba ni kpok daha. 

46Mu Kunyan Koosa ti nyɛnu wa o miisi ni aa kok min, chendaha muu zii pɛki o sɔn 

tiu kaa ki mɔɔli o zenzen awa o kpok ti aa biksi nara. 

47Waa laa nyɛ min kpok mu koti aa nyaŋi mu dɔm ta, kaa vɛɛn nyɛ mu dɔ pulimsi 

maga, 

48O vɛɛn fosi minnu ali mu dɔm nisi ni kaa nyɛ min o kpok ti mu koti a nyaŋi ba. O 

vɛɛn fosi minnu aa li banawara laa yisi nara miisisa chen nisi ni. 

49Chendaha mu Kunyan Koosa, muu zii lɔ tusɔɔn boolau aa pɛki i sɔn ti aa biksi 

pulim bɔnɛ nibinsi maga. 

50Hin funɛ nyɛ ya nawaal Devid naa i titi fun yisi di o ya i koora chen wa i kpok ti, 

kaa fun vɛɛnaa biksi un chenani i chiŋi bar bɛgim aa daŋni nara chen hali saha naa vɛ 

kpak bɔ. 

BOOLA 19 

1Saha naa ya nyini buudaha naa ya Kunyan Koosa kɔɔri chen, ya yaa na o zenzenu ali 

dooni. 

2Nha awa dusum maga, buudaha ti biksi yau Koosa wɛ. 

3Buudaha ti waa koti aa sɛm sɛma, amaa tɛɛnɛ nɔ nibinsa maga na Koosa zenzen tiu 

ali un ni saha maga. Koosa funɛ kɔɔri nharɛ a kpa du buudaha ti ni. 

5Saha naa nha ti yɛli chɔɔsa o yaa chi chenani haanfali baal yaa wa di o wa chem o 

haan wa tusɔɔn chene. O yaa vɛɛn chi chenani naraa kote chɔchɔha yaa daŋni o chɔ 

saha maga chene. 

6O yaa piili tiimun nee a la tel tiinyuha ni kaa zi chel. O nunum kaa pu nara awa kina 

magawa. 

7Kindɔŋ wato a pɔɔki Koosa sɛmsɛm ti ni, waa yaa nyɛ ya kpok saha naa ya karimi o 

sɛmsɛm ti. Ma nyɛ ya see su Koosa chiksɛsi ta, aku oo nyɛ yaa na o nɛha ti daha. 

8A deŋli nyinbaanu wa tiŋi, chen ni banawara tiŋ a, ba zi na tusɔɔnau. Koosa chiksɛsi 

taa ŋɔ wutirɛ saha maga. A waa nyɛ yaa zim Koosa tutɔ. 

9Koosa jirima zi nyɛnu hali saha naa vɛ kpak bɔ. Adaha ma nyɛ yaa nyɛ un jirima. 

Saha naa Koosa wa kani aa di nibinsa wa sɛriya, o yaa diu wa wuti ni. 

10Koosa wɛ nawara maga mu sɛm nan kpak buchiu a kaali salma, a ka vɛɛn mɛlsiu a 

kaali tuunu. 

11A waa laa tɛ yaa nin di ya gil tum tagna tumi. Naraa maga tiŋ Koosa tutɔ ti, o zi nyɛ 

un o papaha tiu. 

12Mu Kunyan Koosa, suŋi min mu koti gil tum tagna nawara mu tum kaa vɛ zimi 

chen ni. 

13Vɛɛn suŋi min mu taa nisi aa tum wutagna. Suŋi min mu ta burigi tum tagna yoma. I 

suŋe min nan wɛ naa maga ni, i waa zi bu na mu galimsa. 

14Mu daŋni chenani mu lisi kaa laa sɛm nan sɔɔni i tuhau. 

BOOLA 20 

1Muu sumi ya Kunyan Koosa naa ya nawaal Jekɔb funɛ jɛɛmi chennu di o kok hin 

saha naa i nyɛn wumukse ni. 

2O waa naa nyɛn o bar jɛɛmi dama naa nyɛn Zayɔn bi ti nyuha ni ali Jerusalɛm ni chen 

zii suŋi hinnu. 

3Muu sumi unnu di o kpak tusɔɔna aa la ma papasa awa ma kɔɔrsa anawara ma kpaa 

wa o wati chen. 

4Mu vɛɛnaa sumi unnu di o nyɛ ma ma ki daŋnɛ, kaa vɛɛn nyɛ ma nyinbaanasa ki 

deŋli. 

5Saha naa ya Kunyan Koosa wa fosi ya ali ya dɔma nisi ni, ya zi wa lɔ tusɔɔn boolau 

kaa ki mosi loŋsa. Kinkina maga maa daŋni o ya nyɛ ma, muu sumi unnu di o ya chen 

nyɛ ma. 

6Lalaknɔ mu zi zimu di ya Kunyan Koosa ti zi fosi koor naa o titi yisi a nyɛ ya chennu 

ali o dɔma ni. O kpa o kpok a nyɛ unnu ali o tɔha ni. 

7Nibin bɔnɛ la laal bar chemi, ba see yaa su di zaagna awa a torokosi anawara ni ba 

kani chen zi nyɛ ba chem laal ti nyaŋiu, amaa ya waa see su di ya Kunyan Koosa ti laa 

zi nyɛ ya o kpok. 

8Ya banawara see su ya Kunyan Koosa ti chen zi di nyusumu ali ya laal ni, amaa 

banawara see su ba zaagna awa a torokosi ta chen, nara zi nyaŋi bau. 

9Ya Kunyan Koosa, ya sumi hinnu di i fosi ya koor ti ali wumukse taa ni, kaa cheŋi i 

diŋsa aa nu kinkina maga yaa sumi ali i wati. 

BOOLA 21 

1Mu Kunyan Koosa, chenani i nyɛ ya koor ti wa i kpok ti o koti nyaŋi o dɔm chen 

daha, o tuha sɔɔnɛu kinkan. 

2Chenani o sumi di i nyɛ un o bambi ki daŋnɛ chen, i vɛɛn nyɛ unnu. 

3Saha naa i fun kaa vɔu un koor ti, i funɛ kpa salma nyuchikre a chik o nyuha kaa fun 

ŋɔ nɔ weri kinkan a du un ni. 

4O funɛ sumi nyɛn vusa kinkanu ali i wati, i fun vɛɛn nyɛ un nyɛn vusa ti. 

5Chenani i suŋi un chen daha, o sɔn zen kinkannɛ ali pulimsa kinkan nibinsa wati. Baa 

nyɛ un jirima kaa laa ɔm un. 

6Nɔɔ weri naa i ŋɔ a du un ni chen zi nyɛn o watiu hali saha naa vɛ kpak bɔ. Chenani i 

nyɛn o wati chen nyɛ o tuha sɔɔni kinkannɛ. 

7Ya koor ti see su ya Kunyan Koosa naa kpak kpoku a kaali nara maga chene. 

Chenani o chiŋi bar bɛgim aa daŋni un, chendaha o bambi zi kpoku saha maga. 

8Ya koor ti zi wa nyaŋi o dɔma magau aku chenani i nyɛ un i kpok ti chen daha. 

9Saha naa o wa tel ba wati, o zi wa nyaŋi bau a chi chenani din yaa di kɔha chen. Ya 

Kunyan Koosa ti gbaanko zi wa na paanu a du ba ni a nyɛ din wa di ba maga. 

10Ya koor ti zi vɛɛn wa kpu ba bisa magau. 

11Ba zi wa dɛu nyinbaanasau di ba tum un wutagin, amaa ba ka waa zi wa nyaŋi un. 

12O zi waa yo ba wa o tosi niu hali ba wa burigi ki chɔ. 

13Mu Kunyan Koosa, yaa zii lɔ boolau kaa ki zaami hin aku i kpok awa i yiko ti daha. 

BOOLA 22 

1Mu Kunyan Koosa, muu sumi hinnu di i ta vɛ min a taali. Mu kuraa wiiu saha maga 

aa dɛu i suŋi, amaa i ha wa ya wu digi a nyɛ min. 

2Nha awa dusum maga mu yaa sumi hinnu di i wa suŋi min, amaa hali wa zinan, i ha 

waa jɛrigi min wu digi. 

3Amaa hin ya koora naa tuha chaanɛ a kaali kina maga. Hinnɛ Ju tima yaa funɛ jɛɛmi 

saha maga. 

4Saha digi ya nawaalsi see funɛ su hinnɛ, ba yaa fun sumi hin, i yaa fun jɛrigi bau a 

fosi ba ali ba dɔma nisi ni. 

5Ba see funɛ su di hin ya ba ni suŋi, chendaha ba yaa fun wa nyɛn ki kpaksɛ banbaan 

ni kaa sumi hin, i yaa fun suŋi bau. 

6Amaa mu nyɛni wa bu chi nibine nyɛni. Mu nyɛni zi chi chenani taam nyɛn chenne, 

domi nibinsa maga nyini minnu mu ya yɔri ba wati. 

7Banawara maga na min, ba yaa ya min asaasirɛ kaa miriki ba nɔɔna aa du min. 

8Mu Kunyan Koosa, nan nibinsa naa na min ba ya ŋɔ di mu si su hinnɛ, di ka ii daŋni 

min. Ka baŋnɛ i vɛɛ suŋi min kaa fosi min aa li mu wumukse ni? 

9Mu niina funɛ kpak mu lo a wa kaa lul min, hin funɛ nyɛn o wati o koti lul min wa 

alaafɛ ni. Mu funɛ vɛɛn ya bichɛla, hin funɛ dɛɛsi min kaa laa nyini min. 

10Piili mu luli wuzu ti hali wa zinan, mu see su hinnɛ di hin ya mu ni suŋi awa mu 

Koosa. 

11Adaha muu sumi hinnu di i chɔ wa suŋi min ali mu wumukse naa ni, domi nandigi 

wato kaa laa zi suŋi min see hin. 

12Mu dɔma go minnu a chi nu wɔla anawara li pulim naa ba funɛ yir Basan chen. 

Doon nu wɔla funɛ kpak hansurrɛ kinkan. 

13Ba vɛɛn chi nyu zen tiina. Chenani a yaa wosi kaa laa daŋni kina a kpaksi di chen. 

Chenne baa daŋni ba kpak min a se. 

14Mu kpok hɛɛsɛu a chi chenani ba yaa buti nii a ta o hɛɛsi chen. Mu hoka maga vɛɛn 

borikiu ali mu bara ni ka mu bambi ŋmɛɛri a chi chenani nuho yaa ŋmɛɛri chen. 

15Mu lila hulu a chi nyɛɛ ka mu zulum nyɛn mu nɔɔ ni a yagsi mu til. Hali o chi i gil 

minnu a ta di mu siu nyɛɛ ti ni. 

16Tum tagna nibinsa banawara go min chen chi va galɛŋzursa wa go min a daŋni a 

dusi mu nisa awa mu naasa. 

17Ba ur mu kilaarɛ magwa ali mu bara ni ka mu kɔk kinkan. Nibinsa yaa na min aa 

nyini min a vɛɛ nyini min aa puŋi. 

18Ba kpa mu kilaarɛ tau a dau a yo walɛ di ba na banawara kaa di chen ni, ba pa bɔni 

a. 

19Mu Kunyan Koosa, muu sumi hinnu di i chɔ lalaka a wa fosi min, 

20vɛɛna ali mu dɔma banawara chi va galɛŋzursa chen nisi ni, kaa fosi min ali siu ni. 

21Muu sumi hinnu di i fosi min ali nibinsa banawara nyɛni kpak hansura a chi nyu zen 

tima ta awa nuwɔli ta chen nisi ni. 

22I tum nan maga a nyɛ min, mu zi ŋɔ mu walɛ maga niu chenani i tum nyɛ min saha 

naa ba wa lagmi di ba jɛɛmi hin. Mu zi vɛɛn zaami hinnu ba suwachak ni. 

23Ma Ju tima banawara ya ya Kunyana Koosa tumtumsa awa ya nawaal Jekɔb niisisa, 

maa zaami Koosa ti kaa ki nyɛ un jirima kaa vɛɛn ki jɛɛmi un. 

24Nibine naa maga nyɛn namsi ni kaa sumi hin, i wara vɛ tiin wusisuma, amaa i yaa 

suŋi unnu ali o namsi ti ni. 

25Mu zi su mu vɔwa tiu saha naa mu walɛ wa lagmi di ba jɛɛmi hin. Mu zi vɛɛn jɛɛmi 

hinnu kaa zaami hin ba suwachak ni aku tuma anawara i tum nyɛ min chen daha. 

26Banawara maga nyɛn namsi ni kaa wa Koosa wati a wa na suŋi, baa zi zaami unnu, 

ka o nyɛ ba diwe ba di a ku kaa nyɛ baa na ba tutɔ saha maga. 

27Saha naa pilim bɔnɛ nibinsa maga wa nu laaboora ali pulimsi ta luksi maga ni 

chenani i tum a nyɛ banawara funɛ namsi chen ni. Ba zi burigi ba bambisa a chak 

hinnu a waa jɛɛmi hin. 

28Ba zi ya nanu, aku ya Kunyan Koosa ti ya ba koora a dɔ pulimsa maga. 

29Nibinsa banawara maga laa dɛɛsi zenzen kaa laa zi wa siu wuzu digi chen maga zi 

wa gbiri o suwachak niu a la nɔɔni di waa sir ya nibinsa awa kina maga koora. 

30Chɔɔsi pusi digi nibinsa maga zi waa biksi ba bisisau chenani lawa baa jɛɛmi un. 

31Ba zi wa ŋɔ banawara maga ba ha vɛɛ luli nanu chenani o fosi nibinsa ali ba dɔma 

nisi ni. 

BOOLA 23 

1Mu Kunyan Koosa chi piisi gbaŋnɛ a nyɛ min. Waa la dɛɛsi min saha maga. 

2O kpa min la kɔsɔna bar nyɛni di mu yaa ki se kaa ki hiisi. O kpa min la biksi bɛɛŋ 

nii naa chɔ bar boli ni di mu yaa ki nyɔ. 

3Waa vɛɛna nyɛ mu siima wa kpok. Waa la biksi min tum were nyinbaan tiŋi, di o sɔn 

ti na jirima. 

4Hali mu nyɛn ki kpaksɛ banbaan ni koo siu bar nyɛni ni mu wara ɔm kindɔŋ, domi i 

waa naa ya mu Kunyan chen nyɛn mu wati. Chenani i tiŋ min wa i daŋkpala ti ni aa 

kok min chen laa yisi hansura min ni. 

5Hali nara wa mu wati ba wa ya min zamba, i zi nyɛ min diweu di mu di ba suwachak 

ni. I kpa nurɛ a buti sak mu nyuhu ni, a zɔg nii su mu gbaŋna hali o buti. 

6Mu sir zimu di chenani ii tum tum were kaa laa chiŋi bar bɛgimu ali i daŋni ni aa nyɛ 

min chen zi vusiu saha naa mu nyɛn tɛɛnɛ nɔ ni. Mu vɛɛn zimu di mu zi nyɛn mu 

Kunyan Koosa dama niu hali saha naa vɛ kpak bɔ. 

BOOLA 24 

1Ya Kunyan Koosa dɔ tɛɛnɛ nɔ awa kinawara maga nyɛn o ni. 

2O funɛ kaa naami tɛɛnɛ nɔ, o funɛ dau zachik tiu a la tel teku bar luŋluŋi, a fun sa un 

hali a wa tel niiti ta magbɔ. O kpak tɛɛn huli chen ni, nibinsa zi koti nyɛnu aa sa 

damsa. 

3Anti kpak nyinbaan wa o koti zini bi naa Koosa bar jɛɛmi dama zɔŋ chen a zu dooni 

a jɛɛmi un? 

4See banawara bambisa chaanɛɛ ali ba tuma awa ba lisi ni kaa vɛɛ jɛɛmi vuga. Ba ka 

vɛɛn vɔu nara wa vɔwa, ba wara bur gantɛl. 

5Ya Kunyan Koosa zi sumi wusisum weri a du nan nibinsa naa niu kaa fosi ba. O waa 

zi vɛɛn na ba galimsa. 

6Koosa naa ya nawaal Jekɔb funɛ jɛɛmi chen la nibinsa banawara bambisa chaanɛɛ ali 

ba tum maga nɛɛ. 

7Ma nyɛ ya puk Koosa bar jɛɛmi dama bolzɔɔnɔ lalaka ka koor zen ti zu. 

8Anti ya nan koor zen nɔ? Waa ya ya Kunyan Koosa naa kpak kpok awa yiko aa 

nyaŋi o dɔma maga ali laal ni chen. 

9Ma nyɛ ya puk Koosa bar jɛɛmi dama bolzɔɔnɔ ti lalaka ka koor zen ti zu. 

10Anti ya nan koor zen nɔ? Waa ya ya Kunyan Koosa naa kpak kpok a kaali kina 

maga chen. 

BOOLA 25 

1Mu Kunyan Koosa, i duŋduŋ werwa mu wa i wati a wa sumi hin, 

2domi mu sii su i duŋduŋnɛ. Suŋi min ali mu dɔm nisi ni ba ta nyaŋɛ min, chen ni 

hiisa waa zi kpak min. 

3Banawara maga see su hin, ba waa zi di hiisa ali ba nyɛni ni, amaa banawara see vɛ 

su hin chen zi di hiisau. 

4Mu Kunyan Koosa, muu sumi hinnu di i chaasi i nyinbaan ti biksi min. 

5Suŋi min mu koti a tiŋ i wuti nyinbaan ti, domi hin ya mu Koosa awa mu ni fosi. Mu 

zi vɛɛn nyɛ mu see su i duŋduŋnɛ saha maga. 

6Saha digi mu funɛ zimu di i chiŋɛ bar bɛgimu ali i daŋni awa i jirima ni a nyɛ min. 

7Mu Kunyana Koosa, muu sumi hinnu di i gil tum tagna anawara mu tum piili mu 

bichɛsi ni, kaa ta buu lisi a, aku i weru a nyɛ min kaa laa daŋni min. 

8Chenani i ya wuti tiina awa nibin weri chen daha, i yaa biksi tum tagna timau saha 

maga, di ba bur ba tum tagna nyinbaan ti ni, a tiŋ i wuti nyinbaan ti. 

9Banawara ya jɛrigɛ, i yaa biksi bau i nyinbaan deŋli awa i tutɔ ti saha maga. 

10Banawara maga tiŋ i biksisa kaa laa nu i nɔ saha maga, ba zi zimu di i ya wuti tiinnɛ 

awa ba ni daŋnirɛ. 

11Mu Kunyan, muu sumi hinnu di i lisi i hɛɛsa naa i fun hɛɛsi chen, kaa gil mu tum 

tagna a peŋ min, domi a zen kinkannɛ. 

12Banawara maga tiŋ i nɔ, kaa laa nyɛ hin jirima, i zi biksi ba i nyinbaan tiu ba tiŋ. 

13Saha maga baa zii di nyusumu ali ba wɛɛ mag ni. Ba bisa zi wa di ba kapatau a dɔ 

ba pulim ti. 

14Ya Kunyan Koosa, i kpa banawara laa nu i nɔ chene a ya chɛnsa. I ka yaa vɛɛnaa lisi 

chenani saha digi i wa ya nawaalsi Ju tima fun kpak nɔɔ bɛgim chennu ba wati saha 

maga. 

15Saha maga mu yaa sumi hinnu di i fosi min ali wutagin ni, i ka sir yaa fosi minnu. 

16I na chenani mu nyɛn mu duŋduŋu a vɛ kpak kpok, adaha muu sumi hinnu di i ɔm 

mu siki kaa cheŋi diŋsa a nu mu wusisuma. 

17Mu wumukse kuraa gbaariu saha maga, adaha muu sumi hinnu di i fosi min ali 

wumukse ta ni. 

18Muu vɛɛnaa sumi hinnu di i nyini chenani maga muu namsi chen kaa gil mu tum 

tagna maga a pɛŋ min. 

19Nibinsa kinkan nyɛnɛe a ya mu dɔma a ha min saha maga. 

20Adaha mu chɔɔ wa i watiu di i fosi min ali ba nisi ni, chen ni mu waa zi di hiisa. 

21I zimu di mu see su i duŋduŋnɛ, adaha muu sumi hinnu di i suŋi min mu koti nyɛn 

nyɛn weri, kaa vɛɛn ya wuti tiina a nyɛ hin. 

22Mu Kunyan Koosa, mu vɛɛnaa sumi hinnu di i fosi i walɛ Ju tima ali ba wumukse 

ni. 

BOOLA 26 

1Mu Kunyan Koosa, i na chenani mu see sɛɛriu di mu tum chenani deŋli nyɛ hin kaa 

nyɛ mu sii su hin, adaha muu sumi hinnu di i ta na mu galimsa. 

2Muu sumi hinnu di i viisi mu nyɛni awa mu bambi lisisa a na chenani a du. 

3I yaa tiŋ mu mun niu saha maga ali chenani i chiŋi bar bɛgim aa daŋni nara awa i 

wuti ti ni chen. 

4Mu waa kpa mu titi aa lagmi nibinsa banawara laa mur ba titi ni. 

5Mu wa nibinsa banawara laa tum tum tagna wa kpak wudigi wa dɔŋ ni. 

6Mu Kunyan Koosa, mu sɛm mu nisau ali tum tagni ta ni, kaa wa di mu wa jɛɛmi hin 

ali i bar jɛɛmi dam ti ni. 

7Lalaknɔ, saha naa mu wa lagmi nara banbaan ni, mu yaa lɔ pɛki booliwa aa zaami 

hin aku i alaazibu tum ta daha. 

8Mu Kunyan Koosa, muu daŋni i bar jɛɛmi dam ti kinkannɛ, domi doonee i zenzen 

awa i jirima ti nyɛn. 

9Chenani i kaa wa na tum tagna ni tumɛ awa miisisa ni yisɛ galimsa a ta ba yɔri chen, 

muu sumi hinnu di i ta wa kpa min gbaari ba ni. 

10Saha maga, chen nibinsi ta yaa tum tum tagniwa kaa laa la papasa nara wati di ka 

baa suŋi ba. 

11Mu Kunyana Koosa, mu waa see sɛrɛu saha maga di muu tum chenani deŋlee, 

adaha muu sumi hinnu di i ɔm mu siki kaa fosi min ali ba nisi ni. 

12I suŋe min ali nan wɛ naa maga ni, mu zi hiisiu ali wumukse maga ni. Saha naa mu 

wa lagmi i nibinsi ni, muu zii zaami hinnu kaa ki ŋɔ ba chenani i tum a nyɛ min. 

BOOLA 27 

1Ya Kunyan Koosa funɛ yisi min ali tum tagna nyinbaan naa ya birsa chen ni. Lalaknɔ 

o kpa minnu a du o mii fali nyinbaan naa ya chaani chen ni. Waa la kok min aa li 

mbusa naa kaa wa min ni. Chendaha mu waa zi buu ɔm kindɔŋ. 

2Saha naa tum tagna nibinsi wa di ba wa yisi mu miisa, hin yaa nyaŋi ba a nyɛ min. 

3Hali mu dɔma kinkan wa go min, mu waa zi ɔm kindɔŋ, aku mu sii su hinnu di i nyɛn 

mu watiu saha maga. 

4Wu bɛgimnɛ muu sumi ya Kunyan Koosa ti di o ya nyɛ min. Muu daŋni mu tiŋ o 

mun niu saha naa mu nyɛn tɛɛnɛ nɔ ni. Mu tiŋ o mun ni, chen ni mu zi zim tum were 

naa o tum aa nyɛ min chenu kaa vɛɛn zim o tutɔ. 

5Wumukse wa pu min, o yaa kpa minnu a du o suwachak ni aa kok min ali a ni. 

Doonani o yaa kpa min sogli chen chi gbɛntɛl bɔrɛ. 

6Chenani o suŋi min chen daha, mu zi nyaŋi banawara laa muksi min chennu. Mu zi lɔ 

tusɔɔn boolau a pɛki o sɔn ti, kaa kpa mu tusɔɔn papasa a wa nyɛ un. 

7Ya Kunyan Koosa, saha naa mu yaa sumi hin di i suŋi min, cheŋi i diŋsa a nu mu 

wusisuma. Ɔm mu siki kaa suŋi min. 

8Saha naa i fun yir min di mu wa jɛɛmi hin, nanɛ mu fun ŋɔ, "Mu Kunyan Koosa, mu 

zi wau.” 

9Ya Kunyan Koosa naraa ya mu ni fosi, i nyɛn mu watiu aa suŋi min saha maga. I bu 

na paan a du min ni kaa burigi i gantɛl a chak min, mu tuha waa zi sɔɔni. 

10Hali mu nyana awa mu niina vɛ min a ta, i waa ka waa zi vɛ min a ta. I zii nyini 

minnu saha maga. 

11Ya Kunyan Koosa, i zimu di nibinsa kinkan nyɛnu aa muksi min. Mu sumi hinnu di 

i biksi min nyinbaan naa mu zii tiŋ a vɛɛ chem ba. 

12Nan nibinsi naa chɔk mu sɔnu kaa laa du min hansura ali i tiŋi ni. Adaha mu sumi 

hinnu di i suŋi min ali ba ni. 

13Mu zimu di saha kinkan naa mu nyɛn tɛɛnɛ nɔ ni maga, i zi kur tum tum were aa nyɛ 

minnu. 

14Ma nyɛ ya see su ya Kunyan Koosa. Ma nyɛ ya bambisi chiŋi bar bɛgim ni saha 

maga a nyɛ un. Mu vɛɛn ŋɔ mau, ma nyɛ ya see su ya Kunyan Koosa. 

BOOLA 28 

1Mu Kunyan Koosa naa ya mu ni koki, muu sumi hinnu di i nu mu wusisuma kaa suŋi 

min, domi i vɛ suŋi min, mu gbaan zi wa gbaari a la lɛl damau. 

2Mu vɛɛnaa sumi hinnu di saha naa mu wa i bar jɛɛmi dam ti a wa jɛɛmi hin kaa sumi 

hin, i nu mu wusisum ti kaa suŋi min. 

3Nibin bɔnɛ nyɛnu aa tum tum tagna saha maga, ba sɛmsɛm wer ka ba tusa vɛ weri. 

Muu sumi hinnu di i ta wa kpa min gbaari chen nibinsi taa ni a na mu galimsa a ta min 

yɔri. 

4Mu vɛɛnaa sumi hinnu di i lɛrigi chen nibinsi taa diŋsa aku tum tagna awa tum 

anawara maga baa tum chen daha. 

5Mu Kunyan Koosa, nan nibinsi naa wara pɛki hin aku chenani ii ya koo kinkina i 

naami chen, adaha muu sumi hinnu di i lɛrigi ba diŋsa kaa ta ba yɔri hali saha naa vɛ 

kpak bɔ. 

6Muu zii zaami ya Kunyan Koosi tiu, domi o nu chenani muu wi kaa laa fɔuli di o 

suŋi min chennu. 

7Mu sii su unnu, domi waa laa suŋi min kaa kok min aa li wumukse ni a vɛɛna nyɛ 

min bambi sɔɔna. Mu zi lɔ tusɔɔn boolau aa peki o sɔn ti. 

8Ya Kunyan Koosa laa kok o nibinsa aa li wumukse ni, kaa vɛɛnaa fosi koor naa o titi 

fun yisi chen. 

9Muu vɛɛnaa sumi hinnu, di saha maga i ha vɛɛn ki fosi i walɛ ta ali ba wumukse ni 

kaa ya i alibarka ti aa du ba ni, kaa chi ba piisi gbaŋna aa nyini ba hali saha naa vɛ 

kpak bɔ. 

BOOLA 29 

1Koosa malaikasa, ma maga ki pɛki o sɔn ti aku o zenzen awa o yiko daha. 

2Chenani o ya tu chaan tiina a kaali kina maga chen daha, ma nyɛ ya yaa kpa ya titi a 

tu tɛɛnɛ saha naa maga yawa di ya jɛɛmi un. 

3Ya Kunyan Koosa naa kpak jirima awa kpok chen sɛm sɛma, o taa ti yaa kpoku a chi 

nasɛha tɛsi. O yaa vɛɛn chi chenani nar yaa chiŋi mɔɔg jibaŋ ni a sɛm sɛma o la jir 

jibaŋ digi chene. 

4Ya Kunyan Koosa taa ti laa biksi ya o zenzen awa o kpok ti saha naa ya nu un. 

5O taa ti kpak kpoku kaa laa zi koti boriki pulim naa baa yir Lɛbanɔn chen bugil zene 

maga. 

6O kote nyɛ Lɛbanɔn bɛ ta maga zaau aa chiksi a chi piisi bisa, kaa vɛɛn nyɛ bi naa 

baa yir Hɛmɔn chen za aa chiksi a chi nuha be. 

7Ma zim chenani nasɛha yaa tɛsi aa nyiksi nara maga see ni chennu. O taa ti chi 

chenne. 

8O taa ti vɛɛn nyɛ nyaabaan naa baa yir Kadɛs chen zigsire. 

9Ya Kunyan Koosa taa ti kote aa zigsi kɔha bugil zenne maga kaa laa loori a 

kpachaka, chen ni banawara maga nyɛn o bar jɛɛmi dam ni zi jɛɛmi unnu kaa nyɛ o 

sɔn ti wa jirima. 

10Ma zim di saha digi ya Kunyan Koosa funɛ tum niu di o wa di nara a li ya nawaal 

naa ba funɛ yir Nowa chen saha ti. Waa funɛ vɛɛn kpak nii ti kpok aa nyini un hali o 

wa hɛɛsi. Waa ya tɛɛnɛ nɔ maga koora hali saha naa vɛ kpak bɔ. 

11Waa laa nyɛ banawara laa yir un ba koora chen wa o kpok ti awa bar sɔɔna saha 

maga. 

BOOLA 30 

1Mu Kunyan Koosa, muu zaami hinnu kaa laa pɛki i sɔn ti, domi i fosi minnu ali mu 

wumukse ni, kaa nyɛ mu dɔma vɛ chiŋi aa mɔm min ali mu wumukse taa ni. 

2Mu funɛ sumi hinnɛ di i suŋi min, i ka sir funɛ suŋi minnu. 

3Mu funɛ wiu aa dugli siwi, amaa i funɛ nyɛ min alaafɛu mu vɛ siwi. 

4Ma banawara maga laa jɛɛmi ya Kunyan Koosi ti wa wuti ni, maa lisi chenani o ya 

nyɛ ya chen kaa ki zaami un, aku o tuha chaanɛ a kaali kina maga chen daha. 

5O waa na paan a du ya ni aa vusi, amaa o tum tum werewa aa nyɛ ya saha naa ya ha 

nyɛn tɛɛnɛ nɔ ni. Hali nar tuha fa si chɔɔsa ka o tuha chɔk oo wi, zaazɔɔn yaa waa tel 

di i nyɛ un tusɔɔnau. 

6Chenani i chiŋi mu gantɛl ni aa suŋi min chen daha, mu yaa ŋɔu, di nandigi waa ki 

nyaŋi min. 

7Mu Kunyan Koosa, i funɛ tum tum wereu aa nyɛ min kaa laa kok min, mu kpok a chi 

bi a chiŋi bar bɛgim, amaa saha naa i fun wa kpa min ta, mu funɛ ɔmu di mu dɔma zi 

nyaŋi minnu. 

8Chendaha mu fun sumi hin di i chɔ wa suŋi min. 

9Mu funɛ ŋɔu di i ta nyɛ mu siwi, aku mu siwɛɛ, mu waa ki bu nyaŋi a pɛki i sɔn ti. 

Mu ka waa ki bu nyaŋi mɔɔli aa nyɛ nara ni chenani i tum wu were a nyɛ nara mag ni 

chen. 

10Adaha mu Kunyan Koosa, muu sumi hinnu di i ɔm mu siki kaa cheŋi i diŋsa a nu 

mu wusisuma kaa suŋi min. 

11Saha naa mu tuha wa chɔk, hin yaa kpa tusɔɔna a du min ni. Mu tusɔɔn ti yaa chi 

muu gɔu saha maga. 

12Chendaha mu waa zi moori mu nɔ, mu zi lɔ tusɔɔn boolau aa pɛki i sɔn ti kaa ki 

zaami hin hali saha naa vɛ kpak bɔ, domi hin ya mu Kunyan Koosa. 

BOOLA 31 

1Mu Kunyan Koosa, muu sumi hinnu di i kok min ali mu wumukse naa ni kaa ta nyɛ a 

nyaŋi min, domi i ya wuti tiinnɛ. 

2Mu vɛɛnaa sumi hinnu di i fosi min lalaknɔ kaa vɛɛn ya mu ni koki ali mu wumukse 

ni saha maga. 

3Hin ya naa laa zii kok min kaa ki suŋi min ali mu wɛ mag ni, adaha muu sumi hinnu 

di i nyɛn mu wati kaa ki nyini min saha maga a chi chenani i piin vɔu chen. 

4Mu dɔm ta pɔ mu nyinbaanu di ba kpak min a yisi mu miisa a chi chenani ba yaa dau 

toroko sel luk ni a pɔ un chen. Adaha hin laa zi kok min ali ba ni a chi dɛɛ yaa kok nar 

ali nha ni chen. 

5Mu Kunyan Koosa, mu kpa mu bara maga a du i nin nee di ii nyini min kaa ki kok 

min aa li mu wɛ maga ni, aku i ya wuti tiinnɛ. 

6I yaa ŋɔ yau, di i wara daŋni yaa jɛɛmi Koosi bɔnɛ aa pɛ hin ni, chendaha mu waa sii 

su i duŋduŋnɛ. 

7Mu bambi sɔɔnɛ min niu aku chenani i chiŋi bar bɛgim aa daŋni min chen daha. I yaa 

zim mu wumukse magwa aa suŋi min. 

8I suŋe minnu, mu dɔm ta vɛ koti nyaŋi min, chendaha mu kote aa la doonani maga 

muu daŋniu kaa bu vɛɛ ɔm ba. 

9Mu Kunyan Koosa, mu ha vɛɛnaa sumi hinnu di i kur ki ɔm muÿ20siki, aku saha 

maga mu yaa kur nyɛn wumukse nee kinkan. Chendaha mu yaa wiu hali mu see gbaan 

bu wa ku. 

10Lalaknɔ, mu ku mu magwa ali mu tuchɔk naali ni, mu yaa kuraa wiu ali mu nyɛni 

ni, chendaha wumukse ta gbarigi minnu, hali o chi mu bar hoka maga borkeu. 

11Chendaha mu dɔma awa mu zuudɔŋsi magkpaa yaa nyini minnu mu bu vɛ chi 

nibine ba wati. Hali banawara maga zim min yaa wa na minnu a burigi aa chɔ kaa laa 

ŋɔ di hansura kpak ba. 

12Nibinsa maga zi suglɛ mu wɛu a chi chenani nar yaa siu ba sugli o wɛ chen. Mu zi 

chi chenani ba yaa kpa kin a la yo a ta pulnyuha ni chenne. 

13Mu yaa nuu ka mu dɔm ta kinkan nyumsi aa ŋɔ dɔŋ ni di wumukse tagna kaa wa 

min ni. Ba yaa vɛɛn kaniu aa dɛu nyinbaanasa di ba yisi mu miisa. 

14Mu Kunyan Koosa, chenani baa ya min chen mag yɔri, di mu waa sii kur su i 

duŋduŋnɛ, aku hin kur ya Koosa. 

15Mu kpa mu wɛ maga a du i nin nee di i fosi min ali mu dɔma banawara laa muksi 

min kinkan chen nisi ni. 

16Mu ya i tumtumnɛ, adaha muu sumi hinnu di ii nyini min kaa chiŋi bar bɛgim a nyɛ 

min ali i daŋni ti ni. 

17Mu Kunyan Koosa, mu vɛɛnaa sumi hinnu di i ta nyɛ muu di hiisa ali mu wɛ mag 

ni, amaa hin laa zi nyɛ tum tagna tima ta ki di hiisa ali ba wɛ mag ni, a vɛɛn nyɛ ba wa 

li tɛɛnɛ nɔ ni di nandigi wa nu ba gbaŋa. 

18Hin laa zi vɛɛn nyɛ sɔn daŋna tima awa nyukpok tima banawara yaa kani aa chɔk 

banawara laa jɛɛmi hin wa wuti ni. Chen sɔna kaa laa suni wɛ chen gil ba nusun wɛ ta. 

19Nibinsa magkpaa zimu di i ya tum were ni tumirɛ a nyɛ banawara laa nyɛ i sɔn ti wa 

jirima ni. I ka vɛɛnaa kok banawara maga see suu hin chennu aa li ba wumukse ni. 

20Hin yaa kpa ba a du i suwachak ti ni, chen ni chenani maga nara vɔu di ba ya ba 

chen waa yaa ya ba wudigi. Hin vɛɛn kok ba aa li chenani ba dɔma yaa pini ba zoma 

chen ni. 

21Muu zii zaami mu Kunyan Koosa tiu, aku o funɛ biksi minnu o alaazibu daŋni ti, 

saha naa mu dɔma fun wa go min di ba yisi mu miisa chen. 

22Saha ti, hansura funɛ kpak min, aku mu funɛ baadi o vɛ min a tau, amaa o funɛ nu 

mu sumiu, saha naa mu fun sumi un di o suŋi min chen. 

23Chendaha ma banawara maga laa jɛɛmi ya Kunyan Koosa wa wuti ni chen, maa 

daŋni un saha maga, domi waa laa zi kok ma ali ma wɛ mag ni. O ka yaa lɛrigi tum 

tagni tima ta diŋsau aku ba tum ta daha. 

24Ma banawara maga kpa ma tahamasa a du ya Kunyan Koosa ti ni, ma chiŋi bar 

bɛgim kaa nyɛ ma bara kpok ali o jɛɛmi ni. 

BOOLA 32 

1Tusɔɔn nyɛn nibinsa banawara ni Koosa gil ba tum tagna pɛŋ ba niu. 

2Tusɔɔn nyɛn nibinsa banawara ni o vɛɛ na ba galimsa ka ba vɛɛ mur un niu. 

3Saha naa mu ha fun vɛ chaasi mu tum tagna biksi mu Kunyan Koosa. O funɛ namsi 

minnu nha awa dusum. Mu fun kuraa wi wuzu maga hali mu kpok wa li mu bara ni, 

ka mu hul a chi chenani limaŋ saha tɛɛnɛ yaa hul chen. 

5Doonee mu fun gil i muri kaa chaasi mu tum tagna a biksi hin ka i fun gil a pɛŋ min. 

6Ma banawara laa jɛɛmi Koosa awa wuti ni, saha naa wumukse yaa waa pu ma, maa 

sumi un, chen ni o zi yisi aau ali ma ni. 

7Hin laa kok min aa li sibira naa maga kaa wa min ni. Chendaha muu zi lɔ boolau a 

pɛki hin aku chenani i fosi min chen daha. 

8Ya Kunyan Koosa fun ŋɔ, "Mu zi biksi mau mu nyinbaan ti ma tiŋ. Mu zi vɛɛn ki 

nyini mau saha naa ma tiŋ nyinbaan ti aa la chen. 

9Ma zim chenani ba yaa kaa kpa zaaga koo kakuma a la bar digi a kpa zɔgli a du o nɔ 

aa biksi un nyinbaan chennu. Ma ta nyɛ ma nyɛni chi a nyɛn ti, aku a wa kpak lisisa.” 

10Tum tagna ni tumɛ zi wa na namsiu kinkan ali ya Kunyan Koosa wati, amaa o zi wa 

kok banawara see su un chennu ali namsi ni aku chenani o chiŋɛ bar bɛgim aa daŋni 

baa chen daha. 

11Ma banawara laa tiŋ Koosa tutɔ kaa laa nu o nɔ saha maga chen, ma nyɛ ma tusa 

sɔɔni aku tuma anawara o tum aa nyɛ ma chen daha. 

BOOLA 33 

1Ma banawara maga vɛ kpak galimsa ali Koosa suwachak ni kaa laa nu o nɔɔ chen. 

Maa lɔ tusɔɔn boola aa pɛki ya Kunyan Koosa sɔn ti. 

2Maa mosi ma zɔɔsi ki mose aa ki lɔ boola aa pɛki o sɔn ti. 

3Ma vɛɛn ki lɔ bool falɛ kaa mosi ma zɔɔsi ki mose aa pɛki o sɔn ti wa tusɔɔn ni, 

4domi ya Kunyan Koosa sɛmsɛm ti ya wutirɛ ka o tum ta werwa nar sii su a. 

5O bambi daŋni wuti bar nyɛnirɛ ka yaa naa chiŋɛ bar bɛgim aa daŋni tɛɛnɛ nɔ maga. 

6O funɛ kaa naami tɛɛnɛ nɔ, o funɛ sɛm sɛmwa a fun naami nha, pɛna awa wullɛ 

maga. 

7O funɛ vɛɛn nyɛ tekusi maga wa lagmi bar bɛgim niu. 

8Ma nyɛ ya tɛɛnɛ nɔ nibinsi maga ki nyɛ ya Kunyan Koosa sɔn ti wa jirima, 

9domi o funɛ sɛm o sɛmsɛm naa kpak kpok chen, tɛɛnɛ nɔ awa o kina fun naami. 

10Waa yaa du pulim bɔnɛ nibinsa wa hansura, ba vɛ koti aa tum chenani ba yaa vɔu di 

baa tum, 

11amaa o waa tutɔ awa kinkina maga o vɔu di o ya chen wa kpak siili hali saha naa vɛ 

kpak bɔ. 

12Tusɔɔn nyɛn nibinsa nawara laa jɛɛmi ya Kunyan Koosa ka o yisi ba di ba ya o bisa 

chen niu. 

13O ya nyɛn o tɔha nɛɛ, doonani o kankoor koor ti nyɛn chen, kaa laa nyini tɛɛnɛ nɔ 

nibinsa maga aa na chenani baa tum. 

15O zim chenani maga baa lisiu, aku waa naami ba lisisi ta. 

16Koor waa ki chem laal a di nyusum aku oo kpak lanjimasa banawara kpokee daha. 

Lanjima ka wa kila sɔn aku o kpok daha. 

17Zaŋna anawara maga yaa la laalsi ni chen mag ya yɔrirɛ. A wa kpak kpok kaa laa zi 

koti a fosi nar ali laal ni. 

18Ya Kunyan Koosa duŋduŋ yaa koti aa nyini banawara maga laa nyɛ o sɔn ti wa 

jirima, ka ba see su di o chiŋɛ bar bɛgimu aa daŋni nara maga chen ali ba laalsi ni. 

19Waa yaa fosi ba aa li siu ni, kaa vɛɛnaa nyini ba ali ba lɔsi saha ni. 

20Chendaha ma nyɛ ya kpa ya tahamasa a du ya Kunyan Koosa ti ni, domi waa ya ya 

ni koki awa ya ni suŋi. 

21Ma nyɛ ya tusa sɔɔni aku o daha, ka ya vɛɛn nyɛ ya see su o sɔn naa du kasi chen ni. 

22Ya Kunyan Koosa, yaa sumi hinnu di i nyɛ ya zim di i chiŋɛ bar bɛgimu a nyɛ ya ali 

i daŋni ti ni, domi ya kpa ya tahamasa a du hinnɛ. 

BOOLA 34 

1Muu zi zaami mu Kunyan Koosa saha maga aku chenani o tum a nyɛ min chen daha. 

2Muu zi yaa ki pɛki o sɔnu aku o tum zene tumi ti daha, chen ni banawara nyɛn muksi 

ni chen zi yaa nu chennu a nyɛ ba tusa sɔɔni. 

3Ma magkpaa gbaari min ni yaa mɔɔli aa biksi nara chenani ya Kunyan Koosa zenzen 

ti du. Ma nyɛ ya vɛɛn lagmi aa pɛki o sɔn ti. 

4Saha naa mu fun nyɛn wumukse ni, mu funɛ sumi mu Kunyan Koosire, o fun fosi 

min ali wumukse awa hansur tagna mag ni. 

5Chendaha ma banawara maga nyɛn wumukse ni chen, ma kpa ma wɛ maga a du o 

nin ni kaa nyɛ ma tusa sɔɔni, aku o wa nyɛ nar lil nantɔ huli. 

6Banawara maga laa daŋni suŋi, maa sumi un o zi suŋi mau kaa fosi ma ali ma 

wumukse taa ni. 

7Mu Kunyan Koosa yaa nyɛ o malaikasiwa chiŋi aa il banawara maga laa jɛɛmi un 

chen kaa kok ba aa li wu tagni mag ni. 

8Banawara maga wa o wati, baa zi zimu di o tum tum werewa aa nyɛ nara mag ni. 

Naa maga kaa wa o wati di o wa na fosi, o tuha zi sɔɔniu. 

9Ma nyɛ ya banawara laa jɛɛmi un chen mag ki nyɛ o sɔn ti wa jirima kaa ki nu o nɔ 

saha maga, chen ni oo zi nyɛ ya kinawara muksi ya ali ya nyɛni niu. 

10Hali nyu zen tima kpokee a nyɛn kɔha ni, amaa a ka yaa wa daŋni diwe a kuu di a 

di, amaa naa maga laa nu ya Kunyan Koosa nɔ, o zi nyɛ un o nɔɔ diweu wuzu maga. 

11Mu chɛnsa, maa wa mu wati mu biksi ma chenani maa zi nyɛ ya Kunyan Koosa sɔn 

ti wa jirima. 

12Banawara maga laa daŋni ba kpak tusɔɔna awa mii ziŋi, 

13ba taa suni wɛ kaa ta vɛɛn sɛmsɛm tagna aa nyɛ nara ni. 

14Ba vɛɛn gil tum tagna tumi kaa ki tum tum were, kaa kur ki daŋni ba kpa tusɔɔna aa 

wa ba bar kani. 

15Ya Kunyan Koosa nyɛn nibinsa banawara maga vɛ kpak galimsa o suwachak ni 

chen, aa nu ba wusisumsa saha maga, 

16amaa o wara nu banawara laa tum tum tagna chen waa wusisumsa, chen ni ka ba wa 

siti, nandigi waa zi bu wa lisi ba wɛ wuzu digi. 

17O nyɛn banawara maga vɛ kpak galimsa o suwachak ni chen watiu aa nu ba 

wusisumsa kaa suŋi ba aa li ba wumukse ni. 

18O vɛɛn nyɛn banawara bara yɔɔrɛɛ wa ba kpa ba tahamasa a du un ni chen watiu a 

fosi ba aa li ba wumukse ni. 

19Nibine naa laa tum tum were Koosa suwachak ni, o yaa na wumukse kinkannɛ tɛɛnɛ 

nɔ ni, ya Kunyan Koosa ka yaa fosi unnu ali wumukse ta mag ni. 

20O yaa vɛɛnaa nyini chen tiinau saha maga, hali a vɛɛ daŋni o hok bɛgim wa boti ali 

o bara ni. 

21Ya Kunyan Koosa zi wa ta banawara laa muksi banawara vɛ kpak galimsa o 

suwachak ni chen yɔriu, kaa nyɛ ba tum tagni ta burigi a di ba. 

22Amaa ya Kunyan Koosa zi wa fosi banawara maga laa jɛɛmi un kaa dɛu suŋi maga 

aa la o wati chennu ali ba wumukse mag ni. 

BOOLA 35 

1Mu Kunyan Koosa, muu sumi hinnu di i vɛ nibinsa banawara vɛ min kaa laa du min 

yoosa chen. 

2Muu vɛɛnaa sumi hinnu di i zer i laal ki cheme ta, a wa chem ba laal kaa fosi min ali 

ba nisa ni. 

3Hin laa zi vɛɛn biksi ba i laal ki cheme ta, ba zim di i zi koti chem ba a nyaŋiu, kaa 

nyɛ mu zim di i zi fosi minnu ali ba nisi ni. 

4Muu sumi hinnu di hin laa zi nyaŋi banawara yaa kani aa dɛu nyinbaanasa di ba kpu 

min chen kaa nyɛ ba buti ali ba wɛ mag ni. 

5Hin laa zi nyɛ i malaikasi ta duŋni ba, ba chɔ kaali bar boli a chi chenani peha yaa pa 

kaŋkum aa la chen. 

6Hin laa zi nyɛ ba nyinbaan naa ba tiŋ a chɔ aa la chen ki saari kaa vɛɛn ya birsa, chen 

ni i malaika ti zi pu bau a mosi ba a lɔ tɛɛnɛ ni. 

7Tum tagni nibinsi ta pɔ mu nyinbaanu a chi chenani ba yaa dau toroko a pɔ sel luk 

chen, amaa mu ka wa ya ba wudigi. 

8Mu Kunyan Koosa, hin laa zi ta ba yɔri kaa vɛɛn nyɛ ba tum tagni ta burigi ki di ba. 

9Chendaha mu tuha zi sɔɔni aku ii fosi min ali ba nisi ni chen daha. 

10Saha ti muu zi yaa ki pɛki mu Kunyan Koosau kaa ki sɛm ali mu bambi ni di 

nandigi wato a chi hin, aku hin nyɛ nibin kpoka vɛ koti a nyaŋi banawara vɛ kpak 

kpok chen, kaa vɛɛn fosi fara tima ali muksi ni. 

11Tum tagna nibinsa suni wɛu aa sak min kaa laa ŋɔ di muu tum tum tagniwa, ka mu 

ka vɛ zim chen tumi. 

12Mu ya ba wu weri, ba yaa kpa wu tagniwa a bɔ min chim, chendaha mu wumukse ta 

iiu kinkan aa daŋni a nyaŋi min. 

13Saha naa ba waa ka waa wi, mu tuha yaa chɔk, mu yaa vɔu nɔu kaa laa sumi Koosa 

aa nyɛ ba. 

14Mu ka vɛɛn sumi Koosa a nyɛ naani, mu yaa nyɛnu wa tuchɔk ni, aku o wichɔti ti 

daha a chi chenani nihaan be yaa wi o tuha chɔk chen ni. 

15Saha naa mu waa ka wa nyɛn wumukse ni, ba waa tusa yaa sɔɔniu ba wa go min aa 

ya min asaasi. Ba yaa kaniu kaa nyɛ banawara mu vɛ zimi chen chɛɛki mu lɛsa. 

16Ba na min ba yaa jɛɛmi minnu kaa ha min. Ba yaa vɛɛnaa ya min asaasiu ka laa 

mɔm min a vɛ gili. 

17Chendaha mu Kunyan Koosa, muu sumi hinnu di i fosi min ali chen nibinsi ta nisi 

ni, aku ba nyɛni chi nyu zen timawa nyɛnirɛ, 

18chen ni ka i ni jɛɛmɛ ta mag yaa wa lagmi muu zi yaa ki zaami hinnu kaa ki pɛki i 

sɔn ti aa biksi ba. 

19Mu vɛɛnaa sumi hinnu di i ta nyɛ mu dɔma banawara ha min chen nyɛ ba tusa sɔɔni, 

aku chenani wumukse ta daŋni a nyaŋi min chen. 

20Ba wa sɛm sɛmsɛm lɛma aa nyɛ nara ni, kaa yaa suni nusunsa kinkan, aa nyɛ 

banawara bambisa laa daŋni tusɔɔn bar nyɛni ni chen. 

21Ba yaa galimi minnu kaa laa sɛm di ba see na chenani maga muu yau. 

22Chendaha, mu Kunyan Koosa, muu sumi hinnu di i ta vɛ min taali, kaa tur wa gbɛr 

min. 

23Hin laa zi si chiŋi a sɛm a sak min ni. 

24Mu Kunyan Koosa, i ya Koosa naa laa ŋɔ wutirɛ, chendaha muu sumi hinnu di hin 

laa zi nyɛ mu ta kpak galimsa ali ba suwachak ni ka ta vɛɛn nyɛ ba tusa sɔɔni a li mu 

wumukse taa nyɛ. 

25Mu vɛɛnaa sumi hinnu di i ta wa nyɛ ba kani a wa ŋɔ di ba yaa daŋni ba nyaŋi 

minnu, ba ka sir nyaŋɛ min. 

26Hin laa zi nyaŋi banawara tusa sɔɔnɛ aku mu wumukse ta daha chen, kaa nyɛ ba buti 

ali ba wɛ mag ni. Hin laa zi nyɛ banawara yaa dɛɛsi di ba bɔ minnu ali ba nyɛni ni 

chen di hiisa. 

27Hin laa zi nyɛ bɔnɛ na chenani i vɛ na mu galimsi chen, a nyɛ batusa sɔɔni baa sɛm 

di ya Kunyan Koosa ti sɔn zenu, domi o nyɛ o tumtumna ti di nyusumu. 

28Saha ti muu zi waa mɔɔli aa biksi narau chenani i ya wuti tiina kaa laa tum tum 

zene, kaa vɛɛn ki pɛki i sɔn ti wuzuuna maga. 

BOOLA 36 

1Tum tagni ni tumi bambi lisi mag yaa ya lisi tagniwa, chendaha o yaa vɛu di o waa zi 

jɛɛmi Koosa kaa nyɛ o sɔn ti wa jirima. 

2O yaa lisi o titi wɛɛwa, chendaha hali oo tum tum tagni chenani maga, o waa yaa lisi 

di Koosa zi wa na o galimsau a tau un yɔri. 

3Saha maga o nɔɔ sɛma kur ya sɛm tagni awa nusun wɛɛwa. Wuzu digi wato oo tum 

nɛha tuma koo wu weri. 

4O yaa chɔ o ki chɔɔlɛ niu dusum kaa laa dɛu tum tagni nyinbaanasa. O ka wa kuraa 

tum tum weri ali o nyɛni ni. 

5Mu Kunyan Koosa, chenani i ya wuti tiina kaa vɛɛn chiŋi bar bɛgim nyɛ ya, a li i 

daŋni zen kinkannɛ hali a laa tel buudaha maga. 

6I tum were tumi ti chi o ziŋu a laa pu nara maga a chi chenani bi yaa ziŋ kinkan chen. 

Chenani i ka vɛɛnaa di nara sɛriya wa wuti ni chen chi o luŋu a chi chenani teku nii 

yaa luŋ chen. Hin laa nyini nibinsa awa sela maga. 

7Mu Kunyan Koosa, chenani ii daŋni min chen zen kinkannɛ. Saha maga i yaa kok 

minnu aa li wumukse ni a chi chenani zimi yaa kpa chɛnɛ a kok o bisi chen. 

8Saha maga hin laa nyɛ ya diwe ya di aa puŋ. Chenani i tum tum were aa nyɛ ya chen 

iiu kinkan wa nar nyaŋi a gur a. 

9Hin dɔ miisa bar piili awa o bar peti maga. Hin ka vɛɛn kpa i chaani ti a du ya ni a 

nyɛ yaa na chaani. 

10Mu Kunyan Koosa, muu sumi hinnu di i ha vɛɛn kur chiŋi bar bɛgim aa daŋni 

banawara zim hin chen, kaa vɛɛn tum tum were aa nyɛ banawara vɛ kpak galimsa i 

suwachak ni chen. 

11Mu vɛɛnaa sumi hinnu di i ta wa nyɛ nyu kpok tima awa tum tagna ni tumɛ wa di ba 

wa chem min a duŋni min taali. 

12Ma Ju tima, maa na chenani ya Kunyan Koosa kaa wa nyɛ tum tagna tim ta chesi 

tɛɛnɛ ni, kaa luku siili. 

BOOLA 37 

1Ma ta nyɛ ya kpa tum tagna ni tumɛ taa tuma muksi ya titi kaa ki di ba handɔta. 

2Ba gbaan zi wa kɔŋi ba miisisau a chi chenani kɔsa ya wa hul koo chenani kpachaka 

yaa wa hul aa siti chen. 

3Ma nyɛ ya see tau su ya Kunyan Koosa, chen ni yaa zi nyɛnu ka wudigi taa muksi ya. 

4O zii nyɛ yau tusɔɔna kaa vɛɛn ki nyɛ ya ya bambisi ki daŋnɛ. 

5Ma nyɛ ya kpa ya titi a nyɛ un kaa nyɛ ya see su un, chen ni o zi suŋi yau ali ya 

wumukse ni. 

6O zi nyɛ ii tum tum wereu a ta sogli a chi chenani nha yaa chaani kina maga vɛ sogli 

chen. 

7Ma nyɛ ya kpak kanyita aa pɔ Koosa o ya wɛ maga ki nyɛ ya, kaa ta nyɛ nara wɛ 

muksi ya, koo tum tagna tima wɛ muksi ya. 

8Ma nyɛ ya chɔ aa li paan naali ni, domi chen yaa nyɛ yaa tum tum tagniwa. 

9Ya Kunyan Koosa zi wa duŋni banawara vɛɛ jɛɛmi un chennu a ta kaa nyɛ ya 

banawara laa jɛɛmi un chen la nyɛ ba pulim ti ni. 

10Tum tagna nibinsi ta zi nyuksiu yaa daŋni ya na ba, amaa ya ka waa zi wa na ba. 

11Banawara ya jɛrigɛ aa jɛɛmi Koosa chen zi wa dɔ pulim tiu a nyɛn wa tusɔɔna awa 

lɛmlɛm ni. 

12Tum tagna tima ta yaa vɔu wu taginu di ba ya naa laa tum tum were chen. Ba yaa ha 

unnu kaa laa jɛɛmi un, 

13amaa Koosa yaa mɔm bau ali o bambi ni, aku o zimu di o zi wa ta ba yɔriu wuzu 

digi. 

14Ba yaa saksi ba tosa awa ba maafasau di ba la chem fara tima awa nyau tima awa 

banawara laa tum Koosa tutɔ chennu a kpu ba, 

15amaa Koosa zi wa nyɛ nara nyaŋi bau ali ba laal ti ni kaa chɔk ba kina ta maga a ta. 

16Nibine naa laa tum Koosa tutɔ ka o kpak kina tama, a zi kpak un nyɔɔrau a kaali 

tum tagin nibine naa kpak ki damatau. 

17Ya Kunyan Koosa zi wa la tum tagna ni tumɛ ta kpok tiu, amaa kaa ki kok banawara 

laa tum o tutɔ chen ali wumukse ni. 

18Waa laa nyini banawara maga laa nu o nɔɔ chen, chendaha o zi wa kpa o pulim ti a 

nyɛ bau ba dɔ un hali saha naa vɛ kpak bɔ. 

19Saha naa wɛ wa tagni, ba waa zi waa namsi, lɔsa ka vɛɛn wa chel, baa zi na diweu 

aa di. 

20Amaa o zi wa nyɛ tum tagna nibinsi taa sitiu a nyuksi o suwachak ni a chi chenani 

nyɔɔsi yaa zini aa la buudaha a nyuksi chen. 

21Tum tagna ni tumɛ ta yaa pɛŋ nar ki nu a vɛ di ba waa zi bɔ, amaa nar pɛŋ banawara 

laa tum Koosa tutɔ chen kin, ba waa yaa nyɛ unnu a kaali chenani o faa daŋni chen. 

22Ya Kunyan Koosa zi wa sumi wusisum weri a du banawara laa tum o tutɔ ni chennu 

kaa nyɛ ba nyɛn o pulim ti ni, amaa o zi wa yisi banawara o sumi wusisum a nyɛ 

chennu ali o pulim ti ni. 

23O zi waa il banawara laa sɔɔni o tuha chennu kaa ki biksi ba chenani lawa baa tum. 

24Saha naa maga ba tum tum tagin ali Koosa gantɛl ni, o yaa kpak bau a ta o nyinbaan 

weri ti ni. 

25Muu nyɛnɛ hali a wa hɛɛsi nan di mu ha waa na ka naa laa tum Koosa tutɔ nyɛni ya 

yɔri ka o bisa sumsi kina aa kaali. 

26Saha maga chen tiina yaa tau aa pa narau kaa laa pɛŋsi ba kinawara maga baa daŋni. 

O ka yaa vɛɛnaa lul bisa nawara ya alibarka bisiwa. 

27Chendaha ma gil tum tagna tumi kaa ki tum tum were, chen ni Koosa zi wa la ma 

awa ma niisisa a du o suwachak niu. 

28Ya Kunyan Koosa ti daŋni naa tuma deŋli o nyinbaannɛ, o ka wa zi vɛ banawara 

maga see su un chen aa ta. Waa ya ba ni koki hali saha naa vɛ kpak bɔ, amaa oo zi wa 

yisi banawara laa tum tum tagna chennu ali o suwachak ni. 

29Banawara laa tum o tutɔ chen zi wa nyɛn o suwachak niu hali saha naa vɛ kpak bɔ. 

30Nibine naa laa tum Koosa tutɔ, o yaa sɛm nɛha sɛmwa kaa vɛɛnaa tum tum were 

Koosa suwachak ni. 

31O yaa kpa Koosa sɛmsɛm tiu a du o bambi ni a vɛɛ sugli saha maga. 

32Tum tagin nibine waa yaa na naa laa tum Koosa tutɔ chennu aa dɛu nyinbaanasa di 

o yisi o miisa. 

33Ya Kunyan Koosa ka ya naa laa zi kok un ali o dɔm taa nisi ni, chen ni ba waa zi na 

o galimsa a ta un yɔri. 

34Ya see su un ka ya kpa ya tahama a du un ni, o zi nyɛ ya nyɛn o suwachak ni a na 

jirima, amaa oo zi duŋni tum tagna ni tumɛ taa magau ali o suwachak ni. 

35Mu funɛ zim baal digiu ka oo tum tum tagna kinkan nara maga nu o wɛ a chi bugil 

ziŋziŋɛ, nawara nyɛn Lɛbanɔn pulim ni baa nu a wɛ chen, 

36amaa mu funɛ waa daŋni unnu wuzu digi a daŋni un a ku. 

37Adaha ma zim di nibine naa vɛ kpak galimsa Koosa wati kaa laa tum bambi sɔɔn 

tum, waa ya naa laa kpak niisisa. 

38Banawara maga laa tum tum tagna, ba waa wara kpak niisisa, aku Koosa yaa ta bau 

yɔri. 

39Ya Kunyan Koosa laa nyini banawara vɛ kpak galimsa chen kaa fosi ba aa li ba 

wumukse ni. 

40O yaa suŋi bau kaa fosi ba aa li tum tagna tima nisi ni, aku ba yaa wa o watiu di o 

kok ba ali ba wumukse ni. 

BOOLA 38 

1Mu Kunyan Koosa, muu sumi hinnu di i ta na paan a du min a lɛrigi mu diŋna. 

2Lalaknɔ o piin chi i du min dɛŋau a chi chenani ba yaa yo toha a yag nar a lɔ tɛɛnɛ ni 

chen. 

3Chendaha o chi mu bar maga ya chɔɔriwa aa wi a chi chenani nar yaa yag o dɔŋtiin 

wa to hɛm o zu a la pu hok chen. Saha maga mu bambi waa sɔɔni, aku mu tum tagna 

bɔmɛ mu bara ni. 

4Mu tum tagni ta daŋni a nyɔɔsi minnu a chi chenani nii yaa nyɔɔsi nar chen. A 

vɛɛnaa daŋni a yug nyaŋi minnu a chi bun yuga. 

5Chenani muu tum tum tagna, chendaha o chi chɔɔri nawara nyɛn mu bara ni chen 

sɔɔri pɔɔnnɛ. 

6Mu nyɛn wumukse nee chendaha wuzuuni maga, mu yaa wiu kaa laa fɔuli. 

7Mu tuchɔk ti chi wichɔta kpak min hali muu daŋni siwi. 

8Mu nyɛn wumukse kinkannɛ hali aa daŋni a nyaŋi min, chendaha mu wa kpak bambi 

sɔɔna, aku saha maga mu nyɛn nunum nɛɛ. 

9Mu Kunyan Koosa, i piin zim kinkina muksi minnu ali mu bar nyɛni ni. 

10Saha maga, mu banchesa yaa yɛli. Mu wa bu kpak kpok ali mu bara ni, ka mu see 

vɛɛn bu vɛɛ naali. 

11Mu chɛnsa awa mu zuudɔŋsa maga wara daŋni baa gbɛr min aku mu chɔɔri ta daha. 

Hali mu walɛ titi na min, ba yaa gaŋsi minnu. 

12Banawara laa daŋni ba kpu min chen kanɛ a pɔ minnu a chi chenani nar yaa kpa 

toroko a dau sel luk ni chen. Ba vɛɛnaa ɔsi minnu di baa zi nyaŋi minnu, chendaha 

saha maga ba yaa dɛu ŋyinbaanasau di ba nyaŋi min. 

13Mu chi chenani diŋgbiti tiin yaa vɛɛ nu sɛma chenne, koo chenani nar yaa wom a vɛ 

koti aa sɛm sɛm chen. 

14Mu chi naa ba yaa sɛm sɛma o wati o nyirigi kaa kani aku o diŋsa vɛɛ nu sɛm ta 

chen daha. 

15Mu Kunyan Koosa, mu waa see ka su di i zi nu mu wusisumau kaa suŋi min. 

16Muu sumi hinnu di i ta nyɛ mu dɔm ta na chenani mu nyɛn wumukse kinkan ni chen 

ba tusa sɔɔni, kaa ta vɛɛn nyɛ ba na mu gbarigisa o lɛm ba ni baa dɛɛsi. 

17Mu Kunyan Koosa, mu see suuli laa gbarigi ka mu nyɛn nunum ni. 

18Lalaknɔ mu chaasi mu tum tagnau aa biksi hin di i suŋi min mu ta bu tum a, domi a 

kpa wumukse aa du min ni. 

19Nibinsa kinkan nyɛnu a ya mu dɔma a kur ha min ka mu vɛ ya ba wudigi. Ba ka 

kpak kpok kinkannɛ ali ba bara ni. 

20Banawara ha min chen, ya banawara kpa wu tagna aa bɔ wu were chim, domi saha 

maga mu yaa tum wu werewa aa nyɛ ba. 

21Chendaha, mu Kunyan Koosa, muu sumi hinnu di i ta vɛ min a taali kaa suŋi min ali 

chen nibinsi ta nisa ni. 

22Suŋi min lalaknɔ, mu Kunyan Koosa, domi hin ya mu ni fosi aa zi koti fosi min ali 

nan wu wumukse naa ni. 

BOOLA 39 

1Saha maga mu yaa sɛmu mu bambi ni, di mu zi doso mu titi niu kaa ta wa nyɛ mu 

zulum nɔ kpa min du wu tagin ni. Mu yaa ŋɔ di saha naa tum tagin nibinsa yaa wa 

gbɛr min, mu waa zii sɛm sɛma baa nu. 

2Mu yaa mooriu a vɛɛ sɛm sɛma, hali mu na wuweri mu yaa vɛu di mu waa zi sɛm, a 

mag yɔri, mu namsi ti yaa fun kuraa gbaariu. 

3Wumukse ta funɛ iiu kinkan aa daŋni a nyaŋi min, aku saha maga mu wa kani di mu 

lisi wɛ mu bambi ni, wumukse ka yaa su mu bambi ti. Chendaha saha maga mu yaa 

funɛ pɛɛsi, 

4"Mu Kunyan Koosau di wuzuuna, yɛrɛ mu kaa nyɛn wa mu miisi ni kaa zi siu, di o 

ŋɔ min chenani mu kaa nyɛn a vusi tɛɛnɛ nɔ ni?” 

5Mu yaa fun ŋɔu, di o wati ni, mu nyɛni wa mag wudigi. Mu sir zimu di nibine 

magkpaa nyɛni kur chi chenani peha yaa kur mou wa kaali bu bɛgim chenne. 

6Nibine nyɛni vɛɛn chi chenani kindɔŋ sinsiim yaa chɔ a wa nyuksi chenne. Adaha 

nibine ya chenani maga, oo ya yɔrirɛ. O yaa harki o titiu aa dɛu malɛ tɛɛnɛ dam nɔ ni 

kaa vɛ zim naa kaa wa dɔ a. 

7Chendaha mu wa kpak naa ni muu zi kpa mu tahama a du see ya Kunyana Koosa. 

8Waa laa zi fosi min ali mu tum tagna ni, kaa ta wa nyɛ womna kpak min aa ya asaasi. 

9Mu zi zimu di waa nyɛ muu namsi chen, adaha mu zi moori mu nɔu a ta buu sɛm 

wudigi. 

10Mu Kunyan Koosa, muu sumi hinnu di i ɔm mu siki lalaknɔ kaa ta bu wa lɛrigi mu 

diŋna wuzu digi tiina, domi chenani ii lɛrigi mu diŋna chen chi chenani nar yaa gurimi 

nin aa mosi o dɔŋtiina chene. Chendaha o chi muu daŋni mu siwu. 

11Nar tum tum tagini yaa tɛ un ninne aa lɛrigi o diŋna. I yaa nyɛ o nin kina magkpaa 

chɔku a chi chenani chɛu yaa sa kin o chɔk chen. Mu sir zimu lalaknɔ di nibine nyɛni 

chi chenani peha yaa mou bu bɛgim wa kaali chenne. 

12Mu Kunyan Koosa, muu sumi hinnu di i cheŋi diŋsa a nu mu fɔula awa mu wiila 

wusisum nɔ kaa chɔ lalaka a wa suŋi. Mu gbaan zimu di mu chi i hɔɔrrɛ a wa tɛɛnɛ nɔ 

di mu wa nyɛn tamafini kaa bur ki wa i wati, a chi chenani mu nawaalsi ta gbaan fun 

wa kaa bur chen. 

13Mu sumi hinnu di i nyɛ mu nyɛn wa tusɔɔn ni sari kaa zi wa bur kila. 

BOOLA 40 

1Mu funɛ kuraa wiiu aa yir ya Kunyan Koosa di o suŋi min. Kanyita tuha ni, o funɛ 

cheŋi diŋsau a nu mu wiili ta a suŋi min. 

2O suŋi ti chi mu funɛ chel bugil nee a kaa siu, o yisi min ali bugil ti ni a kpa min 

chiksi gbɛntɛl daha. 

3O biksi min bool falirɛ di mu lɔ a zaami un. Nibinsa kinkan wa nu chenani o suŋi 

min chen, baa zii ɔm unnu aa ki nyɛ un jirima, ka ba see su un saha maga. 

4Tusɔɔn nyɛn nibinsa banawara vɛ dɛu suŋi aa la vursa awa vuga wati, aku ba see su 

di ya Kunyan Koosa ya ba ni suŋi saha maga. 

5Ya Kunyan Koosa, i piin ya wu damatarɛ a nyɛ ya kaa vɛɛn vɔu di i wa tum alaazibu 

tuma a nyɛ ya. Tum zene anawara i tum nan, nar waa ki gur a, domi a iiu kinkan. 

Chenani i tum chen, nandigi wato kaa laa zi zamsi hin. 

6I wara daŋni mu kpa sela awa papasa awa kɔɔri kɔɔrsa aa nyɛ hin di ka i yisi mu tum 

tagna ali min ni, amaa i pokle mu diŋsiwa di muu nu i sɛma kaa ki tiŋ a. 

7Chendaha i funɛ yir min, mu funɛ ŋɔ nannɛ, "Min nɛɛnɛ." Chenani i daŋni mu tiŋ hin 

chen, i funɛ sɔbi chenu a du i chiksɛsi tɔn ti ni, 

8Mu Kunyan Koosa, mu bambi kuraa daŋniu di muu tum i tutɔ. Mu kpa i biksisi 

taawa a du mu tuha ni. 

9Mu Kunyan Koosa, saha naa i nibinsa wa lagmi mu yaa sɛm bau saha maga chenani i 

fosi ya ali ya dɔm nisi ni. 

10Mu waa fun sogli chenani i tum nyɛ ya chen laaboor nyɛɛli saha maga. Mu yaa fun 

kuraa biksi narau chenani i ya wuti tiina, kaa laa suŋi ya chen. Saha naa i nibinsa wa 

lagmi, mu yaa ŋɔ bau chenani i chiŋi bar bɛgim a nyɛ ya ali i daŋni ni. 

11Mu Kunyan Koosa, mu zimu di ii zi kur ki ɔm mu sikiu saha maga. Chenani i ya 

wuti tiina a nyɛ min kaa laa daŋni min chen nyɛ mu bambi kpok. 

12Wumukse awa tum tagna anawara mu tum chen iiu kinkan a chi nibine nyuha 

nyuksa. Mu wa bu kpak ba burigi, chendaha mu bara wa bu kpok. 

13Adaha, mu Kunyan Koosa, mu sumi hinnu di i wa lalaka a wa yisi min ali nan wɛɛ 

naa ni. 

14Mu sumi hinnu di i yisi min ali nibinsa banawara laa luk di ba kpu min awa 

banawara tusaa sɔɔnɛ di muu na wumukse chen nisi ni. Mu sumi hinnu di i nyɛ ba di 

hiisa, kaa wooki ba mun biksi min. 

15Mu sumi hinnu di i nyɛ banawara laa ya min asaasi chen gbaan vɛɛn ki di hiisa ali 

ba wɛɛ ni. 

16Tusɔɔn nyɛn nibinsa banawara laa wa i watiu. Nibinsa banawara laa zaami hin aku 

chenani i fosi ba chen daha, ba vɛɛn koti aa sɛmu di ya Kunyan Koosa zenu kinkan. 

17Ya Kunyan Koosa, muu ya jɛrigi a vɛ kpak kpok chen mag yɔri, di i ha vɛɛnaa lisi 

mu wɛɛu. Hin ya mu ni fosi awa mu Koosa, adaha muu sumi hinnu di i chɔ wa suŋi 

min lalaka. 

BOOLA 41 

1Tusɔɔn nyɛn nibinsa banawara laa suŋi nyau timau, domi saha naa ba wa nyɛn 

wumukse ni, ya Kunyan Koosa zi suŋi bau. 

2O zi kok bau ali ba nyɛni ni kaa nyɛ ba kpak tusɔɔna ali ba bar nyɛni ni. O waa zi kpa 

ba a ta, ba dɔm wa nyaŋi ba. 

3Saha naa ba yaa vɛɛn waa wi, ya Kunyan Koosa zi suŋiu a tiibi ba. 

4Mu tum tum tagnau a pɔɔki hin, adaha muu sumi hinnu di i ɔm mu siki kaa yaa tiibi 

min ali mu tum tagni taa ni. 

5Saha maga, mu dɔma yaa sɛm sɛm tagnau aa nyɛ min, ba yaa daŋni mu wa siwu, 

nandigi ta buu lisi mu wɛ. 

6Nibinsa banawara yaa wa mu wati chen maga wa ya wuti tima, domi ba yaa wau a 

wa kpa mu sɔn tagin a lii mɔɔli nara ni doonani maga baa la ni. 

7Banawara maga ha min chen yaa kaniu a nyumsi aa sɛm mu sɛma ali dɔŋ wati, kaa 

laa lisi ba bambisi ni di o fa lawa mu nyɛni ya yɔriu. 

8Saha naa mu waa wi, ba tusa ya sɔɔniu baa sɛm, di o lawa o van siwu kaa ta bu siili. 

9Hali mu chɛn birigi naa mu sii su, mu wa un yaa di saha maga chen titi burigiu aa 

chem min. 

10Mu Kunyan Koosa, muu sumi hinnu lalaknɔ di i suŋi min kaa nyɛ min alaafɛɛ, chen 

ni mu gbaan zi kpak kpoku a chem mu dɔm ta. 

11Saha naa ba wa luku mu nyaŋi, muu zi zimu di i tuha sɔɔnɛ wa min niu. 

12Mu see su di ii zi piin suŋi minnu a wa kpa min a du i suwachak ni hali saha naa vɛ 

kpak bɔ, domi saha maga mu yaa tum i tutɔu. 

13Ma nyɛ yaa zaami ya Kunyan Koosa naa ya nawaalsi Ju tima funɛ jɛɛmi chen. Ma 

nyɛ ya piili lalaknɔ aa zaami un hali saha naa vɛ kpak bɔ. Amin. 

BOOLA 42 

1Mu Kunyan Koosa, chenani kɔha sela yaa dɛu nii sɔɔni a nyɔ chen, chenne mu bambi 

daŋni hin. 

2Chenani mu bambi daŋni i waa naa nyɛn wa i miisa ni chen chi nnyɔksa kpak min. 

Adaha muu sumi hinnu di i nyɛ mu wa i suwachak a wa jɛɛmi hin lalaka. 

3Saha maga mu dɔma yaa funɛ ŋɔ minnu di mu Koosa ti wato o miisa ni. Chendaha 

mu yaa funɛ wiiu nha awa dusum kaa vɛɛ di diwe. 

4Mu wa lisi chenani mu fun te zɛmɛ kinkan suwachak a kpa ba a la zu Koosa bar 

jɛɛmi dama ali Jerusalɛm ni ka ya funɛ lɔ tusɔɔn boola aa zaami Koosa chen, mu tuha 

yaa chɔk kinkan. 

5Hali mu vɛ kpak tusɔɔna kaa laa na wumukse chen maga, mu zi kpa mu tahama a du 

Koosa niu kaa ki zaami un, domi waa ya mu ni fosi kaa lawa muu jɛɛmi un. 

6Chenani mu bol dama ni chen nyɛ tuchɔk kinkannɛ kpak min, chendaha mu bambi 

lisi Koosa wɛu. O nyɛ nibinsiwa kpa wumukse kpoka aa du min ni. Chenani niŋmɛn 

yaa kpok a zer nara aa la chen. Chenne mu wumukse taa luk a nyaŋi min. Mu 

wumukse ta kpoku a chi nii kpok li bɛ anawara ba funɛ yir Hɛmɔn awa Miza chen 

nyuha aa chuuri mɔɔga naa ba funɛ yir Jɔɔdan chen ni. 

8Muu sumi ya Kunyan Koosa naa laa nyɛ min miisau di o biksi min chenani o chiŋi 

bar bɛgim aa daŋni min chen nha maga, chen ni mu zi lɔ boolau aa pɛki o sɔn ti 

dusumsa. 

9Waa ya mu ni koki, adaha muu sumi unnu di o ta vɛ min a taali a nyɛ mu namsi ali 

chenani mu dɔma muksi min chen ni. 

10Chenani baa pini mu zoma kaa laa ŋɔ di mu Koosa ti wato o miisa ni chen nyɛ mu 

bambi burigiu. Mu vɛ zim chenani muu yaali. 

11Hali mu vɛ kpak tusɔɔna kaa laa na wumukse chen maga, mu zi kpa mu tahama a du 

Koosa niu kaa ki zaami un, domi waa ya mu ni fosi kaa lawa muu jɛɛmi un saha 

maga. 

BOOLA 43 

1Mu Kunyan Koosa, muu sumi hinnu di i chiŋi mu gantɛl ni a suŋi min a li nibinsa 

banawara vɛɛ jɛɛmi hin, kaa laa suni wɛ kaa laa tum tum tagna chen nisi ni. Ŋɔ ba di 

mu nisi wato ba wɛ nawara ba kpak chen ni. 

2Hin ya mu ni koki, adaha muu sumi hinnu di i ta vɛ min a taali a nyɛ mu namsi ali 

chenani mu dɔma muksi min chen ni. 

3I waa naa ya chaani awa wuti tiina, muu sumi hinnu di i te mu suwachak a kpa min 

bur la tel Jerusalɛm. Mu la tel dooni, mu zi bu zini bi naa baa yir Zayɔn chen nyuhau a 

zu i bar jɛɛmi dama naa ni i nyɛn chen ni, 

4chen ni mu zi wa gbiri i suwachak niu a jɛɛmi hin. Mu zi vɛɛn lɔ boolau kaa mosi 

bosiwɛsa a zaami hin, domi hin ya naa laa nyɛ min tusɔɔna saha maga. 

5Mu Kunyan Koosa, hali mu vɛ kpak tusɔɔna kaa laa na wumukse chen maga, mu zi 

kpa mu tahamau a du hin ni kaa ki zaami hin, domi hin ya mu ni fosi kaa lawa muu 

jɛɛmi hin saha maga. 

BOOLA 44 

1Ya Kunyan Koosa, ya gbaan titi diŋsa nuu ka ya see vɛɛn na, ya nawaalsa vɛɛn ŋɔ ya 

tum zene, anawara maga i fun tum a nyɛ ba saha digisi ta chen. 

2I funɛ duŋni banawara vɛɛ jɛɛmi hin chennu ali ba pulim ni kaa nyɛ i walɛ Ju tim ta 

la nyɛn dooni. I yaa fun vɛɛnaa lɛrigi pulim bɔnɛ nibinsi ta diŋsau, amaa kaa laa suŋi i 

walɛ ta baa na nyusum. 

3O waa fun ya di kpokre Ju tim ta fun kpa a la pulim ti, amaa hin funɛ nyɛn ba wati aa 

nyɛ ba kpok kaa laa biksi ba i daŋni ti. 

4Mu waa Koosa awa mu koora ya hin, domi hin laa nyɛ i ni jɛɛmɛwa kpok, 

5chen ni baa zi koti aa nyaŋi ba dɔmau saha maga. 

6Mu waa zi nyɛ mu sii su di mu laal ki cheme naa zi koti nyɛ mu na kpoku, 

7amaa hin laa nyɛ ya kpok yaa nyaŋi ya dɔma awa banawara maga ha ya chen. 

8Chendaha yaa zi kur ki pɛki i sɔn tiu kaa ki zaami hin hali saha naa vɛ kpak bɔ. 

9Lalaknɔ i ka bu vɛ yau a ta, kaa nyɛ ya dɔma nyaŋi ya. 

10Hin nyɛ ya dɔm ta nyaŋi ya a duŋni ya a ta kaa kaa pa ya kina ali ya pulim ti ni. 

11Hin vɛɛn nyɛ ya pusi dɔŋ ni a ya hɔɔra ali pulimsi ni, ka nibinsa kpu ya a chi sela. 

12O chi i yogli yau a nyɛ nara ni kaa la malɛ tama, a chi ya wa kpak nyɔɔra a nyɛ hin. 

13Ya zuudɔŋsa yaa na chenani i ya ya chennu aa mɔm ya kaa laa ya ya asaasi. 

14Lalaknɔ i nyɛ pulim bɔnɛ nibinsa mag burigiu aa ya ya asaasi kaa nyakmi ba see aa 

du ya ni. 

15Chen ti nyɛ hiisirɛ kpak min saha maga, 

16domi mu yaa nuu ka mu dɔma pinimin kaa laa jɛɛmi min. 

17Nan wɛ naa maga kuraa pu yau, ya ka ha waa sugli i wɛ koo a puti i chiksɛsi ta i fun 

kpa a nyɛ ya chen. 

18Ya ha wa vɛ i nɔɔ tiŋi, koo a vɛ i chiksɛsi ta biksi ali ya nyɛni ni. 

19I ka kpa yau a ta, ya daŋni ni suŋi a ku ali kɔha sela nisi ni. Chenani i vɛ ya a ta chen 

zi chi ya nyɛn birsi tagin nɛɛ. 

20Ya fu vɛɛ jɛɛmi hin kaa laa jɛɛmi vuga, 

21i titi faa zi zim chennu, aku i zim nibine lisi magwa. 

22Yaa kaa laa jɛɛmi hin chen daha nibinsa kpu ya a chi sela saha maga chen. 

23Ya Kunyan Koosa, yaa sumi hinnu di i si lalaka a wa suŋi yaa li ya wumukse taa ni 

kaa ta vɛ ya a taali. 

24Ta vɛ ya a taali kaa wa fosi ya ali ya namsi awa ya wumukse ta ni. 

25Lalaknɔ, o chi ya dɔm ta zi nyaŋɛ yau a nɔsi ya a dau tɛɛnɛ ni. 

26Adaha yaa sumi hinnu di i chɔ lalaka a wa fosi ya ali ba nisi ni, domi i chiŋɛ bar 

bɛgimnɛ a nyɛ ya ali i daŋni ti ni. 

BOOLA 45 

1Sɛmsɛm were su mu nɔɔ muu daŋni mu kpa a burigi bool a lɔ a nyɛ mu koor ti ni. 

Mu saksɛu a pɔ bool ti a chi chenani nara zim sɔbi yaa saksi pɔ sɔbi chen. 

2Muu zi lɔ boolu a ŋɔ koor ti di waa ya tɛɛnɛ nɔ nibin weri kaa vɛɛn koti sɛm sɛmi, ka 

Koosa kur ŋɔ nɔ weri aa du un ni saha maga. 

3Chendaha o sisi o takoobi ti a pɔ tuma ka oo zi di nyusumu a na zenzen awa kpok ali 

o laal ti ni. 

4O zi waa valu wa wuti ni a chi o kanɛ zaag daha di o wa di sɛriya wa wuti ni. O kaa 

zi wa na kpoku a chem nara kaa di nyusum. 

5O laal ki cheme ta nɔɔsa zi waa diu kinkan aa yagsi nibinsi bambisa aa furiki, 

chendaha pulim bɔnɛ nibinsa zi yaa wa na unnu a gbiri o suwachak ni aa jɛɛmi un. 

6Koor naa Koosa kpa nyɛ un chen zi vusi o watiu hali saha naa vɛ kpak bɔ. Saha maga 

o ka kaa waa val wa wutirɛ a chi o kpak daŋkpala aa val. 

7Koosa yisɛ unnu di o ya koora, domi o wara daŋni tum tagna bar nyɛni, amaa oo 

daŋni wuti nyinbaannɛ. Chendaha Koosa nyɛ un tusɔɔna a kaali koorsi maga chen. 

8O zi waa valu ka o kilaarɛ maga ki sɔɔri sɔɔr lɛma, ka nara kpa zɔɔsisa a laa zɔ o dam 

ni. 

9Nihaana banawara kaa wa nyɛn o sɛriya bar diili ni chen maga kaa wa ya koorsi 

bisiwa, ba koor be hɛɛ naa ya nihaan chen zi wa chiŋi o nindil niu kaa laari baŋyɔɔksa 

nawara ba kpa salma a kɔɔri. 

10Ma nyɛ ya gil ya nyama awa ya damsa a ta kaa ki wa koor ti wati a chi chenani 

nihaan yaa gil o walɛ a ta kaa la yu baal chen. 

11Ma nyɛ ya nyɛni wer a nyɛ un ka yaa nu o nɔ saha maga, chen ni oo zii daŋni yau, 

domi waa ya ya Kunyan. 

12Nibinsa banawara nyɛn tɔ zen naa baa yir Taaya ni chen zi wa kpa papasau a waa 

nyɛ ma, ka nara maga ki daŋni di ba la ma ki du ba damsi ni. 

13Koor ti bisa zi yaa wa laari kilaarɛ wereu a chiŋi koor dam ti ni. Salma fɔnnɛ ba ka 

kaa wa kpa kɔɔri kilaarɛ ta. 

14Nara zi wa tiŋ o mun niu aa nyini o kilaarɛ were ta ka oo la koor ti wati a chi 

chenani nara yaa kpa haan fali baa nyini un chen. 

15Baa zi wa tiŋ o mun niu wa tusɔɔn ni hali a wa zu koor dam ti. 

16Koor ti zi wa kpak bisau awa niisisa kinkan a vɛɛn waa di ba nyan koor ti a dɔ tɛɛnɛ 

nɔ maga. 

17O bisi ta zi waa mɔɔli o sɔn weri tiu aa nyɛ tɛɛnɛ nɔ nibinsa maga ni, chen ni nara 

maga zi waa nu o sɔn weri tiu saha maga. 

BOOLA 46 

1Ya Kunyan Koosa laa kok ya kaa laa nyɛ ya o kpok saha maga. O saksɛ pɔɔu di o 

suŋi ya saha maga ali ya wumukse ni. 

2Hali tɛɛnɛ nɔɔ zigsi kinkan a nyɛ bɛ kpiriki laa chesi teku bar luŋluŋi ni, ya wara ɔm 

kindɔŋ. 

3Hali teku nii wa kinkan ka o niŋmɛn kpak kpok a pal laa yagsi kuŋkulsa, anawara 

chiŋɛ nii nɔɔsa ni a nyɛ aa zigsi, ya wara ɔm kindɔŋ. 

4Koosa naa zenee a kaali kina maga chen, nyɛn o bar jɛɛmi damni ali Jerusalɛm ni. 

Chenani o nyɛn doon chen chi pol naa yaa chɔ tɔha ni a vɛɛ hɛɛsi chenne. Pol ti vɛɛ 

hɛɛsi chen daha, tɔha ti tima tusa yaa sɔɔniu. 

5Saha naa tɔha ti tima dɔma wa di ba wa chem ba kaa zagsi ba zagbɛrsa lɔ, Koosa zi 

siu chɔɔsa finini a wa duŋni ba a ta. 

6Pulimsi burigi aa chem dɔŋau a nyɛ hansura kpak a nibinsa kinkan, amaa saha naa 

Koosa wa sɛm sɛma ba wati. Hansura zi kpak bau kinkan a kaali kinkina piin te kpak 

ba chen. 

7Ya Kunyan Koosa naa kpak kpok awa kina maga yiko ka ya nawaal Jekɔb funɛ jɛɛmi 

un chen ya ya ni koki. 

8Maa wa a wa na alaazibu tuma anawara Koosa tum a nyɛ tɛɛnɛ nɔ nibinsa maga ni. 

9O nyɛ ba gil laalsi chemiu kaa vɛɛn pa ba laal ki cheme maga a du din ni a fu a. 

10O vɛɛn ŋɔ bau di ba gil laal chemi kaa zim di waa ya ba Koosa awa tɛɛnɛ nɔ maga 

koora. 

11Ya Kunyan Koosa naa kpak kpok awa kina maga yiko ka ya nawaal Jekɔb funɛ 

jɛɛmi un chen, nyɛn ya wati aa kok ya. 

BOOLA 47 

1Ma nyɛ ya maga ki lɔ boola kaa ki mou kpaal aa zaami ya Kunyan Koosa. 

2O werwa yaa ɔm ya Kunyan Koosa naa zene a kaali kina maga chennu, domi o ya 

koor zenne a dɔ tɛɛnɛ nɔ maga. 

3Waa nyɛ ya kpok ya koti aa nyaŋi pulimsi nara a dɔ ba. 

4Waa funɛ kpa tɛɛnɛ naa ya nyɛn nan a nyɛ ya nawaalsi banawara o funɛ daŋni chen 

ni, chendaha ya nyu kpok ya dɔ tɛɛnɛ ti chen. 

5Ya Kunyan Koosa ti funɛ la o kankoor kor ti bar nyɛni tiu ka nibinsa tusa sɔɔni baa 

chɛɛmi kaa la hu kaabulsa, a chi chenani koor yaa la laal ni a la di nyusum aa wa ka o 

walɛ chɛɛmi chen. 

6Ma nyɛ ya lɔ tusɔɔn boola aa pɛki ya Kunyan Koosa, domi waa ya tɛɛnɛ nɔ koora. 

7Chenani o ya tɛɛnɛ nɔ koor chen daha, o werwa yaa zaami unnu wa tusɔɔn boola ni. 

8Ya Kunyan Koosa kanɛ o kankoor kor ti niu ali o tɔha ni kaa dɔ pulim bɔnɛ nibinsa 

maga. 

9Saha naa ba pulim ti nihɛɛta awa ya Ju tima wa lagmi, ya Kunyan Koosa naa ya ya 

nawaal Abraham funɛ jɛɛmi chen, zi vɛɛn wa dɔ kina mag kpoku. Nibinsa maga zi 

waa nyɛ o sɔn ti wa jirimau. 

BOOLA 48 

1Ya Kunyan Koosa sɔn zenu kaa lawa nara maga yaa la o tɔha naa zɔŋ bii naa nyuha 

ni o bar jɛɛmi dam ti nyɛn chen a laa pɛki o sɔn ti. 

2O bii naa ba yir Zayɔn chen zinɛu kaa wer kinkan. Waa ya tɔha naa ni koor zen ti 

nyɛn a kpa tusɔɔn aa wa tɛɛnɛ nibinsa mag ni chen. 



853 

 

© 1999,  Wycliffe Bible Translators, Inc. 
 

 
 

 

3Ya Kunyan Koosa biksi nara magau di waa laa zi kok tɔha ti a fosi ba ali ba dɔm nisi 

ni. 

4Koorsa kinkan yaa vɔu laalu di ba wa chem Jerusalɛm tima, 

5amaa ba ka wa na tɔha ti, hansura yaa kpak ba kaa ya ba alaazibu. Chendaha ba yaa 

chɔ buru. 

6Saha ti, hansura awa tuchɔk kinkan yaa kpak ba a chi chenani nihaan yaa kaa lul, a 

du un ni chen. 

7Ba yaa vɛɛn chi chenani do peha ya ya aa gbini dɛɛna ka nibinsa tusa chɔk chenne. 

8Ya diŋsa nuu ka ya see na kinkina ya Kunyan Koosa naa zene a vɛɛn kpak kpok a 

kaali kina maga chen ya ali o tɔha ti ni. O zi nyini tɔha timau a kok ba ali wu tagna ni. 

9Saha naa ya wa nyɛn o bar jɛɛmi dam ti ni, ya yaa lisi chenani o chiŋi bar bɛgim aa 

daŋni ya chennu. 

10O sɔn mɔɔlɛu tɛɛnɛ nɔ luksi maga ni, chendaha nibinsa maga pɛki o sɔn tiu ali luksi 

mag ni, domi i yaa di nara sɛriyau wa wuti ni. 

11Jerusalɛm tima awa Juda tima, ma nyɛ ma tusa sɔɔni, domi ma yaa di ma dɔŋtima 

sɛriyau wa wuti ni. 

12Ma banawara ya Koosi ni jɛɛmɛ, ma val aa go Jerusalɛm kaa ki gur o zagbɛrkpursa 

awa o dɛ ziŋziŋɛ ta. 

13Ma nyini zagbɛrkpursi ta awa o dɛ kpok ta nɛnɛ, chen ni ma zi wa biksi chɔɔsi pusi 

digi bisau. 

14Maa zi wa ŋɔ bau, di Koosa nɔɔ ya ma Koosa hali saha naa vɛ kpak bɔ. O zi nyɛn 

ma watiu ali ma wɛ maga ni saha maga. 

BOOLA 49 

1Ma banawara maga ya Farisi tima, malɛsi tima, nibin zene awa jɛrigɛ maga, maa nu 

mu wati. 

3Muu zi kpak lisi zeneu kaa ki sɛm sɛm nawara ya nɛha sɛma. 

4Muu zi jɛɛgi jɛɛgɛu kaa ki mou mu zɔɔsi ki mowi aa du kaa chaasi a muna aa biksi 

ma chenani mu chiŋi bar bɛgim di muu nu Koosa sɛma. 

5Lalaknɔ hali mu dɔma wa go min, mu waa yaa buraa ɔm ba. 

6Mu wa vɛɛnaa ɔm banawara laa dɛɛsi tum tagna tumi, domi baa kpak malɛ kinkan 

awa nisi kina chen tima bar nyɛni. 

7Lalaknɔ mu zimu di nibine waa ki fosi o titi ali tum tagna ni, o ka waa ki vɛɛn koti a 

bɔ Koosa wa chenani o kpak miisa chen chim, 

8domi nibine miisa zen kinkannɛ wa nar koti bɔ o chimu a nyɛ Koosi ni. Kinkina o 

kaa bɔ chen, waa zi piin mag wudigiwa, 

9o koti nyɛn hali saha naa vɛ kpak bɔ kaa ta siwi. 

10Hali nibine kpak nɛha koo zima chenani, o yaa wa siwu. Nibine ka kpak malɛ 

chenani, o yaa wa siwu ka o walɛ pa o malɛ ta. Chenne womna gbaan vɛɛnaa siti. 

11Ba funɛ kpak tɛɛnɛsau a nyɛn, amaa lalaknɔ ba hugilsa kaa burigi ba damsa ba nyɛn 

doon hali saha naa vɛ kpak bɔ. 

12Hali nibine sɔn kuraa daŋni o zen chenani maga, o gbaan yaa wa siwu a chi chenani 

sel yaa kur nyɛn a wa siu wuzu bɛgim chen. 

13Nibinsa banawara maga kpak malɛ awa tɛɛnɛ nɔ kina maga kaa bu vɛɛ lisi di Koosa 

nyɛnu, 

14siu kur tiŋ ba gbaan muni niu a chi chenani nugbaŋna yaa tiŋ o nuhɛ muni ni chen. 

Ba gbaan waa sitiu a chi sela, amaa Koosa zi wa nyɛ banawara vɛ kpak galimsa ali o 

suwachak ni chen si ba siu ni, 

15Koosa zi vɛɛn wa fosi minnu ali siu ni. 

16Saha naa ma dɔŋtima yaa wa kpak malɛ kinkan, ma ta nyɛ chen muksi ma. 

17Ma yaa zim di saha naa o wa siu o malɛ taa waa ki tiŋ un a la lɛl dam ti. 

18Hali nibine na tɛɛnɛ nɔ kina maga, ka nara pɛki un aku chen daha, 

19o gbaan vɛɛn kaa wa siwu a la gbaari o nawaalsi ni doonani birsi naa vɛ kpak bɔ 

nyɛn chen. 

20Hali nibine sɔn kura daŋni o zen chenani maga ali tɛɛnɛ nɔ ni, o gbaan yaa wa siwu 

a chi chenani sel yaa nyɛn a wa siu wuzu bɛgim chen. 

BOOLA 50 

1Ya Kunyan Koosa naa zenee a kpak kpok a kaali kina maga chen sɛmu aa nyɛ tɛɛnɛ 

nɔ nibinsa mag ni, 

2di o kaa li Jerusalɛm naa were ka kindɔŋ vɛ pɔɔki un chene a wa. 

3O ka kaa wa o waa zi du baalim aa wa, o kpok ti kaa wa te o suwachaku a chi din ka 

pe kpok vɛɛn gbaari aa wa. 

4O zi wa nyɛ buudaha wa tɛɛnɛ ya sɛhɛrau ka oo di o nibinsi ta wa sɛriya. 

5O zi wa ŋɔ, di banawara wa min vɔu vɔwa chen, ba kpa ba papasa a wa lagmi mu 

suwachak aa nyɛ min. 

6Buudaha awa o ki naamɛ maga biksi yau di Koosa ya wuti tiinnɛ ka o titi vɛɛn ya 

sɛriya ni diili. 

7O ŋɔ, "Mu walɛ Ju tima, min ya ma Koosa, adaha ma nyɛ mu ŋɔ ma di, 

8mu wara daŋni ma aku ma papasi ta ma yaa kpa waa nyɛ min chen daha. 

9Ma nuhɛ koo ma sela ta wɛ ka wa muksi min, 

10domi sela anawara maga nyɛn kɔha ni chen maga ya mu kinawa. 

11Zimebisa awa kɔha sela ta maga ya mu kinawa. 

12Mu fa yaa nyɛn ka a lɔsa fa yaa wa kpak min, mu fa waa zi yaa ŋɔ ma nandigi ni di 

ma nyɛ min, domi min dɔ tɛɛnɛ nɔ kina maga. 

13Nuhɛ awa buuna namsi wɛ wa muksi min. 

14Ma kur nyɛ ma papasa ya di ma kpa zaam ki nyɛ ma Koosa naa zenee a kpak kpok a 

kaali kina maga chen ni. Ma vɛɛn ki nyɛ kinaa maga ma vɔu di maa nyɛ un chen. 

15Saha naa ma yaa wa nyɛn wumukse in, ma yaa huusi a yir min, chen ni mu zi fosi 

mau ali ma wumukse taa ni, ka ma ka pɛki mu sɔn ti kaa nyɛ un jirima.” 

16Amaa ya Kunyan Koosa wara daŋni tum tagna nibinsi ta yaa kani a waa lisi o wɛ, 

17domi ba vɛu di o taa biksi ba o tutɔ kaa kpak ba aa ta o nyinbaan ni. 

18Ba kpa ŋmɛɛrsiwa a burigi ba chɛnsa kaa kpak saha wa banawara laa tum chɔkumsi 

tuma ni. 

19Saha maga ba yaa suni wɛu kaa sɛm sɛm tagna aa nyɛ nara ni. 

20Ba yaa kaniu aa dɛu ba niinbisa galimsa di ba na. 

21Baa ya anama magau ka mu vɛɛ sɛm ba wudigi, chendaha ba baadi mu wa ba ya ki 

bɛgimnɛ. Lalaknɔ wara, muu zi nyɛ ma wɛ ta maga li gbanpulimu. 

22Ma banawara vɛɛ lisi mu wɛ chen, maa nu chenani maga mu sɛm chen, ka o vɛ ya 

chen, muu zi ta ma maga yɔriu kaa ta fosi nandigi. 

23Papaha kinkina ya Kunyan Koosa daŋni ya di yaa zaami un kaa ki pɛki o sɔn ti saha 

maga. Di yaa zaami un saha maga wara, oo zii fosi yau aa li ya wumukse ni. 

BOOLA 51 

1Mu Kunyan Koosa, muu sumi hinnu di i ɔm min siki, domi chenani i chiŋi bar bɛgim 

ali i daŋni ni chen. Vɛɛn yisi mu tum tagna ali min ni. 

2Muu sumi hinnu di i chaksi mu tum tagna maga ali mu nyɛni ni. 

3Mu zimu ali mu bambi ni di muu ya nan wɛɛ nau. Chendaha mu sɛm ali mu nɔɔ ni aa 

biksi hin chen. 

4I kpak wutiu wa i na mu galimsa a ta min yɔri, domi i duŋduŋnɛ mu tum tum tagna a 

puti. 

5Saha naa mu niin fun lul min, mu funɛ ya bibɛɛg tiinnɛ hali awa burigi tum tagna ni 

tumi. 



856 

 

© 1999,  Wycliffe Bible Translators, Inc. 
 

 
 

 

6Lalaknɔ nanɛ Koosa daŋni ya nyɛn, di ya puk ya bambisa aa tum tuma awa wuti ni. 

Adaha muu sumi hinnu di i kpa i nɛha ti a du mu bambi ni. 

7Mu Kunyan Koosa, muu sumi hinnu di i chaksi mu tum tagna ali min ni. I ya chen, 

mu tuha zi chaaniu a chi garpe pulim. 

8Muu sumi hinnu di i yisi tuchɔk naa nyɛn min ni aku chenani i namu galimsi chen 

daha, kaa kpa i tusɔɔn ti a du mu bambi ni. 

9Muu sumi hinnu di i gil mu tum tagna a pɛŋ min kaa yisi a maga ali min ni. 

10Muu vɛɛna sumi hinnu di i nyɛ muu lisi i wɛ kaa ki nu i nɔ saha maga. 

11Mu sumi hinnu di i nyɛ i siim weri ti ha vɛɛn nyɛn min ni, chen ni mu zi kur nyɛn i 

suwachak niu saha maga. 

12Lalaknɔ chenani i zi fosi min ali mu tum tagna ni chen, muu sumi hinnu di i kpa i 

tusɔɔn ti a du min ni. A vɛɛn suŋi min mu koti aa nu i nɔ nɛnɛ. 

13Mu kote aa nu i nɔ, mu zi kpa i chiksɛsi tau aa biksi tum tagna tima, ba burigi a tiŋ i 

nyinbaan ti. 

14Mu Kunyan Koosa, muu sumi hinnu di i fosi min ali siu ni, kaa suŋi min muu mɔɔlii 

nyinbaan weri ti laaboora aa nyɛ ba wa tusɔɔn ni. 

15Muu sumi hinnu di i suŋi min mu koti aa zaami hin ali mu sɛm ni. 

16I tuha wara sɔɔni wa mu kpa papasa awa sela a wa kɔɔri kɔɔrsa aa nyɛ hin, 

17amaa nyɛni naa laa sɔɔni i tuha nɛɛnɛ, naraa ya jɛrigi awa naraa gil o tum tagna kaa 

tiŋ i tutɔ. 

18Mu Kunyan Koosa, muu sumi hinnu di i ɔm Jerusalɛm tima siki kaa suŋi ba ba bu sa 

tɔha ti zagbɛrkpursi ta. 

19Saha naa ba wa burigi ba bambisa a chak hin kaa kpa ba papasa awa ba kɔɔrsa a wa 

i wati, i zi la bau wa tusɔɔn ni. 

BOOLA 52 

1Baŋ daha i ya nibin zen kaa laa dɛɛsi tum tagni tumi? Muu daŋni mu ŋɔ hinnu, di 

chenani Koosa daŋni nara mag chen zi nyɛnu hali saha naa vɛ kpak bɔ. 

2I yaa dɛu nyinbaanasau di i chɔk nara wɛ a ta. I ka vɛɛnaa suni wɛu. I ka vɛɛn sɛm 

sɛm wa i zulum ni, wi ti yaa wi tiin niu a chi chenani ba yaa kpa leesa teŋ nar chen. 

3Saha maga, i yaa daŋni ii ya wu tagniwa a kaali wuwere, a vɛɛnaa daŋni i suni wɛ 

kaa taa sɛm wuti saha maga. 

4Saha maga i yaa vɛɛnaa daŋni ii chɔk nara tusau wa i nusun wɛ taa ni. 

5Kinkina ii ya chen daha, ya Kunyan Koosa gbaanko zi chɔk i nyinbaanasa maga a tau 

hali saha naa vɛ kpak bɔ. O zi vɛɛn wa yisi hinnu ali i dam ni kaa la i miisa, 

6chen ni banawara maga tiŋ Koosa nyinbaan ti wa wuti ni chen zi wa na chennu o ya 

ba hansura. Saha tirɛ baa zi waa mɔm hin kaa ki sɛm di, 

7baal nɔ na wumukse o wa dɛu suŋi aa la Koosa wati di o suŋi un, amaa o nyɛ o see su 

di o kpak tɛɛnɛ nɔ ki damatirɛ, kaa laa lisi di oo tum tum tagna, wudigi waa zi ya un. 

8Mu waa nyɛni chi bugil naa kpak alaafɛ aa nɔn nɔna kinkan a chiŋi Koosa bar jɛɛmi 

dam ti ni chene. Mu sii su Koosau di chenani o chiŋi bar bɛgim aa daŋni nara chen zi 

nyɛnu hali saha naa vɛ kpak bɔ. 

9Mu Kunyan Koosa, saha naa maga mu yaa wa lagmi i ni jɛɛmɛ banbaan ni, mu zi yaa 

ki zaami hinnu kaa ki ŋɔ ba chenani i tum tum were a nyɛ min. 

BOOLA 53 

1Nibinsa banawara laa lisi ba bambisi ni di Koosa wato, chen nibinsi ta ya womniwa. 

Ba nandigi wato aa tum o tutɔ, domi baa tum tuma anawara nibinsi bambisi vɛɛ 

daŋnirɛ. Ba tum tagni ta ka vɛɛn burigi aa di ba. 

2Ya Kunyan Koosa kanɛ o tɔha niu aa nyini tɛɛnɛ nɔ nibinsa maga di o naa nee nara 

nyɛnu a kpak nɛsa aa jɛɛmi unnu, 

3amaa ba nandigi wato aa tiŋ Koosa nyinbaan ti. Hali ba nandigi wato aa tum chenani 

Koosa daŋni. Ba maga tum tagna burigi aa di ba. 

4Nan tum tagna nibinsi ta wa kpak nɛsa aa sumi Koosa kaa laa tiŋ o mun ni. Koosa ni 

jɛɛmɛ wa ya wudigi a puti, ba yaa chɔk basɔnau lalaka a chi nar yaa na diwe lɛma aa 

di lalaka chen. 

5Ya Kunyan Koosa zi nyɛ hansura tagin kpak bau, domi o nyɛn nibinsa banawara laa 

nu o nɔ chen watiu. O zi vɛɛn wa nyɛ o nibinsa wa kpoku, ba nyaŋi ba dɔma. Hali baa 

zi wa pa ba hokau a yo ta bar boole ni, domi Koosa vɛ bau. 

6Muu sumi wusisumau kinkan di Koosa naa nyɛn o bar jɛɛmi dam ni ali Jerusalɛm ni 

chen, wa fosi Ju tima ali ba dɔma nisi ni. O nu mu wusisuma nɔ kaa nyɛ ya di 

nyusum, ya tusaa zi sɔɔniu kinkan. 

BOOLA 54 

1Mu Kunyan Koosa, muu sumi hinnu di i fosi min ali mu wumukse naa ni wa i kpok ti 

ni. 

2Mu vɛɛnaa sumi hinnu di i cheŋi diŋsa a nu mu wusisum ti kaa suŋi min. 

3Nyukpok tima awa lisi tagni timaa luku di ba kpu min. Chen nibinsi ta baga ka wato 

hin ni. 

4Mu Kunyan Koosa, mu waa zim di hin ya mu ni suŋi awa mu ni koki ali wumukse 

ni. 

5Muu sumi hinnu di i nyɛ mu dɔm ta tum tagni ta mag vɛɛn burigi aa di ba. Mu sii su 

hinnu di ii zi ta ba yɔriu, domi i ya wuti tiinnɛ. 

6Mu Kunyan Koosa, muu zi kpa mu tusɔɔn awa mu zaam papahau a wa nyɛ hin, aku i 

tum tum wereu aa nyɛ min saha maga chen daha. 

7Hin fosi min ali mu wumukse mag ni kaa nyaŋi mu dɔma a nyɛ min. 

BOOLA 55 

1Mu Kunyan Koosa, muu sumi hinnu di i ta vɛ min a taali kaa nu mu wusisuma. 

2Nu mu wusisuma kaa suŋi min, domi mu wumukse ta iiu aa daŋni a nyaŋi min. 

3Mu dɔm ta du min hansura kinkannɛ, chendaha mu banchesa laa yɛli. Tum tagna tim 

ta gbaan daŋni ba nyaŋi minnu wa ba tum tagni taa ni. Ba kur ha minnu, chendaha ba 

kpa wumuksewa aa du min ni saha maga. 

4Hansur tagin kpak min aku siu daha. 

5Mu bambi maga chɔku ka hansura kpak min mu bara jigiri. 

6Mu fa kpak chɛnɛ, mu faa zi zau a la bar digi a la hiisi kaa ka wumukse ta. 

7Mu faa zi zau a la nyɛn nyaabaan ti ni. 

8Pe tagin yaa waa wa, muu zi chɔu a la dɛu bar digi a sogli. 

9Mu Kunyan Koosa, muu sumi hinnu di hin laa zi nyɛ mu dɔm ta mag buti ali ba sɛm 

sɛmsɛm mag ni, domi ba yaa dɛu mu miisau di ba yisi ali mu tɔha ti ni. 

10Ba yaa wau a wa go tɔha ti maga, aa tum wu tagna kaa laa du nara wa wumukse. 

11Ba yaa kuraa muksi narau pallɛ nyuuni ni kaa laa daŋni baa ta ba yɔri. 

12Hali o fa ya di mu ni haalɛ yaa ya min asaasi kaa dɛɛsi aa du min chen, mu faa zi 

koti nyaŋi bau, 

13amaa mu chɛnsa banawara ya mu tiŋ dɔŋsi chen laa ya min chen. 

14Mu wa baa lagmi aa kani kaa laa jɛɛmi ya Kunyan Koosa ali o bar jɛɛmi dam ti ni. 

15Mu Kunyan Koosa, hin laa zi nyɛ ba ta tel ba saha kaa siwi, domi ba bar nyɛnɛ 

maga awa ba bambisa maga suu wa tum tagna ni. 

16Chendaha muu sumi hinnu di i nyɛn mu wati a fosi min ki li ba nisi ni. 

17Piili chɔɔsa kila dusum mu yaa fɔuliu aa biksi hin di i suŋi min. 

18Mu sii su hinnu di i ka siraa zi nu mu sumi tiu kaa nyɛ mu koti nyaŋi mu dɔm ta ni 

damata. 

19Chenani i dɔ tɛɛnɛ nɔ chen wa kpak piili o ka wa kpak peti. Adaha muu sumi hinnu 

di i nu mu sumi ti, domi mu dɔm ta vɛu di ba waa zi nu i nɔ, ba ka waa zi ɔm hin. 

20Mu tiŋ dɔŋsi ta yaa burigiu aa chem ba chɛnsa, a chɔk ba nyinbaanasa aa ta. 

21Ba nɔɔ sɛmsɛmsɛ yaa yɔgsiu a chi nuu tiksi, amaa ba bambisa waa yaa wer. Ba yaa 

chɔk dɔŋ wɛu aa ta. 

22Ma nyɛ ya kpa ya wumukse maga a nyɛ ya Kunyan Koosa ni, chen ni o zi nyaŋi ya 

dɔmau a nyɛ ya, domi naa maga laa jɛɛmi un wa wuti ni, o waa zi nyɛ tiin dɔma nyaŋi 

un. 

23Mu Kunyan Koosa, muu sumi hinnu di hin laa zi nyɛ nusunsi tim ta awa banawara 

laa yisi nara miisisi chen gbaan siti ka ba saha a vɛ puriki. Mu waa sii su hinnɛ di hin 

ya mu ni fosi. 

BOOLA 56 

1Mu Kunyan Koosa, muu sumi hinnu di i ɔm mu siki kaa fosi min ali mu dɔm 

banawara laa daŋni ba kpu min nan nisi ni. Saha maga, ba yaa kpa wumukseu aa du 

min ni. 

2Wuzuuna maga nara kinkan ha min a yaa du min yoosa. 

3Mu Kunyan Koosa, ba wɛ kpak min hansurrɛ chen daha, mu see su hinnɛ di hin laa zi 

fosi min ali ba nisi ni. 

4Mu sii kaa su hin nan, mu waa zi bu nyɛ hansura kpak min aku ba daha. Muu zaami 

hinnu aku chenani i vɔu di i ya a nyɛ min chen daha. I daha, nandigi waa ki bu ya min 

wudigi. 

5Mu dɔm ta yaa kpa wumukseu aa du min ni wuzu maga kaa laa dɛu nyinbaanasa di 

ba du min dɛŋa. 

6Ba yaa la lagmi a sogli bar digi ni aa nyini chenani maga muu ya, kaa laa ya tahama 

di ba yisi mu miisa. 

7Mu Kunyan Koosa, chendaha muu sumi hinnu di i lɛrigi ba diŋsa aku ba tum tagni 

taa daha, kaa biksi pulim bɔnɛ nibinsi ta wa i paan ti a nyaŋi ba. 

8I piin zim chenani muu yaa na wumukseu kaa wi aa biksi hin. Muu daŋni i sɔbi a 

magkpaanu a du i tɔn ti niu. 

9Mu Kunyan Koosa, saha naa mu waa sumi hin di i suŋi min, ka mu dɔm ta bur kaa ka 

min, muu zi zimu di i nyɛn mu watiu. 

10Muu zaami hinnu aku chenani i vɔu di i ya a nyɛ min chen daha. 

11Mu sii su i duŋduŋnɛ, chendaha mu waa zi bu nyɛ hansur kpak min aku mu dɔm taa 

daha. I daha, nibine ka waa ki bu ya min wudigi. 

12Mu Kunyan Koosa, kinkina maga mu vɔu mu bambi ni di mu nyɛ hin, mu zi kpa wa 

nyɛ hinnu. Mu zi kpa mu zaami papasau a gbaari a kpa wa nyɛ hin, 

13domi i fosi minnu ali siu naa mu fa kaasiu chen ni, kaa nyɛ mu dɔma luku mu nyaŋi. 

Chendaha mu zi nyɛni suwachak niu, chen ni i zi kpa chaani naa i yaa kpa aa chaani 

miisi tima chennu aa chaani min. 

BOOLA 57 

1Mu Kunyan Koosa, muu sumi hinnu di i ɔm mu siki kaa fosi min ali mu wumukse 

naa ni, domi i duŋduŋ ya mu ni fosi. Hin laa zi kok min a chi chenani zim ya kpa 

chɛnɛ a kok o bisa chen hali pe tagin mag wa kaali kaa ka min. 

2Mu Kunyan Koosa naa zene a kaali kina maga chen, hin laa nyɛ min kinawara maga 

laa muksi min. 

3I zi nu mu wusisumau ali o tɔha ni kaa nyaŋi banawara laa muksi min chen, a fosi 

min ali ba nisi ni. I zi vɛɛn biksi minnu i wuti ti kaa chiŋi bar bɛgima nyɛ min a li i 

daŋni ti ni. 

4Mu dɔm ta wa go minnu a chi chenani nyu zen tiina anawara laa se nibinsa yaa la go 

nar chen. Ba nyini taa nɔɔsaa diu a chi toha hɛma. Ba ka vɛɛn lɛli nɔɔ a sɛm sɛm a nyɛ 

nar ni, o yaa wiu a chi chenani chise yaa teŋ nar oo wi chen. 

5Mu Kunyan Koosa, nibine magkpaa lɛlɛ ba see a nyini buudaha awa kinawara maga i 

naami a ta doon, ba yaa na i zenzen tiu. Nara ka vɛɛn nyini tɛɛnɛ awa kinawara maga 

nyɛn o ni, ba yaa nyɛ i sɔn ti wa jirimau. 

6Lalaknɔ, mu dɔm ta pɔ mu nyinbaanu a chi chenani nar ya kpa toroko a dau sel luk ni 

chen. O vɛɛn chi ba hur bɔɔrɛ a dau mu nyinbaan ni di mu wa tu kaa vɛ zimi, amaa ba 

titi vɛɛn burigi aa chesi bɔɔ ti ni. Wumukse su mu nyinbaanasi maga. 

7Mu Kunyan Koosa, mu sii kur su i duŋduŋ di hin ya mu ni fosi chen daha, mu zi lɔ 

tusɔɔn boolau aa pɛki i sɔn ti. 

8Mu zi kpamu bara maga awa mu zɔɔsi ki mose maga a lɔ boolau aa nyɛ hin saha naa 

maga nha yaa wa piili yɛli. 

9Mu Kunyan Koosa, saha naa mu yaa wa lagmi pulim bɔnɛ nibinsi ni, mu zi yaa ki 

zaami hinnu kaa ki pɛki i sɔn ti ba suwachak ni. 

10Chenani i ya wuti tiina kaa chiŋi bar bɛgim a nyɛ ya ali i daŋni ti ni chen ziŋu a 

pokli a laa pu buudaha a chi chenani bi yaa ziŋ kinkan chen. 

11Mu Kunyan Koosa, nibine magkpaa lɛlɛ ba see a nyini buudaha awa kinawara maga 

nyɛn o ni, ba yaa na i zenzen tiu. Nara ka vɛɛn nyini tɛɛnɛ nɔ awa kinawara maga 

nyɛn o ni, ba yaa nyɛ i sɔn ti wa jirimau. 

BOOLA 58 

1Ma Ju tima, ma wara di ma walɛ sɛriya wa wuti ni. 

2Ma bambisa maga yaa lisi tum tagni tumirɛ ka maa tum chen tum tagni ta ali ma 

pulim ni. 

3Tum tagna nibinsi ta wara tum tum were ali ba nyɛni mag ni, ba yaa piin ya nusunsi 

timawa piili ba luli wuzu. 

4Ba sɛm sɛma a du nara wa dɛŋsau a chi chenani dum yaa dum nar a du un dɛŋa chen. 

Ba diŋsi wara nu wɛ a chi diŋgbiti tiina, 

5naa chɛɛm chɛɛmi ka o vɛɛ nuuli kaa chɔ. 

6Mu Kunyan Koosa, muu sumi hinnu di i boriki tum tagni i nibinsa banawara nyɛni 

chi nyu zen tiina chen nyina. 

7Mu vɛɛnaa sumi hinnu di i nyɛ ba nyuksi i suwachak ni a chi chenani nii yaa hɛɛsi 

pol ni lalak chen, koo chenani nara yaa nɔsi nyinbaan kɔsi ni a siti chen. 

8Hin laa zi vɛɛn nyɛ ba nyɛni chi chenani gɔwɛɛg yaa nyɛn a wa miiri o titi chen, koo 

chenani ba yaa lul bichɛl digi o piin waa li di o siwɛɛ kaa vɛ zim chaani chen. 

9Tum tagna nibinsi ta zi wa ka baa zim chen di ya Kunyan Koosa ŋmɛnsi bau a dau 

tɛɛnɛ a chi kɔsa kaa yisi ba ali o suwachak ni, ka ba ha vɛɛn nyɛn ba miisi ni, aku o na 

paan du ba ni daha. 

10Banawara vɛ kpak galimsa Koosa suwachak ni chen tusa zi wa sɔɔniu aku o laa 

lɛrigi tum tagni tima ta diŋsi chen daha. 

11Nibinsa zi waa sɛmu di Koosa wa tɛɛnɛ di o wa di sɛriya a wa sumi wusisum weri a 

du banawara vɛ kpak galimsi ni. 

BOOLA 59 

1Mu Kunyan Koosa, muu sumi hinnu di i kok min ali mu dɔm nisi ni, domi saha maga 

ba yaa daŋni ba yisi mu miisirɛ. 

2Mu vɛɛnaa sumi hinnu di i fosi min ali tum tagna nibinsa awa banawara laa yisi nara 

miisisi chen nisi ni. 

3Chen nibinsi ta pɔ mu nyinbaanu di ba kpu min, amaa o ka wa ya di mu tum wu tagin 

digirɛ. 

4Mu Kunyan Koosa, o ka wa vɛɛn ya di mu ya wudigirɛ a puti ba, amaa ba yaa chɔu a 

waa du min yoosa. 

5Mu Kunyan Koosa, hin naa ya zene a kpak kpok a kaali kina maga, chendaha muu 

sumi hinnu di i chɔ lalaka a wa suŋi min. Hin ya Koosa naa ya nawaalsa Ju tima funɛ 

jɛɛmi, adaha hin laa zi lɛrigi banawara vɛɛ jɛɛmi hin chen diŋsa kaa ta wa ɔm tum 

tagna ni tum taa siki. 

6Ba yaa si ba tɔsi niu dusum a wa gba aa dɛu tum tagin di ba tum a chi chenani vaha 

yaa ta sɔɔ aa dɛu kin chen. 

7Ba yaa vɛɛn wa nyɛnu aa pini nara zoma kaa laa ɔsi nara. Ba nɔɔ sɛmsɛmsi kaa wiu a 

chi chenani chise yaa teŋ nar oo wi chen, amaa ba yaa lisiu di nandigi wara nu ba sɛm 

ta. 

8Mu Kunyan Koosa, o chi i waa ka yaa mɔm bau kaa laa ya ba asaasi ali i bambi ni. 

9Mu waa see suuli mag ka nyɛn i kpok ti nee, domi hin ya mu ni koki. 

10Hin ya mu Koosa a chiŋi bar bɛgim a nyɛ min ali i daŋni ti ni kaa laa zi vɛɛn nyɛn 

mu wati a nyɛ mu koti nyaŋi mu dɔma. 

11Mu Kunyan Koosa, hin ya mu ni koki, chendaha muu sumi hinnu di i ta wa kpu tum 

tagin nibinsi ta, domi i ya chen baa zi sugli chenani i namsi bau, amaa hin laa zi nyaŋi 

ba a nyɛ ba pusi dɔŋ ni ali i kpok ti ni. 

12Ba sɛma awa ba wɛ mag ya tum tagniwa, adaha hin laa zi nyɛ ba nyu kpok ti ta ba 

yɔri, domi ba yaa suni wɛu kaa ŋɔ nɔɔsa aa nyɛ nara ni. 

13Mu vɛɛnaa sumi hinnu di i na paan a du ba ni a ta ba yɔri, chen ni nara maga zi zimu 

di hin dɔ Israɛl tima awa tɛɛnɛ nɔ nibinsi maga. 

14Mu dɔm ta yaa wa nyɛnu aa gba mu tɔha ti a chi chenani vasa yaa ta sɔɔ aa dɛu kin 

chen. 

15Ba ya vɛɛn aa chɛɛmiu a chi chenani vasa yaa gba a dɛu diwe a ku kaa la ŋmuuri 

dɔŋ chen. 

16Saha maga awa chɔɔsa maga, muu zi yaa lɔ boolu aa biksi nara i kpok ti wɛ, kaa 

vɛɛn ki biksi ba chenani i chiŋi bar bɛgim a nyɛ ya ali i daŋni ti ni, domi hin kur ya 

naa kok min aa li mu wumukse ni. 

17Muu zi pɛki i sɔn tiu saha maga, domi hin ya mu Koosa aa daŋni min kaa kok min 

aa li mu wumukse ni. 

BOOLA 60 

1Ya Kunyan Koosa, ya waa wati, o chi i vɛ yau a ta, a nyɛ ya dɔma maga nyaŋi ya. I 

funɛ na paannɛ a du ya ni, amaa lalaknɔ yaa sumi hinnu di i la ya a du i suwachak ni. 

2Chenani i ya yaa chen, o chi ya tɛɛnɛ nɔ maga zigseu a boriki boriki, adaha yaa sumi 

hinnu di i nyɛ luksi anawara borike chen su su. 

3I funɛ nyɛ ya namsiu kinkan a zi yaa fun a nyɛn vilimi aa kaali a chi nar nyɔ sin aa 

dɛɛsi. 

4I funɛ tɛ ya banawara maga laa jɛɛmi hin kaa laa nyɛ hin jirima chen wa ninu, di yaa 

jɛɛmi hin wa wuti ni chen ni, i waa zi wa ta ya yɔri wuzu digi. 

5Ya Kunyan Koosa, yaa sumi hinnu di i nu ya wusisuma kaa fosi ya banawara ii daŋni 

chen wa i kpok ti ni ali wumukse ni. 

6I funɛ sɛmu ali i bar jɛɛmi dam ti ni, di i zi purigi pulim naa baa yir Sɛkɛm chennu a 

bɔni i walɛ, kaa vɛɛn puriki nɛŋbɔ naa ba funɛ yir Sakɔf chen a gbaari ba. 

7I funɛ vɛɛn ŋɔu di, pulimsa anawara baa yir Giliad awa Manasɛ chen maga ya i 

kiniwa. Banawara ba ka funɛ yir Ifrɛɛm tima chen funɛ chi i laal nyuchikre ka 

banawara baa yir Juda tima chen ka ya i kankoor daŋkpala. 

8I funɛ vɛɛn ŋɔu, di i zi nyɛ pulim naa baa yir Moab chen nyɛni chi chaasi gbantakau 

ka pulim naa baa yir Idɔm chen nyɛni ka wa chi yom naa nar yaa ur natau doŋ a nyɛ 

oo chaksi chenne. Chen laa zi wa ya ba zim di i dɔ bau. Pulim naa ba funɛ yir Filistia 

chen funɛ baadi baa zi nyaŋi minnu aa tɛsi min, amaa ba waa fun koti. 

9Mu Kunyan Koosa, anti laa zi koti a kpa ya a la zu Idɔm pulim a nyaŋi ba? 

10Yaa sumi hinnu di i ta vɛ ya a taali kaa suŋi ya ya koti la chem ya dɔma. 

11Ya vɛɛnaa sumi hinnu di i suŋi ya, ya nyaŋi ya dɔm ta, domi di i laata suŋi ya, 

nibine waa suŋi ya yɔrirɛ. 

12I waa ka nyɛn ya wati, yaa zi koti di nyusumu, a nyaŋi ya dɔm ta. 

BOOLA 61 

1Mu Kunyan Koosa, muu sumi hinnu di i cheŋi diŋsa a nu mu wusisuma kaa suŋi min. 

2Mu bol wa mu dam niu kaa vɛɛn nyɛn wumukse kinkan ni, chendaha muu sumi hin 

di i suŋi min. Muu daŋni i ya mu ni kokiu saha maga, 

3domi hin ya naa laa kok min kaa vɛɛn fosi min aa li mu dɔm nisi ni. 

4Muu sumi hinnu di i nyɛ mu nyɛn i bar jɛɛmi dam ti ni ii kok min saha maga a chi 

chenani zimi yaa kpa chɛnɛ aa kok o bisi chen. 

5Mu Kunyan Koosa, i sir nu chenani mu vɔu di muu pɛki i sɔn ti chennu, a nyɛ mu di 

nibinsa banawara laa nyɛ i sɔn ti wa jirima chen kapata. 

6Muu sumi hinnu di i kpa bun damata a gbaari koor ti bunsi ni, chen ni o zi nyɛn 

vusiu. 

7Mu Kunyan Koosa, mu vɛɛnaa sumi hinnu di chenani i ya wuti tiina kaa vɛɛn chiŋi 

bar bɛgim aa daŋni nara chen daha, i nyɛn o wati o koti ki nyini o nibinsa wa i sɔn ti 

ni, 

8chen ni chenani mu vɔu di muu pɛki i sɔn ti saha maga chen, muu zi yaa ki ya chennu 

wa tusɔɔn ni. 

BOOLA 62 

1Mu Kunyan Koosa, mu kpa mu wɛ maga a du i nin nee di i fosi min ali mu dɔm nisi 

ni. 

2Hin ya naa kok min kaa fosi min aa li wumukse ni, chen ni mu dɔm ta waa ki nyaŋi 

min. 

3Saha maga, ba yaa vɔu laalu a laa chem banawara vɛ kpak kpoka chi zagbɛrkpure 

naa yaa chel tɛɛnɛ ni chen. 

4Ba yaa kuraa daŋni ba yisi tiinau ali jirima kinkina o fa kaa na chen ni. Saha maga ba 

yaa suni wɛu ka ba tusa sɔɔni. Ba ya lɛli ba nɔɔnau a sumi wusisuma weri aa du nar 

ni, amaa ba bambisi ni, ba yaa ŋɔ nɔɔrɛ aa nyɛ tiin ni. 

5Mu kpa mu wɛ maga a du mu Kunyan Koosi nin nee, 

6domi o duŋduŋ ya mu ni koki kaa vɛɛn fosi min aa li mu dɔm nisi ni ba vɛɛ nyaŋi 

min. 

7Waa vɛɛn ya naa laa zi fosi min kaa nyɛ mu na jirima ali nibinsa suwachak ni. 

Chendaha o chi dɛrɛ a nyɛ min, domi o kpak kpoku aa kok min saha maga. 

8Ma nyɛ ma see su ya Kunyan Koosa saha maga ka ma kpa ma wumukse ki wa o 

wati, domi waa ya ya ni koki. 

9Nibine nyɛni chi chenani nar yaa hiisi hiisa bu bɛgim chenne. Nandigi wato a kaali o 

dɔŋtiina, nara maga nyɛni ya yɔrirɛ, o fa ya di baa zamsi nyɛni yug yugu, i kpa nibine 

nyɛni a sak ki magsi ti ni, o yug yug yaa chi hiisi bu bɛgimnɛ. 

10Ma ta kpa ma saha maga a du tum tagna tumi ni. Ma ta vɛɛn ki daŋni ma ŋmɛ koo a 

fuksi nara a ya kini tima. Ma ta nyɛ ma sii su di ma kpak kina kinkan, kindɔŋ wɛ waa 

zi muksi ma. 

11Ya Kunyan Koosa ŋɔ yau, di waa dɔ kina maga kpok. 

12Chenne o ka kpa aa biksi ya chenani o chiŋi bar bɛgim aa daŋni nara maga chen. Mu 

Kunyan Koosa, mu sir zimu di i zi wa bɔ nara magau ali tuma anawara baa tum ni. 

BOOLA 63 

1Mu Kunyan Koosa, hin ya mu Koosa, ka mu bambi daŋni hin a vusi. Chenani muu 

daŋni mu kpa mu bara maga a wa i wati chen chi chenani tɛɛnɛ yaa hul aa daŋni doon 

chene. 

2Mu daŋni mu wa zu i bar jɛɛmi damau a na i kpok awa i yiko awa i zenzen ti. 

3Mu zi zaami hinnu, domi chenani i chiŋi bar bɛgim nyɛ min ali i daŋni ni chen kaali 

wa mu fa nyɛn ka i vɛɛ daŋni minnu. 

4Mu zi zer mu nisa a tɛ buudaha niu aa sumi hin kaa ki zaami hin saha kinkan naa mu 

nyɛn wa mu miisi ni. 

5Chenani mu nyɛn i suwachak ni chen chi chenani nar yaa zɔŋ diwe o dam ni a yir 

nara ba la di a puŋ chene. Mu puŋ hinnu kinkan a chi mu di diwe a puŋ. Chendaha mu 

lɔ tusɔɔn boolau aa zaami hin. 

6Saha maga, mu kaa chɔ mu ki chɔɔlɛ ni, mu yaa sumi hinnu kaa zi chɔ. Hali mu chɔ 

aa chɔ doo kaa wa yɛrisi a lisi i wɛ, mu yaa siu a sumi hin, 

7domi hin kur ya mu ni suŋi saha maga. Chenani i bar jɛɛmi dam ti kok min chen chi 

chenani zimi niina yaa kok o bisa wa o chɛnɛ ni chene. Chendaha mu zi lɔ tusɔɔn 

boolau aa pɛki hin. 

8Mu Kunyan Koosa, mu kuraa daŋni mu dugli hinnu, chen ni i zi kok minnu wa i 

kpok ti ni. 

9Mu dɔma banawara maga laa daŋni ba kpu min, baa zi wa sitiu a kaali lɛl dama. 

10Ba wa la di ba la chem laal, nara zi wa kpu bau a kpa ba bara taa ta nampɔlsa a pa a 

di. 

11Koor ti tuha zi wa sɔɔniu, domi Koosa suŋe unnu o nyaŋi o dɔma. Banawara maga 

laa sumi Koosa di i suŋi ba ali ba wɛ mag ni zi wa kpak tusɔɔnau aa zaami hin. 

Banawara kaa ya nusunsa tima maga waa zi wa koti ki sɛm wu digi. 

BOOLA 64 

1Mu Kunyan Koosa, mu nyɛn wumukse kinkan nɛɛ, adaha muu sumi hinnu di i cheŋi 

i diŋsa a nu mu wusisuma kaa fosi min ali siu ni, domi muu ɔm mu dɔm tau. 

2Mu vɛɛnaa sumi hinnu di i fosi min ali tum tagni tima banawara lagmi dɔŋ ni aa vɔu 

min wu tagni chen nisi ni. 

3Ba nɔɔ sɛm sɛma yaa wiu a chi chenani chise yaa teŋ nar o wi chen, kaa yaa sɛm sɛm 

tagna aa yagsi nara a chi chenani nar yaa yo toha hɛm a yag o dɔŋtiin chen. 

4Ba waa yaa hiisi wa baa suni ba nusun wɛ ta lalaka, kaa wuri ba yaa ki chɔk 

banawara laa tum tum were chen sɔna ka hansur vɛ kpak ba. 

5Saha maga ba yaa kpaŋsi dɔŋau ali ba tum tagni ta tumi ni. Ba yaa la kaniu aa vɔu di 

ba tum wu tagin a chi chenani nar yaa dɛu toroko bar dawi di o dau chen. Ba yaa ŋɔu 

di hali ba ya chenani maga, nandigi waa kina ba. 

6Ba vɔu wu tagni di ba ya ba yaa ŋɔ, di wu werire ba ya chen. O ya wu bɔmnɛ wa 

nibine zim o dɔŋtiin bambi koo o lisi. 

7Ya Kunyan Koosa waa ka zim tum tagni tima taa magwa, chendaha o chi o chiŋɛu a 

yagsi ba wa o to hɛma ni di o du ba dɛŋasa. 

8Ba titi nɔɔ sɛm sɛmsa zi wa nyɛ o ta ba yɔriu. Ara maga zi yaa vɛɛn wa na bau aa 

jɛɛmi ba kaa ki viigi nyuha. 

9Saha ti, nibinsa maga zi wa na chennu, o ya baa hansura baa lisi tum nawara maga 

Koosa tum aa nyɛ ba chen aa ŋɔ dɔŋ ni. 

10Banawara maga laa jɛɛmi Koosa wa wuti ni, ba tusaa zi wa sɔɔni aku chenani ya 

Kunyan Koosi ti kaa wa ya a nyɛ ba chen daha. O zi wa fosi bau ali wɛ mag ni, 

chendaha banawara maga laa tum o tutɔ chen zi waa zaami unnu. 

BOOLA 65 

1Ya Kunyan Koosa, o werwa yaa wa i bar jɛɛmi dam naa zɔŋ bi naa baa yir Zayɔn 

chen nyuhau a waa zaami hin. O vɛɛn werwa ya kpa kinawara ya vɔu ya bambisi ni di 

ya kpa nyɛ hin chen a waa nyɛ hin, 

2domi ii yaa nu ya wusisumsau chen daha, nibinsa zi wali tɛɛnɛ nɔ luksi magau aa wa 

i wati di i gil ba tum tagna a nyɛ ba. 

3Ya tum tagna kur iiu aa daŋni a nyaŋi ya, amaa i gil pɛŋ yau. 

4Tusɔɔn zi wa nyɛn ya nibinsa banawara ni i yisi di ya wa nyɛn i suwachak ni ali i bar 

jɛɛmi dam ti ni chennu. Saha naa ya wa nyɛn dooni, yaa zi wa puŋ i wu were ta awa i 

alibarka tiu. 

5I yaa nu ya wusisumau, kaa nyɛ yaa kpok ya nyaŋi ya dɔma. I yaa vɛɛn tum i 

alaazibu tumau a fosi yaa aa li ya wumukse ni. Chendaha tɛɛnɛ nɔ nibinsa maga see su 

hinnu. 

6Hin yaa kpa bɛɛ a chiksi a bar chiŋi ni ali i kpok ti ni, chen ni nibinsa yaa na chennu 

a zim di hin kpak kina maga kpok awa yiko. 

7Hin yaa koti nyɛ chenani tekusa koo mɔɔg zene yaa chɛɛmi chen kpaa ta. Hin vɛɛn 

nyɛ pulim bɔnɛ nibinsi taa gil ba chɛɛm ti. 

8Tum zene anawara maga ii tum chen daha, o ya tɛɛnɛ nɔ nibinsa maga wa hansurrɛ. I 

tum zene ta ka vɛɛnaa biksi tɛɛnɛ nɔ luksi magau wa tusɔɔna. 

9Mu Kunyan Koosa, i yaa nyɛ doon niu a nyɛ tɛɛnɛ yɔgsi a kpak ki parɛ, chen ni 

nibinsa yaa zimu di ii nyini tɛɛnɛ nɔu. Hin yaa vɛɛn nyɛ nii zu pola magkpaa, kaa nyɛ 

baa du ki parɛ ali tɛɛnɛ nɔ ni. 

10Ki parɛ ta duuli waa tel, i yaa nyɛ doonne ni kinkan tɛɛnɛ yɔgsi, ba koti witi a du 

kina. Ba vɛɛn du kina ta, i yaa nyɛ doon niu aa du a ni, chen ni aa zii siu. 

11Wu were anawara i tum aa nyɛ ya chen daha, ya koti aa na ki parɛ. O chi hali 

doonani i kur val, doon yaa kpak ki parɛwa. 

12I nyɛ kɔsi maga tasiu, chen ni sela zii seu, kaa vɛɛn nyɛ tusɔɔn nyɛn kunkulsi ba 

parɛ mag ni. 

13Daporsi magkpaa suu wa piisisi ni, ka nɛŋbɔɔsi ba parɛ magaa bi ki parɛ. O chi kina 

maga tusa sɔɔnɛu aa lɔ boola. 

BOOLA 66 

1Ma nyɛ tɛɛnɛ nɔ nibinsa maga ki lɔ boola aa pɛki ya Kunyan Koosa ti. 

2Ma nyɛ ya lɔ booli ta aa pɛki un kaa ki nyɛ o sɔn ti wa jirima, domi o sɔn ti zenu a 

lawa pɛki. 

3Ma nyɛ yaa ŋɔ un di o yaa tum alaazibu tumwa saha maga ka o kpok zen kinkan a 

kaali kina maga. Chendaha o dɔm maga zi wa gbiri o suwachak niu aa jɛɛmi un kaa ki 

nyɛ o sɔn ti wa jirima. 

4Tɛɛnɛ nɔ nibinsa maga zi waa jɛɛmi unnu kaa lɔ boola aa pɛki o sɔn ti. 

5Maa wa a wa na alaazibu tuma anawara Koosa tum aa nyɛ nibinsi ni. 

6Waa funɛ nyɛ mɔɔg naa ba funɛ yir Mɔɔg Sɛɛm chen fun purigi bulɛ ka ya nawaalsa 

Ju tim ta fun la ji jibaŋ digi. Saha naa ba fun la ji chen, ba tusa funɛ sɔɔniu. 

7O ya tɛɛnɛ nɔ koorre a kpak kpok hali saha naa vɛ kpak bɔ, o vɛɛnaa nyini pulim 

bɔnɛ nibinsi tau, adaha ma ta nyɛ yaa vɛ o sɛmsɛma. 

8Ma nyɛ ya tɛɛnɛ nɔ nibinsa maga ki pɛki ya Kunyan Koosa sɔn ti, 

9aku o laa nyini ya kaa vɛ nyɛ ya wumukse nyaŋi ya daha. 

10O funɛ zamsi yau, di o na chenani ya du a chi chenani ba yaa kpa anzunfa a du din 

ni o di a wer chen. 

11O vɛɛn nyɛ ya nyɛnu a chi toroko kpak ya koo bun yuga fɛtɛ ya ni ya luku siili. 

12Ya dɔma maga wa bu yir ya nibinsa. O chi nii awa din funɛ kaa di ya, amaa lalaknɔ 

i fosi yau ali chen ti ni. 

13Chendaha yaa zi kpa ya tusɔɔn papasa anawara ya vɔu di ya kpa nyɛ hin chennu a 

wa nyɛ hin. 

14Ya funɛ vɔu di i fosi ya ali ya wumukse ni ka ya nyɛ hin kinawara chen, ya zii zi 

kpa aau awa nyɛ hin. 

15Yaa zi kpa ya tusɔɔn papasau a wa nyɛ hin a chi chenani ba yaa kpa sela a la kɔɔri 

kɔɔra aa nyɛ vursi ni chen. 

16Ma banawara maga laa nyɛ Koosa sɔn ti wa jirima chen, maa waa wa nu wɛ 

anawara o ya a nyɛ ya. 

17Mu Kunyan Koosa, muu zi sumi hinnɛ kaa ki pɛki hin awa booli ni. 

18Mu kpa mu tum tagna a sogli, i ta wa nu mu sumi ti. 

19Adaha, muu sumi hinnu di i nu mu sumi kaa suŋi min. 

20Muu zaami Koosau, domi o nu mu wusisum tiu kaa biksi min chenani o chiŋi bar 

bɛgim aa daŋni nara chen. 

BOOLA 67 

1Ya Kunyan Koosa, ya sumi hinnu di i ɔm ya siki kaa sumi wusisum weri a du ya 

maga ni kaa tum tum were ki nyɛ ya, 

2chen ni tɛɛnɛ nɔ maga nibinsa zi zimu di i duŋduŋ ya ba ni fosi, kaa vɛɛn zim i tutɔ. 

3Ya Kunyan Koosa, nyɛ tɛɛnɛ nɔ nibinsa maga ki zaami hin. 

4Nyɛ pulim bɔnɛ nibinsa maga lɔ tusɔɔn boola aa pɛki i sɔn, domi saha naa i kani di i 

di ba sɛriya, i yaa diu wa wuti ni kaa vɛɛna nyini ba nihɛɛta awa ba koorsa maga. 

5Nyɛ tɛɛnɛ nɔ nibinsa maga ki zaami hin saha maga. 

6Ya Kunyan Koosa, nyɛ yaa kum ki parɛ kinkan ali ya ŋmaana ni, chen ni ya zi na i 

ŋɔɔli weri tiu. 

7Nyɛ nibinsa banawara maga nyɛn tɛɛnɛ nɔ luksi maga ni ki nyɛ hin jirima, aku i sumi 

wusisum weri a nyɛ ya daha. 

BOOLA 68 

1Mu Kunyan Koosa, muu sumi hinnu di hin laa zi pusi i dɔm ta maga dɔŋ ni. Hin laa 

zi nyaŋi ba a nyɛ ba mag chɔ kaali bar boli. 

2Hin laa zi nyɛ ba kaali bar boli a chi chenani nyɔɔsa yaa zini aa la buudaha chen, kaa 

vɛɛn nyɛ ba namsi i suwachak ni a chi chenani nuho yaa zɔŋ din ni a ŋmɛɛri lalak 

chen. 

3Hin laa zi nyɛ banawara laa jɛɛmi hin wa wuti ni chen kpak tusɔɔna a nyɛn i 

suwachak ni aa dɛɛsi. 

4Ma nyɛ ya lɔ tusɔɔn boola aa pɛki Koosa sɔn ti kaa saksi aa pɔ un, domi o nyɛn 

dobaala daha nɛɛ a chi nar zinɛ zaaga. O sɔn ka ya nara maga Kunyan, adaha ma nyɛ 

ma tusa sɔɔni ali o suwachak waali ni. 

5O nyɛn o bar jɛɛmi dama naa du kasi chenne kaa laa nyini sunsa awa luhaana maga. 

6Banawara vɛ kpak bar nyɛni o yaa nyɛ ba bar nyɛniu, kaa nyɛ ba yisi banawara ba tɔ 

dɛ chen aa ta, chen ni baa zi kpak tusɔɔnau, amaa banawara vɛ o nɔ nuuli chen zi wa 

nyɛn diche niu. 

7Mu Kunyan Koosa, i funɛ te Ju tima ta suwachaku a kpa ba aa gba nyaabaan ti. 

8Saha ti tɛɛnɛ funɛ zigsiu ka doon nii kinkan, domi hin funɛ ya Koosa naa funɛ kpa i 

titi a biksi Ju tima ali bi naa ba funɛ yir Sanai ni chen. 

9Hin funɛ nyɛ doon nii kinkan a nyɛ tɛɛnɛ naa funɛ vɛ kpak kindɔŋ chen burigi tɛɛnɛ 

weri. 

10I funɛ nyɛ i walɛ ta nyɛn dooni ka i nyini fara awa nyau tima ta ali i tum tum were 

chen ni. 

11Ya Kunyan Koosa funɛ kpa chiksi kpoku a nyɛ ba, ba niha damata fun kpa laaboor 

ti aa mɔɔli. 

12O funɛ mɔɔliu di koorsa awa ba lanjimasa laa chɔ ka ba nihaana fun pa ba kina a 

bɔni dɔŋa. 

13Ba funɛ kpa salma awa anzunfa a kɔɔri kinawara nihaan ta fun pa chen. 

14Ya Kunyan Koosa naa zenee a kpak kpok a kaali kina maga chen, funɛ duŋni koorsi 

tau ba chɔ pusi dɔŋ ni ali bi naa ba funɛ yir Zalmɔn chen ni, kaa fun nyɛ bur tɔ doon 

maga. 

15Pulim naa baa yir Basan chen bɛ kpok kinkannɛ kaa kpak bɛ wisa. 

16O chi nan bɛ zenzene naa yaa nyini bi naa baa yir Zayɔn chennu o ya bi weewe, 

amaa ya Kunyan Koosa ka yisɛ doonee di o nyɛn hali saha naa vɛ kpak bɔ. 

17O funɛ li Sainai bi ti aa wa o bar jɛɛmi dama naa du kasi chen, o chi o funɛ zini 

kakusi torokosi anawara kpokeere. 

18O yaa vɛɛn zini aa la buudahau kaa kpa banawara o nyaŋi chen a gbaari aa la kaa 

vɛɛnaa la banawara vɛ i nɔɔ nuuli chen papasa. Ya Kunyan Koosa ŋɔ, di o zi nyɛn 

dooniu hali saha naa vɛ kpak bɔ. 

19Ma banawara laa chuŋi bun yuga saha maga chen, maa sumi ya Kunyan Koosa, oo 

zi fosi mau ali chen ni. 

20Waa ya Koosa naa laa zi fosi ya ali siu nyinbaan ni. 

21O zi wa ta o dɔm ta awa banawara laa tum tum tagna chen yɔriu a chi o borike ba 

baŋsa. 

22Ya Kunyan Koosa vɛɛn ŋɔu, di o zi kpa ma dɔm tau ali Basan pulim a wa ma wati. 

Hali ba nyɛn nii tuha, o zi nyɛ ba li nii ti tuhau a wa, 

23chen ni maa zi nyɛ chɛl li ba niu, ma vasa gbaan ki leeni chɛl ti a wa mag chenani 

baa daŋni. 

24Mu Kunyan Koosa, nara maga na i kpok tiu a zim di hin ya mu Koosa awa koora a 

nyɛn i bar jɛɛmi dam ti ni. 

25Nara kinkan chiŋɛ i gantɛl awa i suwachak ni aa lɔ boola kaa laa mosi ba tusɔɔn ki 

mose aa pɛki i sɔn ti. 

26Ba yaa lɔu kaa laa sɛm di saha naa ya yaa wa lagmi di ya jɛɛmi un, ma nyɛ ya yaa ki 

pɛki o sɔn ti, domi ya maga ya ya nawaal Jekɔb niisisiwa. 

27Baal naa ba funɛ yir Bɛnjaman chen wa o zɔɔnɔ kpurɛɛ, amaa ba waa yaa te wa a 

waa pɛki Koosa, kaa zi kpa Juda tima awa ba nihɛɛta a saksi zɔɔnɔsi nawara ba funɛ 

yir Zɛbulum awa Naftali chen funɛ tiŋ gantɛl. 

28Ya Kunyan Koosa, yaa sumi hinnu di i biksi i kpok naa i fun piin chiŋi ya bar chiŋi 

a biksi nara chen, 

29ali bar jɛɛmi dama naa nyɛn Jerusalɛm ni, koorsa yaa kpa ba papasa a waa nyɛ hin 

chen. 

30Ya Kunyan Koosa, yaa sumi hinnu di hin laa zi tɛ ya dɔm ta wa nin kaa nyɛ ba nyɛn 

baalim ali i suwachak ni. Hin laa zi vɛɛn pusi banawara laa daŋni laal chemi bar nyɛni 

chen wa dɔŋ ni. 

31Ijipt tima zi wa kpa papasau a waa nyɛ hin, ka banawara baa yir Sudan tima chen 

gbaan waa sumi hin saha maga. 

32Tɛɛnɛ nɔ nibinsa awa o koorsa, ma lɔ tusɔɔn boola aa pɛki ya Kunyan Koosa ti. 

33O yaa nyɛn buudaha nɛɛ aa kaali a chi nar zinɛ zaaga, aa chɛɛmi waa taa naa kpak 

kpoke ni. 

34Ma nyɛ ya mɔɔli ki nyɛ Ju tima ni di Koosa kpok awa o zenzen awa o kpok ti nyɛn 

Ju pulim niu. O kpok ti ka vɛɛn nyɛn buudaha niu. 

35Saha naa o wa li o bar jɛɛmi dam ti aa wa, o yaa kpak hansurau wa nar la o wati, 

waa laa nyɛ o walɛ ta wa kpok. Adaha ma nyɛ yaa pɛki o sɔn ti. 

BOOLA 69 

1Mu Kunyan Koosa, muu sumi hinnu di i fosi min ali mu wumukse naa ni ka a chi 

chenani nar yaa tu nii a wa mag baŋna chene. 

2A vɛɛn chi chenani nar yaa nɔsi vɛri ni aa fim ka tɛɛnɛ bar kpok vɛ nyɛni chenne. O 

chi mu kur nyɛn nii bar lug nee kaa nii ŋmɛn daŋni o chuŋi min kaali. 

3Chendaha muu wiu aa yir hin di i wa suŋi min hali mu lila waa chɛɛki. Saha maga 

mu yaa mirigi mu seewa a pɔ di i wa suŋi min. 

4Banawara kur ha min ka mu vɛ ya ba kindɔŋ chen iiu kinkan a chi nibine nyuksa. Ba 

yaa suni wɛu aa nyɛ min kaa laa dɛu nyinbaanasa di ba yisi mu miisa. Hali kinkina ya 

mu kin ba yaa wa fuksiu kaa ŋɔ di mu ŋmɛu. 

5Mu Kunyan Koosa, i waa ka piin zim mu tum tagni magwa awa chenani mu yaa tum 

womsi tuma. 

6Hin ya Koosa naa zene a kpak kpok a kaali kina maga, adaha muu sumi hinnu di ta 

wa nyɛ mu du banawara maga see su hin chen wa hiisa. Ka ta wa nyɛ mu filimi baa li 

nara suwachak ni, domi hinnɛ ya nawaalsi banawara ya Ju tima chen gbaan funɛ 

jɛɛmi. 

7I jɛɛmi daha nibinsa yaa pini mu zomau kaa laa du min hiisa. 

8Chendaha mu niinbisa awa mu walɛ maga yaa nyini minnu mu chi nibin hɔɔr ba 

wati. 

9Mu bambi boori min niu saha maga di mu yaa waa jɛɛmi hin ali nara pini i zoma o 

yaa chi mu zomwa baa pini chen. 

10Mu yaa vɔu nɔu a kpa mu titi a burigi jɛrigi, amaa nara yaa pini minnu aku chen 

daha. 

11Mu tuha wa chɔk ka mu laari mu tu chɔk kilaarɛ, ba yaa mɔm minnu. 

12Nar kinkan yaa sɛm mu sɛma, hali sin nyɔɔrsi yaa kpamu wɛu aa lɔ boola. 

13Mu Kunyan Koosa, mu waa kaa zii sumi hinnɛ saha maga, adaha yaa cheŋi i diŋsa 

kaa ki nyɛ min mu ki daŋnɛ ta a li i tutɔ saha, domi i chiŋɛ bar bɛgimu aa daŋni min 

kaa vɛɛn vɔu di ii zi fosi minnu ali mu wumukse ni. 

14Muu vɛɛnaa sumi hinnu di i ta nyɛ wumukse ta ki nyaŋi min a chi mu tu nii bar luŋi 

ni kaa bu fim vɛri ni. 

15Mu sumi hinnu di i ta wa nyɛ a nyaŋi min a chi chenani nii yaa di nar chen, koo 

chenani nar yaa chel bɔɔ luŋluŋi ni a luku liili chen. 

16Mu Kunyan Koosa, muu sumi hinnu di i nu mu wusisuma aku chenani i tum tum 

were aa nyɛ nara ni kaa vɛɛn chiŋi bar bɛgim aa daŋni nara chen, domi chenani ii ɔm 

nara siki chen zen kinkannɛ. 

17Mu ya i tumtumnɛ, adaha muu sumi hinnu di i ta wa vɛ min a taali kaa chɔ wa a wa 

fosi min, domi mu nyɛn wumukse kinkan nɛɛ. 

18Mu vɛɛnaa sumi hinnu di i chɔ wa fosi min ali mu dɔm ta nisi ni. 

19Saha maga ba yaa pini mu zomau kaa laa du min hiisa, kaa vɛɛn vɛɛ nyɛ min jirima. 

I gbaan ka piin zim ba magwa. 

20Hali ba bote mu bambiu a li chenani baa pini mu zoma chen, chendaha baa daŋni ba 

nyaŋi minnu. Mu yaa kpak tahamau di baa zii ɔm mu sikiu kaa ki sɔɔni mu bambi ali 

ba sɛmsɛmsɛ ni, amaa ba ka wa ya chen. 

21Saha naa lɔsa yaa fun wa kpak min ka muu daŋni diwe, ba yaa ya lurire a du diwe ni 

a nyɛ min, di mu di asiu nnyɔksa ka yaa fun kpak min, ba yaa kpa sin haasirɛ a nyɛ 

min di mu nyɔ. 

22Mu Kunyan Koosa, muu sumi hinnu di hin laa zi nyɛ chenani ba yaa kpak lagmi 

zene aa di diwe chen ta ba yɔri. 

23Mu vɛɛnaa sumi hinnu di i kpa nyulumsa a du ba mag ni kaa ta bu nyɛ kpok nyɛn ba 

bar hoka ni. 

24Hin laa zi biksi ba i paan ti kaa nyɛ ba namsi. 

25Hin laa zi nyɛn ba damsi maga burigi dicheena ka nandigi ta bu nyɛn doon, 

26domi saha maga ba ya muksi banawara i lɛrigi ba diŋsa chennu. Ba yaa na banawara 

i du ba dɛŋasa a nyɛ baa namsi chennu aa sɛm ba sɛma. 

27Muu vɛɛnaa sumi hinnu di i zim ba tum tagni ta maga, kaa ta wa fosi ba wuzu digi 

ali ba tum tagni taa ni. 

28Hali o ya di i sɔbɛ ba sɔnau a du tɔn ni di ba wa nyɛn i wati, muu sumi hinnu di i 

dusi ba sɔn ta a ta. 

29Mu Kunyan Koosa, mu nyɛn nunum kinkannɛ, adaha muu sumi hinnu di i yisi min 

ali chen nunum ti ni, 

30chen ni muu zi lɔ boolu aa pɛki i sɔn ti kaa ki mɔɔli aa biksi nara chenani i zen 

kinkan. 

31Mu sii su di chen zi sɔɔni i tuhau a kaali wa nar kpa nuha a wa pa hin. 

32Banawara nyɛn muksi ni awa banawara laa jɛɛmi hin chen wa nu i sɔn ti pɛki, ba 

bara zi bukoo kpaŋsiu. 

33Baa zi wa zimu di ii nu banawara maga ya nyau tima awa banawara maga ba tɔ 

dɛɛna chen wiila awa ba fɔulau. 

34Buudaha nibinsa awa tɛɛnɛ nibinsa awa tekusa awa kina anawara nyɛn a ni, maa 

pɛki ya Kunyan Koosa sɔn ti. 

35O zi wa fosi Jerusalɛm timau ali ba dɔma nisa ni kaa vɛɛn bukɔɔ sa Juda pulim tɔsa 

maga. O zi wa nyɛ o ni jɛɛmɛ ta nyɛn dooniu a dɔ doon tɛɛnɛ ti. 

36Ba niisisa gbaan zi wa siu a dɔ dooni, a nyɛ banawara laa daŋni un mag wa nyɛn 

dooni. 

BOOLA 70 

1Mu Kunyan Koosa, muu sumi hinnu di i wa lalaka a wa fosi min ali mu dɔma nisa ni. 

2Muu sumi hinnu di i yisi min ali nibinsa banawara laa luk di ba kpu min awa 

banawara tusaa sɔɔnɛ di muu na wumuksi chen nisa ni. Muu sumi hinnu di i nyɛ ba di 

hiisa kaa vɛɛn wooki ba mun biksi min. 

3Mu vɛɛna sumi hinnu di i nyɛ banawara laa ya min asaasi chen gbaan ki di hiisa ali 

ba wɛɛ mag ni. 

4Tusɔɔn nyɛn nibinsa banawara laa wa i wati awa banawara laa zaami hin aku chenani 

i fosi ba chen daha. Ba vɛɛn koti aa sɛmu di ya Kunyan Koosa zenu kinkan. 

5Ya Kunyan, muu ya jɛrigi a vɛ kpak kpok chen maga yɔri, di i ha vɛɛnaa lisi mu 

wɛɛu. Hin ya mu ni fosi awa mu Koosa, adaha muu sumi hinnu di i chɔ wa suŋi min 

lalaka. 

BOOLA 71 

1Mu Kunyan Koosa, mu chɔ wa i wati di i kok min, a ta wa nyɛ mu dɔma nyaŋi min. 

2Suŋi min a fosi min ali wumukse ni, domi i ya wuti tiinnɛ kaa vɛ kpak galimsa. 

3Muu sumi hinnu di hin laa zi kok min a chi dɛ yaa kok nar chen, domi hin ya naa 

muu zi chɔ wa zu a na fosi. 

4Hin ya mu Koosa, chendaha muu sumi hinnu di i fosi min ali tum tagna ni tumɛ taa 

nisi ni. 

5Mu Kunyan Koosa, hin kaali kina maga, chendaha mu funɛ piin ya bichɛlarɛ kaa nyɛ 

mu see su hin di hin ya mu ni fosi. 

6Mu kpa mu wɛ magwa a du i nin ni ali mu nyɛni mag ni, i ka sir kok minnu aa li 

wumukse ni piili mu luli saha aa wa zinan. Chendaha muu zi yaa ki pɛki i sɔn tiu saha 

maga. 

7Hin vɛɛn nyɛ mu nyɛni ya sɛhɛra aa nyɛ nibinsa kinkan ni, aku hin kur kpok a kok 

min aa li mu wɛ mag ni. 

8Chendaha wuzuuni maga muu zi yaa ki pɛki i sɔn tiu kaa ki mɔɔli i zenzen awa i 

jirima ti aa biksi nara maga. 

9Muu sumi hinnu di i ta wa vɛ min a taali saha naa mu wa hɛɛsi a bu vɛ kpak kpok ali 

mu bara ni. 

10Mu dɔma ta yaa kaniu aa dɛu i nyinbaanasa di ba yisi mu miisa. 

11Ba yaa kaniu aa sɛm di Koosa vɛ min a tau, adaha ba wa kpak min, nandigi waa ki 

la min a ta. 

12Chendaha, mu Kunyan Koosa, muu sumi hinnu di i chɔ lalaka a wa la min a ta. 

13Hin laa zi nyaŋi banawara laa daŋni ba yisi mu miisa chen a ta ba yɔri. Hin laa zi 

vɛɛn nyɛ baa di hiisa a ali ba wɛ mag ni. 

14Muu zi kpa mu tahamau a du hin ni kaa ki pɛki i sɔn ti kinkan saha maga. 

15Muu zi yaa ki ŋɔ nara niu wuzuuna maga chenani ii tum tum were kaa laa fosi nara 

aa li wumukse ni, amaa mu waa ki zim i tum maga muna. 

16Mu Kunyan Koosa, hin ya naa zene a kaali kina maga, chendaha muu zi yaa ki 

mɔɔliu aa biksi nara chenani i tum tum were aa nyɛ nara ni. 

17I biksi min wɛ kinkannɛ, piili saha naa mu fun ya bichɛla, chendaha muu zi waa ŋɔ 

nara niu wa alaazibu tuma anawara ii tum aa nyɛ min ni. 

18Lalaknɔ, mu zi hɛɛsɛu ka mu nyuha chaani, amaa ta vɛ min a taali. Muu sumi hinnu 

di i nyɛn mu wati, chen ni muu zi koti mɔɔli i kpok ti wɛu aa biksi chɔɔsi pusisi 

nibinsa. 

19Chenani i ya wuti tiina a chen ziŋu a laa pu buudaha a chi bii yaa ziŋ chen. Nandigi 

wato bar digi kaa laa zi koti a tumtum zene a chi hin. 

20Hin kpa namsi awa wumukse a du min ni, amaa i kaa zi vɛɛn nyɛ min i kpok tiu mu 

nyaŋi a, chen ni mu waa zi siu. 

21I zi nyɛ mu ya nibin zenu a kaali chenani mu fun du chen, ka i vɛɛn ki sɔɔni mu 

bambi wa i sɛmsɛm ni. 

22Mu Kunyan Koosa, hin ya naa du kasi a kaali nara maga. Hinnɛ ya nawaalsi Ju tima 

funɛ jɛɛmi. Mu gbaan zi yaa mosi mu zɔɔsi ki moseu kaa lɔ boola aa pɛki i sɔn ti aku 

ii ya wuti tiina daha. 

23Muu zi yaa kpa mu bara magau a lɔ tusɔɔn boola aa nyɛ hin, domi i fosi minnu ali 

mu wumukse ni. 

24Muu zi yaa ki sɛm nara niu wuzuuni maga chenani i ya wuti tiina, domi hin nyaŋɛ 

banawara yaa luk di ba du min dɛŋa chen a nyɛ min, kaa vɛɛn nyɛ ba di hiisa. 

BOOLA 72 



874 

 

© 1999,  Wycliffe Bible Translators, Inc. 
 

 
 

 

1Mu Kunyan Koosa, muu sumi hinnu di hin laa zi biksi i koor naa i vɔu chen wa wuti 

nyinbaan o koti ki di nara sɛriya wa wuti ni, 

2chen ni o zi yaa ki di i nibinsi ta sɛriyau wa wuti ni kaa vɛɛn ki nyini banawara nyɛn 

muksi ni chen wa wuti nyinbaan ni. 

3Hin laa zi nyɛ tɛɛnɛ ti maga kpak ki parɛ kinkan hali wa o kunkulsi maga, chen ni 

nara maga zi tum wa wuti ni. 

4Hin laa zi nyɛ koor ti yaa ki di banawara ya fara tima awa nyau tima chen sɛriya wa 

wuti ni, kaa vɛɛn nyaŋi banawara ba muksi ba chen a nyɛ ba. 

5Hin laa zi vɛɛn nyɛ i ni jɛɛmɛ ta kpak saha aa jɛɛmi hin nha yɛlisi maga awa pɛn 

chaansa aa la saha maga. 

6Hin laa zi vɛɛn nyɛ o tumtumsa chi chenani doon yaa ni a pɔr tɛɛnɛ chen a nyɛ ba. 

7Hin laa zi kur nyɛ o ya tum were awa wuti ni ŋɔɔli kaa vɛɛn ki di nyusum ali o wɛ 

maga ni ali o nyɛni mag ni, 

8chen ni o koor ti zi pokili a la luksi maga hali a la tel teku bar nyɛni aa la tɛɛnɛ 

magbɔ. 

9Saha ti, banawara nyɛn nyaabaan ni chen awa o dɔma ta maga zi wa gbiri o 

suwachak niu a jɛɛmi un. 

10Ba zi wa muksi Taasis tima pulim naa ni go chenu ba bɔ lampo a nyɛ ba, ka Seba 

tima awa Sɛba tima ka kpa papasa a wa nyɛ ba. 

11Tɛɛnɛ nɔ pulimsa maga nibinsa awa ba koorsa zi wa gbiri o suwachak niu a jɛɛmi 

un. 

12O zi wa fosi fara tima awa nyau tima banawara nibinsa vɛ ba a ta chennu ali ba 

wumukse ni. 

13O zi wa ɔm fara tim ta awa banawara vɛ kpak kpok chennu wa siki kaa suŋi ba. O zi 

vɛɛn wa fosi nyausau ali ba siu ni. 

14O zi wa fosi bau ali muksi awa chenani nibinsa daŋni ba yisi ba miisisa chen ni, 

domi ba nyɛni kpak nyɔɔrau a nyɛ un. 

15Mu Kunyan Koosa laa zi nyɛ koor ti nyɛn vusi. O zi vɛɛn nyɛ pulim naa baa yir 

Arabia tima chen wa kpa salmasa a wa pa un, ka nara vɛɛn sumi wusisumsa aa nyɛ un, 

kaa i ŋɔ nɔ weri ti aa du un ni saha maga. 

16Hin laa zi nyɛ o pulim kpak tɛɛnɛ aa bi ki parɛ maga a chi chenani pulim naa baa yir 

Lɛbanɔn chen tɛɛnɛ wer chen. Hin laa zi nyɛ o tɔsi maga su wa nibinsi ni a chi kɔsa. 

17Hin laa zi nyɛ o sɔn zen kinkan a mɔɔli la pulimsi maga, chen ni kaa nyɛ o nyɛn a 

vusi ka nara maga sumi Koosi ki nyɛ un di o ŋɔ nɔ weri ti a nyɛ hin. O kpak tusɔɔna 

saha maga. 

18Ma nyɛ yaa pɛki ya Kunyan Koosa naa ya nawaalsi Ju tima funɛ jɛɛmi chen, domi o 

duŋduŋ laa zi koti a tum chen alaazibu tuma. 

19Ma nyɛ yaa pɛki o sɔn naa zene a kpak jirima chen hali saha naa vɛ kpak bɔ, ka o 

zenzen ti su tɛɛnɛ nɔ maga. 

20Devid naa funɛ ya Jesi be chen wusisum ti bar peti nɛɛnɛ. 

BOOLA 73 

1Ya Kunyan Koosa sir tum tum werewa aa nyɛ Ju tima awa banawara tusa chaanɛ 

chen ni. 

2Mu waa bara funɛ daŋni a yɔɔri wa mu kpa mu wɛ maga a du o nin ni. Mu see suuli 

fun vɛɛnaa daŋni o gbarigi o maga, 

3domi mu yaa fun di handɔtarɛ aa du nyu kpok tima ni awa saha naa mu wa na ka tum 

tagna tima na ba tutɔ. 

4Ba waa wara namsi ba bara wi, chendaha ba kur kpok kaa kpak alaafiɛ saha maga. 

5Ba namsi, ba ka wa vɛɛnaa na wumukse a chi chenani bɔnɛ yaa na chen. 

6Chendaha ba kpa nyukpoka a laari ba baŋsa a chi chenani nihaan yaa laari baŋyɔɔk 

chen. Ba tuma tagnaa kaali chenani kilaarɛ naa ba laari. 

7Ba see fuusi a chi a ɔrrɛ, ka ba bambisi su wa womsi ni. 

8Ba yaa vɛɛn kaniu aa mɔmsi nara kaa sɛm sɛm tagna aa nyɛ ba. Ba yaa kaniu aa dɛɛsi 

nyukpoka di ba dɛu nyinbaanasa a muksi ba dɔŋtima. 

9Ba yaa sɛmsɛm tagnau aa nyɛ Koosi ni ali o tɔha ni kaa laa nyɛ nibinsiwa ba nyu 

kpok chiksɛsa ali tɛɛnɛ nɔ ni. 

10Chendaha hali Koosi ni jɛɛmɛ gbaan ya burigiu a tiŋ chenani baa biksi chen. 

11Ba yaa ŋɔ di Koosa naa zene a kpak kpok a kaali kina maga chen waa ki zim 

chenani baa ya chen. 

12Chen tumwa tum tagna nitumɛ taa tum, ba yaa kpak kinau ki damata kaa vɛɛn ki 

daŋni kinkan. 

13Wuti o chi mu waa kpak mu titi ali chen tum ni kaa vɛɛn vɛ kpak galimsa ali nandigi 

wati. 

14Mu Kunyan Koosa, i yaa kuraa namsi minnu, domi chɔɔsi pusi maga i yaa lɛrigi mu 

diŋnau. 

15Mu fa kpak nan nyɛn tagin, i fa waa zi nyɛ mu ya i nibinsi ta digi aa tum. 

16Chen wi ti yaa wa bɔm a nyɛ minnu kinkan, mu kani di mu lisi chen mun, amaa o 

yaa bɔmu a nyɛ minnu kinkan. 

17See mu funɛ wa i bar jɛɛmi dam tirɛ, i fun biksi min chenani i kaa wa ya tum tagna 

nibinsi ta. 

18Mu zi zimu di i zi wa vɛ baa taua a chi ba chiŋɛ tɛɛnɛ bar saari ni, chen ni baa zi wa 

saari ki chesi a ta yɔri. 

19I zi wa ta ba yɔriu a nyɛ ba la nyɛn bar nyɛni naa tagnɛ a vɛ kpak kpa zamsi ni. 

20Mu Kunyan Koosa, baa zi vɛɛn wa nyuksiu i suwachak ni lalaka a chi chenani nara 

yaa deesi deesi chɔɔsi waa pusi deesi ti nyuksi o nyuha ni chen. 

21Saha naa mu bambi lisi fun tagni ka mu tuha chɔk chen. 

22Mu funɛ womu a chi sel, aku mu waa fun zim chenani i du. 

23A mag yɔri, mu yaa funɛ wa i wati, i kpak min aa ta nyinbaan ni a chi chenani nar 

yaa kpak o dɔŋtiin nin chen. 

24I biksisi ta laa il min saha maga, chendaha mu si su di bar la peti ni i zi wa la minnu 

a du i suwachak ni wa jirima ni. 

25Mu sarkɛ na hin, mu wa buraa daŋni kindɔŋ ali i tɔha ti ni awa tɛɛnɛ nɔ ni. 

26Mu bara awa mu bambi lisi zi wa kuu, amaa Koosa ya mu kpok, domi waa dɔ 

kinkina muksi min maga kpok. 

27O zi wa ta banawara vɛɛ jɛɛmi un wa wuti ni chennu kaa nyɛ banawara vɛ o jɛɛmi 

chen namsi kinkan. 

28Mu Kunyan Koosa, hin ya mu ni koki, chendaha muu zi wa nyɛn i watiu a mɔɔli ki 

biksi nara alaazibu tuma anawara i tum a nyɛ min chen. 

BOOLA 74 

1Ya Kunyan Koosa yaa sumi hinnu di i ta na paan a du ya ni a vɛ ya taali hali saha naa 

vɛ kpak bɔ. 

2Mu vɛɛnaa sumi hinnu di ii lisi i walɛ naa i fun yisi saha digi ali yosi nisi ni, a kpa ba 

a burigi i titi zɔɔnɔ chen wɛ, kaa vɛɛn ki lisi Jerusalɛm naa ni i fun nyɛn saha digi 

chen. 

3Ya dɔma ta chɔk i bar jɛɛmi dam ti kina maga a tau, adaha hin laa zii val a daha. 

4I dɔma ta nyɛn i bar jɛɛmi dam ti niu aa chɛɛmi kaa kpa kina aa biksi nara di ba di 

nyusumu. 

5Ba chi nibinsa banawara yaa teŋsi bugila aa lɔ wa gaateresiÿ20ni chenne. 

6O chi ba yaa kpa ba gaateresa awa ba hammasi tau a mosi taabosi anawara nyɛn 

jɛɛmi dam ti ni chennu a chɔk. 

7Ba wurimi i bar jɛɛmi dama tiu a suk din du un ni. Chendaha ba chɔk i jɛɛmi dama 

tiu wa chɔkumsi tuma ni. 

8Baa daŋni ba tɔ ya nyinbaanasa maga, domi ba suk dinau a du doonani ni du kasi ali 

ya pulim ti ni. 

9Kinawara chiŋɛ a ya sɛhɛra di yaa jɛɛmi hinnu chen wa bu to, Koosa witiin wa bu to 

ya wati. Ya ka wa zim chenani chen kaa vusi ya ni. 

10Ya Kunyan Koosa, ta nyɛ i dɔm ta mɔm hin a vusi, domi i vɛɛ baa zi pini i zomau 

hali saha naa vɛ kpak bɔ. 

11Yaa sumi hinnu di i ta vɛ ya suŋi kaa ki suŋi ya saha maga. 

12Hin funɛ piin ya ya koora ali piili ti ni a fosi ya ali ya wumukse ni bu damata. 

13Hin kpak kpok a koti aa purigi teku bulɛ kaa vɛɛn koti aa mɛrigi o tuha sel zene 

maga. 

14Hin vɛɛn koti aa kpu nii tuha nuha naa nyɛn teku ti ni kaa kpa o bara aa nyɛ sela 

anawara nyɛn nyaabaan ni chen aa di. 

15I kpak kpoku kaa koti nyɛ pola pal, kaa vɛɛn kpak kpok kaa laa zi koti a nyɛ mɔɔg 

hɛɛsi. 

16I funɛ naami tɛɛnɛu a du un nha awa dusum, a nyɛ nha ti awa pɛna nyɛn a bar nyɛnɛ 

ni. 

17I funɛ vɛɛn naami tɛɛnɛu o kpak bɔ, ka i naami limaŋ saha awa yu saha. 

18Ya Kunyan Koosa, yaa daŋni ii lisiu di i ni haalɛ ta yaa mɔm hinnu, kaa laa ŋɔ di ba 

waa wara jɛɛmi hin, chendaha ba wara daŋni i bar nyɛni. 

19Yaa gbaan sumi hinnu di i ta gil ya a nyɛ tum tagna nibinsi taa ni baa muksi ya. 

20Yaa vɛɛnaa sumi hinnu di ii lisi vɔwa naa i fun vɔu a nyɛ ya chen, domi lalaknɔ 

nibinsa su tɛɛnɛ nɔ luksi maga aa dɛu nara miisisa di ba yisi. 

21Ya vɛɛnaa sumi hinnu di i ta nyɛ banawara nyɛn muksi ni chen di hiisa ali ba wɛ ni, 

kaa vɛɛn nyɛ fara tima awa nyau tima ta ki pɛki i sɔn ti. 

22Ya Kunyan Koosa, yaa sumi hinnu di hin laa zi la i titi nyuha a ta, domi banawara 

vɛɛ jɛɛmi hin chen yaa kaniu aa mɔm hin saha maga. 

23Saha maga i dɔm ta yaa kaniu aa chɛɛmi kaa laa chɔk i sɔn, adaha zim ba wɛ. 

BOOLA 75 

1Ya Kunyan Koosa, yaa zi zaami hinnu kaa mɔɔli aa ŋɔ nara ni chenani i tum alaazibu 

tuma aa nyɛ ya. 

2I ŋɔ yau, di i yisɛ wuzurɛ di i wa di tɛɛnɛ nɔ sɛriya. I ka wa kani di i di sɛriya ti, i zi 

diu wa wuti ni. 

3Saha ti wa tel, nibinsa awa o ki nyine maga zi wa zigsiu, amaa tɛɛnɛ nɔ haa zi vɛɛn 

wa kpoku, domi mu funɛ dau o zachik tiu o kpok kinkan. 



878 

 

© 1999,  Wycliffe Bible Translators, Inc. 
 

 
 

 

4Mu ka piin ŋɔ tum tagna nibinsi taa niu, di ba taa daŋni sɔn. 

5Mu funɛ vɛɛn ŋɔ bau, di ba taa dɛɛsi nyu kpoka, domi ba wara nyɛ nara wa jirima ali 

ba sɛma ni. 

6Tɛɛnɛ nɔ lug digi wato, nandigi zi wa li doon wa di o wa di nara wa sɛriya. 

7Ya Kunyan Koosa kaa wa ya ya sɛriya ni diili. O zi wa na bɔnɛ galimsau a ta ba yɔri, 

kaa ka wa nyɛ bɔnɛ kila yɔri. 

8O sɛriya ti zi wa chi o kpak nii nyɔ kurba suharɛ wa sin ni, a buti sin ti aa ta ka tum 

tagna tima ta kpa nɔɔ chak aa nyɔ hali o wa peti. 

9Mu waa ka waa zi gil wa muu yir mu Kunyan Koosa naa ya nawaal Jekɔb funɛ jɛɛmi 

chen sɔn weri. Mu zi yaa lɔ tusɔɔn boolau aa nyɛ o sɔn ti wa jirima. 

10Waa ya naa laa zi wa nyaŋi tum tagni tim ta, ba bu vɛ kpak kpok, amaa o zi wa nyɛ 

banawara vɛ kpak galimsa ali o suwachak ni chen kpok tau bu gbaariu. 

BOOLA 76 

1Ya Kunyan Koosa sɔn zen kinkan kaa vɛɛn kpak jirima ali Ju tima wati. 

2O nyɛn o bar jɛɛmi dama naa zɔŋ bi naa baa yir Zayɔn chen nee. O tɔha ka vɛɛn ya 

Jerusalɛm. 

3Doonee o nyɛn a yaa chɔk o dɔm ta laal kina ta maga. 

4Ya Kunyan Koosa sɔn ti zenu kaa kpak jirima kinkan. O yaa li laal niu ali kunkulsi 

bar nyɛni ti ni, aa wa ka o zenzen awa o jirima ti biksi nara maga, domi o nyaŋɛ o ni 

cheme tau. 

5Banawara ya o dɔma chen lanjimasi bambisa kpokee chen mag gbarigu a siti a 

chɔchɔ. 

6Ya Kunyan Koosa naa ya nawaal Jekɔb funɛ jɛɛmi chen funɛ ɔsi laal ni cheme tau, ba 

wa ba zaagna maga fun chesi a siti. 

7Ma nyɛ yaa ɔm un, domi saha naa o na paan a du ya ni, nandigi waa ki bu wa o 

suwachak. 

8O funɛ nyɛn o tɔha nɛɛ kaa di tɛɛnɛ nɔ mag sɛriya, hansura fun kpak nara maga, ba 

fun nyɛn ba damsi ni baalim. 

9O yaa wa siu di o di nibinsa wa sɛriya, a fosi banawara laa na wumukse chen a ta. 

10Banawara maga paanasi nu, ba yaa bu burigiu aa pɛki un. Banawara kaa kote a na i 

paan ti ka vɛ na wudigi, baa zi waalisi chen wuzu zen tiu bunsi maga. 

11Kinkina maga ya vɔu ya bambi ni di ya kpa nyɛ ya Kunyan Koosa ti ni, ma nyɛ ya 

kpa wa nyɛ un. Ma pulim bɔnɛ nibinsi maga, ma kpa ma papasa a waa nyɛ un, domi 

waa werwa nara maga ki ɔm un. 

12O yaa nyɛ nyu kpok tima banawara ya koorsa aa zer ba titi chennu burigi jɛrigɛ. 

Chendaha koorsi maga ɔm unnu. 

BOOLA 77 

1Wumukse wa pu min, mu yaa wiu a yir Koosa di o wa suŋi min, o ka yaa nu mu 

wiilau a wa suŋi min. 

2Saha bɔnɛ ka mu wa nyɛn wumukse ni, mu yaa sumi Koosau dusum maga, amaa mu 

waa yaa na kpaŋsi. 

3Mu wa lisi Koosa wɛ, mu tuha yaa chɔk muu fɔuli, saha naa mu wa kpak saha o wati, 

mu yaa na gbarigisirɛ. 

4Chendaha mu waa koti aa chɔ doo dusumsi maga, hali mu bambi magkpaa chɔku mu 

vɛ koti aa sɛm sɛma. 

5Mu yaa kaniu aa lisi wuzuuna awa bunsa anawara piin kaali chen. 

6Dusum wa biri mu yaa kpalimi wulise nee. Mu ka kanɛɛ nanɛ mu bambi yaa lisi, 

7di ya Kunyan Koosa na paannɛ a du ya ni, a vɛ ya a ta. 

8O vɛu di o waa zi buu daŋni ya, o ka waa zi vɛɛn bu ya chenani o vɔu di o ya a nyɛ 

ya chen. 

9Lalaknɔ o na paannɛ a du ya ni a bu vɛɛ ɔm ya siki. 

10Doonee mu fun ŋɔ di kinkina kur muksi min ya di o chi Koosa wa bu kpak yiko. 

11Mu Kunyan Koosa, mu zi yaa ki lisiu chenani i tum tum zene awa alaazibu tuma a 

nyɛ ya walɛ ni saha digi chennu. 

12Mu zi yaa kpak sahau aa lisi tum zene anawara maga i tum a nyɛ ya walɛ taa ni 

chennu. 

13Wɛ nawara maga ii tum chen du kaasirɛ. Koosa ka wa bu to bar digi a zen a chi hin. 

14Hin ya Koosa naa laa tum alaazibu tuma kaa vɛɛn biksi i yiko awa i kpok aa du 

pulim bɔnɛ nibinsi ni ali i tuma ni. 

15I yiko ti nee i fun fosi i walɛ Ju tima banawara funɛ ya ya nawaalsa Jekɔb awa Josɛf 

niisisi chen ali yosi ni. 

16Hali o chi niiti gbaan yaa fun na hin, hansura yaa fun kpak a. 

17Hin yaa vɛɛn nyɛ dobaala ni doon ka nasɛha tɛsi a nyɛ buudaha maga nyiksi. 

18I yaa nyɛ nasɛha ti tɛsiu kaa nyɛ buudaha maga nyiksi chen yaa ya tɛɛnɛ nɔ nibinsa 

maga wa hansura. 

19O vɛɛn chi i yaa val nii dahau aa kaali, amaa nandigi ka wara na i naasa. 

20I funɛ te i walɛ ta suwachaku a chi piisi gbaŋna, a fun nyɛ ya nawaalsa nawara ba 

funɛ yir Mosis awa Aarɔn chen fun ya ba nihɛɛta aa nyini ba. 

BOOLA 78 

1Ma banawara maga ya mu nibinsa, ma cheŋi diŋsa aa nu chenani mu kaa sɛm ma. 

2Muu daŋni mu sɛm nɛha sɛmwa a chaasi saha digi wu sogle ta maga muna a biksi 

ma. 

3Wɛ anawara mu nu ka mu nyana fun vɛɛn sɛm min a gbaari chen. 

4O wa werwa ya vɛ kpa chen wɛ ta a biksi ya bisisa awa ya niisisa awa chɔɔsi pusi 

digi bisa. O werwa ya biksi bau di ya Kunyan Koosa kpoku a koti aa tum tum zene 

awa alaazibu tuma. 

5Waa funɛ kpa o chiksɛsa a nyɛ Ju tima banawara funɛ ya ya nawaal Jekɔb zɔɔnɔ 

chen, kaa fun vɛɛn ŋɔ ba di ba kpa chen chiksɛsi ta aa biksi ba bisa. 

6Di baa ya chen, chɔɔsa pusi digi nibinsi ta gbaan zi wa zim a munau a ka buu biksi 

nara. 

7Ba kaa zi vɛɛn wa nyɛ ba see su ya Kunyan Koosa tiu kaa ki tiŋ o biksisi ta nha wa 

dusum. 

8Ba waa zi waa vɛ Koosa nɔ a chi chenani ba nawaalsi ta funɛ ya chen. Ba waa fun 

nyɛ ba see su Koosa, ba se suuli ka waa fun vɛɛn kpok. 

9Banawara ba funɛ yir Ifrɛɛm tima chen funɛ la laal niu ba la duŋni ba ba chɔ, amaa 

ba funɛ kpak laal ki cheme magwa. 

10Ba waa fun tum chenani ba vɔu di ba tum ki nyɛ Koosa ni chen, ba ka waa fun vɛɛn 

tiŋ Koosa nɔɔ. 

11Ba waa funɛ lisi di Koosa tum alaazibu tumau aa nyɛ ba saha maga. 

12O funɛ tum alaazibu tum zeneu a nyɛ ba nawaalsi taa ni ba suwachak ni ali Ijipt 

pulim doonani baa funɛ yir Zowan chen ni. 

13Dooni o funɛ nyɛ mɔɔg ti pɛksi bulɛu kaa ka tɛɛn huli ba fun val a la ji jibaŋ digi. 

14Nha o yaa fun kpa dobaallɛ a te ba suwachak aa biksi nyinbaan, dusum ka yaa fun 

wa biri, o yaa fun nyɛ din nee bu a te ba suwachak. 

15Ba yaa fun waa daŋni nii ba nyɔ, ya Kunyan Koosa yaa fun pɛksi kparbunyaŋnɛ nii 

li wa ba nyɔ. 

16O yaa fun nyɛ nii ti li wau aa pal a chi pol baa nyɔ. 

17Ya Kunyan Koosa naa zenee a kpak kpok a kaali kina maga chen yaa funɛ ya ba 

chen magau, amaa baa funɛ la tel nyaabaan ti ba fun vɛ o nɔu. 

18Ba funɛ zamsi unnu, domi ba funɛ sumi diweu o wati. 

19Ba funɛ pɛɛsiu, di yɛrɛ Koosa zi ya kaa nyɛ ba diwe ali nyaabaan ti ni? 

20Di chenani o chaŋ bunkol ti nii li ba nyɔ chen wa van biksi di oo zi koti a nyɛ ba 

diwe koo namɛ ba seu. 

21Chendaha ya Kunyan Koosa paan funɛ si kinkannɛ aku nara ta sɛm ta daha, o fun 

chem ba wa din. 

22Ba se wa fun su di oo zi koti fosi bau kaa nyɛ ba diwe ta, 

23amaa o funɛ puk Koosa tɔha zɔɔnasau, 

24kaa nyɛ ba diwe awa namsa baa di kaa laa se. 

25O chi Koosa yaa fun kpa diwe anawara o malaikasi taa yaa di chenne aa nyɛ ba. 

26Waa yaa fun vɛɛn nyɛ peha li nha bar yɛli awa nha bar cheli maga aa wa. 

27O yaa fun nyɛ zimebisau chesi o walɛ ta pini a laa se. Zimebisi ta yaa fun chesi 

kinkannɛ a chi mɔɔg hɛchɛ. 

28A ka yaa funɛ chesi ba damsi ta banbaanasi nɛɛ. 

29ChendahaKoosa funɛ nyɛ bau ba tutɔ baa di chenani maga baa daŋni. 

30Ba yaa funɛ di chen maga di ba wara gil ba fɔuli ti. 

31Chendaha Koosa paan yaa fun siu kinkan, o fun kpu ba nibin kpok maga awa Ju 

pulim bunɔpɔl birige maga. 

32A mag yɔri, nara ta yaa fun kuraa tum tum tagniwa, ba sii ka waa fun su un aku o 

alaazibu tuma taa daha. 

33Chendaha o funɛ teŋ ba wuzuunau a chi chenani nara yaa hiisi yaa teŋ bu bɛgim 

chen, ba fun siti kinkan. 

34Saha naa o yaa fun wa kpu ba ni bɛgim, ba yaa kpak sahau aa sumi un kaa laa jɛɛmi 

un. 

35Ba zi yaa lisiu di ya Kunyan Koosa naa kpak kpok awa yiko a kaali kina maga chen 

ya ba ni koki, adaha o chɔ wa suŋi ba. 

36Ba nɔɔ sɛmsɛmsi ta maga ka yaa ya nusun wɛɛwa. 

37Ba waa yaa nu Koosa nɔɔ, ba ka waa chiŋi bar bɛgim ali ba see suuli awa ba vɔwisi 

mag ni. 

38Koosa waa ka funɛ ɔm ba sikiu, chendaha o funɛ gil ba tum tagna a pɛŋ bau kaa bu 

vɛ na ba galimsa. Saha damata kinkan nyɛnu Koosa yaa fun na paan a du ba ni kaa bu 

nyɛ o tuha sɔɔni o bu la ba a du. 

39O yaa fun zimu di ba bara taa siwu a chi chenani peha yaa kur wa zer kin a kaali 

chen. 

40Bu damatirɛ ba fun vɛ Koosa nɔɔ kaa laa chɔk o tuha ali nyaabaan ti ni. 

41Saha maga ba yaa funɛ zamsi Koosa naa du kasi a ya Ju tima Koosa chennu ali ba 

tum ni. 

42Ba yaa sugliu di o kpak kpok zenzenne a fun fosi ba ali ba dɔm nisa ni chen. 

43O funɛ vɛɛn tum alaazibu tuma awa tum zeneu a nyɛ ba a li Ijipt pulim doonani ba 

funɛ yir Zowan chen. 

44O funɛ nyɛ niiti mag burigi chɛlu ka Ijipt tima ta daŋni nii ku ba nyɔ. 

45O funɛ nyɛ chɛnyɛsa awa sampɔta kinkanu wa ba pulim ti a waa dusi ba. 

46A fun vɛɛn nyɛ hɔɔn wa a wa di ba pulim ti ki parɛ maga. 

47O funɛ kpu ba doon bugila anawara laa nɔn chen magwa. 

48O funɛ vɛɛn nyɛ nasɛha tɛsi awa dobewa chesi a kpu ba sela maga. 

49O paan ti funɛ kpoku kinkan a nyɛ tuchɔk kinkan fun kpak ba, domi o funɛ chi 

Koosa tum siurɛ ba wati. 

50O paan ti funɛ siiu kinkan, chendaha o funɛ kpu ba magau wa wichɔ tagin ni. 

51O funɛ kpu Ijipt tima ta nibabichɛl hɛɛti magwa. 

52A gantɛl nɛɛ o fun te Ju tima ta suwachak a fun kpa ba a la gali nyaabaan ti ni. 

53O funɛ nyɛ ba tu mɔɔg niu a la ji di nii wa gbaŋsi ba, amaa o funɛ nyɛ nii ti di Ijipt 

tima tau. 

54O funɛ kpa bau awa tel o pulim naa du kasi o fun yo a la pulim ti chen. 

55Waa funɛ duŋni pulim ti nibinsa, a ta kaa purigi doon tɛɛnɛ ti awa damsi ta a nyɛ Ju 

tima taa ni. 

56O funɛ ya chen maga, ba funɛ vɛ o nɔu kaa vɛ zim di waa ya Koosa naa kpak kpok a 

kaali kina maga chen, kaa fun kuraa zamsi un saha maga. 

57Ba funɛ vɛ o nɔɔ nuuliu a chi ba nawaalsi ta, ba waa fun deŋli nyinbaan. 

58Ba yaa funɛ jɛɛmi vugau kinkan, chendaha ba funɛ nyɛ o paan siu kinkan. 

59Saha naa Koosa fun na chen, o paan funɛ si kinkannɛ, o fun vɛ ba a ta kpaa. 

60O funɛ liu ali o bar jɛɛmi dɛ naa nyɛn doonani ba funɛ yir Salo chen ni. 

61Chendaha o funɛ nyɛ ba dɔm ta nyaŋi bau kaa zer o chiksɛ adaka naa funɛ biksi o 

kpok awa o zenzen wa o jirima chen ali dooni. 

62O funɛ na paanu a du Ju tima taa ni a fun nyɛ ba dɔma ta nyaŋi ba a fun kpu ba 

kinkan. 

63Bunɔpɔla kinkan funɛ sitiu ali laal ti ni chen daha, butoosi kinkan fun daŋni baalasa 

a ku di ba yu. 

64Koosa dam kɔkɔɔrsa kinkan gbaan funɛ sitiu, amaa ba waa fun nyɛ ba luhaana ta wa 

nyinbaan di ba wi. 

65Chen maga funɛ yau a wa peti, ka ya Kunyan Koosa ti fun bu si chiŋi di o suŋi Ju 

tima ta. 

66O funɛ duŋni ba dɔm tau a ta kaa nyɛ ba nyaŋi ba, 

67amaa o funɛ vɛ Josɛf awa Ifrɛɛm waa walɛ tau a ta. 

68O funɛ yisi Juda walɛ awa banawara funɛ nyɛn Jerusalɛm ni chennu, domi o funɛ 

daŋni ba wɛu. 

69Doonee o fun nyɛ o walɛ ta sa o bar jɛɛmi dam ti a zɔŋ bi naa baa yir Zayɔn chen 

nyuha ni, di o nyɛn doon hali saha maga. 

70Doonee o fun yisi ya nawaal Devid naa funɛ piin ya piisi gbaŋna chennu a nyɛ o ya 

o tumtumna. 

71O funɛ nyɛ o ya Ju tima taa koorre aa nyini ba a chi chenani o yaa funɛ nyini o 

piisisi ta chen. 

72Devid funɛ kpak bau nɛnɛ ka biksi ba nɛha nyinbaan. 

BOOLA 79 

1Ya Kunyan Koosa, banawara vɛɛ jɛɛmi hin chen chem laalu a la i pulim ti a dɔ. Ba 

chɔk i bar jɛɛmi dam naa du kasi a nyɛn Jerusalɛm ni chen a tau. 

2Chendaha ba funɛ kpa i ni jɛɛmɛ ta barau a yo a ta a nyɛ zugsa awa kɔha sela waa di. 

3Ba yisɛ ba chɛlau a chi nii, chendaha chɛl kur su Jerusalɛm tuhau aa pal a chi nii pal, 

nandigi ka wato kaa laa zi huk siwɛ ta. 

4Hali pulimsi anawara go ya chen yaa pini ya zomau kaa laa ya ya asaasi. 

5Ya Kunyan Koosa, ta wa na paan a du ya ni kinkan a chi din yaa bu chen hali saha 

naa vɛ kpak bɔ. 

6Tau na paan aa du pulim bɔnɛ nibinsa banawara vɛɛ jɛɛmiÿ20hin kaa vɛɛ sumi hin 

chen ni, 

7domi ba kpu i ni jɛɛmɛ tau kaa nyɛ i pulim ti chɔ huli. 

8Yaa vɛɛnaa sumi hinnu di i ta wa lɛrigi ya diŋsa aku ya nawaalsi tum tagna daha. Ɔm 

ya siki lalaknɔ, domi ya tahama daŋni o petiu. 

9Koosa yaa sumi hinnu di i gil ya tum tagna a pɛŋ ya kaa fosi ya ali ya wumukse ni, 

chen ni i sɔn ti zi na jirimau. 

10Saha maga, pulim bɔnɛ nibinsa yaa ŋɔ yau di ya Koosa ti wato o miisa ni, chendaha 

yaa sumi hinnu di i lɛrigi ba diŋsa, domi ba yisi i tumtumsi ta chɛlu. 

11Cheŋi i diŋsa aa nu banawara nyɛn muksi ni a chi naa ba tɔ dɛ nibinsa chen, kaa 

vɛɛn fosi banawara ba ta baa yɔri di ba siu chen ali i kpok naa zene chen ni. 

12Ya Kunyan Koosa, chenani maga pulim bɔnɛ nibinsi ta yaa pini i zoma kaa laa 

mɔmsi hin chen, hin laa zi lɛrigi ba diŋsa a bɔ chen chim naa vaal bunɔpɛ, 

13chen ni ya banawara ya i ni jɛɛmɛ a chi i piisisa chen zi zaami hinnu kaa ki pɛki i 

sɔn ti saha maga. 

BOOLA 80 

1Ya Kunyan Koosa, hin funɛ il Ju tima a chi piisi gbaŋna, chendaha yaa sumi hinnu di 

i cheŋi diŋsa aa nu ya wusisuma. Hin funɛ te ya nawaal naa ya funɛ yir Josɛf chen 

suwachak aa biksi un nyinbaan a chi piisi gbaŋna a kani ki zaalɛ balɛ anawara baa yir 

chɛrubimsi chen banbaan ni, kaa laa biksi i kpok. 

2Ya vɛɛnaa sumi hinnu di i kpa i titi a biksi zɔɔnɔsi nawara baa yir Ifrɛɛm awa 

Bɛnjaman awa Manasɛ, chen ni ba zim i kpok ti. Biksi ya i kpok ti kaa wa fosi ya ali 

ya wumukse ni. 

3Ya Kunyan Koosa, ya vɛɛnaa sumi hinnu di i ɔm ya siki kaa fosi ya, a vɛɛn kpa ya 

wa i suwachak. 

4Hin ya naa zene a kpak kpok a kaali kina maga, adaha yaa sumi hinnu di i ta na paan 

a du ya ni, a vɛ ya wusisuma. 

5Lalaknɔ o chi i nyɛ ya bambi chɔkaa ya ya diwe yaa di, ka ya yaa vɛɛn wi sini a su 

nii nyɔ gbaŋa aa nyɔ a chi nii. 

6Hin vɛɛn nyɛ pulimsi anawara go ya chen nibinsa mɔm ya, ka la pini ya zoma. 

7Hin ya Koosa naa zenee a kpak kpok a kaali kina maga, adaha yaa sumi hinnu di i 

ɔm yaa siki kaa fosi ya ali ya wumukse taa ni a vɛɛn kpa ya a wa i suwachak yaa 

jɛɛmi hin. 

8Hin funɛ yisi Ju tima ali Ijipt pulim ni, a fun kpa ba a la du pulim digi ni a chi 

chenani ba yaa kpiti bugil a la chɔɔsi bar digi ni chen. 

9I funɛ nyɛn ba watiu baa wɔsi a chi chenani bugil yaa ya ki bɛgim kaa wa burigi ki 

damata chen. 

10Ba funɛ wasiu a su doon luksi maga a chi chenani bugil yaa zen a kpak hulsa a su 

luksi maga chen. 

11Ba pusiu hali a la tel Mɛditareniɛn teku hali a la te mɔɔga naa ba funɛ yir Yufuretis 

chen nha ba yɛli luk maga. 

12Lalaknɔ o chi ba bote zachik naa ba fun sa a kok chennu a ta, chendaha nara maga zi 

koti wa ba watiu a wa ŋmɛ ba. 

13Hali kɔha sel zene maga daŋni aa zi koti nɔsi o dahau a la zu. 

14Ya Kunyan Koosa naa zene a kpak kpok a kaali kina maga chen, yaa sumi hinnu di 

nu ya wusisuma ali o tɔha ni kaa chɔ wa a wa fosi ya ali ya wumukse ni. 

15Chɔɔ wa a wa fosi ya banawara i nyɛ ya bi a kpok a chi bugil nan. 

16Ya dɔm ta luku di ba du ya wumukse kinkan a chi chenani nara yaa du bugil wa din 

di o kpu un chen, adaha hin laa zi ta ba yɔri wa i paan ti ni. 

17Hin laa zi nyini kaa ki kok banawara i yisi di baa jɛɛmi hin kaa nyɛ ba kpok chen. 

18Ya waa zi bu bur i mun ni, adaha hin laa zi nyɛ ya mii ziŋi, chen ni yaa zi pɛkii sɔn 

tiu saha maga. 

19Ya Kunyan Koosa, hin zenee a kpak kpok a kaali kina maga, adaha yaa sumi hinnu 

di i ɔm ya siki kaa fosi ya ali ya wumukse taa ni a vɛɛn kpa ya a wa i suwachak ya 

waa jɛɛmi hin. 

BOOLA 81 

1Ma nyɛ yaa lɔ boola kaa za ki chiksi wa tusɔɔn ni aa pɛki ya Kunyan Koosa naa ya 

nawaal Jekɔb gbaan funɛ jɛɛmi chen. 

2Ma nyɛ yaa lɔ bool lɛma kaa mosi ya zɔɔsi ki mose aa du aa pɛki o sɔn ti. 

3Saha naa lagmi zen pɛn yaa wa chiŋi koo a siu, ma nyɛ ya yo maafa. 

4Ya Kunyan Koosa naa ya nawaal Jekɔb funɛ jɛɛmi chen funɛ kpa nan chiksi nɔ a nyɛ 

Ju tima taa ni. 

5Saha naa o ka fun la chem Ijipt pulim tima wa laal ni chenne, o fun kpa chen chiksi ti 

a nyɛ ba. 

6Ma toŋ bun ta ali ma hanpɛɛmsi ni, kaa la chenchise yuk taa ali ma ninsi ni. 

7Di saha naa ya wa nyɛn wumukse ni, ya yaa sumi unnu di o wa suŋi ya, o ka sir yaa 

nyɛn dobaal niu kaa nu ya wusisuma. Waa funɛ zamsi ya ali tɔha naa baa yir Mɛriba 

chen pol ti ni chen. 

8Taa ti funɛ vɛɛn ŋɔ di ya Ju tima, "Yaa nu chenani oo tɛ yaa nin nan, 

9ya ta bu wa jɛɛmi Koosi digi a pɛ o ni, 

10domi waa ya ya Kunyan Koosa naa funɛ kpa ba ali Ijipt pulim ni chen. Ba kur sumi 

un o zi nyɛ kina maga ba daŋniu. 

11Amaa o walɛ banawara ya Ju tima chen vɛ o nɔɔ nuuliu. 

12Chendaha o kpa yau a ta, di yaa namsi. 

13Di o bambi fa kuraa daŋni o walɛ ta ki nu o sɛmau, amaa ba diŋsi ka wara nu wɛ. 

14O funɛ vɛɛn sɛmu, di o walɛ ta faa nu o sɛma kaa laa nu o nɔɔ, o faa zi nyaŋi ba 

dɔma awa banawara laa muksi ba chennu a nyɛ ba. 

15Banawara vɛɛ daŋni o wɛ chen zi wa gbiri o suwachak niu aa jɛɛmi un kaa ki ŋɔ di 

hansura kpak ba. Ba kaa zi wa na diŋlɛrigiu hali saha naa vɛ kpak bɔ, 

16amaa o zi wa nyɛ ya waa wara wa diwe lɛmau a chi tuunu." 

BOOLA 82 

1Ya Kunyan Koosa chi lagmisi kor tiinnɛ ali o tɔha ni, o yaa lagmi vug nibinsa 

banawara laa di nara sɛriya chennu a kpa o tutɔ aa nyɛ ba. 

2O yaa sɛm sɛm kpokau aa ŋɔ ba, di saha naa ba yaa kaa di narawa sɛriya, baa di un 

wa wuti ni, kaa taa luk banawara ya tum tagna nibinsa. 

3Saha naa ba yaa vɛɛn kaa di nyau tima awa sunsa sɛriya, ba yaa ki di wa wuti ni. 

4Ba yaa fosi ba ali tum tagna nibinsi ni. 

5Ya Kunyan Koosa funɛ vɛɛn ŋɔ bau, "Ma wa zim kindɔŋ kaa vɛɛnaa tum tum tagna 

saha maga, chendaha ma wa buraa di tɛɛnɛ nɔ nibinsi sɛriya wa wuti ni. 

6Mu waa naa kaali kina maga a nyɛn buudaha ni chen ŋɔ di ma ya vugwa, ka vɛɛn ya 

mu bisa. 

7Ma gbaan nyɛni ka wa kur nibine nyɛni ni. Wuzu digi ma zi wa siwu a chi chenani 

nibine kpoka yaasiu chen.” 

8Mu Kunyan Koosa, hin dɔ tɛɛnɛ nɔ nibinsa maga, adaha muu sumi hinnu di ii wa a 

wa dɔ ya aa nyini ya wa i wuti ti ni. 

BOOLA 83 

1Mu Kunyan Koosa, muu sumi hinnu di i ta moori i nɔɔ a kani, 

2domi i dɔm ta vɛ i nɔɔ tiŋiu. 

3Ba yaa kaniu aa dɛu nyinbaanasa di ba yisi i ni jɛɛmɛ ta miisisa. 

4Ba yaa lagmi dɔŋau di baa wa ba la chem Ju tima wa laal ni a kpu ba maga, chen ni 

nandigi waa zi bu lisi ba wɛ. 

5Ba maga yaa la nɔɔniu di ba vɛ i nɔɔ. 

6Banawara gbaarɛ aa tum chen tum ta nɛɛnɛ, pulimsi anawara baa yir Idɔm, Ismɛɛl, 

Moab awa Hagira chen nibinsa maga. 

7Pulimsa nawara baa yir Gɛbal chen awa Amɔn, Amɛlɛk, Filistia awa Taaya chen 

nibinsa maga tum chenne. 

8Hali pulim naa baa yir Asiriya chen nibinsa gbaan gbaari ba niu di ba suŋi banawara 

funɛ ya Lɔt niisisi ta chen. 

9Mu Kunyan Koosa, hin laa zi ya ba chenani i fun piin ya pulimsa anawara baa yir 

Midian chen nibinsi, awa chenani i fun ya banawara ba funɛ yir Sisɛra awa Jabin chen 

ali mɔɔg naa ba funɛ yir Kisɔn chen ni. 

10I funɛ nyaŋi bau ali doonani ba funɛ yir Endɔ chen ni, a fun kpu ba a ta, ba fun chɔ 

doon a pɔɔ. 

11Mu vɛɛnaa sumi hinnu di i nyaŋi ba nihɛɛta a chi chenani i fun nyaŋi banawara ba 

funɛ yir Orɛb, Zeeb, Zɛba awa Zalmuna chen. 

12Ba waa funɛ ŋɔ, di ba titi zi zer pulim naa Koosa dɔ chennu a pusi. 

13Chendaha mu Kunyan Koosa, muu sumi hinnu di i pusi ba dɔŋ ni a chi peha mou 

hɛɛra koo minzɔta a pusi dɔŋ ni. 

14Chenani din yaa di duu, kina magaa chɔ chen. 

15Hin laa zi nyɛ do pe tagin wa pa ba maga a kaali bar booli. 

16Mu Kunyan Koosa, hin laa zi vɛɛn nyɛ hiisi tagin di ba, ba zim di i kpak kpoku. 

17Hin laa zi nyɛ nara ki nyaŋi ba kaa ki du ba hiisa ali ba wɛ mag ni hali ba wa siu wa 

hiisi ti. 

18Hin laa zi nyɛ ba zim di i duŋduŋ ya ba Kunyan Koosa, a ya naa laa nyini tɛɛnɛ nɔ 

maga wa i kpok ti ni. 

BOOLA 84 

1Mu Kunyan Koosa naa kpak kpok awa yiko a kaali kina maga, i bar jɛɛmi dama weru 

kinkannɛ. 

2Mu bambi kuraa daŋniu di mu la zu i bar jɛɛmi dam ti salbaan chen ni, mu zi kpa mu 

bar magau a lɔ tusɔɔn boola a nyɛ i waa naa ya miisa tiin chen ni. 

3Mu Kunyan Koosa naa kpak kpok awa yiko a kaali kina maga chen, hin ya mu koora 

awa mu Koosa. Hali pulɛlɛha yaa du zaŋau a duŋli doonani ba yaa fun kɔɔri kɔɔra aa 

nyɛ hin chen a teesi a bisa. 

4Tusɔɔn nyɛn nibinsa banawara kpak saha i bar jɛɛmi dam ti ni, a lɔ tusɔɔn boola aa 

pɛki i sɔn ti saha maga chen niu. 

5Tusɔɔn nyɛn nibinsa banawara ii nyɛ ba i kpok tiu awa banawara bambisa laa daŋni 

ba la i bar jɛɛmi dam naa nyɛn Jerusalɛm ni chen a la jɛɛmi hin. 

6Nan nibinsa naa wa la tel nɛŋbɔ naa funɛ hul ka baa yir Baka chen. Koosa zi suŋi bau 

a nyɛ niiti yɛligi dooni baa nyɔ. O zi vɛɛn nyɛ do bum ni a nyɛ bau di ba nyinbaanasi 

bɔɔlokna maga susu wa niiti ni. 

7Saha naa ba wa la dugli Koosa naa dɔ kina maga kpok di ba jɛɛmi un ali Jerusalɛm 

ni, baa zi na kpok faliu aa gbaariu wuzu maga. 

8Mu Kunyan Koosa naa kpak kpok awa kina maga kpok chen, muu sumi hinnu di i 

cheŋi diŋsa a nu mu wusisuma. I waa naa ya mu nawaal Jekɔb Koosa, muu sumi 

hinnu di i nu mu wati. 

9Muu sumi hinnu di i ya alibarka a du ya koora naa i yisi di o dɔ ya chen ni. 

10Mu kpa wuzu birigi a nyɛn i bar jɛɛmi dam ti ni a jɛɛmi hin, o kpak min nyɔɔrau a 

kaali wa mu kpa wuzuuni tusugsa a nyɛn bar dimsi ni. Mu chiŋɛ aa il i dam ti 

bolzɔɔnɔ, o kpak min nyɔɔrau a kaali wa mu la nyɛn tum tagni tima bar nyɛni ni. 

11Ya Kunyan Koosa laa kok ya ali o zenzen awa o kpok ti ni. O nyɛ ya jirimau a li 

tum were nawara o tum aa nyɛ yaa chen. Banawara tiŋ o nyinbaan ti wa wuti ni, o 

wara vɔm ba ki weri nyɛɛli. 

12Ya Kunyan Koosa, mu sir zimu di nibinsa banawara see su hin, ba kpak tusɔɔn 

kinkannɛ. 

BOOLA 85 

1Mu Kunyan Koosa, i funɛ ɔm ya Ju tima sikiu kaa nyɛ ya di nyusum ali ya wɛ mag 

ni. 

2I funɛ vɛɛn gil ya tum tagnau a pɛŋ ya. 

3I waa fun na paan a du ba ni a vusi. 

4Ya vɛɛnaa sumi hinnu di i ta na paan a du ya ni, kaa kpa ya a wa i suwachak, domi 

hin ya ya ni fosi. 

5Ta wa na paan a du ya ni kaa nyɛ ya wa hin kur nyɛn hali saha naa vɛ kpak bɔ. 

6Nyɛ ya banawara ya i nibinsi chen wa i kpok ti, chen ni ya zi koti ki pɛki i sɔn tiu. 

7Ya Kunyan Koosa, yaa sumi hinnu di i chiŋi bar bɛgim a nyɛ ya a li i daŋni ti ni kaa 

fosi ya ali ya wumukse ni. 

8I ka piin ŋɔ yau di i vɔwu di i nyɛ ya bambi sɔɔna, adaha ya ta bu wa bur la ya womsi 

nyɛni ti ni. 

9O ka sir saksɛu a pɔ di o fosi banawara laa nyɛ o sɔn ti wa jirima chen. O kaa zi nyɛn 

ya pulim nɔ niu aa fosi ya. 

10O kaa wa chi daŋni awa wuti ŋɔɔli kaa wa val ki chem dɔŋa, ka tum were tumi awa 

bambi sɔɔna ka wa val ki zaami dɔŋa. 

11O vɛɛn kaa chi nibine wuti ŋɔɔli kaa wa li tɛɛnɛu a zini kila Koosa tɔha, ka o tum 

were tumi ka li o tɔha ti a tuu wa tɛɛnɛ nɔ. 

12Ya Kunyan Koosa zi wa nyɛ ya nyusumu a nyɛ ya ki parɛ bi kinkan ali ya ŋmaani 

ni. 

13O chi o waa val, tum were tumi kaa wa te o suwachak a kɔɔri o nyinbaan ti. 

BOOLA 86 

1Mu Kunyan Koosa, muu sumi hinnu di i cheŋi diŋsa a nu mu wusisum nɔ kaa suŋi 

min, aku mu wa kpak ni suŋi ka mu bara vɛɛn vɛ kpak kpok. 

2Mu vɛɛnaa sumi hinnu di i fosi min ali siu ni, domi mu ya i tumtumnɛ aa nu i nɔɔ 

saha maga ka mu sii vɛɛn su hin. 

3Hin ya mu Koosa, chendaha wuzuuni maga mu yaa piili chɔɔsirɛ a sumi hin hali nha 

la chel, di i ɔm mu siki kaa ki suŋi min. 

4Chendaha, mu Kunyan Koosa, muu sumi hinnu di i nu mu wusisum ti kaa nyɛ min 

bambi sɔɔna. 

5Mu zimu di i kur tum tum werewa aa nyɛ ya kaa gil ya tum tagna aa pɛŋ ya. I vɛɛn 

chiŋi bar bɛgimu aa daŋni banawara maga laa sumi hin. 

6Mu Kunyan Koosa, muu kuraa sumi hinnu di i cheŋi diŋsa a nu mu wiili naa muu wi 

di i wa suŋi min nan. 

7Saha naa maga mu wa nyɛn wumukse ni, mu yaa sumi hinnɛ di i wa suŋi min, domi 

hin laa nu mu wusisuma. 

8Koosa digi wa bu to bar digi ni a chi hin, nandigi ka wato bar digi ni a koti aa tum 

chenani i yaa tum chen. 

9Chendaha pulimsa anawara maga i naami tɛɛnɛ nɔ ni chen zi wa gbiri i suwachak niu 

wuzu digi a jɛɛmi hin kaa ki pɛki hin aku i zenzen ti daha. 

10I duŋduŋ ya Koosa naa werwa jɛɛmi. Hin vɛɛn kpak kina maga kpok awa yiko a koti 

aa tum alaazibu tuma saha maga. 

11Mu Kunyan Koosa, muu daŋni i biksi minnu chenani i daŋni muu jɛɛmi hin kaa tum 

ki nyɛ hin, chen ni muu zi jɛɛmi hinnu wa mu tuha ki bɛgim ni. 

12Muu zi kpa mu bara magau aa pɛki i sɔn ti kaa ki mɔɔli i zenzen ti aa biksi nara hali 

saha naa vɛ kpak bɔ. 

13Chenani i chiŋi bar bɛgim aa daŋni min chen zen kinkannɛ, domi i funɛ fosi minnu 

ali siu ni. 

14Tum tagna nibinsa banawara laa dɛɛsi nyu kpok chen iiu aa wa di ba wa yisi mu 

miisa, domi ba wara daŋni i sɛmsɛm ti nuuli. 

15Chendaha, mu Kunyan Koosa, muu sumi hinnu di i kur ki ɔm mu siki kaa ki daŋni 

min wa i kanyita ti ni wa wuti ni. 

16Ki nu mu wusisuma aa ɔm mu siki kaa nyɛ min i kpok ti kaa vɛɛn fosi min ali mu 

wumukse ni, aku mu gbaan jɛɛmi hinnu a chi chenani mu niin funɛ jɛɛmi hin chen. 

17Mu Kunyan Koosa, muu sumi hinnu di i ya wudigi a nyɛ min. Mu sir zim di i ya 

tum were ni tumirɛ, chen ni banawara vɛɛ daŋni mu wɛ chen zi di hiisau ali ba wɛ ni, 

domi baa zi wa zimu di i suŋe minnu kaa kpaŋsi mu bara. 

BOOLA 87 

1Ya Kunyan Koosa sa o tɔha naa ba yir Jerusalɛm chenne a zɔŋ kunkule naa nyuha o 

bar jɛɛmi dam ti zɔŋ chen ni. 

2Tɔha tirɛ o daŋni kinkan aa kaali Ju pulim tɔsa maga. 

3Nan alaazibu sɛmawa o fun sɛm tɔha ti nibinsa ni. 

4O funɛ ŋɔu, di pulimsa anawara laa nu o nɔ chen sɔna nɛɛnɛ o kaa sɔbi dau: Ijipt, 

Babilɔn, Filistia, Taaya awa Sudan. Di chenani baa nu o nɔ chen daha, o zi wa dɔ bau 

a chi ba lul ba ali Jerusalɛm tuha ni. 

5Ya Kunyan Koosa naa zenne a kaali kina maga chen zi nyɛ Jerusalɛm tima kpak 

kpoku kinkan aku chenani pulimsa kinkan tiŋ ba gantɛl chen daha. 

6Banawara laa nu ya Kunyan Koosa nɔ chen maga, o zi wa zer bau a chi Jerusalɛm ti 

nibinsa. 

7Ba zi waa lɔ tusɔɔn boolau, aa gɔ kaa ki zaami un. Ba zi wa ŋɔu di, "Koosa ya 

alibarka a du ya ni ali Jerusalɛm ni." 

BOOLA 88 

1Mu Kunyan Koosa, hin ya mu ni fosi, chendaha wuzu maga mu yaa wiu aa yir hin di 

i wa suŋi min. Hali dusum, mu yaa wa i watiu di i suŋi min. 

2Chendaha muu sumi hinnu di i cheŋi diŋsa a nu mu wiili wusisum nɔ kaa chɔ wa suŋi 

min lalaka. 

3Wumukse damata nyɛn min ni lalaknɔ aa daŋni a kpu min. 

4Mu chi chenani nar yaa daŋni o siu o bara du chene, domi mu bara wa bu kpak kpok 

hali tama. 

5Ba vɛ minnu a ta di mu siu a ta a chi banawara yaa la laal ni ba la kpu ba a ta ka i 

suŋi ti bu vɛ nyɛn ba wati chen. 

6Lalaknɔ o chi i vɛ minnu a ta a chi chenani ba yaa kpa siwi ali sogli chen. 

7Chenani i na paan kinkan a du min ni chen muksi minnu mu vɛ koti aa chɔ do. 

8I vɛɛn nyɛ mu chɛnsa maga vɛ minnu a ta, kaa nyɛ mu vɛ kpak sɔn weri ba wati. O 

chi ba tɔ minnu a ta dɛ ni ka mu luku liili. 

9Mu Kunyan Koosa, lalaknɔ mu zi wa bu kpak kpok kaa laa zi koti nyaŋi wumukse, 

chendaha mu yaa sumi hinnu wuzu maga di i suŋi min. 

10Banawara sitɛɛ chen maga waa ki bu na i alaazibu tum ta a pɛki i sɔn ti. 

11Ba kaa waa kina chenani i chiŋi bar bɛgim nyɛ ya ali i daŋni ti ni ka aa ŋɔ wuti kaa 

vɛɛ ta nara wa yɔri chen. 

12Banawara kaa nyɛn birsi ni chen waa ki koti a na i alaazibu wɛ ta. Ba ka waa zi vɛɛn 

zim di i tum tum werewa aa nyɛ ba. 

13Mu Kunyan Koosa, chɔɔsi pusi maga, mu yaa sumi hinnu di i chɔ wa suŋi min. 

14Muu sumi hinnu di i ta vɛ min a taali kaa ki suŋi min ali mu wumukse mag ni. 

15Mu Kunyan Koosa, mu funɛ piin ya bichɛllɛ kaa na namsi kinkan hali a fun waa 

daŋni mu siu. Chendaha lalaknɔ, mu zi wa bu kpak kpok kaa laa zi koti a nyaŋi namsi 

naa ii namsi min chen. 

16I na paan kinkannɛ a du min ni aa daŋni i yisi mu miisa koo a ta min yɔri. 

17Wuzu magkpaa o yaa chi nara wa go min a chi chenani nii yaa kaa di nara a go ba 

damsi wa kaali chen. Ba go min wa kaali chenne kaa zi tur aa gbɛr min ali mu luksi 

mag ni. 

18Mu Kunyan Koosa, hali i vɛɛn nyɛ mu chɛn birige mag vɛ minnu a ta, ka mu zi nyɛn 

mu duŋduŋ a chi mu nyɛn birsi ni. 

BOOLA 89 

1Mu Kunyan Koosa, muu zii lɔ tusɔɔn boolau aa pɛki hin kaa mɔɔli ki biksi nara 

chenani i chiŋi bar bɛgim aa daŋni nara kaa ya wuti tiina hali saha naa vɛ kpak bɔ. 

2Mu zimu di i daŋni ti awa i wuti ŋɔɔli zi kur nyɛnu a vɛ kpak siili hali saha naa vɛ 

kpak bɔ. 

3I funɛ ŋɔ, di i funɛ yisi naa ba funɛ yir Devid chene di o ya i tumtumna, ka i wa un 

fun vɔu vɔwa. 

4Di o niisisa kur ka baa di o koor ti saha naa vɛ kpak bɔ. 

5Nar nyini buudaha awa o ki naamɛ taa, o yaa chi a gbaan lɔ tusɔɔn booliwa aa pɛki 

ya Kunyan Koosa sɔn ti kaa laa biksi chenani o ya wuti tiina. 

6Mu Kunyan Koosa, nandigi wato i tɔha ni a kpak kpok a chi hin koo o wa hin mag 

dɔŋa. 

7I tɔha ki naamɛ maga pɛki i sɔn tiu kaa laa nyɛ hin jirima aku ii du kasi daha. Ba mag 

chiŋɛ i suwachak ni hansura yaa kpak ba. 

8Hin ya Koosa naa zene a kpak kpok a kaali kina maga, kaa vɛɛn ya wuti tiina, 

chendaha nandigi wato bar digi a bu chi hin. 

9Hin kpak kpok a koti aa nyini teku awa kina maga nyɛn a ni kaa nyɛ oo chɔ baalim. 

10Hin kote aa kpu ki nyine zene anawara maga nyɛn o ni kaa vɛɛnaa nyaŋi i dɔm ta wa 

i kpok ti ni. 

11Hin dɔ i tɔha awa tɛɛnɛ nɔ maga awa kinawara maga nyɛn a ni, domi hin funɛ naami 

a. 

12Hin funɛ naami tɛɛnɛ nɔ luksi maga awa o bɛ maga, chendaha o chi bɛ anawara ba 

funɛ yir Tabɔ awa Hɛmɔn chen maga lɔ tusɔɔn booliwa aa pɛki hin. 

13I ya alaazibu tiinnɛ ka i kpok ti vɛɛn zen kinkan. 

14I kuraa daŋni wu were awa wuti ŋɔɔli awa tuma anawara deŋli nyinbaannɛ ali i koor 

ti ni. 

15Tusɔɔn nyɛn nibinsa banawara kpak jirima wa dɔŋ ni kaa laa jɛɛmi hin wa tusɔɔn 

boola niu. 

16Chen nibinsi tusa yaa kur sɔɔniu wuzuuni maga ka baa pɛki i sɔn ti aku i wu were 

yaali daha. 

17Ya Kunyan Koosa, hin laa nyɛ ya i kpok ti ya koti a yaa nyaŋi ya dɔm ta kaa la 

nyuha, domi ii daŋni yau kinkan. 

18I waa naa ya Ju tima Koosa naa du kasi chen funɛ yisi koora a nyɛ ya kaa vɛɛn ya ya 

ni fosi. 

19Saha digi, i funɛ sɛm i walɛ Ju tima taa niu di i yisɛ nandigirɛ ali ba ni, di o ya ba 

koora, o ka vɛɛn kpa o kpok ti a nyɛ tiin niu. 

20O funɛ yisi naa baa yir Devid chenne, a fun kpa o koor tagta naa du kasi chen a laari 

un a vɔu un koora. 

21Mu zi nyɛ un mu kpok tiu kaa nyɛ o kur nyɛn o wati hali saha naa vɛ kpak bɔ. 

22Banawara maga ya o dɔma chen waa ki bu nyaŋi un wa wumukse ni. 

23Mu zi nyaŋi o dɔma awa banawara maga laa muksi un chennu a ta ba yɔri. 

24Muu zii daŋni unnu wa mu bambi ni kaa nyɛ oo di nyusum ali o wɛ maga ni. 

25Muu zi vɛɛn nyɛ o dɔ pulim zenzenu a ya koora piili mɔɔg zen, naa baa yir 

Mɛditareniɛn teku chen aa la Yufuretis mɔɔg ti bɔ. 

26Saha ti o gbaan titi zi wa lɛli o nɔu a ŋɔ, di min ya o nyana awa o Koosa awa o ni 

fosi awa o ni koki ali o wumukse ni. 

27Muu zi kpa unnu a burigi mu be hɛɛ kaa nyɛ o sɔn zen kinkan a kaali koorsi maga. 

28Saha maga muu zii lisi unnu chenani mu wa un vɔu vɔwa chen hali saha naa vɛ 

kpak bɔ. 

29O koor ti zi wa vusi o dam niu hali saha naa vɛ kpak bɔ a chi chenani buudaha kur tɛ 

chen, domi muu zi wa nyɛ o niisisa gbaanko wa pu koor tiu a di. 

30Koosa ŋɔ nanɛ, "O niisisi ta ka vɛ mu chiksɛsi tau kaa vɛ nyɛn nyɛni weri, 

31kaa laa ya ba tutɔ, a vɛɛ nu mu biksisi ta.” 

32Chen wara muu zi wa lɛrigi ba diŋsau aku ba tum tagni ta daha. 

33Mu waa zi gil Devid waa daŋni wara, muu zi kur ki lisi un mu hɛɛsi tiu hali saha 

maga. 

34Chenani mu sarki a vɔu di mu ya a nyɛ un chen, mu waa zi bu chɛrigi mu bambi. 

35Mu funɛ hɛɛsiu ali mu sɔn kasi ti ni di mu waa zi mur Devid. 

36Mu zi nyɛ o lul bisau kinkan a kpak niisisa. Mu kaa zi vɛɛn ki nyini bau wuzuuni 

maga. 

37O koor ti zi wa nyɛnu a vɛ peti a chi pɛna naa nyɛn buudaha ni aa chaani saha maga 

chen. 

38Ya Kunyan Koosa funɛ sɛm chenne kaa ŋɔ ba, di ba bambi wara daŋni chen koor ti, 

adaha ba vɛ un a tau. 

39Ba wara nu o biksisa, chendaha o wa chi koora ba wati. 

40Di ba vɛɛn gil o tɔha ti tau a nyɛ o dɔm wa zagsi o zagbɛrkpursa a yagsi kaa zi ka un 

o chiŋi huli. 

41Naa maga waa kaali kaa na tɔha ti o yaa mɔmu kaa la ŋmɛ o kina. 

42Ya Kunyan Koosa, i nyɛ o dɔm ta wa kpoku baa muksi un, chendaha ba tusa sɔɔnɛu. 

43O wa a ki cheme ta wa bu kpak nyɔɔra kaa laa zi suŋi ba, i ka vɛɛn nyɛ o dɔm ta 

nyaŋi unnu ali o laal ni. 

44I ur unnu ali o koor ti ni kaa yisi un ali koorsi diili ni. 

45Hin vɛɛn nyɛ o di hiisa, chendaha o wa tel o saha kaa siu. 

46Mu Kunyan Koosa, muu sumi hinnu di i ta na paan a vɛ ya a taali. 

47I zim chenani mu nyɛni vɛ mag wudigiu, domi i funɛ naami minnu di mu vɛɛn wa 

siu. 

48Mu gbaan zimu di nandigi wato tɛɛnɛ nɔ ni kaa laa zi vɛ siwi. 

49Adaha, mu Kunyan Koosa, muu sumi hinnu di i ta suglɛ daŋni naa i funɛ daŋni 

Devid chen ali ya gbaan wati. Chenani i fun vɔu di i ya a nyɛ un chen hin laa zi nyɛ 

chen ti su. 

50Mu Kunyan Koosa, muu sumi hinnu di i ta suglɛ chenani banawara vɛɛ jɛɛmi hin 

chen pini mu waa naa ya i tumtumna chen zoma kaa ŋɔ nɔɔ tagna aa nyɛ min ka mu 

moori chen. 

51I dɔm ta yaa pini i koor naa i yisi o ya i tumtumna chen zomau ali doonani maga baa 

la ni. 

52Ma nyɛ yaa pɛki ya Kunyan Koosa sɔn ti hali saha naa vɛ kpak bɔ. Amin. 

BOOLA 90 

1Ya Kunyan Koosa, kur piili ya nawaalsi saha ti aa wa saha nɔ maga, hin ya naa suŋi 

ya ka ha vɛɛnaa suŋi ya. 

2Hin funɛ piin ya Koosa sari kaa zi naami tɛɛnɛ nɔ awa o kunkulsi maga. Hin ka vɛɛn 

ya Koosa hali saha naa vɛ kpak bɔ. 

3I funɛ kpa hɛɛra a naami nibine chen daha, saha naa i vɛɛnaa daŋni i yaa nyɛ o buru a 

kaali hɛɛri taa ni. 

4I waa wati, bun tusuga yaa wau lalaka a wa gali a chi ya waa wuzu bɛgim. 

5Chenani ya yaa chɔ doo kaa laa deesi chen, ya nyɛni ti wara vusi a chi deesi ti. Ya 

nyɛni ti vɛɛn chi chenani kɔsa yaa yɛli chɔɔsa, 

6a yeligi yeligisa, ka zaazɔɔn wa tel a hul chene. 

7Yaa ɔm kinkannɛ wa i na paan a du ya ni, domi i paan ti kpak kpoku kaa laa zi koti 

kpu ya. 

8Tum tagna anawara maga yaa tum maga chɔ gban pulimnɛɛ i wati ii na a. Hali wa 

anawara ya sogli aa tum. 

9Chenani yaa tum tum tagna chen daha, i na paanu a du ya ni a nyɛ ya wuzuuna kpuri. 

10Ya bunsa maga ya bun fumnɔpɛwa. Ya ka kpok kinkan bun fun ŋmɛnaasa. Saha naa 

maga ya nyɛn tɛɛnɛ nɔ ni, yaa zi na wumukse awa tuchɔkau a gɛntɛl ni, ya zi wa sitiu 

a kaali. 

11Anti han na chenani i na i paan ti maga a du un ni? Anti zim chenani i paan ti kpa 

hansura aa du nar ni? 

12Yaa sumi hinnu di i biksi ya chenani ya wuzuuna vɛ mag wudigi ali tɛɛnɛ nɔ ni, 

chen ni ya zi kpak nɛhau aa jɛɛmi hin kaa ki tum i tutɔ. 

13Ya Kunyana Koosa, ya vɛɛnaa sumi hinnu di i ɔm ya banawara ya i tumtumsi chen 

siki kaa ta nyɛ i paan ti vusi ya ni. 

14Yaa sumi hinnu di ii biksi ya chenani i chiŋi bar bɛgim a nyɛ ya chen wuzu maga, 

chen ni ya zi lɔ tusɔɔn boolau aa pɛki hin saha naa maga ya nyɛn wa ya miisi ni. 

15Bunsi kinkan, ya funɛ namsiu kaa laa na tuchɔka, lalaknɔ yaa sumi hinnu di i nyɛ ya 

tusɔɔna kinkan a chi chenani ya fun na namsi ti chen. 

16Yaa sumi hinnu di i chaasi i zenzen awa i kpok tuma ta a biksi ya banawara ya i 

tumtumsi chen kaa vɛɛn chaasi i kpok awa i jirima tumtum ti a biksi ya bisi gbaanko. 

17Ya Kunyan Koosa ya alibarka a du ya ni kaa nyɛ yaa di nyusum ali ya wɛ mag ni. 

BOOLA 91 

1Banawara maga la ya Kunyan Koosa naa kpak kina maga kpok chen wati a la 

kpalimi di o kok ba. 

2Ba titi zi wa ŋɔ unnu di waa ya ba Koosa awa ba ni koki, di o duŋduŋnɛ ba see su. 

3O zi fosi bau ali wu pirga tagin mag ni kaa vɛɛn fosi ba ali wichɔti naa laa zi kpu baa 

ni. 

4O zi kok bau a chi chenani zimi yaa kpa o chɛnɛ a kok o bisi chen a nyɛ ma fosi wɛ 

mag ni, domi o ya wuti tiinnɛ kaa chiŋi bar bɛgim. 

5Ba waa zi buu ɔm wa baa gba dusum aku nibin tagna daha, koo a buu ɔm wa ba dɔm 

wa si di ba wa chem ba nha digi. 

6Ba ka waa zi vɛɛn ki ɔm wa ba siŋgirɛ wa si dusum di o kpu ba, koo di vura wa kpu 

ba nha, domi Koosa piin kok bau ali a mag ni. 

7Wichɔti digi zi wa chel ba tɔha niu, nar maga ki siti, amaa ba waa ka waa zi wa siti 

koo a na dɛŋa. 

8Saha ti baa zi wa na chenani ya Kunyan Koosa ti lɛrigi tum tagna tima diŋsau. 

9Ya Kunyan Koosa naa zenee a kaali kina maga chen kaa ya ba ni koki awa ba ni fosi. 

10Chendaha wu tagin koo wichɔti digi waa zi wa zu ba dama a kpak ba ki digi. 

11Koosa zi wa tum o malaikasau ba tu wa tɛɛnɛ a waa nyini ba doonani maga baa la. 

12Malaikasi ta zi waa kok bau wa ba nisi ni, chen ni ba waa zii na dɛŋa. 

13Ba zi wa nyɛn nyuzen tima anawara la haasa awa dum tagna koo tɛɛnɛ tima banbaan 

niu, amaa a waa zi ya ba wudigi. 

14Koosa ŋɔ, di banawara laa daŋni un ni oo fosi, kaa laa kok banawara tiŋ un kaa laa 

nu o biksisa. 

15Saha naa maga ba sumi min di mu suŋi ba, mu zi nu ba wusisumau. Saha naa ba 

nyɛn wumukse ni kaa sumi min, mu zi suŋi bau a fosi ba ali wumukse taa ni. O zi wa 

nyɛ ba jirimau, 

16kaa fosi ba a li tum tagnini a nyɛ ba mii ziŋi papaha. 

BOOLA 92 

1O yaa weriu wa nibine maga ki zaami ya Kunyan Koosa naa zene a kpak kina maga 

kpok a kaali nara maga chen. O vɛɛn werwa ya yaa lɔ boolau aa nyɛ o sɔn ti wa 

jirima. 

2O vɛɛn werwa ya mɔɔli aa biksi narau chɔɔsi maga chenani o chiŋi bar bɛgim a nyɛ 

ya ali o daŋni ti ni, kaa vɛɛn ki sɛm ba dusumsi maga chenani o ya wuti tiina. 

3O werwa ya yaa mosi ya zɔɔsi ki moseu kaa lɔ bool lɛma aa zaami un. 

4Mu Kunyan Koosa, tum zene anawara i tum chen ya min tusɔɔnau, chendaha muu zi 

lɔ tusɔɔn boolau aa pɛki i sɔn ti. 

5I tum ta zenu kinkan ka nar ki vɛ zim i bambi wu lise. 

6Naa maga vɛ kpaki nɛha koo i zima ti, tiin waa ki zim i tum ta awa i bambi lisi. 

7Tum tagna nibinsi ta bɔnɛ nyɛni zi wa chi kɔsau, ka bɔnɛ ka waa di nyusum ali ba 

wɛɛ ni, amaa wuzu digi i zi na ba mag galimsau a ta ba yɔri, 

8domi hin ya ya Kunyan Koosa naa zene a kaali kina maga chen hali saha naa vɛ kpak 

bɔ. 

9Ya zimu di wuzu digi i zi wa nyaŋi tum tagni nibinsa magwa kaa vɛɛn kpu i dɔma 

maga. 

10Lalaknɔ i nyɛ min i kpok tiu mu zi kpok a chi nyu zen tiina. I vɛɛn ya alibarkau a du 

min ni a nyɛ min tusɔɔna. 

11Mu si ka sir na chenani i nyaŋi mu dɔm ta a nyɛ minnu, kaa vɛɛn nu chenani ii 

namsi tum tagni nibinsi ta baa kaasi. 

12Nibinsa banawara vɛ kpak galimsa chen nyɛni zi wa weru a chi bone bugila kaa 

vɛɛn ki si a chi bugil ziŋziŋɛ nawara funɛ nyɛn pulim naa baa yir Lɛbanɔn chen ni. 

13Baa zi wa chi bugili nawara ba du Koosa bar jɛɛmi dam ti ni a si a tɔ un chennu. 

14Chen bugili ta yaa wa hɛɛsiu kaa laa nɔn nɔna. A ka yaa kur kpoku a chiŋi ka a 

kpachaka sɔɔni beŋi kaa vɛɛ huli. 

15Chen la biksi di ya Kunyan Koosa naa ya mu ni koki ali mu wumukse ni chen ya 

wuti tiinnɛ ali o sɛriya bar diili ni kaa vɛɛn vɛ zim wu tagni tumi. 

BOOLA 93 

1Ya Kunyan Koosa ya kina maga koora, o zenzen awa o kpok chi ki laarirɛ o laari kaa 

vɛɛ uri. O funɛ naami tɛɛnɛ, kina maga funɛ weriu. Kindɔŋ waa fun pɔɔki un ni. 

2Ya Kunyan Koosa, i nyɛnu a vɛ kpak piili. Chenani i dɔ kina maga chen ya wutirɛ a 

chiŋi. 

3Ma zim chenani nii fali yaa wa zu pol niŋmɛn kpok aa pal kaa laa chɛɛmi chenu. O 

chɛɛm ti yaa chi o pɛki Koosa sɔn tirɛ. 

4Ya Kunyan Koosa duŋduŋ dɔ kina maga. O kpok ti awa o yiko kaali kin nawara o 

naami chen magawa. 

5Ya Kunyan Koosa, i chiksɛsi ta wa kpak siili. Chenani i kpak tuchaana ali i wɛ maga 

ni chen zi vusiu hali saha naa vɛ kpak bɔ. 

BOOLA 94 

1Ya Kunyan Koosa, hin ya Koosa naa laa lɛrigi nara diŋsa, adaha yaa sumi hinnu di i 

nyɛ tɛɛnɛ nɔ magkpaa na i paan ti. 

2Hin vɛɛn ya naa laa di nara maga sɛriya, adaha yaa sumi hinnu di i lɛrigi nyukpok 

tima ta diŋsa. 

3Ya Kunyan Koosa, tum tagna nibinsi ta yaa kpak tusɔɔnau aku ba tum ta daha. 

4Banawara laa chɔk pulimsa chiksɛsa chen gbaan yaa dɛɛsi nyukpokau ali ba tum taa 

ni. 

5Ba yaa muksi i ni jɛɛmɛ tau kinkan saha maga. 

6Ba yaa vɛɛnaa yisi luhaana awa sunsi miisisau hali wa hɔɔra banawara nyɛn ya pulim 

ti ni. 

7Ba yaa ya chennu kaa laa lisi ba bambisi ni di ya Kunyan Koosa naa ya nawaalsi Ju 

tima funɛ jɛɛmi chen wara na ba. 

8Mu walɛ, ma gil ma womsi tuma ta chen kaa buksi nɛha. 

9Ma zim di Koosa naami ya diŋsa awa ya see ta, adaha o gbaan nu sɛmau kaa laa na 

wɛ wa o see ni. 

10Waa laa nyini pulimsi maga, adaha oo zi koti lɛrigi digi diŋnau, waa vɛɛn ya nara 

maga ni biksi, kaa a zi kaa val yɛrɛ o vɛ kpak zima. 

11Ya Kunyan Koosa zim chenani nibinsi maga lisiu. O zim ba nɛha awa ba womsi 

lisisi magwa. 

12Tusɔɔn nyɛn nibine naa laa nu Koosa biksi kaa laa tum o tutɔu. 

13I yaa fosi unnu ali wumukse ni, kaa hur bɔ zenzen a dau tum tagin nibinsi ta, baa 

chesi un ni. 

14Ya Kunyan Koosa waa zi kpa o nibinsa a ta ba namsi. 

15O zi di ba sɛriyau wa wuti ni, chen ni banawara maga ya wuti tima chen zi waa 

daŋni chennu. 

16Nandigi wato a chiŋi mu gantɛl ni di ya chem tum tagin nibinsi ta. 

17Ya Kunyan Koosa fa vɛ suŋi min, anna ba fa kpu minnu. 

18Mu funɛ ŋɔ unnu, di muu chelu chen, adaha o suŋi min ali chenani o chiŋi bar bɛgim 

aa daŋni nara chen ni. 

19Saha naa maga mu bambi wa chɔk, waa yaa suŋi min a sɔɔni mu bambi ti. 

20Muu sumi hinnu di i ta nyɛ banawara vɛɛ di nara sɛriya wa wuti ni, kaa sɛm aa lɔ 

wuti tima chen kpak wudigi ali i suwachak ni. 

21Ta vɛɛn la banawara yaa dɛu nyinbaanasa di ba kpu tum were ni tumɛ chen a du i 

suwachak ni. 

22Mu Kunyan Koosa, amaa muu sumi hinnu di i kok min aa li mu wumukse ni. 

23Hin laa zii lɛrigi tum tagna ni tumɛ ta diŋsa kaa ki ta ba yɔri aku ba tum tagni taa 

daha. Ya Kunyan Koosa naa ya ya Koosa chen laa zi ta ba yɔri. 

BOOLA 95 

1Ma nyɛ ya lɔ tusɔɔn boola aa nyɛ ya Kunyan Koosa naa laa kok ya chen ni. 

2Ma nyɛ ya wa o suwachak a wa lɔ boola ta a zaami un kaa pɛki o sɔn ti. 

3Ya Kunyan Koosa ya tɛɛnɛ nɔ ki naamɛ maga Koosa. O vɛɛn ya koor zenne a kaali 

koosisi anawara nibinsa maga aa jɛɛmi chen. 

4Waa dɔ tɛɛnɛ nɔ maga kpok, piili tɛɛnɛ munchiika ni aa zini tɛɛnɛ ti magbɔ waa dɔ o 

maga. Vɛɛn piili tɛɛnɛ magbɔ ni aa zini bɛ nyuuna maga waa dɔ o maga. 

5Waa funɛ vɛɛn naami teku awa tɛɛn hulɛ maga a dɔ a kpok. 

6Ya Kunyan Koosa ti funɛ naami ya nibinsa awa kina maga, adaha ma nyɛ ya la gbiri 

o suwachak ni a jɛɛmi un. 

7Ya chi o piisisiwa, ka o ka ya ya Koosa aa dɛɛsi ya kaa laa nyɛ ya diwe. Maa nu 

chenani oo sɛm ya zinan. 

8"Ma ta nyɛ ma diŋsa vɛɛ nu wɛ a chi chenani ma nawaalsi ta fun du saha naa ba fun 

nyɛn nyaabaan ti ni a gba aa kaali a wa tel doonani ba funɛ yir Mɛriba awa Masa 

chen. 

9Ba see funɛ na tum zenne anawara mu tum a nyɛ bau, amaa ba waa fun nu mu nɔ. 

10Mu fun na paan a du ba ni bun fumnaasi, domi ba funɛ vɛɛu di ba waa zi nu mu nɔ 

kaa tiŋ mu biksisa. 

11Paan ti funɛ nu min chen daha, mu fun vɔu vɔwa a ŋɔ ba di ba waa zi bu tel pulim 

naamu fun kpa a nyɛ ba di ba la tel a hiisi chen." 

BOOLA 96 

1Ma nyɛ ya maga yaa ki lɔ bool fali aa nyɛ ya Kunyan Koosa ni. Tɛɛnɛ nɔ nibinsa 

maga ki lɔ bool ti aa pɛki o sɔn ti. 

2Ma nyɛ ya maga yaa ki lɔ boola aa pɛki o sɔn ti. Wuzu maga, ma nyɛ yaa sɛm nibinsa 

ni di o funɛ fosi yau ali ya tum tagna tumi ni. 

3Ma nyɛ yaa mɔɔli o zenzen awa o jirima aa nyɛ pulim bɔnɛ nibinsa ni. Ma nyɛ yaa ŋɔ 

nibinsa maga ni tum zene kinkan nawara o tum nyɛ ba chen. 

4Ya Kunyan Koosa zenu a kaali vuga nawara nibinsa fun kɔɔri chen maga. Adaha ma 

nyɛ yaa pɛki un a ki nyɛ o duŋduŋ sɔn ti wa jirima. 

5Pulim bɔnɛ nibinsi ta maga jɛɛmi vursa awa vugwa saha maga, amaa ya Kunyan 

Koosa naa yaa jɛɛmi chen funɛ naami buudaha awa tɛɛnɛ nɔ. 

6Ya Kunyan Koosa naa kpak zenzen awa jirima awa kpok awa o werwer chen nyɛn o 

bar jɛɛmi dam ni ali Jerusalɛm ni. 

7Ma nyɛ tɛɛnɛ nɔ nibinsa maga ki pɛki o sɔn ti, aku o zenzen ti awa o kpok ti daha. 

8Ma nyɛ yaa nyɛ o sɔn ti wa jirima, aa kpa ya papasa a waa nyɛ un ali o bar jɛɛmi dam 

ti ni. 

9Chenani Koosa du chen daha, ma nyɛ ya yaa kpa ya titi a tu tɛɛnɛ saha naa maga ya 

wa di ya jɛɛmi un. Saha naa ya nyɛn o suwachak ni, ma nyɛ hansura kpak ya. 

10Ma nyɛ yaa sɛm pulim bɔna nibinsa maga ni di ya Kunyan Koosa ya tɛɛnɛ nɔ 

nibinsa maga koora. O funɛ naami tɛɛnɛ ti kina maga funɛ weru. Kindɔŋ waa fun 

pɔɔki un ni. Saha naa o wa kani di o di tɛɛnɛ nɔ nibinsa wa sɛriya o zi di unnu wa wuti 

ni. 

11Ma nyɛ yaa pɛki un, domi tɛɛnɛ awa buudaha awa teku awa kina nawara o naami du 

teku ni chen daha. 

12Ma nyɛ ya vɛɛn ki pɛki un aku ya ŋmaana awa o ki parɛ daha. Ma nyɛ ya vɛɛn ki 

pɛki o sɔn ti aku bugila nawara nyɛn du tuha ni chen daha, domi nan kina naa magaa 

biksi ya o zenzen tiu saha maga. 

13Ya Kunyan Koosa zi wau wuzu digi o wa di tɛɛnɛ nɔ nibinsa sɛriya. Saha naa o ka 

wa kani di o di sɛriya ti, o zi diu wa wuti ni. 

BOOLA 97 

1Ma nyɛ ya tɛɛnɛ nɔ nibinsi maga tusa sɔɔni hali wa banawara kanɛ nii nɔɔsi ni, domi 

ya Kunyan Koosa ya tɛɛnɛ nɔ magkpaa koora. 

2Dobaala wa birsa kur go unnu a wa kaali, ka oo di o koora wa wuti awa wu were ni. 

3O chi o yaa valu ka din te o suwachak a laa di o dɔm nawara go un chen. 

4O yaa nyɛ nasɛha tɛsiu a chaani tɛɛnɛ nɔ maga, nibinsa yaa na chen o ya ba hansura. 

5Ya Kunyan Koosa naa dɔ tɛɛnɛ nɔ maga chen wati, o chi kuŋkulsa maga yaa chɔksiu 

aa chesi a chi chenani nu yaa ŋmɛɛri a chɔksi aa chesi chen. 

6Buudaha awa o ki naamɛ maga biksi pulim bɔnɛ nibinsau wa Koosa zenzen awa 

jirima, kaa vɛɛn ya wuti tiina. 

7Ma banawara maga laa jɛɛmi vuga chen zi wa di hiisau, domi ba vug ta jɛɛmi ti zi wa 

ta ba yɔriu. 

8Ya Kunyan Koosa zi wa di ma Jerusalɛm tima awa ma Juda tima sɛriya wa wuti ni, 

adaha ma nyɛ ma tusa sɔɔni. 

9Waa zene a kpak kpok a kaali kina maga, kaa vɛɛn dɔ tɛɛnɛ nɔ mag kpok a kaali vug 

ta maga. 

10O daŋni nibinsa banawara vɛɛ daŋni tum tagni tumi bar nyɛniu saha maga. Waa laa 

kok banawara laa jɛɛmi un chen maga, a fosi ba aa li tum tagna nibinsi nisi ni. 

11Saha maga o chi o yaa suk dinne aa chaani banawara vɛ kpak galimsa o suwachak ni 

chen nyinbaan, kaa vɛɛn nyɛ ba bambisaa sɔɔni saha maga. 

12Adaha ma nibinsa banawara vɛ kpak galimsi chen, ma nyɛ ma bambisi sɔɔni aku 

kinkina ya Kunyan Koosi ti ya aa nyɛ ma chen daha. Saha maga ma yaa ki lisi chenani 

Koosa naa du kasi chen tum aa nyɛ ma kaa kpa zaami ki nyɛ un. 

BOOLA 98 

1Ma nyɛ ya maga yaa ki lɔ bool falɛ aa nyɛ ya Kunyan Koosa ni, domi o tum tum zene 

kinkannɛ aa nyɛ ya. O kpa o kpok awa o yikore a fosi tɛɛnɛ nɔ maga. 

2O funɛ chaasi chenani o kpak kpok aa fosi nara chenu a biksi pulimsi maga. 

3Chenani o fun la nɔɔni di o zi chiŋi bar bɛgim aa daŋni Ju timau kaa tiŋ ba wa wuti ni 

chen, o funɛ ya chenu a nyɛ ba. Tɛɛnɛ nɔ luksa maga nibinsa zimu chenani Koosa fosi 

nara. 

4Ma nyɛ yaa ŋɔ tɛɛnɛ nɔ nibinsa maga di baa lɔ tusɔɔn boola aa pɛki ya Kunyan 

Koosa sɔn ti. 

5Ma nyɛ ya vɛɛn ki lɔ bool lɛma aa zaami o sɔn ti. 

6Ma nyɛ yaa mosi bɔɔsiwɛsa kaa ki hu kaabulsa awa tusɔɔn ni aa nyɛ ya Kunyan 

Koosa naa ya tɛɛnɛ nɔ mag koora chen ni. 

7Nar la chiŋi a nyini teku awa mɔɔgsa awa kinawara maga nyɛn a ni, i zi na chenani a 

yaa chɛɛmiu a chi aa pɛki Koosa. Hali nar la chiŋi bii digi mun ni a nyini, o yaa chi bii 

ti mun bugili taa maga yaa zaami Koosa sɔn tiu. Ma nyɛ tɛɛnɛ nɔ nibinsa awa o ki 

nyine maga gbaari aa pɛki Koosa, 

9domi wuzu digi o zi wa wau di o wa di tɛɛnɛ nɔ sɛriya. Saha naa o ka wa kani di o di 

sɛriya ti, o zi di unnu wa wuti ni. 

BOOLA 99 

1Ya Kunyan Koosa ya tɛɛnɛ nɔ maga koora, adaha ma nyɛ ya maga ki ɔm un kinkan. 

O kanɛ o kankoor kor niu awa kina abalɛ anawara chi malaikasa chen ali o bar jɛɛmi 

dama ni. Chendaha o chi tɛɛnɛ tii zigsiu aku o zenzen ti daha. 

2Jerusalɛm tima maga na ya Kunyan Koosa zenzen tiu. Waa vɛɛn ya pulim bɔnɛ maga 

koor zen. 

3Ma nyɛ nibinsa maga ki pɛki o sɔn naa zenne kinkan chen, domi o ya tuchaana 

tiinarɛ a kaali nara maga. 

4O ya koor zenne, o daŋni wɛ anawara deŋli o nyinbaannɛ. O funɛ vɛɛn di Ju tima wa 

sɛriya awa wuti ni. 

5Maa zaami ya Kunyan Koosa ti, kaa ki wa o suwachak a wa gbiri a jɛɛmi un, domi o 

ya tuchaana tiinarɛ a kaali nara maga. 

6Ya nawaalsa banawara ba funɛ yir Mosis awa Aarɔn chen funɛ ya o dama 

kɔkɔɔrsawa, ka ya nawaal Samuɛl ka fun ya o witiina aa sumi un. Ba yaa fun sumi un, 

o yaa fun nu ba wusisumau. 

7Saha naa Mosis awa Aarɔn fun nyɛn nyaabaan ti ni chen, o funɛ sɛm sɛmau ba wati 

ali dobaal tuha ni. Doonee ba fun tiŋ o chiksɛsa awa o biksisi ta. 

8Ya Kunyan Koosa, i nibinsa yaa fun sumi hin, i yaa fun nu ba wusisumau. I yaa fun 

lɛrigi ba diŋsau kaa vɛɛn gil ba tum tagni ta a nyɛ ba. 

9Chendaha maa zaami ya Kunyan Koosa ti kaa wa zini kunkule naa nyuha ni o bar 

jɛɛmi dam ti zɔŋ chen a jɛɛmi un, domi o ya tuchaan tiinarɛ a kaali nara maga. 

BOOLA 100 

1Tɛɛnɛ nɔ nibinsa maga, ma nyɛ yaa mɔmsi kaa za ki chiksi aa biksi nara chenani ya 

tusa sɔɔni a nyɛ ya Kunyan Koosa ni. 

2Ma nyɛ yaa wa o suwachak a waa jɛɛmi un wa tusɔɔn kinkan ni a lɔ boola aa pɛki o 

sɔn ti. 

3Ma nyɛ ya la nɔɔni ali ya bambisa awa ya nɔɔni ni di ya piin zimu di Koosa ya ya 

Kunyan. Waa funɛ naami ya. Waa vɛɛn dɔ ya. Ya chi o piisisiwa ka o nyini ya saha 

maga. 

4Ma nyɛ ya val o bar jɛɛmi dama bolzɔɔnɔ a laa zu o wati aa zaami un. Saha naa ya 

yaa la zu dooni ma nyɛ ya yaa chiŋi o dam ti salbaan ni aa pɛki o sɔn ti. 

5Ya Kunyan Koosa tum tum werewa saha maga. O chiŋɛ bar bɛgimu a nyɛ o nibinsi 

ni ali o daŋni kinkan ni saha naa vɛ kpak bɔ. Chenani o ya wuti tiina a nyɛ ba chen ka 

wa vɛɛn kpak peti. 

BOOLA 101 

1Mu Kunyan Koosa, saha maga mu yaa lɔ booliwa aa pɛki i sɔn ti domi chenani i 

chiŋi bar bɛgim a nyɛ ya ali i daŋni ni, awa chenani i yaa di ya sɛriya wa wati ni chen. 

2Muu sumi hinnu di i wa suŋi min, mu koti a nyɛn nyɛni weri ali mu dama ni kaa vɛɛn 

kpak sɔn weri ali nibinsa maga wati. 

3Kaa ta wa tum wu tagin wuzu digi maga. Nibinsa banawara see su hin gbarigi chen 

tumtumse wara sɔɔni mu bambi, amaa mu ka wa kpak wudigi aa zi ya kpaala ba wɛ 

taa ni. 

4Mu zi kpaŋi mu titiu aa ŋɔ wuti kaa ta kpak saha aa lagmi banawara laa tum tum 

tagna ni. 

5Mu waa zi kpak saha aa lagmi nibinsa banawara wure ba dɔŋtima gantɛl lɔɔli chen 

wati. Mu ka waa zi vɛɛn la nyukpok tima aa du mu wati. 

6Amaa mu zi la nibinsa banawara Koosa see su chennu adu mu dam ti ni, kaa nyɛ 

banawara laa ŋɔ wuti, ali ba wɛ maga ni chen ya mu tumtumsa a tum ki nyɛ min. 

7Mu waa zi la nibinsa banawara maga ya nusun tima awa banawara laa mur ba titi 

chen maga a du mu dam ti ni. 

8Saha maga, mu yaa duŋni tum tagna nibinsa banawara nyɛn Jerusalɛm niu aa ta, kaa 

laa di pulim ti maga tum tagna ni tumɛ ta wa sɛriya aa na ba galimsa aa ta baa yɔri. 

BOOLA 102 

1Mu Kunyan Koosa, muu sumi hinnu di i cheŋi i diŋsa kaa numu wusisum nɔ a suŋi 

min ali mu wumukse naa ni. 

2Mu vɛɛnaa sumi hinnu di mu yaa wa nyɛn wumukse ni kaa sumi hin, i ta vɛ min a 

taali kaa chɔ lalaka a wa suŋi min. 

3Lalaknɔ mu nyɛni zi chi chenani nyɔɔsa yaa ku, din wa bu a bu vɛɛ kuuli chenne ka 

mu bara maga boori a chi din di kin. 

4Nibinsa tuksi minnu a dau tɛɛnɛ a chi kɔsa, chendaha mu nɔɔ wa bu lɛm diwe ni. 

5Mu bara maga zi ka hoka awa tɔn duŋduŋnɛ, chendaha mu yaa fɔuliu kinkan nara nu. 

6Chendaha mu nyɛni zi chi zimebe naa nyɛn nyaabaan ni awa kɔha sel naa o dɔŋtiina 

vɛ a ta chenne. 

7Mu nyɛni vɛɛn chi zimebe naa yaa gba a wa kani mampil ni o duŋduŋ chenne, 

chendaha saha maga mu wara chɔ do. 

8Mu dɔma awa mu ni haalɛ ta yaa pini minnu wuzu maga. Bɔnɛ yaa ya min asaasiu 

kaa kpa mu sɔn a ŋɔ nɔɔsa aa nyɛ nara ni. 

9Lalaknɔ o chi mu diwe zi ya tɔrɛ. Mu ka yaa vɛɛn wiu mu sini li aa du mu ki nyɔɔlɛ 

mag ni, domi i na paan kinkanu a du min ni, a chi i zer min a yo ta bar boli ni. 

11Mu nyɛni vɛɛn chi kɔsiwa koo chenani zaazɔɔn basɔn yaa chɔ a wa nyuksi bu bɛgim 

chenne. 

12Mu Kunyan Koosa, hin ka ya tɛɛnɛ nɔ koora hali saha naa vɛ kpak bɔ, chendaha 

chɔɔsi pusi digi maga nibinsa zi waa lisi i wɛu. 

13I zi wa siiu a ɔm Jerusalɛm tima wa siki kaa fosi ba ali ba dɔm nisi ni, domi saha 

weri chen wa i fosi ba. 

14Tɔha ti funɛ ya diche chen maga di i tumtumsi ta waa ha vɛɛnaa daŋni unnu kaa laa 

ɔm doon nibinsa wa siki. 

15Mu Kunyan Koosa, tɛɛnɛ nɔ maga koorsa awa pulim bɔnɛ nibinsa maga zi waa ɔm 

hinnu aku i zenzen awa i kpok ti daha. 

16Saha naa i bu wa nyɛ ba bukoo sa Jerusalɛm, i zi wa chaasi i zenzen tiu a biksi ba. 

17I zi wa cheŋi diŋsau aa nu banawara i fun vɛ a ta chen wusisumsa. 

18Ma sɔbi wɛ anawara maga ya Kunyan Koosa ya chen a dau, chen ni maa zi wa kpa 

biksi chɔɔsi pusi digi nibinsau ba gbaan pɛki o sɔn ti. 

19Ya Kunyan Koosa ti nyɛn o bar nyɛni naa du kasi baa yir o tɔha chenne kaa laa 

nyini tɛɛnɛ nɔ maga. 

20O yaa suŋi banawara ba tɔ a ta dɛ ni baa fɔuli chenu awa banawara ba na ba galimsa 

a ta ba yɔri di ba siti chennu. 

21Chendaha nibinsa maga zi waa mɔɔli o sɔn tiu kaa ki pɛki un ali Jerusalɛm ni. 

22Baa zi waa ya chennu saha naa pulimsa awa koorsa yaa wa lagmi di ba jɛɛmi ya 

Kunyan Koosa ali o bar jɛɛmi dam ti ni. 

23O chi ya Kunyan Koosa ti yisɛ mu kpok magwa ali mu bara ni a nyɛ mu vɛ kaa tel 

mu saha. 

24Chendaha muu sumi hinnu di i ta la mu miisa lalaka kaa nyɛ mu hɛɛsi, domi hin 

nyɛnɛe a vɛ kpak peti. 

25Saha digirɛ i fun kpa i nisa a naami tɛɛnɛ awa buudaha awa kinawara maga nyɛn a 

ni. 

26Kina maga zi wa binu a chɔk a chi kilaarɛ, amaa i waa ka wa kpak bar peti, 

27i waa kur nyɛnu a vɛ kpak chɛrigi a vɛɛn vɛ kpak peti. 

28Hin laa zi waa il ya bisa kaa vɛɛn ki kok hali wa ba niisisa aa li wu tagin mag ni. 

BOOLA 103 

1Mu daŋni mu kpa mu bara magawa aa zaami ya Kunyan Koosa, domi o ya tuchaan 

tiinnɛ a kaali nara maga. 

2Mu zi zaami unnu, domi muu lisi tum were anawara o tum aa nyɛ min chennu. 

3Waa ya naa gil mu tum tagna aa pɛŋ min, kaa laa tiibi min ali mu wichɔtisi maga ni. 

4Waa kok min aa li siu ni a vɛɛna daŋni min kinkan kaa laa ɔm min siki saha maga. 

5Wuzu maga, o kur tumtum were kinkannɛ aa nyɛ min. Ma zim chenani tiisi pɔl kpak 

kpok a koti aa kpaksi kɔha kina chennu. Kpok naa o nyɛ min chen chi o kpok tire. 

6Nibinsa banawara ba vɛɛ di sɛriya awa wuti ni, o waa yaa di ba sɛriyau awa wuti ni. 

7Saha digi o funɛ chaasi o nyinbaan tiu a biksi ya nawaal Mosis a biksi Ju tima 

chenani o fun tum tum zene hali a fosi ba ali ba dɔma nisi ni. 

8Ya Kunyan Koosa ya siki ɔmnɛ, kaa chiŋi bar bɛgim a nyɛ ya ali o daŋni ni. O wa 

vɛɛna na paan aa du ya ni lalaka. 

9O wara kpa tum tagni anawara ya tum un aa du o bambi ni aa lisi saha maga. Hali o 

na paan a du ya ni, o paan ti wara vusi. 

10O wara lɛrigi ya diŋsa chenani faa lawa o lerigi aku ya tum tagna daha. 

11Ma zim chenani buudaha bol kinkan wa tɛɛnɛ ni chennu, Koosa daŋni ti zenzen du 

chenne a nyɛ banawara laa ɔm un chen ni. 

12Chenani nha bar yɛli bol wa nha bar cheli ni chen, chenne o yisi ya tum tagna ali ya 

ni a ta bar boli ni. 

13Chenani nyana yaa ɔm o be siki kinkan chen, chenne ya Kunyan Koosa ɔm 

banawara laa ɔm un chen siki. 

14O zimu di o funɛ kaa naami ya chen, o funɛ kpa hɛɛriwa a ma ya. 

15Ya nyɛni chi kɔsa awa kɔha tuha paputa anawara yaa yeligi yeligisi chenne. A yaa 

nyuu aa si a wa tel pɛnsa. 

16Limaŋ saha peha ka wa mo a, a yaa chesi tɛɛnɛ niu nara bu vɛɛ na a, 

17amaa Koosa daŋni ti awa o tum were tumi chiŋɛu a nyɛ nibinsa banawara laa jɛɛmi 

un chen hali saha naa vɛɛ kpak bɔ. 

18O daŋni ti awa o tum were tumi ti vɛɛn chiŋiu a nyɛ nibinsa banawara kpak si sɛɛm 

a tiŋ o biksisa awa wuti ni. 

19Ya Kunyana Koosa funɛ kpa o kankoor koor tiu a chiksi o tɔha ni. Waa ya kina 

maga koora. 

20Ma banawara ya Koosa malaikasa, o nyɛ ma kpoku di maa tiŋ o biksisa kaa ki nu 

chenani maga o sɛm ma, adaha maa zaami un saha maga. 

21Ma malaikasa banawara ya o tumtumsa aa tum o tutɔ chen, maa zaami un. 

22Ki nyine anawara maga nyɛn tɛɛnɛ nɔ ni maga, maa zaami ya Kunyan Koosa, domi 

waa ya ma koora. Mu gbaan daŋni mu kpa mu bara magau a zaami un. 

BOOLA 104 

1Mu daŋni mu kpa mu bara magawa aa zaami ya Kunyan Koosa, domi i kpak zenzen 

awa jirima kinkannɛ, 

2ka chaani go i bar nyɛni maga. I funɛ naami buudaha ti o pɛnu kinkan, 

3i sa i bar nyɛni naa ya o tɔha chen a zɔŋ buudaha ti ni. O chi saha naa dobaala awa 

pɛha yaa val, hin yaa vɛɛn nyɛn a ni. 

4Chenani koora dam tumtumsa yaa nu koora nɔ a kpa o sɛm sɛmsa a laa nyɛ nara ni 

chen, chene o chi peha awa nasɛha maga yaa vɛɛnaa nu i nɔ. 

5O chi i funɛ kaa naami tɛɛnɛ, i funɛ dau zachiku a chi chenani nar yaa kaa baŋ dɛ 

chen. I funɛ dau zachik tiu o kpok kinkan, chen ni o waa zi chel. 

6I funɛ vɛɛn kpa niitiwa a tɔ tɛɛnɛ ti maga, a tɔ hali awa kuŋkulsa awa bɛ maga. 

7I funɛ sɛmsɛm kpokau niiti ta wati, 

8a fun pal lalaka a tu nɛŋbɔɔsi maga awa doonani i fun kɔɔri di aa pal. 

9I fun vɛɛn dau magbɔ di niiti ta taa kaali a bu wa tɔ tɛɛnɛ maga. 

10I funɛ naami bugilsau aa bul nii hali a burigi pola a pal a su nɛŋbɔɔsi maga, 

11chen ni kɔha sela awa kakusa yaa wa dooniu a waa nyɔ. 

12Pol ta nɔɔsi ni, zimebisa yaa du zaŋau a saksi bugili ni a kani dooni aa wi. 

13I nyɛ doon li buudaha a wa tɛɛnɛ hali o wa pɔr, chen ni ki parɛ zi koti ki siu. 

14I nyɛ kɔsa nyu tɛɛnɛ nɔ niu, chen ni nuhɛ zii seu, kaa vɛɛn kpa ki du kurgɛ a ta tɛɛnɛ 

ni, chen ni nibine zi koti du aau chenani oo daŋni. 

15I nyɛ nara fur sinpilimu baa nyɔ ka bɔnɛ ka tuk nuuho, baa tiksi koo aa di o nyɛ ba 

tusa sɔɔni. I vɛɛn aa nyɛ narau wa ku saha maga, chen ni ba zi na kpoku aa tum tuma. 

16I nyɛ doon niu aa du bugil zenzene anawara nyɛn pulim naa baa yir Lɛbanɔn chen 

ni. 

17Dooni zimebisa fun du a zaŋa bugili taa ni ka nyindiirsi gbaan du a zaŋa a dugli 

bugili ta. 

18I nyɛ chɛsa nyɛn kinkɔɔksi niu ka choomsi nyɛn gbɛntɛlbɔɔsi ni a kpa a titi aa sogli. 

19I funɛ naami pɛnau, a nyɛ oo chiŋi aa biksi saha, kaa vɛɛn naami nha o zim saha naa 

o yaa yɛli a vɛɛn zim saha naa oo chel. 

20I funɛ vɛɛn naami dusumu chen ni, kɔha sela maga zi koti a gba ki diu. 

21Nyuzen tima bisa yaa wosiu, saha naa a tiŋ a nima mun ni aa dɛu diwe anawara i 

kpa nyɛ aa chen ni. 

22Saha naa nha wa yɛli, a yaa bur kaaliu a la chɔ a bar chɔɔlɛ ni. 

23Saha ti, nibinsa ka yaa siu dooti ni, a saksi aa la ba tumasi ni, a laa tum hali zaazɔɔn. 

24Ya Kunyan Koosa, kina kinkannɛ i naami ta tɛɛnɛ nɔ ni. I ka naami a maga wa nɛha 

nɛɛ. 

25I naami teku o zen kinkan kaa pɛn kinkan a nyɛ ki nyine zene awa ki wisa maga 

nyɛn dooni. 

26Teku ti nee sitimasa yaa val saha maga, ka nii tuha nuha nyɛn un ni aa zɔ. 

27Kinawara maga nyɛn doon chen yaa nyini i see nee di i nyɛ aa diwe. 

28I ka sir yaa nyɛ a diwe tau a di a puŋ. 

29Saha naa i vɛ nyɛn a wati di i suŋi a, hansura yaa kpak a. I ka vɛɛn wa laa hiisa a 

sitiu, a bur kaali hɛɛra anawara ni i piin kpa kɔɔri a chen. 

30Saha naa i ka vɛɛn wa kpa hiisa koo i siim ti a du a ni, a yaa bu burigi ki nyinewa. 

Saha maga hin laa nyɛ ya bichɛl falɛ awa ki parɛ, kaa vɛɛnaa nyini kina maga kpak 

miisa ali tɛɛnɛ ni. 

31Ya piin zimu di ya Kunyan Koosa jirima awa o zenzen ti zi nyɛnu hali saha naa vɛ 

kpak bɔ. Ya vɛɛn zimu di o tuha sɔɔnɛu wa kinawara maga o kɔɔri chen ni. 

32I zenzen awa i kpok ti daha, o chi saha naa i wa lɛli i see a nyini tɛɛnɛ nɔ, o yaa 

zigsiu koo saha naa i wa gbaŋsi bɛ a yaa bu dinne. 

33Mu zi lɔ tusɔɔn boolau aa zaami i waa naa ya mu Kunyan Koosa chen saha kinkan 

naa mu nyɛn tɛɛnɛ maga ni. 

34Mu kaa sumi hinnu di i la mu zaami booli ta wa tusɔɔn ni, chen ni mu gbaan tuha zi 

sɔɔniu. 

35Muu vɛɛnaa sumi hinnu di hin laa zi na tum tagna ni tumɛ galimsa a ta ba yɔri. Muu 

daŋni mu kpa mu bara magawa aa zaami ya Kunyan Koosa. Ma nyɛ ya maga ki zaami 

un. 

BOOLA 105 

1Ma nyɛ yaa zaami ya Kunyan Koosa kaa ki mɔɔli o zenzen awa o tuma anawara o 

tum a nyɛ ya chen aa nyɛ pulim bɔnɛ nibinsa ni. 

2Ma nyɛ ya maga yaa ki lɔ bool falɛ aa zaami un aa ki ŋɔ nibinsa maga ni chenani o 

tum alaazibu a nyɛ ya chen. 

3Ma nyɛ ya banawara laa jɛɛmi un chen ki zaami un wa tusɔɔn ni, domi waa dɔ ya. 

4Ma nyɛ yaa jɛɛmi Koosa saha maga kaa ki sumi un di o nyɛ ya o kpok ti ya koti aa 

tum o tuma ta. 

5Ya ya ya nawaal Abraham naa funɛ ya o tumtumna awa ya nawaal Jekɔb naa o fun 

yisi a nyɛ o titi ni chen niisisiwa. Ma nyɛ yaa lisi chenani ya Kunyan Koosa fun tum 

alaazibu tuma saha digi kaa fun vɛɛn di nibinsa wa sɛriya chen. 

7Ya Kunyan Koosa ya tɛɛnɛ nɔ maga Koosa. O daŋni ya maga tiŋ o chiksɛsi tau. 

8O zii lisi nɔɔ bɛgim naa o wa ya nawaalsa fun vɔu chennu hali saha naa vɛ kpak bɔ. 

9O wa ya nawaal Abraham funɛ te vɔu nɔɔ bɛgim ti, a gantɛl ni o fun vɛɛn lisi chen 

nɔɔ bɛgim ti ya nawaal naa ba funɛ yir Aizik chen wa. 

10Nɔɔ bɛgim naa o fun ŋɔ di o wa ya nawaalsa naa zi kpaku hali saha naa vɛ kpak bɔɔ 

chenne, o fun vɛɛn lisi ya nawaal Jekɔb gbaanko. 

11Wɛ anawara ya Kunyan Koosa fun vɔu di o zi ya nyɛ ba chen digi funɛ ya di o zi 

kpa pulim, naa baa yir Kenan chenu a nyɛ ba, o ya ba pulim. 

12Saha naa Koosa fun sɛm nan sɛmsɛm nɔ chen di Ju tima ta funɛ ya nar tamnɛ a nyɛn 

Kenan pulim ti ni. Ba ka waa fun vɛɛn dɔ pulim ti kpok. 

13Ba waa fun kani bar bɛgim kaa nyɛn a buuri aa kaali, 

14saha naa ba fun buuri aa kaali chen, Koosa funɛ kok bau ali koorsa banawara funɛ 

daŋni baa muksi ba chen nisa ni. 

15O funɛ ŋɔ ba ni nannɛ, "Mu yisɛ nara naa di bɔnɛ ya mu tumtumsa, ka bɔnɛ ka ya 

mu witiinsa, adaha ma ta wa gbaŋsi ba a du ba dɛŋasa.” 

16Saha naa ba fun bur la li Kenan pulim ti, Koosa funɛ nyɛ lɔsarɛ chel ba ni, ba daŋni 

diwe aku baa di. 

17Saha ti di Ju tima baal naa ba funɛ yir Josɛf ka o niinbisa fun yogli un a nyɛ pulim 

naa baa yir Ijipt tima chen funɛ piin nyɛn Ijipt pulim ni. Koosa ka funɛ biksi di ba 

yogli un a nyɛ pulim ti tima ni. 

18Ba funɛ kpa zɔglɛwa a du Josɛf naasa awa o baŋna a du dɛɛ ni. 

19Wuzu digi Ijipt tima koor fun wa deesi deesi digi, a fun vɛ zim chen mun. Doonee 

Koosa fun nyɛ Josɛf wa zima, o fun koti a biksi koor ti deesi ti mun. 

20Saha naa Josɛf fun biksi Ijipt tima koora naa funɛ ya koor zen chen deesi ti mun wa 

peti, o funɛ nyɛ ba yisi unnu ali dɛɛ ti ni. 

21O funɛ vɔu Josɛf koorau, a nyɛ o sak un ni ali zenzen ni a kpa Ijipt pulim maga kpok 

a du o nin ni. 

22Hali o funɛ kpak kpoku a kaali koor dam nihɛɛta banawara laa kpaami koor ti 

chenu. 

23Lɔsa kinkan funɛ wa chel Ju pulim ni chen daha, Jekɔb fun kpa ba ba la nyɛn Ijipt 

pulim ni. 

24Saha naa ba fun nyɛn Ijipt pulim ti ni, ya Kunyan Koosa funɛ nyɛ ba lul bisisau a 

kaali Ijipt tima ta. 

25Chenani Ju tima ta fun wasi aa kaali ba chen daha, ba funɛ ha bau a daŋni baa muksi 

ba kinkan. 

26Chendaha ya Kunyan Koosa funɛ yisi Mosis naa funɛ ya o tumtumna chenne awa 

Mosis maana naa ba funɛ yir Aarɔn chen. 

27Di baa la Ijipt pulim a la tum tum zene awa o alaazibu tuma ta a biksi Ijipt tima ta. 

28Koosa funɛ nyɛ birsire nyɛn Ijipt pulim ti ni nha awa dusum hali a wa tel wuzu 

butora, amaa Ijipt tima ta waa fun vɛɛn chiŋi di ba nu o nɔ. 

29O fun vɛɛn nyɛ ba niiti maga burigi chɛla, hali nyinsa anawara nyɛn a ni maga siti. 

30O fun bu tum sampɔta a wa su pulim ti luksi maga, hali ba koor dama maga funɛ ya 

sampɔtawa. 

31O fun vɛɛn nyɛ chɛnyɛsa awa bazaŋsa wa su pulim ti maga. 

32O funɛ nyɛ dobe wa chesi ka nasɛha tɛsi ka doon vɛɛ ni ili. 

33Dobe ta fun chɔk ba pulim ti bugila anawara laa nɔn nɔna awa anawara vɛɛ nɔn 

nɔna maga. 

34O fun vɛɛn nyɛ hɔɔna wa su pulim ti luksi maga. 

35Hɔɔna ta fun di pulim ti ki duusa awa ba ki parɛ maga. 

36A maga yɔri, o funɛ vɛɛn kpu Ijipt tima ta nibabichɛl hɛɛta maga. 

37O funɛ tum nan tuma naa magawa peti, kaa zi fun kpa Ju tima ta ali Ijipt pulim ti ni. 

Ba funɛ kaa li, ba funɛ chuŋi salma awa anzunfarɛ a gbaari ba buna ni, domi ba funɛ 

kpak alaafɛu kaa vɛɛn kpok. 

38Ijipt tima ta tusa funɛ sɔɔniu aku Ju tima funɛ li ba pulim ni chen, domi ba funɛ ɔm 

bau. 

39Saha naa Ju tima ta fun nyɛn nyaabaan ti a kaali chen, Koosa funɛ kpa dobaallɛ a te 

ba suwachak aa biksi ba nyinbaan nha, kaa ka kpa din te ba suwachak aa biksi ba 

dusum. 

40Lɔsa fun wa kpak ba kinkan. O fun nyɛ ba diwe awa namsa ba di puŋ. 

41Nnyɔksa fun vɛɛn kpak ba, o fun puk kparbunyaŋ digi ka nii mou wali kpok ni aa 

pal nyaabaan ti ni a chi pol pali di ba nyɔ. 

42Koosa funɛ tum nan tuma naa a nyɛ Ju tima ta niu, domi o funɛ lisi nɔɔ bɛgim naa o 

wa Abraham fun vɔu chenu. 

43Chenne o fun ya a yisi o nibinsa banawara o fun yisi chen ali Ijipt pulim ti ni, 

chendaha ba tusa fun sɔɔni baa lɔ tusɔɔn boola. 

44O funɛ kpa pulim naa o fun vɔu vɔwa di o zi kpa nyɛ ba chennu a nyɛ ba di ba kani 

dooni aa par tɛɛnɛ ti, 

45chen ni baa zii nu o nɔɔu kaa ki tiŋ o chiksɛsi ta maga. 

BOOLA 106 

1Ma nyɛ yaa pɛki ya Kunyan Koosa kaa ki zaami un saha maga, domi o tum tum 

wereu aa nyɛ ya kaa vɛɛn chiŋi bar bɛgim a nyɛ yaa li i daŋni ti ni hali saha naa vɛ 

kpak bɔ. 

2Chenani o tum nyɛ ya chen, nandigi wato kaa laa zi koti pɛki o sɔn ti a bɔ chen chim 

koo a mɔɔli nara maga ni wa tum zene anawara o tum chen. 

3Tusɔɔn nyɛn nibinsa banawara laa nu o nɔɔ kaa laa tum chenani deŋli nyinbaan ni 

saha maga. 

4Mu Kunyan Koosa, muu sumi hinnu di ii lisi mu wɛ. Saha naa i wa kaa fosi i nibinsi 

ta, i kpa min a gbaari ba ni. 

5Muu sumi hinnu di i nyɛ mu gbaari i nibinsi taa ni aa di nyusum naa i kaa wa nyɛ ba 

chen, kaa vɛɛn kina tusɔɔn naa i kaa kpa nyɛ ba chen. 

6Ya gbaan tum tum tagnu a chi chenani ya nawaalsi ta fun tum chen. 

7Baa funɛ nyɛn Ijipt pulim ni chen, ba waa fun zim Koosa alaazibu tum ta muna. Ba 

yaa fun vɛɛnaa lisi tum zene anawara maga o tum aa nyɛ ba chen, domi o funɛ daŋni 

bau. Hali ba funɛ la tel mɔɔg naa ba funɛ yir Mɔɔg Sɛɛm chen, ba funɛ vɛ o waa 

Koosa naa kpak kpok awa yiko chen nɔu. 

8O ka funɛ vɛɛn fosi bau a chi chenani o fun piin vɔu chen, chen ni baa zi zimu di o 

kpak kina maga kpoku. 

9O funɛ ŋɔ Mɔɔg Sɛɛm ti niu o peksi bulɛ, ka o walɛ ta fun val tɛɛn huli ni a la ji. 

10O funɛ fosi bau ali banawara ya ba dɔm chen nisi ni. 

11Ba dɔm ta funɛ magsi di ba tiŋu, amaa nii funɛ di ba magau ba luku jiili. 

12Saha tirɛ Ju tim ta see fun su o vɔu ti a zi fun lɔ pɛki boola aa zaami un. 

13A waa fun vusi ka ba sugli chenani Koosa ya a nyɛ ba chen kaa fun ya wɛ anawara o 

vɛɛ daŋni. 

14Ba bambisa maga funɛ burigiu ali nyaabaan ti ni, chendaha ba funɛ zamsi Koosau. 

15O ka funɛ nyɛ ba ba tutɔ ki daŋni tiu, amaa a gantɛl ni wichɔ tagin funɛ tu ba ni. 

16Saha tirɛ ba zi fun na paan a du Mosis wa Aarɔn ni, domi ba waa funɛ ya Koosa 

tumtumsa a kpa ba aa val. 

17Doonee tɛɛnɛ fun pɛksi ka banawara ba funɛ yir Detan awa Abiram chen wa ba walɛ 

mag fun zu bɔɔ ti ka tɛɛnɛ ti bur wa tɔ. 

18Din fun vɛɛn tuu awa di tum tagna tima taa maga. 

19Ba funɛ kpa salmarɛ a ma nuha, a fun gbiri a jɛɛmi un ali bi naa ba funɛ yir Sanai 

chen mun ni. 

20Ba funɛ kpa sel tirɛ a chiksi Koosa bar chiŋi ni. 

21Ba funɛ sugliu di Koosa ti funɛ yisi ba ali Ijipt pulim wa o kpok ni chen. 

22O funɛ vɛɛn tum alaazibu tuma kinkan a nyɛ ba saha naa ba fun la tel Mɔɔg Sɛɛm ti. 

23Koosa funɛ ŋɔu di o zi ta o Ju tima ta wa yɔriu, amaa chen funɛ muksi Mosis 

kinkannɛ, o fun ŋɔ di o ta wa ya chen. 

24Saha ti ba funɛ vɛ tɛɛnɛ naa Koosa kpa nyɛ ba chen laaliu, domi ba see waa fu su o 

vɔu ti. 

25Ba yaa fun kani ba damsi niu aa fɔuli kaa vɛɛ daŋni baa nu ya Kunyan Koosa nɔɔ. 

26Chendaha o funɛ tɛ ba ninu di ba vɛ doso, o zi nyɛ ba sitiu ali nyaabaan ti ni. 

27O zi vɛɛn pusi ba bisi magau a su banawara vɛɛ jɛɛmi un chen pulimsa kaa nyɛ ba 

siti dooni. 

28Ba funɛ vɛɛn jɛɛmi vug naa ba funɛ yir Baal chennu kaa vɛɛn di vursi diwe a li 

doonani ba funɛ yir Piɔ chen. 

29Chendaha ya Kunyan Koosa paan funɛ si kinkannɛ o fun kpa wichɔta a du ba ni. 

30Saha tirɛ naa ba funɛ yir Finehas chen fun lɛrigi banawara galimɛɛ chen diŋsa, 

chendaha Koosa fun nyɛ wichɔta ti kaali. 

31Chen ti daha, nara kinkan funɛ lisi baal ti wɛu saha maga hali wa saha nɔ. 

32Baa funɛ la tel Mɛriba pol, ba funɛ vɛɛn nyɛ Koosa paan siu ali ba tum ni, chen fun 

muksi Mosis kinkan. 

33O paan funɛ siu kinkan, o fun bu sɛm sɛma a la gaasi sɛm bɔɔ ni. 

34Ya Kunyan Koosa funɛ ŋɔ bau di ba kpu banawara vɛɛ jɛɛmi un chen, amaa ba waa 

fun ya chen. 

35Ba funɛ tau kpa bau a ya haanasa, chendaha ba funɛ buksi ba vursi jɛɛmi tiu. 

36Ju tima ta funɛ jɛɛmi vugau, chen funɛ nyɛ ba ta yɔri. 

37Ba yaa fun kpa ba titi bisau a la kɔɔri kɔɔra aa nyɛ Kenan pulim vuga ni. 

38Ba yaa funɛ kpu bichɛsi tau ka ba vɛ kpak galimsa digi, chen funɛ nyɛ ba pulim ti 

chɔk. 

39Ba tum taa waa fun nyɛ ba kpak sɔn weri ali Koosa suwachak ni. 

40Chendaha ya Kunyan Koosa funɛ na paan kinkannɛ a du ba ni. 

41O funɛ kpa ba a nyɛ pulim bɔnɛ tima niu baa muksi ba, kaa fun vɛɛn nyɛ ba dɔm ta 

dɔ ba. 

42Ba dɔm ta funɛ muksi bau kinkan, chendaha ba funɛ ya ba yosiwa. 

43Saha kinkannɛ ya Kunyan Koosa yaa fun fosi ba aa li ba dɔm nisi ni, amaa ba yaa 

fun kpa sahau a du tum tagna ni, kaa laa vɛ o nɔɔ nuuli. 

44A mag yɔri, ba ka vɛɛn fɔuli biksi un, o yaa suŋi bau ali ba wumukse taa ni. 

45Ba daha o yaa lisi o vɔu ti o fun vɔu aa nyɛ nara maga ni aku chenani o chiŋi bar 

bɛgim aa daŋni nara chen daha. 

46O yaa nyɛ ba ni mukse ta tusa bu chɔku aku ba daha. 

47Ya Kunyan Koosa, yaa sumi hinnu di i fosi ya ali pulim bɔnɛ nibinsi ta nisi ni kaa 

kpa ya a wa i suwachak, chen ni yaa zii pɛki i sɔn naa du kasi chenu kaa ki zaami hin 

saha maga. 

48Ma nyɛ yaa zaami ya Kunyan Koosa naa ya Ju tima Koosa chen lalaknɔ aa la hali 

saha naa vɛ kpak bɔ. 

BOOLA 107 

1Ma nyɛ yaa zaami ya Kunyan Koosa saha maga, domi o tum tum wereu aa nyɛ ya 

kaa vɛɛn chiŋi bar bɛgim a nyɛ ya ali o daŋni ti ni hali saha naa vɛ kpak bɔ. 

2Ya zaami ti tuha ni ma nyɛ yaa sɛm saha maga di waa fosi ya ali ya dɔm nisi ni. 

3Waa vɛɛn kpa ya li pulim bɔnɛ anawara maga nyɛn tɛɛnɛ nɔ luksi mag ni chen a wa 

ya pulim. 

4Bɔnɛ funɛ nyɛn nyaabaan ti niu aa kaali a vɛ zim ba damsi nyinbaan. 

5Lɔsa awa nnyɔksa kinkan funɛ kpak bau, chendaha ba waa fun bu kpak tahama digi. 

6Ba funɛ nyɛn chen wumukse taa ni, ba funɛ sumi ya Kunyan Koosau o fun fosi ba ali 

ba wumukse taa ni. 

7O funɛ te ba suwachaku a biksi ba nyinbaan weri naa baa zi tiŋ a la zu ba damsa. 

8Chendaha o werwa baa zaami ya Kunyan Koosau, domi chenani o chiŋi bar bɛgim aa 

daŋni ba kaa tum alaazibu tuma aa nyɛ ba chen. 

9O fun nyɛ banawara maga lɔsa kpak chen wa diweu baa di kaa vɛɛnaa nyɛ ba nii baa 

nyɔ. 

10Bɔnɛ funɛ nyɛn birsi nee ka ba du bɔnɛ wa zɔglɛ a tɔ dɛ, ba funɛ namsi, 

11domi ba funɛ vɛ Koosa naa zenee a kpak kpok kaali kina maga chen biksisiwa. 

12Ba funɛ tum tum kpokau a nu ba kinkan, chendaha o chi baa zi gbarigiu a chesi 

tɛɛnɛ ka nandigi ta zer ba a chiksi. 

13Ba ka wa nyɛn chen wumukse taa ni kaa sumi Koosa, o zi suŋi bau a fosi ba. 

14O zi wa yisi bau ali muksi naa ni ba nyɛn a chi birsi chen kaa foŋsi ba zɔglɛ taa ta. 

15Baa zi waa zaami ya Kunyan Koosa tiu aku chenani o chiŋi bar bɛgim aa daŋni ba 

kaa tum alaazibu tuma aa nyɛ ba chen daha. 

16Waa yaa fun nyaŋi aa boti bolzɔɔnɔ naa maga ya lukɛ ka baa zu. 

17Bɔnɛ funɛ ya womniwa a funɛ tum tum tagna, chendaha ba yaa funɛ namsiu kinkan. 

18Ba nɔɔna waa fun bu lɛm diwe ni, chendaha ba wa siu waa fun bu bol. 

19Ba ka yaa fun nyɛn wumukse ni kaa sumi ya Kunyan Koosa, o yaa fosi bau ali 

wumukse taa ni. 

20O yaa tiibi ba bar wiilɛ magwa kaa fosi ba ali siu nyinbaan ni. 

21Chendaha o werwa baa zaami ya Kunyan Koosau aku chenani o chiŋi bar bɛgim, aa 

daŋni ba kaa vɛɛn tum alaazibu tuma aa nyɛ ba chen daha. 

22O vɛɛn werwa ba kpa ba papasau a waa zaami un kaa ki lɔ tusɔɔn boola aa biksi 

nara chenani maga oo tum. 

23Bɔnɛ nyɛnu, ba tum kur ya di baa val nii daha, ba kaa gba a la bar digi ba yaa val nii 

nɛɛ. 

24Ba gbaan yaa vɛɛnaa na alaazibu tuma anawara ya Kunyan Koosa tum aa nyɛ bau. 

25O sɛm sɛma yaa koti nyɛ pe kpok siu aa mou nii ti daha. 

26Banawara yaa nyɛn koloŋsi ni chen yaa na peha ti ba tusa chɔk ka ba bara jigiri. Ba 

waa yaa bu kpak tahama di baa zi fosiu. 

27Ba yaa yeegiu ka ba see biri a chi nar nyɔ sin aa dɛɛsi saha ti ba waa yaa bu kpak lisi 

weri. 

28Saha ti ka ba ka sumi ya Kunyan Koosa ti o yaa fosi bau ali ba wumukse taa ni. 

29O yaa nyɛ pe kpok ti bur wa sɔɔniu a bu vɛɛ gbaŋsi. 

30Ba tusa yaa sɔɔniu aku peha ti sɔɔnɛ ka ba la ji jibaŋ chen. 

31Chendaha o werwa ba zaami ya Kunyan Koosau aku chenani o chiŋi bar bɛgim, aa 

daŋni ba kaa vɛɛn tum alaazibu tuma aa nyɛ ba chenu. 

32O vɛɛn werwa ba yaa mɔɔli o zenzen tiu aa biksi pulim bɔnɛ nibinsa, kaa vɛɛn pɛki 

o sɔn ti aa biksi ba nihɛɛta banawara wa lagmi. 

33Ya Kunyan Koosa yaa koti a nyɛ pola maga hɛɛsi a bu vɛɛ kpak nii. 

34Waa vɛɛn nyɛ tɛɛnɛ naa laa bi ki parɛ koti a burigi tɛɛnɛ tagin a vɛɛ bi ki parɛ, aku 

banawara nyɛn doon chen tum tagna daha. 

35Waa ka vɛɛn kpak kpok aa zi koti nyɛ nyaabaan burigi nii bar yɛli aa chɔ nii. 

36O yaa tum chene, chen ni banawara vɛ kpak bar nyɛni ka lɔsa kpu ba chen zi wa 

nyɛn dooniu aa par. 

37Baa zi koti nyɛn dooniu aa par, chen ni baa zii kum ki parɛu kinkan. 

38O yaa ya alibarka a du o ni jɛɛmɛ taa niu, baa wasi ka ba sela gbaan vɛɛnaa wasi. 

39Koosa ni jɛɛmɛ ta dɔma funɛ nyaŋi bau, ba burigi jɛrigɛ. 

40Koosa ka fun nyɛ baa kpok ba nyaŋi ba dɔm ta a duŋni ba a ta nyaabaan ni, 

41amaa o funɛ fosi banawara ya nyau tima chenu ali ba wumukse ta ni kaa nyɛ ba 

kuraa wasi a chi sela. 

42Banawara laa tum Koosa tutɔ chen ka ba na chen, ba tusa yaa sɔɔni, amaa tum tagna 

ni tumɛ ta ka ba na chen ba yaa nyimu. 

43Mu Kunyan Koosa, hin laa zi nyɛ banawara kpak i nɛha ti chen koti ki lisi wɛ naa 

maga kaa vɛɛn zim di i chiŋɛ bar bɛgimnɛ aa daŋni nara maga. 

BOOLA 108 

1Mu Kunyan Koosa, mu chiŋɛ bar bɛgimu di mu kpa mu bara maga a lɔ tusɔɔn boola 

aa pɛki i sɔn ti. 

2Muu zi kpa mu zɔɔsi ki moseu a yaa gbaari aa lɔ boola ta saha naa maga mu yaa wa 

na ka nha yɛli. 

3Mu Kunyan Koosa, saha naa mu yaa wa lagmi pulim bɔnɛ nibinsi ni, muu zi yaa ki 

zaami hinnu kaa ki pɛki i sɔn ti ba suwachak ni. 

4Chenani i chiŋi bar bɛgim aa daŋni nara maga chen chi o ziŋi hali a laa tel buudaha a 

chi bii ziŋziŋi. 

5Naa magkpaa nyini buudaha awa kinawara i naami a ta doon, o yaa na i zenzen tiu. 

Naa kaa vɛɛn nyini tɛɛnɛ nɔ awa o ki naamɛ, o yaa nyɛ i sɔn ti wa jirimau. 

6Mu vɛɛnaa sumi hinnu di i cheŋi i diŋsa a nu mu wusisum nɔ kaa fosi ya banawara ii 

daŋni chen wa i kpok ti ni. 

7Mu Kunyan Koosa, i funɛ sɛmu ali i bar jɛɛmi dama ti ni, di ii zi purigi pulim naa baa 

yir Sɛkɛm chenu a bɔni i walɛ, kaa vɛɛn purigi nɛŋbɔ naa ba funɛ yir Sakɔf chen a 

gbaari ba. 

8I funɛ vɛɛn ŋɔu, di pulimsi anawara baa yir Giliad awa Manasɛ chen maga ya i 

kiniwa. Banawara ba ka funɛ yir Ifrɛɛm chen tima chi mu laal tagtarɛ. Banawara ba ka 

funɛ yir Juda chen tima ka fun chi i kankoor daŋkpala. 

9I funɛ vɛɛn ŋɔu, di ii zi nyɛ pulim naa baa yir Moab chen nyɛni zi wa chi chaasi 

gbaŋtakau, ka pulim naa baa yir Idɔm chen nyɛni ka wa chi yom naa o kunyana yaa ur 

natau doŋa a nyɛ un o chaksi chen nyɛni. Chen laa zi wa ya ba zim di hin dɔ ba. I funɛ 

vɛɛn sɛmu, di ii zi wa nyaŋi banawara ba funɛ yir Filistia tima chenu. 

10Mu Kunyan Koosa, nandigi wato kaa laa zi te ya suwachak a kpa ya la pulim naa 

baa yir Idɔm chen, a koti la zu o tɔha naa nibinsa kpokee chen tuha. 

11Yaa sumi hinnu di i ta vɛ ya a taali, kaa wa duŋni ya dɔma banawara maga go nan a 

ta. 

12Suŋi ya ya koti nyaŋi ya dɔm ta, domi i vɛ suŋi ya, nibine waa ki suŋi ya. 

13Hin laa zi nyaŋi ya dɔm ta nyɛ ya, ka ya di nyusum. 

BOOLA 109 

1Mu Kunyan Koosa, muu pɛki i sɔn tiu kaa laa sumi hin di i chɔ lalaka a wa suŋi min, 

2domi nusunsi tima awa tum tagna nibinsa wau di ba wa chem min laal. 

3Ba kur sɛm sɛm tagniwa aa nyɛ min kaa kuraa du min yoosa ka mu vɛ ya ba wudigi. 

4Ba wa kuraa daŋni mu wɛ, amaa mu waa daŋni bau kaa yaa sumi Koosa aa nyɛ ba. 

5Mu ya ba wu were, ba waa yaa kpa wu tagninnɛ a bɔ min. Mu ka waa daŋni ba, ba 

waa yaa ha minnu. 

6Chendaha mu sumi hinnu di i yisi nibin tagin digi o la di mu dɔm ta wa sɛriya kaa 

vɛɛn nyɛ ba gbaan dɔma na ba galimsa. 

7Hin laa zi di ba sɛriya a na ba galimsa ka ba wusisuma burigi wu tagin i wati. 

8Mu Kunyan Koosa, mu vɛɛnaa sumi hinnu di hin laa zi yisi o miisa kaa nyɛ bɔnɛ wa 

chiŋi ba bar chiŋɛ taa ni. 

9Hin laa zi vɛɛn nyɛ ba bisa burigi sunsa ka ba haanasi gbaan ya luhaana. 

10Hin laa zi nyɛ ba duŋni ba bisi ta a ta ba daŋni bar nyɛnɛ a ku. 

11Hin laa zi nyɛ banawara wati ba di chimna chen wa fuksi ba kina maga aku chimni 

taa daha. 

12Hin laa zi vɛɛn nyɛ nandigi ta wa ɔm ba sunsi ta siki. 

13Hin laa zi kur nyɛ o mun mag peti nandigi ta buu lisi o wɛ hali chɔɔsi pusi digi 

maga. 

14Mu Kunyan Koosa, mu vɛɛnaa sumi hinnu di hin laa zi lisi ba nawaalsi tum tagna 

kaa ta gil ba nima tum tagna a pɛŋ ba. 

15Mu vɛɛnaa sumi hinnu di i kur sugli ba titi wɛ kaa ki lisi ba tum tagni ta wɛ saha 

maga. 

16Saha maga ba wara nyɛ nara wa jirima, ba yaa yisi fara awa nyau tima miisisau kaa 

laa muksi nara. 

17Ba yaa wuri ba ŋɔ nɔɔsau aa nyɛ nara ni. Nyɛ a burigi ki di ba. Ba wara daŋni ŋɔɔli 

weri. Nyɛ o bol ba ni. 

18Ba yaa ŋɔ nɔɔsau aa nyɛ nara ni saha maga a chi chenani baa laari kilaarɛ saha maga 

chen. Chendaha hin laa zi nyɛ ba nɔɔ tagni ta burigi ki di ba. 

19Hin laa zi nyɛ ba nɔɔ tagna ŋɔɔli ti tɔ ba wɛ maga a chi chenani ki laari yaa tɔ nar 

bara chen. 

20Mu Kunyan Koosa, mu sumi hinnu di hin laa zi lɛrigi mu dɔm ta diŋsa chenani mu 

biksi na, domi ba yaa sɛm sɛm tagnau aa nyɛ min. 

21Mu vɛɛnaa sumi hinnu di i suŋi min a fosi min ali ba nisi ni a chi chenani i piin vɔu 

chen, domi i ya nibin werire aa daŋni nara maga. 

22Mu ya fara awa nyau tiinnɛ ka mu bambi mag chɔk min ni a chi mu na dɛŋa ali mu 

bambi ti ni. 

23Muu daŋni mu nyuksiu a chi chenani zaazɔɔn basɔn yaa chɔ a wa nyuksi chen koo 

chenani peha yaa pa ki pallɛ wisa aa la chen. 

24Chendaha o chi mu naagbotu laa yɔri aku muu vɛ na diwe aa diili chen daha, kindɔŋ 

ka wa bu to mu bara ni a gbaari tɔn awa hok ni. 

25Nibinsa yaa na minnu aa mɔm min kaa laa ya min asaasi. 

26Mu Kunyan Koosa, chendaha muu sumi hinnu di i suŋi min kaa fosi min ali mu 

wumukse taa ni, domi i chiŋɛ bar bɛgimu nyɛ min ali i daŋni ti ni. 

27Hin laa zi nyɛ mu dɔm taa zim di hin ya naa laa fosi min. 

28Hali ba ŋɔ nɔɔ aa nyɛ min, hin laa zi nyɛ o ya nɔ weri. Hin laa zi vɛɛn nyaŋi 

banawara laa muksi min chen a nyɛ min, kaa nyɛ mu bambi sɔɔni. 

29Hin laa zi vɛɛn nyɛ hiisa laari ba a chi ki laari, chen ni nara maga zii nau. 

30Muu zii pɛki i sɔn tiu kaa ki zaami hin saha naa i ni jɛɛmɛ yaa wa lagmi. 

31Muu zi waa ya chenu, domi hin fosi mu waa naa ya fara tiina chen ali chenani 

nibinsa fa fɛ di mu ta yɔri hali a wa siu chen ni. 

BOOLA 110 

1Nanɛ ya Kunyan Koosa fun ŋɔ ya Kunyan naa ya ni fosi chen ni, "Kuwa a wa kani 

mu nihɛɛta bar kani ni, hali mu wa nyɛ i dɔma burigi i yosa. 

2Mu zi kpa mu kpok naa mu kpa nyɛ hin chenu a pokli ta tɛɛnɛ nɔ luksi mag ni, piili 

Jerusalɛm ni aa la i dɔma mag wati. 

3Saha naa i wa vɔu laal di i la chem i dɔma ta, i walɛ maga zi tiŋ i mun niu di ba la 

suŋi hin. Ba zi wa iiu kinkan i vɛ zim ba bɔ a chi chenani bur yaa yɛli chɔɔsi pusa 

chen.” 

4Ya Kunyan Koosa hɛɛsɛ hɛɛsirɛ a ŋɔ ni fosi ti ni di, "Hin laa zi ya mu dam kɔkɔɔra 

hali saha naa vɛ kpak bɔ a chi Mɛlkizidɛk naa funɛ ya mu dam kɔkɔɔr chen." Chenani 

o ka hɛɛsi hɛɛsa ti chen, o waa zi bu bur gantɛl. 

5O zi suŋi hinnu i nyaŋi tɛɛnɛ nɔ mag koorsa. O zi na paanu, 

6a du pilim bɔnɛ nibinsi ni. O zi vɛɛn di ba sɛriyau kaa nyaŋi ba maga. 

7I waa naa ya ni fosi ti chen, i nii wɛɛ waa zi wa bɔm. I walɛ ta zi wa zɔgsi niitau ali 

bugilsi nawara chɔ nyinbaan nɔɔsi ni aa nyɛ hin di i nyɔ a kpak kpok. Nan nɔ mag wa 

ya peti, i zi na mu kpok tiu a dɔ pulimsi maga. 

BOOLA 111 

1Mu zi kpa mu bambi magau aa zaami ya Kunyan Koosa ti saha naa o ni jɛɛmɛ yaa 

wa lagmi. 

2Ya Kunyan Koosi ti tum maga ya alaazibu tumwa. Ba nawara maga kpak tusɔɔna ali 

o tum taa ni yaa daŋni ba zim a munau. 

3O tum taa mag yaa biksi yau o zenzen awa o jirima tiu, kaa vɛɛnaa biksi di chenani o 

ya wuti tiina a tum wu were aa nyɛ yaa chen zi nyɛnu hali saha naa vɛ kpak bɔ. 

4Ya Kunyan Koosa wara nyɛ yaa sugli o alaazibu tum ta, domi o ya wu wereu aa nyɛ 

ya kaa vɛɛnaa ɔm yaa siki. 

5Waa ya naa laa nyɛ banawara maga laa nyɛ o sɔn ti wa jirima chen wuzu mag diwe. 

O vɛɛnaa lisi narau di hɛɛsi naa o fun hɛɛsi, di o suŋi ya nawaalsi ta chen zi nyɛnu hali 

saha naa vɛ kpak bɔ. 

6O funɛ biksi o walɛ Ju tima tau di o kpak kina maga kpoku, domi o funɛ kpa pulim 

naa ba vɛ dɔɔliu a nyɛ ba ba dɔ. 

7O ya wuti tiinnɛ kaa vɛɛn chiŋi bar bɛgim ali wi naa maga oo ya ni. O biksisi maga 

ka vɛɛnaa su seu. 

8O biksisa ta maga zi nyɛn chenne hali saha naa vɛ kpak bɔ. A mag ka vɛɛn ya wuti 

awa tum were tumi nyinbaannɛ. 

9Ya Kunyan Koosa ti funɛ fosi o walɛ tau ali yosi ni, kaa fun hɛɛsi hɛɛsa di oo zi nyɛn 

ba watiu hali saha naa vɛ kpak bɔ. O ya Koosa naa zene a kpak kina mag kpokre ka o 

tuha vɛɛn chaani a kaali nara maga. 

10Naa maga laa nyɛ ya Kunyan Koosa sɔn ti wa jirima, waa laa na o nɛha ti. Banawara 

maga kaa tiŋ o biksisi ta, o yaa di ba sɛriyau wa wuti ni, adaha ma nyɛ ya mag ki 

zaami ya Kunyan Koosi ti hali saha naa vɛ kpak bɔ. 

BOOLA 112 

1Ma nyɛ yaa zaami ya Kunyan Koosa. Tusɔɔn nyɛn nibine naa laa nyɛ o sɔn ti wa 

jirima, kaa vɛɛn kpak tusɔɔn wa o tiŋ o chiksɛsi tau. 

2Nibine naa maga laa tum tum were, o bisa zi wa na kpoku ali pulim ti ni. Koosa zi 

vɛɛn wa ya alibarka a du o niisisi niu. 

3Chen nibine ti walɛ maga zi wa burigi malɛ awa kin timau ka o yaa ki di nyusum ali 

o wɛ mag ni hali saha naa vɛ kpak bɔ. 

4Banawara maga ya tum were ni tumɛ awa banawara maga laa ɔm ba dɔŋtima siki a 

ya jirima tima kaa vɛɛnaa ŋɔ wuti chen, o chi doonani maga ya birsa, Koosa yaa kpa 

din aa chaan ba nyinbaan. 

5Tusɔɔn nyɛn nibine naa kpak jirima wa nara ni ali o kin pɛŋi ni kaa vɛɛnaa tum o tum 

maga wa wuti ni. 

6Naa maga laa tum wuwere, nara zii lisi o wɛu saha maga aa suŋi un. 

7O waa zi ɔm laaboor tagin nuuli, domi o see suuli zi wa kpoku ka o sii su ya Kunyan 

Koosa. 

8Saha naa o dɔma waa muksi un, o waa zi yaa kpa wudigi a muksi o titi koo aa ɔm 

kindɔŋ, domi o bambi chiŋɛ bar bɛgimu di Koosa zi nyaŋi o dɔm tau a nyɛ un. 

9O yaa daŋni nyau tima kinkannɛ kaa laa nyɛ ba kinawara muksi ba. O jirima ti daha, 

o wara vɔm nar wa o kin, chendaha o zi na kpok kinkanu ka nara kinkan ki nyɛ un 

jirima. 

10Tum tagni tim ta zi wa na chenu paan kpak ba, ba bambi ha un, chendaha baa zi wa 

kaaliu kaa ka hin, domi ba wa bu kpak tahama digi hali saha naa vɛ kpak bɔ. 

BOOLA 113 

1Ma nyɛ yaa zaami ya Kunyan Koosa. Ma banawara ya o tumtumsi chen mag ki pɛki 

o sɔn ti. 

2Ma nyɛ yaa pɛki o sɔn ti, piili lalaknɔ aa la hali saha naa vɛ kpak bɔ. 

3Ma nyɛ ya tɛɛnɛ nɔ nibinsa maga ki pɛki ya Kunyan Koosa sɔn ti, 

4domi waa ya pulimsi magkpaa koora. O zenzen awa o jirima ti ka zen kinkannɛ hali a 

la gali buudaha ni. 

5Nandigi wato bar digi ni a kpak kpok a chi ya Kunyan Koosa ti. O bar nyɛni bolu wa 

tɛɛnɛ ni, 

6amaa o ka kaa nyini tɛɛnɛ nɔ, o yaa vɛɛn chi o chiŋɛ tɛɛnɛ nɛɛ aa nyini. 

7O zi koti yisi nyaau ali nibinsa banawara ya nyaa tima ni, 

8ka nyɛ ba burigi koorsi chɛnsa aa kani koorsi ta wati saha maga. 

9Waa kpak kpok kaa laa zi koti nyɛ nihaan naa barrɛɛ gbaan lul be a ka kpak tusɔɔna 

ali o dam ni. Adaha ma nyɛ ya mag ki zaami ya Kunyan Koosa. 

BOOLA 114 

1Saha naa Ju tima banawara funɛ ya ya nawaal Jekɔb walɛ chen fun li Ijipt pulim ni 

chen, 

2ya Kunyan Koosa funɛ yisi bau a ya o titi nibinsa. 

3Baa funɛ la tel mɔɔg naa baa yir Mɔɔg Sɛɛm chen, ya Kunyan Koosa funɛ nyɛ nii ti 

pɛksi bulɛu kaa ka tɛɛn huli ba val la ji. Baa funɛ vɛɛn la tel mɔɔga naa baa yir Jɔɔdan 

chen, o funɛ vɛɛn nyɛ nii ti gil paliu kaa pɛksi bulɛ a chɔ, ba fun val tɛɛn huli ni a la ji. 

4Alaazibu tuma anawara ya Kunyan Koosa ti fun tum a nyɛ Ju tima taa ni chen daha, 

o funɛ chi hali doon bɛ awa kunkulsi ta mag tusa funɛ sɔɔniu a za aa chiksi a chi 

chenani buuni tusa yaa sɔɔni chen. 

5Ya Kunyan Koosa funɛ nyɛ Mɔɔg Sɛɛm ti awa Jɔɔdan mɔɔga ti mag vɛɛ pali kaa 

pɛksi bulɛ a nyɛ Ju tima taa ni ba la ji chen. 

6Waa funɛ vɛɛn nyɛ bɛ ta awa kunkulsi ta mag tusa sɔɔni a chi a za aa chiksi a chi 

buuna chen. 

7Saha naa ya Kunyan Koosa wa wa, ma tɛɛnɛ nibinsi mag wa nyɛ hansur kpak ma wa 

ma chiŋi Koosa naa ya nawaal Jekɔb funɛ jɛɛmi chen suwachak ni. 

8Waa yaa fun nyɛ nii li kparbunyaŋa ni aa wa, kaa nyɛ nii li gbɛntɛlwaamsi ni aa 

chuuri tɛɛnɛ, chen ni nara zii nyɔu. 

BOOLA 115 

1Ya Kunyan Koosa, o wa deŋli wa yaa nyɛ ya titi wa jirima. Adaha nyɛ ya tau ki nyɛ 

hin jirima saha maga, domi i chiŋɛ bar bɛgimu a nyɛ ya ali i daŋni ti ni, kaa vɛɛn ya 

wuti tiin saha maga. 

2Nanɛ pulim bɔnɛ nibinsaa pɛɛsi ya Ju tima di, "Leene ma Koosi ti nyɛn?” 

3Ya ka ŋɔ, "Ya Koosa nyɛn o tɔha nɛɛ. Wɛ nawara wer un ni a warɛ oo ya saha 

maga.” 

4Pulim bɔnɛ nibinsi ta funɛ kpa salma awa anzunfarɛ a kɔɔri ba vuga aa jɛɛmi a. 

5Ba vuga ta funɛ kpak nɔɔnau a ka waa koti aa sɛm sɛma. A kpak seeu, a ka waa koti 

aa na. 

6A kpak diŋsau, a ka waa koti aa nu sɛma. A kpak miisisau, a kaa waa koti aa nu 

sɔɔra. 

7A kpak nisau, a ka waa koti aa kpak kindɔŋ. A kpak naasau, a ka waa koti aa val. A 

kpak lilsau, amaa sɛma ka waa ki li a lilsi taa ni. 

8Nibinsa nawara kɔɔri vug ta aa jɛɛmi a chen ya womna kinkannɛ a chi vug ta. 

9Ju tima, ma nyɛ ma see su ma Kunyan Koosa saha maga, domi waa laa suŋi ma kaa 

laa kok ma ali ma wumukse ni. 

10Koosa dama kɔkɔɔrsa, ma nyɛ ma see su ma Kunyan Koosa saha maga, domi waa 

laa suŋi ma kaa kok ma aa li ma wumukse ni. 

11Ma nawara laa jɛɛmi Koosa, ma nyɛ ma see su ya Kunyan Koosa, domi waa laa suŋi 

ma kaa laa kok ma ali ma wumukse ni. 

12Ya Kunyan Koosa lisi ya banawara ya Ju tima awa o dama kɔɔkɔrsi taa chen wɛu 

saha maga. O ka vɛɛn ya alibarkau aa du ya ni saha maga. 

13O ya alibarkau aa du banawara maga ya malɛsi tima awa banawara maga ya fara 

tima aa jɛɛmi un chen ni. 

14Koosa laa zi nyɛ ma wa ma niisisa wasi kinkan. 

15Ya Kunyan Koosa naa funɛ naami buudaha awa tɛɛnɛ nɔ maga chen laa zi ya 

alibarka a du ba ni. 

16Koosa duŋduŋ dɔ o tɔha ti, amaa o kpa nibinere a du tɛɛnɛ nɔ maga ni di o nyini. 

17Banawara sitɛɛ a kaali, ba waa ki bu koti a pɛki Koosa sɔn ti, 

18amaa ya waa nawara nyɛn wa ya miisisa ni nan waa du chen. Ya waa kote aa pɛki 

Koosa sɔn tiu piili lalaknɔ hali saha naa vɛ kpak bɔ. Ma nyɛ yaa pɛki o sɔn ti. 

BOOLA 116 

1Mu bambi daŋni ya Kunyan Koosa jɛɛmiu saha maga, domi saha naa mu nyɛn 

wumuksi ni o yaa suŋi minnu. 



919 

 

© 1999,  Wycliffe Bible Translators, Inc. 
 

 
 

 

2Saha naa maga mu sumi un, o yaa nu mu sumi tiu a wa suŋi min. 

3Mu funɛ nyɛn siu banbaan nɛɛ ka hansura kinkan fun kpak min. 

4Doonee mu fun sumi mu Kunyan Koosa di o wa fosi min ali a ni. 

5Mu Kunyan Koosi ti ka ya tum were ni tumirɛ kaa vɛɛnaa ɔm nara maga wa siki 

kinkan. 

6Naa maga vɛ kpak ni suŋi, o yaa kok tiinau aa li o wumukse ni. Chendaha o funɛ fosi 

minnu ali wutagin naa funɛ kaa wa min ni chen. 

7Muu zi chiŋi bar bɛgimu wa mu bambi ni aa jɛɛmi mu Kunyan Koosi ti, domi o tum 

tum wereu aa nyɛ min saha maga. 

8Waa funɛ vɛɛn fosi min ali siu ni a tuuri mu sini ali mu see ni. O funɛ vɛɛn nyaŋi mu 

dɔmau a nyɛ min. 

9Chendaha muu zi kpak sahau a jɛɛmi mu Kunyan Koosi ti saha naa mu ha nyɛn wa 

mu miisi ni nan. 

10Hali saha naa wumukse ta yaa waa daŋni a nyaŋi min, mu sii ha zi vɛɛn su unnu. 

11Hali hansura ya wa kpak min wa mu sii su nandigi, mu sii zi su unnu. 

12Chenani mu Kunyan Koosi ti tum wu were aa nyɛ min chen, mu wa kpak wu digi 

muu zi ya a nyɛ un, o ka zim di mu gbaan daŋni unnu. 

13Mu zi kpa mu tusɔɔn papahau a ka wa nyɛ un kaa zaami un, domi waa funɛ fosi min 

ali mu wumukse ni. 

14Hali saha naa o ni jɛɛmɛ yaa wa lagmi, mu zi yaa kpa kina anawara maga mu vɔu 

mu bambi ni di mu kpa a nyɛ un chenu a waa nyɛ un. 

15Saha naa mu Kunyan Koosa ti ni jɛɛmɛ ta digi vɛ wa nyɛni, o yaa muksi unnu 

kinkan. 

16Mu Kunyan Koosa, mu gbaan ya i tumtumnɛ aa tum aa nyɛ hin a chi chenani mu 

niina funɛ tum chen. I fosi minnu ali siu naa faa kaa wa min ni chen. 

17Mu zi kpa mu tusɔɔn papahau a wa nyɛ hin kaa ki zaami hin ali i bar jɛɛmi dama ti 

ni. 

18Ma lagmi ali Jerusalɛm jɛɛmi dam ni a chɛɛmi a pɛki Koosa ka ki zaami un. 

BOOLA 117 

1Ma nyɛ pulimsi maga nibinsa ki zaami ya Kunyan Koosa. 

2Chenani o chiŋi bar bɛgim a nyɛ ya a li o daŋni ni chen zen kinkannɛ. O ka vɛɛn ya 

wuti tiinnɛ hali saha naa vɛ kpak bɔ. Adaha maa pɛki un. 

BOOLA 118 

1Ma nyɛ yaa zaami ya Kunyan Koosa kaa ki pɛki o sɔn ti, domi o tum tum wereu, aa 

nyɛ ya kaa vɛɛn chiŋi bar bɛgim a nyɛ yaa li o daŋni ni hali saha naa vɛ kpak bɔ. 

2Ma nyɛ Ju tima maga ŋɔ di o chiŋɛ bar bɛgimu a nyɛ ya ali o daŋni ti ni hali saha naa 

vɛ kpak bɔ. 

3Ma nyɛ banawara ya Koosa dama kɔkɔɔrsa chen gbaanko ŋɔ di o chiŋɛ bar bɛgimu, a 

nyɛ ya ali o daŋni ti ni hali saha naa vɛ kpak bɔ. 

4Ma vɛɛn nyɛ banawara laa jɛɛmi un chen maga ŋɔ di o daŋni ti chiŋɛ bar bɛgimu a 

nyɛ ya hali saha naa vɛ kpak bɔ. 

5Saha naa mu fun nyɛn namsi ni kinkan, mu funɛ wiu a yir un o wa yisi namsi ti ali 

min ni. 

6Ya Kunyan Koosa ti nyɛn mu watiu, chendaha mu wara ɔm chenani maga nibinsa ya 

min. 

7O zi suŋi minnu, mu koti nyaŋi mu dɔma. 

8O werwa ya see su Koosarɛ a kaali wa ya kpa ya sii suuli a du nibinsa ni. 

9O werwa yaa nu nihɛɛta awa Koorsa nɔɔnau, amaa o werwa ya see su Koosarɛ a 

kaali ba. 

10Mu dɔma kinkan funɛ wa mu wati di ba wa muksi min, amaa ya Kunyana Koosa 

funɛ nyɛ min o kpok tiu mu chem ba a nyaŋi. 

11Ba funɛ wa go mu luksa magwa, amaa ya Kunyan Koosa funɛ nyɛ min o kpok tiu 

mu nyaŋi ba. 

12Ba funɛ wa mil minnu a chi tuunbe di ba chem min, amaa ya Kunyan Koosa funɛ 

nyɛ min o kpok tiu mu nyaŋi ba lalaka a chi chenani din yaa di kɔha a peti lalaka 

chen. 

13Mu dɔma ta funɛ wa go minnu a chem min hali aa daŋni ba zaag min lɔ tɛɛnɛ ni, 

amaa o funɛ wau a wa zer min chiksi. 

14Ya Kunyan Koosa ti nyɛ min o kpok ti, kaa vɛɛn kpa bool a du mu bambi ni, domi 

waa ya mu ni fosi. 

15Saha naa Koosa wa nyɛ o ni jɛɛmɛ wa kpok ba nyaŋi ba dɔma, nanɛ ba yaa chɛɛmi 

wa tusɔɔn ni kaa laa ŋɔ, "Ya Kunyan Koosa ti suŋe ya wa o kpok ti ni. 

16O kpok tire o kpa suŋi ya ya di nyusum ali ya laal ni.” 

17O wa lawa mu siu lalaka, aku muu daŋni mu nyɛnu a mɔɔli aa nyɛ nara ni chenani 

Koosa ya a nyɛ min. 

18O funɛ lɛrigi mu diŋnau kinkan, amaa o waa fun nyɛ mu siu. 

19Ma puk Koosa bar jɛɛmi dama bolzɔɔnɔ ti, ka mu zu a zu zaami ya Kunyan Koosa 

ti. 

20Ba fun ŋɔ min di Koosa dama bolzɔɔnɔ ti nɛɛnɛ, amaa banawara laa tum o tutɔ, ba 

waa kote aa zu dooni. 

21Muu zaami hinnu, domi i nu mu wusisumau a nyɛ mu di nyusum ali mu laal ni 

chen. 

22Bunkol naa tɛsaarsi vɛ ta a ŋɔ di o ya yɔrirɛ chen, waa bu wa burigi ba bunkol zen a 

kaali a maga. 

23Ya Kunyan Koosa tum nan alaazibu tum nɔ a nyɛ ya. 

24Ma nyɛ ya nyɛ ya tusa sɔɔni, domi zinan wuzu nɔwa ya Kunyan Koosa fun di 

nyusum. 

25Ya Kunyan Koosa, yaa sumi hinnu di i fosi ya ali ya dɔma nisi ni, kaa nyɛ yaa di 

nyusum ali ya wɛ maga ni. 

26Yaa zaami hinnu ali i bar jɛɛmi dama ti ni. Alibarka nyɛn nibine naa maga laa wa i 

suwachak di o wa jɛɛmi hin niu. 

27Ya Kunyan Koosa ti tum tum wereu aa nyɛ ya saha maga. Adaha ma nyɛ ya la 

kpɛliki bugil kpachaka, a kpak ya nisa ni kaa wa val aa go o bar jɛɛmi dam ti kaa ki 

nyɛ un ya papasa. 

28Mu zi zaami hinnu domi hin ya mu Koosa, kaa vɛɛn ki mɔɔli aa nyɛ nara ni di i ya 

Koosa zenne. 

29Ma nyɛ yaa zaami Koosa ti kaa ki pɛki o sɔn ti, domi o tumtum wereu aa nyɛ ya, 

kaa vɛɛn chiŋi bar bɛgim a nyɛ ya ali o daŋni ti ni hali saha naa vɛ kpak bɔ. 

BOOLA 119 

1Tusɔɔn nyɛn nibinsa banawara nyɛni vɛ kpak galimsa ali Koosa suwachak ni, ka ba 

tiŋ o chiksɛsi ta saha maga chenu. 

2Chen nibinsi taa tiŋ Koosa chiksɛsi tau ka vɛɛnaa nu o nɔ saha maga wa ba bambisi 

ni. 

3Saha maga ba yaa tiŋ o nyinbaan weri tirɛ kaa vɛɛ daŋni baa tum wu tagna. 

4Ya Kunyan Koosa funɛ kpa o chiksɛsi ta a nyɛ yau, kaa ŋɔ di ya tiŋ a wa wuti ni. 

5Chendaha mu tahama ya di mu zi tiŋ i biksisi tau wa wuti ni. 

6Mu sii su di mu tiŋ i biksisi ta, mu waa zi di hiisa ali i suwachak ni. 

7I biksi minnu di i yaa di nara sɛriyau wa wuti ni, chendaha muu zi chaasi mu tuhau 

aa zaami hin. 

8Mu chiŋɛ bar bɛgimu di mu zi tiŋ i chiksɛsi tau, chendaha muu sumi hinnu di i ta vɛ 

min a taali. 

9Mu Kunyan Koosa, sari ka bunɔpɔl kaa koti a nyɛn nyɛni weri, see o tiŋ i chiksɛsi 

tau. 

10Mu waa yaa luku di muu jɛɛmi hin wa mu bambi mag ni. Adaha muu sumi hinnu di 

i suŋi min mu ta wa vɛ i chiksɛsi ta wuzu digi maga. 

11Mu kpa i chiksɛsi ta a du mu bambi niu, chen ni mu waa zi tum hin wu tagin. 

12Mu Kunyan Koosa, mu yaa zaami hinnu saha maga, adaha muu sumi hinnu di i kur 

ki biksi min i nyinbaan weri ti muu tiŋ. 

13Mu yaa wa na nara muu zi yaa piili i chiksɛsi ta ki biksi bau. 

14Mu kpak tusɔɔnau wa i biksisi ta tiŋi ni a kaali wa mu kpak malɛ kinkan. 

15Mu zi kpa mu saha a du a tiŋi niu saha maga. 

16Muu kpak tusɔɔna wa mu tiŋ a chen daha, mu waa zii sugli a. 

17Mu Kunyan Koosa, muu sumi hinnu di i tum tum were ki nyɛ mu waa naa ya i 

tumtumna nan ni, chen ni mu zi koti tiŋ i biksisi tau saha maga. 

18Mu vɛɛnaa sumi hinnu di i pokli mu see, chen ni muu zi koti na wuti naa nyɛn i 

biksisi taa ni chenu. 

19Muu sumi hinnu di i chaasi a muna biksi min lalaknɔ, aku mu wa kaa nyɛn tɛɛnɛ nɔ 

ni a vusi. 

20Saha maga, mu bambi boori min niu, mu kuraa daŋni muu tiŋ i nyinbaan weri tiu 

saha maga. 

21I yaa tɛ nyukpok tima banawara i ŋɔ nɔɔ a nyɛ chen wa ninu, aku ba vɛ i biksisi taa 

daha. 

22Muu sumi hinnu di i fosi min ali chenani baa pini mu zoma kaa laa mɔmsi min chen 

ni, domi mu tiŋi chiksɛsi tau. 

23Ba koorsi yaa lagmiu aa dɛu nyinbaanasa di ba yisi mu miisa, amaa mu kaa zi kpak 

sahau a tiŋ i nyinbaan ti saha maga. 

24A waa laa nyɛ min tusɔɔna, domi a waa laa kpaami min ali mu nyɛni ni. 

25Mu Kunyan Koosa, o chi mu dɔma nyaŋɛ minnu a dau min tɛɛnɛ ni, adaha muu 

sumi hinnu di i nyɛ mu vɛɛn chiŋi nibine bɔɔ ni a chi chenani i piin vɔu di i suŋi min 

chen. 

26Muu zi chaasi tum tagni anawara maga mu tumu a biksi hin, chen ni i zi nu mu 

wusisumau kaa biksi min i nyinbaan weri ti muu tiŋ. 

27Suŋi min mu koti zim i biksisi ta muna nɛnɛ, chen ni mu zi kpa mu sahau a du i 

alaazibu biksisi taa ni. 

28Mu bambi magkpaa suu wa tuchɔk ni, adaha muu sumi hinnu di i nyɛ min i kpok ti 

a chi chenani i piin vɔu di i suŋi min chen. 

29Suŋi min mu taa tiŋ tum tagna nyinbaan, kaa vɛɛn ki biksi min i chiksɛsi taa muna 

ali i nyɛn weri ti ni. 

30Mu yisi mu titiu di mu zii nu i nɔɔ sɛmau. Mu vɛɛn kpak saha di mu tiŋ i biksisi ta 

saha maga. 

31Mu Kunyan Koosa, mu tiŋ i chiksɛsi tau, adaha muu sumi hinnu di i ta wa du min 

hiisa. 

32Muu zi har mu titiu a tiŋ i chiksɛsi ta, domi i zi nyɛ mu zim a munau kinkan. 

33Mu Kunyan Koosa, nyɛ min zima mu kpa i chikse ta a du min bambi mag ni a tiŋ a 

saha maga. 

35Kur nyɛ mu koti ki tiŋ i chiksɛsi ta saha maga, domi a tiŋi nɛɛ mu yaa na tusɔɔna. 

36Nyɛ saha maga mu bambi ki daŋni a tiŋi a kaali waa mu kpak malɛ. 

37Ta nyɛ mu kpak saha wa wii naa vɛ kpak nyɔɔr ni. Vɛɛn tum wuwere ki nyɛ min a 

chi chenani i piin vɔu di i ya min chen. 

38Muu sumi hinnu di i ha vɛɛn ki lisi vɔu naa i wa banawara funɛ tiŋ hin fun vɔu chen 

ali mu waa naa ya i tum tum nan wati. 

39Fosi min ali zom pina anawara muu ɔm chen ni. Mu zimu di i biksisi ta ya 

alaazibure. 

40Mu bambi daŋni mu tiŋ i chiksɛsi tau saha maga, adaha muu sumi hinnu di i nyɛ 

min i mii fali ti, domi i ya wuti tiinnɛ. 

41Mu Kunyan Koosa, muu sumi hinnu di ii biksi min chenani ii daŋni min kaa fosi 

min aa li mu wumukse ni a chi chenani i piin vɔu chen, 

42chen ni ka nara zi yaa pini mu zoma, mu gbaan zi yaa ki jɛrigi bau, aku mu sii su i 

sɛmsɛm tirɛ. 

43Suŋi min mu koti ki sɛm wuti saha maga, aku mu kpak tahamau ali i biksisi taa ni. 

44Mu zi kur tiŋ i chiksɛsi tau hali saha naa vɛ kpak bɔ. 

45Mu nyaŋɛ tiŋ a muu zi nyɛnu a dɔ mu titi. 

46Muu zi yaa mɔɔli i chiksɛsi tau aa biksi koorsa kaa taa ɔm hiisa. 

47Mu vɛɛn kpak tusɔɔnau wa mu tiŋ a saha maga, domi mu daŋni a wɛu. 

48Muu laa daŋni a kaa laa nyɛ a jirima chen daha, mu zi kpa mu sahau a du a ni. 

49Mu Kunyan Koosa, muu sumi hinnu di i ha vɛɛn ki lisi i hɛɛsi ti ali mu naa ya i 

tumtum nan wati, domi waa nyɛ mu kpak tahama. 

50Hali mu funɛ nyɛn namsi ni, mu funɛ na kpaŋsiu, domi i funɛ hɛɛsiu di ii zi nyɛ min 

mii faliu. 

51Nyukpok tima taa yaa kur ha minnu a vɛɛ daŋni mu bar nyɛni, amaa mu kaa waa zi 

gil i mun tiŋi. 

52Mu Kunyan Koosa, saha naa mu wa lisi chenanii fun kpa i chiksɛsi ta a nyɛ ya 

nawaalsi taa ni chen, mu funɛ na kpaŋsiu. 

53Saha naa mu wa na ka tum tagna nibinsi ta vɛ daŋni ba tiŋ i chiksɛsi ta, paan yaa nu 

min kinkan. 

54Mu funɛ nyɛn tɛɛnɛ dam nɔ ni, mu funɛ lɔ boolau aa biksi i chiksɛsi taa muna. 

55Mu Kunyan Koosa, hali mu chɔ dɛɛ ni dusum, mu yaa lisi i chiksɛsi taa wɛɛwa. 

56Mu kuraa tiŋ a, chenne mu yaa na tusɔɔna. 

57Mu Kunyan Koosa, mu ki daŋnɛ magkpaa nyɛn i watɛɛ, chendaha mu vɔu mu 

bambi niu di muu zii nu i biksisi ta magau saha maga. 

58Mu sumi hinnu wa mu bambi mag ni, di i ɔm mu siki a chi chenani i piin vɔu i 

bambi ni chen. 

59Lalaknɔ, muu zi gil mu nyɛn tagin magau kaa tiŋ i biksisi ta maga. 

60Muu zii nu i chiksɛsi ta lalakau kaa ki tum chenani aa biksi chen. 

61Tum tagni nibinsi ta pɔ mu nyinbaannɛ a chi chenani ba yaa dau toroko a pɔ sel luk 

chen, amaa mu ka ha vɛɛn tiŋ i mun nee. 

62Hali mu chɔ dusum kaa wa yɛrisi a lisi a wɛ, mu yaa siu a zaami hin aku i chiksɛsi 

ta ya wuti chen daha. 

63Mu chɛna ya naa maga laa jɛɛmi hin kaa laa nu i biksisi ta. 

64Mu Kunyan Koosa, chenani i chiŋi bar bɛgim aa daŋni ya chen su tɛɛnɛ nɔ magwa, 

adaha muu sumi hinnu di i biksi min i chiksɛsi ta muna. 

65I ha vɛɛnaa lisi i hɛɛsi ti mu watiu, aku mu na chenani i tum tum were aa nyɛ minnu 

aku mu ya i tumtumna daha. 

66Muu sumi hinnu di i nyɛ min i nɛha awa zima, aku mu see su i chiksɛsi tau. 

67Mu ha funɛ tum tum tagniwa i fun lɛrigi mu diŋna aku chen daha, amaa lalaknɔ, mu 

zii nu i sɛmsɛmau. 

68Mu Kunyan Koosa, mu zimu di i ya naa laa tum tum were wa kaa kpak jirimawa 

nara ni. Adaha suŋi min mu koti a tiŋ i chiksɛsi ta. 

69Nyukpok tima yaa suni wɛu aa nyɛ min, amaa mu waa ka kpa mu bambi magwa a 

tiŋ i biksisi ta. 

70Ba ya nibinsa banawara vɛɛ nu sɛm muniwa, amaa mu waa kpak tusɔɔnau wa muu 

buksi i biksisi ta. 

71Chenani i fun lɛrigi mu diŋna chen funɛ suŋi minnu, aku chen nyɛ mu buksi i 

chiksɛsi tau. 

72Hali mu na di chiksɛsi ta kpak nyɔɔra a nyɛ minnu a kaali wa mu na tɛɛnɛ nɔ 

magkpaa salma koo anzunfa. 

73Hin funɛ naami min, kaa vɛɛnaa nyini min saha maga, adaha muu sumi hinnu di i 

nyɛ muu zim wɛ muna, chen ni muu zi buksi i chiksɛsi tau. 

74Nyɛ banawara laa jɛɛmi hin chen yaa wa na min ba tusa sɔɔni, domi mu gbaan see 

su i hɛɛsi tiu. 

75Mu Kunyan Koosa, mu sir zimu di i ya wuti tiinnɛ ali i sɛriya bar diili ni, kaa vɛɛn 

zim di i hɛɛsɛ hɛɛsau di ii zi suŋi minnu, aku i ya wuti tiina daha. 

76Chenani i chiŋi bar bɛgim aa daŋni min chen laa kpaŋsi min, di mu zim di i sir vɔu i 

bambi ni di i suŋi minnu. 

77Muu sumi hinnu di i ɔm mu siki kaa nyɛ mu kpak miisa a nyɛn, domi i kpak sahau 

wa i chiksɛsi taa ni. 

78Hin laa zi nyɛ banawara maga suni wɛ aa nyɛ min chen ki di hiisa ali ba wɛ mag ni. 

Mu waa zi kpak sahau aa buksi i sɛmsɛm ti. 

79Muu sumi hinnu di i vɛɛn nyɛ banawara laa jɛɛmi hin kaa laa nyɛ i sɔn ti wa jirima 

chen kpak saha wa min ni. 

80Muu vɛɛnaa sumi hinnu di i nyɛ mu tiŋ i biksisi ta wa wuti ni kaa ta nyɛ nara ki 

nyaŋi min aa du min hiisa. 

81Mu Kunyan Koosa, mu nyɛn wumukse kinkan nɛɛ, adaha mu sii su i sɛmsɛm tiu di i 

zi fosi minnu. 

82Saha maga mu yaa pɛɛsi hinnu di saamurɛ ii zi suŋi min ali mu wumukse naa ni, 

domi mu nyini i suŋi ti nyinbaan ni a kuu? 

83Hali mu nyɛni ya yɔri a chi tɔnkok naa din di, mu ka waa zi sugli i biksisi ta. 

84Mu Kunyan Koosa, muu sumi hinnu di i wa suŋi min lalaka kaa lɛrigi mu dɔma 

banawara laa muksi min chen diŋsa. 

85Baa dɛɛsi nyukpokre kaa yaa hur bɔɔ zenzene a dau mu nyinbaan ni di mu wa tu a 

huusi. 

86Mu sii su i chiksɛsi tau di a kpak nyɔɔrau, adaha suŋi min ali banawara laa muksi 

min kaa suni wɛ aa nyɛ min nan. 

87Ba yaa kuraa luku di ba yisi mu miisa, amaa mu ka waa zi gil i mun tiŋi. 

88Muu sumi hinnu di i tum tum were ki nyɛ min aku chenani i chiŋi bar bɛgim aa 

daŋni nara chen daha, chen ni muu zi koti a tiŋ i biksisi tau nɛnɛ. 

89Mu Kunyan Koosa, i sɛmsɛm ti wa kpak siili hali saha naa vɛ kpak bɔ ali tɛɛnɛ nɔ 

awa i tɔha mag ni. 

90I ka vɛɛn ya wuti tiinnɛ hali saha naa vɛ kpak bɔ. Hin funɛ baŋ tɛɛnɛ nɔ zachik o 

kpok kinkan a vɛ kpak cheli. 

91Tɛɛnɛ kina maga werwa aa jɛɛmi hinnu, domi i chiksɛsi wa kpak siili. 

92I chiksɛsi taa laa nyɛ min bambi sɔɔna, chendaha mu ha vɛ siwi ali mu namsisi taa 

ni chen. 

93Mu waa zi vɛ i biksisi ta, aku a waa nyɛ mu ha vɛɛn nyɛn wa mu miisi ni chen. 

94Mu Kunyan Koosa, hin dɔ min. Adaha muu sumi hinnu di i fosi min ali mu 

wumukse ni, domi saha maga mu yaa harki mu titiu di mu tiŋ i biksisi ta. 

95Tum tagna nibinsa pɔ mu nyinbaanu di ba yisi mu miisa, amaa mu kaa zi kur kpak 

sahau ali i sɛmsɛm ti ni. 

96Lalaknɔ, mu zimu di kina maga ya ki pɔɔkɛwa, amaa i sɛsɛm ti wa pɔɔki wa wudigi 

ni. 

97Saha maga muu laa daŋni i sɛmsɛm ti kinkan chen daha, muu yaa kuraa lisi o wɛu 

wuzuuni maga. 

98Mu Kunyan Koosa, i sɛmsɛm ti nyɛn min ni chen daha, mu kpak nɛhau a kaali mu 

dɔm ta. 

99Mu zim wɛ munau a kaali mu nibikse, domi mu kpak saha kinkannɛ ali sɛmsɛm ti 

ni. 

100Mu kpak nɛha kinkanu a kaali nibahɛɛta, domi mu kpak saha kinkannɛ ali i 

sɛmsɛm ti ni. 

101Mu zi gil mu tum tagna tumi a tau, di ka mu tiŋ i sɛmsɛm ti biksi. 

102Mu waa zi gil i biksisi ta, domi hin ya mu ni biksi. 

103I biksisi ta mɛlsɛ min niu a bu kaali tuun nu yaa mɛlsi chenani chen. 

104I sɛmsɛm ti laa biksi min nɛha chen daha, mu wa buraa daŋni nyɛni tagin nyɛni. 

105I sɛmsɛm ti chi fitinne aa il min kaa laa chaani mu nyinbaan. 

106Lalaknɔ, mu vɔu mu bambi niu di muu zi tiŋ i biksisi tau, domi a ya wutirɛ. 

107Mu Kunyan Koosa, mu namsi ti kpoku kinkan, adaha nyɛ min mii ziŋi a chi 

chenani i piin vɔu chen. 

108Mu sumi hinnu di i la mu zaami wusisum nɔ kaa biksi min i chiksɛsi ta. 

109Saha maga mu kur nyɛn wumukse nee, amaa mu ka waa zi sugli i sɛmsɛm ti. 

110Tum tagna tima taa pɔ mu nyinbaanu a chi chenani ba yaa dau toroko a pɔ sel 

nyinbaan chen, amaa mu ka ha vɛɛn tiŋ i chiksɛsi tau wa wuti ni. 

111I chiksɛsi ta waa kur ya mu kinawa hali saha naa vɛ kpak bɔ, domi a waa laa nyɛ 

mu bambi wa tusɔɔna. 

112Mu vɔu mu bambi niu di mu zi tiŋ i chiksɛsi tau hali a wa tel mu siu wuzu. 

113Mu bambi wara daŋni banawara vɛɛ nu i nɔ saha maga, amaa muu bambi daŋni i 

chiksɛsi tau. 

114Hin ya mu ni koki saha maga, chendaha mu kpa mu tahama a du i hɛɛsi naa i hɛɛsi 

chen nɛɛ. 

115Saha maga mu yaa ŋɔ tum tagna ni tumɛ taa niu di baa laa kaa ka min, chen ni muu 

zi koti tiŋ i chiksɛsi tau. 

116Mu Kunyan Koosa, muu sumi hinnu di i nyɛ min i kpok ti a chi chenani i piin vɔu 

chen, chen ni mu zi koti nyɛnu. Mu vɛɛnaa sumi hinnu di i ta wa nyɛ mu ya tahama a 

wa taali. 

117Nyɛn mu wati aa il min, chen ni kindɔŋ waa zi nyaŋi min ka mu kpak saha kinkan 

ali i sɛmsɛm ti ni. 

118Ta la banawara maga vɛ tiŋ i chiksɛsi ta chen aa du i suwachak ni, domi ba yaa mur 

ba titirɛ. 

119Mu bambi daŋni i biksisi tau, domi i yaa nyini bau ba chi chaasa. 

120Hansura kinkan yaa kpak min aku i biksisi ta daha. 

121Mu Kunyan Koosa, mu tum kinkina deŋli wa nyinbaan kaa weru a nyɛ hin, adaha 

muu sumi hinnu di i ta nyɛ mu dɔm nyaŋi min. 

122Mu sumi hinnu di i vɔu i bambi ni di ii zi suŋi mu waa naa ya i tumtum chenu. Ta 

wa nyɛ sɔn daŋni tima wa kpa wumukse aa du min ni. 

123Saha maga, mu yaa mirige seeu aa nyini i nyinbaan ni di i wa suŋi min kaa fosi min 

ali mu wumukse naa ni, a chi chenani i piin vɔu chen, mu ka waa yaa na hin. 

124Mu sumi hinnu di i chiŋi bar bɛgim aa daŋni min kaa biksi min i chiksɛsi ta. 

125Mu ya i tumtumnɛ, adaha muu sumi hinnu di i nyɛ muu zim wɛ muna, chen ni muu 

zi koti zim i biksisi tau. 

126Mu Kunyan Koosa, saha telu wa i tum i tuma, domi nibinsi kinkan zii laa vɛ i 

chiksɛsi ta. 

127Mu waa bambi kaa daŋni i chiksɛsi tau hali a kaali salma naa kur wer kinkan. 

128Chendaha mu vɛ tum tagna tumiu kaa tiŋ i biksisi ta saha maga. 

129A ya alaazibure, chendaha mu tiŋ aau wa mu bambi mag ni. 

130I chaasi a muna a biksi sɔn daŋna tima ta, a yaa kpa nɛha awa chaanirɛ a nyɛ ba. 

131Chenani mu bambi daŋni i chiksɛsi taa chen chi mu yaa ha mu nɔɔrɛ aa pɔ a. 

132Chendaha muu sumi hinnu di i ɔm mu siki kaa cheŋi diŋsa a nu mu wusisum, a chi 

chenani i pinsaa daŋni banawara laa daŋni hin chen. 

133Suŋi min mu sii suuli ta wa gbarigi a chi chenani i piin vɔu chen. Ta wa nyɛ tum 

tagna bu wa su mu nyɛni. 

134Fosi min ali banawara laa muksi min chen nisi ni, chen ni muu zi koti a tiŋ i 

chiksɛsi tau wa tusɔɔn ni. 

135Kpa min du i suwachak ni a ya alibarka aa du min ni kaa ki biksi min i chiksɛsi ta. 

136Mu kuraa wiu mu sinii li a chi pol pal, domi nibinsi kinkan wa tiŋ i chiksɛsi ta. 

137Mu Kunyan Koosa, i ya wuti tiinnɛ ali i biksisi taa ni. 

138Chiksɛsi anawara i nyɛ chen magkpaa weru kaa deŋli nyinbaan. 

139Mu paan kuraa fu min niu a chi din yaa di kin chen, domi mu dɔm taa wara tiŋ i 

chiksɛsa. 

140Mu bambi daŋni i hɛɛsi naa i hɛɛsi chenu, domi o chɔ nyinbaanu. 

141Nibinsa nyini minnu di mu wa ya nibine kaa laa gaŋsi min, amaa mu ka ha wa vɛɛn 

gil i biksisi ta. 

142Mu zimu di i kur ya wuti tiinnɛ ka i chiksɛsi ta ya wuti hali saha naa vɛ kpak bɔ. 

143Saha maga, mu nyɛn wumukse kinkannɛ, amaa i chiksɛsi taa kpa bambi sɔɔna aa 

wa min ni. 

144I biksisi ta kur ya wutirɛ saha maga, adaha nyɛ muu zim wɛ muna kaa koti nyɛn wa 

mu miisi ni. 

145Mu Kunyan Koosa, muu sumi hinnu di i cheŋi i diŋsa kaa suŋi min mu koti ki tiŋ i 

biksisi ta. 

146Mu vɛɛnaa sumi hinnu di i fosi min ali mu wumukse ni, chen ni muu zi koti a tiŋ i 

biksisi tau. 

147Nha yaa piin waa yɛli di muu sumi hinnu di i wa suŋi min. Mu ka vɛɛn kpa mu 

tahama a du i hɛɛsi ti nɛɛ. 

148Mu chɔ dusum kaa wa yɛrisi a lisi i wɛ, mu yaa siu a si kpak saha a buksi i sɛmsɛm 

ti. 

149Mu Kunyan Koosa, muu sumi hinnu di i numu wusisuma, kaa ɔm mu siki a nyini 

min mu nyɛn vusi, domi i chiŋi bar bɛgimu a nyɛ ya ali i daŋni ni. 

150Nibinsa banawara vɛ tiŋ i biksisi ta kaa laa muksi min saha maga chen turaa dugli 

minnu di ba du min dɛŋa. 

151Chendaha muu sumi hinnu di i nyɛn mu wati kaa nyɛ mu ta suglɛ i biksisi ta. 

152Saha digi mu funɛ piin karimi i chiksɛsi tau a ŋɔ, di i kpa a a nyɛ yau di a nyɛn ya 

wati hali saha naa vɛ kpak bɔ. 

153Muu sumi hinnu di i nyini mu namsi nɔ kaa fosi min ali a ni, domi mu tiŋ i biksisi 

tau saha maga. 

154Mu vɛɛnaa sumi hinnu di i chiŋi mu gantɛl ni a nyɛ mu di nyusum ali mu sɛm mag 

ni, kaa fosi min mu dɔ mu titi a chi chenani i piin vɔu chen. 

155Ta wa fosi tum tagna nibinsi ta, domi ba wa tiŋ i chiksɛsi ta. 

156Mu Kunyan Koosa, i siki ɔmi tii zene daha, muu sumi hinnu di i ɔm mu siki kaa 

fosi min ali mu wumukse naa ni, 

157domi saha maga, mu dɔma kinkan nyɛnu aa muksi min, amaa mu ka ha wa gil i 

mun tiŋi. 

158Mu yaa nyini banawara laa li i gantɛl chennu mu tuha yaa chɔku kinkan. O yaa chi 

ba chuŋɛ bun yugwa, domi ba wa tiŋ i nyinbaan ti. 

159Mu Kunyan Koosa, i gbaan piin zim chenani mu bambi daŋni i biksisi tau, adaha 

fosi min ali mu dɔm nisi ni, domi i daŋni ti wara chɛrigi. 

160I chiksɛsi ta munchiik mag ya wutirɛ ka i vɛɛnaa di nara sɛriya wa wuti ni hali saha 

naa vɛ kpak bɔ. 

161Nibin kpoka yaa vɔu laalu a waa chem min, amaa mu ka wara gil i chiksɛsi taa tiŋi. 

162I hɛɛsi naa i hɛɛsi a nyɛ min chen sɔɔnɛ mu tuhau a chi nar mɔnɛ malɛ damata o 

tuha sɔɔni. 

163Mu bambi wara daŋni nusun wɛ, amaa mu bambi ti daŋni i nyinbaan tiu. 

164Chenani i chiksɛsi ta ya wuti chen daha, mu si wuzu maga, mu yaa zaami hinnu 

naa val bunɔpɛ. 

165Banawara laa daŋnii chiksɛsi ta chen kpak bambi sɔɔnau, domi kindɔŋ waa ki nyɛ 

ba sii suuli gbarigi. 

166Mu Kunyan Koosa, mu waa nyini i see nee di i fosi min ali mu wumukse ni, chen 

ni mu zi kpak tusɔɔnau a tum chenani i chiksɛsi ta biksi chen. 

167Mu tum chenani ii biksi min kaa laa daŋni chen kinkan ali mu bambi ni. 

168Mu tum chenani aa biksi minnu, domi i gbaan na wɛ nawara maga muu ya nanu. 

169Mu Kunyan Koosa, nyɛ chenani mu wi aa yir hin di i nyɛ muu zim wɛ muna a chi 

chenani i vɔu chen pu hin i suŋi min. 

170Cheŋi i diŋsa a nu mu wusisum ti kaa fosi min ali mu wumukse taa ni a chi chenani 

i vɔu chen. 

171Muu zi kur ki pɛki i sɔn tiu saha maga, domi hin laa biksi min i chiksɛsa. 

172Mu zi lɔ boolau aa biksi nara chenani a ya wuti wa tiŋiu. 

173Mu kuraa sumi hinnu di i kur harki ki suŋi min saha maga, aku mu tiŋ i biksisi tau. 

174Mu Kunyan Koosa, mu kuraa nyini i see niu dii wa fosi min ali mu wumukse naa 

ni, chen ni muu zi kpak tusɔɔnau a tiŋ i biksisi ta. 

175Muu sumi hinnu di i nyɛ min nyɛn vusa kaa nyɛ i biksisi ta ki suŋi min, chen ni 

muu zi pɛki i sɔn tiu. 

176Mu Kunyan Koosa, mu tumtumna ya hin, amaa mu nyɛnu a yeŋsi aa kaali a chi 

piisi naa nyuksɛ ali o bool ni. Adaha muu sumi hinnu di i wa dɛu min a kpak la du i 

bol ti ni, domi mu wa vɛ i chiksɛsi taa tiŋi. 

BOOLA 120 

1Saha naa mu fun nyɛn wumukse ni, mu funɛ sumi ya Kunyan Koosau, o fun nu mu 

wusisum ti a fosi min ali wumukse taa ni. 

2Mu Kunyan Koosa, mu vɛɛnaa sumi hinnu lalaknɔ di i fosi min ali nibinsa banawara 

laa suni wɛ chen nisi ni. 

3Muu sumi hinnu di i wa lɛrigi ba diŋsa kinkan. 

4Ba diŋsi lɛrigi ti zi wa chi chenani lanjima yaa yo toha a yag nar chene koo nar kpa 

din wa saala a sak nar ni chen. 

5Mu wa chen nibinsa lagmɛ, mu zi nyɛn nyɛn taginu a chi tɔsi nawara ba funɛ yir 

Mɛsɛk awa Kɛda chen nibinsa. 

6Mu nyɛn nibinsa banawara vɛɛ daŋni tusɔɔna nyɛn nara ni chen watiu a vusi. 

7Saha naa mu waa sɛm di o werwa tusɔɔn nyɛn bar kani niu, ba yaa kpa yoosiwa aa du 

min. 

BOOLA 121 

1Mu yaa lɛli mu seeu a nyini bɛ nyuuni ni a na di nandigi wato dooni kaa laa zi suŋi 

min. 

2Mu Kunyan Koosa naa naami buudaha awa tɛɛnɛ chen ya naa laa suŋi min. 

3Waa laa kok min saha maga mu vɛɛ cheli, domi o wara chɔ doo. 

4Waa ya Ju tima ni koki, a vɛɛ chɔ doo saha maga. 

5Saha maga waa laa nyini min kaa laa kok min ali wumukse ni. 

6O yaa kok minnu a du o wati, chen ni nha wara yag min, pɛna gbaan ka wara yag 

min dusum. 

7O zi kok minnu ali wu tagni maga ni a taa pu min. 

8O zi vɛɛn kok minnu ali doonani muu la koo tum anawara maga muu tum ni piili 

lalaknɔ aa la saha naa vɛ kpak bɔ. 

BOOLA 122 

1Mu tuha funɛ sɔɔniu saha naa ba fun ŋɔ min di mu nyɛ yaa la ya Kunyan Koosa bar 

jɛɛmi dama a la jɛɛmi un. 

2Lalaknɔ, ya ka zi tel tɔha naa ni i bar jɛɛmi dam ti nyɛn baa yir Jerusalɛm chen 

bolzɔɔnɔu. 

3O nibinsa funɛ bukɔɔ sa unnu, o wer kinkan ka kindɔŋ vɛ pɔɔki un. 

4Doonee Ju tima maga yaa fun la a laa jɛɛmi ya Kunyan Koosa ti, domi chene o fun 

biksi ba di baa ya. 

5Doonee Ju tima ta koorsa yaa fun vɛɛn la kani aa di ba nibinsa sɛriya. 

6Ma nyɛ yaa sumi Koosa di o nyɛ Jerusalɛm tima ta wa bar sɔɔna, kaa vɛɛn nyɛ 

banawara laa daŋni tɔha ti sɔn weri chen ki di nyusum ali ba wɛ maga ni. 

7Ma nyɛ ya vɛɛn ki sumi Koosa di o nyɛ tɔha ti zachikna awa o koor damsa maga 

chiŋi ka kindɔŋ taa gbaŋsi a, chen ni tusɔɔna zi nyɛn un niu saha maga. 

8Mu sumi Koosau aa nyɛ mu chɛnsa, mu walɛ awa tɔha ti tima mag ni di ba nyɛn wa 

bar sɔɔn ni. 

9Kaa vɛɛnaa sumi Koosa di o nyɛ o bar jɛɛmi dama naa nyɛn doon chen ya doonani 

nibinsa kinkan zi waa jɛɛmi un saha maga. 

BOOLA 123 

1Ya Kunyan Koosa, ya yaa lɛli seu aa nyini i tɔha ni,doonani i kankoor kor ti nyɛn 

chen. 

2Saha maga ya yaa kuraa nyini i see nee di i ɔm ya siki kaa suŋi ya a chi chenani 

tumtumna yaa nyini o nihɛɛ see ni chen, koo chenani nihaan yaa la be a waa dɛɛsi, be 

ti nyini o see ni di oo suŋi un chen. 

3Ya Kunyan Koosa, yaa vɛɛnaa sumi hinnu di i ɔm ya siki kaa suŋi ya, domi nibinsa 

kinkan piin nyini ya yɔriu a vusi. 

4Saha maga, kin tima awa nyukpok tima yaa ya ya asaasiu. 

BOOLA 124 

1Ma nyɛ ya banawara ya Ju tima chen zim di ya Kunyan Koosa fa vɛ nyɛn ya wati aa 

suŋi ya, ka ya dɔma fa yaa wa di ba wa chem ya laal, ba faa zi yaa ki du ya wumukse 

niu kinkan. 

3Ba faa zi yaa chem ya magau a nyaŋi ka kindɔŋ ta kaali. 

4Chenani ba fa yaa kaa chem ya a nyaŋi chen fa yaa kaa chi chenani nii yawa kinkan a 

chuŋi nara aa la chene. 

5Ba faa zi nyaŋi yau a chi chenani nii yaa nyɔɔsi nar a kpu chen. 

6Adaha ma nyɛ ya maga ki zaami ya Kunyan Koosi ti, domi waa nyɛ ya dɔma vɛɛ 

nyaŋi ya. 

7Chenani o suŋi ya ya fosi ali ya dɔma nisi ni chen chi chenani toroko yaa kpak kɔha 

sel ka o nyaŋi fosi chene. 

8Ya suŋi kur li ya Kunyan Koosa naa kɔɔri buudaha awa tɛɛnɛ chen watɛɛ aa wa. 

BOOLA 125 

1Nibinsa banawara see su ya Kunyan Koosa, ba nyɛni chiŋɛ bar bɛgimu a chi chenani 

bi naa baa yir Zayɔn chen chiŋi a vɛɛ koti aa zigsi chen. 

2Ya Kunyan Koosa go o walɛu a kok ba aa li wumukse ni a chi chenani kuŋkulsa go 

Jerusalɛm maga chen. 

3Tum tagna nibinsa waa zi ya nyuu tima a dɔ nibinsa banawara tiŋ wuti nyinbaan, 

domi ba ya chen banawara tiŋ wuti nyinbaan chen gbaan burigi aa tum tum tagniwa. 

4Ya Kunyan Koosa, yaa sumi hinnu di i tum tum were aa nyɛ banawara laa tum tum 

were kaa laa tiŋ i biksisa chen ni. 

5Saha naa i ka wa kaa lɛrigi tum tagni tima diŋsa, i vɛɛn lɛrigi banawara vɛ i nyinbaan 

ti tiŋi chen diŋsa. Muu sumi hinnu di i nyɛ Ju tima wa bambi sɔɔna. 

BOOLA 126 

1Chenani ya Kunyan Koosa fun yisi ya ali yosi nisi ni, kaa kpa ya a bur la Jerusalɛm 

chen funɛ chi deesire ya wati. 

2Ya tusa funɛ sɔɔniu yaa mɔmsi kaa laa lɔ tusɔɔn boola. Doonee nibinsa banawara 

funɛ go ya a wa kaali chen gbaan fun sɛm di ya Kunyan Koosi ti tum tum zene a nyɛ 

ya niu. 

3Chenani nara ta fun ŋɔ, di Koosa suŋe ya chen sir ya wutirɛ, ya tusa sir sɔɔnɛu. 

4Ya Kunyan Koosa, yaa sumi hinnu di i suŋi ya kaa nyɛ ya tɛɛnɛ ti vɛɛn kpak ki parɛ a 

chi saha digi ti, chen ni yaa zi chi chenani doon yaa ni, nii zu pol dɛ chenu. 

5Ya vɛɛnaa sumi hinnu di i suŋi nibinsa banawara yaa namsi kinkan ali kina ba duuli 

ni chen wa koti kum ki parɛ ta wa tusɔɔn ni. 

6Banawara laa namsi ali ŋmaha pari awa ki parɛ duuli ni chen zi wa kum aau, a zi kpa 

a aa wa dama wa tusɔɔn ni. 

BOOLA 127 

1Ya Kunyan Koosa vɛ nyɛn nibinsa banawara laa sa o bar jɛɛmi dama wati, ba saali ti 

ya yɔrirɛ. Hali ba sa zagbɛra a go pulim maga ka nara chiŋi bolzɔɔnɔ ni aa il di wu 

tagin ta wa ya ba, ka Koosa vɛɛ nyɛn ba wati, baa il yɔrirɛ. 

2Koosa wara daŋni yaa tum tuma a laa gaasi ya kpok bɔɔni aku ya diili daha, amaa o 

daŋni wuzu maga yaa tum ya kpok bɔɔrɛ, chen ni o zi nyɛ ki diile wa banawara o 

daŋni ŋmaana niu hali saha naa ba chɔ aa chɔ doota. 

3Bichɛlsa luli ya papaharɛ ali Koosa wati. O ya tusɔɔnau wa nibine nyɛn a kpak bisa. 

4Ma zim chenani nambagil yaa kpak maafa a nyɛn kɔha ni a kok o titi ali sel zene ni 

chenu, nar ya bunɔɔn a lul be kaa wa hɛɛsi ka o be tii nyini un, o yaa chi chenne. 

5Tusɔɔn nyɛn nibine naa kpak nibabichɛsa kinkan niu. Saha naa o wa kpak sɛma ali 

sɛriya bar diili ni, o bisi ta zi chiŋi o gantɛl niu, chen ni o waa zi di hiisa. 

BOOLA 128 

1Tusɔɔn nyɛn nibinsa banawara tiŋ ya Kunyan Koosa nyinbaan ti kaa laa jɛɛmi un wa 

jirima niu. 

2Koosa ti laa zi nyɛ ba kpok ba koti tum aa di wa tusɔɔn ni, kaa vɛɛn ki di nyusum ali 

ba wɛ mag ni. 

3O zi nyɛ ba haanasa lul bisau kinkan a chi chinchɛu nɔnɛɛ. Saha naa ba yaa wa kani 

di ba di diwe, baa zi na chenani ba bisi ta siu kaa kpak alaafɛ. 

4Nibine naa maga see su ya Kunyan Koosi ti, o zi ya nan alibarkau a du un ni. 

5O zi ya alibarkau a du ba niu ali o bar jɛɛmi dama naa zɔŋ Zayɔn kunkule ti nyuha ni 

chen. Ba zi na chenani Jerusalɛm tima kaa na nyusum ali ba nyɛni maga ni chenu. 

6Koosa zi vɛɛn nyɛ ba nyɛnu a vusi hali a wa zim ba niisisi maga. Waa laa zi kpa 

bambi sɔɔna a du Ju tima ni. 

BOOLA 129 

1Ya banawara ya Ju tima, ma piin zim chenani ya dɔma yaa funɛ namsi yau a li ya 

nawaalsi saha ti. 

2Ba yaa funɛ muksi yau kinkan, amaa ba waa fun nyaŋi ya. 

3Ba yaa funɛ muksi yau kinkan a chi yosa, 

4amaa ya Kunyan Koosa naa ya wuti tiina chen funɛ fosi ya ali ba nisi ni. 

5Waa laa zi nyaŋi ya dɔma a duŋni ba ba kaali bar boli kaa ka ya. 

6O zi nyɛ ba nyɛni chi mampil kɔsa anawara nyu kunkɔɔksi ni a luku siili chenu. 

7Chen kɔsi ta waa ki si hali a wa bi, nara wa kum a la pil dɛ. 

8Nan nibinsa na, nandigi waa zi wa sumi ya Kunyan Koosa di o ya o alibarka a du ba 

ni, amaa yaa zi sumi Koosau di o ya o alibarka ti a du Ju tima taa ni. 

BOOLA 130 

1Mu Kunyan Koosa, muu sumi hinnu di i fosi min ali wumukse kpoka anawara muu 

na nan ni. 

2Saha naa mu yaa sumi hin, i cheŋi diŋsa a nu mu wusisum ti kaa suŋi min. 

3I ka i kani aa gur ya tum tagna, nandigi wato i zi vɛ na o galimsa a ta un yɔri, saha 

naa i wa kani di i di sɛriya. 

4Saha maga i saksɛ aa pɔu di i gil ya tum tagna a pɛŋ ya, chen ni yaa zii jɛɛmi hinnu 

wa jirima ni. 

5Mu yaa kpa mu bara magau a kani aa pɔ i suŋi ti, kaa vɛɛn nyɛmu sii su i sɛmsɛm ti. 

6Chenani mu yaa kani aa pɔ hin chen chi chenani dam tiina yaa chɔ aa pɔ di chɔɔsi 

pusi o te li kani bolzɔɔnɔ ni chene. 

7Ju tima, ma nyɛ ma see su ya Kunyan Koosa ti, domi o chiŋɛ bar bɛgimu ali o daŋni 

ni a nyɛ ya, kaa vɛɛn saksi a pɔ di o fosi naa maga wa o wati. 

8O zi fosi mau ali ma tum tagna mag ni. 

BOOLA 131 

1Mu Kunyan Koosa, lalaknɔ mu zi gil mu nyukpok wɛ awa chenani mu sii yaa vɛ su 

nara chenu. Kinkina maga mu vɛ zimi, ka o bɔm nyɛ min, mu waa yaa ŋɔ di mu zim 

chenu. 

2Lalaknɔ, i nyɛ mu kani baalimu awa bambi sɔɔn ni a chi chenani bichɛlpulima yaa 

sak o niin naasi ni baalim chen. 

3Ma banawara ya Ju tima, ma nyɛ ma see su ya Kunyan Koosa ti piili lalaknɔ aa la 

hali saha naa vɛ kpak bɔ. 

BOOLA 132 

1Mu Kunyan Koosa, muu sumi hinnu di ii lisi chenani koor naa ba funɛ yir Devid 

chen yaa fun koti aa nyɛn wumukse ni chen. 

2Hin ya Koosa naa zenee a kpak kpok a kaali kina maga ka ya nawaal Jekɔb funɛ 

jɛɛmi hin. Chendaha, saha naa Devid fun nyɛn wumukse taa ni o funɛ hɛɛsi hɛɛsirɛ a 

nyɛ hin. 

3O funɛ hɛɛsiu di o waa zi la dama koo a la chɔ. 

4O ka waa zi hiisi koo a chɔ a chɔ doo, 

5see o dɛu bar nyɛnirɛ a nyɛ Jekɔb Koosa naa zenee a kpak yiko a kaali kina maga 

chen. 

6Ya funɛ nu di Koosa chiksɛsi adaka we ti nyɛn tɔha naa ba funɛ yir Bɛtlihɛm chen 

nɛɛ, doonee ba fun bu kpa un a la ta doonani ba funɛ yir Jeerim chen ni. 

7Doonee ya fun ŋɔ, di ba nyɛ ya kpa un kila Koosa bar jɛɛmi dama ti a la chiksi doon 

aa jɛɛmi. 

8Ya funɛ ŋɔu di ya Kunyan Koosa, kuwa a wa nyɛn i chiksɛsa adaka ti ni, domi waa 

chiŋɛ i bar chiŋi ni aa biksi i kpok awa i yiko ali tɛɛnɛ dam nɔ ni. 

9Hin laa zi nyɛ i dama kɔkɔɔrsi ta ki tum tum were, kaa vɛɛn nyɛ i ni jɛɛmɛ taa mag 

tusa sɔɔni baa mɔmsi. 

10Ya Kunyan Koosa, hin funɛ yisi Devid o ya koora, i fun vɛɛn vɔu di i nyɛn o wati 

saha maga. Chendaha yaa sumi hinnu di i ta vɛ un a taali. 

11I funɛ vɔu nanɛ di ii zi ya a nyɛ Devid niu, di i ka waa zi bu vɛ chen yaali. Di saha 

naa o wa siu, ii zi nyɛ o bisi ta digi di koorau a dɔ o walɛ. 

12O bisi ta mag tiŋ o chiksɛsi ta wa wuti ni kaa laa tum chen, ba gbaan bisisa kaa zi 

wa burigi koorsau. 

13Ya Kunyan Koosa yisɛ Jerusalɛm nɛ di o ya o tɔha. 

14Doonee oo daŋni o nyɛn a dɔ ba hali saha naa vɛ kpak bɔ. 

15Muu zii nyɛ bau kinawara maga muksi ba, kaa vɛɛn ki suŋi ba fara tima ba na diwe 

ki di. 

16Mu zi ya alibarka ki du ba Koosa dam kɔkɔɔrsi taa niu kaa vɛɛn nyɛ ba tɔha ti tima 

maga tusa sɔɔni. 

17Mu zi nyɛ Devid niisisi taa digi wa la nyuhau a ya koora saha naa Devid vɛ wa 

nyɛni. 

18Mu zi nyɛ o dɔm maga ki di hiisau, ali ba wɛɛ ni ka o waa ki di nyusum saha maga 

ali o wɛ mag ni. 

BOOLA 133 

1Ya Kunyan Koosa daŋni banawara laa jɛɛmi un maga kpak nɔɔ bɛgimnɛ aa tum ba 

tuma. 

2Ma zim chenani saha digi baal naa ba funɛ yir Mosis chen fun zer Koosa nuu naa 

malɛɛ kpok kinkan a buti sak o maana Aarɔn nyuha ni chenu. Nuu ti funɛ pal o nyuha 

niu a la li o tɔm hali a la tu o tagta ni. Chenne Koosa ya alibarka aa du banawara laa 

jɛɛmi un wa nɔɔ bɛgim ni. 

3Ma zim chenani bur yaa yɛli chɔɔsa a ya mɛn a du ki parɛ ni, kaa tɛɛnɛ sɔɔni chen. 

Chenne Koosa ŋɔ, di ya banawara laa jɛɛmi un chen maga ka ya kpak nɔɔ bɛgim, o zi 

ya alibarka a du ya niu a nyɛ ya o mii fali naa vɛ kpak peti. 

BOOLA 134 

1Ma banawara maga ya ya Kunyan Koosa tumtumsa a nyɛn o bar jɛɛmi dama ali 

Jerusalɛm ni dusum aa jɛɛmi un, maa zaami un. 

2Saha naa ma nyɛn dooni, ma pa ma nisa a tɛ buudaha aa sumi un kaa ki zaami un. 

3Saha naa maa jɛɛmi un kaa laa sumi un, o waa naa naami buudaha awa tɛɛnɛ nɔ maga 

chen zi ya alibarka a du ma niu. 

BOOLA 135 

1Ma banawara ya ya Kunyan Koosa tumtumsi chen, maa pɛki o sɔn ti. 

2Ma banawara yaa la o bar jɛɛmi dama ti a laa jɛɛmi un chen, maa pɛki o sɔn ti. 

3Ya Kunyan Koosa ti ya tum were ni tumirɛ, adaha ma lɔ pɛki boola aa nyɛ un, domi 

o ya jirima tiinnɛ. 

4Waa funɛ yisi ya nawaal naa ba funɛ yir Jekɔb chen awa Ju tim ta di ba ya o nara. 

5Mu zimu di Koosa wa bu to bar digi ni a zen kaali ya Kunyan Koosa. 

6Wɛ anawara maga laa ya o tɔha awa tɛɛnɛ nɔ ni, awa niiti tuha mag ya o tutɔrɛ. 

7Waa yaa nyɛ dobaala wa su buudaha maga, kaa nyɛ nasɛha tɛsi a vɛɛn nyɛ peha ya. 

8O funɛ kpu Ijipt tima nibabichɛl hɛɛta awa ba sel wɔl hɛɛta magwa ali Ijipt pulim ti 

ni. 

9Dooni o funɛ vɛɛn tum o alaazibu tumwa a lɛrigi ba koor ti awa o nihɛɛti ta diŋsa. 

10O funɛ ta pulumsi kinkan awa ba koorsa banawara kpak kpok awa yiko chen wa 

yɔriu. 

11Chen koorsi ta sɔnaa nɛɛnɛ. Sahɔn naa funɛ ya Amɔr tima koora, awa Ɔg naa funɛ 

ya pulim naa ba funɛ yir Basan chen koora, awa Kenan pulim magkpaa koorsa. 

12O funɛ fuksi ba pulim tiu a nyɛ o walɛ Ju tima taa ni. 

13Ya Kunyan Koosa, chɔɔsi pusi bɔnɛ maga nibinsa gbaanko zi waa mɔɔli i zenzen tiu 

aa biksi nara. 

14Hin ya naa laa zi ɔm i tumtumsi ta siki kaa kok ba ali ba dɔm nisi ni. 

15Pulim bɔnɛ nibinsi koosisi ya nibine nisi ki kɔɔrɛwa. Salma awa anzunfarɛ ba kpa 

kɔɔri a. 

16A yaa kpak nɔɔnau a ka waa koti aa sɛm sɛma, a yaa vɛɛn kpak seu a ka waa koti aa 

na. 

17A yaa kpak diŋsau, amaa a waa koti aa nu sɛma a ka waa vɛɛn koti aa hiisi. 

18Hin laa zi nyɛ banawara kɔɔri a a nyɛ ba see su a chen nyɛni ya yɔri a chi vursi ta. 

19Ma Ju tima awa ma Koosi dama kɔkɔɔrsa, maa pɛki ya Kunyan Koosa sɔn ti. 

20Ma banawara ya Livai zɔɔnɔ awa banawara laa jɛɛmi Koosa chen, maa pɛki o sɔn ti. 

21Maa la o bar jɛɛmi dama naa zɔŋ kunkule nyuha naa baa yir Zayɔn ali Jerusalɛm ni 

chen a laa pɛki o sɔn ti. Ma nyɛ ya maga ki pɛki Koosa sɔn ti. 

BOOLA 136 

1Ma nyɛ yaa zaami ya Kunyan Koosa saha maga, domi o tum tum werewa aa nyɛ ya 

kaa vɛɛn chiŋi bar bɛgim nyɛ ya ali o daŋni ti ni hali saha naa vɛ kpak bɔ. 

2Ma nyɛ ya vɛɛn ki zaami un, domi waa ya Koosi zenzen a kaali koosisi maga kaa 

vɛɛnaa daŋni ya hali saha naa vɛ kpak bɔ. 

3Ma nyɛ yaa zaami un, domi waa ya ya Kunyana naa kpak kpok awa yiko a kaali 

kunyama maga kaa vɛɛn ya nara ni daŋni hali saha naa vɛ kpak bɔ. 

4O duŋduŋ laa zi koti a tum alaazibu tuma kaa vɛɛnaa daŋni nara maga hali saha naa 

vɛ kpak bɔ. 

5O funɛ kpa o zimarɛ a naami buudaha awa kinawara maga nyɛn un ni kaa laa daŋni 

nara hali saha naa vɛ kpak bɔ. 

6O funɛ kaa naami tɛɛnɛ nɔ o fun piili nii munnee a dau zachik ti hali a wa zini, kaa 

laa daŋni nara maga hali saha naa vɛ kpak bɔ. 

7Waa funɛ naami nha awa pɛna kaa laa daŋni nara maga hali saha naa vɛ kpak bɔ. 

8O funɛ nyɛ nha tirɛ yɛli chɔɔsi pusi maga kaa laa daŋni nara maga hali saha naa vɛ 

kpak bɔ. 

9O funɛ vɛɛn nyɛ pɛna awa wullɛwa yɛli dusumsa, aa biksi nara chenani o kpak daŋni 

hali saha naa vɛ kpak bɔ. 

10O funɛ kpu Ijipt tima nibabichɛl hɛɛti taa maga chen di o daŋni ti ha vɛɛn nyɛnu hali 

saha naa vɛ kpak bɔ. 

11O funɛ vɛɛn te Ju tima ta suwachaku a kpa ba ali Ijipt pulim ni, a biksi ba chenani o 

kpak daŋni hali saha naa vɛ kpak bɔ. 

12O funɛ tum chene wa o kpok ti ni, kaa laa daŋni nara maga hali saha naa vɛ kpak bɔ. 

13Baa funɛ la tel mɔɔg naa ba funɛ yir Mɔɔg Sɛɛm chen, o funɛ nyɛ nii ti pɛksi bulɛu 

ka ba la ji a biksi ba chenani o chiŋi bar bɛgim aa daŋni nara hali saha naa vɛ kpak bɔ. 

14O funɛ vɛɛn te ba suwachaku a kpa ba a la ji mɔɔg ti a fun biksi ba chenani o daŋni 

ti chiŋi hali saha naa vɛ kpak bɔ. 

15Ya Kunyan Koosa ti funɛ vɛɛn nyɛ nii ti di Ijipt tima awa ba koor ti awa ba 

lanjimasi maga, kaa ha vɛɛnaa daŋni nara maga hali saha naa vɛ kpak bɔ. 

16O funɛ nyɛn o walɛ Ju tima ta watiu saha naa ba fun nyɛn nyaabaan ti ni aa kaali 

chen, a fun biksi ba di o kpak daŋniu hali saha naa vɛ kpak bɔ. 

17O funɛ kpu koor zene banawara funɛ kpak kpok awa yikou, kaa laa daŋni nara maga 

hali saha naa vɛ kpak bɔ. 

18O funɛ vɛɛn kpu koorsi banawara sɔn zeneu, kaa laa daŋni nara hali saha naa vɛ 

kpak bɔ. 

19Koorsa banawara o fun kpu chen funɛ ya Sahɔn naa funɛ ya Amɔr tima koor chen, 

kaa vɛɛnaa daŋni nara maga hali saha naa vɛ kpak bɔ. 

20Digi sɔn funɛ vɛɛn ya Ɔg. Waa ka funɛ ya pulim naa ba funɛ yir Basan chen koora. 

Ya Kunyan Koosa chiŋɛ bar bɛgimnɛ a nyɛ ya ali o daŋni ti ni hali saha naa vɛ kpak 

bɔ. 

21O funɛ kpa pulimsi ta tɛɛnɛsau a nyɛ o walɛ Ju tima ni, kaa laa daŋni nara maga hali 

saha naa vɛ kpak bɔ. 

22O funɛ kpa ba nyɛ Ju tima nɛɛ, domi ba waa ya o tumtumsa ka o vɛɛnaa daŋni nara 

hali saha naa vɛ kpak bɔ. 

23Saha naa ya dɔma fun nyaŋi ya, o funɛ lisi ya wɛu a suŋi ya, domi oo daŋni nara 

magwa hali saha naa vɛ kpak bɔ. 

24Waa yaa fosi ya ali ya dɔma nisi ni, domi oo daŋni nara magwa hali saha naa vɛ 

kpak bɔ. 

25Waa laa nyɛ ki nyine magawa a ki diile, domi oo daŋni nara magwa hali saha naa vɛ 

kpak bɔ. 

26Ma nyɛ yaa zaami ya Kunyan Koosa naa nyɛn o tɔha ni chen, domi o daŋni nara 

magwa hali saha naa vɛ kpak bɔ. 

BOOLA 137 

1Ya funɛ la kani tɔha naa baa yir Babilɔn chen pol nɔɔsi niu a lisi Jerusalɛm wɛ, a fun 

wi sini. 

2Doonee ya fun kpa ya zɔɔsi ki mose ta maga a dau bugila anawara chiŋɛ pol nɔɔsi taa 

ni chen. 

3Banawara funɛ kpa ya a la pulim ti chen fun ŋɔ, di yaa lɔ boola aa lisi Jerusalɛm wɛ, 

chen ni ba tusa zi sɔɔniu. 

4Ya ka fun pɛɛsi ba, di yɛrɛ ya kaa ya a nyɛn pulim digi ni kaa ki lɔ tusɔɔn boola aa 

nyɛ ya Kunyan Koosa ni? 

5Mu fa vɛɛ lisi Jerusalɛm wɛ, mu fa waa zi buu mou zɔɔsi ki mowi. 

6Mu fa vɛɛ lisi di hin ya mu tusɔɔna, mu fa waa zi bu lɔ bool bɛgim. 

7Mu Kunyan Koosa, muu daŋni i lisi chenani pulim naa ba funɛ yir Idɔm chen tima 

fun ya. Saha naa ba fun kpa Jerusalɛm tima a kaali Babilɔn chen, Idɔm tima ta yaa 

funɛ ŋɔu, di ba zaag zachik ti lɔ tɛɛnɛ. Chene ba ka sir fun ya. 

8Nara zi wa chem ma Babilɔn timau a nyaŋi. Tusɔɔn ka nyɛn nibine naa maga kpa wu 

tagin a bɔ wu tagni anawara ma tum ya chennu. 

9Nara ta wa wa di ba wa chem ma, baa zi wa pa ma bichɛlpulimsau a chaŋsi 

kparbunyaŋa aa kpu. 

BOOLA 138 

1Mu Kunyan Koosa, muu zaami hinnu kinkan a wa mu bambi mag ni. Saha naa nara 

yaa jɛɛmi ba vursi chen, mu yaa vɛɛnaa pɛki i sɔn tiu. 

2Mu yaa kpa mu seu a chem i bar jɛɛmi dam ti, a gbiri tɛɛnɛ aa pɛki i sɔn ti, domi i ya 

wuti tiinnɛ kaa vɛɛn chiŋi bar bɛgim a nyɛ ya ali i daŋni ti ni. I vɛɛn biksi nara magau 

di i sɔn ti awa i biksisi ta kaali kina maga. 

3Mu funɛ sumi hinnu di i nyɛ min i kpok ti. I fun nu mu sumi ti a kpa i kpok ti a nyɛ 

min. 

4Mu Kunyan Koosa, tɛɛnɛ nɔ koorsi maga zi waa zaami hinnu, domi chenani ba nu di 

i hɛɛsɛ hɛɛsirɛ di i suŋi min chen. 

5Baa zi waa lɔ tusɔɔn boolau aa nyɛ hin, domi tum were nawara i ya a nyɛ min awa 

chenani i zenzen awa i jirima ti zen kinkan chen. 

6Hali i bar nyɛni ti bol wa ya ni chen mag yɔri, hin vɛɛnaa nyini nibinsa banawara ya 

jɛrigɛ awa banawara nyuuna kpokee chen maga. 

7Saha naa mu dɔma wa na paan a du min ni kaa kpa wumukse aa du min ni, i yaa fosi 

minnu wa i yiko ti ni ali ba nisi ni. 

8Mu Kunyan Koosa, chenani i chiŋi bar bɛgim aa daŋni ya chen zi nyɛnu hali saha naa 

vɛ kpak bɔ. Muu sumi hinnu di i su hɛɛsi naa i hɛɛsi a nyɛ min chen kaa tum tum 

anawara i piili chen maga a peti. 

BOOLA 139 

1Mu Kunyan Koosa, i viisi mu nyɛniu a zim min. 

2I zim saha naa muu kaniu, awa saha naa muu sii chiŋi. I vɛɛn zim mu lisisau sari ka 

muu lisi a. 

3Saha naa muu tum tuma koo muu hiisiu, ii na minnu. Hali mu wu yaalɛ maga, i zim 

aau. 

4Hali saha naa mu yaa piin waa lɛli mu nɔ di mu sɛm sɛma, di i piin zim chenani mu 

kaa sɛmu. 

5I yiko go minnu aa kok min kaa laa nyini min saha maga. 

6Chenani i zim min chen, nibine waa ki koti a zim chen mun. 

7Hali muu daŋni di mu chɔ fosi ali hin ni, bar digi wato mu zi chɔ la. 

8Hali mu zinɛ a la Koosa tɔha, hin nyɛn doon. Mu ka vɛɛn na bɔ luŋluŋi a zu o tuha, di 

mu chɔ sogli ali hin ni, hin vɛɛn nyɛn dooni. 

9Mu ka vɛɛn la tɛɛnɛ nɔ tɔ bar boole kinkan maga di mu chɔ sogli ali hin ni. 

10Hin nyɛn doon aa nyini min kaa laa suŋi min. 

11Mu lisi mu bambi ni di mu chɔ sogli birsi ni ka i ta na min. 

12I zi vɛɛn na minnu dooni, domi hali birsa saha, ii nau a chi nha. 

13Sari ka mu niin fun lul min, hin funɛ naami min a du o lo ni, ka o zi lul min. 

14Mu zimu ali mu bambi ni di ii tum alaazibu tuma anawara nibine zi vɛ koti a zim a 

munau saha maga. Muu zaami hinnu aku chenani i naami min chen. 

15Hin funɛ kpamu hoka a lagmi dɔŋ ni, mu burigi nibine ali mu niin lo ni. 

16Chenani i fun te suwachak a naami min chen daha, i funɛ piin zim minnu ka ba zi 

lul min. Saha ti i funɛ sɔbi mu wuzuuna awa mu bunsau a du i tɔn naa ni i yaa sɔbi nar 

wuzuuna awa o bunsa aa du chen. 

17Mu Kunyan Koosa, wu zenzene nawara i tum a nyɛ min nan, a kpak nyɔɔra kinkanu 

a nyɛ min. 

18Wɛ nawara i ya aa nyɛ min chen iiu kinkan hali a kaali mɔɔg hɛchɛ. Hali mu chɔ aa 

chɔ do, hin nyɛn mu wati. Mu ka bu si doo ni, hin vɛɛn nyɛn mu wati. 

19Mu Kunyan Koosa, i nau ka nibinsa nawara laa yisi nar miisisi chen muksi min saha 

maga. Adaha mu sumi hinnu di i yisi ba ali mu wati a lɛrigi ba diŋsa. 

20Nan nibinsi naa suni wɛɛwa aa nyɛ min kaa laa chɔk i sɔn. 

21Mu Kunyan Koosa, mu ha nan nibinsa banawara vɛ kpak saha wa hin ni kaa laa 

chɔk i sɔn chennu. 

22Mu ha ba kinkannɛ. 

23Mu Kunyan Koosa, muu sumi hinnu di i viisi mu bambi ni a na chenani muu lisi. 

24Biksi min mu wɛ nawara vɛɛ sɔɔni i tuha ali mu nyɛni ni. Kpa min biksi i mii fali 

nyinbaan naa vɛ kpak bɔ chen. 

BOOLA 140 

1Mu Kunyan Koosa, muu sumi hinnu di i fosi min ali tum tagna nibinsi nisi ni. 

2Saha maga, ba vɔu tum tagna ta tumirɛ kaa vɛɛn wuri baa du nara wa yoosa. 

3Ba nɔɔsi sɛma wi kinkannɛ a chi chenani num yaa dum nar oo wi chen kaa vɛɛn tagni 

a chi kɔŋ nantɔ. 

4Mu Kunyan Koosa, chendaha muu sumi hinnu di i fosi min ali tum tagni nibinsi 

nawara laa dɛu nyinbaanasa di ba gbarigi mu nyɛni chen ni. 

5Banawara ya nyukpok tima chen pɔ mu nyinbaannɛ di ba kpak min a chi ba dau 

toroko sel luk ni. 

6Mu Kunyana, hin ya mu Koosa. Chendaha muu sumi hinnu di i chɔ wa lalaka a wa 

suŋi min. 

7Hin ya naa kok min aa li laalsi mag ni. 

8Muu sumi hinnu di i taa nyɛ tum tagna ni tumɛ ta wa kinkina baa daŋni. Ta vɛɛn nyɛ 

nyinbaanasi nawara baa dɛu chen ya wuti. 

9Mu vɛɛnaa sumi hinnu di i ta nyɛ mu dɔm ta nyaŋi min. Nyɛ chenani ba yaa ɔsi min 

chen vɛɛn burigi zɔŋ ba ni. 

10Hin laa zi nyɛ dinhala chesi ba ni a suksi ba, ka ba chesi bɔɔsi ni a luku jiili. 

11Hin laa zi vɛɛn nyɛ banawara yaa galimi ba dɔŋtima ka ba vɛ ya wudigi taa di 

nyusum ali ba wɛ maga ni. Hin laa zi nyɛ banawara laa tum tum tagna chen tum tagni 

ta burigi di ba a ta ba yɔri. 

12Mu Kunyan Koosa, mu sir zimu di hin laa kok nyau tima ba koti aa na ba tutɔ. 

13Nibinsa banawara nyɛni vɛ kpak galimsa ali i suwachak ni chen zi wa nyɛn i watiu, 

aa zaami hin kaa ki pɛki i sɔn ti saha maga. 

BOOLA 141 

1Mu Kunyan Koosa, muu sumi hinnu di i nu mu wusisuma kaa suŋi min. 

2Muu daŋni mu wusisum ti sɔɔni i tuhau kaa lɛm hin ni a chi chenani tulale sɔɔr yaa 

lɛm nara ni chen. Mu zi vɛɛn kpa mu zaazɔɔn papasau a wa nyɛ hin. 

3Mu Kunyan Koosa, mu vɛɛnaa daŋni i nyɛn mu watiu aa il min ali mu nɔɔ sɛmsɛm 

mag ni a chi chenani nar yaa il dama di ŋmɛɛrsi ta wa zuuli chen. 

4Vɛɛn suŋi min mu taa daŋni tum tagni tumi saha maga, ka ta vɛɛn gbaari tum tagna 

nibinsi ni aa tum ba wutagni ta. Vɛɛn suŋi min mu taa la ba diili lagmisi ni. 

5Nibine naa laa tum tum were zi koti tɛ min ninu ka mu tuha sɔɔni. Mu waa zi nyɛ 

nibinsa banawara laa tum tum tagna chen wa jirima, domi mu yaa sumi ya Kunyan 

Koosa tiu di mu taa tum ba tum tagni ta. 

6Koosa zi wa nyɛ ba chesiu a chi chenani nar yaali gbɛntɛlÿ20waa ma daha a chel 

chen. Doonee baa zi wa zim di muu sɛm wutirɛ a kaali ba. 

7Ba hoka zi wa boriki a pusi dɔŋ ni, nandigi luku a huki ka a chɔchɔ bar maga a chi 

chenani ba yaa pɛksi da zen a burigi ki wisi chen. 

8Mu Kunyan Koosa, mu sii su hinnɛ di hin ya mu Koosa a kok min aa li mu wumukse 

mag ni, adaha suŋi min mu ta siu lalaka. 

9Tum tagna nibinsi ta pɔ mu nyinbaanu a chi chenani ba yaa kpa toroko a dau kɔha 

sela luk ni a pɔ a chen, adaha muu sumi hinnu di i fosi min ali ba ni. 



942 

 

© 1999,  Wycliffe Bible Translators, Inc. 
 

 
 

 

10Mu vɛɛnaa sumi hinnu di hin laa zi nyɛ ba torokosi ta vɛɛn burigi ki kpaksi ba, ka 

kindɔŋ taa kpak min. 

BOOLA 142 

1Saha maga, mu yaa sumi ya Kunyan Koosau di o suŋi min. 

2Mu yaa kpa mu wumukse magau a wa o wati a wa chaasi aa biksi un. 

3Saha naa wumukse ta yaa waa daŋni a nyaŋi min, o yaa biksi minnu chenani mu zi ya 

ka a ta nyaŋɛ min. Nyinbaanasa anawara maga muu val, mu dɔm ta pɔpɔ minnu a chi 

chenani ba yaa hiu toroko sel luk ni chen. 

4Mu ka burigi a nyini mu gantɛl ni, mu wara na naa laa zi suŋi a kok min ali ba nisi ni. 

5Mu Kunyan Koosa, chendaha muu wiu aa yir hin di i wa suŋi min, domi hin ya mu 

Kunyan awa mu ni koki. Kinkina maga muu daŋni mu nyɛni ni chen nyɛn i watɛɛ. 

6Muu sumi hinnu di i numu wusisum ti kaa wa suŋi min, domi mu wumuksi ta daŋni a 

nyaŋi minnu. Fosi min ali mu dɔm ta nisi ni, domi ba kpok kaali minnu. 

7Mu vɛɛnaa sumi hinnu di i fosi min a li wumukse kinkan anawara laa pu min nan, 

chen ni saha naa i ni jɛɛmɛ wa lagmi, muu zi yaa ki pɛki i sɔn tiu ali ba suwachak ni, 

domi i tum tum were kinkanu a nyɛ min. 

BOOLA 143 

1Mu Kunyan Koosa, muu sumi hinnu di i cheŋi diŋsa a nu mu wusisuma aku ii ya 

wuti tiina kaa vɛ kpak galimsi chen daha. 

2I tumtumna ya min, adaha muu sumi hinnu di i ta wa nyɛ mu na zamsi, domi nandigi 

wato a vɛ kpak galimsa i suwachak ni. 

3Mu dɔm nyaŋɛ minnu a dau tɛɛnɛ ni. O nyɛ mu nyɛn birsi taginnɛɛ a chi doonani 

banawara siti saha digi chen la nyɛn chen. 

4Chendaha mu wumukse ta iiu kinkan aa daŋni a nyaŋi min. 

5Mu wa kani a lisi wuzuuna anawara piin kaali chen awa wɛ anawara i ya chen, mu 

yaa zimu di i ya wudigi a nyɛ minnu. 

6Mu bambi mag hulu muu daŋni i sɛmsɛm ti a chi chenani tɛɛnɛ yaa hul aa daŋni doon 

chen, chendaha mu yaa chak nisau aa sumi hin di i wa suŋi min. 

7Mu Kunyan Koosa, muu sumi hinnu di i cheŋi diŋsa a nu mu wusisum nɔ lalaka, 

domi mu tahama maga daŋni o nyuksiu. Ta wa sogli kaa ka min, ka i ya chen mu 

gbaan zi burigi lɛl dama ni laaliu. 

8Saha maga mu yaa sumi hinnu di ii biksi i nyinbaan weri ti muu val, kaa ki lisi min 

wuzu maga chenani i chiŋi bar bɛgim a nyɛ min ali i daŋni ti ni, domiÿ20mu sii su 

hinnɛ di hin ya mu ni fosi. 

9Mu Kunyan Koosa, hin ya mu ni koki, chendaha mu yaa wa iÿ20watɛɛ di i fosi min 

ali mu dɔm nisi ni. 

10Hin ya mu Koosa, adaha ki biksi min i tutɔ ti muu tum saha maga. Mu vɛɛnaa sumi 

hinnu di i tum tum were ki nyɛ min kaa ki il min saha maga mu yaa ki tiŋ i tutɔ 

nyinbaan ti. 

11Mu Kunyan Koosa, mu kuraa sumi hinnu di i fosi min ali mu wumukse naa ni a chi 

chenani i piin vɔu chen, domi i ya naa yawu werewa aa nyɛ nara ni. 

12Chenani ii daŋni min chen daha, muu sumi hinnu di i yisi mu dɔma maga miisisa 

kaa vɛɛn ta banawara laa muksi min chen mag wa yɔri, domi min ya i tumtumna. 

BOOLA 144 

1Muu zaami mu Kunyan Koosau, domi waa ya mu ni koki. Waa vɛɛn saksi min a pɔ 

laal naa maga laa wa min ni. 

2Waa ya mu ni koki awa mu ni suŋi, o yaa kok minnu kaa fosi min aa li wumukse ni a 

chi dɛ kok nar nha vɛɛ yag un, chendaha mu sii su warɛ di waa ya mu ni fosi. Waa 

vɛɛn nyɛ mu walɛ maga luku mu nyaŋi. 

3Nibine wa mag wudigi, amaa mu Kunyan Koosa zim o wɛu aa nu o sɛmsɛma saha 

maga. 

4Nibine nyɛni chi chenani peha yaa mou wa kaali bu bɛgim koo chenani bugil basɔn 

yaa chɔ a wa nyuksi chenne. 

5Mu Kunyan Koosa, muu sumi hinnu di i puk buudaha kaa tu wa ya wati. Kpa i nin 

gbaŋsi bɛ ta a nyɛ a li nyɔɔsa. 

6Nyɛ i nasɛha tɛsi a nyɛ mu dɔma ta pusi dɔŋ ni. Duŋni ba a ta a chi chenani ba yaa 

kaa yag sel wa maafa ni ka oo chɔ chen. 

7Mu vɛɛnaa sumi hinnu di i tuwa a wa fosi min ali mu wumukse naa ni mu nyɛn a chi 

nii bar luŋ chen ni. Kaa vɛɛn fosi min ali banawara ya pulim bɔnɛ nibinsi 

chenÿ20nisi ni. 

8Ba wara ŋɔ wuti kaa laa suni wɛ ali ba hɛɛsisi ni. 

9Mu Kunyan Koosa, muu zi kpa mu bara maga awa mu zɔɔsi ki moseu a lɔ bool falɛ 

aa nyɛ hin wa tusɔɔn ni. 

10Hin yaa fun nyɛ koorsa di nyusum ali ba laalsi ni, kaa fun vɛɛn fosi naa funɛ ya i 

tumtumna baa yir Devid chen ali o dɔm nisi ni. 

11Mu sumi hinnu di i fosi min ali mu dɔm nawara kpa wumukse aa du min ni chenu 

kaa vɛɛn fosi min ali banawara ya pulim bɔnɛ nibinsa a vɛɛ ŋɔ wuti kaa laa suni wɛ ali 

ba hɛɛsisi ni chen nisi ni. 

12Hin laa zi nyɛ ya nibabichɛsa piili ba bichɛsi ni aa si a chi chenani ki duha yaa si a ta 

luta chen. Hin laa zi vɛɛn nyɛ ya nibabichɛsa bi a werwer a chi kpam laabakɔsa. 

13Hin laa zi vɛɛn nyɛ ki parɛ kurgɛ kurgɛ maga koti ki ya ali ya ŋmaani ni ka sela su 

ya damsa aa lul fifi awa tusugsa. 

14Hin laa zi vɛɛn nyɛ ya nuhɛ koti ki wasi kaa taa nyuksɛ, kaa vɛɛn nyɛ ya tɔsa maga 

nibinsa kpak tusɔɔna. 

15Tusɔɔn nyɛn nibinsa banawara laa jɛɛmi ya Kunyan Koosa kaa koti aa tiŋ wɛ naa 

maga chen niu. 

BOOLA 145 

1Mu Kunyan Koosa, muu zi mɔɔli i zenzen tiu aa biksi nara maga ba zim di i ya koor 

zenne. Muu zii zaami hinnu hali saha naa vɛ kpak bɔ. 

2Muu zii zaami hinnu kaa ki pɛki i sɔn ti wuzu maga ali mu nyɛni ni hali saha naa vɛ 

kpak bɔ. 

3Mu Kunyan Koosa, i sɔn zene a magwa nara maga ki pɛki hin. I zenzen ti ka wa kpak 

wa nar koti zim o mun. 

4Chɔɔsi pusi digi maga nibinsa zi waa pɛki i sɔn tiu aku tum zene anawara ii tum chen 

daha. 

5Baa zi wa ŋɔ dɔŋ niu chenani i kpak jirima awa zenzen kaa vɛɛn kpak yiko a kaali 

kina maga chenu. Mu waa kaa zi wa kpak sahau aa biksi nara wa i alaazibu tuma ta. 

6Nibinsa zi waa sɛm chenani i tum tum zene aa nyɛ nara niu. Mu kaa zi waa mɔɔli i 

zenzen tiu aa biksi nara maga. 

7Baa zi vɛɛn waa sɛm dɔŋ niu chenani i tum tum were aa nyɛ nara ni, kaa ki lɔ boola 

aa biksi nara chenani i kpak jirima wa nara ni. 

8Mu Kunyan Koosa, i chiŋɛ bar bɛgimnɛ aa daŋni nara maga kaa vɛɛnaa ɔm nara wa 

siki, i ka wa vɛɛnaa na paan lalaka. 

9I vɛɛn tum tum werewa aa nyɛ nara mag ni kaa laa ɔm nibine maga bambi. 

10Mu Kunyan Koosa, chendaha ki nyine anawara maga i naami chen zi waa pɛki i sɔn 

tiu ka i nibinsa maga ka waa zaami hin. 

11Baa zi waa sɛm i jirima awa i zenzen ti sɛmau kaa vɛɛn ki sɛm di hin sir dɔ kina 

maga yiko awa kpok, 

12chen ni nibinsa maga zi wa zim i tum zene awa i yiko tuma anawara li i koor ti aa 

wa chennu. 

13Hin dɔ tɛɛnɛ nɔ awa o kina maga hali saha naa vɛ kpak bɔ. Mu Kunyan Koosa, i ya 

wuti tiinnɛ, domi i vɔu di i ya wi a nyɛ nara ni, chen sir yaa ya wutirɛ. I ka vɛɛn ya wu 

werewa aa nyɛ nara ni. 

14Hin laa suŋi banawara maga nyɛn wumukse ni, kaa vɛɛn nyɛ banawara yɛdasa 

gbarigɛ bur aa wa i wati. 

15Ki nyine magkpaa yaa nyini i see nee di ii nyɛ a a wuzu maga diwe. 

16I yaa nyɛ a diwe tau a maga di a ku kaa ka. 

17Mu Kunyan Koosa, i ya wuti tiinnɛ ali i wɛ mag ni, kaa vɛɛnaa ɔm nara maga wa 

siki. 

18I vɛɛn nyɛn banawara maga yaa sumi suŋi ali i wati chen watiu. 

19Hin vɛɛnaa nyɛ banawara maga laa nyɛ i sɔn ti wa jirima chen bambisi ki daŋnɛ, 

domi i yaa nu ba wusisumsau aa suŋi ba. 

20Saha maga hin yaa kok banawara maga laa daŋni i jɛɛmi chen, amaa muu sumi 

hinnu di hin laa zi ta tum tagni nibinsi ta tima yɔri. 

21Mu waa zi yaa ki pɛki mu Kunyan Koosa ti sɔn ti, adaha ma nyɛ ya banawara maga 

ya o ki naamɛ chen ki pɛki o sɔn ti hali saha naa vɛ kpak bɔ. 

BOOLA 146 

1Muu daŋni mu kpa mu bara magau aa zaami ya Kunyan Koosa saha maga. 

2Mu zi lɔ tusɔɔn boolau aa zaami un saha naa maga mu nyɛn tɛɛnɛ nɔ ni. 

3Mu waa zi nyɛ mu sii su nibinsa, domi nibine waa ki fosi nara li o tum tagna ni. 

4Saha naa nibine wa siu, o nyinbaanasi yaa petiu, domi o yaa vɛɛn burigi hɛɛra 

anawara Koosa fun kpa naami un chene. 

5Nibine naa maga dɛu suŋi aa wa ya nawaal Jekɔb Koosi ti wati koo aa nyini o see ni 

di waa ya o Kunyan Koosa, tusɔɔn nyɛn chen nibine ti niu. 

6Ya Kunyan Koosi ti ya naa funɛ naami buudaha awa tɛɛnɛ awa teku awa kinkina 

maga nyɛn a ni. O ka vɛɛn ya wuti tiinnɛ hali saha naa vɛ kpak bɔ. 

7Waa laa suŋi banawara nara muksi chen kaa vɛɛnaa nyɛ banawara maga lɔsa kpak wa 

diwe. Naa nyɛn dansarka ni, o yaa nyɛ ba yisi unnu oo la yɔri, 

8kaa vɛɛn nyɛ nyuluma buraa na wa ba see ni. Banawara maga chese aku wumukse 

daha, o yaa zer bau a chiksi, kaa vɛɛnaa daŋni nibinsa banawara tiŋ o nyinbaan ti wa 

wuti chen kinkan. 

9Ya Kunyan Koosa ti laa kok banawara maga ya hɔɔra a nyɛn ya pulim ni, kaa laa 

suŋi luhaana awa sunsa, amaa o yaa chɔk tum tagna tima nyinbaanasau aa ta. 

10Ya Kunyan Koosa naa ya Jerusalɛm tim koor chen zi ya tɛɛnɛ nɔ koorau hali saha 

naa vɛ kpak bɔ. Ma nyɛ yaa zaami ya Kunyan Koosa saha maga. 

BOOLA 147 

1Ma nyɛ yaa zaami ya Kunyan Koosa, domi o weru kaa deŋli nyinbaan wa yaa zaami 

un. 

2Lalaknɔ o buraa lɛli Jerusalɛm diche tiu, a kpa banawara nyɛn pulim digi ni chen aa 

wa ba damsa. 

3Banawara tusaa chɔkɛɛ chen, o yaa sɔɔni ba bambeu a chi nar kpak chɔɔ ba chaksi. 

4O funɛ naami wullɛu a ta buudaha ni a zim chenani a mag kaa vɛɛn du a mag sɔna. 

5Ya Kunyan Koosa ti zenu kaa kpak kpok awa yiko a kaali kina maga. O zima ka wa 

vɛɛn kpak kpa zamsi. 

6O yaa suŋi banawara ya jɛrigɛ chenu ali ba wɛɛ ni, amaa o yaa nɔsi tum tagna nibinsi 

tau aa dau tɛɛnɛ. 

7Chendaha ma nyɛ ya lɔ tusɔɔn boola aa pɛki ya Kunyan ti sɔn ti kaa ki mosi ya zɔɔsi 

ki mose aa zaami un, 

8domi waa kpa dobaala aa ta buudaha ni, kaa nyɛ doon ni, a vɛɛn nyɛ kɔsa nyu tɛɛnɛ 

nɔ luksi mag ni. 

9Waa vɛɛnaa nyɛ sela awa zimebisa magawa a wuzu maga diwe. 

10O waa yaa daŋni nara aku o kpak za kpoka koo lanjima kpok daha, 

11amaa banawara laa nyɛ un jirima, awa banawara see su un, o chiŋɛ bar bɛgimu a nyɛ 

ba ali o daŋni ti ni. 

12Jerusalɛm tima, maa pɛki ya Kunyan Koosa sɔn ti, 

13domi waa ya alibarka aa du ma ni, kaa nyɛ nandigi vɛ koti aa puk ma pulim ti 

bolzɔɔnɔ. 

14Waa nyɛ nandigi vɛ koti a li bar digi a waa zu ma pulim ti kaa vɛɛn nyɛ diwe su ma 

dooni. 

15O ka chiksɛ o chiksi a nyɛ tɛɛnɛ nɔ nibinsi ni, ba yaa ya chennu lalaka. 

16Waa yaa vɛɛn nyɛ bur li buudaha a wa tɔ nara ba vɛ koti aa na bar digi a chi ba kpa 

kuntu a pulimi nar. 

17Waa yaa vɛɛn nyɛ doon ni ka dobe chesi tɛɛnɛ ni a chi bine. O yaa vɛɛn nyɛ wa 

kinkan nyɛnu a nyaŋi nibinsa maga. 

18O yaa vɛɛn tum o alaazibu tumau a nyɛ doon tiin a ya peha kaa vɛɛn ni nii pal. 

19O yaa fun kpa o biksisi ta awa o chiksɛsi tau aa nyɛ Ju tima taa ni, domi ba waa funɛ 

jɛɛmi un. 

20O ha wa ya chen a nyɛ pulim bɔnɛ nibinsi taa ni, chendaha ba wa zim o chiksɛsi ta. 

Ma nyɛ yaa pɛki ya Kunyan Koosa sɔn ti. 

BOOLA 148 

1Ma nyɛ ya mag ki zaami ya Kunyan Koosa naa nyɛn o tɔha ni chen saha maga. 

2Koosa tɔha nibinsa awa o malaikasi maga, maa zaami un. 

3Nha awa pɛna awa wullɛ maga, maa zaami un. 

4Buudaha ki naamɛ maga awa o niiti maga, maa zaami un kaa ki pɛki o sɔn ti. 

5Ma nyɛ kina maga ki zaami ya Kunyan Koosa sɔn ti, domi waa yaa fun lɛli o nɔ a 

sɛmsɛma, a burigi ki naamɛ. 

6Waa funɛ nyɛ a nyɛn a bar nyɛnɛ ni, kaa laa zi vɛ chiiki dooni. A ka waa ki vɛ o nɔ 

hali saha naa vɛ kpak bɔ. 

7Ma nyɛ ya tɛɛnɛ nɔ nibinsa maga ki zaami ya Kunyan Koosa. Hali ki nyine anawara 

nyɛn tekusa awa mɔɔgsa koo nii zene mag ni, maa zaami un. 

8Nasɛha tɛsisa awa dobe awa bur yeli awa dobaala a la gbaari pɛ kpoka anawara laa 

nu Koosi sɛma chen mag ki zaami un kaa ki pɛki o sɔn ti. 

9Bɛ, kunkulsa, duuna awa bugila anawara laa nɔn nɔna, maa zaami o sɔn ti. 

10Hali dam sela awa kɔha sela, zimebisa awa tɛɛnɛ ki palɛ maga, maa pɛki o sɔn ti. 

11Koorsa, nihɛɛta awa nibinsa maga, maa pɛki ya Kunyan Koosa ti. 

12Butoosa, bunɔɔna, nihɛɛta awa bichɛsa, maa zaami un kaa ki pɛki o sɔn ti. 

13Ma nyɛ nara maga ki pɛki o sɔn ti, domi o sɔn ti zene a kaali sɔna maga ka o jirima 

awa o zenzen ti su tɛɛnɛ awa buudaha maga. 

14Waa funɛ kpa o kpok ti a nyɛ o walɛ Ju tima ni, chen ni baa zii zaami unnu kaa ki 

pɛki o sɔn ti. Ju tima ta wɛ funɛ muksi unnu kinkan. Ma nyɛ ya maga ki pɛki ya 

Kunyan Koosa sɔn ti. 

BOOLA 149 

1Ma nyɛ ya maga yaa ki lɔ bool falɛ aa nyɛ ya Kunyan Koosa ni. Saha naa ya 

banawara laa jɛɛmi Koosa wa lagmi dɔŋ ni, ma nyɛ yaa lɔ boola aa pɛki o sɔn. 

2Ju tima banawara nyɛn Jerusalɛm ni, ma nyɛ ma tusa sɔɔni, domi ya Kunyan Koosa 

tii naami ya, waa vɛɛn ya ya koora. 

3Ma nyɛ yaa mosi bɔsiwɛsa awa gɔnjisa aa gɔ kaa ki zaami un. 

4O kpak tusɔɔnau aku o nibinsa daha. Banawara ya jɛrigɛ o suwachak ni, o nyɛ baa di 

nyusumu ali ba wɛɛ maga ni. 

5Ma banawara ya Koosa ni jɛɛmɛ, ma nyɛ ma tusa sɔɔni aku o fosi ma kaa nyɛ maa di 

nyusum ali ma wɛɛ mag ni chen daha. Dusumsi maga maa lɔ boola aa pɛki o sɔn ti. 

6Maa zaami Koosa, domi o zi nyɛ ma o kpok tiu di ma nyaŋi o dɔma a nyɛ un. O zi 

wa kpa laal takoobisau a du ma nisi ni, 

7di ma chem pulim bɔnɛ nibinsa maga a nyaŋi ba kaa lɛrigi ba diŋsa. 

8Saha naa ma wa chem pulimsi taa maga, maa zi kpaksi ba koorsa awa ba nihɛɛtau a 

kpa luki zɔglɛ a vɔti ba maga. 

9Ya Kunyana Koosa funɛ nyɛ chiksirɛ di o zi wa lɛrigi pulim bɔnɛ nibinsi ta mag 

diŋsau, chendaha o nyɛ o nibinsi wa kpok di ba nyaŋi ba a nyɛ un. Ma nyɛ ya maga ki 

zaami un. 

BOOLA 150 

1Ma nyɛ yaa zaami ya Kunyan Koosa. Ma nyɛ ya la zu o bar jɛɛmi dama a zaami un. 

Hali saha naa ya wa la Koosa tɔha, ma nyɛ yaa zaami un aku o kpok awa o yiko daha. 

2Mu nyɛ yaa zaami Koosa aku o naami tɛɛnɛ nɔ kina maga daha. Ma nyɛ ya vɛɛn ki 

zaami un aku o fosi o nibinsa ali ba dɔm nisa ni chen. 

3Ma nyɛ yaa hu kaabulsa awa gbeteelsa aa zaami un. 

4Ma nyɛ yaa mosi bɔsiwɛsa awa gɔnjisa aa gɔ kaa ki zaami un. 

5Ma nyɛ ya lagmi aa mosi loŋsa awa taamaalesa aa zaami un. 

6Ma nyɛ ya nibinsa awa tɛɛnɛ nɔ ki nyine mag ki zaami Koosa. Ma nyɛ ya maga ki 

zaami un. 

JƐƐGƐ 

JƐƐGƐ 1 

1Jɛɛgɛ anawara kankoor naa ba funɛ yir Solomɔn ka o ya Devid be kaa vɛɛn ya Ju tim 

koor chen fun jɛɛgɛ chen nɛɛnɛ. 

2Nan jɛɛgɛ naa zi koti suŋi naru o zim kinkina ya nɛha awa kpaami weri, kaa vɛɛn zim 

wɛ muna. 

3A zi koti a biksi naru chenani o zi nyɛn a kpak lisi kinkan kaa ki ŋɔ wuti kaa vɛɛn ki 

tum wu were. 

4A zi vɛɛn koti a suŋi naa vɛ kpak zimau, o burigi nɛha tiina kaa vɛɛn suŋi bunɔpɔla 

ba zim doonani baa zi na ba kina maga. 

5A zi vɛɛn koti gbaari nɛsi tima wa zimau, kaa vɛɛn ki suŋi banawara laa wɛ chen ali 

ba nyɛni ni, 

6chen ni baa zi koti ki zim jɛɛgɛ munau, koo hali nɛha tiin sɛm wi ka o mun sogli 

chenani, ba zi koti a zim wii ti munu. 

7Naa laa daŋni o kpak zima, o te nyɛ ya Kunyan Koosa sɔn ti wa jirima. Nɛsi vɛ kpaki 

tima vɛɛ nyɛ nɛha wa jirima, ba ka wara daŋni buksi. 

8Bichɛsa, ma cheŋi diŋsa aa nu chenani ma nyama awa ma nima sɛm ma. 

9Maa nu ba biksisa, a zii suŋi mau ma nyɛni wer nara mag ni a chi chenani nar yaa 

laari baŋyɔɔka a wer chen. 

10Tum tagna nibinsa ka mur hin, ta wa tiŋ ba. Ba tum ka ya nar miisi yisi. 

11O ya di ba ŋɔ hinnu di, "Kuwa ya la dɛu nandigi a kpu kaa chem naa vɛ kpak 

galimsa wa laal ka ba yir ya sɔn. 

12O waa gali wa saha naa ya wa la chen di ba kpak miisau, amaa ya ka wa na ba kaa 

tum ba tuma a peti baa zi sitiu. 

13Yaa zi wa fuksi nara kinau a wa su ya damsa a burigi kini tima. 

14Maa wa a wa gbaari ya ni ya magkpaa bɔni kinawara ya ŋmɛ chen.” 

15Mu be, ta wa tiŋ chen tima muni ni. Ta nyɛ i wa chen tima ki tiŋ dɔŋa. 

16Ba yaa daŋni lalakau di ba la tum tum tagna kaa vɛɛnaa daŋni lalaka di baa kpu 

nara. 

17O ka wa werwa nar pokli chem aa yo zimebe naa laa val tɛɛnɛ, 

18amaa chen nibinsa yaa dau ba titi wa torokore di ba kpak ba titi. 

19Banawara maga laa ŋmɛ kaa laa fuksi nara, baa ta ba titirɛ wa yɔri. 

20Ma cheŋi diŋsa aa nu, o chi nɛha chiŋɛ pallɛ ni awa yausi ni aa yir ma. 

21O chiŋɛ damsa bolzɔɔnɔsi maga awa doonani nara wa lagmi aa yir. 

22O yaa yir womnau aa ŋɔ, di yɛrɛ baa daŋni ba womsi ti vusi ba ni, ka ba vɛɛ daŋni 

ba kpak zima, domi ba wara buksi? 

23Di o fa ŋɔ ba wuti chen ka ba nu, o fa zi nyɛ ba kpaami weriu, kaa bɔni o zima ti a 

nyɛ ba. 

24Saha maga oo yir bau, di baa wa o wati, amaa ba wara nu o wati. 

25Di ba vɛ wuti naa maga o ŋɔ ba chennu, kaa vɛɛn ŋɔ di o ta kpak ba ki ta nyinbaan 

ni. 

26Chendaha ma wa nyɛn wumukse ni mu zi kaniu aa mɔm ma, kaa ki ya ma asaasi. 

27Wumukse zi waa daŋni a zer mau aa la a chi do peha ka ma wa nyɛn nunum ni aa 

yeŋsi. 

28Saha ti ma zii zi wa dɛu nɛhau, amaa mu ka waa zi wa jɛrigi ma. Maa zi waa dɛu 

minnu ali bar maga ni, amaa ma waa zi wa na min, 

29domi ma vɛu di zima wa kpak ma nyɔɔra, kaa vɛɛn vɛ di ma waa zi nu ya Kunyan 

Koosa nɔɔ. 

30Ma ka waa cheŋi diŋsa aa nu mu kpaami koo aa nu mu wuti. 

31Chendaha kinkina maa daŋni ma zi wa na aau. Ma titi tuma ka vɛɛn kaa du ma 

wichɔta. 

32Banawara haa vɛ buksi nyɛni, ba yaa wa siwu aku baa vɛɛ daŋni ba buksi nɛha daha. 

Banawara kaa ya womna, ba yaa wa ta yɔriu aku baa vɛ kpa wɛ aa muksi ba titi daha. 

33Banawara kaa cheŋi diŋsa aa nu mu sɛma, ba bara zi kpoku ali ba nyɛni ni, domi baa 

zi na fosiu ali wumukse ni. Ba waa zi buu ɔm kindɔŋ. 

JƐƐGƐ 2 

1Mu be, ki buksi wɛ anawara muu biksi hin kaa laa sɛm hin chen, kaa taa suglɛ a. 

2Cheŋi diŋsa aa nu nɛha sɛma, kaa ki zim a muna. 

3Ki dɛu zima awa wɛ muni zima. 

4Sɛri see aa dɛu a a chi chenani nar yaa dɛu malɛ o see sɛɛri chen. 

5I ya chen i zi zimu di naa laa ɔm ya Kunyan Koosa, waa laa zi di nyusum, 

6domi ya Kunyan Koosa laa nyɛ nara maga wa nɛha awa zima o koti aa zim wɛ muna. 

7Waa vɛɛnaa suŋi kaa laa kok banawara ya wuti tima awa banawara vɛ kpak galimsa 

o suwachak ni. 

8Waa laa kok banawara laa ɔm ba dɔŋtima wa siki kaa vɛɛnaa il banawara kpak saha o 

wati chen ali ba nyɛni ni. 

9Mu be, i cheŋi diŋsa kaa nu mu sɛmsɛma, ii zi zim nyɛn weri nyɛniu, kaa zim wuti 

ŋɔɔli, awa chenani ii zii ya saha maga. 

10I zi kpak nɛha awa zimau a nyɛn wa tusɔɔn ni. 

11I wɛ muni zimi ti zi kok hinnu ali i wumukse ni, 

12Chen zi vɛɛn suŋi hinnu i taa tum wu tagna. Chen zi vɛɛn suŋi hinnu i ta kpak saha 

wa nibinsi banawara laa muksi nara ali ba sɛm ni chen. 

13I waa zi vɛɛn kpa i saha a tiŋ nibinsi banawara vɛɛ daŋni tum were tumi kaa laa 

daŋni tum tagni tumi chen mun ni. 

14I ka waa zi kpak saha wa banawara yaa tum ba dɔŋtima wa wu tagin ka ba tusa sɔɔni 

chen. 

15I ka waa zi vɛɛn kpa i saha a tiŋ banawara sɛma vɛɛ su nɔɔ chen. 

16I zim wɛ muna i waa zi vɛɛn kpa i saha a tiŋ nihaana banawara laa tum chɔkumsi 

tuma, 

17kaa vɛ chiŋi wuti a nyɛ ba baalasi ni chen muni ni. 

18Naa laa zu chen nihaana damsa chi o tiŋ siu nyinbaannɛ aa la chen. Nar la dooni o 

chi lɛl damnɛ oo la chen. 

19Naa maga laa la chen nihaani wati, tiin waa nyɛni peteu, domi o chi o siwu kaa 

nyɛn. 

20Adaha maa buksi nyɛn weri nyɛni kaa vɛɛn ki buksi banawara laa tum Koosi tutɔ 

chen nyɛni, 

21domi banawara laa tum Koosi tutɔ, baa zi wa nyɛn o pulim ti niu. 

22Amaa Koosa zi wa yisi tum tagin ni tumɛ tau ali o pulim ti ni. 

JƐƐGƐ 3 

1Bichɛsa, ma taa suglɛ chenani ma nyama biksi ma, 

2domi ma tiŋ ba biksisa, maa zi di nyusumu ali ma wɛɛ ni. 

3Ma kur kpa nɔɔ nuuli awa wuti sɛmi a vɔti ma baŋsa, kaa nyɛ a nyɛn ma bambisi ni 

ma taa suglɛ. 

4Maa ya chen, Koosa awa nibinsa tusa zi sɔɔniu aku ma daha. 

5Ma nyɛ ma see su ya Kunyan Koosa wa ma bambi mag ni, ka ma ta nyɛ ma see su 

chenani maa lisi di ma zimu chen ni. 

6Wɛ naa maga maa ya, maa lisi o wɛ, chen ni oo zi biksi ma chenani deŋli nyinbaanu. 

7Ma taa lisi di ma nɛɛkɛu, maa nu Koosa nɔɔ kaa taa tum tum tagna. 

8Maa ya chen, oo chi luri werire ma kpa aa tiibi ma chɔɔra awa ma bar wiha. 

9Ma yaa kaa nyɛ Koosa sɔn ti wa jirima ma kpa ma ŋmaha ki parɛ nawara bi kinkan 

chen a wa pa un, 

10chen ni o zi ya alibarkau a du anawara nyɛn ma ziŋkɔta ni chen niu, a nyɛ ma di a a 

vusi. 

11Bichɛsa, saha naa ya Kunyan Koosa yaa waa kpaami ma, ma cheŋi diŋsa aa nu, o ka 

waa tɛ maa nin wii ni, ma gil chen wii ti yaali. 

12Ya Kunyan Koosa waa ŋɔ banawara oo daŋnirɛ wa wuti a chi chenani nyana yaa ŋɔ 

be naa oo daŋni wa wuti chen. 

13Tusɔɔn nyɛn naa kpak nɛha a zim wɛ muna chen niu, 

14domi chen kpak nyɔɔr kinkan a kaali wa nar kpak salma awa anzunfau. 

15Nɛha kpaki kpak nyɔɔrau a kaali baŋ ki laari naa wer kinkanu, kindɔŋ wato baa zi 

koti a kpa zamsi nɛha. 

16Nɛha zi koti nyɛ nar nyɛn a vusiu, a vɛɛn nyɛ o nin kpak ka nara ki nyɛ un jirima. 

17Nɛha zi koti nyɛ nar nyɛnu a kpak tusɔɔna, kaa vɛɛn fosi un ali wumukse ni. 

18Adaha banawara kpak nɛsa, ba tusa zi sɔɔniu ka ba vɛɛn kpak mii ziŋi. 

19Ya Kunyana Koosa funɛ kpa o nɛha awa o zimarɛ a naami tɛɛnɛ nɔ awa kinawara 

maga nyɛn un ni. 

20O nɛha tirɛ o kpa naami pola aa pal, ka dobaala koti aa ni doon aa ta tɛɛnɛ nɔ ni. 

21Naa maga kpak nɛha, o kpak kpok kaa ta wa nyɛ o li kaa ka un, 

22domi o zi koti gbaari un nyɛniu ka o vɛɛn kpak tusɔɔna. 

23Nar vɛɛn kpak nɛha oo zii valu kaa taa gbigsi kina. 

24Saha naa o zu bar chɔɔli, dusum hansur waa zi kpak un, amaa o bambi zi sɔɔniu o 

chɔ do weri. 

25O waa zi nyɛ o bambi chɔk di wumukse anawara yaa chi do peha aa wa tum tagni 

tim taa wati chen wa wa o wati daha, 

26domi ya Kunyan Koosa zi wa fosi unnu ali a ni kaa ta wa nyɛ a kpak un a chi toroko 

yaa kpak nar chen. 

27Maa har ma titi saha maga a ya wu were aa nyɛ banawara ni chen wɛ yaa muksi. 

28Nar yaa nyɛn ka o zuudɔŋ wa o wati a waa daŋni kindɔŋ ka o kpak kin ti yiko, o ta 

ŋɔ di tiin kila dama ka chɔɔsi pusi. 

29Nandigi ka taa daŋni o ya wi naa laa zi chɔk o dɔŋtiin nyɛni, domi o yaa nyɛnu o sii 

su un. 

30Nar dɔŋtiin yaa vɛ ya un wu digi o ta nyɛ o wa un kpak amɔrɛ yɔri. 

31Ma taa di handɔta aa du nibinsi banawara laa yisi nara miisi chen ni, koo aa tum 

chenani baa tum chen, 

32domi ya Kunyan Koosa wara daŋni banawara laa tum tum tagni bar nyɛni, amaa o 

bara kpok banawara laa tum chenani deŋli o nyinbaan chenne. 

33O ŋɔ nɔɔrɛ aa nyɛ tum tagni nibinsa awa ba walɛ maga ni, kaa ya alibarka aa du 

banawara laa tum chenani deŋle chen wa ba walɛ ni. 

34O wa banawara laa ya nara wa asaasi chen wa kpak wudigi wa dɔŋ ni, amaa oo ɔm 

banawara ya jɛrigɛ chen sikiu. 

35Banawara kpak nɛsa, nara nyɛ ba jirimau, amaa banawara ya womna chen wara, 

nara yaa du ba hiisirɛ. 

JƐƐGƐ 4 

1Bichɛsa, ma cheŋi diŋsa aa nu chenani ma nyama biksi ma kaa ki tum chen, chen ni 

maa zi zim wɛ munau. 

2Biksi naa muu biksi nan ya ki werire. Adaha ma kpa chen a du tumtum ni. 

3Mu gbaan funɛ ya bichɛla saha naa ali mu walɛ wati chen. 

4Mu nyana yaa fun biksi min nyɛniu. O yaa fun ŋɔ minnu di mu ta wa sugli chenani 

oo biksi min chen. Di muu tum chenani oo biksi min chen, muu zi nyɛnu. 

5Mu ka vɛɛn tiŋ o biksisi ta, mu zi na nɛha awa zimau. 

6Di mu ta kpa nɛha a taali, domi mu kpak nɛha o zi kok minnu aa li wɛɛ ni, kaa nyɛ 

mu taa zu wumukse ni. 

7Nɛha kpaki ya wu birigi a kaali wɛ maga ali tɛɛnɛ nɔ ni, wɛ muna zimi bu gbaari a 

werwa nar ki daŋni. 

8Naa maga kpak nɛha, o zi nyɛ o burigi nibin zenu kaa nyɛ o kpak jirima ali nibinsi 

wati. 

9O zi kpa jirima tiu a bɔ o chim a chi chenani nar yaa chɔ chɔchɔha ba bɔ un chen. 

10Mu bisa, ma cheŋi diŋsa aa nu mu biksisi na, chen ni maa zi nyɛnu a vusi. 

11Mu piin biksi ma nɛha awa chenani werwa ma nyɛnu. 

12Ma tiŋ nɛha nyinbaanasa, kindɔŋ waa zii jiŋ ma doonani maga maa val koo a chɔ aa 

la ni. 

13Doonani maga maa la, maa lisi chenani ma buksi chen, chen ni ma buksi ti zii suŋi 

mau a nyɛ ma koti nyɛn nyɛn weri. 

14Ma taa tiŋ tum tagna ni tumɛ mun ni, koo aa buksi ba tum tagni ta. 

15Ma yisi tum tagna ali ma nyɛni ni kaa ki tum ma tuma. 

16Tum tagna nibinsi ta vɛ tum wu tagin digi ba waa yaa koti aa chɔ do see ba tum wu 

taginnɛ koo a chɔk nandigi wɛ. 

17Tum tagni ta awa chɛl yisi chi diwewa a nyɛ ba. 

18Banawara laa tum Koosi tutɔ chen waa nyinbaan tiŋi yaa chaaniu a chi nha fali yɛlɛ 

aa wa. 

19Banawara laa tum tum tagni chen waa nyinbaan ya birsire, ba yaa val kaa laa chesi 

ba ka wara na kinaa kargɛ ba aa lɔ chen. 

20Mu bisa, chendaha muu sɛm ma di maa nu mu biksisi ta kaa tiŋ a chen. 

21Ma nyɛ a nyɛn ma bambisi ni, maa lisi kaa taa suglɛ, 

22domi ma zim a muna kaa tiŋ a, a zii suŋi mau ali ma nyɛni ni, kaa ki nyɛ ma alaafɛ. 

23Maa doso chenani maa lisi ali ma bambisi ni chen, domi doonee nibine lisisi mag li 

aa wa. 

24Ma taa suni wɛ kaa taa chiksi nara wa nii bar luŋ ni. 

25Ma nyɛ ma bara kpok maa nyini suwachak ni wa wuti ni, kaa taa du ma titi wa hiisa. 

26Ma yaa kaa ya wi, ma saksi kinkan, chen ni maa zi koti ya wi tiu o wer kinkan. 

27Ma gil tum tagna tumi kaa tiŋ Koosi nyinbaan weri ti. 

JƐƐGƐ 5 

1Bichɛsa, maa buksi nɛha awa zima ali ma nyama wati, 

2chen ni maa zi zim nyɛn weri nyɛniu ka nara vɛɛn zim di ma kpak zimau ali ma nɔɔ 

sɛmsɛm ni. 

3Nihaan naa laa tum sakaal tuma, o nɔɔ sɛm yaa lɛm kinkannɛ ali naa oo daŋni wati, 

4amaa i wa un wa daŋni dɔŋa a peti, o sɛm zi yaa tagniu aa wi tuha. 

5Nar tiŋ un o yaa kpa siurɛ a du tiin ni. 

6O waa bar nyɛni mag ya siurɛ, chendaha o yaa nyɛnu a buuri aa kaali a vɛ zim o bar 

nyɛni. 

7Adaha bichɛsa, maa nu ma nyama awa ma nima nɔɔna kaa ki tum chenani baa biksi 

ma. 

8Ma ta kpak saha wa nihaani nawara laa tum sakaal tuma chen ni. Ma ka ta piin ki 

gbɛr ba zɔɔnɔsa. 

9Maa ya chen, nara zi tau nu maa lɛmu, domi nibinsa zi tau kpa ma jirimau aa ya nara. 

Maa zi vɛɛn wa siu siu naa vɛ kpak jirimau. 

10Maa zi wa siwu, nara tau li bar digi a wa pa ma nin kina a kaali kaa ka ma walɛ 

maga. 

11Maa zi wa fɔuliu hali a wa siu, chendaha ma waa zi wa kpak bara. 

12Saha ti, ma zii zi wa lisi ma bambi ni di, "Yɛrɛ ma vɛɛ nu nara sɛma chen ni. 

13Di ma ni bikse sɛm ma wudigi ma yaa vɛu di ma waa zi nu ba nɔɔ. 

14Chendaha nara yaa du ma hiisau ali nara kinkan banbaan ni.” 

15Adaha, nibaala, ma zim ma haanasi duŋduŋ kaa ta daŋni nihaani ki pɛ ba ni. 

16Ma daŋni nihaani bɔnɛ ka ba lul bisa chen ti waa zi wer a nyɛ ma. 

17O werwa nar lul bisa ba wa si aa suŋi unnu. O wa lawa hɔɔra tau wa burigi tiin ni 

suŋi. 

18Chendaha o werwa nar kpak haan, o tuha sɔɔniu aku o daha. 

19O werwa nar kpak haan a yaa wa na un o tuha sɔɔniu, ka nihaan ti gbaan ki daŋni o 

baal tiu kinkan. 

20Mu bisa, ma ta kpa ma daŋni aa biksi nihaana bɔnɛ kaa gil ma haanasa. 

21Ya Kunyan Koosa kanɛu kaa laa nyini ma valɛ awa ma tuma maga. 

22Nar tum tum tagna o yaa chi o hiu o titi wa torokore, domi o tum tagni ta yaa vɛɛn 

burigiu a di un. 

23O yaa wa siwu, domi o waa ki kpak o titi ali tɛɛnɛ nɔ wɛɛ ni. 

JƐƐGƐ 6 

1Mu be, i vɔu i bambi ni di ii zii nyini i dɔŋtima kaa ki bɔ ba chimnau? 

2O ya di i titi nɔɔ sɛma laa di hin nan. 

3Chen wara, i zim di i nyɛn o nisi nee. Waa dɔ i kpok aa biksi wɛ maga, amaa chenani 

i kaa ya a fosi un ni nɛɛnɛ. 

4Kila a la kpa i titi a ya jɛrigi ali o suwachak ni kaa ŋɔ un di o kpa hin a ta. 

5Fuksi i titi ali o nisi ni a chi chenani toroko yaa kpak kɔha seli o fuksi o titi ali toroko 

ti ni chen. 

6Maa la sinsaaksi wati a la buksi a nɛha ti kaa zim nyɛni. 

7A wa kpak koora koo suwachak tiina a dɔ a, 

8amaa a yaa lagmi a diweu limaŋ saha a chiksi aa pɔ yu saha. 

9Zanyɛrki tiina wa na saha di o chɔ do o waa yaa zim chenani o kaa chɔ, o ka waa yaa 

vɛɛn zim saha naa oo si. 

10O yaa ŋɔu, di nyɛ o fɔti o bara a seen chɔ a hiisi tama, 

11amaa o chen do chɔɔli ti daha nyaa kpak un o bu vɛ kpak kindɔŋ a chi chenani ŋmɛr 

yaa wa ŋmɛ nar o bu vɛ kpak kindɔŋ chen. 

12Banawara nyɛni ya yɔri chen yaa valu a suni wɛ aa kaali. 

13Ba yaa kpa ba see awa naasa awa ba nisau aa sɛm sɛma ma wati di ba mur ma a ta. 

14Banawara yaa kani aa vɔu wu tagna ali ba bambisi ni chen yaa kpa wumuksewa aa 

du nara ni. 

15Ba chen ti daha wumukse tagna zi wa pu ba magau a nyaŋi ba, ba chesi tɛɛnɛ ni a 

huunsi. 

16Wɛ abanɔpɛwa ya Kunyan Koosa vɛɛ daŋni ali o bambi ni, o ka wara daŋni nar ki 

tum chen. Chen wɛ taa nɛɛnɛ. Nyukpok yaali, nusun wɛ, yisi nar miisi ka tiin vɛ kpak 

galimsa. 

18Lisi tagna awa vɔu tagna, naasi naa yaa daŋni lalaka di a la tum tum tagna, sɛhɛra 

tiina naa vɛɛ sɛm wuti, awa nibine naa kpa nar nyuuna aa mosi dɔŋa. 

20Mu be, ki nu i nyana nɔɔ kaa vɛɛn tiŋ chenani i niina biksi hin di i tum chen. 

21Far ba sɛmsɛm ti a du i bambi ni a kur nyɛn doon hali saha maga. 

22Saha naa i yaa wa si di i gba a la bar digi, ba biksisi ta zii suŋi hinnu ali i val ti ni aa 

kpaami hinnu nha kaa kaa kok dusum, 

23domi ba biksisi ta chi chenani fitina yaa chaani chene, aa zi kpak hinnu aa ta 

nyinbaan ni kaa ki biksi hin chenani i zi nyɛn. 

24A zi vɛɛn koti kok hin ali nihaana banawara tuma tagnɛ chen awa nihaana nawara 

ya baalasi tima kaa kpak nɔɔ lɛma wa nibaala ni chen. 

25Ta nyɛ ba bar wewer awa chenani ba si nyine biksi di ba ya nibaldaŋsiwa chen 

nyaŋi hin ali zamsi ni. 

26Nihaan naa ya sakaal ka nar la chem un kaa kaa daŋni un, baa zi di yoglisau a la 

chiksi boroboro bɛgim ni, amaa nibaal wa kpa o saha a tiŋ chɔkumsi tum. Saha maga, 

o yaa kpa o kina magwa a yogli. 

27Nar waa ki kpa din a mari o titi ka din ti vɛ di o kilaarɛ. 

28Nar ka waa zii val din hala ni ka a vɛ puksi un. 

29O wa werwa nar chɔ o dɔŋtiina haan, naa maga wa tum chen o zi namsiu. 

30Lɔsa wa kpak nar ka o ŋmɛ, o wa werwa nara ki gaŋsi un, 

31amaa saha naa o ŋmɛ ka ba kpak un chen o werwa ba nyɛ o bɔ kin ti chimu naaval 

bunɔpɛ. 

32Nar kpak haan kaa bu chɔ o dɔŋtiin haan o ya womne a vɛ kpak nɛha. Chen tiina yaa 

kuraa chɔkmi o titirɛ. 

33Chen tiina zi nyɛnu a bu vɛ wa kpak jirima ali nara wati ka baa du un hiisa. 

34Handɔta nyɛ nibaal naa kpak haan chen paan si, o paan ti ka wa si o gbaan yaa daŋni 

o bɔ chimu a chi chenani nara ya un chen. 

35Saha naa o paan ti wa si o waa yaa daŋni bɔta a li nandigi wati. Papaha ka wato nar 

ki kpa a sɔɔni o bambi o paan ti chel. 

JƐƐGƐ 7 

1Mu bisa, maa lisi chenani muu sɛm ma, chen ni kaa ki tum chen saha maga. 

2Ma tiŋ a, a zii suŋi mau ali ma nyɛni ni. Ma vɛɛn nyɛ mu biksisi ta wɛ muksi ma a 

chi chenani ma see wɛ muksi ma chen. 

3Ma sɔbi a a du ma bambisi ni aa lisi a saha maga. 

4Ma nyɛ nɛha chi ma tosa, kaa nyɛ wɛ muni zima vɛɛn nyɛn ma wati a chi nar awa o 

chɛna, 

5chen ni aa zi suŋi mau, ma taa daŋni nara haanasa, awa nihaan nɔɔ lɛm tima 

banawara nyɛn pallɛ nyuuni ni chen. 

6Wuzu digirɛ mu fun nyɛn mu dɛ ni a fun nyini mu tokoro ni, 

7a fun na bunɔpɔla ali pallɛ nyuuni ni, ka ba digi ka vɛ kpak nɛha. 

8Chen tiina funɛ vallu aa la nyinbaan nɔ cheŋ digi doonani nihaan digi fun nyɛn, o 

funɛ vallu a la dugli o dama, 

9saha naa zaazɔɔn fun wa tel bar biri. 

10O funɛ la chenne a la chem haan ti ka o di tola a chi niha sakaal naa yaa dɛu 

nyinbaanasa di o na nibaal chen. 

11Nihaan ti funɛ ya bambi kpok tiinnɛ kaa vɛɛ ɔm hiisa. O tum yaa fun ya di o nyɛn 

pali nyuuni aa kaali, 

12koo o la sogli chiŋi lɔrigi bar digi ali nyinbaanasi ni koo yausi ni aa pɔ nara. 

13Haan ti funɛ na bunɔɔn ti, o funɛ kpa ninne a la du o nin ni a zaami un nɛnɛ kaa laa 

nyini o see ni. 

14O funɛ ŋɔ baal tiu di o kɔɔri o tusɔɔn kɔɔrrɛ zinan ali o dam ni, namsi awa diwe 

chiŋi. 

15Adaha o li nyɛn aa dɛu baal ti kaa van wa na un chen. 

16O kɔɔri o ki chɔɔlɛu nɛnɛ a chiksi a ya tulale a misi a aa sɔɔri lɛmlɛm, chen tulale ti 

ka li Ijipt pulimnɛ. 

17O misɛ o ki chɔɔli tiu wa ki sɔɔr lɛm mag ni, 

18adaha oo wa ba la chɔ dusum ti a kɔti dɔŋa. 

19Di domi o baal ha gbau a kaali bar digi. 

20O ka kpa malɛ damatau a kaali, adaha o zi tel bakɔisa alɛu kaa wa dama. 

21Haan ti funɛ ya chenne a zamsi bunɔɔn ti wa o sɛmsɛm lɛm taa ni. 

22Bunɔɔn ti fun burigi tiŋ o mun ni aa la o dam ti a chi ba kpa nuha aa la bar kpuuli 

koo a chi kɔha sel la di o la tu toroko ni. 

23Toroko ti kpak o na, o funɛ vɛɛn chi chenani zimebe yaa za aa la a wullɛ la kpak 

chenne, domi o waa fun zim di wu tagin nɛɛ o nyɛn chen. 

24Chendaha bichɛsa, lalaknɔ muu sumi mau di maa nu mu biksisi ta kaa ki tiŋ a. 

25Ma nandigi ta wa nyɛ chen nihaan kpu ma bambi. Ma ka ta wa tiŋ ki dɛu chen 

nihaan. 

26Chen nihaan yaa nyɛ bɔnɛwa yaa nyɛ nibinsi kinkannɛ chɔkmi ka bɔnɛ ka siti. 

27Nar la chen nihaan ti dama, o chi tiina la lɛl damnɛ chen. Nyinbaan tore nar kpa siu 

dama ya chen nihaan ti wati. 

JƐƐGƐ 8 

1Maa nu, o chi nɛha chiŋɛ aa yir ma, ka zima gbaan yir wa taa zaŋa ni. 

2O chi nɛha ti chiŋɛ kunkulsi nyuuni awa nyinbaan chaksi nɛɛ aa yir. 

3O chiŋɛ tɔ zen ti bolzɔɔnɔ nɛɛ aa yir kinkan. 

4Nanɛ muu sɛm ma nibinsa banawara nyɛn tɛɛnɛ nɔ maga ni di ma ha vɛ kpak hɛɛsi 

lisi ma nyɛni ni koo ma piili aa buksi hɛɛsa. Ma ka vɛ kpak nɛsa koo ma piili aa buksi 

nɛha. 

6Ma cheŋi diŋsa aa nu mu sɛmsɛm nɔ, domi chenani muu sɛm ma chen maga ya 

wutirɛ. 

7Mu bambi wara daŋni nusuna, chendaha mu sɛmsɛm maga ya wuti sɛmsɛmnɛ. 

8Mu nɔɔ sɛmsɛm magkpaa ya wutirɛ, wudigi wato mu sɛmsɛm ni a golimi. 

9Wɛ maga yaa deŋliu kaa chɔ nyinbaan ali banawara maga kpak zima chen wati. 

10Ma nyɛ ma bambisi nyɛn mu chiksɛsi taa awa zima naa mu kpa aa nyɛ nara ni chen 

a kaali chenani ma kpa ma bambisa a du salma awa anzunfa ni chen. 

11Min ya nɛha, muu daŋni mu ŋɔ mau di min kpak nyɔɔra a nyɛ ma a kaali baŋyɔɔk 

were anawara ma yausi aa laari chenu. 

13Nar kaa nyɛ ya Kunyan Koosa sɔn ti wa jirima see o gil tum tagna awa sɔn daŋnɛ ali 

o nyani ni, kaa vɛɛn gil nusuna. 

14Mu yaa kaniu a saksi chenani mu kaa tum mu tuma sari kaa zii laa tum. Mu yaa 

kpak kpoku aa tum a kaa ka vɛɛn zim wɛ muna. 

15Min yaa nyɛn koorsa awa pulim nyuha tima wati ba koti kpak nɛha aa tum ba tuma 

kaa laa nyɛ chiksi were. 

16Min laa suŋi suwachak tima maga ba koti aa nyini ba tuma nɛnɛ. 

17Muu daŋni banawara laa daŋni mu bar nyɛniu. Naa kaa laa dɛu min maga o zi na 

minnu. 

18Mu zi koti nyɛ nar ki di nyusumu ali o wɛ maga ni a kpak nisi ki damata ka nara ki 

nyɛ un jirima. 

19Mu nyɛn nar wati, kinkina o kaa na ali o nyɛni ni kaali salma awa anzunfa. 

20Muu val wuti awa tum were tumi nyinbaannɛ, 

21aa nyɛ banawara ba daŋni mu wɛ chen wa nisi ki damata awa ba damsa maga. 

22Ya Kunyan Koosa funɛ kaa naami tɛɛnɛ nɔ maga, o funɛ te naami minnɛ saha digi 

ti. 

23Minnɛ o fun te naami kaa zi piili tɛɛnɛ nɔ maga naami. 

24Ba funɛ naami minnu sari kaa zi naami teku niita awa pola maga. 

25Min funɛ te li wa sari, ka o zi naami bɛ awa kunkulsa a chiksi a bar chiksi ni. 

26Saha naa Koosa fun wa naami tɛɛnɛ nɔ awa o daporsa, hali awa hɛɛra nin gurim 

chen, 

27di mu funɛ piin nyɛnu ka o naami buudaha a fun pi niiti ta magbɔ a dau. 

28Saha naa o fun kpa dobaala a du buudaha kaa du teku nii ti nii si bar nyɛni, 

29kaa fun sɛm di niiti ta buu zini buudaha a la gali chenani o biksi chen. Saha naa o 

funɛ dau tɛɛnɛ nɔ zachik di o baŋ un chen di mu piin nyɛnu. 

30Saha ti di mu funɛ mari unnu a chi naa yaa magsi dama a nyɛ dɛ ni saalɛ ni chen. 

Mu tuha yaa fun sɔɔni ali o suwachak ni. 

31Mu tuha yaa fun sɔɔni wa chenani o naami tɛɛnɛ nɔ maga awa chenani o naami 

nibine chen. 

32Lalaknɔ, ma banawara ya bunɔpɔla maa nu mu wati. Tusɔɔn nyɛn nibinsi banawara 

tiŋ mu biksisa chen niu. 

33Ma cheŋe diŋsa aa nu mu biksisa kaa tiŋ a, maa zi kpak nɛhau, adaha ma ta kpa a a 

taali. 

34Tusɔɔn nyɛn nibinsa banawara laa nu mu sɛma kaa yaa kani mu bolzɔɔnɔ aa pɔ di o 

zu mu dama chen niu. 

35Naa maga dɛu min a na, chen tiin na mii ziŋi. Chen ka weru ali ya Kunyan Koosa 

suwachak ni, 

36amaa banawara vɛ koti na min chen waa du ba titi wa dɛŋarɛ, domi banawara vɛɛ 

daŋni mu bar nyɛni waa yaa daŋni siu barrɛ. 

JƐƐGƐ 9 

1O chi nɛha funɛ sa o dama a zɔŋsi dɔŋ ni bunɔpɛ. 

2O funɛ kpu selle a ya diwe kaa yausi ki nyɔɔlɛ a yir nara ba wa di kaa nyɔ, 

3a fun nyɛ butoosi naa nyɛn o dama ni aa tum chen fun li nyɛn tɔha ti ni aa gba. 

4Dam ti tiin wa na ba naa nyɛn birsi ni awa womni ta, o yaa yir bau, 

5di baa wa a wa di diwe kaa nyɔ o ki nyɔɔlɛ ta. 

6O yaa ŋɔ bau di ba gil banawara vɛ zim wudigi chen mun tiŋi kaa ki tiŋ zima tima 

muni ni. 

7Nar kaa ŋɔ asaasi tiina wa tum tagin ni tumi wa wuti, ba yaa tau aa pini o zomwa. 

8Nar vɛɛ daŋni wuti nuuli, taa ŋɔ un wuti, domi i ŋɔ un wuti o yaa pini i zomwa, amaa 

i ŋɔ nɛha tiin wa wuti o yaa nyɛ hin jirimarɛ. 

9Nar sɛm nɛha tiina koo zima tima wa wudigi, o yaa buksi nɛharɛ ali sɛmsɛm ti ni. 

10Saha naa nibine waa ɔm Koosa naa du kasi chen, saha tirɛ o yaa piili aa kpak nɛha 

kaa laa zim wɛ muna. 

11Nar kpak nɛha, o zi koti gbaari o wuzuunau ali o nyɛni ni. 

12Nar ka kpak nɛha, warɛ nɛha ti kaa suŋi, o ka vɛɛn vɛɛ daŋni nɛha ti, waa vɛɛn ka oo 

namsi. 

13Womsi tuma chi chenani nihaan yaa vɛ zim wudigi kaa nyɛn chɛɛmi aa kaali 

chenne. 

14O yaa kani o dɛɛ niu kaa yisi o nyuha a suk tokoro ni aa nyini. 

15Nibaali waa kaali ba tuma ni o yaa yir bau di ba waa daŋni un. 

16O wa na banawara vɛ zim kindɔŋ chen, o yaa yir bau di baa wa o wati. 

17O ka vɛɛn na womni ta o yaa ŋɔu di baa wa o wati, domi nii ŋmɛɛli nyɔɔli lɛm 

kinkannɛ, diwi ŋmɛɛli gbaan diili vɛɛn lɛm kinkannɛ. 

18Nibaala banawara o yaa yir chen ka wa zim di naa maga la dooni o waa yaa fosi, 

banawara maga laa zu o wati chen maga burigi tɛɛnɛ ki diilewa. 

JƐƐGƐ 10 

1Jɛɛgɛ anawara kankoor Solomɔn fun jɛɛgi chen nɛɛnɛ. Be naa kpak nɛha, o yaa nyɛ o 

nyana kpak nyu kpokre aku o daha, amaa bichɛl wom waa kpa tuchɔkrɛ aa du o nyan 

ni. 

2Nar fuksi o dɔŋtima a na malɛ o malɛ ta waa zi suŋi un, amaa nar tiŋ wuti nyinbaan a 

na malɛ, o malɛ ta zi suŋi unnu. 

3Ya Kunyan Koosa waa zi nyɛ banawara laa tum tum were chen nyɛn lɔsi ki kpu ba, 

amaa banawara laa tum tum tagna chen wara o waa zii nyɛ ba kina anawara baa daŋni. 

4Nar dɛɛsi bar lɛma nyaa yaa kpak un, amaa naa laa tum kinkan wara, o yaa wa burigi 

malɛ tiinnɛ. 

5Nɛha tiina du ki parɛ ka a wa bi a mag kumi, o yaa kum aau, amaa bɔnɛ nyɛnu a yaa 

du kina a kumi saha wa tel, o yaa luku kumi kaa kpalimi doo chɔɔli ni. Chen tima kaa 

du ba titi wa hiisirɛ. 

6Naa laa tum tum were, waa laa na alibarka, amaa tum tagna ni tumi waa sɛma yaa 

chɔk o nyɛnirɛ. 

7Banawara laa tum tum were, ba zi wa na alibarkau, domi nara zi waa lisi ba wɛu saha 

maga, amaa banawara laa tum tum tagna chen wara, nandigi waa zi bu waa lisi ba wɛ. 

8Nar sɛm sɛmsɛm suŋi a nyɛ nɛha tiin ni, o yaa nuu, amaa banawara laa sɛm womsi 

sɛma, ba nyɛni zi wa ta yɔriu. 

9Banawara laa ŋɔ wuti, ba bambi waa zi waa yirigi wudigi ni, amaa banawara laa suni 

wɛ, ba muna zi wa viigiu. 

10Nibine naa na wuti kaa vɛɛ sɛmi, o du nara wa wumuksewa, amaa naa la na o 

dɔŋtiin galimsa ali nara kinkan banbaan ni o yaa daŋni ba kpak tusɔɔnnɛ. 

11Nibin weri sɛmsɛm ya wutirɛ aa suŋi nar ali o nyɛni ni, amaa tum tagin nibine waa 

nɔɔ sɛma ta nar wa yɔrirɛ. 

12Paan vuugi wumuksewa, amaa daŋni wa nyɛn naa ni, hali o dɔŋtiin pini o zoma, o 

yaa gil a pɛŋ unnu. 

13Banawara kpak lisi kinkan, ba waa laa sɛm nɛha sɛma, amaa banawara laa sɛm 

womsi sɛma, ba waa mag diŋlɛrigirɛ. 

14Nɛha tima waa yaa koti aa na zimau chenani baa daŋni, amaa wom waa waa sɛm 

sɛma, o sɛm ta yaa chɔk nara tuharɛ kaa vɛɛnaa du ba wumukse. 

15Malɛ laa kok malɛ tima ali ba wumukse ni, amaa nyaa kaa laa ta nyausa waa wa 

yɔri. 

16Tum were bukoo aa gbaari nar wa miisirɛ, amaa tum tagna nitumi waa bɔta ya 

diŋlɛrigirɛ. 

17Naa ya wi a puti ka ba sɛm un o nu, o zi nyɛnu a buksi nara wa nyɛni, amaa naa vɛɛ 

nu wuti ŋɔɔli, o nyɛni wara suŋi nara. 

18Nibine naa na paan, kaa ŋɔ di o waa na paan, o ya nusun tiinnɛ. Naa kaa wure o gba 

aa lɔ nara gantɛla, o ya womne. 

19Sɛm kinkan sɛmi zi koti a nyɛ nar tum tum taginu. Adaha naa kpak nɛha, o ta van ki 

sɛm sɛma kinkan. 

20Nibin weri sɛmsɛma chi anzunfa naa wer kinkannɛ, amaa tum tagin nibine wa sɛma 

wa kpak nyɔɔra. 

21Nibin were sɛmsɛma kpak suŋiu a nyɛ nara kinkan ni, amaa nar tiŋ wom sɛma, o zi 

wa kpu o titiu. 

22Ya Kunyana Koosa yaa ya alibarka a du nar ni a nyɛ o kpak malɛ. Tum tum kinkan 

waa ki nyɛ nar na malɛ. 

23O ya womsau wa nar ki ya wu tagin ka o tuha sɔɔni, amaa banawara kpak lisi 

kinkan, ba waa laa daŋni nɛha tum tumi. 

24Banawara laa tum wa wuti ni, baa zi koti ki na kinawara baa daŋniu, amaa banawara 

laa tum tum tagna, wɛ nawara baa ɔm, a wara ba kaa na. 

25Do peha yaa wau a wa zer tum tagna tim ta aa la, amaa banawara laa tum wa wuti 

chen waa yaa fosiu ali pee ti ni. 

26Ma ta nyɛ bar lɛm tima tum ma tuma aa nyɛ ma, domi o tum ta zi chɔk ma tusau a 

chi chenani nar yaa kpa ki haasi du nɔɔ ni o chɔk o nyina koo chenani nyɔɔsa yaa zu 

nar see aa boori chen. 

27Naa laa nyɛ ya Kunyan Koosa sɔn ti wa jirima, o wuzuuna yaa gbaariu, amaa tum 

tagna nibine waa wara tel o saha kaa laa siu. 

28Nibin were waa tahama ya tusɔɔn naa vɛ kpak bɔ, amaa tum tagna ni tumɛ wa 

tahama waa kpa kindɔŋ aa nyɛ ba. 

29Ya Kunyan Koosa laa kok banawara laa tum wa wuti ni, amaa o yaa na banawara 

laa tum tum tagna chennu a ta ba yɔri. 

30Banawara laa tum tum were, baa zi na Koosa alibarka tiu saha maga a nyɛ ba nyɛn o 

tɛɛnɛ ti ni, amaa tum tagna ni tumɛ ta waa zi bu wa nyɛn tɛɛnɛ ti ni. 

31Banawara laa tum tum were ba waa laa sɛm nɛha sɛma, amaa banawara laa sɛm sɛm 

tagna, Koosa zi wa yisi bau ali o suwachak ni. 

32Tum were ni tumɛ taa zim jirima sɛma, amaa tum tagna ni tumi waa sɛmsɛma chɔk 

nar wɛɛwa. 

JƐƐGƐ 11 

1Ya Kunyan Koosa wara daŋni banawara laa suni wɛ ali bar nyɛni ni see banawara laa 

ŋɔ wuti chen. 

2Banawara laa dɛɛsi nyu kpoka, baa zi wa di hiisau wuzu digi, adaha naa kpak nɛha, o 

taa daŋni sɔn. 

3Nibin were laa ŋɔ wuti saha maga, amaa banawara nɔɔ sɛma vɛɛ su nɔɔ ba nusun wɛ 

ta yaa vɛɛn burigiu aa di ba. 

4Nar ya malɛ tiina ka siu wa pu un, o malɛ ta waa ki fosi un ali siu ti ni, amaa nar tum 

chenani deŋli nyinbaan, chen zi koti a fosi unnu ali siu ni. 

5Nibine naa laa tum tum were, o wuti ŋɔɔli zi koti nyɛ nyɛni fuŋsiu a nyɛ un, amaa 

tum tagna ni tumi waa yaa lɔ o titirɛ ali o tum taa ni. 

6Naa laa tum tum were o wu were taa laa fosi un, amaa naa kaa laa tum wu tagna, o 

wu tagni taa yaa burigi aa di un. 

7Saha naa tum tagna ni tumi wa siu, o tahama gbaan yaa siwu. Naa maga kpa o yɛda a 

du o malɛ ni, o yaa wa ta yɔrirɛ. 

8Tum were ni tumi waa tum taa yaa kok un aa li wumukse ni, ka chen wumukse ta tau 

bur aa la tum tagna ni tumi wati. 

9Sɛmsɛm tagna ta nar wa yɔrirɛ, amaa nɛha sɛma waa tau aa gbaari narrɛ. 

10Wuti ni ŋɔɔli wa na wu weri ka tum tagna nibinsa waa siti ali tɔha naa ni, o nibinsa 

tusa yaa sɔɔniu. 

11Banawara laa tum tum were ka ba ya alibarka a du tɔha ni, o sɔn yaa zenu, amaa 

tum tagna ni tumɛ waa nɔɔ sɛm kpa tayɔrirɛ aa du tɔha ti nibinsi ni. 

12O ya womsau wa nar wa o dɔŋtiin ki yo dɔŋa, adaha naa kpak nɛha waa vɛ nyɛ o wa 

o dɔŋtiina yo dɔŋa. 

13Nibine naa maga laa sɛm nara sɛma, nar waa ki ya un yɛda di oo zi koti sogli wiu, 

amaa nibine naa sɛma laa su nɔɔ, o werwa nar sii su unnu. 

14Pulim naa vɛ kpak naa laa nyini un, o wɛ waa zi la suwachak, amaa nara nyɛnɛɛ a 

nyɛ pulim ti wa sɛmsɛm kpaamɛ anawara were, o wɛ zii la suwachaku. 

15Naa vɔu o bambi ni di o zi bɔ nibin hɔɔr chim a nyɛ unnu, tiina zi bu wa wi fun 

zimu, adaha ma ta kpa ma titi aa du chen wɛɛ ni. 

16Nihaan naa laa nyɛ nara wa jirima, nara yaa daŋni o bar nyɛniu, amaa nihaan naa 

waa vɛ kpak nyɛn weri, o nyɛni ya hiisirɛ. Nibine naa bara lɛmɛ, o waa zi na malɛ, 

amaa naa laa daŋni tuma, o zi na malɛu. 

17Nibine naa laa nyɛ nara wa jirima o titi nyɛnirɛ oo kɔɔri, amaa naa vɛɛ ɔm nar wa 

siki, o yaa vɛɛnaa chɔk o nyɛnirɛ. 

18Tum tagni nibinsa wara na nyɔɔr digi, amaa naa laa tum tum were o zi na chen 

papahau. 

19Nibine naa laa tum wu were, o zi nyɛnu, amaa nibine naa laa tum tum tagna o zi 

siwu. 

20Ya Kunyan Koosa wara daŋni ba nawara laa tum tum tagna bar nyɛni, amaa oo 

daŋni ba nawara laa tum tum were chen waa bar nyɛni. 

21Ma nyɛ ma see su di ya Kunyan Koosa zi wa lɛrigi tum tagna nibinsi diŋsau kaa fosi 

tum were ni tumɛ. 

22Nihaan were kaa vɛ kpak nyɛn weri, o chi ba kpa salma gbinne a du kuruchu ni. 

23Nibine naa laa tum tum were o bambi daŋni yaa la peti ki weri nee, amaa tum tagna 

ni tumi waa tahamasi maga yaa laa pɛti wu tagin nɛɛ. 

24Nibin bɔnɛ yaa di ba malɛu yɔri yɔri, amaa ba ka yaa kuraa na malɛu. Bɔnɛ ka yaa 

na malɛ a vɛ daŋni ba di a yɔri yɔri, ka ba nyaa ka kuraa gbaari saha maga. 

25Maa nyɛ nara ni wa kinawara baa sumi ma wati, chen ni maa zii di nyusumu ali ma 

wɛɛ ni. Maa suŋi nara, chen ni ba gbaan zii suŋi mau. 

26Nar wa kum kina kaa kpa a dau aa pɔ di a wa kpak malɛ o yogli, nara yaa ŋɔ nɔɔsau 

aa nyɛ un, amaa naa wa yogli o kina aa nyɛ nara ni, nibinsa yaa pɛki unnu. 

27Nibine naa laa daŋni wu were bar nyɛni, nara yaa nyɛ un jirimau, amaa naa laa 

daŋni nara muksi, nara yaa muksi o gbaankou. 

28Banawara kpa ba yɛdasa a du ba malɛ ni, baa zii chesiu a chi chenani limaŋ saha 

kpachaka yaa hul aa chesi chen, amaa banawara laa tum tum were, baa zi di nyusumu 

a chi chenani yuu saha kpachaka yaa sɔɔni a du chen. 

29Nibine naa kpa wumukse aa du o walɛ ni, o waa yaa na kindɔŋ ali o nyɛni ni. 

Banawara ya womna, baa zi wa burigi nɛsi tima tumtumsau. 

30Tum were tumi gbaari nyɛnirɛ, amaa tum tagna tumi chɔk nyɛnirɛ. 

31Banawara laa tum tum were, Koosa yaa bɔ ba tum were ta chimu ka ba ha nyɛn 

tɛɛnɛ nɔ maga ni, adaha o werwa ya zimu di tum tagna ni tumɛ kpak diŋlɛrigiu ali 

Koosa suwachak ni. 

JƐƐGƐ 12 

1Naa laa daŋni zima, waa yaa wa ya wudigi a puti aa daŋni nar ŋɔ un wuti, amaa naa 

ya wom waa wara daŋni wuti ŋɔɔli. 

2Ya Kunyan Koosa kpak tusɔɔnau wa naa laa lisi wu were yaali ni, amaa o yaa na 

banawara yaa kani aa vɔu wu tagin chen galimsau a ta ba yɔri. 

3Tum tagna tumi waa ki nyɛ nar mou bambi, amaa banawara laa tum Koosa tutɔ, ba 

wɛ chiŋɛ bar bɛgimu. 

4Nihaan naa ya niha birigi, o kpa tusɔɔnnɛ aa du o baal ni, amaa nihaan naa laa du o 

baal wa hiisa, o yaa chi wichɔ tagin nyɛn o baal ti ni. 

5Naa laa ŋɔ wuti, o lisi wu werewa aa nyɛ o dɔŋtiin ni, amaa tum tagna nibinsi waa 

mur narawa. 

6Tum tagna nibine waa sɛma maga ya siu sɛmwa, amaa banawara laa tum wa wuti ni, 

ba sɛmsɛma suŋi banawara nyɛn hansur ni chenu ba bara kpok. 

7Tum tagna ni tumɛ ta ka yaa nyɛnu a wa kɔŋi ba miisa ka daŋni niisisi a ku ba wa 

nyɛn ba damsi ni see banawara laa tum Koosi tutɔ chen yaa wa la doon a dɔ. 

8Nar nyɛnɛɛ kaa kpak nɛha nibinsi kinkan yaa daŋni o wɛu, amaa naa ya wom nara 

kinkan yaa ha unnu. 

9Nar nyɛnɛɛ a ya jɛrigi a tum aa di o bɔ o kpa o titi a chiksi nibin zen bar chiŋi ni ka 

lɔsi ki kpu unnu. 

10Nibin weri kpak o sela o yaa nyini aau nɛnɛ, amaa naa ya tum tagni ni tumi waa 

kpak o sela o waa yaa nyini a. 

11Ni pari naa laa tum kinkan o ŋmaha ni, o yaa wa kum kinkanu, adaha o ya womsau 

wa nibine nyɛn a vɛɛ tum tum naa laa zi suŋi un. 

12Tum tagna nibine waa tum kur ya di o yaa si aa dɛu tum tagna, amaa banawara laa 

jɛɛmi Koosa wa wuti ni chen, waa chiŋɛ bar bɛgimu a vɛɛ tum tum tagni ta. 

13Tum tagna ni tumɛ ta nɔɔ sɛma yaa di ba, amaa naa laa tum wa wuti, wumukse wara 

nyaŋi ba. 

14Chenani maga nar sɛm kaa laa tum, chenne Koosi kaa wa kpa bɔ un. 

15Wom waa kuraa ya wi o yaa baadi o kpak wutiu. Nɛsi tima laa daŋni nar ki ŋɔ ba 

wuti. 

16Wom yaa na paan aa daŋni nara maga nu lalaka, amaa nɛha tiin waa paan wa si, o 

waa yaa daŋni nandigi zim lalaka di o paan ti siu. 

17Nar kaa zim wuti tiina a yaa li o wuti ŋɔɔli nɛɛ, nar ka vɛɛn kaa zim nusun tiina aa li 

o nusunsi nɛɛ. 

18Nar sɛm sɛma kaa vɛɛ lisi, o sɛm ta yaa wiu a chi chise teŋi, amaa naa laa lisi nɛnɛ 

kaa laa sɛm sɛma, o sɛma sɔɔni nibine tuhau a chi chenani nar yaa wi a na tiibi chen. 

19Nusun wara vusi, amaa wuti waa vusiu hali saha naa vɛ kpak bɔ. 

20Banawara laa vɔu tum tagna tumi saha maga, ba bambi waa zi kpak tusɔɔna, amaa 

banawara laa daŋni tum were tumi, ba waa zi kpak tusɔɔnau ali ba bambisi ni. 

21Wu tagin wara pu banawara laa jɛɛmi Koosa wa wuti chen, amaa tum tagni ni tumɛ 

ta waa nyɛni kur ya wumuksewa. 

22Ya Kunyana Koosa wara daŋni nusuna ali o suwachak ni, see naa nɔɔ laa sɛm sɛm 

bɛgim. 

23Banawara kpak nɛsa ka ba zim wudigi, ba waa yaa kpak aa mɔɔli, amaa womna yaa 

mɔɔli wudigiu kaa vɛ zim chen mun. 

24Naa laa tum kinkan, waa yaa kpak yiko ali tum ni, amaa bar lɛm tiina, waa yaa 

burigi nara yomne ali dooni. 

25Tuchɔk waa kpa tusɔɔna aa du nar ni, amaa nar sɛm tusɔɔn sɛma a nyɛ un, o tuha 

yaa sɔɔniu. 

26Nar wa o chɛn nyɛnɛɛ, ka o chɛn ti tum wa wuti ni, waa yaa kpak un aa ta nyinbaan 

ni, amaa tum tagni tima waa nyinbaan tiŋi yaa la ta ba yɔrirɛ. 

27Bar lɛm tiina wara na o tutɔ, amaa naa laa tum kinkan, o yaa na o tutɔu. 

28Tum were ya miisi nyinbaannɛ, amaa tum tagni nyinbaan bar la peti ya siurɛ. 

JƐƐGƐ 13 

1Bichɛl naa kpak nɛha wa tum tum tagin ka o nyana kaa biksi un wuti nyinbaan, o yaa 

sɔɔni barwa a nu biksi ti, amaa naa laa dɛɛsi chɔki chen, waa yaa la nɔɔni di o tum wu 

taginu. 

2Koosa zi wa bɔ tum were ni tumɛ taa chimu aku ba tum were taa daha, kaa vɛ 

banawara yaa dɛu nara miisisa di ba yisi chen a ta. 

3Ma zim nyɛni kaa ki doso ali ma nɔɔ sɛmsɛmsɛ ni, domi naa nɔɔ vɛ zim sɛma, o yaa 

chɔk nyɛnirɛ. 

4Naa kpak zanyɛrka, o waa zii na o tutɔ kina maga, amaa naa laa tum kinkan, waa zi 

na o tutɔu. 

5Wuti nibinsa wara daŋni nusun bar nyɛni, amaa tum tagna nibinsa sɛm hiisi sɛma 

kinkannɛ. 

6Wu were laa kok banawara vɛ kpak galimsa ali Koosa suwachak ni chen a chi 

chenani gbagnu yaa kok nar kindɔŋ vɛɛ zu o bara ni chen, amaa tum tagna ni tumɛ ta 

waa wɛ maga ya wu tagniwa. 

7Bɔnɛ nyɛnu aa daŋni nara ki yir ba malɛ tima, amaa ba wa kpak kindɔŋ. Bɔnɛ ka 

kpak kaa kaa laa daŋni baa yir ba nyausa. 

8Malɛ tiina na muksi, o malɛ taa yaa fosi un ali muksi ti ni, amaa nandigi baka wato 

nyaa tiin ni. 

9Banawara vɛ kpak galimsa Koosa suwachak ni chen nyɛni chi chenani fitin yaa 

chaani kinkan chenne, amaa tum tagna ni tumɛ ta waa nyɛni chi chenani nar yaa suk 

fitina oo dɔɔri chenne. 

10Nyukpok kinkan kpa wumuksewa aa du nibine ni, adaha o werwa nibine nyɛn aa 

daŋni kpaamiu. 

11Nar vɛ namsi kaa na tɛɛnɛ nɔ maga kina kinkan, a waa zi vɛɛn vusi o nin ni. O ka 

namsɛɛ kinkan kaa na a chenne a vɛɛnaa vusi o wati. 

12Nibine tahama wa chɔk o bambi gbaan maga yaa chɔku, amaa o tutɔ ki daŋni wa zu 

o nin, o tuha yaa sɔɔniu kinkan. 

13Nar biksi hin wu weri ka i tum chen, oo zi suŋi hinnu ali i nyɛni ni, amaa i vɛ wu 

weri ti nuuli, i zi namsiu. 

14Nɛha tiin biksisa ya nyɛni munchika, domi naa laa nu a, a zi suŋi unnu o koti fosi ali 

wumukse kinkan ni. 

15Naa kpak lisi kinkan, nibinsa yaa nyɛ un jirimau aku chen daha, amaa banawara 

sɛma vɛɛ su nɔɔ, ba wɛ waa zii la suwachak. 

16Nibine naa kpak nɛha ka o kaa ya wi o yaa lisiu a vusi kaa ya wii ti, amaa naa vɛ 

kpak nɛha chen, waa yaa yau di nara zim di o nyuha kpoku. 

17Naa nɔɔ vɛɛ ŋɔ wuti ka nar holi un, a yaa muksi tiinau, amaa nar hole naa laa ŋɔ 

wuti, o bambi yaa sɔɔniu. 

18Naa vɛɛ daŋni oo buksi wu falɛ aa li o dɔŋtima wati, o waa wɛ maga yaa ya nyaa 

awa hiisi wɛɛwa, amaa naa laa nu o dɔŋtima kpaami, o yaa na jirimau ali nibinsi wati. 

19O ya wu weriu wa nibine kina o tutɔ. Banawara kaa vɛ kpak nɛha chen wara daŋni 

baa gil ba tum tagna taa tumi. 

20Maa tiŋ nɛsa tima mun ni maa zii na nɛhau, amaa maa tiŋ womni mun ni, maa zi wa 

ta yɔriu. 

21Naa laa tum tum tagna, wumukse waa zi gil un, amaa naa laa tum tum were ali 

Koosa suwachak ni, o zi wa kpa wu wereu a bɔ o chim. 

22Naa laa tum tum were, o zi wa siwu kaa kpa o nisi kina a ta o niisisa, amaa naa laa 

tum tum tagna wa siu, o nisi kina maga kaa burigi naa vɛ kpak galimsa ali Koosa 

suwachak ni chen kiniwa. 

23Tɛɛnɛ naa ba ha vɛ pari nyɛnu nyausa faa zi koti par a na ki parɛ, amaa banawara 

vɛɛ ɔm nara siki chen wara daŋni ba kpa tɛɛnɛ ti nyɛ ba par. 

24I be tum wu tagin ka i vɛ lɛrigi o diŋna, i wara daŋni un, domi i faa daŋni un, i faa zi 

biksi un wu weri tumiu. 

25Naa maga laa tum Koosi tutɔ, oo zi na diwe ki diu saha maga, amaa banawara laa 

tum tum tagna, lɔsa zii kpu bau saha maga. 

JƐƐGƐ 14 

1Nihaan naa kpak nɛha, waa yaa nyɛ dama burigi dam birigi, amaa nihaan naa ya 

wom, waa yaa wa chɛɛki dam ti a ta. 

2Naa laa daŋni ba zim di oo nyɛ ya Kunyan Koosa sɔn wa jirimau, oo ŋɔ wuti, amaa 

naa vɛɛ ŋɔ wuti, o biksi di o wara nyɛ Koosa sɔn ti wa jirimarɛ chen. 

3Wom naa laa dɛɛsi nyu kpoka, waa laa sɛm sɛma kinkan, amaa nɛha tiina waa nɔɔ 

sɛma kok un aa li wɛɛ ni. 

4Kpok vɛ nyɛn nar o zi koti a kpa par kinkan, o zuŋkɔr ka yaa chiŋi hulirɛ, amaa kpok 

nyɛn naa ni ka o kpa par, o yaa kum kinkanu. 

5Sɛhɛra tiin naa laa ŋɔ wuti, o wara mur nara, amaa naa vɛɛ ŋɔ wuti, o mur narawa. 

6Banawara laa ya nara wa asaasi, ba yaa daŋni nɛhau, amaa ba wara na, banawara kaa 

laa lisi kinkan, ba waa kote aa buksi wɛu lalaka. 

7Ma taa lagmi womni ni, domi ba wa kpak kindɔŋ aa suŋi ma. 

8Ba yaa yir nar wa nɛha tiinau aku oo zim chenani maga werwa oo ya daha. Ba ka yaa 

yir nar wa womu aku o yaa lisi di o zim wɛ maga daha. 

9Womni tum wu tagin, chen waa yaa muksi ba, amaa banawara laa tum tum were 

chen, waa tum wu tagin ba yaa daŋni gil pɛŋiu. 

10Naa na tusɔɔna o kinnɛ, naa ka na tuchɔka waa vɛɛn dɔ. Nandigi wa un wara bɔni. 

11Tum tagin ni tumi dama yaa chelu ka tum were ni tum dama chiŋi. 

12Nar yaa tiŋ nyinbaan digiu aa lisi di nyinbaan werire, amaa o bar la peti yaa ya siu 

nyinbaannɛ. 

13Mɔma zi koti a sogli tuchɔkau. Saha naa tusɔɔn ka wa li nibine ni, tuchɔka yaa wa 

nyɛn un ni. 

14Tum tagna ni tumɛ zi wa na ba tum tagna bɔtau. Tum were ni tumɛ gbaan kaa zi wa 

na ba tum were bɔtau. 

15Wom wara, ka nar kur sɛm un chenani o yaa ya yɛdarɛ. Nɛsi tima kaa laa buksi ba 

wɛɛ maga. 

16Nɛsi tima kote a kpak ba titi aa li wumuksi ni, amaa womni wara ka wi wa pu ba, ba 

waa yaa lisi puŋ kaa vanaa ya lalaka. 

17Banawara kpak paanasi kinkan baa tum womsi tumwa, amaa banawara kpak nɛsa 

chen waa yaa sɔɔni ba barau aa ya wɛ. 

18Banawara ya womna baa na ba womsi nyɔɔrrɛ, amaa banawara kpak lisi kinkan, 

Koosi yaa ya alibarkarɛ a du ba ni a nyɛ ba zima. 

19Tum tagni nibinsa zi gbiri banawara laa jɛɛmi Koosa chen suwachak niu. 

20Nandigi wato aa daŋni fara tiina wa o zuudɔŋsi bar nyɛni, amaa malɛ tiin wara, nara 

kinkan yaa zer un chɛnsa. 

21Naa kaa laa daŋni tusɔɔna, o ya jirima ki nyɛ fara tima ni. O ya wa taginnɛ wa nar ki 

misi o dɔŋtiina. 

22Naa laa tum wu were, nara zii nyɛ un jirimau kaa nyɛ ba see ki su, amaa naa laa tum 

wu tagna o yaa puti nyinbaannɛ. 

23Naa laa tum o zi na ki diu, naa kaa wure o kani o dɔŋtima wati aa sɛm sɛma, o zi ya 

fara tiinau. 

24Koosa kpa nin ki damtirɛ aa bɔ nɛsi tima chim, amaa womna waa womsi tumnɛɛ 

nara yaa kpa zim ba. 

25Sɛhɛra tiin naa laa sɛm wuti, o la nara miisisiwa aa ta, amaa naa vɛɛ sɛm wuti, o yaa 

li nara gantɛliwa. 

26Nibine naa laa nyɛ ya Kunyan Koosa sɔn ti wa jirima, o wa o walɛ wara ɔm kindɔŋ. 

27Naa laa daŋni o chɔ ali siu ni, oo nyɛ ya Kunyan Koosa sɔn ti wa jirima. 

28Koor zenzen li chenani nibinsi kinkan nyɛn o pulim nɛɛ, nibinsi vɛ nyɛni o koor ti 

ya yɔrirɛ. 

29Naa vɛɛ sɛm kinkan, o kpak nɛhau, amaa naa laa dɛɛsi paan, o yaa biksi narawa 

chenani o ya wom. 

30Bambi sɔɔna kpa alaafɛɛrɛ aa du nar ni, amaa handɔta waa du nar wa bambi 

wichɔtirɛ a chi wichɔta naa baa yir kansa chen. 

31Naa laa muksi nyausa, o yaa pini Koosa naa naami un chen zomwa, amaa naa laa 

nyɛ nyausi wa jirima, o biksi di o ya Koosa ni jɛɛmirɛ. 

32Tum tagna nibinsi ta tum tagna laa lɔ ba, amaa tum were ni tumɛ tum were ka ba aa 

li wumukse ni. 

33Nɛha nyɛn nibine naa maga laa lisi wɛ kinkan wati, amaa womna waa wa zim kina 

baa yir nɛha. 

34Pulim naa laa jɛɛmi Koosa wa wuti ni, chen pulim ti sɔn yaa zenu, amaa pulim naa 

maga nibinsa laa tum tum tagna, ba yaa di hiisirɛ. 

35Koorsi nawara wa kpak nyutima ba pulim ni ka baa tum wa wuti ni, ba tusa yaa 

sɔɔniu, amaa banawara vɛ seen aa tumi, ba yaa lɛrigi ba diŋsau. 

JƐƐGƐ 15 

1Nar kpa paan a pɛɛsi pɛɛsi ka ba sɔɔni bara a jɛrigi pɛɛsi ti o paan ti yaa sɔɔniu, amaa 

naa kaa bu kpa paan a jɛrigi un, o paan ti yaa buraa siu kinkan. 

2Nɛsi tima waa sɛm sɛma, ba yaa buksi nara wa zimarɛ, amaa womni waa sɛma wa 

kpak nɛha tama ali a ni. 

3Ya Kunyan Koosa na kinkina laa ya bar mag niu, domi o yaa nyini yau saha maga di 

o nee yaa tum wu were koo wu tagnau. 

4Jirima sɛmsɛma gbaari nyɛnirɛ, amaa sɛmsɛm tagna waa nyɛ nibine siimne za. 

5O ya womsau wa nar vɛ o nyɛn biksisa, amaa nɛha tiina laa nu o nyan biksisa. 

6Wumukse wa pu tum tagna nibinsa, ba yaa mur ba nisa kini magau, amaa banawara 

laa tum tum were, chen waa kini yaa nyɛnu. 

7Banawara kpak nɛsa ba waa laa bɔni zima, amaa womina waa wara bɔni zima. 

8Banawara laa tum Koosa tutɔ chen waa sumi wusisuma, o tuha yaa sɔɔniu, amaa tum 

tagni nibinsi waa waa sumi wusisuma, o paan yaa si. 

9Ya Kunyan Koosa wara daŋni tum tagni nibinsi ta nyinbaan ti, amaa o yaa daŋni 

banawara laa tum chenani deŋlee chennu. 

10Naa laa tum wu tagna, oo zi wa na diŋlɛrigi tagnau, naa kaa vɛɛ daŋni baa ŋɔ un 

wuti, o zi wa siu. 

11Hali ya Kunyan zim kinkina laa ya lɛlɛ dam niu, adaha nandigi waa ki sogli un o 

bambi wu lise. 

12Naa laa ya nara waa asaasi, o wara daŋni baa ŋɔ un wuti. O ka waa laa buksi nyɛn 

weri ali nɛha tiin wati. 

13Nibinsi tusa wa sɔɔni, ba nɔɔ maga yaa ya mɔmnɛ, amaa ba tusa wa chɔk, ba tilsa 

yaa lomsiu. 

14Banawara kpak lisi kinkan, ba waa laa daŋni baa buksi wɛ, amaa banawara vɛ kpak 

nɛsa, ba yaa ŋɔ di ba piin zimu kaa vɛ zimi. 

15Nyau waa nyɛni kur ya muksirɛ saha maga, amaa banawara tusaa sɔɔnɛ, ba waa yaa 

di ba nyuure ali tɛɛnɛ nɔ maga ni. 

16Nar ya nyau kaa laa ɔm ya Kunyan Koosa, o bɔ o kpak malɛ kaa nyɛn wumuksi niu. 

17Nar lagmi doonani tusɔɔn nyɛn a di kpachak sɔna disa, o bɔ o lagmi banawara vɛɛ 

daŋni un ni a se namɛ naa wer kinkanu. 

18Paan siha kinkan tima kpa amɔrɛrɛ aa du nara ni, amaa kanyita waa kpa bambi 

sɔɔnnɛ aa du nara ni. 

19Bar lɛm tiina waa wa kuraa na wu fuŋsɛ ali o nyɛni ni, amaa naa laa ŋɔ wuti, o waa 

zii na wu muksi digi. 

20Bichɛl naa kpak nɛha, waa laa sɔɔni o nyana tuha, amaa wom waa chɔk o niin 

tuharɛ. 

21Wom yaa tum womsi tumau ka o tuha sɔɔni, amaa nɛha tiina waa yaa daŋni oo tum 

chenani deŋli nyinbaannɛ. 

22Naa laa nu nibinsi kpaami, o zi di nyusumu ali o nyɛni ni, naa vɛɛ nu kpaami, o waa 

zi di nyusum. 

23O ya tusɔɔna wa wudigi waa ya, ka nar na sɛmsɛm naa deŋli wa chen wii ti. 

24Nɛsi tima laa tiŋ miisi nyinbaan, ba wara tiŋ siu nyinbaan. 

25Ya Kunyan Koosa zi wa zagsi banawara laa daŋni sɔn kinkan chen damsau a yagsi, 

amaa o zi wa kok banawara ya luhaana chen wa ba kapatisau ali chen ni. 

26O wara daŋni lisi tagna bar nyɛni, see sɛmsɛmsi anawara laa suŋi dɔŋa. 

27Naa laa suni wɛ di ka o na nyɔɔra o wa o walɛ maga zi wa nyɛn wumuksi niu. Naa 

kaa vɛɛ la papasa nara wati di ka o suŋi ba, o zi nyɛnu a vusi. 

28Nibin weri lisi wɛ aa puŋ kaa laa jɛrigi pɛɛsi, amaa nibin tagna waa yaa jɛrigi 

lalakrɛ, chen zi kpa wumukse a du ba. 

29Nibin were taa waa sumi wusisuma ya Kunyan Koosa yaa nuu, amaa nibin tagni taa 

wara, o yaa vɛ ba wusisumau. 

30Naa tuha sɔɔnɛ o see yaa ya mɔmsiwa. Laaboor weri ka vɛɛnaa kursi nar barwa. 

31Naa kpak nɛha, waa cheŋe diŋsa aa nu wuti ŋɔɔli. 

32Naa kaa vɛɛ di o waa zi buksi ali o dɔŋtiin wati, o yaa du o titi wa dɛŋarɛ, amaa naa 

la wuti ŋɔɔli aa gurimi, o zi burigi nɛha tiinau. 

33Naa laa nyɛ ya Kunyan Koosa sɔn ti wa jirima, o yaa buksi wudigirɛ. Naa kaa laa 

daŋni nara ki nyɛ un jirima, o kpa o titi a burigi jɛrigi. 

JƐƐGƐ 16 

1Nara yaa kaniu aa vɔu di ba ya wudigi, amaa Koosa kaa laa zi koti nyɛ wi ti ya koo o 

ta yaali. 

2Nar zi koti lisiu di chenani maga o waa ya chen deŋli nyinbaanu, amaa ya Kunyan 

Koosa nyini nara maga lisisau. 

3Naa yaa kaa vɔu wi, o sumi Koosa di o ya alibarka a du un ni, chen ni o zi koti nyaŋi 

wi tiu. 

4Kinawara ya Kunyan Koosa naami tɛɛnɛ nɔ maga ni maga kpak a bɔrɛ. Tum tagni 

nibinsa waa bar la peti ka ya ta yɔrirɛ. 

5Ya Kunyan Koosa wara daŋni banawara laa daŋni sɔn kinkan bar nyɛni, chendaha o 

zi wa lɛrigi ba diŋsau. 

6Naa chiŋɛ bar bɛgim aa ŋɔ wuti kaa laa nu Koosa nɔɔ, o zi gil tiin wu tagna a pɛŋ 

unnu. Naa kaa laa nyɛ o sɔn ti wa jirima, wu tagin waa zi wa o wati. 

7Koosa tusɔɔna ya nar kpa o dɔma a burigi o chɛnsa. 

8Nar ŋɔ wuti kaa na kini tama, o kaali o suni kaa na kina kinkanu. 

9Nibine yaa kaniu a vɔu chenani o kaa ya, amaa Koosa kaa laa biksi un chenani o zi 

ya. 

10Koor ti yaa sɛmu wa Koosi yiko ni, chendaha o lisisi maga yaa deŋliu. 

11Ya Kunyan Koosa daŋni naa laa ŋɔ wuti kaa laa ya wurewa aa nyɛ nara ni ali o 

tumtum maga ni. 

12Koorsa waa kila tum tagna aa du ba pulimsi ni, domi wuti ŋɔɔli laa nyɛ pulim 

gɔmna nyuhu tiin ti wa kpok. 

13Nara wa kpa sɛma a wa koor wati, o yaa daŋni o nu naa kpak wuti chen watɛɛ kaa 

sak un ni. 

14Nɛha tiina wara daŋni koor paan ki si, domi o paan ti wa si, o waa gali nar siu. 

15Koor ti tutɔ ka chi chenani dobaal yaa sak buudaha ni yuu saha a wa ni doon 

chenne. 

16Nar kpak nɛha awa zima, o kaali wa o kpak salma awa anzunfau. 

17Banawara laa tum tum were, ba wara tiŋ wu tagin nyinbaan, adaha ma yaa la 

doonani maga maa nyini, domi ma tiŋ nyinbaan weri, maa zi wa fosiu. 

18Nyukpok bar la peti ya ta yɔri barrɛ. Sɔn daŋni kinkan kaa lɔ nar tɛɛnɛ. 

19Nar nyɛnɛɛ a vɛɛ daŋni sɔn kaa ya nyau, o bɔ o nyɛn aa daŋni sɔn kaa ki namsiu. 

20Naa cheŋi diŋsa aa nu biksisa, o zi di nyusumu ali o wɛɛ maga ni, naa see kaa su ya 

Kunyan Koosa, o tuha zi sɔɔniu. 

21Nihɛɛ naa kpak nɛha, nara kinkan yaa zim unnu aku oo zim wɛ muna daha. Chenani 

o sɛmsɛma sɔɔni tuha, chenne a vɛɛnaa kpu nara bambisi wa o sɛmsɛm ti ni. 

22Nɛha ya nɛha tima nyɛni munchiika, amaa nar daŋni o biksi wom waa wa wudigi, o 

yaa chɔk o saharɛ. 

23Banawara kpak lisi, ba waa yaa lisi wɛ aa puŋ kaa laa sɛm sɛma. Ba sɛm ta kaa 

burigi nar bambire. 

24Jirima sɛmsɛm mɛlsɛu a chi tuun, a mɛlsɛu wa nɔɔ lɛmsi kaa vɛɛnaa nyɛ nar wa 

alaafɛ o bara ni. 

25Nar zi lisiu di nyinbaan werire o tiŋ chen, amaa ka o bar la peti ya siu. 

26Tumtumna naa laa daŋni diwe kinkan, waa laa tum kinkan, domi o yaa daŋni o na a 

diu a puŋ a kpu o lɔsi ti. 

27Tum tagna nibinsa yaa dɛu nyinbaanasau di ba du nara wa dɛŋasa, hali ba nɔɔ sɛm 

sɛma yaa tagniu aa boori bara. 

28Tum tagni tima ta yaa gbau aa lɔ nara gantɛla, aa du nara wa wumukse kaa wɔligi 

nara wa ba chɛnsa aa li dɔŋ ni. 

29Ba yaa mur ba chɛnsau, a la du wu tagin zenzen ni. 

30Maa doso banawara yaa miriki see aa nyini ma kaa laa jɛɛmi ma chen ni, domi ba 

yaa lisi di ba ya ma wu taginnɛ. 

31Naa nyɛni were, o nyɛn weri ti bɔta ya mii ziŋirɛ. Nibine nyuksa ka wa chaani, o 

biksi di Koosa kpa chen a nyɛ un di nara ki nyɛ un jirima. 

32Nar nyɛnɛɛ kaa kpak kanyita, o kaaliwa o dɛɛsi kpoku. Nar ka kote a saksi o titi ali 

wɛɛ ni, o kaaliwa o ŋɔ di o saksi tɔ birigiu. 

33Nibinsi yaa yo walɛu di ba buksi Koosa tutɔ, amaa waa ka zim wɛ maga. 

JƐƐGƐ 17 

1Nar di diwe tagin ka o bar sɔɔni o bɔ diwe naa o zi di ali lagmi zen ni ka wumukse pu 

unnu. 

2Nar kpak tumtumna ka oo tum kinkan wuzu digi o zi wa dɔ o kunyan ti kinau kaa ka 

o titi be. 

3Chenani nar yaa kaa zim salma awa anzunfa wewer a kpa du din ni chen, chenne ya 

Kunyan Koosa gbaan yaa zamsi nibinsa bambisa di o nee ba weru. 

4Tum tagna ni tumɛ laa nu sɛm tagna, nusunsi tima kaa laa nu nusunsa. 

5Naa laa ya nyausi wa asaasi, o yaa ya Koosa naa naami ba chen wa asaasirɛ chen. 

Nibine na o dɔŋtiina naa vɛ kpaki o tuha sɔɔni aku o dɔŋtiin vɛ kpaki chen daha, 

Koosa zi wa lɛrigi o diŋnau. 

6Chenani nibabichɛsa yaa dɛɛsi di ba kpak nyamau chen, chenne nibahɛɛta gbaan yaa 

dɛɛsi di ba kpak niisisau. 

7Banawara laa nyɛ ba titi wa jirima, ba wara suni wɛ, banawara kaa ya womna, ba wa 

kpak wu birigi aa sɛm nara. 

8Bɔnɛ yaa lisiu di ba kpa kindɔŋ a la kpak o dɔŋtiin naagbɔŋ, o papaha ti zi koti a nyɛ 

o tum a nyɛ unnu a chi luri. 

9Naa laa daŋni nibinsa ki daŋni un, saha naa ba yaa wa ya wudigi a puti un, o gil a pɛŋ 

ba, domi naa laa lisi chenani nara tum aa puti un o wa o dɔŋtima laa wɔligi dɔŋ ni. 

10Naa zim wɛ muna ka ba galimi un bu bɛgim o yaa nuu lalaka, amaa wom wara ka 

baa daŋni ba tuk un wa virima ni a la tel naaval kɔkwa, o waa yaa buksi wudigi. 

11Banawara maga ya tum tagna nibinsa a kpa wumukse aa du nara ni, siu zi wa tu ba 

niu ba zim di ba tum tagna ta kpa wumuksewa aa du nara ni. 

12Nar la bar digi a la chem kɔha sel naa baa yir weema chen, o kpak nyɔɔrau wa o la 

chem wom ka oo tum womsi tuma. 

13Naa kpa wu were aa bɔ wu tagni chim, wu tagni ta ka wara li o bar kani ni. 

14Amɔrɛ bar piili chi chenani nar yaa la tu nii ni chenne, a daha nara piili amɔrɛ o 

werwa ma gɔɔki bau lalaka. 

15Nar ya wu tagin ka ba gil un, awa nar vɛ kpak galimsa ka ba kpa galimsa aa nyɛ un, 

ya Kunyan Koosa bambi wara daŋni chen. 

16Wom yaa nyiniu di o wa kpak un nyɔɔra wa o chɔk o malɛ aku buksi daha, domi o 

wa piin kpak lisi. 

17Nar wa o chɛna yaa daŋni dɔŋau saha maga, o vɛɛn werwa nar awa o niinbe nyɛn a 

kpa ba wumukse aa biksi dɔŋau. 

18Nibine naa vɛ kpak nɛha, waa laa zi la nandigi chim a dɔ. 

19Naa laa daŋni tum tagna tumi, waa kpa wumukse aa du nara ni. Sɔn daŋni kinkan 

kpa wumuksewa aa du nara ni. 

20Nibine naa maga laa sɛm sɛm tagna kaa laa lisi wutagna, o wara na wu were ali o 

bar kani ni see wu tagna. 

21Naa kpak nibabichɛla ka oo tum womsi tuma, tiin tuha waa yaa sɔɔni saha maga. 

22Bambi sɔɔni ya lurirɛ a nyɛ nibine ni, amaa bambi chɔka waa kpa wichɔtarɛ aa du 

nibine ni. 

23Sɛriya ni diile banawara vɛɛ tum wa wuti ni chen, ba waa yaa la suŋi ali nar wati 

kaa ŋɔ di hali o vɛ kpak wuti, o zim sɛm a sak un niu chen. 

24Nibine naa kpak lisi, wara nɛha tiina yaa ya wudigiu ka o kani aa nyini o yaa mirigi 

seewa aa nyini bar maga ni. 

25Bichɛl naa ya wom, o yaa chɔk o nyana awa o niina tuharɛ. Hali ba yaa luk nɔɔ di o 

fa wa werwa ba lul un. 

26O wa deŋli nyinbaan wa nar nyɛ nibine naa nisa vɛ nyɛn wii ni wa bɔ chen wi ti 

chim chen ti wa ya wuti nyinbaan. 

27Nibine naa kpak o titi kaa koti aa ya wɛ maga, o wara sɛm saha maga. 

28Nibine naa ya wom, kaa yaa kani baalim, o zi koti buksi nɛha awa lisi kinkanu. 

JƐƐGƐ 18 

1Nibine naa laa daŋni o duŋ kin, o wara lagmi o dɔŋ tima ni. Kinkina nara kinkan ka 

wa ŋɔ di o weru o waa ka yaa vɛu di o wa wer. 

2Wii ya ka wom vɛ zim o mun, chen ti waa yaa muksi un. 

3Tum tagna awa hiisa tiŋ dɔŋwa. 

4Nibin digi sɛmsɛma zi buksi nandigi wa nɛhau, o lisi luŋ kinkan a chi mɔɔga. 

5O wa deŋli wa nara balɛ ya wi ma kaa di sɛriya a tau sɛm lɔ wuti tiina kaa kpa wuti a 

nyɛ naa galimi chen ni. 

6Saha naa wom wa piili aa mou nara wa amɔrɛ, o zi yaa daŋni tukwa. 

7Wom waa sɛmsɛma, o sɛm ta ya burigiu aa di un a chi chenani nar yaa dau toroko o 

kpak un chen, domi o wara lisi aa peti kaa laa sɛm. 

8Gantɛl lɔha lɛm nara maga niu kinkan baa daŋni chen. 

9Nibine naa bara lɛmɛɛ, o tum tagnɛ kinkannɛ a chi banawara laa ta ba dɔŋtima wa 

yɔri chen. 

10Ya Kunyan Koosa chi dɛ ziŋziŋi naa yaa kpok a chiŋi chene, o watɛ banawara laa 

tum o tutɔ chen zi la a la na fosi. 

11Malɛ tima yaa lisi ba bambi niu di ba nisi ki damata ti zi koti a kok bau a chi 

chenani zagbɛrkpure yaa kok nar ka ki tagin vɛ koti aa zuuli chen. 

12Naa vɛ kpa o titi aa burigi jɛrigi, o dɔŋtima waa yaa nyɛ un jirima. Naa kaa laa dɛɛsi 

nyukpoka, o yaa chɔk o nyɛnirɛ. 

13Nara yaa sɛm sɛm ma wati, ma cheŋi diŋsa a nu sɛm ti mun sari kaa zi jɛrigi, ma vɛɛ 

maa zii tum womsi tumau ka nara ki pini ma zoma. 

14Nibine chɔ aa wi kaa laa lil nantɔ di o zi nyɛnu, chen zi nyɛ o kpoku, amaa o bambi 

lisi saha maga di o zi siwu, chen ti yaa wa kpu unnu. 

15Banawara kunkul laa tum kinkan, ba waa yaa daŋniu di baa buksi saha maga. 

16Nibine naa laa pa nara wa papasa, o yaa wa burigi nibin zenne ali o dɔŋtima wati. 

17Naa te piili o nɔɔ sɛma ali sɛriya bar diili ni, o yaa chi waa kpak wuti, see ba yaa 

pɛɛsi un pɛɛsisiwa hali a wa zim di o wa kpak wuti. 

18Nibin zene nar balɛ waa di amɔrɛ ali sɛriya bar diili ni, see walɛ yooli laa zi ŋɔ wuti 

a nyɛ ba. 

19Naa laa suŋi o niinbe, o gbaan kaa zi kok o niinbe ti aa li wɛ niu, amaa naa kpa 

yoosa a tiŋ o niinbe, o kaa zi vɛ unnu a ta. 

20Chenani nibine nɔɔ sɛma du, chenne nara ka yaa kpa aa ya un. 

21Nar nɔɔ sɛma zi chɔk o wɛu koo a kɔɔri o wɛ ta ali o nyɛni ni, adaha chenani ya 

nɔɔna sɛm, chenne nibinsa ka kaa kpa aa ya ya. 

22Naa kpa haan, o zi zimu di o na ki weriu, kaa vɛɛn zim di ya Kunyan Koosa tum wu 

wereu aa nyɛ un. 

23Saha naa nyau kaa sɛm sɛma o yaa sɛm o jɛrigisi nɛɛ, amaa malɛ tiin waa kaa sɛma, 

o yaa sɛm kpok nee. 

24Bɔnɛ awa ba dɔŋtima yaa zer chɛnsau a vɛ vusi kaa wɔligi dɔŋ ni, amaa chɛn birigi 

ka kaali niinbeu. 

JƐƐGƐ 19 

1Nar ya nyau kaa laa ŋɔ wuti o bɔ nar ya nusun tiina kaa ya womu. 

2O werwa nar ki daŋni tum tumi kaa vɛ kpak chen zima, o ka wa vɛɛn werwa nar vɛ 

sɔɔni bara aa daŋni kin. 

3Bɔnɛ yaa tum ba womsi tumau a chɔk ba nyɛni a ta kaa zi kpa galimsa aa nyɛ ya 

Kunyan Koosa ni. 

4Malɛ tima waa yaa kuraa dɛu chɛn falɛwa di ba gbaari ba chɛnsa ni, amaa nyausa 

waa yaa luku chɛsi chennu naa ba piin kpak chen. 

5Nar suni wɛ ali sɛm bar sɛmi ni, ba yaa lɛrigi o diŋnau. 

6Nara maga yaa daŋni ba mɔnsi nibin zeneu a kpak ba a ya chɛnsa. 

7Nar ya nyau, o niinbisi titi waa yaa zim un gba katapɛɛsi o chɛnsiwa, hali o zi gbau 

aa bɛlimi ba, amaa o ka waa zi na ba nandigi. 

8Naa laa daŋni o titi waa laa buksi nɛha, domi o buksi nɛha ti, o zii di nyusumu ali o 

wɛɛ ni. 

9Nandigi wato kaa laa zi suni wɛ ali sɛm bar sɛmi ni, ba zim di o sunu kaa vɛ lɛrigi o 

diŋna. 

10O wa werwa wom nyɛn aa di o nyuha, o ka wa werwa nar ya yoma kaa ki daŋni ba 

ŋɔ di o dɔ koor bisau. 

11Naa kpak nɛha waa kote aa nyaŋi o paan. Saha naa nara yaa tum a puti ma, o werwa 

ma gil a pɛŋ bau. 

12Koora paan chi chenani gbogimti yaa wosi chenne, amaa o tutɔ wi yaa chi chenani 

doon yaa seen nii do weri chene. 

13Bichɛl wom zi koti chɔk o nyana nyɛniu. Nihaan naa ya niha chɔkum o nyɛni yaa 

chi chenani doon yaa chesi tamtam chene. 

14Nar zi koti a di o walɛ kapatau a dɔ dama koo malɛ, amaa nar daŋni nihaan naa kpak 

nɛha, see ya Kunyan Koosa nyɛ un chen nihaan ti. 

15Naa laa dɛɛsi bar lɛma kaa wuri doo chɔɔli kinkan, o ka yaa nyanu lɔsa kpak aa kpu. 

16Naa tiŋ Koosa chiksɛsi ta, o zi nyɛnu a vusi, amaa naa vɛɛ di o waa zi tiŋ a, o waa zi 

nyɛn a vusi. 

17Naa laa nyɛ nyau wa o kina, o chi o kpa kina ta a pɛŋ Koosire, domi o zi vɛɛn bɔ aau 

a nyɛ tiin ni. 

18Maa dɛɛsi ma bisa saha naa ba ha kpuri a mag dɛɛsi, ma vɛ ya chen, o chi ma tau aa 

suŋiu di ma chɔk ba nyɛni a ta. 

19Naa wure paan naali, waa laa namsi, domi o na paan ti ka ba kpaksi un, o yaa vɛɛn 

wa na paan tiu. 

20Naa laa nu nara kpaami kaa laa buksi wɛ, o zi wa burigi nɛha tiinau wuzu digi. 

21Nibinsa yaa kaniu a vɔu ba bambisi ni chenani ba kaa ya, amaa chen ka vɛ ya ya 

Kunyan Koosa tutɔ, o waa zi nyɛ chen ya. 

22O wa werwa nar nyɛn a vɛɛ ɔm o dɔŋtiin wa siki. Nar ya nyau, o bɔ o ya nusun 

tiinau. 

23Naa laa nyɛ Koosa sɔn ti wa jirima o zi nyɛ un mii ziŋiu kaa fosi un ali wumukse ni 

a nyɛ o bambi sɔɔni. 

24Hali bɔnɛ bar lɛm kinkannɛ wa ba chɔk diwe a du nɔɔ ni. 

25Naa laa dɛɛsi nyukpoka, o werwa ba lɛrigi o diŋnau, chen ni banawara vɛ zimi chen 

zi buksi wiu ali chen ti ni, domi naa kpak nɛha ka ba ŋɔ un wuti o yaa nuu. 

26Naa vɛɛ hiisi, waa laa yisi o nyana koo o niina aa li o dama ni. 

27Bichɛsa, ma taa gil buksi, domi ma ya chen maa zi sugli chenani ma piin zim 

chennu. 

28Nusun tiin wa ya sɛhɛra tiina ali wii ni, o wara sɛm wuti. Tum tagna ni tum waa kaa 

daŋni wu tagna bar nyɛnirɛ. 

29Banawara laa tum womsi tuma awa banawara laa ya nara wa asaasi, baa zi wa tuk 

bau kinkan. 

JƐƐGƐ 20 

1O ya womsau wa nar nyɔ sin aa dɛɛsi, domi sin nyɔɔli kinkan zi koti a nyɛ nar burigi 

womu kaa ki chɛɛmi. 

2Maa ɔm koor naa laa na paan a chi chenani maa ɔm gbogimta chen, domi o paan wa 

si o zi koti a kpu o titiu. 

3Naa laa nyɛ o titi wa jirima, waa vɛɛ daŋni yoosa, amaa wom laa daŋni yoosa. 

4Ni pari naa bara lɛm kinkan, o vɛ koti a par o ŋmaha lalaka a du kina saha weri, o ka 

waa zi wa kum kindɔŋ. 

5Nibine lisisa chi chenani nii yaa nyɛn guuga luŋluŋi ni chenne, amaa naa kpak zima, 

o yaa koti dɔ nii tiu a li gbanpulim. 

6Nibine magkpaa yaa mou bambiu di o waa ŋɔ wutiu kaa laa nu nara nɔɔsa, amaa nar 

kaa daŋni wuti tiina, yɛrɛ o wɛ yaa bɔmu? 

7Bichɛsa nawara wa kpak nyana ka oo ŋɔ wuti kaa laa tum chenani deŋli nyinbaan, ba 

yaa nu lɛmu. 

8Koor ti yaa kani sɛriya bar diili ti niu kaa laa na wu tagna wa o sii ni saha maga. 

9Anti laa zi koti ŋɔ di o waa bambi chaanu ka o vɛɛ tum tum tagna? 

10Ya Kunyan Koosa wara daŋni banawara laa fɛl ba dɔŋtima kaa suni wɛ aa nyɛ ba 

chen bar nyɛni. 

11Hali nar wa bichɛla nyɛnɛ bichɛl ti tum nɛɛ nar zi koti a zim di o ya wuti tiinnɛ. 

12Ya Kunyan Koosa naami seewa a nyɛ ya di ya kpa aa na wɛ, kaa ka nyɛ ya diŋsa di 

ya kpa aa nu sɛma. 

13Naa kpa o saha maga a du dooni, o kaa zi ya lɔsumu a vɛ na aa diili, amaa naa kpa o 

saha a du tum ni, o kaa zi na diweu aa di saha maga. 

14Kina ni yogli laa yau kina, o yaa fɔuli di a malɛ kpoku, amaa o ka kpa la o dama, o 

yaa dɛɛsiu aku oo yau kin ti chen. 

15Naa laa sɛm sɛm kaa zim o sɛm ti mun wu birigi nyɛn o wati a chi salma. 

16Naa yaa wom kaa la chiŋi hɔɔr gantɛl ni ka o di chim, hɔɔr ti zi wa si chɔu ka tiin 

yogli o kina a bɔ chim ti. 

17Nar zi suni wɛu a la ki weri digi aa ya o tutɔ a chi nar na diwe were aa di, amaa 

kpaala kpaala, o zi wa chi chenani hɛɛra yaa su nar nɔɔ chenne. 

18Naa cheŋe diŋsa aa nu kpaami were, o zi di nyusum ali o wɛɛ ni. Ma yaa kaa la laal 

ni ma saksi nɛnɛ. 

19Ma taa zer banawara laa lɔ nara gantɛla chen wa chɛnsa, domi ba wara sogli wɛ. 

20Naa ŋɔ nɔɔ tagin a nyɛ o nyana awa o niin ni, o miisa zi wa petiu a chenani fitina 

yaa chiŋi a wa dusi dusum chen. 

21Nar vɛ namsi kaa ya kina tiina, o kina ta ka wa vɛɛn kaa suŋi un kinkan. 

22Nar yaa tum ma wu tagin, ma ka ta kpa wu tagin a bɔ tiin chim, amaa ma yaa kpa 

wɛ maga a du Koosa nin ni, domi waa zim chenani o zi ya. 

23Ya Kunyan Koosa wara daŋni banawara laa suni wɛ kaa laa fɛl dɔŋa chen bar nyɛni. 

24Ya Kunyan Koosa piin saksi doonani yaa zii valu, ka yɛrɛ nar kaa ya a zim chenani 

o nyɛni zi du? 

25Ma yaa kaa vɔu di ma nyɛ ya Kunyan Koosa wa papaha, ma lisi a puŋ sari kaa ya 

chen, domi ma vɛ lisi, maa zi waa wi fun zimu. 

26Koor naa kpak nɛha, waa kote aa zim banawara laa tum tum tagna ali o pulim ni aa 

lɛrigi ba diŋsa. 

27Ya Kunyan Koosa, yaa sumi hinnu di i kpa i siim ti a du ya ni, oo biksi ya nyinbaan 

a chi fitina, kaa ki viisi nibine bar maga. 

28Koor naa kpak wuti, kaa laa tum chenani deŋli nyinbaan, waa kote a di koora aa 

vusi. 

29Bunɔpɔla jirima ya ba kpok naa nyɛn ba ni, amaa nibahɛɛta waa jirima ka ya ba 

nyuha wa chaani. 

30Diŋlɛrigirɛ naa laa nyɛ nibine wa dɛŋa, o yaa nyɛ nibine ti gil o tum tagnau ali o 

bambi ni. 

JƐƐGƐ 21 

1Ya Kunyan Koosa laa biksi koor bambi wa lisi a chi chenani o yaa biksi nii wa 

doonani o zi pal aa la chen. 

2Nara maga yaa ya wudigiu kaa laa lisi di chen wer a nyɛ bau, amaa ya Kunyan Koosa 

waa yaa nyini ba bambisi nee. 

3Nar tum chenani deŋliwa Koosa nyinbaan ti, o kpak Koosa wa tusɔɔnau wa o kpa 

papasa a waa nyɛ un. 

4Tum tagna nibinsa waa lisisa kur ya lisi tagna, nyukpoka, awa kɔɔrsi lisire. Chen 

maga ka ya tum tagniwa. 

5Ma yaa kaa dɛu kin, ma saksi a puŋ sari, chen ni maa na kinkanu, amaa maa taŋsi wii 

yaali ni, ma wara na kinkan. 

6Ma fɛl nara a ya kin tima, kin ta waa zi vɛɛn vusi ma wati ka ma zi nyɛn a chi siwɛ. 

7Tum tagna nibinsi ta kpa siurɛ aa du ba titi ni, domi ba waa wara tum chenani deŋli 

nyinbaan. 

8Banawara laa tum tum tagna, baa tiŋ nyinbaan gɔlmuwa, amaa banawara vɛ kpak 

galimsa chen, ba waa tuma deŋli nyinbaanu. 

9Nar tau aa chɔ mampil daha, o kpak nyuhau wa o wa niha chɔkim lagmi a nyɛn dam 

ni. 

10Banawara laa tum tum tagna chen wara, tum tagna ta lɔsa yaa kur kpak ba saha 

maga, domi ba wa kpak di ba ɔm nandigi wa siki. 

11Nɛha tiin wara ka ba sɛm un sɛm, o yaa buksi wudigiu ali dooni, amaa naa vɛ kpak 

lisi wara see ba lɛrigi o dɔŋtiin diŋnɛ ka o buksi nɛha ali dooni. 

12Koosa naa tum tum were aa nyɛ nara ni chen waa zim chenani tum tagni nibinsa 

tumu ali ba damsa ni o kaa zi wa ta ba yɔriu. 

13Naa vɛɛ di o waa zi nu nyau fɔula a suŋi un, nandigi gbaan waa zi wa nu chen tiin 

fɔula. 

14Nar na paan a du o dɔŋtiin ni, o sogli a pa un papaha, chen ni o paan ti zi sɔɔniu. 

15Tum were ni tumi ka o wa na ka ba di nar wa sɛriya wa wuti ni, o tuha yaa sɔɔniu, 

amaa tum tagni ni tumi waa tuha yaa chɔk. 

16Siu yaa chɔ aa pɔ naa vɛ kpak lisi weri kaa nyɛn a tum womsi tuma aa kaali chen. 

17Naa maga laa daŋni diwe lɛm diili, sin nyɔɔli awa tusɔɔn kina, o waa zi burigi malɛ 

tiina. 

18Tum tagni nibinsa yaa daŋni ba kpa namsiu a du banawara vɛ kpak galimsa chen ni, 

amaa namsi ti yaa tau tu ba nɛɛ. 

19Nar tau nyɛn nyaabaan ni a vɛ kpak bar chɔɔli, o kpak nyuhau wa o lagmi niha 

chɔkim naa nyɛnɛɛ aa daŋni yoosa niu. 

20Nɛha tima na malɛ, ba yaa yausi ki birigewa, amaa womna yaa na malɛ aa di a ba 

nɔɔni ni. 

21Naa laa daŋni nara kaa laa ŋɔ wuti, o zi nyɛnu a vusi. Nara kaa zii nyɛ un jirimau 

kaa ki ya un wu were. 

22Nɛha tiin bɛgim zi koti chem tɔ zenzen wa o nibin kpok magau a nyaŋi kaa zagsi o 

zagbɛrkpursa a lɔ tɛɛnɛ. 

23Naa laa daŋni o taa na wumukse, o doso a li o nɔɔ sɛm ni. 

24Nibine naa laa dɛɛsi nyu kpoka o yaa ya nara wa asaasirɛ. 

25Bar lɛm tiin naa vɛɛ di o wara tum tuma, o yaa kpu o titirɛ, 

26domi o waa tum kur ya di o kani aa lisi chenani o zi ya kaa na kin. Naa tuma deŋli 

nyinbaan, warɛ nar yaa sumi kin o wati o nyɛ un a gali chenani tiina daŋni chen. 

27Ya Kunyan Koosa wara daŋni tum tagna nibinsa papasa, domi ba bambisi waa yaa 

chaani ka baa pa papaha ti. 

28Nar wara ya nusun tiin sɛma wa yɛda, amaa nibine naa laa tiŋ wi a laa na o wuti, o 

sɛmwa nara ya yɛda. 

29Nibine naa laa tum tum were, o sii yaa su o titiu, amaa tum tagna ni tumɛ wa diŋsi 

wara nu wɛ. 

30Nɛha awa zima digi wato bar digi ni nar zi koti kpa a vɔu wi a nyaŋi Koosa tutɔ. 

31Nar zi koti saksi o zaagau a pɔ laal chemi, amaa di ya Kunyan Koosa laata nyɛ un 

kpok o la di nyusum, o waa ki ya wudigi. 

JƐƐGƐ 22 

1Nar kpak sɔn weri, o kaali malɛu. 

2Ya Kunyan Koosa naami nyau awa malɛ tiina, adaha ba mag ya ki bɛgimnɛ. 

3Nɛha tiina ka wii wa a ya wu tagin, o yaa chɔ li chen wii ti niu, amaa naa vɛ kpak lisi 

wara, o yaa ya wii tiu kaa zii laa wi fun zim. 

4Naa kpa o titi a ya jɛrigi kaa laa nyɛ Koosa sɔn ti wa jirima, oo zi kpak mii ziŋiu a na 

malɛ ka nara vɛɛn ki nyɛ un jirima. 

5Naa laa daŋni o miisa o wara tiŋ tum tagna tima nyinbaan, domi sɔta awa ki kpaksɛ 

nyɛn doon. 

6Maa biksi ma bisa chenani baa zi nyɛn tɛɛnɛ nɔ ni chen ni, baa zii lisi chennu ali ba 

nyɛni mag ni. 

7Banawara ya nyausa chen yaa pɛŋsi malɛu ali kini tima wati a burigi ba yosa, aku ba 

malɛ ta pɛŋi daha. 

8Naa maga laa du tum tagna, o kum wumuksewa, o ka waa zi bu koti aa muksi nara. 

9Naa laa daŋni nara maga, Koosa zi ya alibarka a du un niu, domi o kpak diwe o yaa 

bɔni a nyɛ nara mag niu. 

10Ma ta kpak saha ali asaasi kinkan tima wati, chen ni ma waa zii mou amɔrɛsa hali a 

waa yo dɔŋa. 

11Naa laa ɔm nara siki kaa kpak tu chaana, warɛ koor ti kpa aa burigi o chɛna. 

12Ya Kunyan Koosa daŋni wuti ŋɔɔlirɛ a li o suwachak ni, chendaha o wara sak nusun 

tiin ni ali o sɛm ni. 

13Bar lɛm tiina yaa chɔ dɛ niu kaa ŋɔ di gbogimta nyɛn sal ni aa kpaksi nara. 

14Nar daŋni o dɔŋtiin haan, o chi chenani ba yaa hiu toroko a pɔ sel chenne, banawara 

ya Kunyana Koosa na paan a du chenne toroko tii kpaksi. 

15Bichɛsi waa tum ya womsi tuma, domi ba ha wa kpak lisi, amaa diŋlɛrigi weri zi 

koti a biksi ba nyɛniu. 

16Naa laa pa malɛ tima wa papasa koo aa fɛl fara tima di o na malɛ, o gbaan yaa kur 

ya nyau saha maga. 

17Ma cheŋi diŋsa aa nu ka mu biksi ma chenani nɛsi tima sɛm. Maa buksi chenani baa 

biksi nara chen. 

18Ma buksi chenani baa biksi chen kaa laa lisi chen, maa zi kpak tusɔɔnau ali ma 

nyɛni ni. 

19Muu daŋni ma nyɛ ma seewa su ya Kunyana Koosa, chendaha muu sɛm ma lalaknɔ 

chen. 

20Sɛmsɛm fumtorwa mu sɔbi dau di mu biksi ma, a kaa biksi zima awa sɛm werewa 

aa kpaami nara. 

21A kaa zi vɛɛn biksi mau chenani wuti du, chen ni ka nar wa ma wati, maa zi koti a 

ŋɔ un wutiu. 

22Ma taa fɛl fara awa nyau tima ali sɛriya bar diilisi ni aku baa vɛ kpak kindɔŋ daha. 

23Ya Kunyan Koosa zii yo ba nyuu niu, ka la ba ki ta ali banawara laa du ba hansura 

chen nisi ni. 

24Ma taa zer banawara paanasa vɛɛ vusi siili chen wa chɛnsa, 

25domi ma wa ba ya chɛnsa, ma gbaan zi buksi ba paan tagin tiu. 

26Ma ta vɔu di ma la nandigi chim a burigi ma chim, 

27domi ma ya chen kaa vɛ koti a bɔɔli, baa zi wa pa ma ki chɔɔlɛu a yogli a bɔ chim ti. 

28Ma wa si kaa piin na ka ma nawaalsa kpa bunkol naa a dau kaa ŋɔ di ba wa nandigi 

magbɔrɛ, ma ta wa zer chen bunkol ti. 

29Nibine naa tuma were ka o kpak lisi weri, waa werwa oo tum koor wati. 



982 

 

© 1999,  Wycliffe Bible Translators, Inc. 
 

 
 

 

JƐƐGƐ 23 

1Ma wa nihɛɛ birigi kanɛ di ma di diwe ma zim ma titi wɛ ali nihɛɛ ti suwachak ni. 

2Hali diwe ta lɛm ma nɔɔsi ni, ma ta yaa ki chɔksi lalaka. 

3Ma ta kpak kinkɔɔka ali ma diwe lɛma diili ni. Ma yaa di ka nar waa kaali ma chaŋi 

un, domi o waa gali di waa daŋni o zamsi ma. 

4Ma kpak nɛha a ta yaa ki namsi ma titi di ma ya kini tima. 

5Maa zi na malɛu zinan a ya malɛ tima, amaa ka malɛ ta vɛɛn wa siu kaa ka ma a chi 

chenani chilɛ yaa wa kpak zim a za kaali bu bɛgim chen. 

6Ma taa di kinkɔɔk tiina diwe. Ma ka taa di handɔta wa diwe naa o kpa aa nyɛ nara ni 

chen, 

7domi saha maga ka maa di o diwe o bambi yaa lisi chenani diwe taa kpak malɛwa. O 

yaa ŋɔ mau di maa di kaa ki nyɔ, amaa ka o tuha vɛ chaani. 

8Ma vɛɛ, maa zi wa sɛɛsi tamafini naa ma di chenu a ta kaa chɔk ma saha wa chenani 

nara pɛki di ma di diwe birigeu chen. 

9Ma taa chɔk saha di maa sɛm nɛha sɛma ali naa vɛ kpak nɛha chen wati, domi o waa 

zi chiŋi a nu ma sɛm ta. 

10Ma wa si ka ma nawaalsi kpa bunkol baŋ a biksi di ba tɛɛnɛ magbɔrɛ, maa ta wa 

kpiti chen bunkol ti. Ma ka ta wa fuksi tɛɛnɛ ba kpa nyɛ sunsi ni. 

11Ya Kunyana Koosa ya naa chiŋɛ ba gantɛl ni a yo aa nyɛ ba, adaha ma ya chen, o zi 

chiŋi ba gantɛl niu a yo a suŋi ba. 

12Ma cheŋi diŋsa aa nu ma nibiksi wati kaa kpa o biksi ti a du tuma ni kaa vɛɛn ki 

buksi zima ali o wati. 

13Ma bisa yaa tum wu tagin ma lɛrigi o diŋa a chaŋ un vurma, domi nar chaŋ bichɛl 

wa vurma, chen waa ki du be ti wa dɛŋa. 

14Wuti, chen diŋlɛrigi ti zi suŋi unnu ali o nyɛni ni. 

15Mu be, i kpak nɛha ali i nyɛni ni, mu tuha zi sɔɔniu. 

16Saha naa mu wa nu ka ii sɛm nɛha sɛma, mu zi kpak nyukpokau aku chen daha. 

17Ta nyɛ tum tagna ni tumɛ wɛ muksi hin, amaa kur ki nyɛ ya Kunyan Koosa sɔn ti 

wa jirima ali i nyɛni maga ni, 

18chen ni chɔɔsi pusi digi i zi wa kpak tusɔɔnau ali i nyɛni ni. 

19Mu be, cheŋi diŋsa aa nu mu sɛma kaa ki buksi nɛha, a vɛɛn tiŋ wuti nyinbaanasa ali 

i wɛ maga ni. 

20Ta kpak saha wa nibinsa banawara laa nyɔ sin kinkan awa banawara laa daŋni diwe 

wɛ kinkan chen mun tiŋi ni. 

21Sin nyɔɔrsa awa barlɛm tima yaa kur nyɛn nyaa nɛɛ saha maga. Nibine fa yaa kur 

kaa di diwe kaa chɔ ki chɔ do, o fa yaa waa laari ki zɛrkɛwa. 

22Maa nu ma nyama nɔɔna, domi ba fa vɛɛ nyɛni ba fa waa zi lul ma. Saha naa ma 

nima yaa wa hɛɛsi, ma nyɛ ba zim di ma kpak tusɔɔnau wa chenani ba lul ma chen. 

23Wuti, nɛha awa zima fa ya wɛ anawara werwa maa bɔ a nyuuniu kaa ki na a, amaa 

nandigi ka waa ki yogli a, domi a zen kinkannɛ. 

24Nibine naa laa tum tum were, o nyana naa lul un chen tuha yaa sɔɔni. Nar lul bichɛl 

naa kpak nɛha, o yaa nyɛ o nyana tirɛ kpak sɔn weri. 

25Ma nyɛ ma nyama awa ma nima tusa sɔɔni baa zer ba titi aku baa lul ma chen daha. 

26Mu be, cheŋi diŋsa aa nu mu biksisa kaa ki buksi nyɛni naa mu nyɛn nan. 

27Ta kpak saha wa nihaana banawara ya sakaalsa awa ki chɔkma chen ni, domi i tiŋ 

ba, i zi wa siwu a chi chenani toroko yaa kpak kin o siu chen. 

28Ba yaa chɔ nyinbaanasi niu aa pɔ nara a chi chenani ŋmɛrsi yaa chɔ aa pɔ di ba ŋmɛ 

chen. Ba yaa ya chenu a nyɛ nibaal maga chɔkmi ba titi aa ta. 

29Banawara nyɛn wumukse tagna ni awa tuchɔk ni, awa banawara kur nyɛn nunum ni 

aa fɔuli saha maga ka ba see sɛɛri chen, 

30ba waa yaa si a chɔɔ dɛu sin bar nyɛni di ba nyɔ chen. 

31Ma yaa na ka sin nyɛn gbaŋ ni a chiŋi aa fukli, ma ta nyɛ ma bambisi nyɛn sin ti ni 

aku o lɛmlɛm daha. 

32Ma nyɔ sin ti ka o tu ma tusa, ka ma chɔ chɔɔsi wa pusi, ma yaa dɛɛsiu a kuu chɔ a 

chi chenani tɛɛnɛ yaa gbaŋsi nar o chɔ tɛɛnɛ ni chen. 

33Saha ti ma see yaa na wu hɔɔriwa ali ma nyɛni ni ka ma bambisi buti. 

34Ma nyɛni zi yaa chi nar kanɛ koloŋ daha nii banbaan ni kaa laa chɔ do chene. Hali 

niŋmɛn yeegi koloŋ ti o waa yaa zim. 

35Saha ti o yaa wa yɛrisi o doo ti niu aa ŋɔ, "Anna ba faa tuksi minu di mu si doo ni, 

saha leemwa mu kaa si a bu na sin nyɔ gbaari." 

JƐƐGƐ 24 

1Ma ta di handɔta aa du tum tagna nibinsi ni, ma ka taa zer ba chɛnsa, 

2domi ba lisi maga kur ya di baa du nara wa wumukse. Ba waa kur puk ba nɔɔna a 

sɛm sɛma, a yaa dusi narawa. 

3Nɛha awa wɛ muni zimi ya dama saali munchiika. 

4Nar kaa sa o dama ka zima nyɛn un, o yaa kɔɔri dam tiu o wer. 

5Nar kpak nɛha awa zima, o kaaliwa o kpak kpoku. 

6Nar kaa chem laal o werwa o saksi kinkannu, o ka kaa la ka nara nyɛ un kpaami 

were, o yaa la di nyusumu kinkan. 

7Nɛha sɛmsɛm mun bɔm kinkanu wa wom zim a munau. Wom wara, hali baa sɛm wu 

birige, o wa kpak wudigi aa suŋi. 

8Naa kur wuri oo vɔu wu tagin ali o bambi ni, ba yaa wa du un sɔnu di oo muksi 

narawa. 

9Wom waa wu lise mag ya wu tagniwa. Nara wa vɛɛnaa daŋni nibine naa vɛ kpak tum 

a gbaari asaasi yaali ni. 

10Nara wumukse nyaŋi, a yaa kur nyaŋi unnu. 

11Ba yaa kaa yisi nibine naa vɛ kpak galimsi miisa ka ma na, ma chɔ a la la un a ta. 

12Ma ta wa ŋɔ di ma tum laata chen, domi Koosa zim ma bambi lisi magwa. O kaa 

nyini mau saha maga kaa laa pɔ di o wa bɔ ma ma tum nyɔɔra du chenani. 

13Bichɛsa, maa di tuun, domi tuun lɛli nɔɔ ali diwe ni. 

14Maa buksi nɛha, domi ma kpak nɛha ma nyɛni zi weru chɔɔsi pusi digi, ma ka siraa 

zi wa zimu di nɛha weru. 

15Ma ta buksi tum tagni tim taa nyɛni ti, domi ba yaa vɔwu di ba la ŋmɛ naa laa ŋɔ 

wuti koo a fuksi o dama. 

16Nibine naa laa ŋɔ wuti waa yɛda kur wa gbarigi, o ka yaa vɛɛn siiu, amaa tum tagna 

ni tumɛ ta wara, wumukse kinkan yaa wa ta baa yɔri. 

17Saha naa ma dɔma yaa wa nyɛn wumukse kinkan ni, kaa a nyaŋi un ma ta nyɛ ma 

tusi sɔɔni maa dɛɛsi, 

18chen ni ya Kunyan Koosa zi na chennu o tuha vɛ sɔɔni, o vɛ di o waa zi lɛrigi tiin 

diŋna. 

19Ma ta nyɛ tum tagni nibinsa ki muksi ma. Ma ka ta di handɔta aa du ba ni. 

20Tum tagin nibine wa kpak di oo lisi di o zi wa na wudigiu chɔɔsi pusa. 

21Bichɛsa, maa nyɛ ya Kunyan Koosa sɔn ti wa jirima kaa ki nu koor ti nɔɔ. Ma ka taa 

tiŋ banawara vɛɛ nu nara sɛma chen mun ni, 

22domi chen nibinsi yaa nyɛnu a wa ta yɔri. Nandigi ka wa zim wumuksi tagin kinkina 

Koosa zi wa kpa a du ba ni. 

23Nanɛ nɛsi tima vɛɛn sɛm, di o wa werwa nar ya sɛriya ni diili aa luk. 

24Nar tum wudigi a galimi ka sɛriya bar diili ni o na wuti, nibinsa zi ŋɔ nɔu a nyɛ 

sɛriya ni diili ti ni, 

25amaa sɛriya ni diili naa laa lɛrigi banawara galimi chen diŋsa, waa laa zii di nyusum 

ali o wɛ ni. 

26Naa laa jɛrigi pɛɛsi wa wuti ni, waa laa biksi di o daŋni chɛnsi diiliu. 

27Naa laa daŋni o sa dama, o dɛu tuma a tum a na kpok sari kaa zi sa o dam ti. 

28Ma ta wa ya sɛhɛra a ŋɔ di nandigi ya wudigiu ka tiin nisi vɛ nyɛni koo aa chɔk tiin 

sɔn. 

29Ma ka ta wa kani aa ŋɔ di ma gbaan zi kpa wu taginu a bɔ naa tum ma wu tagin 

chen chim. 

30Mu funɛ la zu bar lɛm tiin wom digi ŋmahau. 

31Mu funɛ la li di o kɔsu a nyu sɔta, ka o magbɔsi mag tɔtɔ. 

32Mu fun nyini ŋmaha ti, a lisi wɛ kinkan kaa buksi wudigi ali un ni. 

33Mu funɛ zimu di naa maga nyɛn pali nyuuni aa gba, kaa wuri o chɔ dɛɛ ni aa chɔ do, 

koo a wuri o tɛlki ki chɔ barsɔn ni. 

34Fara tagin zi wa hɛmsi unnu a nu un kinkan a chi chenani ŋmɛɛrsa yaa la go a kpak 

nar o luku fuksi chen. 

JƐƐGƐ 25 

1Jɛɛgɛ anawara kankoor Solomɔn fun jɛɛgi chen bɔnɛ nɛɛnɛ, nara fun sɔbi dau a li 

Juda tima koor naa ba funɛ yir kankoor Hɛzikaya chen saha. 

2Yaa nyɛ Koosi sɔn ti wa jirimau aku chenani o du daha, kaa vɛɛnaa nyɛ koorsi wa 

jirima aku ba tuma daha. 

3Nar waa ki zim koor lisi, domi o lisi bol nara niu a chi chenani buudaha bol wa tɛɛnɛ 

ni, koo chenani mɔɔg luŋ kinkan chen. 

4Anzunfa vɛ kpak doŋa, nar zi koti kpa unnu a kɔɔri ki weri. 

5Koor ka vɛɛn nyɛn tɔha ni ka o tɔha ti vɛ kpak tum tagni tima o sɔn zi zini buudahau. 

6Saha naa ma yaa wa chiŋi koor ti suwachak ni, ma taa biksi ma zenzen, 

7domi o werwa nar la li bar digi baa biksi un bar kaniu kaa ta wa du un hiisa ali o bar 

kani ni. 

8Ma see yaa na wi, ma ta van taŋsi a kpa wii ti kila sɛm bar sɛmi, domi o waa gali ma 

ya chen ka nar bu wa galimi ma. 

9Ma wa ma zuudɔŋsi yaa chɔk dɔŋ ni, ma yaa kani dɛ ni a kɔɔri kaa ta kpa ma wu 

sogle aa li gbanpulim. 

10Ma vɛɛ, nara maga zi zimu di ma waa koti aa sogli wii naa ya wu sogli, chen kaa zi 

ya ma hiisau a vusi. 

11Nar sɛm sɛm ka o kpak mun, o yaa weru a chi ba kpa salma a du anzunfa chenchise 

ni. 

12Nihɛɛ naa zim wɛ kinkan ka o kpaami bichɛl naa diŋsa laa nu sɛma, o kpak nyɔɔrau 

a kaaliwa ba kpa salma a kɔɔri baŋ kilaarɛ. 

13Nar hole naa sɛma laa su si, o tuha yaa sɔɔniu a chi nii sɔɔni naa nar li nha ni a wa 

nyɔ. 

14Nar vɔu di o ya wi kaa bu vɛ yaali, o yaa chi chenani dobaali yaa su buudaha a wa 

ya peha kaa vɛ ni doon chenne. 

15Naa kpak kanyita, o zi di nyusumu ali o wɛ ni, o kaa zi vɛɛn kpaŋsi nihɛɛtau. 

16Ma yaa na tuun ma taa di kinkan, domi ma di kinkan maa zi sɛɛsiu. 

17Ma taa la ma zuudɔŋsi damsa saha maga, domi maa ya chen, ba bara zi wa nyakmiu 

ba ha ma. 

18Nar suni wɛ a nyɛ o dɔŋtiina ni, o chi o zer chisere a tau un koo a yag un wa hɛm ni 

chen. 

19Wumukse pu nar ka o kpa o tahama a du naa laa ki vɛ suŋi un ni, o chi chenani nar 

nyin yaa daŋni kpiti ka o kpa aa se namɛ koo chenani nar yaa gbarigi kaa laa daŋni o 

val chen. 

20Nar lɔ boola ali naa kpak tu chɔk wati, o chi chenani nar yaa ur o dɔŋtiin ki laari 

waa saha koo chenani nar yaa kpa yisa a du chɔɔ ni chenne. 

21Saha naa ma dɔma yaa vɛ wa kpak diwe ka ba wa ma wati ma suŋi ba, ba ka vɛɛnaa 

daŋni nii ma nyɛ ba ba nyɔ. 

22Ma ya ba chen, maa zi du ba hiisau, ka ya Kunyan Koosa vɛɛn ya alibarka a du ma 

ni. 

23Gantɛl lɔha si paanu a chi chenani peha yaa la tiimun a kpa doon aa wa chen. 

24Nar tau nyɛn dɛ mampil nyuha ni o bɔ o wa niha chɔkim lagmi a nyɛn dam niu. 

25Saha naa nar wa nu laaboor weri kinkan ali ba digi ni, o yaa chi chenani nnyɔksa ya 

kpak nar o wa na nii sɔɔni a nyɔ chenne. 

26Nar jɛɛmi Koosa wa wuti kaa wa nyɛ tum tagni tuma lagmi un ni, o yaa chi chenani 

nii wer yaa chɔ ba wu gbuti un ta chenne. 

27Chenani o vɛ werwa nar ki di tuun kinkan chen, chenne o vɛɛn vɛ werwa nar ki 

daŋni pɛki saha maga. 

28Nar vɛ koti aa kpak o paan o chi tɔha naa ba vɛ sa zachik a kokire. 

JƐƐGƐ 26 

1Nar waa pɛki wom o waa yaa kpak nyɔɔra a chi chenani doon yaa ni mɛ kumi saha a 

vɛ kpak nyɔɔra chen. 

2Nar sɛm sɛm tagna a nyɛ o dɔŋtiin ni, sɛm ta waa ki di un, o chi chenani zimebe yaa 

za aa kaali kaa vɛɛ tu tɛɛnɛ chene. 

3Nar daŋni zaag val see o chaŋ un vurumnɛ, nar kaa daŋni kakum val see o du ŋmɛnnɛ 

o nɔɔ ni aa biksi un nyinbaan, adaha nar vɛɛnaa daŋni wom tum o tutɔ see o tuk unnu. 

4Nar pɛɛsi womsi pɛɛsi ka i gbaan ka jɛrigi womsi ni, i wa naa pɛɛsi pɛɛsi ti chen 

maga womsi mag dɔŋwa. 

5Nar ka pɛɛsi womsi pɛɛsi ka i jɛrigi womsi ni, tiina zi zimu di o lisi ti wa ya nɛha lisi. 

6Nar kpa holi nyɛ wom ni di o la sɛm nandigi ni, o chi tiin titi naarɛ o kpa chise aa teŋ 

chen, domi o zi kpa wumukseu a du tiin ni. 

7Wom jɛɛgisi chi chenani gbarigi yaa kani kaa laa val chenne. 

8Nar waa pɛki wom, o chi o kpa bunkolle aa du kpunkparbi ni di o yo. 

9Wom waa chɛmsi nɛha tiin sɛma, o chi chenani nar yaa dɛɛsi sin kaa laa kpiriki sɔta 

o nin ni chenne. 

10Tum tum nihɛɛ wa pa womna aa du o tum ni, o yaa chɔk banawara maga nyɛn tum 

taa ni chen wɛɛwa. 

11Wom waa tum womsi tum bulɛ, o chi chenani vaha yaa uk dau kaa bu pa aa di 

chenne. 

12Naa kur ya wom aa tum womsi tuma nara zim un, o bɔ naa laa dɛɛsi nɛha kaa vɛ 

zim kindɔŋ chennu. 

13Bar lɛm tiina yaa vɛu di o waa zi la ŋmaha a la tum tuma kaa ŋɔ di gbogimta chɔ 

nyinbaan ni. 

14O yaa chɔ ki chɔɔlɛ niu aa tuuni kaa laa burigi ki chɔɔlɛ taa daha a chi chenani peha 

yaa mou zɔɔnɔ cheuri oo la suwachak kaa laa bur gantɛl chen. 

15Hali nibin bɔnɛ bara lɛm kinkannɛ wa ba kpa diwe a du ba nɔɔsi ni. 

16Hali nibinsi tel nara banɔpɛ a sɛm naa ya bar lɛm tiin chen wa sɛm, o waa yaa lisiu 

di waa kpak nɛha a kaali ba maga. 

17Nar gbaari aa mou amɔrɛ naa o nisi vɛɛ nyɛni ni, o yaa chi o val nyinbaannɛ aa la a 

la na vaha a kpak o diŋna. 

18Nar wa mur o dɔŋtiina kaa bu ŋɔ di o zɔ unnu, o chi galɛŋzuur kpak siu kina a kani 

aa zɔ. 

20Chenani daasa yaa vɛ nyɛn din ni o dusi chen, gantɛl lɔha gbaan vɛ nyɛn bar kani ni, 

yoosi wara nyɛn. 

21Chenani saala koo daasa koti nyɛ din yaa bu chen, chenne naa laa daŋni wumukse 

bar nyɛni gbaan kpa amɔrɛ aa du nara ni. 

22Gantɛl lɔha lɛm nibine maga niu a chi kuu logim, chendaha nara maga daŋni o wɛu. 

23Sɛmsɛm tagna awa lisi tagna chi chenani nar yaa buksi din oo bu din ful chene. 

24Digi yaa na o dɔŋtiinau a daŋni ba ŋɔ di oo daŋni unnu, amaa o tuha yaa doŋu wa un 

ni kinkan. 

25Hali chen tima kpak nɔɔ lɛma ma wati, ma taa ya ba yɛda, domi ba tusi ni ba ha ma 

kinkannɛ. 

26Baa zi yaa ki daŋniu di ba sogli ma chenani ba ha ma chen, amaa nara maga kaa zi 

waa na ba tum tagnau. 

27Nar vɔu o dɔŋtiin wa wu tagin, chen wu tagin ti yaa burigi a di warɛ. 

28Digi yaa ha o dɔŋtiinau aa daŋni o suni wɛ aa nyɛ un. Naa kaa vɛɛ ŋɔ wuti, o yaa 

chɔk o nyɛnirɛ. 

JƐƐGƐ 27 

1Ma ta yaa ki dɛɛsi di ma chɛ zi ya wudigiu, domi ma wa zim kinkina kaa ya zinan 

kpaala chɛ. 

2Ma taa pɛkɛ ma titi, amaa ma tau nyɛ nara ki pɛki ma, hali o werwa hɔɔra gbaan ki 

pɛki mau. 

3Nar tum womsi tuma ka wumukse pu un, o wumukse ta yug yaa kaali bunkolu. 

4Paan tagnɛu kaa laa ta nar wa yɔri, amaa o ka waa ki zamsi handɔta. 

5I tau ŋɔ nar wa wuti ali nara baan ni, o bɔ i vɛɛ lisi o wɛ checheu. 

6I chɛna du hin dɛŋa, waa kpak tusɔɔna a kaali wa i dɔmwa chem hin a zaami hin. 

7Nar ha puŋɛɛ, o kɔrsa waa yaa to diwi lɛm ni, amaa saha naa lɔsa wa kpak un, ka hali 

o na ki haasi o yaa diu. 

8Nibine ha wa li o dam ni a gba a kaali bar digi, o yaa chi chenani zimebe yaa si kaa 

ka o zaŋ chenne. 

9Nar chɛna wa kpaami un, o yaa lɛm un niu a chi chenani tulale yaa sɔɔri lɛmlɛm 

chen. 

10Ma taa suglɛ ma chɛnsi wɛ koo ma nyama chɛnsi wɛ. Saha naa ma yaa wa nyɛn 

wumukse ni, ma ta yaa sumi suŋi aa li ma niinbisi wati, domi ma zuudɔŋsi nawara 

duglɛ ma, baa zi koti suŋi mau kinkan a kaali ma niinbe naa nyɛn bar boli ni. 

11Mu bisa, ma kpak nɛha, chen ni mu tuha zi sɔɔniu, chen ni ka nara vɛɛn wa li di ba 

galimi min, mu zi zim chenani muu jɛrigi bau. 

12Wi naa laa wa kaa tagni, nɛha tima waa yaa zimu a chɔ li chen wi ti ni, amaa 

banawara vɛ kpak lisi chen waa yaa ya wi tiu kaa zi buu wi fun zim. 

13Nar yaa ya hɔɔr a wa nyɛn ma tɔha ni, ma ta yaa chiŋɛ o gantɛl ni ali o chim bar diili 

ni ka oo zi wa si chɔu, ka ma yogli ma kina a bɔ chim ti. 



989 

 

© 1999,  Wycliffe Bible Translators, Inc. 
 

 
 

 

14Nara si chɔɔsa kaa la sɛm sɛm kpoka a nyɛ o chɛn ni, o chɛn ti zi ŋɔu di o ŋɔ nɔɔrɛ a 

nyɛ un. 

15Nihaan naa kpak nɔɔ kinkan nyɛni chi chenani doon yaa chesi tamtam chenne. 

16Chenani peha yaa val, nar vɛ koti a nyɛ oo gil chene nar ki vɛ koti a yisi chen nihaan 

ti ali sɛm taa ni. 

17Nibinsi kur buksi wɛu aa li dɔŋ wati a chi chenani ba yaa kpa luki a sisi o dɔŋtiin 

luki chen. 

18Naa maga du mango bugil, o vɛɛn waa nɔn mangore, adaha naa laa nyɛ o nihɛɛ wa 

jirima, o gbaan titi zii na jirimau. 

19Nar nyini dika ni, o yaa na o titi seewa. Nar ka vɛɛn nyini o bambi ni, o titirɛ o yaa 

na. 

20Nibine tutɔ waa chi lɛlɛ damnɛ, domi saha maga o yaa daŋni ki damatirɛ a chi 

chenani siu yaa daŋni nara saha mag chen. 

21Chenani ba yaa kpa salma awa anzunfa a du din ni di ba zamsi a wer chen, chenne 

baa zi vɛɛn koti a zamsi nibine nyɛni. 

22Nar ya wom ka hali ba tuk un, o wa dugli siu, ba ka waa ki tuk o womsi ti waa wara 

a yisi. 

23Naa maga kpak nuhɛ koo piisisa, oo sɛɛri se aa nyini a, 

24domi nisi ki damata wa ya kinkina laa zi nyɛn nar wati saha maga, hali pulimsi 

gbaan wara nyɛn a vɛ kpak peti. 

25Saha naa kɔsa wa hul kaa di din, kɔ falɛ awa kpachak falɛ yaa piili aa nyu ka 

kinkulsa awa bi zi chɔ gbanpulim ni. 

26Nar zi koti kpa o piisi tɔnau a kɔɔri kilaarɛ kaa vɛɛn koti yogli o buuna a kpa a malɛ 

a yau tɛɛnɛ. 

27Buuni ta bɔnɛ ka nyɛn o wati aa zi koti suŋi o wa o sal walɛu ba na diwe aa di. 

JƐƐGƐ 28 

1Naa laa tum tum tagna, o yaa waa chɔu ka nandigi vɛɛ duŋni un, amaa naa laa ŋɔ 

wuti, o bambi kpok kinkannɛ a chi gbogimta. 

2Nibinsi maga waa tum tum tagna ali pulim naa ni, o waa yaa bu kpak nyutiina. Pulim 

naa kaa wa kpak suwachak tima banawara kpak nɛsa aa lisi kinkan, chen pulim ti 

nibinsa yaa kpoku ka ba wɛɛ la suwachak. 

3Nar ya nyutiina kaa laa muksi fara tima, o chi chenani doon yaa ni a chɔk ki parɛ 

chenne. 

4Naa vɛɛ lisi di chiksɛsi ta nyɛnu, o gbaan nyɛn tum tagin nibinsi taa niu, naa kaa tiŋ 

chenani chiksɛsi taa biksi, tiin waa wa sak tum tagin ni tumɛ taa ni. 

5Tum tagin nibinsi ta waa wa zim wuti ŋɔɔli mun, amaa banawara laa jɛɛmi ya 

Kunyan Koosa chen waa zim chen munnu. 

6Nar ya fara tiina kaa laa ŋɔ wuti, o bɔ nara ya kini tiina kaa ki suni wɛu. 

7Banawara ya bunɔpɔla kaa kpak nɛha ba yaa tiŋ chiksɛsi tau. Be naa kpak banawara 

vɛɛ tiŋ chiksi digi maga a ya chɛnsa, o yaa du o nyannɛ wa hiisa. 

8Nar fuksi nara, kaa laa pɛŋ nara wa kina a nyɛ baa bɔ kin ta bulɛ aa nyɛ un di o ya 

malɛ tiina, o malɛ ta kaa la nibine naa laa nyɛ fara tima wa jirima chen watɛɛ. 

9Ma vɛɛ tiŋ Koosi chiksɛsi ta, o waa zii daŋni oo nu ma wusisumsa. 

10Nar mur nibine naa laa ŋɔ wuti a du tum tagin ni, chen wu tagin ti zi burigiu a di un, 

domi Koosa zi wa nyɛ banawara vɛ kpak galimsa chen wa ba tum were nyɔɔrau. 

11Malɛ tima yaa lisiu di ba kpak nɛhau, amaa fara tima banawara kpak lisi kinkan 

chen yaa tau kpak nɛhau a zim nyɛni a kaali ba. 

12Saha naa nibin weri wa ya pulim koo tɔha nyuutiina, nara maga tusa yaa sɔɔniu, 

amaa saha naa nibin tagin wa ya nyuutiina nibinsi yaa sogliu. 

13Naa laa sogli o tum tagna o nyɛni waa zii la suwachak, amaa naa chaasi o tum tagna 

a biksi Koosa, o kaa zi ɔm un sikiu. 

14Naa laa nu ya Kunyana Koosa nɔɔ, o zi kpak tusɔɔnau, amaa naa vɛɛ di o waa zi nu 

o nɔɔ, o nyɛni waa zi la suwachak. 

15Nibine naa ya nyuutiina kaa vɛɛ ɔm nara siki, fara tima yaa ɔm unnu a chi gbogimta. 

16Koor naa vɛ kpak nɛha waa laa muksi o walɛ, amaa koor naa kaa laa daŋni wuti 

ŋɔɔli awa wu were bar nyɛni, waa yaa di o koor ti a vusi. 

17Nibine naa laa kpu o dɔŋtima nibinsa, o chi o titi bɔɔrɛ o hur chen, adaha nandigi taa 

jɛrigɛ un. 

18Naa laa ŋɔ wuti kaa laa tum wu were, Koosa zi fosi unnu aa li o wumukse ni, amaa 

banawara laa fuksi ba dɔŋtima, Koosa zi ta ba yɔriu. 

19Ni pari naa sɛɛrɛ o see aa par waa yaa wa kum kinkan, amaa banawara laa chɔk 

saha, ba waa yaa kur nyɛn fara nɛɛ. 

20Naa tiŋ wuti nyinbaan, Koosa zi nyɛ un tusɔɔnau, amaa naa laa daŋni o na malɛ 

lalaka, o yaa namsi o titirɛ. 

21O wa werwa nar ki luk o dɔŋtiina, amaa bɔnɛ yaa kaa di nar wa sɛriyau aa daŋni ba 

la kindɔŋ ali tima wati kaa sɛm suŋi ba. 

22Nibine naa laa daŋni o duŋ kin, o yaa taŋsiu aa daŋni o ya malɛ tiina kaa vɛ zimi di 

o kaa zu fara nɛɛ. 

23Nar ŋɔ o dɔŋtiina wa wuti, chen yaa lɛm tiin niu a kaali wa o sɛm sɛm tagin a nyɛ 

un. 

24Naa laa lisi di o waa tagniwa nar ŋmɛ o walɛ chen gbaan wa ŋmɛɛr naa kuraa ŋmɛ 

saha maga chen ya ki bɛgimnɛ. 

25Naa laa daŋni o duŋduŋ ki na kina o yaa kpa wumuksewa aa du o titi ni, adaha o 

werwa ma nyɛ ma see su ya Kunyan Koosire. 

26O ya womsau wa nar tiŋ o duŋduŋ lisisa. Ma vɛɛn tiŋ nɛsi tima biksisa aa zi suŋi 

mau ali wumukse ni. 

27Maa nyɛ nyausa wa ma kina, kindɔŋ wɛ ka waa zi muksi ma. Ma ka vɛɛ suŋi ba, 

nara zi ŋɔ nɔɔ aa nyɛ mau. 

28Nibin tagna wa ya nyuu tima, nara yaa sogliu. Nibin tagni ta ka bu vɛ wa ya nyuu 

tima, banawara ya wuti tima chen kaa wa la. 

JƐƐGƐ 29 

1Nar ya wi ka baa ŋɔ un wuti ka o vɛɛ nuuli, wuzu digi o yaa wa du o titi wa dɛŋarɛ. 

2Saha naa nibin weri wa ya suwachak tiina ali wii ni, nara tusa yaa sɔɔniu, amaa saha 

naa nibin tagin wa dɔ pulim koo tɔha, nara yaa fɔuliu. 

3Bichɛl naa buksi nɛha nyɛni saha maga, o yaa nyɛ o nyana tuha sɔɔniu, oo zer o titi. 

O ya womsau wa nar kpa o malɛ a tiŋ niha sakaalsi mun ni. 

4Nar wa di koora kaa laa daŋni wuti awa tum were tumi ali o pulim ni, pulim ti tima 

yaa na kpoku. Nar ka wa di koora ka malɛ duŋduŋ wɛ nyɛn o bambi ni, o yaa chɛɛki o 

pulimnɛ. 

5Nar lisi wu tagin aa nyɛ o zuudɔŋ ni, o chi o titirɛ o hiu toroko chen. 

6Tum tagni nibinsi ta tum tagna yaa burigi aa di bau, amaa banawara laa ŋɔ wuti chen 

waa yaa nyɛnu wa tusɔɔn ni ka wudigi vɛ muksi ba. 

7Tum were ni tumɛ yaa ya wu wereu aa nyɛ nyausi ni, amaa tum tagna ni tumɛ ta waa 

sɛm wato ba ni. 

8Banawara laa ya nara wa asaasi tagna chen ya kpa wumukseu a wa du tɔha ni, amaa 

nɛha tima waa yaa sɔɔni nibinsi paanasau a bu vɛɛ siili. 

9Nɛha tiina awa wom la sɛriya bar diili di ba la sɛm sɛma, wom ti waa yaa sɛm taa 

zaŋnɛ a nyɛ doon maga chɛɛmi ka tusɔɔn vɛ nyɛni. 

10Banawara laa daŋni nara miisi yisi wara daŋni wuti ni ŋɔɔlɛ bar nyanɛ, amaa 

banawara laa tum tum were chen wa na chen tima ba yaa la bau a ta. 

11Banawara vɛ kpak nɛha chen yaa biksi ba paanasa ali nara baan ni, amaa nɛha tima 

ta waa paan wa si nara baan ni ba yaa kpak kanyitarɛ. 

12Koora naa wa kpa nusun sɛma aa tum o tuma, o bol nihɛɛti ta maga yaa ya nusunsi 

timwa. 

13Nyaa tiina awa banawara laa muksi un chen maga yaa kaniu aa sɛm di, ya Kunyan 

Koosa nyɛ ya maga wa seeu di yaa na. 

14Nar wa di koora kaa sɛm aa sak nyausi ni, o yaa di o koor tiu a vusi. 

15Ma bisa yaa tum wu tagin, maa lɛrigi ba diŋsa kaa kpak ba aa ta nyinbaan ni. Bichɛl 

naa vɛ na dɛɛsi kaa buksi o tutɔ nyɛni o yaa du o niina wa hiisirɛ. 

16Saha naa tum tagna nibinsa wa dɔ pulim kpok, tum tagna yaa gbaari, amaa tum were 

ni tumɛ waa yaa nyɛnu a wer nu chen tima gbarigisa. 

17Maa nyɛ ma bisa wa dɛɛsi weri, chen ni ba zi nyɛ ma kpak nyukpokau aa zer ma titi. 

Chen ka nyanɛɛ ma waa zii di hiisa. 

18Pulim naa nyɛn ka o nibinsa vɛ kpa Koosa jɛɛmi a te suwachak, chen pulim ti wɛ 

wara la suwachak. Tusɔɔn nyɛn nibinsa banawara kpa Koosa chiksɛsi ta a du ba 

bambisi ni aa tum chenani aa biksi chenu. 

19Nar kpak tumtumna ali o dama ni ka o ya wudigi a puti, see o sɔɔnɛ barwa a yir un 

kansi a biksi un chenani faa deŋlee wa o ya. I vɛɛ kaa chiŋi bar digi ni aa biksi un, o zi 

nuu kaa vɛ di o waa zi cheŋi diŋsa i wati. 

20Nibine naa laa sɛm sɛm kaa vɛɛ lisi, chen tiina wom naa vɛ kpak nɛha tamafini chen 

bɔ un. 

21Maa nyɛ bichɛsi nawara maa dɛɛsi wa kina maga ka ba ha ya bichɛsa, saha naa ba 

wa si baa zi fuksi ma nisi kina magau kaa ka ma. 

22Nar paan vɛɛ vusi siili ni o yaa kpa yoosa awa wumuksewa aa du nara ni. 

23Nar zer o titi, nibinsa waa yaa daŋni o wɛ, amaa nar kpa o titi a tu tɛɛnɛ o dɔŋtima 

suwachak ni, nara kinkan yaa nyɛ un jirima. 

24Ŋmɛɛr waa tiŋ dɔŋa yaa ya o dɔm taginnɛ. O wa o tiŋ dɔŋa ti ya wi ka ba kpak un a 

la kooto sɛriya bar diili o yaa ɔmu di o sɛm wuti aku diŋlɛrigi daha, o ka vɛ ŋɔ wuti 

Koosa zi ŋɔ nɔu a nyɛ un. 

25Nar nyanɛɛ kaa nyɛ o sii su ya Kunyan Koosa, chen zi nyɛ o fosi o titiu ali chenani 

nara sɛm o sɛma chen ni. 

26Nara maga yaa daŋni wu wereu ali koor wati, amaa ya Kunyan Koosa watɛɛ wu 

were awa wuti li aa wa. 

27Chenani tum were ni tumi vɛɛ daŋni tum tagna ni tumɛ bar nyani, chene tum tagna 

ni tumɛ gbaan vɛɛ daŋni tum were ni tum bar nyɛni. 

JƐƐGƐ 30 

1Sɛm anawara baal naa ba funɛ yir Agur ka o ya Jakɛ be fun sɛm chen nɛɛnɛ. O funɛ 

sɛmu a biksi Itiɛl awa Ukal ni a ŋɔ. 

2Di o nyɛni wa bu chi nibine nyɛni, amaa o zi chi selle, domi o wa bu kpak lisi naa 

nyɛn nibine ni chen. 

3O wa buksi nɛha cheche, o ka wa zim Koosa wudigi maga. 

4O funɛ pɛɛsiu di, anti han koti a na zima naa nyɛn Koosa tɔha ni chen maga? Anti 

haan koti a kpak peha a du o nin ni, koo a zɔg nii a fɔu gar weewe, koo a zim tɛɛnɛ nɔ 

magbɔsi maga? Anti zim chen tiina aa zi biksi un? Koo anti be han ya chen? 

5Koosa wa vɔu vɔwa, o yaa nyɛ o suu. O chi dɛrɛ a kok banawara maga dɛu suŋi a wa 

o wati aa li ba wumukse ni. 

6Naa maga suni wɛ a sak un ka o vɛ sɛm chen, o zi lɛrigi tiin diŋnau o zim di o sunu. 

7O funɛ vɛɛn sumi Koosau di wɛ alɛ duŋduŋ muksi un o daŋni o na sari kaa siu. 

8Chen wɛ alɛ taa ya di o yisi un ali nusun ni, kaa ta nyɛ o ya malɛ tiina koo nyau, kaa 

kur ki nyɛ un diwe chenani maga oo daŋni. 

9Di o kpak kinkan, o waa gali o wa ŋɔ di o wa buraa daŋni un. O ka ya fara tiina, o 

waa gali oo ŋmɛ a kpa hiisa aa du o waa Koosa ni. 

10Ma ta galimi tumtumna aa du o kunyan ni, domi ma ya chen, o zi ŋɔ nɔu a nyɛ ma. 

11Bɔnɛ nyɛnu a yaa ŋɔ nɔɔ aa nyɛ ba nyama ni, ba nima ka ya wudigi a nyɛ ba, ba 

wara zaami ba. 

12Bɔnɛ nyɛnu a yaa lisi di ba tusa chaanu, ka ba tusa doŋ a kaali vɛri. 

13Bɔnɛ ka nyɛnu aa lisi di ba tuma weru kinkan. 

14Bɔnɛ ka nyɛnu aa fɛl fara awa nyau tima kaa laa tum ba wu tagna, chen ni baa zi di 

ba nyɔɔrau. 

15Budɛha lul o nihabichɛsi balɛ, a du ba sɔn di, "Nyɛ min!" Wɛ naasi nyɛnɛɛ a vɛɛ 

puŋi. 

16Lɛl dama, nihaan naa vɛɛ luli, tɛɛnɛ huli naa laa daŋni doon, awa din naa laa di ka 

nar vɛ koti aa dusi. 

17Naa maga laa ya o nyana awa o niin wa asaasi ka ba wa hɛɛsi, zuugsa awa kɔha 

zimsa kaa wa di un. 

18O funɛ vɛɛn ŋɔu, di wɛ anaasi nyɛnɛɛ o vɛ zim a muna. 

19A waa ya, chenani chilɛ ya za a kaali buudaha ni chen, chenani dum val kparbunyaŋ 

ni, chenani sitima val nii ni, awa chenani nibaal wa nihaan yaa daŋni dɔŋa chen. 

20Chenani niha chɔkum ya nɛɛnɛ. O ya la tum chɔkumsi tumau a peti a la sɔ nii kaa 

kani a ŋɔ di o wa tum wu tagin digi. 

21Wɛ anaasi nyɛnɛ tɛɛnɛ nɔ nibinsi vɛɛ laali. 

22A waa nɛɛnɛ. Yom naa wa burigi koora. Wom naa na aa di o tutɔ ni. 

23Nihaan naa nara ha ka o wa yu baal awa nihabichɛl nyɛn nar wati aa tum tiin vɛ wa 

nyɛni ka o chiŋi o bar chiŋi ni. 

24Sela anaasi nyɛn tɛɛnɛ nɔ maga ni a kpuri kaa ka kpak nɛha kinkan. 

25A waa nɛɛnɛ. Sinsaaksa, a wa kpak kpok, amaa a yaa koti a dɛu a diweu a dau. 

26A wa kpok, amaa a yaa koti a hur bɔu kparbunyaŋ ni a nyɛn. 

27Hɔɔn, a wa kpak koora, amaa a yaa koti iiu aa val. 

28Jer, nar zi koti a kpak un nin niu, amaa nar waa ki na un ali nara kinkan bar lagmi 

ni. 

29Ki nyine ba naasi nyɛnɛɛ a vali ya alaazibu a werwa nyini. 

30A waa ya gbogimtisa, a waa kpok kaali seli maga, a ka wara ɔm nandigi. 

31Zimala awa buunbolsa, a yaa valu kaa a dɔŋtima tiŋ a muni ni a chi koora. 

32Naa piin ya wom aa daŋni sɔn kaa la vɔu vɔu tagna, o gil chen a ta kaa ki lisi wu 

birigi. 

33Nar fur nuha il oo zi na nuilu, nar ka mou o dɔŋtiin miisa, oo zi yɛli chɛlu, adaha nar 

paan wa si ka baa muksi un, chen kpak yoosiwa. 

JƐƐGƐ 31 

1Sɛm anawara koor naa ba funɛ yir Lemuɛl chen niin fun sɛm a nyɛ un nɛɛnɛ. 

2O funɛ ŋɔ unnu di waa ya o be naa o fun sumi Koosa o kpa a nyɛ un chen. 

3Di o taa chɔk o malɛ awa o kpok aa nyɛ nihaani ni, domi baa ta nar wa yɔrirɛ. 

4O funɛ vɛɛn ŋɔ kankoor Lemuɛl ti niu, di o wa werwa koorsi ki nyɔ sina koo aa daŋni 

sini ta bar nyɛni, 

5domi saha naa ba wa nyɔ sin ba yaa sugli chiksɛsi tau, kaa vɛɛn vɛɛ zim nibinsa 

banawara kpak wumukse. 

6Banawara laa daŋni siwi koo a vɛ zim ba nyɛni see, ba daha sin nyɛn, 

7chen ni ka ba nyɔ ba yaa sugli ba tuchɔk awa ba nyau tiu. 

8O sɛm aa nyɛ banawara vɛ koti aa sɛm ni, kaa ki suŋi banawara vɛ kpak ni suŋe. 

9Sɛm ki nyɛ ba kaa ki di baa sɛriya wa wuti ni, kaa vɛɛn ki kok banawara ya nyausa 

awa fara tima aa li ba wumukse ni. 

10O bɔm kinkannɛ wa nar na nihaan naa kote, aa tum tuma maga, domi nar na un, o 

kpak nyɔɔrau a kaali baŋ kilaarɛ were ta. 

11Chen nihaan baal waa kpok maga yaa nyɛn o watɛɛ, o ka waa zi nyɛ nyaa kpak o 

baal. 

12O kur nyɛn wa o miisi ni, o yaa ya o baal ti wa wu werewa kaa vɛɛ muksi un. 

13Saha maga o see yaa sɛɛriu wa o tɔna awa o gati kɔɔri ni. 

14O yaa vɛɛn buuri a liu a li dɛu diwe aa wa dama baa di. 

15O yaa si chɔɔsau a si zɔŋ diwe a nyɛ o sal walɛ ni, kaa biksi o tumtumsa banawara 

nyɛn o wati chen wa ba tuma. 

16O titi yaa kpa o malɛu a yau tɛɛnɛ a par ŋmaha. 

17O ya tumtumnɛ, kaa kpak kpok, aa na nyɔɔra ali o tum taa ni. 

18O zim chenani o tum maga kpak un nyɔɔrau, chendaha o yaa tumu hali dusum wa 

biri. 

19O yaa vɛɛn koti taari o titi fɔnau a sɔ o gar aa niŋi. 

20Fara tima awa nyausa wa sumi kin o wati, o yaa nyɛ bau a kaali chenani baa daŋni 

chen. 

21Waa kinkan wa nyɛn, chen waa yaa muksi un, domi o bisa mag kpak kilaarɛu 

yugau. 

22O yaa chiksi o ki chɔɔliu a na gar were a sak un ni, ka o titi kpak gar naa wer kinkan 

a kpak sɔn aa pilimi. 

23O baal ya tɔha nihɛɛta taa digirɛ, chendaha nar kinkan zim unnu aa nyɛ un jirima. 

24Haan ti titi yaa kɔɔri kilaarɛ awa chɛr ki kirsɛu a yogli aa nyɛ yau bisi ni. 

25O kpak kpoku ali o bara ni ka nara vɛɛnaa nyɛ un jirima. O ka wara ɔm chɔɔsi pusi 

wi. 

26O kaa sɛm sɛma, o yaa sɛm aau wa nɛha ni kaa laa sɔɔni o bara. 

27Saha maga o see yaa seeri oo dɛu o bisa bambi ki daŋnɛ. 

28O bisi ta gbaan yaa zaami unnu ka o baal gbaan pɛki un aku chenani oo ya daha. 

29O baal ti yaa ŋɔ unnu di nihaana weru, amaa waa ka wer kaali ba maga. 

30Nihaan naa laa ya lure kaa laa kɔɔri o titi, chen maga wara gbaari un wudigi, amaa 

nihaan naa laa nyɛ Koosa sɔn ti wa jirima, o werwa nar ki pɛki unnu. 

31Nihaan naa yaa tum chen, ma har kaa nyɛ un o bɔta, kaa nyɛ o sɔn na jirima ali tɔha 

ti mag ni. 

ƐKLIZIATIS 

ƐKLIZIATIS 1 

1Devid be naa funɛ ya ni biksi kaa vɛɛn ya Jerusalɛm koora chen sɛma funɛ nɛɛnɛ. 

2O funɛ ŋɔu di o buksi tuha ni o na di nibine nyɛni ya yɔriu. 

3Ma yaa kpa saha kinkanu a du ma tuma ni aa muksi ma titi, amaa ma ka wara na 

kindɔŋ ali ma kuunsi ti ni. 

4Baa lul narau ka nara vɛɛna siti, amaa tɛɛnɛ nɔ waa maga ka wa kpak peti o ka wara 

chɛrigi. 

5Nha yaa yɛliu kaa laa chel, a vɛɛn buraa la o bar yɛli. 

6Peha mou aa la pulim nyuhau awa pulim mun, kaa vɛɛn mou aa la lugsi maga ni. 

7Pol wisa maga yaa palu a laa du teku ni, amaa o ka wara su. Niiti ta yaa vɛɛn palu a 

bur kaali a pol nyuuna doonani a li a wa zu teku ti chen. 

8Tum maga kpak kuunsirɛ, kuunsi naa nibine ku ba zim di o tum tum zeneu. Sii waa 

ki na chen kuunsi ti a zim, diŋsa gbaan ka waa ki nu a zim di chen kuunsi ti sir ya 

kuunsirɛ wuti. 

9Kinkina piin ya tɛɛnɛ nɔ maga ni chen zi bu wa yau, wudigi ka wato tɛɛnɛ nɔ maga ni 

a ya wu fali. 

10Nara yaa na wudigiu a yir dɔŋa aa biksi di baa na wu fali, amaa mu daŋni mu ŋɔ 

mau di chen wii ti ka piin yau a vusi ka ba zi lul ya. 

11Ya banawara ya zinan bisa chen waa ki lisi wɛ anawara funɛ ya a li ya nawaalsi saha 

ti. Bichɛsa banawara ba ha vɛɛ luli nan gbaan ka waa ki wa koti a lisi wɛ anawara laa 

ya zinan awa anawara chɛ kaa ya chen. 

12Min naa ya ni biksi chen funɛ ya Israɛl tim koorre a nyɛn Jerusalɛm ni. 

13Mu funɛ li chiŋiu di mu buksi wɛ naa la ya tɛɛnɛ nɔ ni maga. Mu funɛ nau di kuunsi 

zenzene Koosa kpa a du nibinsi ni. 

14Mu na kinkina maga la ya tɛɛnɛ nɔ niu, ka laa daŋni mu ŋɔ ma di a maga ya yɔrirɛ. 

O chi chenani nibine yaa duŋni peha chene. 

15Chenani nibine ki vɛ koti a tuuni da golom o deŋli chen, chene nar ki vɛ gur kina o 

vɛ naali. 

16Mu funɛ lisiu, "Mu funɛ ya nibin yugrɛ a kpak nɛha kaali koorsa ba naa maga di 

koora ali Jerusalɛm ni kaa zi wa pu min nan. Mu ka vɛɛn zim kinkina ya nɛha awa 

zimau.” 

17Mu funɛ daŋni mu zim chenani zima kur womsi niu, kaa vɛɛn zim chenani nɛha kur 

galɛŋzuha ni. Mu funɛ wa nyiniu o chi muu duŋni peharɛ. 

18Chenani wumukse yaa nyɛn nibine naa kpak zima ni chen, chene tuchɔk yaa vɛɛn 

nyɛn nibine naa kpak nɛha chen ni. 

ƐKLIZIATIS 2 

1Mu yaa fun lisi di muu zii di mu nyuhau a kpak tusɔɔna saha maga, amaa mu funɛ bu 

nyiniu di chen maga ya yɔrirɛ. 

2Mu fun vɛɛn nyini di o ya womsi kinkannɛ wa nar wuri mɔmsa. Nibine ka nyɛnɛ aa 

di o nyuha chen wara suŋi un ali wu digi ni. 

3Mu bambi fun lisi di o ya wuwerire wa nara kpa o saha a du sin nyɔɔli ni. Mu ka funɛ 

baadi nibine nyɛn weri chen o zi nyɛn ali tɛɛni nɔ ni hali a wa tel ya miisi bɔ. 

4Mu funɛ tum tum zeneu, a sa dama ka du bugila. 

5Mu funɛ kɔɔri daporau, a gbɛsi gbanpulim a chɔɔsi bugili kurgɛ maga ali dooni. 

6Mu funɛ hur bugilau a dau mu dapor ni a du kina dooni kaa dɔ nii aa du ki parɛ ta ni 

saha maga. 

7Mu funɛ yausi yosau ba lulsi ali mu dam ni, kaa kpak sela a kaali nibine naa maga 

nyɛn Jerusalɛm ni. 

8Hɔɔra funɛ wa nyɛ min salma, anzunfa awa kina anawara malɛ kpoke, kaa nyɛ 

nibaala awa nihaana lɔ boola a du min, a vɛɛn kpak nihaana ba naa were nibaal zi na 

un o kɔrsi nyɛn o ni. 

9Mu funɛ ya nibin yugre a kaali nibinsa ba naa maga si piili Jerusalɛm nyɛni chen 

maga. Mu ka funɛ vɛɛn kpak nɛhau kinkan ali mu nyɛni ni. 

10Kinkina mu yaa funɛ daŋni mu funɛ nau, mu ka waa funɛ bur gantɛl wa mu nyuha 

diili ni. Mu ka funɛ kpak nyu kpokau wa kinaa mu tum a na, domi chen funɛ ya mu 

papaha. 

11Mu funɛ nyini tuma anawara maga muu tum chenu, a fun vɛɛn nyini kpok naa mu 

kpak aa tum chen tum ta chen maga o fun chi chenani nibine yaa duŋni peha chen, 

domi mu funɛ nau di chen maga ya yɔrirɛ. 

12Nar di koora o gbaan vɛɛnaa zer chiksɛsa anawara koor buni ti fun vɛɛn kpak chene. 

Mu funɛ nyini chenani o werwa nar zim nɛha awa womsi kpaki ni. 

13Mu zimu di zima were a kaali womsa a chi chenani chaani wer a kaali birsa chen. 

14Nɛha tima yaa na doonani baa lau kaa zim dooni, amaa womna waa ka waa yaa zim 

doonani baa la. Mu funɛ zimu di chen chiŋɛ a pɔ ya maga. 

15Mu funɛ lisi mu bambi niu di kina pu wom zi pu mu gbaannɛu, ka nɛha nyɔɔra ya o 

leemwa. A maga ya yɔrirɛ. 

16Saha bɔnɛ nandigi waa zi wa lisi nɛsi tima a wa womna maga wɛ, domi nɛha tima a 

wa womni maga zi wa sitiu. 

17Chendaha mu funɛ nyiniu di nyɛni ya yɔrirɛ a vɛ kpak nyɔɔra a chi chenani nibine 

yaa duŋni peha chen. 

18Kina maga mu tum kaa na chen maga ya yɔrirɛ, domi mu funɛ zimu di mu kaa wa 

gil a magau a nyɛ naa kaa wa sak min ni. 

19O waa gali wa o wa ya nɛha tiina koo o wa ya wom, nandigi waa ki zim chen, amaa 

o zi wa dɔ kina anawara mu kpa mu zima a dɛu chen magau. Chendaha mu nyinu di 

tɛɛnɛ nɔ nisi kina maga ya yɔrirɛ. 

20Chendaha o funɛ ya min yɔriu wa chenani muu muksi mu titi ali mu tum ni chen. 

21Nar zi kpa o nɛha awa zima a tum a wa na kinkina o daŋni a bu wa siu kaa kpa chen 

kina ta a ta ka naa tau vɛ namsi kin ti nyuuni chen wa dɔ kin ta. Chendaha nibinsi 

nyɛni maga ya yɔrirɛ. 

22I kpa tumau a muksi i titi ali i nyɛni ni, i ka wara na kindɔŋ ali chen tuha ni. 

23I nyɛni wa i miisi ni tuma a naa maga i tum chen wara gbaari kindɔŋ ka wumukse in 

i bambi ni, i bambi ti wara na hiisi, a maga ka ya yɔrirɛ. 

24O yaa weru wa nibine ki di o tutɔ kaa ki nyɔ o tutɔ ki nyɔɔlɛ, amaa mu ka vɛɛn zimu 

di Koosa vɛɛn kpak chen ti yiko. 

25O fa vɛ ya Koosa yiko koo o kpokre, nandigi fa waa ki na aa di koo a naa ki nyɔ. 

26Koosa kpa nɛha awa zima awa tusɔɔnau a nyɛ banawara laa sɔɔni o bambi chen ni. 

O ka yaa nyɛ tum tagna nibinsi ta tumu a namsi kinkan a dɛu nisa kina a chiksi o wa 

fuksi a nyɛ banawara laa sɔɔni o bambi chen ni. Chen ti wa kpak mun a chi chenani 

nar yaa duŋni peha chen. A maga ka ya yɔrirɛ, o chi peha duŋnirɛ. 

ƐKLIZIATIS 3 

1Luli saha nyɛnu, siu saha nyɛn, duuli saha nyɛnu, kumi saha nyɛn. 

3Kpuuli saha nyɛnu tiibi saha nyɛn. Zagsi lɔɔli saha nyɛnu saali saha nyɛn. 

4Wiila saha nyɛnu mɔm saha nyɛn. Tuchɔk saha nyɛnu gɔɔli saha nyɛn. 

5Daŋni saha nyɛnu vɛ kpak daŋni saha nyɛn. Saha digi nyɛnu i chem nar a du un nin 

zaami, saha digi nyɛn i vɛ du un nin. 

6O nyɛ naali saha nyɛnu, nyuksi saha nyɛn. Dɛwi saha nyɛnu, yooli saha nyɛn. 

7Kin liisi saha nyɛnu, kin ari saha nyɛn. Moori saha nyɛnu sɛma saha nyɛn. 

8Daŋni saha nyɛnu, haali saha nyɛn yoosa saha nyɛnu, nɔ bɛgim saha nyɛn. 

9Yaa tum tum kpokau ya ka wara na kindɔŋ. 

10Mu zim bun yuga anawara Koosa kpa du ya nibinsa niu. 

11O nyɛ kina maga wa a saharɛ, a nyɛ ya tutɔ ya zim wɛ a nawara nyɛn gantɛl ni bɔnɛ. 

O ka wa nyɛ nibine wa zima kinkina o zi kpa zim kina Koosa ya. 

12Mu zim di kindɔŋ wa ya wu birigi ali nibine wati a tel tusɔɔna. Adaha o weru wa ya 

kpak tusɔɔna ali ya nyɛni ni hali a wa siti. 

13Koosa nyɛ ya papahau di yaa di kaa ki nyɔ kaa vɛɛn ki di ya tum nyɔɔra. 

14Wɛ anawara Koosa ya chen maga kur nyɛnu aa la hali saha naa vɛ kpak bɔ. Wudigi 

waa zi gbaari, wudigi ka waa zi bu li a tuha ni. Wii na Koosa kur kpa nyɛ ya chen ya 

di yaa nyɛ o sɔn ti wa jirima saha maga. 

15Wɛ anawara laa ya koo a zi koti ya chen funɛ piin yau saha digi. Koosa yaa nyɛ 

chen wii ti kuraa yau saha maga. 

16Mu vɛɛn nau ali tɛɛnɛ nɔ ni di i yaa na chenani nara tum tum tagnau ali doonani faa 

werwa o nibinsa ki ŋɔ wuti kaa ki tum tum were chen ni. 

17Lisi funɛ wa mu bambi niu di Koosa zi wa di tum were awa tum tagna tima maga 

sɛriya wa sahasa nawara ba kpa aa tum ba tum ta chen. 

18Koosa nyini ya nibinsa nyɛni di ya waa bɔ sela, 

19domi nibinsa tuma awa sela tuma chi dɔŋwa, ya maga naami ya ki bɛgimnɛ, ya siu 

vɛɛn ya ki bɛgim. Adaha ya waa bɔ sela, ya miisi ya yɔrirɛ. 

20Ya maga ya hɛɛriwa aa la bar bɛgim. Doon ya ya miisi bar peti. Doonani maga ya li 

wa, doonee ya vɛɛn kaa wa bur la. 

21Yɛrɛ nar kaa ya a zim di nibine siwɛ o siima yaa zini kaali buudaharɛ, amaa ka sela 

waa siwɛ o siim yaa kpalimi tɛɛnɛ nɛɛ? 

22Adaha kinkina maga ya tum kaa na. O weru wa ya di kin ta nyɔɔrau, domi wudigi 

wa bu to. Nandigi wa zim chɛ. 

ƐKLIZIATIS 4 

1Mu funɛ nyini tɛɛnɛ nɔ maga niu a na chenani wuti vɛ nyɛni. Ka nara funɛ muksi ba 

dɔŋtima, ka nandigi vɛ nyɛn ni ka la zi fosi ba, domi kpok ti funɛ nyaŋi ba magau. 

2Mu di handɔta a du banawara sitɛɛ kaa ka ya chen niu, domi ba waa bɔ nibinsa ba 

naa haa nyɛnɛ wa ba miisisi ni chen. 

3Ba maga ka bɔ banawara baa lul zinan awa banawara ba ha kaa lul chene, domi ba 

waa ha waa na muksi naa nyɛn tɛɛnɛ nɔ ni chen. 

4Kinkina nyɛ nibinsa tum tum kpoka ya, ba di handɔtirɛ a du ba wa banawara lagmi 

nyɛn ni. A maga ka ya yɔrirɛ a chi chenani nibine yaa duŋni peha chen. 

5Nibine naa vɔm o titi wa diwe kaa siu wa lɔsa, o womsi zen kinkannɛ. 

6I na tama awa bambi sɔɔna waa bɔ i sii sɛɛri di i kpa nisa alɛ a kpak peha. 

7Wu digi nyɛn nibinsa nyɛni tuha ni a ya yɔri. 

8Baal digi funɛ nyɛn o duŋduŋ. O wa kpak be o ka wa vɛɛn kpak niinbe. Aa tum 

kinkan ka o si vɛ su kina anawara o tum a na chen. Nan nibine, anti nɛɛ o tum a nyɛ ka 

o si vɛ su nyɔɔra na o na nan? Chen nyɛni maga ya yɔri awa tuchɔkrɛ. 

9Nibinsa nara balɛ nyɛni bɔ ni bɛgim nyɛniu, domi ba ya nara balɛ baa zi nyɛnu a 

kpak tusɔɔna a lagmi aa tum ba tuma. 

10Digi chele digi zi koti kpak unnu o si, amaa i ka ya ni bɛgim kaa chel aa zi nu hinnu, 

domi nandigi wato aa zi suŋi hin i si. 

11Ma ya nar balɛ a chɔɔ gbɛr dɔŋa waa saha, nu num zi nyɛn ma banbaan niu, o ka ya 

ni bɛgimnɛ o waa zi na chen nunum ti. 

12Chenani baa zi tɔ nar balɛ ni ba nyaŋi fosi, ba tɔ ni bɛgim ni chen o waa ki fosi. 

13Nibine zi siiu a ya nyaa tiina kaa wa la di o pulim Koora, koo ali dansarka ni a wa di 

o pulim Koora, a maa o hɛɛsi ni ka o womsi ii kinkan o vɛ nu kpaami, bunɔɔn naa 

nyɛn nɛɛ a ya nyaa tiina kaa kpak lisi. Kinkan bɔ un. 

15Mu funɛ nyɛn tɛɛnɛ nɔ ni mu funɛ nau di bunɔpɔl sɛmwa nara maga nu, a kaali 

koora sɛma, chendaha waa yaa fuksi koora aa di ali tɔha ni. 

16Nar zi di koorau a dɔ nibinsi kinkan, amaa saha naa o vɛ wa nyɛni, nandigi wara 

pɛki o sɔn koo aa lisi chenani o fun tum a nyɛ ba, domi a maga yaa ya yɔrirɛ ba wati a 

chi chenani nar yaa duŋni peha di o kpak chen. 

ƐKLIZIATIS 5 

1Maa doso wa chenani ma yaa la Koosa bar jɛɛmi dama ti a laa ya chen. O werwa nar 

la dooniu a laa jɛɛmi Koosa a kaali wa chenani ma yaa laa kɔɔri kɔɔrsa chen. 

Banawara yaa laa kɔɔri kɔɔrsa chen ya womniwa a vɛ zim chenani wu weri kur wu 

tagna ni. 

2Ma yaa kaa sɛm sɛma, ma lisi sari kaa zi sɛm kaa ta wa taŋsi aa vɔu Koosa wa ma 

vɔusa. O nyɛn o tɔha nɛɛ ali buudaha ni ka ma ka nyɛn tɛɛnɛ nɔ ni, adaha ma ta sɛm 

sɛma aa gali ma sɛmi bɔɔ ni. 

3Saha naa wu muksi wa nyɛn nar bambi ni, o yaa deesi wu tagniwa. Saha naa nar ka 

waa sɛm sɛma kinkan, womsi sɛma yaa wa li dooni. 

4I vɔu vɔwa a wa Koosa ni kpak chen vɔu ti wa si sɛɛm ni, domi Koosa sɛin wato 

wom ni. 

5I gil vɔu nɔ vɔwi, waa bɔ i vɔu a gantɛl ni i vɛ wa nyaŋi. 

6Ta nyɛ i nɔ sɛma wa kpa hin a du tum tagna ni i zi wa ŋɔ Koosa dama kɔkɔɔri ni di i 

wa nisi wato chen tum tagin ti. Baŋ daha i nyɛ Koosa paan si kinkan o chɔk i tuma a 

ta? 

7Hali ii deesi kinkan kaa laa sɛm kinkan, kaa vɛɛn aa tum tum chɔkma, o ha vɛɛn kur 

werwa i nyɛ Koosa sɔn ti wa jirimau. 

8Ma wa na ka baa muksi nyaa tima ka laa vɛ ba wuti ma ta wa nyɛ chen ti ya ma 

alaazibu, domi nihɛɛ nyɛnɛ nihɛɛ laa nyini un ka ba maga nihɛɛ ka nyɛn aa nyini ba. 

9Koora gbaan titi di nyɔɔra ali o tɛɛnɛ ki parɛ nɛɛ. 

10Nibine daŋni malɛ kinkan o wara na a, i ka daŋni kina kinkan i wara na kindɔŋ. A 

maga ka ya yɔrirɛ. 

11Saha naa i wa ya kini tiina, i yaa na ni diile kinkannɛ. Lisi naa maga i kaa lisi chen 

waa yaa ya kini tiina wu lise. 

12Tumtumna na tamafini koo kinkan a di o do yaa lɛmu a nyɛ un, amaa kini tiina waa 

wa kpak do lɛm aa chɔ a ku wu mukse daha. 

13Wudigi la ya tɛɛnɛ nɔ maga ni, chen wii ti ya nar kpa o malɛ a la dau ka a ya wuzu 

bulɛ o yaa bu tiŋ lau di o daŋni o malɛ tau. O la a li ka wu tagin wa pu un. 

14Malɛ ta maga ya nyuksiu kaa ka un o bisi wa si, di o wa bu kpak kindɔŋ. 

15Yaa wa tɛɛnɛ nɔ. Nin hulɛ wa ya fun kpa wa. Saha wa tel nin hulɛwa ya vɛɛn kaa 

kpa bur kila. Chendaha ya tum maga tuha ni, ya wa kaa chuŋi kindɔŋ a vɛɛn bur la. 

16Ya vɛɛn kaa wa buru a chi chenani ya fun piin wa chen. Chenani ya namsi a laa gali 

namsi bɔɔ ni chen wa kpak nyɔɔra a chi chenani nara yaa duŋni peha di o kpak chen. 

17Chendaha ya nyɛni ya birsi nyɛnirɛ a kpak tuchɔk muksi, paan siha awa wichɔta. 

18Kinkina mu na ali nyɛni ni ya di o werwa nibine nyɛn aa diu kaa ki nyɔ kaa ki di o 

tum nyɔɔra hali a wa tel miisi naa Koosa kpa nyɛ un chen saha. 

19Koosa nyɛ nar wa nisi kina kinkan kaa vɛɛn nyɛ o kpak miisi aa di kini ta o werwa o 

kpak tusɔɔnau, domi chen ya Koosa papaharɛ. 

20Koosa nyɛ un tusɔɔna ka hali o miisi vɛ ziŋi chen ti wara ya un wu muksi. 

ƐKLIZIATIS 6 

1Wu tagin digirɛ nibinsa ya tɛɛnɛ nɔ maga ni. 

2Koosa zi nyɛ nandigi wa papaha wa jirimau awa kinkina maga o daŋni kaa vɛ nyɛ o 

di kin taa nyɔɔra ka nandigi vɛ zim a wɛɛ ni kaa tau wa di a nyɔɔra. Chen ti ya yɔrirɛ a 

vɛ tiŋ nyinbaan. 

3Nibine nyɛnɛɛ a vusi kaa lul bisa a tel bisa kɔkwa kaa vɛ kpak tusɔɔna kaa wa siu ka 

ba vɛ sogli un sogli weri, bichɛlpulima naa ba lul ka o bur waa bɔ chen tiina. 

4Chen be waa ya wer wa ba lul un, chen nyɛ o yaa nyuksi a la zu birsi ni ba sugli o wɛ 

chen. 

5O wa piin na nha koo kindɔŋ, chendaha o kpak nyuhau a kaali naa ya nihɛɛ a lul bisa 

kaa wa siu a vɛ na sogli weri chen. 

6Hali o nyɛnɛ a wa tel bun tusugsa alɛ kaa wa siu di o waa di o nyɛni nyɔɔra, o wa be 

naa ba lul zinan o bur chen maga ya ki bɛgimnɛ, domi ba maga la bar bɛgimnɛ. 

7Nar yaa tum tuma di o na aa diu, amaa o ka waa yaa na kindɔŋ. 

8Nɛha tiina waa bɔ wom ali o nyɛni ni, nyaa tiina gbaan ka waa ki nyɛn nyɛni weri. 

9Chen maga ya yɔrirɛ a chi chenani nara yaa duŋni peha chen. O werwa nibine sii su 

kinkina o kpaku a kaali wa saha maga o yaa ki daŋni kina ali o dɔŋtima wati. 

10Wɛ anawara maga laa ya tɛɛnɛ nɔ ni chen funɛ piin saksiu a chiksi saha digi. 

11Amɔrɛ kinkan wa kpak mun, o ka wa kpak nyɔɔra a nyɛ ya, adaha o wa werwa yaa 

mou amɔrɛ kinkan. 

12Nandigi waa ki zim o dɔŋtiin bambi ki daŋni a nyɛ un. Ya maga nyɛni wa mag 

wudigi a chi chenani bugil barsɔn yaa chɔ a wa nyuksi chen. Nandigi ka wa vɛɛn zim 

kinkina kaa ya tɛɛnɛ ni o siu gantɛl ni. 

ƐKLIZIATIS 7 

1Sɔn weri kaali tulale naa sɔɔra lɛmɛ kaa ya malɛ damata kinu. Nibine siu wuzu bɔ o 

luli wuzu. 

2Nibine la dam naa ba wi, waa bɔ o la dam na ni ba kpak tusɔɔn diwe diili. Siu ya 

nibine maga kinnɛ. Adaha ma nyɛ ya kpa chen ti a du ya bambi si ni. 

3Tuchɔk bɔ mɔmau, domi tuchɔk yaa nyɛ nibine lom o tilau, amaa kaa ka nyɛ o koti 

aa lisi wɛ lalaka. 

4Wom laa lisi tusɔɔn wɛ saha maga ka nɛha tiina ka lisi siu wɛ. 

5Nɛsi tima muksi ma ali ma bar kanɛ ni waa bɔ womni, waa lɔ boola aa du ma ni. 

6Wom mɔma chi chenani ba ya kpa sɔta a du din ni a fu chene. Mɔm ti waa yaa kpak 

mun. 

7Nɛha tiin wa fɛl nar, o yaa chi womne, nar ka la o dɔŋtiin kin di ka o suŋi un ali o 

wumukse ni, chen yaa chɔk tiin nyɛnirɛ. 

8Wi bar peti were a kaali o bar piili. Kanyita were a kaali nyukpoka. 

9Ta nyɛ i paan ki si lalaka, ka wom paan vɛ vusi sili. 

10Ta wa pɛɛsi di, "Yɛrɛ saha digi ti bɔ lalaknɔ?" Chen ti wa ya nɛha pɛɛsi. 

11Naa maga nyɛn wa o miisi ni werwa o kpak nɛhau, domi nɛha ya kapati kin nɛ. 

12Nɛha kok nibine nyɛniu a chi chenani malɛ kok nibine nyɛni chen ka zima ka kpak 

suŋi kinkan a nyɛ un. 

13Nar lisi chenani maga Koosa tum o werwa o zimu di kinkina Koosa naami o gɔlimi, 

nandigi waa ki tuuni un o deŋli. 

14Koosa ya wu weri nyɛ hin ka i tuha sɔɔni, o wa ya wu tagin nyɛ hin, o werwa i vɛɛn 

kpak tusɔɔnau, domi waa nyɛ wu were awa wu tagna maga wa. I wa vɛɛn zim wi naa 

kaa tiŋ gantɛl. 

15Mu nyɛni funɛ ya yɔriu, amaa chen funɛ nyɛ mu na wɛ magau. Nar yaa nyɛn nyɛni 

weriu a tau siu ka naa nyɛn nyɛni tagin tau nyɛn wa o miisa ni. 

16Chendaha ta van ya nibin weri a la peti, ka ta bu nɛɛgi kinkan ka chen zi nyɛ i kpu i 

titiu. 

17Ta wa tum i titi wa wu tagin koo a tum womsi tuma a wa kpu i titi ka i saha ha vɛ 

teli. 

18Ma ta nyɛ chen wɛ ta nyɛn ma nyɛni ni ka maa nyɛ Koosa sɔn ti wa jirima saha 

maga, chen ni maa zi di nyusumu ali ma wɛ maga ni. 

19Nɛha kpak suŋiu a nyɛ nibin bɛgim ni a kaali wa chenani koorsi fi kaa tum a nyɛ tɔ 

bɛgim ni. 

20Nandigi wato tɛɛnɛ nɔ ni aa tum wu were saha maga kaa vɛ tum aa puti. 

21I ya naa laa daŋni nara nɔɔ sɛmsɛmsɛ nuuli kinkan, wuzu digi i zi wa nuu ka i 

tumtumna kani aa pini i zoma. 

22Saha ti i gbaan zi wa zimu di saha digi i yaa funɛ pini nara zoma chene. 

23Mu fun kpa mu nɛha a zamsi di mu zim chen mun, amaa mu funɛ nyini di mu zima 

ti ha wa tel dooni. 

24Nandigi wato kaa la zim nyɛni mun, domi o bar nyɛni luŋu, ka o wɛ vɛɛn bɔm wa ya 

zim o mun. 

25Mu funɛ li chiŋiu di mu buksi zima a wa nɛha du chenani a nyaŋi a jɛrigi pɛɛsisa, 

kaa buksi tum tagna awa womsa du chenani. 

26Mu funɛ na kindɔŋnɛ, o haasi a kaali siu, wa ya nihaan. O daŋni zi koti kpak hinnu a 

chi gburiha koo chɛm. O nisa hɛmsi hin, o chi cheenirɛ. Nibaal naa sisu Koosa waa 

laa zi koti fuksi o titi ali o nisi ni, amaa naa sii vɛɛ su Koosa chen waa ki koti fuksi o 

titi ali un ni. 

27Saha naa mu funɛ dɛu pɛɛsisi ta muna, mu funɛ piiliu aa na a tamtama. 

28Mu funɛ luku chenani mu zi ya a jɛrigi pɛɛsisa ta bɔnɛu, domi nara tusuk tuha ni mu 

yaa koti na nibaal bɛgimu o kpak jirima, amaa nihaana waa lagmi tuha ni mu waa yaa 

na hali niha bɛgim o kpak jirima. 

29Kinkina mu fun buksi ali chen ti ni ya di Koosa funɛ naami ya nibinsa wa o tuchaan 

nɛɛ a nyɛ ya wɛ fuŋsi, amaa ya nibinsa vɛɛ kaa nyɛ nyɛni ti bɔm a nyɛ ya. 

ƐKLIZIATIS 8 

1Nibine naa kpak nɛha zim wɛ muna, nɛha ti yaa nyɛ o see magwa ya mɔma kaa bu vɛ 

nyakmi. 

2Ki tum chenani maga koora daŋni i tum ali o pulim ni, amaa ta wa taŋsi a vɔu vɔwa 

di i zi ya wudigi a nyɛ Koosa niu kaa ha vɛ kpak chen wii ti kpok. 

3Saha naa koor yaa wa vɔu di o ya wudigi ta yaa ki gbɛr un, domi o zi koti tum 

chenani o bambi daŋniu. 

4Koora tum wa o yikore, nandigi ka wa to kaa la zi zamsi un ali o wu yaalɛ ni. 

5I tiŋ o chiksɛsa i fosu. Nɛha tiina ka zim saha naa o koti aa tum a maga. 

6Wɛ magkpaa kpak a nyinbaan awa a saha yaalɛ wa, amaa ya nibinsi ka wa zim chen. 

7Nandigi wa zim kinkina kaa ya, nandigi ka wato kaa la zi sɛm ya. 

8Nandigi wato kaa laa ki koti a fosi o titi ali o siu wuzu ni. O ya laalɛ a nyɛ ya maga 

ni, ya ka waa ki chɔ fosi chen laal ti ni. 

9Mu funɛ lisiu kaa vɛɛn na kinkina maga funɛ ya tɛɛnɛ nɔ maga ni, bɔnɛ fun kpak 

kpok aa muksi banawara vɛ kpak kpok chen. 

10Tum tagna tima ya fun sitiu ba kpa ba la huk ka bur wa a wa pɛki ba ali tɔha naa ni 

ba fun nyɛn aa tum tum tagni ta chen. Chen maga ka ya yɔrirɛ. 

11Kinkina nyɛ nibinsa tum tum tagna ka hansura vɛ nyɛn ba bambisi ni chen ya Koosa 

wara taŋsi ali o diŋlɛrigi ni. 

12Tum tagna tiina zi koti a tum tum tagna kɔkwau ka nyɛn wa o miisi ni. Chen ti ka 

biksi di saha naa i tum wu were i nyɛni maga weru aa nyɛ hin. 

13Tum tagna tiin nyɛni tagnɛ kinkannɛ. O nyɛni ti chi chenani dusum ya biri ya vɛ na 

ya sisiimsi chene. O yaa siwu kaa ha ya ki pɔl, domi o wa tiŋ Koosa tutɔ ti daha. 

14Amaa chen ti ya yɔrirɛ, domi tɛɛnɛ nɔ maga ni tum were tim ya wa la tum tagna 

tima diŋlɛrigiu ka tum tagna tima ka la tum were tim papaha ti. A maga ka ya yɔrirɛ. 

15Adaha o weru wa nibine di o titi nyɔɔrau, domi saha naa i nyɛn wa miisi ni o weru 

wa i diu ka ki nyɔ aa biksi i nyɛni nyɔɔra. I zi koti aa ya nan niu ka ki tum hali saha 

naa Koosa nyɛ hin chen wa tel. 

16Mu wa lisi di mu buksi nɛha a zim kinkina la ya tɛɛnɛ nɔ maga ni, mu ya nyiniu di 

see mu buksi nan buksi nɔ dusum awa nha maga, 

17amaa mu ka wa ki zim kinkina Koosa ya. Nibine daŋni i nɛɛgi chenani i waa ki zim. 

Nibin nɛɛgɛ ya ŋɔ baa di ba zimu, ba ka wa zim. 

ƐKLIZIATIS 9 

1Mu funɛ lisiu a zim mu bambi ni di ba naa ya nɛha tima awa ba naa ya tum were tima 

tuma maga nyɛn Koosa nisa nɛɛ. Nandigi waa ki zim di wurire koo haalirɛ Koosa kpa 

a pɔ ya. 

2Ya nyɛn tɛɛnɛ nɔ ni nan ya wɛ wa kurigi dɔŋ ni, tum were tiina awa tum tagna tiina, 

ki doŋ awa ki were, ba naa la kɔɔri kɔɔrisa awa ba naa vɛɛ kɔɔri, ba naa la hɛɛsi 

hɛɛsisa awa ba naa vɛ hɛɛsi maga kpaa ya ki bɛgimnɛ. 

3Wu bɛgim kur nyɛn nibinsa maga ni, waa ka ya wu tagna a naa la ya tɛɛnɛ nɔ ni 

chen. Saha naa nibine wa nyɛn wa o miisi ni wu tagna awa galɛŋzur wɛ yaa nyɛn o 

bambi ni hali wa o siu wuzu. 

4Naa ha kpak miisi nyɛn, o kpak tahamau. Va nyini bɔ gbogimti siwi. 

5Ba na nyɛnɛ wa ba miisi ni zim di ba zi sitiu, amaa ba naa pun siti chen wa bu zim 

wudigi, ba wa bu kpak chim bɔta, ba suglɛ ba wɛu. 

6Ba ni wure awa ba dɔm maga funɛ sitiu ba wati. Chendaha ba wa ki bu ya kinkina 

maga kura ya tɛɛnɛ nɔ ni. 

7Maa di ma diwe ka kpak tusɔɔna, aa nyɔ ma sin ka ki doso. A maga weru Koosa 

wati. 

8Kpak tusɔɔna saha maga ka ki chɛɛmi tusɔɔn chɛɛma. 

9Ki di i nyɔɔra awa i haan wuri ni ali nyɛn yɔri naa Koosa kpa nyɛ ya, ya nyɛn tɛɛnɛ 

nɔ ni nan. Ki di i nyɔɔr ti wuzu yɔri maga. A wa ya wɛ ali ya nyɛni ni. 

10Tum naa i tum, ki tum wa sii sɛɛm ni, domi saha naa i wa tu chɔ hugil ni, i wa ki bu 

tum tuma, i wa bu kpak lisi, zima awa nɛha. 

11Wudigirɛ mu na tɛɛnɛ nɔ maga ni, ni chɔɔlɛ ya chɔu ba ka wara di. Bambi kpok tim 

nyɛn ba ka wa chem laal aa nyaŋi. Ba naa kpak lisi kinkan wara burigi kin tima. Nibin 

birigi ka wara na ba chiŋi zenzen, a maga ya nyubɔm wɛɛ wa. 

12I wa zim a wuzu naa i saha kaa wa peti a chi chenani gburha ya kpak zimebe koo 

chɛm ya kpak nyine chen. Sintana gbaan ya kpak nibine saha naa o vɛ lisi o wɛ wa. 

13Wu digi funɛ bu gbaari mu na, o sɛhɛra ya chenani nibinsa siisu nɛha tɛɛnɛ nɔ ni 

chen. 

14Tɔ wewe digi funɛ nyɛn. Nibinsa ba naa funɛ nyɛn tɔha ti ni gbaan funɛ ya tamnɛ. 

Koor digi fun wa si a wa o nara a la go tɔha ti di ba zagsi o zagbɛrkpurisa lɔ. 

15Baal digi funɛ nyɛn tɔha ti ni a ya nyau kaa kpak zima kinkan aa zi koti fosi tɔha ti 

nara maga. Ba ka waa fun lisi o wɛ. 

16Mu piin sɛmu di nɛha bɔ kpok, amaa nandigi wara lisi di nyaa tiin kpak nɛhau koo a 

cheŋi diŋsa a nu o sɛma. 

17Nɛha tiin sɔɔnɛ bara a sɛm sɛma ka i la chiŋi a nu waa bɔ wa womni la lagmi kani 

aa sɛm ta zaŋa i chiŋi kinu. 

18Nɛha kaali kina nawara ba kpak aa chem laal. Lisi tagin tiina zi koti a chɔk wu were 

kinkanu. 

ƐKLIZIATIS 10 

1Chɛnyɛsa zi kote chɔk tulale sɔɔrau o bu vɛ lɛmi. Womsi gbaanko zi nyɛ nar kɔŋi o 

nɛhau. 

2Ba naami yau a biksi di nɛha tiina ki tum nɛha tuma, ka wom kaa tum womsi tuma. 

3O womsi ti ka ya sɛhɛra a biksi hɔɔra ba naa o chem nyinbaan ni. Nara maga zim di o 

ya womne. 

4Koora nyɛ hin hɛɛsa kaa wa na paan a du hin ni ta kpa i hɛɛsi ti a nyɛ un. I du balim o 

zi gil i galimsa a pɛŋ hinnu. 

5Wuti vɛ nyɛni nɛ mu na tɛɛnɛ nɔ ni, ba na kaa ya pulim nihɛɛta ba waa kpa wuti vɛ 

nyɛni nɔ wa. 

6Ba kpa ba nyɛn birige a nyɛ womnine ka tau vɔm kin tima. 

7Mu na yosau ka ba kani zaagni daha ni ka koor bisa tau aa val nasa. 

8I hur, bɔ dau nyinbaan ni, hin ka bur wa tu bɔ ti ni a chel. I ka vɛɛn fur bɔ zagbɛra ni 

dum tiŋ doonee a zu dum hin. 

9I hur bɔ ali bunkol ni, bunkol ti laa nyɛ hin dɛŋa, i kaa pɛksi daasa ii na dɛŋa ali a 

nɛɛ. 

10Saanpar nɔɔ vɛɛ diili ka nar kaa kpa un a tum tuma o yaa kuu. See o lisi chenani o zi 

kpa un tum a bu vɛ kuuli. 

11Dum dum hin ka i zi yo un luri, i ya yɔrirɛ chen ti wa kpak nyɔɔra. 

12Nɛha tiin sɛma nyɛ ba nyɛ un jirima, wom sɛm kaa chɔk o nyuha. 

13O ya piili wa sɛm yɔrisiwa, a wa peti wa galɛŋzuha. 

14Wom kpak sɛm ziŋɛ wa saha maga, nandigi ka wa zim kinkina kaa wa ya. Nandigi 

ka wato kaa laa ki sɛm ya kinkina kaa wa ya ali ya siu gantɛl ni. 

15Wom tuma nyɛ un kuunsirɛ o daŋ nyinbaan ku o la o dama. 

16Pulim koorisa awa ba nihɛɛ ta di tusɔɔn diwe wa ka wɛ nyɛn ba pulim ni. 

17Pulim nyɛnɛ ka o koora kpak o duŋduŋ, lisi di ka chen pulim ti nihɛɛta kpak saha 

weri aa di ba diwe, a vɛɛn wer wa ba kok ba titi ali sin nyɔɔli ni. 

18I kpak zanyɛrka awa i dam piili ni ka doon wa ni o zi lulu kaa vɛɛn chel gbaari. 

19I na diwe aa di kaa na sin aa nyɔ i tuha yaa sɔɔniu, malɛ ka vɛɛ nyɛni i wa zi na a 

maga ki digi. 

20Ta waa galimi koora i duŋduŋ, ka ta bu wa galimi kin tiina ali i dɛ chɔɔli ni ka 

zimebe zi wa la ŋɔ tiin ni chenani i sɛmu. 

ƐKLIZIATIS 11 

1Kpa i malɛ ta aa di pulim kurgɛ yausa, chen ni wuzu digi i zi wa na nyɔɔrau. 

2Kpa i malɛ ta aa la tɔsa, domi i wa zim nyubɔm naa ka wa pu hin tɛɛnɛ nɔ ni. 

3Bugil chel chenani o chɔ chene, dobaala ka wa su buudaha doon kaa ni. 

4Naa la nyini peha seeni o waa zi du, naa ka la nyini dobaala ni o waa zi kumu. 

5Chenani ya vɛ zim peha vali mun awa chenani nihaan yaa kpak lo a naami nibine 

chen, chene ya vɛɛn vɛ zim Koosa naami ti maga. 

6Ma yaa kpak ki duha maa du a chɔɔsa awa zaazɔɔn, domi ma wa zim naa kaa wa nyu 

a kaali o dɔŋtiina. 

7O weru wa ii di nha ti nyɔɔrau wuzu maga. 

8Kpak tusɔɔna saha naa i wa pu buna, domi i nyɛn vusi chenani i kaa wa siu i zi vusi 

kaali chenu. Kindɔŋ wato i bura dɛu. 

9Bunɔɔna, ma kpak tusɔɔna chenani ma ha ya ki pɔli nan. Maa tum chenani ma bambi 

daŋni, amaa maa tum kaa zim di Koosa zi wa di ma sɛriyau ali ma tum ni. 

10Ta kpa wudigi a muksi i titi, ka ta wa nyɛ wudigi ki wi hin kinkan, domi nibine 

nyɛni wa mag wudigi. 

ƐKLIZIATIS 12 

1I ha ya ki pɔl nan, ki lisi i ni naami wɛ ka tuchɔk wuzuuna awa bunsi ta zi wa tel i ŋɔ 

di i wa bura di nyɛni nyɔɔra. 

2Chen saha nha, pɛna awa wulla wa zi bu waa chaani ka dobaala su buudaha a vɛ 

kpak kaali. 

3I nisa a naa la kok hin chen zi wa jigiriu, nasa a naa ha kpoke i kpak aa val chen zi 

wa puk tiu, nyina a naa i kpak aa di diwe chen gbaan zi wa chɛɛriu, see a naa i fun 

kpak aa na chen gbaan bu vɛ waa naali. 

4Nyinbaanasi ta wa tɔ, i zi waa nuu ka namna ki nam, a nu ka baa lɔ boola, hali 

zimebisa waa chɛɛmi i zi si dooniu. 

5I zi waa ɔm kunkuŋlɛ ziniu koo a val tiŋ nyinbaan kila. I nyuha zi wa chaaniu. Saha ti 

di i zii lɛrigi i titirɛ ka nyɛni ku hin a chi kunkɔli naa hɛɛsɛ. 

6Saha ti anzunfa cheeni ti zi wa kasiu, salma fitin ti chel a chɛgi, ŋmɛn naa ba kpak aa 

zɔk nii bugili ni chen zi wa kasiu tɔk ti gbaan chɛgi a pursi o maga. 

7Chen saha ti ya bara kaa wa burigi tɛɛnɛ hɛri naa wa ka ya hiisi bur kaali Koosi naa 

funɛ piin kpa a nyɛ ya chen wati. 

8Nibiksi funɛ nyini di chen maga ya yɔrirɛ a vɛ kpak mun. 

9O funɛ nɛɛgi kinkannɛ aa biksi nara kinkina o zim. O funɛ buksi jɛɛgɛu wuti ni a zim 

di a ya wutirɛ. 

10O lisi funɛ ya di o sɔbi sɛm birigewa. Sɛma a naa o ka fun sɔbi chen funɛ chɔ 

nyinbaaniu kaa ya wuti. 

11Nɛha tiin sɛma chi da naa piisi gbaŋna ya kpa a il o piisisa chene. Sɛm nɔ vɛɛn chi i 

nu jɛɛgɛ muna o yaa kpoku a chi chenani ba yaa kpa kpaaŋa a kpasi kin o vɛ kpak 

kpiti chen. 

12Mu be, kindɔŋ nyɛnɛ mu daŋni i doso. Tɔni sɔbi wa kpak magbɔ, buksi kinkan 

gbaan vɛɛnaa gbarigi hinnu. 

13A nama maga gantɛl ni wudigi bu nyɛn mu kaa sɛm. Ki nyɛ Koosa wa jirima kaa tiŋ 

o chiksɛsi ta maga, a nama daha o fun naami nibine. 

14Koosa kaa wa di kinkina maga yaa tum chen wa sɛriyarɛ. Wu were awa wu tagna 

hali a nawara ya sogli aa ya maga o zi wa di a sɛriyau. 

SOLOMƆN BOOLA 

SOLOMƆN BOOLA 1 

1Bool lɛma anawara kankoor Solomɔn fun lɔ chen funɛ nɛɛnɛ. 

2I weru a magwa mu kpa nin a du i nin ni, ka i daŋni lɛm a kaali sin pulim. 

3Tulaale sɔɔr lɛm nyɛn i bara ni. Saha naa mu wa nu i sɔn ti, mu yaa lisi chen tulaale ti 

wɛu. Hali nihaan naa maga na hin o yaa daŋni hinnu. 

4Ya lalaka a kpak min ya chɔ aa la. Ya mu koora a kpa min ki zu i dɛ, chen ni yaa zi 

zu lagmi chɔu wa tusɔɔn ni. Yaa zi zimu di i daŋni ti lɛmu a kaali sin pulim. Hali 

nihaana maga daŋni i bar nyɛniu. 

5Jerusalɛm nihaana, mu ya ki bilimne, amaa mu ka weru a chi duu tuha bugil were ta. 

A vɛɛn wer a chi kankoor Solomɔn dam ti. 

6Mu daŋni mu ŋɔ mau di ma zim di mu gbaan bartɔn weru, amaa nha nyɛ mu bara ta 

hul chen. Mu niinbisa funɛ na paanu a du min ni a nyɛ muu par ba daporsa, chendaha 

mu waa fun kpak saha aa kɔɔri mu titi. 

7Mu samna, leenee i kaa kpa i sel ta a la a la se kɔsa? A la kɔha ti ka nha wa num, 

leenee a kaa chiŋi a hiisi? Baŋ daha mu kaa waa dɛu hin ali piisi gbaŋsi bɔnɛ banbaan 

ni? 

8Niha daŋsa, ma magkpaa zim dooniu, maa la a la tiŋ sel ta mun ni a dɛu kɔsa a nyɛ 

ma sel taa ni a li doonani piisi gbaŋsi ta baŋsi ba lɛwa chen. 

9Mu kpa hinnu a zamsi, Fɛɛro laal kakum wa o toroko ti. 

10I nyuksi ta weru kaa ziŋ a saksi i nɔɔgberimsi ni kaa vɛɛn saksi i baŋ ni a chi 

anzunfa baŋyɔɔka, 

11amaa yaa zi kpa anzunfa awa salmau a kɔɔri baŋyɔɔka a nyɛ hin. 

12Kankoor ti funɛ chɔ o ki chɔɔlɛ nɛɛ ka peha fun mou mu tulale ti sɔɔra a wa kaali. 

13Mu sam ti sak mu bambi niu wa o tulale sɔɔr lɛm ni. 

14O nyɛni ti chi papu sɔna anawara chiŋɛ Ɛngɛdi ŋmaha ti ni chene. 

15O wer kinkannɛ a nyɛ min, o see yaa kamsiu aa du min ni wa o daŋni ti ni. 

16O wer kinkannɛ mu bambi daŋni un, chendaha kɔsɔn daha kaa ya ya ki chɔɔli. 

17Yaa kaa wa chɔ sooma awa sumsa barsɔn nɛɛ. 

SOLOMƆN BOOLA 2 

1Mu nyɛni zi chi papu sɔna anawara nyɛn Sarɔn nɛŋbɔ ni awa bɛɛ nyuuni chene. 

2Mu sam ti wa lagmi nihaana ni o yaa chi chenani papu were yaa chiŋi sɔta bar ni 

chene. 

3Mu bambi nibaal ti wa lagmi o dɔŋtima nibaala ni o yaa chi chenani leemu bugila yaa 

lagmi duu bugila ni chene mu yaa daŋni o wati kaniu a chi chenani nar yaa daŋni 

barsɔn kani chen. 

4O yaa kpa minnu a la diwe bar kani diili a laa biksi min chenani o daŋni ti du. 

5Mu zi nyɛ min leemusa awa diwe lɛma muu di, chen ni muu zii na kpoku, domi 

lalaknɔ mu bara wa bu kpak kpok. 

6Mu yaa kpa mu nyuhau a sul o ningal ka o kpa o nindil a kor mu baŋna. 

7Jerusalɛm tima nihaana, ma kpa kɔha sela alɛ sɔna a hɛɛsi di ma waa zi kpa nisa a du 

ya daŋni nɔ ni. 

8Mu nu mu ni daŋni ti tau ka o li bɛɛ ta nyuha a chɔɔ tu tɛɛnɛ aa wa mu wati. 

9Mu ni daŋni ti yaa wa chiŋi mu watiu a chi chɛpɔl awa aan wɔl wa chiŋi a kugili aa 

nyini tokoro ni. 

10O yaa chiŋi dooniu kaa yir min di mu si a tiŋ un yaa la ka o bambi daŋni minnu. 

11Lalaknɔ doon wa buraa nii, chendaha limaŋ saha zi telu. 

12Bugila maga fiu a li daporsi maga ni. Kosa awa zimebisa maga wiu. Saha naa 

werwa yaa lɔ boola nɛɛnɛ. 

13Sɔsɔta maga piin piiliu aa nɔn a tete nɔni. Bugila anawara fita sɔɔra lɛmɛ baa yir 

"van" chen gbaan fiu ali bar maga ni. O yaa ŋɔ minnu di muu si a tiŋ un yaa la ka o 

bambi daŋni minnu kinkan. 

14O nyɛni chi kom naa yaa sogli gbɛntɛl bɔɔ ni chene, chendaha mu yaa kuraa daŋni 

mu na o see a wa o taa tiu, chen ni muu zi na o daŋni tiu. 

15Maa kpaksi samal nyuuna awa a bisi ta, chen ni a waa ki bu koti a chɔk ya daporsi 

ki parɛ ta a ta. 

16Min ya o ni daŋni, o ka ya mu ni daŋni o yaa gbaŋ o selau a laa se kɔsɔna ali pol 

nɔɔsi ni. 

17Hali chɔɔsi wa pusi ka mɛn su kɔsa maga, saha ti birsi waa yaa bu nyɛn. Bur ki wa a 

chi chenani chɛha yaa la bar diili chɔɔsi waa pusi o bur kaali o bar nyɛni chen. 

SOLOMƆN BOOLA 3 

1Dusum wa biri ka mu chɔ mu bar chɔɔli ni, mu yaa deesiu a na mu sam ti, a si nyɛn 

aa dɛu un mu ka waa yaa na un. 

2Mu yaa siu a si nyɛn tɔha tuha a buuri aa kaali di mu na un, amaa mu ka waa yaa na 

un. 

3Mu yaa dɛu un chene hali a wa na banawara laa il tɔha ti chen a pɛɛsi di ba waa na 

mu bambi ni daŋni tii? 

4Mu yaa pɛɛsi ba chene a peti kaa gali ba ni. A ka waa yaa vusi ka mu na un. Mu wa 

na un a wa peti, mu yaa kpak o ninu a kaali mu niin dama doonani ba lul min chen. 

5Jerusalɛm tima, ma hɛɛsi kɔha sela alɛ sɔna ni di ma waa zi kpa nisa a tasi du ya 

daŋni nɔ ni. 

6Kindɔŋ li nyaabaan ti ni aa wa a chi nyɔɔsa aa sɔɔri tulale sɔɔr lɛm naa yau bisa yaa 

yogli chen. 

7Kankoor Solomɔn laa wa awa o kankoor koor ni ka lanjimasi fumnɔra tiŋ o mun ni 

aa il un. Chen lanjimasi ta ka li Israɛl pulim nɛ. 

8Ba maga ka laari ba laal takoobisiwa ali ba chakpala ni a saksi a pɔ dusum bibɛɛksa, 

domi ba maga zim laal chemiu. 

9Kor werire ba teŋ bugil a sa a kpa chuŋi kankoor Solomɔn. Waa funɛ teŋ chen bugil 

ti ali Lɛbanɔn duu bugil were taa ni a sa un o titi. 

10O funɛ kpa anzunfarɛ a kɔɔri o bar kpok ta kaa ka kpa salma a kɔɔri o bara. O 

nyusulsi ta funɛ ya kankum nyusulsiwa. Jerusalɛm tima nihaana ka funɛ sɔ chen 

nyusulsi ta gata. 

11Ma nihaana banawara nyɛn Zayɔn ni chen, maa wa a wa na kankoor Solomɔn. O 

laari o kankoor tagta naa o niin fun kpa nyɛ un ali o haan kpaali wuzu chenu a kani a 

wa tusɔɔn ni. 

SOLOMƆN BOOLA 4 

1Mu ni daŋni ti wer kinkannɛ a nyɛ min, o yaa lɛli o si were tau aa nyini min awa o 

chiim ni. O nyuksi ta weru a nuksi a chi buuna anawara nyɛn Giliad pulim kunkulsi 

bar nyɛnɛ taa ni chen. 

2O nyina chaanu a chi chenani ba yaa kpa piisi pulim a la chaksi pol ni o pulimi 

kinkan chen. O nyini ta maga ka ha vɛɛn nyɛnu, a ki digi ha waa kpiti. 

3O nɔɔtune taa gbaan weru kinkan. Saha naa o yaa waa sɛm sɛma, o see yaa vɛɛn kpak 

daŋniu. 

4O baŋna vɛɛn weru a chi dɛ ziŋziŋi weri naa Devid fun sa chen. O yaa vɛɛn laari 

baŋyɔɔk naa were ali o baŋ ni a chi chenani laal ni cheme yaa kpa kina a kok o titi 

chen. 

5O il ta gbaan weru a chi chenani weemsa abalɛ yaa tiŋ dɔŋa a wer chen. 

6Mu zi kani kunkule naa nyuha kpak kpachak sɔɔr lɛma a chi tulale chen niu hali 

chɔɔsi wa pusi. 

7Mu ni daŋni ti weru ka wudigi vɛ pɔɔki un. 

8Tiŋ min yaa la bɛ anawara nyɛn Lɛbanɔn ni chen. Ki tu Amana awa Sɛnɛ awa Hamɔn 

bɛ taa daha, domi doonee wiibaagsi nyɛn. 

9I si nyine awa i baŋyɔɔgsi ta nyɛ mu bambi maga nyɛn i watɛɛ. 

10I daŋni ti weru a nyɛ min a vɛɛn lɛm kaali sin pulim awa ki sɔɔr lɛma maga. 

11Hali o chi tuun nu nyɛn i nɔɔtune taa ni ka nuil ka nyɛn i zulum ni. Saha naa i waa 

val, i kilaarɛ maga yaa sɔɔri tulale sɔɔr lɛmwa. 

12Mu bambi ti chi chenani nar yaa kok o ŋmawe ali o zaamun ni chene kaa vɛɛn sa 

zagbɛrkpure a go un. 

13Doonee bugila koti aa na alaafɛ, domi a yaa siiu a chi ŋmawe bugila a koti aa nɔn 

nɔn were. Chen bugila ta sɔna ya "hena" awa "nad". 

14"Nad" awa "safrɔn", "kalamus" awa "sinamɔn" awa bugila anawara funɛ kpak sɔɔr 

lɛma baa yir "mɛr" awa "alos" chen. 

15I nyɛni vɛɛn chi nii naa yaa nyɛn ŋmawe ni aa bul chene awa nii naa pal li Lɛbanɔn 

aa wa chen. 

16Pulim nyuha awa pulim mun peha, mou a du mu ŋmawe ti ni kaa nyɛ sɔɔr lɛm su 

peha ti maga. Nyɛ mu bambi ni daŋni ti wa o ŋmawe ti a wa di o bugila anawara nɔn 

nɔn were chen. 

SOLOMƆN BOOLA 5 

1Mu bambi ni daŋni awa mu haan fali, mu zi zu mu ŋmawe tiu a zuu tɔrki kpachaka 

anawara laa sɔɔri lɛmlɛm chen. Lalaknɔ muu di mu tuunnɛ kaa laa nyɔ mu nuil. Maa 

di kaa ki nyɔ ki nyɔɔlɛ hali a wa dɛɛsi ma. 

2Mu funɛ chɔu a deesi ka mu bambi ni daŋni ti wa mou mu zɔɔnɔ a ŋɔ min, "Nyɛ mu 

zu wa i wati, domi mu bambi daŋni hinnu kinkan. Mɛn misi a du min ni a nyɛ mu 

nyuksi maga pɔr.” 

3Mu fun ŋɔ un, "Mu piin ur mu kinau kaa chɔ chen, adaha mu waa zi bu niŋi a. Mu 

piin sɛm mu naasau wa nii ni, chendaha mu wa buraa daŋni mu doŋ a a ta.” 

4Saha naa o fun kpa o nin a tɛ zɔɔnɔ ni, mu bambi maga funɛ bur kaali o wati. 

5Mu fun si a la puk zɔɔnɔ a nyɛ un ka mu nisi maga pɔr wa nu sɔɔr lɛm ni aa sɔɔri 

lɛmlɛm. 

6Saha naa mu fun puk zɔɔnɔ ti kaa ŋɔ di o zuu wa, mu waa fun bu na un, domi o funɛ 

piin kaaliu. Mu fun kuraa daŋni un di mu nu o ta, amaa mu waa fun na un. Mu fun 

vɛɛn yir un, amaa o waa fun jɛrigi. 

7Banawara funɛ ya tɔha ni ilɛ aa il tɔha ti zagbɛrkpursi taa chen fun wa na min a fun 

kpak min a tuk kaa ur mu kilaarɛ. 

8Jerusalɛm nihaana, muu daŋni ma vɔu min vɔwau di ma na mu bambi ni daŋni ti, 

maa zi ŋɔ unnu di mu dɛu unnu hali a wa gbarigi. 

9Ba ka fun ŋɔ un, "I wa zim niha were suu kinkan koo i waa daŋni ti kuru? Baŋa nyɛ 

chen ti ya yaa alaazibu hali ya waa vɔu hin chen vɔu ti?” 

10Doonee haan ti ka fun ŋɔ, "Mu nibadaŋni ti weru kinkan kaa vɛɛn kpok. Hali o 

lagmi nara tusuk tuha ni, mu yaa na o duŋduŋnɛ.” 

11O see tiŋ dɔŋau aa liili ka o nyuksa magkpaa biri a chi tiita pusa kaa nuksi. 

12O see gbaan wer kinkannɛ a chi pol nɔɔ kom see. O chi ba kpa nuillɛ a chaksi un, ka 

o chaani a chiŋi pol nɔɔ ni aa nyini. 

13O jirɛ weru a chi ŋmawe naa kpak kpachaka maga. O nɔɔtune ka chi bugilfita 

anawara sɔɔra lɛmɛ a chi tulaale chen. 

14O nisa maga weru a tiŋ dɔŋa a chi salma ka o du gbin naa ba kpa anzunfa kɔɔri. O 

bara maga solseu a tiŋ dɔŋa a chi chenani luki yaa solsi chen. 

15O naapɔrɛ yugu a tiŋ dɔŋa, o ka val aa wa o yaa weru a chi Lɛbanɔn bɛɛ ta, awa ba 

damsa anawara ba sa a kpa o duu ti daa were ta a nyɔk chen. 

16O nɔɔtune lɛm kinkannɛ a werwa nar kpa nɔɔ a muksi un. O wu yaalɛ maga ka yaa 

vɛɛn lɛm min niu. Jerusalɛm nihaana, chene mu nibadaŋni ti nyɛni du. 

SOLOMƆN BOOLA 6 

1Nihaani ta ka fun ŋɔ un, "Hin ya niha weri ali nihaani maga ni, ka leenee i nibadaŋni 

nyɛn? Biksi ya doonani o kaali, chen ni yaa zi dɛu unnu a suŋi hin.” 

2Haan ti ka fun ŋɔ ba, "O kaali o ŋmawe naa ni bugil were taa nyɛn chene di o kpa o 

sela a la se kɔsa. O ka vɛɛn nyɛn doonee aa tɔrki bugilfita. 

3O bambi daŋni minnu mu gbaan bambi daŋni un. O yaa gbaŋ o sel tau a kaali 

doonani bugilfita sɔɔr lɛma nyɛn chen, sel ta laa se kɔsa dooni. Doonani bugilfita sɔɔr 

lɛma nyɛn chen, sel ta laa se kɔsa dooni.” 

4Nibaal ti ka fun ŋɔ,"Mu nihadaŋni, i wer min niu kinkan a chi Jerusalɛm awa Tiza a 

vɛɛn kpak sɔn zen a chi chen tɔsa ta. 

5Yisi i see ali min ni, domi ba kpak minnu mu ya yoma. I nyuksi ta kuraa gɔu a chi 

chenani Giliad buuna yaa tiŋ dɔŋa a li kunkulsi nyuuna aa wa chen. 

6I nyina vɛɛn chaaniu a tiŋ dɔŋa a chi chenani piisi pilima yaa tiŋ dɔŋa a wer chen. A 

magkpaa yaa tiŋ dɔŋau ka digi vɛ nyuksi. 

7I jirɛ vɛɛn weru a tiŋ dɔŋa. 

8Hali koora haanasa awa o samsa daŋni ba ii chenani, koo hali nihaana mag chenani a 

lagmi a vɛ kpak guri. 

9A mag yɔri mu yaa na mu bambi nihaan tirɛ a chi chenani nar yaa na kom o bambi 

kpak un chen. O duŋduŋ ya naa o niina lul, chendaha o niin ti daŋni o wɛu kinkan. 

Nihaana maga yaa na unnu aa nyini un kaa laa pɛki un. Koor haanasa awa samsa yaa 

na unnu aa pɛki. 

10Nandigi laa wa aa nyini a chi chenani chɔɔsi yaa waa pusi finini o du chen. Chen 

nihaan ti weru ka o see chaani a chi nha koo pɛn chaan. 

11Mu wau di mu wa nyini baag ti ni a nee soom bugila nyu dooni a ya ki pɔlau. Mu 

vɛɛnaa daŋni mu nyiniu a nee lukum bugil ta nɔnu. 

12Hansura kpak min mu bara jigiri. I nyɛ daŋni nyɛn mu bambiu kinkan a chi chenani 

nar yaa kaa la laal ni o bambi nyɛn un ni chen.” 

13Nihaan ta ka fun ŋɔ, "Sulam nihabichɛla, nyɛ i tuha sɔɔni ii gɔ ka yaa nyini." Haan ti 

fun ŋɔ ba, "Baŋ daha maa daŋni mu gɔ ka maa nyini min?" 

SOLOMƆN BOOLA 7 

1Alaazibu nihaan ya hin, i wer kinkannɛ ka i naasa vɛɛn wer wa natausi ni. I naapɔrɛ 

ta chi chenani nar yaa kpa nin a kɔɔri kin chene. 

2Kuruba digi nyɛn dooni ki nyɔɔlɛ vɛɛ peti o tuha ni. Chen kuruba ti ni sinkaafa vɔu 

nyɛn dooni ka bugilfita go un wa kaali. 

3I ila weru a chi chenani aanta abalɛ koo chenani chɛsa a balɛ yaa tiŋ dɔŋa a wer 

chene. 

4I baŋna ka chi dam ziŋziŋi naa ba ta o solsire ka i sibe ka chi Hɛsbɔn tɔ zen ti bɛɛŋsa. 

I miisa weru a chi Lebanɔn dam ziŋziŋi naa chiŋɛ a chem Damaskɔs wati chen. 

5I nyuha zinɛu a chi Kamɛl bi ti ka i nyuksi ka wer aa liili a chi luki. O werwer ti zi 

koti kpak kankoorau o ya yoma. 

6I werwer awa i daŋni ti wa kpak ki kpa zamsi, domi i kpak tusɔɔna awaa tuchaanau 

ali i daŋni ti ni. 

7I bar sɔɔnɛu a chi bone bugil ka i ila ta ka chi bugil nɔna anawara tɛ bar bɛgim. 

8Mu fun lisi mu bambi ni di mu zi zini bone tiu a zini ŋmɛn o nɔn ti. I il ta chi bugil 

nɔn chikre ali mu wati ka i sɔɔr ka lɛm a chi bugil naa baa yir "apul" chen nɔn, 

9ka i nɔɔ ka chi pulim weri. Doonee haan ti fun ŋɔ, "Amɛ i nyɛ sin pulim ti ki damati 

wa mu nibadaŋni ki nyɔ.” 

10O bambi kpak minnu kinkan oo daŋni min. 

11Ki wa yaa la tɔ we a la chɔ dooni dusum nɔ. 

12Chɔɔsi yaa wa pusi yaa zi yaa te siiliu a la nyini nee tɔha ti bugil were anawara laa 

nɔn nɔna baa yir "van" chen nɔnu. Dooni mu zi biksi hin chenani mu daŋni ti duu. 

13Kpachak sɔɔr lɛma anawara nyɛn dooni baa yir "mandreks" chen chiŋɛu a dugli bar 

nɔ a sɔɔri lɛmlɛm aa wa. Mu kpak daŋni kinkannɛ wa hin ni aa daŋni mu kpa biksi 

hin. 

SOLOMƆN BOOLA 8 

1I fa ya mu niinbe naa mu niina dɛɛsi wa o il ni, ka mu fa yaa wa pu hin nyinbaan ni 

mu faa zi yaa koti muksi i nɔɔu kaa kpa nin a du i nin ni a zaami hin, ka nandigi vɛ lɛli 

o nɔɔ. 

2Mu zi kpa hin a la mu niin damau, i la biksi min chenani daŋni du. Saha ti mu zi la 

nyɛ hin sin lɛm naa sɔɔra vɛɛn lɛm chenu i nyɔ. 

3I ningal daha nɛɛ mu sul ka i ka kpa i nindil a kor min. 

4Jerusalɛm tima nihaana, ma nyɛ mu wa ma ni ya vɔu vɔwa di ma waa zi kpa nisa a 

tasi du ya daŋni nɔ ni. 

5Nihaani ta fun ŋɔ, "Nandigi li nyaabaan aa wa ka daŋni su o nisa maga." Haan ti fun 

ŋɔ, "Mu laasɛ hinnu a li bugil naa mun ni ba fun lul hin baa yir 'apul' chen.” 

6Chendaha taa daŋni nandigi maga a gbaari min ni ka ta kpak nandigi wa i nin ni a 

gbaari min ni. Daŋni awa siki ɔmi kpoku kinkan a chi siu, amaa o yaa wa chelu a yɛli 

a chi chenani kɔha yaa yɛli din aa di kinkan chen. 

7Nii waa ki koti a dusi daŋni, pol kaa daŋni o su chenani, o nii waa ki chaksi un a ta. 

Hali nar daŋni o yogli o nisa kina maga chenani o waa ki yau daŋni. 

8Nihaan ti bazomsi ka fun ŋɔ, "Ya kpak ya towe werire o ila ha ya ki wisa. O du nan 

ka bunɔɔna waa daŋni un, yɛrɛ ya kaa ya? 

9O fa ya zagbɛrkpure, ya faa zi kpa anzunfau a sa dɛ ziŋziŋi a chiksi o tuha ni. O ka fa 

ya zɔɔnɔ, ya faa zi sɔ zɔɔnɔ karka naa were a kpok chenu a far o zɔɔnɔ.” 

10Haan ti fun ŋɔ, "Min ya zagbɛrkpure ka mu ila ka ya dam ziŋziŋi naa kpoke chen. 

Mu nibadaŋni ti gbaan zimu di saha naa mu wa na un mu bambi yaa sɔɔniu.” 

11Baal ti fun ŋɔ, "Solomɔn kpak bugili ŋmaharɛ ali doonani baa yir Baal-Hamɔn chen 

ni. Ni parɛ la doon tɛɛnɛ ti aa par kaa laa bɔ bɔtɛsa anyunyuun. 

12Solomɔn tuha yaa sɔɔniu baa laa nyɛ un bɔtɛsa nyuun ti chen. Ni parɛ taa ni o ka yaa 

nyɛ ba bɔtɛ bɔtɛrɛ ba gbaan tusa sɔɔni. 

13Mu niha daŋni, mu dɔŋtima chiŋɛu aa pɔ di ba nu i sɛma, chendaha har kaa sɛm 

sɛma ali i ŋmawe ti ni ba nu i taa.” 

14Nihaan ti fun ŋɔ un, "Mu nibadaŋni ki wa mu wati a chi chenani chɛha yaa la kɔha a 

la di diwe chen. Chɔɔsi waa pusi o bur aa la o bar nyɛni chen." 

AZAAYA 

AZAAYA 1 

1Chenani Azaaya fun chɔ o bar chɔɔli ni a na Juda pulim awa Jerusalɛm tima wɛ 

nɛɛnɛ. Azaaya naa funɛ ya Amɔs be chen chɔ a na saha naa kankoorsa nawara ba funɛ 

yir Uziya, Jotam, Ahas awa Hɛzikaya chen fun di Juda koorsa. 

2Ya Kunyan Koosa fun ŋɔ tɛɛnɛ nɔ nibinsa awa buudaha nibinsi ni di, "Maa nu mu 

wati. Bisi nawara mu lul chen ba vɛ mu nɔu. 

3Hali nuhɛ zim a kutiinau kakusi gbaan zim nara laa du aa diwe, amaa mu walɛ Ju 

tima ta waa wa zim chen. 

4"Ma banawara ya tum tagna nibinsi chen nyɛn tuchɔk niu aku ma tum tagni ta daha. 

Ma vɛu di ma waa zi jɛɛmi ya Kunyan Koosa naa du kasi a ya Ju tima Koosa chen kaa 

burigi ma gantɛla a chak un. 

5O chi ma nyuuna piin tɔu wa chɔɔri ni ka ma bambisa wi, ka yɛrɛ ma ha vɛɛnaa vɛ 

Koosa nɔɔ? Maa daŋni o lɛrigi ma diŋsiwa kinkan? 

6Chiŋi ma nyuha aa tu naasi wa kpak wudigi a gbaari chɔɔri ni chɔmunsa awa chɔra tɔ 

ma bar maga. Ma chɔɔri ta ka ha waa na chaksi koo ki mɛɛsi. Luri digi ka ha wa zu 

chɔɔri ta ni. 

7"Ma pulim ti mag burigi nyaabaannɛ ka ma tɔ zene ta maga di dina. Hɔɔra wa fuksi 

ma tɛɛnɛ ti ka ma kani aa nyini. 

8Jerusalɛm duŋduŋ kaɛɛ ba ka go unnu ka o vɛ kpak ni laa taali a chi dam ni ili lɛu. 

9Koosa naa ya yiko tiina chen fa funɛ vɛ nyɛ nibinsi ta bɔnɛ fosi anna Jerusalɛm sɔn 

fun siu o magwa a chi Sɔdɔm awa Gomora. 

10"Ma Jerusalɛm nihɛɛta awa ma bichɛsa, maa nu Koosa sɛmsɛm nɔ ma nawara ya 

Sɔdɔm awa Gomora nihɛɛta, ma nyɛ ma diŋsi ki nu Koosa chiksɛsi ta.” 

11Koosa funɛ ŋɔ nara taa niu, "Mu wara daŋni kɔɔrsa anawara ma kpa aa wa mu wati 

chen, domi mu piin na a ki damatau. Mu zi kuu wa nuhɛ awa piisisa awa buuni ta ma 

kpa wa kɔɔri kɔɔrsa aa nyɛ min chen. 

12Anti yaa ŋɔ ma di ma kpa nan kin nama waa jɛɛmi min? Anti ŋɔ ma di ma yaa waa 

nɔsi dɔŋ ni ali mu jɛɛmi dɛ nɔ ni? 

13O ya womsau wa ma yaa kpa nan papaha nɔ ki wa mu wati. Mu wa burau daŋni 

muu na ma pɛn fali diili wuzu diwe ta awa ma hiisi wuzu lisi ti awa ma Koosa jɛɛmi 

lagmisi ta, domi a magkpaa ya ki doŋ wa ali ma tum tagni ni. 

14Mu wa bura daŋni ma pɛn fali wuzu zen diwe awa ma hiisi wuzuuni ta, domi a ya 

bun yug wa mu chuŋi a wa ku a bu vɛ daŋni chuŋi. 

15"Ma wa pa ma nisi tɛ di ma sumi Koosa mu waa zi nyini ma wati hali maa daŋni ma 

sumi chenani. Mu waa zi nu, domi chɛl tɔ ma nisa. 

16Ma chaksi ma bara a wer ka ma gil tum tagni nawara mu na ka maa tum chen. 

17Maa buksi wu were tumi kaa ki dɛu nyɛni weri. Maa suŋi ba nawara nyɛn wumukse 

ni kaa ki nyɛ sunsi wa ba tutɔ kaa vɛɛn yo ki nyɛ luhaani ni.” 

18Ya Kunyan ti ŋɔu di, "Maa wa ya lisi dɔŋ wa nɛsa. Hali ma tum tagni ti sɛrɛ ma bar 

chenani mu zi chaksi mau ma chaani a chi bur. Hali ma kini sɛrɛ chenani mu zi chaksi 

mau ma pulimi a chi piisi pulim tɔn. 

19Maa nu mu nɔ ma zi di ma tɛɛnɛ nɔ diweu, 

20amaa ma chɔk mu sɔn ti a ta, muu zi nyɛ ma sitiu. Min naa ya ma Kunyan Koosa 

chen sɛm chen. 

21"Tɔha naa nibinsa funɛ kpak wuti chen zi burigi tɔha naa ya sakaallɛ. Saha digi tum 

were tima funɛ su un, amaa lalaknɔ chɛl ni yisɛ duŋduŋ kaɛɛ. 

22Jerusalɛm i funɛ chi anzunfarɛ, amaa lalaknɔ i zi wa bu kpak nyɔɔra. I funɛ chi sin 

werire, amaa lalaknɔ i zi ya nii duŋnɛ. 

23I nihɛɛti mag vɛ koosi nɔrɛ kaa ya ŋmɛrsi chɛnsa. Saha maga baa la papasau kaa laa 

fuksi nara. Ba wa la sunsa aa ta kooto ni koo a nu luhaani wumukse nawara ba kpaa 

wa.” 

24Adaha maa nu chenani ya Kunyan Koosa naa ya Israɛl tim Koosa a kpak yiko chen 

sɛm, "Mu zi muksi mau a bɔ chim, chen ni ma waa zi bu muksi min. 

25Mu zi chaksi mau a chi ba kpa luki du di ni, chen ni mu zi yisi ma doŋ magau. 

26Mu zi nyɛ ma nihɛɛta awa banawara laa zii suŋi ma wu were niu a chi chenani ma 

fun piin na ba saha digi chen. Saha ti Jerusalɛm zi bu ya tum were tima awa yɛda tim 

tɔhau.” 

27Ya Kunyan ti ya tum were ni tumrɛ, adaha o zi fosi Jerusalɛmu ka o nibinsa mag gil 

ba tum tagni ta, 

28amaa naa maga vɛ o nɔ koo a tum tum tagin o zi kpu tiinau kaa yisi un. 

29Ma tusa zi wa chɔku a ku ma funɛ jɛɛmi bugili daha koo maa funɛ par ŋmaani 

nawara ya vuga daha. 

30Ma zi hulu a chi bugil siwi koo ŋmaha nara sɔnsɔn vɛɛ tu o ki parɛ ni, 

31a chi chenani ba yaa suk din du daasi ni chen chene tum tagna tim ta wu tagna kaa 

waa di ba ka nandigi luku gɔɔki. 

AZAAYA 2 

1Wɛ nawara Koosa fun kpa nyɛ Emɔs be Azaaya ni kpa la Juda pulim awa Jerusalɛm 

tima ni chen nɛɛnɛ. 

2Wuzu digi zi wa wau Koosa jɛɛmi dɛ naa nyɛn bi nyu ni chen zi wa zini kaali dɛɛni 

maga. Pulimsi kinkan zi waa daŋni ba yir dɔŋau a la Koosa bar jɛɛmi dam ti. 

3A nibinsa zi wa ŋɔ dɔŋ ni nanu ma nyɛ ya zini kila Koosa kunkule ti nyuha jɛɛmi dɛ 

naa Ju tim Koosa ti nyɛn chen ni, o zi biksi ya kinkina o daŋni yaa yau. Yaa zi val 

nyinbaan naa o yisi di yaa val chenu, domi ya Kunyan ti biksisi taa li Jerusalɛm awa 

Zayɔnnɛ aa wa. 

4O zi wa di pulimsi ta wa sɛriyau kaa lɛrigi ba diŋsa. Baa zi wa mosi ba laal 

takoobisau a fɛkmi a chi da wisa. 

5Pulimsa waa zi bu waa la laal ni ba kaa waa zi bu wa saksi laal wuzu digi. Jekɔb 

walɛ, maa wa yaa val Koosi fitin ti ni. 

6Koosa, i vɛ i walɛ banawara ya Jekɔb walɛ chenu a ta. Pulim ti nibinsa piili nha bar 

yɛli luga aa la Filistia pulim chen tima maga nyɛnu aa tum lure tuma. 

7Nar ta tiŋ pulim digi chiksɛsiwa. Anzunfa awa salma su pulim ti. Ba nisi kini ta wa 

kpak bɔ, zaagna su ba pulim ka torokosi vɛ kpak peti. 

8Vugaa su ba pulim ti maga. Ba yaa gbiriu aa jɛɛmi ba nisa kina. 

9Nar magkpaa zi wa tu ba titi tɛɛnɛu kaa di hiisa. Mu Kunyana ta gil pɛŋ ba. 

10Ba zi wa sogli gbɛntɛl bɔ si niu ali kunkulsi nawara ya kparbunyaŋ ni koo a hur 

bɔɔsa a li tɛɛnɛ di ba sogli kaa ta na Koosa jirima awa o yiko ti tuma. 

11Wuzu wau nibine nyukpoka zi wa ta un yɔri doonee Koosi sɔn kaa zi wa zini 

buuduha. 

12A wuzu ti ya Kunyan Koosa naa ya yiko tiin chen zi wa nyɛ banawara laa dɛɛsi 

nyukpoka aa dɛɛsi zen chen maga nyɛni tu tɛɛnɛu a dau tɛɛnɛ ni a maga mag dɔŋa. 

13O zi kpu Lɛbanɔn awa Basan bugil ziŋziŋɛ ta magau. 

14O zi wa burigi bɛ ta awa kunkul zinɛ ta magau a dau tɛɛnɛ ni a mag dɔŋa. 

15O zi wa zagsi dɛ ziŋziŋɛ maga awa dam mag zachiknau a lɔ tɛɛnɛ. 

16O zi wa nyɛ peha viigi sitima were awa ki zene taa magau. 

17Nibine nyukpoka zi wa sɔɔniu. O sɔn daŋna zi wa tu tɛɛnɛu. Saha ti ya Kunyan ti 

duŋduŋ sɔn laa zi wa zini buudaha. 

18Vug taa magkpaa zi wa tau ali tɔha ti ni. 

19Nibinsa zi wa sogli gbɛntɛl bɔ si niu koo a hur bɔsa di ba sogli kaa ta na Koosi paan 

awa Koosi jirima awa o yiko saha naa o wa wa di o zigsi tɛɛnɛ nɔ. 

20A wuzu ti wa tel ba zi wa kpa ba salmasa awa ba anzunfasi vuga nawara ba kɔɔri 

chenu a ta kakusa awa zimna. 

21Koosi wa tuwa di o zigsi tɛɛnɛ nɔ nibinsa zi wa sogli gbɛntɛl bɔsi niu aku o paan 

daha. 

22Ma ta sa ma yɛdasa a zɔŋsi nibinsi ni, domi ba maga zi wa sitiu. 

AZAAYA 3 

1Lalaknɔ, ya Kunyana naa ya yiko tiina chen saksiu di o duŋni Jerusalɛm awa Juda 

kina awa o nibinsi maga. O kaa fuksi ba diwe awa ba niiti tau ali ba wati. 

2Ba nibin kpoka awa ba lanjimasa awa ba sɛriya ni diile awa ba Koosi witiinsa awa ba 

vutisa awa ba pilim nyu tima. 

3Ba lanjimasa awa ba nawara vɛ ya lanjimasa ba Koorsi ni diile awa nawara maga kpa 

lure aa tum ba tuma. 

4Koosa zi wa nyɛ bichɛsi dɔ nar tau. 

5Nar magkpaa zi wa di ba dɔŋ tim nyɔɔrau. Bunɔɔna waa zi waa nyɛ ba nihɛɛti wa 

jirima. 

6Saha waau nara zi wa yisi ba hɛɛn tuha ni a ŋɔ un, hin kpak kindɔŋ aa zi laari, adaha 

ya ya suwachak tiina ali saha naa ya nyɛn wumukse ni. 

7Amaa tiina zi wa ŋɔu mu laata mu waa ki suŋi ma, domi mu gbaan wa kpak diwe koo 

kilaarɛ. Adaha ma ta nyɛ mu ya ma suwachak tiina. 

8Wuti Jerusalɛm tima nyɛn sibir ni ka Juda pulim ka kaa chɛɛki. Kinawara ba kuraa 

sɛm kaa laa ya a wa ya Koosa tutɔ, domi ba yaa pini Koosi zomau ali gbanpulim ni. 

9Ba diŋvɛnuha ti nyɔɔra zi zɔŋ ba nyuha niu. Ba tum tum tagnau ali gbanpulim ni a 

chi Sɔdɔm tim funɛ tum chenani chen, chendaha sibirha zɔŋ ba nyuha ni. 

10Tum were tim tusa zi wa sɔɔniu, ba wɛ kaa zi wa chɔ nyinbaan niu. Ba zi wa di 

lɛmlɛm naa ba tum chiksi chenu, 

11amaa tum tagni ni tumɛ zi wa na sibirau, domi chenani ba ya nyɛ nar ni chen kaa wa 

pu ba. 

12Kina tima banawara laa pɛŋsi mu walɛ wa kina chen fuksi bau. Mu walɛ ma nihɛɛti 

ta kaa kpa ma nyuksi nyinbaan nɛ ma vɛ zim chenani ma kaa burigi. 

13Ya Kunyan ti saksɛu di o kpa o sɛm muksi ti wa, domi o saksɛu di o di o walɛ wa 

sɛriya. 

14Ya Kunyan ti waau di o wa di o nihɛɛti awa o suwachak tim ta mag wa sɛriya. O ŋɔ 

nanɛ, "Ma chɔk mu ŋmaha tau, nyausa wa ma fuksi wa su ma damsa. 

15Ma wa kpak nyinbaan wa ma fuksi mu walɛ ta kaa ki di fara tim nyɔɔra. Min naa ya 

ma Kunyan Koosa naa ya yiko tiina chen sɛm chen.” 

16Nanɛ ya Kunyan ti ŋɔ, "Ma na chenani Jerusalɛm nihaana kpak nyukpoka. Ba yaa 

valu ka ba miisisa tɛ buudaha. Baa daŋni nibaala wa saha maga. Baa yaa ziku ali ba 

val ti ni kaa kpa baŋyɔɔksa a vɔti ba naasa, 

17amaa Koosi ŋɔ di o zi lɛrigi ba diŋsau a kpa chɔra a du ba nyuuni ni kaa nyɛ ba 

nyuuni ta ta nyu nyuksa.” 

18Wuzu digi wau ya Kunyan ti zi wa la kinawara nyɛn Jerusalɛm nihaana wati chen. 

Kinawara ba kpak aa dɛɛsi nyukpok ti chen awa kinawara baa laari ba baŋsi ni awa ba 

nagbarisi ni chen. 

19O zi wa la ba tukparasi ta awa ba sɛɛtasi tau. 

20O zi wa la ba chiimsi ta awa lure sankansi ta baa du ba nisa ni awa ba chɛr ni chenu. 

21Hali wa gbini nawara baa du ba naninsi ni awa ba misisi ni chen. 

22O zi vɛɛn wa la ba takti were awa ba malɛ bɔtɛ were tau. 

23O zi wa la ba takti si nawara laa li gbanpulim awa ba see ki fiisi were awa ba 

chiimsi awa ba sɛɛta were tau. 

24Chenani ba faa zi waa sɔɔri tulale chen baa zi tau waa sɔɔri pɔu. Baa zi wa daŋni 

chɛr ki vɔwɛ were ku kaa ki vɔti ŋmɛnsa ba chɛr si ni. Ba zi wa daŋni nyuksa kuu ka 

ba nyuni ni kolsi. Ba zi wa daŋni kilaarɛ were kuu kaa ki laari gar zɛrkɛ. Ba tol ti zi 

wa burigi ba hiisau. 

25Tɔha ti nibaala awa ni kpok maga zi wa sitiu ali laal ni. 

26Tɔha ti gbaan zi wa chi nihaan naa kpak bakpela a kani tɛɛnɛ niu. 

AZAAYA 4 

1Chen saha ti wa tel nihaana nar banɔpɛ zi wa kpak nibaal bɛgimu di o kpa ba ya o 

haanasa ka baa zii nyini ba titiu, chen ni ba gbaan waa zi nyɛn a vɛ kpak baalasa. 

Koosa zi vɛɛn wa nyɛ Jerusalɛm bur la chiŋi o ba chiŋi niu. 

2Saha digi waau Koosa zi wa nyɛ tɛɛnɛ ti ki duha awa o bugila ki nɔn a tutɔ ni. Ju tima 

banawara ka a nyɛn chen zi wa di bugili ta nyɔɔrau. 

3Nibine naa maga wa ka a nyɛn Jerusalɛm ni Koosa yisi chen maga zi wa ya nibin 

wereu. 

4Ya Kunyan ti yiko ni o zi wa di Jerusalɛm sɛriyau kaa chaksi ba tum tagna awa chɛl 

naa li dooni chen a ta. 

5Saha ti ya Kunyan Koosa zi wa kpa dobaalau aa chaani tɔsa anawara go un chen 

maga nha ka din kaa chaani ba dusum. 

6O yiko ti zi wa tɔ nha tiu ka tɔha ti na basɔn kaa nyɛ dooni burigi doonani laa fosi 

nara ali doon awa peha ni. 

AZAAYA 5 

1Maa nu mu wati ka mu lɔ mu chɛn bool nɔ o yaa kpak aa lɔ ŋmaha ni ali kunkule bar 

weri ti ni chen. 

2O hur tɛɛnɛ tiu kaa pa bunkul ta a du, o sa dɛ ziŋziŋirɛ a kok a a hur bɔ di o lorki 

chɛɛnsi ta a du, o pɔu di bugil ti nɔn ta sɛɛri, amaa nɔn ta mag funɛ haasiu. 

3Adaha lalaknɔ ma nawara nyɛn Jerusalɛm awa Juda ni, ma nyini mu wa mu bugili 

ŋmaha nɔ a nee. 

4Baŋa werwa mu bu ya ŋmaha ti ni a kaali chenani mu ya nan? Yɛrɛ mu yaa waa 

daŋni nɔn sɛɛma ka a yaa ya ki hoota? 

5Lalaknɔ mu kaa ŋɔ hinnu chenani mu kaa ya mu bugili ŋmaha ti, mu zi yisi ŋmɛn tiu 

kaa zaag zachik ti dau, chen ni sel zene zi zu di nɔni tau kaa chemi a ni. 

6Mu zi nyɛ kɔha nyu o tuha niu mu waa zi tɔrki nɔn ta koo a par a tuha, amaa mu zi 

nyɛ sɔti wa kɔsi su o tuhau. Mu wa zi nyɛ doon ni a du a ni. 

7Israɛl ya Koosa naa zene a kpak kpok awa yiko a kaali kina maga chen ŋmaha ti, 

Juda tima ka ya bugili ta o du chen. O funɛ daŋni baa tum tum werewa, amaa ka ba 

nyɛn nar kpuuli ni. O funɛ daŋni baa ya jirimarɛ, amaa ba nyausa funɛ wiiu saha 

maga. 

8Tuchɔk nyɛn ma banawara yausi damsa awa tɛɛnɛ a gbaari ma damsi taa ni chenu. A 

ka tamau nara zi wa daŋni bar nyɛni ku ka ma duŋduŋ nyɛn. 

9Mu nuu ka ya Kunyan naa ya yiko tiin chen sɛm di dam zene awa dam were nama 

maga zi wa chɔ huliu. 

10Ŋmaha nakpaar fi bugila zi wa nɔn nakpaar bɛgim bugil nɔnɛu. Ki duha kɔksa kaa zi 

wa nɔn ki duha fi nɔnau. 

11Sibira nyɛn banawara yaa si chɔɔsa a chɔ dɛu sin kpok chen niu awa banawara yaa 

la chɔ sin dɛ ni, hali o wa biri a ku baa laa daŋni ba dɛɛsi daha. 

12Ma wuzu zen diilisi ni ma kpak ki mosɛu awa sina aa nyɔ, amaa ma wa zim kinkina 

ya Kunyan Koosa ya. 

13Adaha Koosa zi kpa mau a nyɛ pulim digi tim ni ba kpaksi ma kaali. Ma nyu tima zi 

wa na lɔsau a siti ka nnyɔksa ka wa kpu ma jɛrigɛ ta maga. 

14O chi hugilsi ta puksi a nɔɔnau a kani aa pɔ siwɛ. A kanɛu aa pɔ jɛrigɛ awa nibin 

baalim tima. 

15Nibinsa maga zi wa di hiisau. Banawara kaa laa zer ba titi zi wa tu tɛɛnɛu, 

16amaa ya Kunyan Koosa naa ya yiko tiin chen yaa biksi o zenzenu ali o tum were 

tumi ni. O vɛɛnaa biksi o kasiu ali o sɛriya diili ni. 

17Diche ti ni piisisa zi waa se kɔsau kaa buuni ka na a ba zɔɔlɛ. 

18Sibira nyɛn ma niu, domi ma waa koti aa yisi tum tagna ali ma ni. 

19Ma yaa ŋɔu di Koosa ki ya chenani o sɛm di o kaa yau chen, chen ni yaa zi na wa ya 

si ni. Ma yaa vɛɛn ŋɔu, nyɛ Israɛl Koosa kasi ti ki tum o tuma ya zi na kinkina o 

kpaku o bambi ni. 

20Ma nawara laa yir ki tagin wa ki weri kaa laa yir ki weri wa ki tagin chen sibira 

nyɛn ma niu. Ma yaa kpa birsau a burigi chaani a ka kpa chaani a burigi birsa. Ma yaa 

nyɛ ki haasi burigi ki mɛlsiu kaa nyɛ ki mɛlsi burigi ki haasi. 

21Ma nawara laa lisi di ma nɛɛkɛu kaa kpak zima kinkan chen sibir nyɛn ma niu. 

22Ma nawara ya sin kɔlbasa ni nyɔɔlɛ kaa kpak bambi sin lakmɛ ba nyɔɔlɛ ni chen 

sibir nyɛn ma niu. 

23Ma yaa la suŋiu nar wati kaa nyɛ tum tagni tima la damsi yɔri ka vɛ nyɛ ba nawara 

vɛ kpak galimsa chen na wuti. 

24Chenani kɔli hulɛ awa kɔsi yaa wa hul aa di din chen ma gbaan munchiiksa zi wa 

pɔu ka hul, aku maa vɛ chenani ya Kunyan Koosa naa ya yiko tiina kaa ya Israɛl 

koora chen sɛm chen daha. 

25Koosa na paannɛ a du o walɛ ni kaa laa saksi di o lɛrigi ba diŋsa. Bɛ ta zi wa zigsiu 

ka siwɛ wa chɔ palɛ ni a chi chaasa. Chen maga yɔri, Koosa paan ti waa zi wa peti see 

o kur lɛrigi ba diŋsa. 

26Koosa zi wa biksi sɛhɛrau di pulim nyɛn ba booli ni. O hu feelle aa yir ba di ba li 

tɛɛnɛ nɔ ba peti a wa. Doonee ba chɔ wa lalaka. 

27Ba nandigi wara ku nandigi wara buti, ba see wara biri ba ka wara chɔ do. Ba 

nandigi chɛr gar wa ur ba nandigi natau ka wa kasi. 

28Ba laal tosi taa diu ka ba hɛm ta mulsi a saksi pɔ yooli. Ba zaagni na hokla chi hɛm 

wa ka ba torokosi naasi chi kanvilima. 

29Ba lanjima sa wosiu a chi gbogimtisa a chi ba kpu sel zen a chuŋi aa la doonani nar 

zi vɛ zeri ni. 

30Chen wuzu ti wa tel, baa zi waa wosiu ali Israɛl ni a chi teku nii wa. Nar zi wa nyini 

pulim tiu o kpak tuchɔk kinkan, domi dobaala zi wa tɔ pulim tiu o biri a bu vɛ kpak 

chaani. 

AZAAYA 6 

1A bun naa kankoor Uziya fun siu chen mu funɛ na ya Kunyan tiu ka o kani o kankoor 

kor ni ali ba zen ni ka o ki laari ti su Koosa dam ti maga. 

2O ba kani ti ni ki zaalɛ wa chɛnɛ funɛ chiŋi a go un awa chɛnɛ ba nɔr nɔr ni ki zaalɛ 

ta mag funɛ kpa a chɛnɛ a lɛlɛwa a tɔ a see kaa ka kpa a lɛlɛ a tɔ a bara kaa kpa a lɛlɛ 

nawara ka chen aa za. 

3Ka ba maga ŋɔ dɔŋa ni nan: "Kasi! Kasi! Kasi! Ya Kunyan Koosa naa zene a kpak 

yiko awa kpok a kaali kina maga chen du kasirɛ! O jirima su tɛɛnɛ nɔ maga.” 

4A taani ta fun nyɛ Koosa jɛɛmi dɛ ti zigsi ka jɛɛmi dɛ ti magkpaa fun ya nyɔɔsa. 

5Mu fun ŋɔ, "Mu nyɛn tuchɔk niu, domi mu nyuksɛ Koosa nyinbaan tiu mu ya nibine 

naa ya tum tagni ni tumirɛ kaa vɛɛn nyɛn banawara laa tum tum tagna banbaan ni. Mu 

see fun na ka o jirima awa o yiko ti fun su tɛɛnɛ maga.” 

6Doonee ki zaalɛ ta digi za a wa li mu wati a kpa dinhal naa o fun kpa li Koosa biŋbiŋ 

ti ni chen. 

7A wa gbaŋsi mu nɔtune kaa ŋɔ, "Kin nɔ gbansi i nɔtuniu i galimsa ti wa i tum tagna ti 

mag kaalu?” 

8Doonee mu nu ka ya Kunyan ti ŋɔ, "Antirɛ mu zi tum o la tumi ti nyɛ ya?" Doonee 

mu fun ŋɔ, "Min nɛɛnɛ, tum min.” 

9O fun ŋɔ, "Kila a la ŋɔ nara nama ni nan wi nɔ di baa zi nu sɛmau ba ka waa zi nu a 

muna. Ba zii nau ba kaa waa zi na kindɔŋ. 

10Nyɛ nar nama bambi si yuk ka ba diŋsi gbiti ba see tɔ o vɛ ya chen ba zi kpa ba see 

ta ki nyiniu ka vɛɛn kpa ba bambisi ta ki nu sɛm muna ka burigi a na tiibi.” 

11Mu fun pɛɛsi, "Mu Kunyana, saha yɛrɛ nan nɔ zi wa tum?" O fun ŋɔ, "See pulimsa 

wa chɔ dichena ka nibinsi ta nyɛn a ni dɛɛni wa nyɛn a vɛ kpa nibinsa ka pulim ti zi 

burigi diche. 

12Mu zi wa duŋni nar ta ta bar boli niu ka pulim ti burigi diche. 

13Nar fi tuha ni hali nibin bɛgim kpalimi pulim ti ni o gbaan zi kɔŋi o miisau. O zi chi 

bugil naa ba teŋ ka o chel lirɛ. "Chel ti chiŋɛ Koosa nibin falɛ ba chiŋi nɛɛ chen." 

AZAAYA 7 

1Saha naa Ahas naa funɛ ya Jotam be awa Uziya niha chen fun dɔ Juda pulim chen 

laal funɛ wa chel ba ni Siriya tim koor Rezin awa Israɛl tim koor Rɛmalia be Pɛka 

funɛ wa di ba wa chem Jerusalɛm, amaa ba waa fun nyaŋi. 

2Saha naa laaboor fun la pu Juda tim koor ti di Siriya tim lanjimasa wa go Israɛl pulim 

di ba chem ba bar funɛ jigiri a chi bugil kpachaka. 

3Doonee Koosa fun ŋɔ Azaaya ni, "Kpa i be Sɛwa-Jasuv aa la a la chem kankoor 

Ahas. I zi la na unnu nyinbaan ni doonani gati ni sɔlɛ taa tum chen awa doonani nii ti 

la peti chen. 

4Ŋɔ un di o nyɛnɛɛ o saksi pɔ kaa kani baalim kaa ta nyɛ o banchesi ki yɛli ka oo ɔmi, 

domi Siriya tim awa ba koor Rezin awa kankoor Pɛka wɛ wa bu kpa hansura a chi 

daasa abalɛ nyɔɔsa pa. 

5Siriya awa Israɛl tim wa ba koora vɔu vɔurɛ. 

6Ba saksɛu di ba chem Juda pulim a du nar ta wa hansura di ba ta zu ba pulim kaa kpa 

Tabeel be a kansi kor ti ni. 

7"Amaa min naa ya ma Kunyan Koosa chen ŋɔ di nan waa zi kur ya, 

8domi Siriya wa bu kpok kaali Damascɔs naa ya o tɔ zen chen. Damaskɔs gbaan wa 

bu kpok kaali kankoor Rezin, amaa Israɛl waa wara bun fumnɔra daanyuun tuha ni, o 

waa zi bu wa chi pulim. 

9Israɛl wa bu kpok kaali Samaria naa ya o tɔha zen chen. Samaria ka wa bu kpok kaali 

kankoor Peka, ma yɛdasi vɛ chiŋi ba bɛgim ma gbaan waa ki chiŋi ba bɛgim.” 

10Koosa fun vɛɛn sɛm sɛma Ahas wati a ŋɔ, 

11"Pɛɛsi ya Kunyan naa ya i Koosa chen di o nyɛ hin sɛhɛra di o zi li tɛɛnɛ mun niu 

koo buudaha ni.” 

12Ahas fun ŋɔ, "Mu waa zi pɛɛsi a kpa Koosa du zamsi ni.” 

13Doonee Azaaya fun ŋɔ, "Ki nu bar nɔ, koor Devid zɔɔnɔ chenani o ya wu tagin wa i 

ur nibine jɛrigisa ali un ni nan o wer wa i ur Koosa gbaan jɛrigisau. 

14Adaha Koosa titi zi nyɛ hin sɛhɛra tiu, nihapɔl digi zi lul nibabichɛlau a du o sɔn 

Imanuɛl. 

15Saha naa o wa zim wu were wa wu tagin yisi o zii di tuun awa nuillu. 

16Hali sari ka chen saha ti wa tel wa o zim ki weri wa ki tagin, tɛɛnɛ naa ni koorsi balɛ 

taa nyɛn aa muksi ma chen zi wa chɔ huliu. 

17"Ya Kunyan ti zi wa kpa wumukseu a du hin awa i walɛ wa koor zɔɔnɔ ti maga ni a 

chi chenani Israɛl tim fun puriki ali Juda tim ni chen hali Asiriya tim koor titi. 

18"Saha ti wa tel ya Kunyan ti zi wa hu feelau o ya sɛhɛra di Ijipt tim ta kaa lagmiu a 

chi chɛnyɛsa a li ba bole a wa ka Asiriya tim ta ka wa li ba pulim wa a chi tuun be. 

19Ba magkpaa zi wa sa damsau nɛŋbɔsi ni awa gbɛntɛl bɔsi ni ba kaa zi wa tɔ sɔta awa 

kɔsi magwa. 

20"A wuzu ti wa wa ya Kunyan ti zi wa funi nar nyunau wa leesa ni hali a la tel pol 

nyuha. Asiriya tim koor ti kaka, o kaa wa funi o nyuha awa a naasi pusa awa o tɔm 

magwa a ta. 

21"A wuzu ti nibaal digi zi wa kpak nuha beu awa piisisa abalɛ a haa nyini, 

22chenani a kaa waa nyɛ un nuil kinkan chen daha o zi waa nyɔ nuil awa tuunu. 

23"A wuzu ti wa tel ŋmaha zene awa kuduha naa kpak malɛ kinkan zi wa burigi sɔta 

awa daasau. 

24Nibinsa zi wa kpa tosi wa hɛma a wa dooniu. Pulim ti maga zi wa burigi sɔta awa 

daawisau, 

25amaa kunkulsi nawara ba yaa kpa saanpara aa par chen ma waa zi waa la dooni a ku 

sɔti wa daawisi daha, amaa doon zi wa burigi doonani baa vɔti selau kaa ya nuhɛ bar 

diili." 

AZAAYA 8 

1Koosa fun ŋɔ min, "Zer tɔn zenzen naa i kpak aa sɔbi chen a sɔbi nan wɛ nama sak o 

ni maa nyini lalaka. 

2Dɛu nibinsa banawara nar zi kpa o yɛda a zɔŋ. Ba waa ya Uria awa Jɛbɛrɛkia be 

Zɛkaraya ba ya sɛhɛra tima.” 

3Saha ti gantɛl ni mu haan fun kpak lou a lul nibabichɛla. Ya Kunyan ti fun ŋɔ min di 

mu du o sɔn nyini lalaka awa fuksi lalaka. 

4Sari ka be ti zi wa kpak nɛha, o zi waa yir o niina wa mau, kaa laa yir o nyɛn wa 

nyana baba, Damaskɔs nisi ki damati awa Samaria ki yogle maga zi wa zu Asiriya 

koor nisau o kpa kaali o pulim. 

5Ya Kunyan ti fun ŋɔ min, 

6"Nar nama vɛ nii ti nawara nyɛn Silowa ni aku kankoor Rezin awa kankoor Pɛka 

daha. 

7Min naa ya ya Kunyan chen zi kpa Asiriya tim koora awa o lanjimasi magau a bur la 

Juda pulim. Ba zi wa la suwachaku a in a chi Yufuretis mɔɔga nara yaa su a pusi ta 

jibaŋ ni chen. 

8Ba zi wa chaasi Judau a chi nii wa di nara hali a wa tel o baŋna kaa tɔ o kin maga.” 

9Ma kpa hansura a lagmi ma pulimsa awa ma nawara bol dɔŋ ni tɛɛnɛ nɔ ni, ma saksi 

pɔ laal chemi, amaa ma nyɛ hansur kpak ma. 

10Maa vɔu ma vɔusa, amaa a waa zi ya wuti maa sɛm chenani maa daŋni, amaa a kaa 

ya sɛm chɔkmuwa, domi Koosa nyɛn ya wati. 

11Ya Kunyan Koosa naa zene a kpak yiko awa kpok chen daha o funɛ tɛ min ninu di 

mu ta wa tiŋ nyinbaan naa mu walɛ taa tiŋ chen a fun ŋɔ, 

12"Ta tiŋ nyinbaanasi nawara nar taa tiŋ aa tum ba tuma taa chen ka ta waa ɔm wɛ 

nawara baa ɔm chen ni. 

13Ki lisi di min naa ya Koosa zenzen chen du kasirɛ min lawa maa ɔm min. 

14Mu hansur kasi ti daha mu chi bunkol nara nar nɔsi aa kaalirɛ mu chi torokore a kaa 

kpaksi Juda awa Israɛl tima awa Jerusalɛm nara maga. 

15Nar kinkan zi wa chesiu kaa ki mosi kina toroko kaa zi wa kpak bau, Koosa fun tɛ 

ba nin di ba taa sɛm sɛma ali siwɛ wati.” 

16Ma nawara ya mu gantɛl tiŋsi nan maa doso kaa kpak Koosa sɛmsɛm naa o kpa nyɛ 

min chen. 

17Koosi sogli o titiu ali o walɛ wati, amaa mu ya un yɛdau kaa kpa mu tahama du un 

ni. 

18Min nyɛn bar nɔ awa ya Kunyan ti bisa nawara o kpa nyɛ min chen. Ya Kunyan 

Koosa naa zene a kpak kpok awa yiko a kaali nara maga ka o kankoor koor nyɛn 

Zayɔn ni chen kpa sɛmsɛm nara nyɛnɛ a vɛ kpak petire a nyɛ o walɛ Israɛl tim ni. 

19Nara yaa ŋɔ ma di maa la vutisi wati a la nyini nan o wa werwa nibinsa pɛɛsi koo a 

nyini ba Koosa wati kaa? O la wa nar tau nyini siwɛ wati aa nyɛ miisi tim niu? 

20Jɛrigi ba a ŋɔ di maa nu chenani ya Kunyan ti biksi maa chen ma taa nu siim tagni 

wati, domi chenani aa sɛm maa chen wa wer. 

21Nar taa zi wa nyɛn pulim ti niu aa yo a vɛ kpak ba kani ba tusaa zi wa chɔku ka lɔsi 

kpak ba. Ba lɔsi ti wa ba paan ti zi wa nyɛ ba ŋɔ nɔu a nyɛ ba koora awa ba koosi ni. 

O waa gali ba wa nyini buudaha ni, 

22koo a gur nyuha a du tɛɛnɛ ni, amaa ba waa zi wa na kindɔŋ a gbaari wumukse awa 

birsa naa kpak hansura a chi ba duŋni ba la du un ni. 

AZAAYA 9 

1Nyinbaan waa zi wa nyɛn wa ba chɔ sogli kaa ka nan wumukse naa chɔɔsi pusi digi, 

Zɛbulum awa Naftalai zɔɔnɔsi tɛɛnɛ nibinsa funɛ wa di hiisau saha digi, amaa chɔɔsi 

pusi digi jirima zi waa wa ba koor niu piili Mɛditareniɛn teku nha ba yɛli ni aa ka 

Jɔɔdan mɔɔg ti jibaŋ digi hali a la tel Galili titi doonani hɔɔri taa nyɛn chen. 

2Nibinsi banawara laa val birsi ni chen na chaani zenzenu. Ba yaa nyɛn birsi tɛɛnɛ nɛɛ, 

amaa lalaknɔ chaani zi chaani bau. 

3Ya Kunyan Koosa, i gbaari ba pulim tiu, i gbaari ba tusɔɔnau. Ba tusa sɔɔnɛu a ku 

chenani i tum chen daha a chi chenani nar yaa wa kum niŋmɛna o tuha sɔɔni chen koo 

a chi chenani ba yaa bɔni kapati kina nyɛ maa chen. 

4I bote daa yug naa yaa nyɛ ba kuusi chennu awa daŋkpal nara yaa chaŋsi ba 

hanpɛɛmisi chen. I chem nyaŋi pulim nara laa muksi i walɛ chen nibinsau a chi 

chenani ma fun piin chem nyaŋi Midian tima saha digi chen. 

5Lanjimasi nawara laa chem laal ti chen natausa awa ba taktisi nawara mil chɛli chen 

magkpaa zi wa di dinu. 

6Ya lul nibabichɛlau o zi ya nyuu tiinau. O sɔn zi wa ya alaazibu ni kpaamiu Koosa 

zenzen nyana naa vɛ kpak peti awa tusɔɔn Koora. 

7O yiko ti zi bukoo gbaariu. O zɔɔnɔ zi wa nyɛn tusɔɔn niu saha maga. O zi wa di 

koorau saha nara kankoor Devid vɛ wa nyɛni a vɛɛn wa tiŋ wuti wa tusɔɔn 

nyinbaanasa piili lalaknɔ aa la saha ba peti. 

8Ya Kunyan Koosa ti ŋɔ nɔrɛ a nyɛ Israɛl pulim awa Jekɔb zɔɔnɔ nibinsa ni. 

9Israɛl tim maga awa banawara nyɛn Samaria ni zi wa zim di ba ya nanu. Lalaknɔ ba 

kpak sɔn daŋna awa nyukpoka a ŋɔ. 

10Birchisi dɛɛni taa chesu, amaa yaa kaa sa aau wa bunkoli ni. Daa kpok ta bɔnɛ 

chesu, amaa ya kaa kpa bɔnɛ wa a zɔŋsi a ni. 

11Ya Kunyan Koosa wuklɛ o dɔmau di o chem ba. 

12Aram tima chiŋɛ nha ba yɛli nɛɛ ka Filistia tim ka chiŋi nha ba cheli ni a puk ba 

nɔɔna di ba lilsi Israɛl tima, amaa yɔri Koosa paan ti ha wa siu o ha vɛɛn aa saksiu di 

o lɛrigi ba diŋsa. 

13Ya Kunyan Koosa lɛrigi Israɛl tim diŋsa chen yɔri di ba ha wa vɛɛn gil ba tum tagni 

ta kaa bur la o wati. 

14Ya Kunyan ti zi wa kpa wuzu bɛgim a lɛrigi Israɛl tim awa ba nihɛɛti diŋsau. O zi 

wa ŋmɛnsi bau a ta piili nyuha ni aa la munzuha. 

15Nihɛɛta awa jirima nibinsi taa ya nyuha, munzuha ti ka ya Koosi witiinsa banawara 

biksisa ya nusunsi chen. 

16Ba nawara ya nar nama nihɛɛta chen nyuksɛ ba a tau a nyɛ ba bambi si burmi. 

17Adaha Koosa tuha waa sɔɔni aku ba bunɔpɔl ta daha o ka waa zi ɔm banawara vɛ 

kpak nyama awa baalasi chen siki, domi ba magkpaa ya tum tagni ni tumɛ wa kaa vɛ 

zim Koosa. Kinkina maga baa sɛm ya lisi tagniwa. A nama mag yɔri Koosi paan ti ha 

wa chel. O ha vɛɛn aa saksiu di o lɛrigi ba diŋsa. 

18Nar taa tum tagni ta buu a chi din aa di sɔta awa kɔsa. O buu a chi din di du ka 

nyɔɔsa zini buudaha. 

19Ya Kunyan Koosa naa ya yiko tiina chen na paan daha o diŋlɛrigi tii buu a chi din 

ali pulim ti mag ni aa di nar maga, amaa nar mag kaa wa wi aa nyɛ o titi nɛɛ. 

20Saha ti nara wa burigi doonani o zi na diwe naa oo daŋniu, amaa ba lɔsi ti waa zi wa 

siu. Ba zi vɛɛn waa see ba bisau. 

21Manasɛ tima awa Ifrɛɛm timaa chem dɔŋau kaa vɛɛn lagmi dɔŋ ni aa chem Juda, 

amaa yɔri Koosa paan ti ha wa vɛɛn siu, domi o ha vɛɛn aa saksiu di o lɛrigi ba diŋsa. 

AZAAYA 10 

1Tuchɔk nyɛn ma niu ma nawara laa chiksi chiksi kpoka aa muksi mu walɛ ta chen. 

2Chene ma vɛɛn aa muksi nyausa ba vɛɛ ya ba tutɔ kaa laa na wu were. A ya vɛɛn aa 

fuksi luhaana awa sunsi kapatisa. 

3Ya Kunyan ti wa lɛrigi ma diŋsa, yɛrɛ a kaa wa du ma ni saha nara o wa kpa tuchɔk 

ali tɔha bar boli wa ma ni? Leene ma kaa wa chɔ la sogli? Leene maa zi wa kpa ma 

nin kina nama sogli? 

4Ba zi wa kpu mau laal ni kaa ki lɛrigi ma a chi banawara ba kpaksi la tɔ dɛ. A 

magkpaa yɔri ya Kunyan Koosa ti paan waa zi wa siu, domi o ha zi vɛɛn wa tɛ ninu di 

o lɛrigi ma diŋsa. 

5Ya Kunyan Koosa funɛ ŋɔ Asiriya pulim tima niu, "Mu kaa nyɛ ma warɛ lɛrigi 

banawara mu na paan a du chen diŋsa. 



1028 

 

© 1999,  Wycliffe Bible Translators, Inc. 
 

 
 

 

6Mu tum Asiriyarɛ di o la chem pulim naa vɛ zim Koosa chen nibinsa. Banawara nyɛ 

paan nu min, mu tum bau di ba la pa ba kina maga kaa ŋmɛ nar taa kaa nɔsi ba ni a chi 

nyinbaan chaasa.” 

7Amaa Asiriya gɔmna kpak lisi taginnɛ ali o bambi ni, domi oo lisiu di o la chem 

pulim damata. 

8O yaa dɛɛsiu di, "Mu lanjimasi maga ya koorsiwa, 

9di mu chem nyaŋi Kalno awa Kakɛmis anawara nyɛn Hamaf awa Apad ni chenu. Mu 

chem nyaŋi Samaria awa Damaskɔs. 

10Mu tɛ ninu di mu lɛrigi pulimsi nawara nibinsa laa jɛɛmi vug chen diŋsa. Vug taa iiu 

a kaali vuga nawara nyɛn Samaria awa Jerusalɛm ni. 

11Mu chem nyaŋi Samaria awa o vug mag wa chene mu vɛɛn kaa chem Jerusalɛm 

tima awa ba vug taa baa jɛɛmi chen.” 

12Amaa ya Kunyan ti ŋɔu, "Mu pete kinkina mu kaa ya Zayɔn bi nyuha ni chen mu zi 

lɛrigi Asiriya koora diŋnau aku chenani o kpak nyukpoka chen daha.” 

13Asiriya tim koor ti kanɛu kaa laa ŋɔ di, "Mu nisa kpok nyɛ mu tum chen mu zima ka 

nyɛ mu zim wɛ muna. Mu fuksi ba tɛɛnɛ si bɔsau kaa pa ba nisi kina magau. Mu nɔsi 

nar taa niu a chi nuwɔl. 

14Pulim ti tɔsi mag funɛ chi zimebe zaŋnɛ mu fun nyaŋi a lagmi ba nisi kina lalaka a 

chi zimebe lagmi o hala. Nandigi waa fun lɛli o nɔ a sɛm min wudigi. Mu ka waa fun 

nu taa digi ali bar digi ni.” 

15Gatere zi koti ŋɔ di waa kpak nyuha kaali naa kpak un niu? Koo kapinta chise zi 

koti ŋɔ di waa zen kaali nara kpak un aa teŋsi daasi chenu? Daŋkpala waa ki zer 

nibine a tɛ see nibine laa zi koti a zer daŋkpala a tɛ. 

16Ya Kunyan Koosa naa ya yiko tiin chen kaa kpa wichɔtirɛ a wa lɛrigi banawara di 

puŋ lalaknɔ diŋsa. Ba barasi ni din zi wa nyɛnu aa bu a vɛɛ dusi. 

17Koosa nara ya Israɛl tima fitina chen zi wa burigi dinu a koti di kin maga wuzu 

bɛgim tuha ni, o zi koti diu hali wa sɔta awa daapilsi ni. 

18Su naa kpak tɛɛnɛ chen wa o ni pari magkpaa zi wa laŋi dinu a di a chi chenani 

wichɔ tagin yaa kpak nar a kpu un chen. 

19Bugili taa zi wa di dinu hali bichɛla gbaan wa koti wa nyaŋi a nawara ka chen. 

20Saha wau Israɛl tim banawara ka chen zi bu vɛ wa kani ki nyin pulim nara nyaŋɛ ba 

chen see ni. Ba zi wa kpa ba yɛdau a du Koosa nara ya Israɛl Koosa kasi chen ni. 

21Israɛl tim taa bambisa zi wa bur wa Koosa nara ya yiko tiin chen watiu. 

22O ya wutiu di lalaknɔ Israɛl tim taa iiu a chi mɔɔg hɛchɛ, amaa tamafini kaa wa bur 

wa. Laal kur chiŋi ba di ba chem. 



1029 

 

© 1999,  Wycliffe Bible Translators, Inc. 
 

 
 

 

23Wutirɛ pulim nɔ mag ni Koosa naa ya yiko tiina chen zi wa kpa laalu a wa a chi 

chenani o piin sɛm chen. 

24Nanɛ Koosa naa ya yiko tiina chen ŋɔ o walɛ banawara nyɛn Zayɔn ni chen, "Hali 

Asiriya tim taa muksi ma a chi chenani Ijipt tim ta funɛ muksi ma chen, ma ka ta nyɛ 

hansur kpak ma. 

25A ka tamau ka mu lɛrigi ma diŋsa peti kaa la chem nyaŋi ba. 

26Min nara ya ma Kunyan Koosa naa zene a kpak kpok awa yiko a kaali kina maga 

chen zi tuk bau awa mu vurim nɔ ni a chi chenani mu fun tuk Midian tim ta ali Ɔrɛb 

gbɛntɛl ni chen. Mu zi lɛrigi Asiriya diŋnau a chi chenani mu fun lɛrigi Ijipt tima 

diŋsa chen. 

27Saha ti wa tel mu zi wa yisi mau ali Asiriya tim nisa ni, chen ni ba bun yuk ta waa zi 

bu wa ya buna a nyaŋi ma hanpɛɛma.” 

28Lanjimasi nawara funɛ ya ba dɔm chen funɛ chem Ayaf pulimu. Ba funɛ val Migrɔn 

banbaan nɛ kaa kpa ba diwe a ta Mikmas ni. 

29Ba galɛ ba vali ti niu kaa kaa chɔ Geba ni hansur funɛ kpak banawara nyɛn Rama ni 

ka kankoor Sɔɔl tɔha naa baa yir Gibea chen tima ka fun si chɔ. 

30Maa chɛɛmi Galim tima, maa nu Laisa tima ka ma Anatɔf tima ka jɛrigi pɛɛsi nɔ. 

31Madmɛna awa Gebim tima chɔu di ba fosi ba miisisa ni. 

32Zinan ma dɔm taa nyɛn Nɔb ni a gurimi ba nisa aa yagsi ali Zayɔn bi ti nyuha ni ali 

Jerusalɛm ni. 

33Koosa naa ya yiko tiin chen zi wa nyɛ ba chesi tɛɛnɛ niu a chi bugil hulsa nawara ba 

teŋsi ta. Naa ya ba nyukpok awa ba nyuha tiina zi wa chel tɛɛnɛ niu a ya jɛrigi. 

34Koosa zi wa ŋmɛnsi bau a lɔ a chi baa feu bugila ali duu tuha ni wa chise ni, a vɛɛn 

chi Lɛbanɔn bugil were ta chesi. 

AZAAYA 11 

1Devid zɔɔnɔ ti nibinsa chi bugil naa ba teŋ daurɛ, amaa chenani bugil munchiik yaa 

tasi hulsi chen chene koor fali vɛɛn kaa wa li Devid zɔɔnɔ ni. 

2Koosi siim ti zi wa nyɛ un nɛhau awa zima awa lisiu o dɔ o walɛ ta. O zi wa zim 

Koosa tutɔu aa nyɛ un jirima. 

3O nyuha wi zi wa ya Koosa ɔmiu. O waa zi waa nyini nara see ni kaa ki di ba sɛriya, 

o ka waa zi waa nu nara sɛma, 

4amaa o zi waa di nyausa wa sɛriyau ali wu were nyinbaan ni. O zi waa yo banawara 

vɛ kpak ni suŋɛ chen nyuha niu. O zi wa lɛrigi nar diŋsau hali ba tum tagni tim wa siti. 

5O zi wa kpa tum wereu a vɔu o chɛra kaa ka kpa tu bɛgim a go o bara. 

6Gbogimtisa awa piisisa zi wa lagmi nyɛn ba bɛgim niu awa tusɔɔn ni. Wiibaagsa kaa 

zi wa lagmi buuni niu aa chɔ. Nuhɛ bisa awa gbogimti bisa zi wa lagmi ki di diweu ka 

bichɛsi ki gbaŋ a. 

7Nuhɛ awa zɔɔta zi wa lagmi ki diu ka a bisi lagmi dɔŋ ni a chɔ wa tusɔɔn ni. 

Gbogimitisa zi waa se kɔsau a chi nuhɛ. 

8Hali bichɛl wa chiŋi aa zɔ dum tagin o waa zi dum un a chi ki tagin digi, 

9kindɔŋ waa zi bu wa nyɛn Koosa bi nara baa yir Zayɔn chen ni. Koosi zima zi wa su 

tɔha tiu a chi ni wa su mɔɔga. Banawara nyɛn yosi ni chen zi wa bur wa damau. 

10Wuzu digi waau koor fali nara kaa li Devid zɔɔnɔ ni chen kaa wa ya sɛhɛra a nyɛ 

pulimsi ni. Baa zi wa lagmi o koor tɔha ti niu a nyɛ un jirima. 

11A wuzu ti wa tel Koosa zi wa biksi o yikou a vɛɛn kpa o walɛ banawara funɛ 

kpalimi Asiriya, Ijipt, Petrɔs, Sudan, Elam pulimsa ni awa Babilɔn awa Hamat ni awa 

pulimsa nawara nyɛn nii nɔɔsi ni chen a wa dama. 

12Koosa zi wa zer gar digi tɛu a biksi sɛhɛra di banawara funɛ pisi dɔŋ ni chen o vɛɛn 

kaa lagmi bau dɔŋ ni ali Israɛl awa Juda pulim ni. 

13Israɛl zɔɔnɔ waa zi bu di handɔti ki du Juda ni, Juda ka waa zi bu ya Israɛl dɔm. 

14Ba zi wa lagmi dɔŋ niu a chem Filistia tim ta ali nha ba cheli ni. Kaa fuksi banawara 

nyɛn nha ba yɛli ni chen kina. Ba zi wa chem Idɔm awa Moab tima magau ka Amɔn 

tim gbaan zi wa sak ba ni. 

15Koosa zi wa nyɛ Mɔɔg Sɛɛm ti hɛɛsiu kaa vɛɛn kpa pe kpok wa a wa hɛɛsi Yufuretis 

mɔɔg ti kaa zi ka pol wisa a ba nɔpɛ, chen ni nar maga zi koti val la jiu. 

16Asiriya tuha ni nyinbaan tore zi wa chɔu Israɛl tim banawara ka chen tiŋ kila a chi 

chenani ba nawaalsi fun piin ya Ijipt ni chen. 

AZAAYA 12 

1Wuzu digi wau nibinsa zi wa lɔ nan bool, mu zaami hinnu a ŋɔ, "Mu Kunyana, i funɛ 

na paanu a du min ni, amaa lalaknɔ i sɔɔnɛ mu bambiu kaa bu vɛ na paan a du min ni. 

2Koosa ya mu ni fosi mu sii zi su unnu kaa ta buu ɔm un. Koosa nyɛ min yiko awa 

kpok, waa ya mu ni fosi. 

3Chenani nii sɔn yaa kpu nnyɔksi kɔrsi chen, chene Koosa nibinsa tusa yaa sɔɔni saha 

naa o fosi ba. 

4Wuzu digi waau nibinsa zi waa lɔ nan bool, ki zaami Koosa kaa ki sumi un di o suŋi 

hin ali i wumukse ni, ki ŋɔ nara ni chenani o tum awa chenani o zenzen ti du. 

5Lɔ Koosi pɛki boola aku wuzene nawara o tum chen daha. Nyɛ tɛɛnɛ nɔ magkpaa nu 

o laaboora. 

6Nyɛ banawara magkpaa nyɛn Zayɔn ni chen ki lɔ boola kinkan aa ŋɔ di Israɛl Koosa 

kasi ti zenu kaa lagmi o walɛ ni a nyɛn." 

AZAAYA 13 

1Laaboor naa Emɔs be Azaaya fun la Koosa wati di o la nyɛ Babilɔn tim ni chen 

nɛɛnɛ. 

2Kunkule naa vɛɛ nyu kɔsa awa bugila chen nyuha ni taa fun li a ŋɔ, "Ki wi kinkan a 

nyɛ ba zer i nin tɛ ba na hin a wa chen tɔha naa nibinsa laa dɛɛsi nyukpoka chen. 

3Mu titi ŋɔ mu lanjimasa banawara du kasi chen di ba chem laal naa du kasi kaa lɛrigi 

banawara Koosa na paan a du chen diŋsa.” 

4Ki nu chɛɛm nara li bɛ taa nyuha ni aa wa a chi nibinsa kinkan chɛɛma a chi pulimsa 

awa koorsi lagmɛ chen. Koosi naa ya lanjimasa koor chen saksi o ni chemeu di baa la 

a la chem laal. 

5Ba kaa li pulimsi anawara bol kinkan chene ali tɛɛnɛ nɔ ba peti ni. Ya Kunyan ti kaa 

kpa o paan tiu a wa chem pulim ti maga. 

6Maa wi, domi ya Kunyan ti wuzu ti duglɛu a wuzu nara yiko tiin ti kaa wa kpa 

sibirha wa chen. 

7A wuzu ti wa tel nar magkpaa nisa zi wa yɔksiu a bu vɛ kpak kpok. 

8Hansura zi wa kpak bau ka ba bar ki wi a chi nihaan yaa kani ba duuri ni o bara wi 

chen. Baa zi waa nyini dɔŋau wa hansur see ni hali hiisi wa kpak ba see ta. 

9Ya Kunyan ti wuzu tii waau, a wuzu nara o paan tagin ti wa o sibir ti kaa wa wa, 

tɛɛnɛ nɔ zi wa burigi nyaabaanu ka o wa chem tum tagni ni tumɛ magkpaa. 

10Wullɛ wa ki chaanɛ maga zi wa gil chaaniu, nha wa yɛli o zi tau biriu ka pɛn gbaan 

bu vɛɛ chaani. 

11Ya Kunyan Koosa ti ŋɔu, "Mu zi kpa sibirhau a wa tɛɛnɛ nɔ awa lɛrigi tum tagin tim 

mag diŋsa, aku ba tum tagna taa daha. Nara maga kpak nyukpoka mu zi wa nyɛ o 

sɔɔniu, nara maga kaa na o titi kaa kpak bambi kpok mu zi wa sɔɔni ba maga 

bambisau. 

12Ba nawara kaa wa ka chen wɛɛ zi wa ya nyau a chi salma. 

13A wuzu naa mu waa Koosa naa ya yiko tiin chen wa biksi mu paan ti mu zi wa zigsi 

buudaha awa tɛɛnɛu. 

14"Hɔɔra banawara nyɛn Babilɔn ni chen zi wa chɔ kaali ba tɔsau a pisi a chi namsa 

yaa chɔ pisi kaa ka nambagil chen, baa zi wa chi piisisa nawara vɛ kpak piisi gbaŋnau. 

15Naa maga ba wa na a kpak o zi wa lɛmsi siwu. 

16Saha nara ba zi wa nyɛn a vɛ kpak ni suŋe chen nara zi wa nɔsi ba bisa niu a kpu, 

naraa zi wa fuksi ba damsau kaa chɔ ba haanasa.” 

17Ya Kunyan ti ŋɔu, "Muu wukli miisa tim taa wa di ba chem Babilɔn. Ba bambisa ka 

wara daŋni anzunfa awa salma ni. 

18Baa zi kpa ba tosi awa hɛmau a kpu bunɔpɔl ta maga. Ba waa zi wa ɔm 

bichɛlpulimsi wa bichɛsi siki. 

19Babilɔn pulim wer kaali pulimsi magau, o nibinsa kpak nyukpoka, amaa min naa ya 

ma Kunyan nan zi chɛɛki Babilɔn a chi chenani mu fun piin ya Sɔdɔm awa Gomora 

chen. 

20Nandigi waa zi bu wa kpa o piisisa la doon di a la se kɔsa. 

21A zi wa burigi kɔha tuha sel ba nyɛniu awa kusi zaŋ ba duuliu a zi wa nyɛn dooniu 

ka buun galimi ka wa gba la nyɛn doon. 

22Nara zi waa wiiu ali dɛɛ ziŋziŋɛ taa ni awa koor dam ti ni aa ŋɔ, 'Babilɔn tima saha 

telu, domi a wuzuuni galɛu.' " 

AZAAYA 14 

1Ya Kunyan Koosa ti zi wa ɔm o walɛ Israɛl tim sikiu kaa vɛɛn kpa ba burigi o walɛ. 

O zi vɛɛn wa nyɛ ba kani ba pulim niu ka hɔɔri wa gbaari ba ni nyɛn. 

2Pulim damata zi wa suŋi Israɛl timau di ba bur la ba pulim naa ya Kunyan Koosa ti 

kpa nyɛ ba chen doonee pulimsa zi wa tum ki nyɛ Israɛl tim ni a chi yosa. Banawara 

funɛ chem nyaŋi Israɛl tim chen zi bu wa burigi ba ni nyaŋɛu. Baa zi wa dɔ banawara 

funɛ dɔ bau. 

3Ya Kunyan Koosa ti zi nyɛ o walɛ Israɛl tim wa barsɔɔnau kaa yisi ba ali ba namsi ni 

awa tum kpok nawara nar nyɛ baa tum chen ni. 

4O wa ya chen see ba ya Babilɔn tim wa asaasi a ŋɔ di, "Koor wom ti sɔɔnɛ o titiu, o 

waa zi bu muksi nandigi. 

5Ya Kunyan ti la tum tagni ta tim yikou. 

6Banawara kpa paan aa muksi nara ta kaa vɛɛ gil pulim naa ba chem nyaŋi chen 

nibinsa. 

7Tɛɛnɛ makpaa zi nyɛn tusɔɔn awa hiisi nɛɛ ka nar maga lɔ tusɔɔn boola. 

8O chi Lɛbanɔn 'saprɛs' bugila awa 'sida' bugila mag tuha sɔɔnɛu aku koor wom ti 

nyuksɛ o kpok ti chen daha, domi nandigi wato aa laa zi bu muksi ba. 

9"Siwɛ pulim ti saksiu di o la Babilɔn koor ti a du wa tusɔɔn ni. Banawara funɛ kpok a 

nyɛn tɛɛnɛ nɔ ni chen sinsiimsa saksiu di koorsi sinsiimsa si ba kankoor koti ni. 

10Ba makpaa yir un aa ŋɔ, 'Lalaknɔ i burigi ki pukiu a chi ya, i gbaan zi burigi ya 

digiu.’ 

11Ba yaa fun mou laŋgou aa du hin ni a ku i jirima nyɛɛli daha, amaa lalaknɔ i zi nyɛn 

siwɛ pulim nɛɛ. I zi sak tɛɛnikilsi ki chɔɔli nɛɛ ka ba kpa taamsi kuntu a pilimi hin. 

12"Babilɔn koora naa funɛ chi chɔwulli aa chaani chen chelu ali buudaha ni. Saha digi 

ti i yaa funɛ chem pulimsau, amaa lalaknɔ i zi chel tɛɛnɛ niu. 

13I funɛ daŋni i zini wa Koosa tɔharɛ awa kpa i kankoor kor ti chiksi wulli nara ya 

wullɛ mag ki zen chene. I funɛ baadi i zi kaniu a chi koor nara kanɛ bi nyuha ni ali 

pulim nyuuni ka o koosisa go un chene. 

14I ŋɔ di i zi zini la pu dobaalau a chi ni zen kinkan ti, 

15amaa i tau ya chenu a bur mun a kaali siwɛ pulim ti. 

16"Siwɛ taa zi waa nyini hinnu kaa ki mɔm kaa ki pɛɛsi di, 'Baal nara laa zigsi tɛɛnɛ 

kaa laa du zɔɔnɔsi wa hansur chen nɛɛnɛ? 

17Baal naa funɛ chem tɔsa kaa nyɛ tɛɛnɛ ti burigi nyaabaan chen nɛɛnɛ? Baal naa vɛ 

puk dansarka tima aa ta kaa vɛ gil nar galimsa aa pɛŋ un chen nɛɛ?’ 

18Tɛɛnɛ nɔ koorsi maga chɔ ba jirima hugilsi niu, 

19amaa i waa wa kpak hugila ka ba kpa i bara a yoota di a pɔn, lanjimasa banawara ba 

fun kpu laal ni chen bar wa ba kpa tɔ un a kpa yo du bɔ naa ya kparbunyaŋ ni baa 

nɔɔsi. 

20I funɛ muksi i walɛ kaa laa kpu ba chen daha ba waa zi huk hin a chi chenani baa 

huk koorsi chen. I tum tagna nibinsa taa nandigi waa zi bu nyɛn wa o miisi ni. 

21Ma piili kɔɔrki ti, koor ti bi nibaali taa zi sitiu aku ba nawaalsi tum tagna daha. Ba 

nandigi waa ki bu dɔ tɛɛnɛ nɔ bar digi koo a sa tɔha.” 

22Ya Kunyan Koosa naa ya yiko tiin chen ŋɔu, "Mu zi chem Babilɔn pulimu a nyɛ o 

chɔ huli. 

23Mu zi nyɛ Babilɔn burigi nyaabaanu kaa ya kusi ba nyɛni. Mu zi chaasi Babilɔn wa 

chaan niu, chen ni kindɔŋ waa zi bu ka. Min naa ya Koosa naa zene a kaali kina maga 

chen sɛm chen.” 

24Naa ya Koosa zenzen a kaali kina maga chen hɛɛsɛ hɛɛsirɛ di, "Kinkina mu vɔu 

chen zi yau, kinkina mu lisi di mu tum chen zi tumu. 

25Mu zi chem Asiriya tim tau ali Israɛl tim pulim ni kaa nɔsi ba wa mu bɛ naa ni. Mu 

zi yisi mu walɛu ali Asiriya tim nisa ni kaa fosi ba ali bun yuk taa ni. 

26Kinkina mu vɔu di mu ya tɛɛnɛ nɔ nibinsa nɛɛnɛ. Mu tuunɛ mu ninu di mu lɛrigi 

tɛɛnɛ maga nibinsa diŋsa.” 

27Nara ya ya Kunyan Koosa zenzen chen vɔwu di o tum nan. O tunnɛ o ninu di o 

lɛrigi nara diŋsa, nandigi ka waa ki jiŋ un chen ni. 

28Sɛmsɛm naa Koosa fun kpa nyɛ a bun naa kankoor Ahas fun siu chen nɛɛnɛ. 

29Filistia tima daŋkpal naa ba kpaa tug maa chen boteu ma ka wa zi kpak tusɔɔna wa 

chen ti ni, saha naa dum bɛgim wa siu dum tagin ka yaa vɛɛn bu chiŋi o ba chiŋi ni. 

Dum bal ya teesi kokohau. 

30Ya Kunyan ti zi wa ya nyausi ta ni nyiniu kaa nyɛ ba nyɛn wa alaafɛ ni, amaa o zi 

kpa lɔ taginu a du Filistia tim taa ni, ma nandigi ka waa zi wa chɔ fosi chen lɔsi ti ni. 

31Maa huusi kaa ki wi aa dɛu suŋi ma nawara ya Filistia tima ma nyɛ hansur nu ma, 

domi dobaal kaa li pulim nyuha a wa. O ya lanjimasa nawara vɛ kpak hansura ba hɛɛsi 

nɛɛ. 

32Yɛrɛ ya kaa jɛrigi ni holke nawara li Filistia a wa ya wati nan? Yaa zi ŋɔ bau di ya 

Kunyan ti nyɛn Zayɔn tima watiu, a nyɛ o walɛ ta funɛ namsi chen zi nyɛn wa alaafɛ 

ni. 

AZAAYA 15 

1Moab tima wɛ nɛɛnɛ. Dusum bɛgim nɛ ba chem Aa awa Kɛɛ kaa Moab pulim fun du 

balimm. 

2Dibɔn tim zinɛ birɛ di ba wi ba lɛu ni. Moab tima wiu wa tuchɔk ni kpaala Nebo tɔsi 

awa Mɛdɛba tɔsi ni. Ba funi ba nyuuna awa ba tɔmau wa tuchɔk ni. 

3Tɔha ti tim mag laari tu chɔk kilaarɛ wa a go tɔha ti awa o mampili maga kaa laa wi. 

4Hɛsbɔn awa Ɛlɛwalɛ tima wiiu hali ba wiili ta laa tel Jahas. Hali Moab lanjimasi 

maga bar yɔru ka ba bara jigiri. 

5Moab tima wɛ muksi minnu mu bambi ni, domi nar taa chɔu a kaali Zowa tɔha awa 

Ɛglaf-Sɛlisia. Bɔnɛ tiŋ nyinbaanɛ a la tel Luhif kaa laa wi, bɔnɛ ka chɔ a kaali 

Hɔrɔnɛm kaa laa kaasi taa zaŋa. 

6Nimrim pol nɔ hulu doon kɔsi ta torkeu hali kpachak bilim bu vɛ nyɛni. 

7Chendaha nar ta kpa ba nin kina magau a si chɔ kaali Popla nɛŋbɔ. 

8Moab tɔsi mag ni wiili ta telu hali aa tel Ɛglaim awa Bee-Elim tɔsi ta. 

9Nii naa chɔ Dimɔn ni chen sɛrɛu awa chɛl ni ka Koosi ha vɛɛn kpak wuzu zen digi a 

kaa nyɛ nara taa ni. Mu kaa nyɛ Moab tim yisi chɛl alɛ kinkan. 

AZAAYA 16 

1Moab tim tum piisi bere ali sɛla nara nyɛn nyaabaan ni chen di o wa ya nara kaa dɔ 

Jerusalɛm. 

2Ba chiŋɛ anɔn nii nɔɔ nɛ aa pɔ kaa laa la suwachak kaa laa bur gantɛl a chi zimebisi 

nawara ba duŋni ali a zaŋ ni. 

3Ba ŋɔ Juda tim ni nanɛ, "Ma biksi ya kinkina ya kaa yaa. Kok ya a chi chenani bugil 

yaa kok nha o basɔn sɔɔni chen kaa nyɛ ya hiisi i basɔn ti ni. 

4Nyɛ ya nyɛn i titi pulim ni kaa kok ya ali baa naa laa daŋni ba chem ya chen nisi ni. 

Nara muksi awa nar chemi zi wa peti di ba nawara laa muksi pulim ti chen waa zi bu 

wa nyɛn.” 



1035 

 

© 1999,  Wycliffe Bible Translators, Inc. 
 

 
 

 

5Saha tirɛ Devid niisisa taa digi zi wa di koora a dɔ nara ta wa sii suuli awa daŋni ni. 

O zi waa daŋni lalakau di o tum wu were kaa vɛɛn ki daŋni nar mag nyan nyɛn weri. 

6Juda tima ŋɔ nanɛ, "Ya nu chenani Moab tima kpak nyukpokau ya zimu di ba kpak 

nyukpokau kaa laa dɛɛsi zenzen, amaa ba sɔn daŋni ti ya yɔrirɛ.” 

7Moab tima zi wa wi siniu aku ba namsi ti daha. Ba zi wa wiu aku ba funɛ di diwe 

were nawara ali Ki-Harɛsaf ni chen daha. Nara zi wa duŋni bau hali ba waa zi waa lil 

nantɔ wa ba fosi ni. 

8Ŋmaani nawara gbɛr Hɛsbɔn awa Sibma, ba nihɛɛti yaa fun di a ki parɛ aa dɛɛsi chen 

mak chɔ yɔrirɛ. Saha digi bugili ta funɛ chiŋiu hali Jaza. Nha bar yɛli ni a fun chiŋi a 

la tel nyaabaan ti. Nha bar cheli ni a funɛ chiŋi chene a la tel nii siu ti. 

9Lalaknɔ mu fɔuliu aa nyɛ Sibma ni kaa vɛɛn fɔuli aa nyɛ Jaza ni, mu sini kura chesiu 

aku Hɛsbɔn awa Ɛlɛwalɛ daha, domi ba waa zi kum kina ba tusa sɔɔni. 

10Lalaknɔ tusɔɔn wato tɛɛnɛ naa laa nɔn nɔni kinkan chen ni. Booli ka wa bura lɔ ali 

ŋmaani taa ni, chɛɛmi ka wa bura chɛɛmi. 

11Mu tuha chɔku aku Moab awa Ki-Harɛsɛf daha. 

12Moab tima yaa kaali bɛ ba nyɛniu awa Koosa jɛɛmi dɛɛna di ba la sumi Koosa, 

amaa ba wusisumsi taa mag waa zi kpak ba nyɔɔra. 

13Sɛmsɛm nara Koosa fun te kpa nyɛ Moab tim ni chen, 

14amaa lalaknɔ ya Kunyan Koosa ti ŋɔu, "Bunsa atora wa tel, Moab nin kina maga zi 

wa nyuksiu, o niinbinsa taa ii chen maga di nar tamafini kaa wa fosi, ba kaa zi wa 

kuu." 

AZAAYA 17 

1Nanɛ ya Kunyan ti ŋɔ, "Damaskɔs waa zi bu ya tɔ zen, domi o zi wa burigi tɔ chɛkiu. 

2Siriya tɔsa zi wa chɔ huliu hali saha naa vɛ kpak bɔ. A zi wa burigi piisisa awa nuhɛ 

ba zɔɔlɛu nandigi ka waa zi wa duŋni a. 

3Israɛl waa zi wa na suŋi ali ba digi ni Damaskɔs gbaan zi wa nyuksi o titi dɔliu. Hiisa 

zi wa nu Siriya tima ba nawara nyɛn wa ba miisi ni chenu a chi Israɛl tima ta. Min naa 

ya Koosa naa zene a kpak kpok awa yiko a kaali kina maga chen.” 

4Ya Kunyan ti ŋɔu, "Saha waau Israɛl pulim zenzen nɔ zi wa chɛɛki, o nin kina maga 

zi wa pisiu ka o ya nyaa tiina. 

5Saha ti Israɛl zi wa chi chenani ba yaa kum ki parɛ kaa ka ŋmaha o ya huli chene o zi 

wa chɔ huliu a chi Rɛfayim nɛŋbɔ ti. 

6Nar tama kaa wa fosi ali ba miisisa ni, saha ti Israɛl zi wa chi 'ɔlif' bugil nara ba tɔrki 

o nɔna kaa ka nɔna alɛ o daha ni chene. Min naa ya ma Kunyan Koosa chen sɛm nan.” 

7A wuzu ti wa tel nara zi wa dɛu suŋiu ali ba ni naami nara ya Israɛl Koosi kasi ti 

chen wati. 

8Ba waa zi bu wa kpa ba yɛdasa a du biŋbiŋsi nawara ba kɔɔri wa ba nisi ni chen koo 

kin nawara ba kɔɔri a chiŋi Asɛra ba chiŋi ni ba jɛɛmi un wa ki sɔɔr lɛm ni chen ni. 

9A wuzu ti wa tel tɔsa nawara kpak ni suŋe chen zi wa chɔu kaa kpa ba tɔsa a ta a chi 

chenani Amɔr tima fun kpa ba tɔsi ta kaa chɔ fosi Israɛl tim ni chen. 

10Israɛl, i suglɛu Koosa nara fosi hin kaa kok hin a chi gbɛntɛl chen wɛu kaa tau aa 

jɛɛmi vuga ali ma ŋmaani ni. 

11Hali a tasi kpachaka a wer chɔɔsi naa ma du a chen, ma ka waa zi vɛɛn na a a kum. 

Maa zi kur wa nyɛn wumukse ni ka ma bara ki wi kinkan. 

12Pulim damata chɛɛma waau a chi nii fali wa mɔɔga. Pulimsi ta kaasa waau a chi ni 

damata. 

13Pulimsi taa kaasa waau a chi ni damata chɛɛmi, amaa o zi pini bau ba kaali ba boli a 

zi waa chɔu a chi kunkule nyɛ naa peha ya awa kanvilim nyɛ ali mɔɔg nɔ ni. 

14Zaazɔɔn ba ya gbaari chɛɛm nɛ, amaa chɔɔsa ba yaa kaaliu. Banawara laa chɔk ya 

chen tɛɛnɛ awa ba nyɛni chen. 

AZAAYA 18 

1Pola nawara nyɛn Sudan ni chen jibaŋ ni tɛɛnɛ chɔ doon aa chɛɛmi a chi zimebisa za. 

2Banawara chiŋɛ pulim ba chiŋi ni chen zu ariŋ nɛ a tiŋ polita aa wa ba kpa nan 

laaboor nɔ a la nyɛ pulim nara purige wa nii ti ni chen nawara ziŋɛ kaa yɔksi ka nara 

ɔm ba pulim mag ni chen. 

3Maa nu nara maga nyɛn tɛɛnɛ nɔ ni maa nyini sɛhɛra nara kaa wa li bɛ nyuni ni chen 

ma cheŋi diŋsa aa nu kaabul nara wa hu chen. 

4Ya Kunyan ti ŋɔ min nanɛ, "Ki nu mu zi nyiniu ali buudaha ni baalimm a chi bur yɛlɛ 

dusum wilim saha naa kumi saha yaa tel chen a chi nha chaani nunum wuzu. 

5Sari ka kumi saha wa tel saha naa bugili yeligisi wa loori ka nɔni ta sɛɛri chen Sudan 

tima dɔma zi wa chem bau a nyaŋi a chi ba kpa chise aa teŋsi bugili hulsa. 

6Ba lanjimasi bara zi wa chɔ pallɛ niu zimebisa awa sel zene ki se. Yu saha zimebisa 

ta kaa wa dɔ ba namsi ta limaŋ saha kaka sel zene taa ka kaa wa dɔ.” 

7Saha wau ya Kunyan Koosa naa ya yiko tiin chen zi wa nu pulim naa nii purigi chen 

nibinsi sumi pulim naa kpoke kaa kpak yiko chen, nara ziŋɛ kaa yɔgsi ka nar maga ɔm 

ba tɛɛnɛ nɔ ni chen. Baa zi wa wa Zayɔn bi ti doonani ya Kunyan Koosa naa ya yiko 

tiina bar jɛɛmi nyɛn chen. 

AZAAYA 19 

1Ijipt pulim laaboora nɛɛnɛ. Ya Kunyan ti kaa wa val dobaal tuha nɛɛ a wa, Ijipt tima 

vug ti zi wa na unnu hansur kpak un. Saha ti Ijipt tima ta tusa zi wa chɔku. 

2Ya Kunyan ti ŋɔu, "Mu zi nyɛ laal chel Ijipt tima niu a nyɛ nar wa o niinbe wa burigi 

ki chem dɔŋa nii ti tɔsi ta zi wa burigi ki chem dɔŋau ka koorsi nawara vɛ daŋni Ijipt 

tima wɛ chen wa burigi aa chem dɔŋa. 

3Mu kaa du Ijipt tim wa hansurrɛ kaa chem ba maga. Ba zi wa chɔ dɛu sugiu ali ba 

vuga awa ba saŋkansa awa ba lɛɛlɛ wati. 

4Mu kaa ŋɔ mau di mu zi wa kpa Ijipt tima awa ba koor wom tiu a du nara nisi ni ba 

namsi ba.” 

5Naal mɔɔg ti zi wa hɛɛsiu ka pola mag hɛɛsi. 

6Nii luŋluŋi ti zi wa tisiu saha nara o wa hɛɛsi kɔsa awa ki nyulɛ maga zi wa sitiu koo 

a hul, 

7chen ni ki duha nawara ba du pol ti jibaŋ ni chen zi wa hulu a chesi tɛɛnɛ. 

8Banawara maga laa di nyinsa kpaksi ni chen zi wa wiu kaa fɔuli, domi ba chɛmna 

awa ba konkontesi ta zi wa chɔ huliu. 

9Banawara maga laa sɔ gata chen zi wa nyɛn yɔriu awa ba nawara laa sɔ gunsi gata 

chen. 

10Banawara maga ya tɛɛnɛ nɔ nyuha tima awa banawara yaa tum tuma aa la malɛ chen 

zi wa kpak tu chɔku. 

11Zayɔn pulim nyu tima ta ya womniwa Ijipt nɛha tima kaa kpaami nara womsi ni, 

yɛrɛ nar zi koti ŋɔ Fɛɛro ni di mu ya nɛha tiin ti bere? Kaa vɛɛn ya saha digi koor ti be. 

12Ijipt tima, ka leenee ma nɛha tima ta nyɛn Ijipt tima? Ma nyɛ ba ŋɔ ma chenani ya 

Kunyan ti vɔu kpa la Ijipt wɛ. 

13Zayɔn awa Mɛmfis tima ya womniwa o fa funɛ lawa ba warɛ ya pulim nyuha tima, 

amaa ba chɔk ba hɛɛsi tiu. 

14Koosi nyɛ ba burigi aa mur dɔŋ wa a nyɛ Ijipt tima wɛ mag ya wu tagna a chi 

sinnyɔr sak o sɛɛsi daha. 

15Nandigi wato Ijipt ni a ya malɛ tiina koo nyaa tiina a kpak sɔn weri aa zi koti suŋi. 

16Saha waau ba nyɛni zi wa chi nihaan, domi saha naa ba wa na Koosa paan nara o 

kaa kpa lɛrigi ba diŋsa chen hansura zi wa kpak bau. 

17Saha naa maga ba wa lisi di ya Kunyan ti saksɛ pɔ bau ba zi wa ɔm hansurau aku 

Juda tima daha. 

18Saha ti wa tel Ijipt tɔsa anyuun nee ba kaa wa sɛm Ju tim sɛmsɛm ti. Nara ta zi wa 

kpa ya Kunyan ti sɔnu aa hɛɛsi hɛɛsa. Tɔsi ta digi sɔn kaa wa ya nha tɔha. 

19Saha ti wa tel ba zi wa kpa biŋbiŋau awa bunkol zachik a nyɛ ya Kunyan Koosa ni 

ali Ijipt tim pulim bɔ ti ni. 

20Chen zi wa biksi chenani Koosa nyɛn Ijipt pulim niu saha naa ba wa nyɛn muksi ni 

kaa huusi yir un o zi tum naru o la fosi ba. 

21Ya Kunyan ti zi wa kpa o titiu a biksi Ijipt tima, chen ni ba zi wa zim unnu a jɛɛmi 

un kaa kpa ba kɔɔrsi wa ba papasiwa a nyɛ un. Ba zi wa vɔu vɔwa wereu o wati kaa ki 

tum chenani oo daŋni. 

22Ya Kunyan ti zi wa lɛrigi Ijipt tim ta diŋsau, amaa ba kaa zi wa bur wa o watiu o 

suŋi ba kaa fosi ba. 

23Saha ti wa tel nyinbaan bore zi wa chɔ Ijipt niu aa la Asiriya. Tɔsa alɛ ta nara zi la 

dɔŋ watiu kaa lagmi ki jɛɛmi ba bɛgim. 

24Saha ti wa tel Israɛl tima zi wa burigi pulim kpoku a gbaari Ijipt awa Asiriya tima ni 

nan pulimsa tor naa kaa zi wa ya pulim mag alibarkau. 

25Ya Kunyan Koosa naa ya yiko tiin chen zi wa ya alibarkau a du ba ni kaa ŋɔ di mu 

walɛ Ijipt tima mu zi ya alibarka du ma niu Asiriya naa mu naami awa Israɛl naa mu 

yisi mu zi ya alibarka du ma niu. 

AZAAYA 20 

1Saagɔn naa funɛ ya Asiriya koora chen chiksi kpok funɛ nyɛ lanjima naa funɛ ya 

Asiriya lanjimasa nihɛɛ chen fun la chem Filistia tɔha naa baa yir Asdɔd chen. 

2Chen funɛ yau bunsa tora ka ya Kunyan Koosa zi fun ŋɔ Emɔs be Azaaya ni di o ur 

natausa ali o naasi ni awa tu chɔk takti naa o fun laari chen, o fun nu ya Kunyan ti nɔ 

a fun kpak nasiita awa mukpal aa val. 

3Saha naa ba fun chem Asdɔd chen, ya Kunyan ti funɛ ŋɔu, "Chenani mu tumtumna 

Azaaya kuraa val munkpal bunsa atora chen ya sɛhɛrau di wi kaa pu Ijipt awa Sudan 

tima. 

4Chen biksi di Asiriya koor ti zi wa val munkpalu a tiŋ banawara o fun kpaksi ali tɔsa 

alɛ ta ni a tɔ dɛ chen. Nihɛɛta awa bichɛsa maga zi waa val naasiitau ali Ijipt pulim ni. 

5Banawara kpa ba yɛdasa awa ba sɔn daŋna a du Ijipt ni chen zi wa di hiisau ba 

tahamasi ta kaa zi wa chɔu kaa ka ba. 

6Saha ti wa tel banawara nyɛn Filistia niinɔ ni chen zi wa ŋɔu, 'Maa na chenani pu nar 

ta, ya kpa ya yɛdasi wa a du ba ni di ba kok ya ali Asiriya koor nin ni ka, yɛrɛ ya kaa 

ya a fosi?' " 

AZAAYA 21 

1Babilɔn tima laaboora nɛɛnɛ. Sibirha zi wa chel Babilɔn niu a chi chenani kanvilima 

yaa wa li nyaabaan aa chaasi kɔsa chen. 

2Mu na wu tagna wa ali mu ba chɔɔli ni kpa la banawara laa zi li pulim nɔ gantɛl awa 

pulim nɔ ni awa chenani o kaa chɛɛki Elam lanjimasa, maa chɛɛmi. Miid tima 

lanjimasa, ma chiŋi go tɔsi ta maga ka Koosa zi wa mag Babilɔn namsi ti chenu. 

3Chenani mu na kaa nu deesi ti ni chen muksi minnu a chi chenani nihaan yaa duuri 

chen. 

4Mu nyuha laa jigiri ka hansur kpak min, mu yaa daŋni dusumnɛ biri, amaa se hansur 

nɔ duŋduŋ kur kpak min. 

5Deesi ti ni ba kɔɔri diwe wa a chiksi a kpa gata a pilimi tɔ bar digi di hɔɔr wa kani 

dooni. Ba kanɛ aa di chene lanjima nihɛɛ ti van yegsi gbiŋbeleŋ di nihɛɛta ma saksi 

ma kilaarɛ ta? 

6Doonee ya Kunyan Koosa ti fun ŋɔ min, "Kila a la dɛu nar ni ili o wa mɔɔli chenani 

maga o si na. 

7Saha naa o wa na nara ka ba zini zaagna ka bɔnɛ kani kakusi ni awa lakoomisi ni aa 

wa o nyini ba nɛnɛ.” 

8Nar ni ili ti fun mɔɔli a ŋɔ, "Mu kunyana ti ni mu chiŋɛ mu ba chiŋi ti niu aa il hali 

nha wa dusum.” 

9Doonee nar fun kani zaagni daha nar balɛlɛ aa wa nar ni ili ti fun ŋɔ, "Babilɔn pulim 

chɛɛkɛu. Vuga nawara baa jɛɛmi chen chɔ tɛɛnɛ ni.” 

10Mu walɛ Israɛl tima, ba funɛ pusi mau a chi mɛ, amaa laaboor weri naa mu kaa sɛm 

ma ya di mu nu chenani Israɛl Koosa ti sɛm nɛ a mɔɔli aa nyɛ ma chen. 

11Idɔm laaboora nɛɛnɛ. Nandigi yir min a li Idɔm ni a ŋɔ, "Nar ni ili dusum ti kaa 

vusi, yɛrɛ ka chɔɔsa zi pusi? Ŋɔ min chenani o kaa vusi.” 

12Mu fun ŋɔ, "Chɔɔsa pusa waau, amaa dusum zi vɛɛn waau i vɛɛna daŋni i bu pɛɛsi i 

la kaa bur kuwa.” 

13Arabia laaboora nɛɛnɛ. Ma Dedan tima, ma nawara buna chɔ Arabia pulim ni chen. 

14Ma Tɛma tima, maa nyɛ banawara laa wa ma wati chen wa diwe. 

15Nibinsi kinkan chɔu di ba fosi ba titi ali tɔsa anawara saksɛ a pɔ di ba yagsi ba kaa 

ŋmɛnsi ba wa chiisi ni chen nisa ni. 

16Doonee ya Kunyan ti fun ŋɔ min, "Bun bɛgim gantɛl ni Keda zɔɔnɔ ti yiko awa o 

zenzen ti zi wa petiu. 

17Keda tima banawara kpak bambi aa yo tosa chen zi wa petiu kaa ka tama." 

AZAAYA 22 

1Deesi naa mu fun deesi ali nɛŋbɔ ni chen nɛɛnɛ. Mu funɛ pɛɛsi nanɛ, yɛrɛ ma maga 

zini damsa koo dɛɛni nyuuna? 

2Ma tɔha ti maga suu wa tum tagna awa chɛɛma kinkan ni. Nibaala banawara sitɛɛ ali 

laal ni chen wa ya di ba chem laal tirɛ a siti. 

3Ba funɛ chem ma nihɛɛti taa maga a nyaŋiu a duŋni ba ka ba zi nyaŋi a yo toha. 

4Lalaknɔ gil min mu wi sini a fɔuli mu walɛ nawara siti chen nyuha ni, kaa ta wa 

sɔɔni mu bambi. 

5Yɔriyɔri yaali awa nar chemi saha telu ali nɛŋbɔ deesi ti ni. Chene ya Kunyan Koosa 

naa ya yiko tiin ti tum chen ya wati ya pulim ti zachik ti wurmu ka kaasi zini aa la bɛ 

nyuuna. 

6Elam lanjimasa zinɛ zaagnau aa wa kaa laari tosa awa hɛma awa lanjimasa wa ba ki 

laari ni. 

7Juda nɛŋbɔ buhɛɛ ti funɛ su wa kakusi torokosi ni ka lanjimasa kani zaagni ni a chiŋi 

Jerusalɛm bolzɔɔnɔ ni. 

8Juda ni suŋe ta mag fun tɛsi a ŋɔ, "Chen wa ya maa zi dɛu laal ki chemi nara li du 

tuhau.” 

9Ma dɛu Jerusalɛm doonani funɛ wurimi chenu di ma sa, 

10kaa la gba Jerusalɛm damsa maga a wurimi bɔnɛ aa dau di ma na bunkola a sa 

zagbɛrkpure nara go pulim ti chen, chen ni o zi suŋi ni chɔɔlɛu ali ba pulim ti ni. 

11Ma sa doonani nii ti zi chɔu ali pulim ti tuha ni di nii naa li bɛɛŋ buni ti chen pal 

waa zu un, amaa ma wa nu Koosa naa funɛ piin vɔu di ma wa ya nan yaali nɔ saha 

digi chen sɛma. 

12Ya Kunyan Koosa naa zenee kaa ya yiko tiin chen funɛ yir mau di ma wi kaa ki 

fɔuli a funi nyuna kaa laari tuchɔk tagtisa, 

13amaa ma funɛ mɔmu kaa laa di a funɛ kpu piisi awa nuhɛ namsa aa se kaa laa nyɔ 

sina aa laa ŋɔ di, o lawa yaa diu kaa ki nyɔ, domi chɛ nan di ya situ. 

14Ya Kunyan Koosa naa zenee chen sɛm min nanɛ chenani nar nama kaa nyan vusi 

maga mu waa zi gil ba tum tagni pɛŋ ba wuzu digi maga. Min nara ya yiko tiin chen 

sɛm nan. 

15Chenani Koosi fun tɛ Sɛbna wa nin. Ya Kunyan naa ya yiko tiina chen funɛ ŋɔ 

minnu di mu la Sɛbna naa ya koor dam nihɛɛ chen wati a la ŋɔ un nan. 

16"Hin ka ya anti a kpak nyinbaan wa i la kɔɔri hugila ali kunkule nyuha gbɛntɛlbɔ ti 

ni? 

17O waa gali i kpak sɔnu bar digi ni, amaa ya Kunyan ti zi zer hinnu a yoota. 

18O zi wa zer hinnu a chi bunkol a yoota pulim zenzen digi ni. I zi wa siwu dooni awa 

i zaagni nawara funɛ dɛɛsi chen ni. Saha ti i zi wa du i Kunyan ti dam wa hiisau. 

19Ya Kunyan ti zi wa yisi hinnu ali i tuma awa i zenzen ti ni.” 

20Ya Kunyan ti fun ŋɔ Sɛbna ni, "Chen ti wa ya mu zi wa kpa hinnu a la nyɛ mu 

tumtumna Ɛliakim naa ya Hilkia be chen ni. 

21Mu zi ur i ŋmɛn tiu a vɔu un kaa nyɛ o dɔ yiko awa kpok nara i fun dɔ chen. O zi wa 

chi nyanau a nyɛ Jerusalɛm awa Juda tima ni. 

22Mu zi nyɛ o kpak yikou a sak koor nara ya Devid zɔɔnɔ nar chen ni. O zi wa dɔ 

kpok dɛ saafisi tau kinkina o far nar waa ki puti kinkina o ka puti nar waa ki far. 

23Mu zi fɔu unnu a mar tɛɛnɛ a chi luki baŋ tɛɛnɛ, o kaa zi wa ya o dam walɛ mag 

jirima tiinau. 

24"Amaa o walɛ awa banawara yiko ni o di chen zi wa nyɛ un bun yukau, ba zi wa tɛ 

un niu a chi tampilsi wa kurbasi tɛ kpaaŋ ni. 

25Chen wa ya kpaaŋ nara funɛ baŋ tɛɛnɛ ni a kpok chen zi wa kpitiu a chel, chen ni 

kinawara yaa tɛ un ni chen bɔ laa zi wa chen ya Kunyan ti sɛm chen, deesi ti laaboora 

chen." 

AZAAYA 23 

1Taaya laaboora nɛɛnɛ. Ma nawara nyɛn Taaya ni aa val mɔɔgsi ni chen maa wi wa 

tuchɔk ni, domi ma damsi nawara nyɛn Taaya ni chen mag burigi dicheenau, chenani 

ma sitimasi li Saiprus pulim aa wa nan maa zi nu laaboorau. 

2Ma chiŋi ba bɛgim ma Saidɔn tumtumsa, ma ni hole ta galɛ mɔɔg ti niu. 

3Ma walɛ ta ji mɔɔg tiu di ba zini a yau Ijipt niŋmɛna kaa tum pulimsi ta mag ni. 

4Saidɔn pulim tima, ma na hiisau, domi o chi mɔɔg zene awa bɛɛŋ zene ta ŋɔ di a waa 

dɔ ma kaa ha vɛ na ba bichɛla. Ba ha wa lul be. 

5Saha nara Ijipt tim taa wa nu di ba chem Taaya ba banchesa zi wa yɛliu. 

6Fonisia tima ma nyɛ ma tusa chɔk ma chɔ la Speen. 

7Amɛ Taaya tɔha ya tu sɔɔn pulim chen nɛɛ ba fun baŋ saha digi chen koo pulim naa 

funɛ tum nara di ba la kani doon chen nɛɛnɛ. 

8Anti fun vɔu vɔwa di o kpa nan wɛ naa wa Taaya pulim nan? 

9Ya Kunyan Koosa naa ya yiko tiin ti chen funɛ vɔu nan vɔwa nɔ. O funɛ vɔu chenu 

di o gbarigi ba nyukpoka nara ba ya a chɔk ba nibin jɛrigɛ sɔn chene. 

10Ma nawara nyɛn Speen ni maa la a laa par tɛɛnɛ ti, domi nandigi wa bu to aa laa zi 

niyini ma. 

11Ya Kunyan ti tuunɛ o ninu a sak mɔɔg ti ni di o lɛrigi koorsa diŋsa o ŋɔu di ba chem 

Fonisia tim nawara laa di yɛu chen. 

12Ma tusɔɔn peteu Saidɔn tima, ka ma walɛ nyɛn muksi ni, hali ba chɔ kaali Saiprus 

ba waa zi fosi. 

13O wa ya Asiriya tim taa wa funɛ nyɛ sel zene taa muksi Taaya tim chen, amaa 

Babilɔn tima funɛ ya chen. Ba waa funɛ sa dɛ ziŋɛ a tɔ pulim ti kaa zagsi Taaya tɔsi ta 

a dau chen. 

14Ma nawara laa val nii ni nan, ma nyɛ ma tusa chɔk, domi pulim naa ma kpa ma 

yɛdasa a du chen kpok peteu. 

15Saha wau ba zi wa sugli Taaya wɛ bun fumnɔpɛ naa ya koosi bunsi chen. Bunsi taa 

wa gali Taaya zi wa chi niha sakaal nara ba kpa du bool ni aa lɔu. 

16Ma nibinsa nawara wɛ ba sugli nan ma zer ma laŋgo ti aa go tɔha nɔ kaa ki lɔ boola, 

chen ni nara zi bur wa ma watiu. 

17Bun fumnɔpɛ taa wa gali ya Kunyan Koosa ti zi wa nyɛ Taaya tima bur la nyɛn ba 

nyɛni buni niu a yogli ba titi aa nyɛ tɛɛnɛ nɔ mag ni. 

18Malɛ nawara ba yogli kina aa na chen maga zi wa burigi ya Kunyan ti kinau. 

Banawara laa jɛɛmi ya Kunyan ti ba waa kaa wa kpa malɛ taa a yau diwe. 

AZAAYA 24 

1Ya Kunyan ti zi wa chaasi tɛɛnɛ magau kaa nyɛ o chɔ huli, o zi wa burigi tɛɛnɛ nɔ 

hɛɛrau kaa pusi o nibinsa. 

2Koosa dam kɔkɔɔrsa awa nara maga zi wa na chen sibir tiu hali ni yogle awa ni yawɛ 

ni pɛŋɛ awa ni nyɛɛlɛ awa nyausa wa kin tima. 

3Tɛɛnɛ ti zi wa chɔ huliu. Ya Kunyan Koosa ti sɛm nan sɛmsɛm nɔ, chen ti kaa zi 

tumu. 

4Tɛɛnɛ ti hulu ka nibinsa mag nyɛn kuusi ni hali tɛɛnɛ awa buudaha nyɛn pɔɔli nɛɛ. 

5Nibinsi ta vɛ Koosi chiksɛsau kaa doŋ tɛɛnɛ nɔ a ta. 

6Chendaha Koosa ŋɔ nɔrɛ nyɛ tɛɛnɛ nɔ tim ni o nibinsa sumi Koosa chenani ba tum, 

chenani ba tum daha nar ta kuraa petiu. 

7"Van" bugili ta hulu, chendaha sin wɛ bɔm kinkan, banawara funɛ kpak tusɔɔn chen 

mag zi kpak tuchɔkrɛ. 

8Chendaha ba wa bura mosi ba ki mosi lɛm ta. 

9Nandigi wa bu zim sin lɛmlɛm, chendaha nandigi wa bura lɔ bool lɛma. 

10Nandigi wa bura gbaŋsi tɔha ti ni ba mag nyɛn ba damsi nɛɛ kaa kparki ba dɛɛna. 

11Nara chɛɛmiu pali ni, domi sin wa bu to, tusɔɔn kaalu kaa laa zi bu vɛ waali saha 

nara vɛ kpak bɔ. 

12Tɔha ti chɔ hulirɛ ka o bolzɔɔnɔ si taa boriki. 

13Nan ka wa tum pulimsi mag ni, saha ti zi wa chi kumi sahau chenani "ɔlif" bugili 

yaa loori kaa ba tɔriki o nɔni chen. 

14Banawara wa fosi chen zi waa lɔ tusɔɔn boolau. Banawara wa nyɛn nha bacheli ni 

chen zi wa ŋɔ chenani Koosa yiko duu. 

15Banawara kaa wa nyɛn nha ba yɛli ni chen zi wa pɛki unnu. Banawara wa nyɛn nii 

nɔ ni chen zi wa pɛki ya Kunyan nara ya Israɛl Koosa chenu. 

16Tɛɛnɛ nɔ luksi mag ni yaa zi wa nu boola nawara ba kaa wa lɔ aa pɛki Israɛl timau, 

amaa tahama wato mu wati, domi nara kura li mu gantɛlu ba wɛ kur ya tum tagna saha 

maga. 

17Ma nu mu wati hansura awa bɔsa awa torokosi chɔu aa pɔ ma. 

18Nara maga wa ŋɔ di o kaa chɔ fosi nan hansur nɔ niu o zi wa chel bɔ ti niu nara 

maga kaa wa ŋɔ di o kaa chɔ fosi bɔ ti niu o zi wa nɔsi toroko ti niu o kpak un. Doon 

zi wa niu kinkan tɛɛnɛ zigsi. 

19Tɛɛnɛ zi wa yɛligiu a pɛksi bulɛ a pusi dɔŋ ni. 

20Tɛɛnɛ nɔ zi waa yeegiu a chi sin nyɔɔr kaa ki vilimi a chi peha zer nyuchika aa la. 

Tum tagna fɛtɛ tɛɛnɛ nɔ dawu, o zi chelu a bu vɛ siili hali saha naa vɛ kpak bɔ. 

21Saha wau ya Kunyan ti zi wa lɛrigi ni kpok nawara nyɛn buudaha ni awa tɛɛnɛ nɔ 

nihɛɛti diŋsa. 

22Koosa zi wa lagmi koorsau a chi ba tɔ nar wa dɛ o zi wa far ba chenu hali ba 

diŋlɛrigi saha wa tel. 

23Pɛna zi wa tu birsau ka nha bu vɛɛ yɛli ka ya Kunyan Koosa naa ya yiko tiin chen zi 

wa burigi koora. O zi wa nyɛn Zayɔn niu kaa dɔ Jerusalɛm tima, chen ni nar taa 

nihɛɛti ta zi wa na o yiko awa o jirimau. 

AZAAYA 25 

1"Mu Kunyana, hin ya mu Koosa, mu zii nyɛ hin jirimau kaa ki pɛki i sɔn ti. I tum 

alaazibu tumau i tiŋ vɔu nara i fun vɔu saha digi chen wa yɛda niu. 

2I nyɛ tɔsi burigi dicheenau kaa chem ba dɔm maga. Koor damsa nawara ya dɔm ta sa 

chen nyuksɛu saha maga. 

3Pulimsi nawara kpak kpok chen nibinsa zi pɛki hinnu. Pulimsi nawara diŋsa vɛ nu wɛ 

chen zii ɔm hinnu. 

4Nyausa awa banawara vɛ kpak ni suŋe mag funɛ chɔ wa i watɛɛ. I ka fosi bau ali ba 

wumukse ni. I kok bau ali pe tagin ni kaa nyɛ ba basɔn ali nunum ni. Banawara vɛ 

kpak nɛsa chen chem dɔŋau a chi limaŋ saha peha, 

5a chi tɛɛn huli, amaa i waa naa ya ya Kunyan chen sɔɔnɛ ya dɔmau, i nyɛ banawara 

laa chɛɛmi a vɛ kpak nɛsa chen gil chɛɛma a chi chenani dobaal ya wa tɔ nha o sɔɔni 

chen.” 

6Ya Kunyan ti kaa wa kɔɔri diwe lɛm wa a chiksi Zayɔn bi nɔ ni a nyɛ pulimsi mag ni. 

Diwe ta zi wa lɛmu kaa o sin wer kinkan. 

7Dooni o zi wa yisi tu chɔk naa nyɛn pulimsi mag ni chenu a ta. 

8Ya Kunyan naa ya yiko tiin ti chen zi wa nyaŋi siwu, saha maga o zi wa tuuri nara 

mag siniu ali o see ni kaa yisi hiisi naa nara mag na tɛɛnɛ nɔ ni chen a ta. Ya Kunyan 

ti titi sɛm nan sɛmsɛm nɔ chen. 

9Saha nara chen wa tum nara maga zi wa ŋɔu di waa ya ya Koosa, ya kpa ya yɛda a du 

un nɛɛ di o fosi ya. Waa ya ya Kunyan ti ya kpa ya yɛda a du un nɛɛ lalaknɔ ya tusa ka 

zi sɔɔnɛu, domi o fosi yaau. 

10Ya Kunyan ti zi wa kok Zayɔn bi ti nibinsau kaa nyɛ baa nɔsi Moab tim ni a chi 

chenani ba yaa nɔsi kɔsa a du nuhɛ buni ni chen. 

11Ba zi wa tuuni ba nisau a chi ba kaa sɔ ni, amaa Koosa waa zi wa nyɛ ba nisi taa wa 

kpak kpok. 

12O zi wa chem Moab tɔ zene awa o zagbɛrkpur ziŋɛ ta magau ka nɔsi ba a du hɛɛri 

ni. 

AZAAYA 26 

1Wuzu digi wau nar ta zi waa lɔ nan bool ali Juda pulim ni, "Ya pulim ti kpoku. Koosi 

titi kok o zagbɛrkpursa. 

2Puk tɔha ti bolzɔɔnɔ kaa nyɛ pulim naa kpak yɛda chen zu pulim nara nibinsa laa tum 

wu were chen. 

3Mu Kunyana, nyɛ banawara kpa ba tahama awa ba yɛdasa a du hin ni chen wa 

tusɔɔna. 

4Ya ya Kunyan ti wa yɛda hali saha nara vɛ kpak bɔ, domi o zi kur ki nyini hinnu saha 

maga. 

5Banawara nyuuna funɛ kpok chen o nyɛ ba burigi jɛrigɛu kaa chem tɔha nara ni ba 

fun nyɛn, chen ni a chɛɛki o zagbɛrkpursi maga a lagmi hɛɛri ni. 

6Banawara funɛ na muksi chen zi nɔsi muksi tiu a dau wa ba naasi ni. 

7Mu Kunyana, i kɔɔri nyinbaanu o wer a nyɛ nibin were ni ka baa val nyinbaan deŋli 

ni. 

8Ya tiŋ i tutɔrɛ kaa kpa ya sii suuli du hinni, domi hin ya ya kpok. 

9Saha nara i funɛ di tɛɛnɛ nɔ sɛriya chen mu funɛ daŋni i ba nyaniu, dusum maga 

tɛɛnɛ nɔ maga zi buksi kinkina ya tum wereu. 

10I yaa nyɛ tum tagni tim wa jirimau, amaa ba wara tum chenani deŋlee. Hali pulim 

nara ya nibin were pulim chen nandigi wato aa tum tum were, domi ba nandigi wara 

biksi i yiko du chenani. 

11I dɔm wa zim di i zi lɛrigi ba diŋsau, mu Kunyana nyɛ ba di hiisa kaa nyɛ ba namsi 

naa i saksi chiksi ba chen kaa biksi ba chenani ii daŋni ba. 

12I zi nyɛ ya nyusumu, mu Kunyana kinkina ya kura na maga li i yiko nee. 

13Ya Kunyan Koosa ya kur nyɛn nar nisi nee, amaa i duŋduŋ kur ya ya Kunyana. 

14Lalaknɔ ba situ hali ba lɛlɛ waa zi bu si, domi i lɛrigi ba diŋsau kaa chem ba maga 

nandigi wa buraa lisi ba wɛ. 

15Ya Kunyana hin nyɛ ya pulim zen hali a la tel luksi maga kaa kpa jirima wa i sɔn ti 

ni. 

16Ya Kunyana chenani i lɛrigi i walɛ diŋsa chen muksi ba baa sumi hin saha maga. 

17I nyɛ yaa wiu a chi nihaan duuri aa wi. 

18Ya loona funɛ wiu ka ya nyɛn nunum ni, amaa ya wa lul kin dɔŋ ya ka waa di 

nyusum digi, a nyɛ ya pulim ni ya ka waa kpu ya pulim ti wa nyɔɔr digi. 

19Ya walɛ banawara siti chen zi bu wa nyɛnu ba bara ta zi bu wa siiu banawara laa 

chɔ dooti hukilsi ni chen zi wa siu a lɔ tusɔɔn boola. Ya Kunyana ti zi wa lɛligi siwɛu 

a chi chenani bur yaa yɛli a sɔɔni tɛɛnɛ chen.” 

20Mu walɛ maa zu ma damsi ta kaa fariki ma zɔɔnɔsa ma kpa ma titi sogli ka Koosi 

paan ti kaali ka ma zi li gbanpulim. 

21Ya Kunyan ti li o tɔha tirɛ aa wa di o wa lɛrigi tɛɛnɛ nɔ tim diŋsa, aku ba tum tagna 

daha nibinsa nawara funɛ sogli aa kpu nara chen maga zi wa li gbanpulimu tɛɛnɛ nɔ 

ka waa zi bu wa sogli naa nara fun kpu. 

AZAAYA 27 

1A wuzu ti ya Kunyan ti wa o yiko wa o chise kpok ti zi wa lɛrigi nii tuha nuha naa ya 

dum zaali awa dum naa laa burigi nar chenu kaa zi wa ŋmɛn sel nara nyɛn nii ni chen. 

2A wuzu ti ya Kunyan ti zi wa sɛm o ŋmaha weri ti sɛmau a ŋɔ, 

3"Muu nyini unnu kaa laa du un nii wuzu maga, muu nyini unnu nha awa dusum di 

nandigi ta wa tum wudigi daha. 

4Mu wa bu na paan a du ŋmaha ti ni, lalaknɔ sɔta awa daapilsi kaa chem un mu zii fu 

aau, 

5amaa mu walɛ taa dɔma ta daŋni muu kok ba see ba wa min kpak tusɔɔn nɛ.” 

6Wuzu digi wau Israɛl tima zi wa ta luta a chi bugil, ba zi wa tasiu kaa yɛligi. Tɛɛnɛ 

nɔ maga zi wa suu wa ba diwe ni. 

7Ya Kunyan ti wa lɛrigi Israɛl diŋna a chi chenani o lɛrigi o dɔm diŋsa chen ba ka waa 

nyuksi ba titi a chi nibin bɔnɛ. 

8Ya Kunyan ti funɛ vɔu o walɛ ta wa vɔurɛ di o zi kpa ba la pulim digi a fun a nyɛ pe 

kpok fun li nha ba yɛli ni wa a wa zer ba a kaali. 

9Sari ka koosa kaa gil Israɛl tima tum tagna pɛŋ ba see ba nam ba chɛfursi biŋbiŋsi 

nawara baa jɛɛmi chene a du hɛɛri ni ka ta bu kpa ki sɔɔr lɛma awa Asɛra sinsiim wa 

dooni. 

10Tɔha nara funɛ ya tɔ zen chen burigi dicheu a chɔ huli a chi nyaabaan, lalaknɔ o zi 

burigi nuhɛ kɔsi ba seeli wa a ba hiisirɛ. 

11Doon bugili ta hulu nihaana boriki aa buksi din, domi nar ta vɛ nu kin dɔŋ Koosa 

wati chen. Koosi nara ya ba ni naami chen waa zi ɔm ba siki. 

12A wuzu ti ya Kunyan ti zi wa lagmi o walɛu piili Yufuretis mɔɔg ti nɔ ni a la tel Ijipt 

tim magbɔ ti o zi wa lagmi bau a chi nar tɔɔsi kɔsa o sinkaafa tuha ni. 

13A wuzu ti wa tel kaabul zi wa huu a yir Israɛl tima banawara funɛ kpalimi Asiriya 

awa Ijipt pulimsi ni chen di baa wa dama. Ba zi waau a wa jɛɛmi ya Kunyan ti a li 

Jerusalɛm bi ti daha. 

AZAAYA 28 

1Israɛl tima nyɛn tuchɔk niu, domi ba jirima chesiu a chi paputi zɔŋsi o nihɛɛti 

sinnyɔrsi nyuuni ni aa chesi, ba nyukpok nyuuni ta maga ya ki sɔɔr lɛmwa, amaa ba 

yaa suni wɛu a nyɔ sin a dɛɛsi. 

2Ya Kunyan ti kpa naa kpak kpok awa yikou di o wa chem ba nara laa zi wa a chi 

dopeha awa do zenzen chesi, a chi nii kpok nara laa wa pol di o fuksi tɛɛnɛ maga. 

3Ba nihɛɛti sinnyɔrsi ta nyukpok ti zi wa chɔ tɛɛnɛ niu baa nɔsi. 

4Ba jirima ti zi wa petiu kaa ka ba a chi bugil nara ha nɔn nɔn falɛ bun tuha ba tɔrki aa 

di saha nara o sɛɛri chen. 

5Wuzu digi wau ya Kunyan ti zi wa chi papu falɛ naa kpak kpachak kinkan. 

6O zi wa tum tum wereu aa nyɛ banawara ya sɛriya ni diile, chen ni kaa ki kpaŋsi 

banawara laa pɔ tɔha ti bolzɔɔnɔ chen. Azaaya wa Koosa witiin naa funɛ ya sin nyɔɔr 

Juda pulim ni chen. 

7Hali witiinsi ta awa Koosa dam kɔkɔɔrsi ta mag nyɔ sinnɛ a dɛɛsi aa yeegi. Ba nyɔ 

sin kinkannɛ a vɛ zim ba sɛm ta see, o witiinsi ta sin nyɔha ti daha ba wa chɔ a na 

chenani Koosa daŋni ba la sɛm, Koosa dam kɔkɔɔrsi ta sin nyɔha ti daha nar kpa 

wumuksi wa ba wati ba waa zim chenani ba suŋi tiina. 

8Koti nawara ni baa kani chen mag ya sɛɛsirɛ hali a vɛ kpak jirima tamafini. 

9Ba yaa sɛm mu sɛma a ŋɔ, "Baal nɔ lisi di, antirɛ oo biksi nan? Anti laa daŋni o 

Koosa sɛmsɛm ti? O Koosa sɛmsɛm ti ha kur mag bichɛlpulimsiwa. 

10O haru di o sɔɔni bara aa biksi ya sɛm bɛgim bɛgima.” 

11Ma vɛ nu mu sɛma Koosa zi nyɛ nar kpa sɛm kurgɛu a wa biksi ma wɛ. 

12O nyɛ ma hiisiu awa tusɔɔna, amaa ma vɛ chenu. 

13Chendaha ya Kunyan ti kaa biksi ma sɛm bɛgim bɛgima awa wel bɛgim bɛgima 

chen, chen ni ma tum wu wewe ma zi putiu, toroko kaa zi kpak mau ba kpa ma la tɔ 

dɛ. 

14Ma zimɛ tima nawara ya nihɛɛta a dɔ Jerusalɛm nɔ nan maa nu kinkina ya Kunyan ti 

sɛm. 

15Ma dɛɛsiu di ma wa lɛlɛ sɛm sɛmau dɔŋ wati, di ma waa zi na siu. Maa lisiu di sibir 

waɛɛ o waa zi pu ma, domi ma kpa ma yɛdasa a du nusunsa awa mur nɛɛ di maa zi 

fosiu. 

16Nanɛ ya Kunyan ti ŋɔ, "Mu kaa sa zachikre Zayɔn ni o kpok a vɛɛ ziiki. Mu kaa kpa 

bunkol kpokre a zɔŋ un ni a sɔbi sak un ni di, yɛda naa kpokee o kpak kanyita. 

17Tum were tumi kaa wa ya da nara ba kaa kpa aa magsi dɛ ti, wuti ŋɔɔli ka kaa wa ya 

o nin da magsi ti." Do peha zi wa chaasi nusunsi ta magau a kaali ka nii wa chaasi ma 

kpok ti. 

18Vɔwa nara ma wa lɛlɛ vɔu dɔŋ wati chen zi wa dusiu ka ma nɔ bɛgim ti wa dusi, 

sibir wa chel ma nisa zi nyɛn un niu. 

19Sibir ti zi wa muksi mau piili chɔɔsa kila chɔɔsi digi saha maga ma ka zi kur wa 

nyɛn, chen ni wa kanyita ni nha wa dusum. Koosa laaboor fali ti kur wa wa hansur fali 

ka kaa wa wa. 

20Ma zi wa chi baal digiu ali jɛɛgɛ ni nara funɛ daŋni o chɔ ki chɔɔli tore ni kaa tuuni 

o nasa kaa vɛɛna daŋni o kpa kuntu bore a tɔ o bar maga chenu. 

21Ya Kunyan ti zi wa chem laalu a chi chenani o fun tum Pɛrasim awa Gibiɔn nɛŋbɔsi 

ta ni chenu. Kinkina laa zi wa nyɛ o ya chenani o vɔu di o ya chen see o wa peti o 

alaazibu tum tau. 

22Ma taa mɔm sɛm nawara mu sɛm ma nan, ma ya chen o zi wa bɔm nyɛ mau wa ma 

fosi, domi mu nu ya Kunyan ti nyinbaan naa o kpak a kaa chem pulim nɔ chenu. 

23Maa nu chenani muu sɛm nan kaa cheŋi diŋsa kinu chenani muu ŋɔ ma nan. 

24Ni pari wato a zi kur ki par ŋmaha kaa vɛɛ duuli. 

25Saha naa o wa par kɔpɛŋa a peti o yaa du o ki duhau kaa buraa par ba fali. 

26O zim chenani o tum o ŋmaha tumau, domi Koosa biksi un. 

27O waa zi kpa daa yuk aa piisi sansike koo gɔŋa see o kpa nara maksɛ. 

28O kaa kum o sinkaafa o wara nɔsi a ni aa fimsi, amaa o yaa kpa loriu a zu val a tuha 

a zim kumi aa kum. 

29Nan zima awa nan nɛha nɔ li ya Kunyana ti watɛɛ. Koosi vɔwa maga ya nɛha 

vɔwarɛ a maga kaa yau. 

AZAAYA 29 

1Jerusalɛm naa ni Koosi biŋbiŋ ti nyɛn chen nyɛn tuchɔk niu Tɛha nara ni Devid kani 

chen nibinsi nyɛn tuchɔk niu. Nyɛ buna koo bunsa alɛ wa kaa kaali o wa o lagmi zene 

wa o miisi lagmi si ni. 

2Ka Koosa zi kpa sibirha a tu wa tɔha nara baa yir Koosi biŋbiŋ chen niu. Wiila awa 

chɛɛma zi wa su tɔha tiu kaa tɔha ti mag wa chi biŋbiŋ nara chɛl mil. 

3Koosa zi wa go tɔha tiu a chem un. 

4Jerusalɛm kaa wa chi siwi nara chɔ tɛɛnɛ aa daŋni o sɛm sɛmwa koo chenani taa yaa 

li tɛɛnɛ aa wa chen. 

5Jerusalɛm tima, hɔɔra banawara laa muksi ma chen kaa wa piisi ma niu a chi hɛɛra ka 

ba lanjima kpok ta mag wa chɔ aa sogli ka nandigi vɛ zim ba sogli ti ni. 

6Ya Kunyan ti kaa wa kpa nasɛha awa tɛɛnɛ zigsire a fosi ma. O zi wa tum kanvilimau 

awa din zenzen. 

7Doonee ma dɔm nawara laa chem Koosa biŋbiŋ tɔha ti chen wa ba laal ki cheme ta 

maga zi wa nyuksi a chi chenani nar yaa chɔ aa deesi chen. 

8Pulimsi nawara yaa chem Jerusalɛm chen zi ɛm soglire ma wati. O kaa wa chi tɔn 

nara ba yaa tɔ chene hali i kpala nyɛ naa zim karimi ni di o karimi o zi ŋɔ hinnu di o 

waa ki karimi, domi o nɔ tɔu. 

9Ma sɛɛri see aa tum womsi tuma, ma sɛɛri see aa burigi nyuluma, maa dɛɛsi kaa ta 

nyɔ sina. 

10Ya Kunyan ti nyɛ dore kpak ma di ma chɔ do zenzen Koosi witiinsi ta funɛ lawa ba 

te suwachak aa pokili nar ta see, amaa Koosa tɔ ba gbaan seeu. 

11Koosi witiinsi maga sɛmsɛma kaa ya sɛmsɛm soglire ma wati. O kaa wa chi tɔn nara 

ba yaa tɔ chene hali i kpa la nyɛ naa zim karimi ni di o karimi o zi ŋɔ hinnu di o waa 

ki karimi, domi o nɔ tɔu. 

12I ka kpa nyɛ nara vɛ zim karimi ni di o wa chi lɔsum nara yaa deesi aa di diwe a 

yɛrisi di lɔsa kpak un chene koo nara nnyɔksi kpak o deesi aa nyɔ nii a yɛrsi di o lila 

lɛɛ paasi chen. 

13Nanɛ ya Kunyan ti ŋɔ, nara naa ŋɔ di baa jɛɛmi minnɛ, amaa ba sɛm ta ya yɔrirɛ mu 

wati ka ba bambisi nyɛn ba digi ni. Kinkina ya ba jɛɛmi chen maga ya nibine chiksɛsa 

awa o tumtumɛ nawara ba kpa du ba bambisi ni aa lisi chene. 

14Chendaha mu zi mur bau a du dɔŋ ni ba mosi dɔŋa. Banawara ya nɛsi tima chen zi 

wa burigi womnau ka ba zima ti mag wa ya yɔri. 

15Banawara laa sogli ba vɔusa Koosa wati chen maga sibir nyɛn ba nyuha niu. Ba yaa 

kpa ba vɔusau aa sogli kaa baadi Koosi wa zim chen. 

16Ba kpa wɛ maga a ta, ka chu ni maali wa chu ti titi ni o leema ya ki birigi? Ka 

kinkina nibine kɔɔri zi bu koti ŋɔ un di o wa kɔɔri unnu? Koo o zi ŋɔ o ni kɔɔri ti ni di 

o wa zim chenani oo yaau? 

17A chi chenani ba yaa sɛm di duu zi wa burigi ŋmahau ka ŋmaha ka vɛɛn wa burigi 

duu chen. 

18A wuzu ti wa tel diŋgbiti tima zi waa nu tɔn karimiu ka nyulumi ka wa li birsa ni aa 

na chaani. 

19Nyaau awa jɛrigɛ zi wa na ya Kunyan ti tusɔɔn tiu. 

20Banawara laa fuksi nara kaa laa tum tum tagna chen zi wa peti ba magau. 

21Koosa zi wa chem banawara laa mur narau awa banawara vɛ lɛrigi tum tagna tuma 

kaa vɛ ŋɔ wuti aa sak wuti tiin ni chenu. 

22Adaha lalaknɔ ya Kunyan nara funɛ yisi Abraham ali o wumukse ni chen ŋɔ nanɛ 

mu walɛ ma waa zi bu di hiisa ma see bu vɛ nyaŋi ki nyini nara. 

23Ma wa na bichɛsa nawara mu kaa nyɛ ma chen ma zi zimu di min ya Israɛl Koosa 

nara du kaasi chenu a nyɛ min jirima kaa ki ɔm min saha maga. 

24Womna zi wa buksi nɛhau banawara yaa kpa ba malɛ aa yo walɛ chen zi wa buksi 

nɛhau. 

AZAAYA 30 

1Ya Kunyan Koosa ti ŋɔu, "Nihɛɛta banawara dɔ Juda pulim chen nyɛn sibir niu, domi 

ba vɛ mu nɔu. Ba tiŋ vɔusi nawara mu vɛ vɔwirɛ kaa laa fɛti nisi doonani mu tuha vɛ 

tɔɔri ni aa laa tum tum tagna saha maga. 

2Ba yaa dɛu suŋiu aa la Ijipt kaa vɛ wa mu wati baa daŋni Ijipt timwa ki suŋi ba, 

chendaha ba kpa ba yɛdasa a du ba koor nee, 

3amaa koor ti wa kaa wa kpak kpok di o suŋi ba ka ba yɛda ti wa burigi sibir yɛda. 

4Hali ba nibinsa piin tel Ijipt tɔsi nawara baa yir Zowan awa Hanɛs chenu. 

5Israɛl tima zi wa luk nɔu aku ba funɛ tiŋ Ijipt pulim di o suŋi ba chen daha, ka Ijipt vɛ 

kpa suŋi digi aa nyɛ ba.” 

6Koosi laaboor nara o kpak aa nyɛ sela nawara nyan nyaaba ti ni chen nɛɛnɛ, pulim ti 

nibinsi taa val tɔsi nawara wɛɛ vɛɛ werere aa la. Doonani gbogimtisa awa duma awa 

ki zaalɛ tagna nyɛn. Ba ya chuk ba lakoomisa wa ba kakusau wa buni ni kaa kpa 

papasi nawara malɛ kpokee a laa nyɛ pulim naa laa zi vɛ koti suŋi ba ni. 

7Suŋi nara Ijipt tima suŋi Israɛl tima chen ya yɔrirɛ, chendaha mu du Ijipt sɔnu di 

"Nyindir nara vɛɛ chɔk nara kina". 

8Koosa ŋɔ minnu di mu sɔbi chenani nar ta du chenu a du tɔn ni, chen ni o zi ya 

sɛharau a nyɛ nara maga ni. 

9Saha maga ba kura vɛ Koosa nɔu kaa laa suni wɛ kaa laa vɛ o biksisa. 

10Ba yaa ŋɔ Koosi witiinsi ta niu di ba gil chɛɛma. Ba yaa ŋɔu, "Taa ŋɔ ya chenani 

were di ya tumi, ki ŋɔ ya chenani yaa daŋni ya nu, nyɛ ya nyɛn ya tum tagni ni. 

11Tur ali ya nyinbaan ni ka ya kaali, ya wara daŋni ya nu i Israɛl Koosa kasi ti wɛ.” 

12Amaa nanɛ Israɛl Koosa naa du kasi chen ŋɔ, "Ma vɛ chenani mu ŋɔ maa chenu kaa 

tiŋ mura awa tum tagna. 

13Ma tum tum tagnu, ma chi zagbɛkpure nara yɛligɛ o bar nɛɛ ma zi wa chelu kaa vɛ 

zimi. 

14Ma zi wa chelu a chɛɛki a chi tampile yaa chɛɛki a bu vɛ kpak chincheli nara nar zi 

zer a mɔr din chen.” 

15Ya Kunyan Koosi nara ya Israɛl Koosa kasi chen ŋɔ o walɛ ta nanɛ, "Ma bur ki wa 

awa tiŋ min wa yɛda ni, chen ni ma zi na kpoku, amaa ma vɛu di ma waa zi ya chen.” 

16Ma yaa tau aa luku di ma zini zaag kpoka a nyaŋi chɔ fosi ma dɔma nisi ni, amaa ma 

kpak wutiu ma laa chɔ chen ma lisi di ma zaagni taa chɔu, amaa banawara laa duŋni 

ma chen kina kaa kpok kaali ma kina. 

17Ma nar tusuga zi wa na lanjima bɛgimu a chɔ ka lanjimasa nar banyuun kaa wa 

duŋni ma pulim ti maga. Ma lanjimasi ta kindɔŋ waa zi bu wa ka, 

18amaa yɔri, ya Kunyan ti ha vɛɛn aa lisi ma siki ɔmi wɛu o saksɛu saha maga di o ɔm 

ma siki, domi o zim kinkina wereu. Tusɔɔn nyɛn banawara kpa ba yɛdasa a du ya 

Kunyan ti niu. 

19Ma nawara nyɛn Jerusalɛm ni nan waa zi bu wa wi kaa fɔuli, domi ya Kunyan ti ya 

siki ni ɔmirɛ, chendaha nara fɔuli biksi un oo nu ba wusisumau. 

20O zi nyɛ ma zu wu mukse niu, amaa o kaa zi vɛɛn nyɛn ma watiu a biksi ma chenani 

maa zi ya ka ma bu vɛ dɛu un. 

21Ma wa nyɛn nyinbaan ni a vɛ zim ba vali o zi biksi mau di nyinbaan nɛɛnɛ. 

22Ma zi wa pa ma vursa nawara ya salmasa awa anzunfa chenu a yo ta a chi ki doŋa 

kaa ki chɛɛmi di maa li kaa ka min. 

23Ma wa du ma ki duha ya Kunyan ti zi nyɛ doon niu ki parɛ ta bi ma kum ma sela 

awa nuhɛ zi wa na kɔsi ki seu. 

24Kakusa awa nuparɛ ta zi waa di diwe wereu. 

25A wuzu naa mu wa chem ba dɔma kaa kpu ba chen, nii zi waa palu ali bi mag nyuha 

ni aa la luksi maga. 

26Pɛn ti zi wa nyɛn bar boli niu a chi nha ka nha ka waa chaani kinkan a kaali piili ti, 

o zi wa chaani o wuzu bunɔpɛ chaaniu. Nanɔ zi wa yau saha naa ya Kunyan ti wa 

chaksi o walɛ taa chɔɔri maga. 

27Nar zi koti na ya Kunyan ti yiko ti wa o jirima tiu ali bar boli ni, din wa nyɔɔsa laa 

biksi o paan, domi o sɛmsɛma a yaa buu a chi din. 

28O ya kpa peharɛ a te a suwachak a chi nii waɛ a chaasi kin maga a kaali peha ti laa 

chaasi pulimsi ta kaa laa dusi ba lisi tagni ta, 

29amaa ma nawara ya Koosa nibinsa nan zi wa kpak tusɔɔna a chi banawara laa la di 

ba la lɔ boola aa zu ya Kunyan ti jɛɛmi dɛ ti chen. 

30Ya Kunyan ti zi wa nyɛ nar mag nu o ta zen tiu kaa ɔm hansura. A wuzu ti dobaala 

awa dobe zene zi wa chesiu. 

31Asiriya tim ta wa nu ya Kunyan ti taa ti ba zi wa ɔm hansurau kaa lisi o diŋlɛrigi ti 

wɛ. 

32Saha naa ya Kunyan ti wa kpu ba a dau chen o walɛ ta zi waa lɔ boolau kaa ki mosi 

kina Koosi titi zi wa chem Asiriya tim tau. 

33Saha digi ba funɛ kɔɔri bɔ digiu di ba wa fu Asiriya tim koora ti wa din ni. Bɔ ti 

luŋu kaa pɛn a su wa daasi ni, ya Kunyan ti hiisa zi wa nyɛ daasi ta bu dinu. 

AZAAYA 31 

1Tuchɔk nyɛn banawara dɛu suŋi aa la Ijipt chen niu. Ba kpa ba yɛdasiwa a du Ijipt 

tim lanjimasa awa ba zaagna ni, amaa ba wa dɛu suŋi aa wa Israɛl Koosa nara du 

kaasi chen wati. 

2O zim chenani o tumu waa laa tum sibira waa vɛɛnaa lɛrigi tum tagna ni tumɛ diŋsa. 

3Ijipt tim ta wa ya koosisa, amaa ba ya nibinsi wa ba zaagni ta kpak barwa awa ya 

siimsa, ya Kunyan ti wa tuuni o nin nara laa suŋi chen zi wa luku nar suŋiu nara kaa 

laa na suŋi chen zi wa chelu ka ba mag namsi. 

4Ya Kunyan ti ŋɔ minnu, "Hali gbogimta kpak sel a kpu ka piisi gbaŋna ti daŋni o tɛsi 

chenani o waa zi kpa ta, chen vɛɛn ya un, kindɔŋ wato aa laa zi jiŋ min naa ya ma 

Kunyan Koosa nan ali Zayɔn bi ti suŋi ni, 

5a chi chenani zimebe yaa za aa go o zaŋ di o kok o bisi chen chene mu gbaan kaa kok 

Jerusalɛm ali laal ni.” 

6Ya Kunyan ti ŋɔu, "Israɛl tima ma tum tum tagnau kaa vɛ min, amaa lalaknɔ ma bur 

kuwa mu wati. 

7Saha waau ma maga zi wa kpa vug tagna nawara ma naami wa salma awa anzunfa ni 

chen a ta. 

8Ba kaa wa chem Asiriya timau laal por ni, amaa o wa kaa wa ya nibinsi yikore. 

Asiriya tim ta zi wa chɔu laal ni ka ba bunɔpɔl ta burigi yosa. 

9Ba koor ti zi wa chɔu laal ti ni kaa ka o koor ti o ya nar mag wa hansura di ba chiŋi 

laal ti ni. Chendaha baa zi wa chɔu ka kpa ba laal tuutasa a ta." Ya Kunyan Koosa naa 

baa jɛɛmi Jerusalɛm ni kaa buksi din a kɔɔri kɔɔra aa nyɛ un chen sɛm nan sɛmsɛm nɔ. 

AZAAYA 32 

1Wuzu digi koor digi zi wa diu awa tum were tumi ni ka o korbisa ta mag wa zim 

nyɛn weri. 

2Ba maga zi wa chi doonani lawa nara sogli ali peha niu awa doonani werwa nar sogli 

ali do peha ni. Ba nyɛni zi wa chi nii naa chɔ kuŋkɔɔŋ niu kaa chi kparbunyaŋ basɔn 

ali nyaabaan ni. 

3Ba diŋsa awa ba see zi wa puku saha maga aa nu nibinsi wumukse. 

4Ba waa zi vɛ wa ya sukru tima, amaa ba zi waa nu dɔŋ sɛmau kaa ki zim ba sɛm 

muna. 

5Nandigi waa zi bu wa yir wom wa jirima tiina. Nandigi ka waa zi bu wa yir naa vɛ 

kpak nyɔɔrwa wuti tiina. 

6Wom sɛm womsi sɛmwa kaa laa lisi wu tagna di o tum. Kinkina o tum kaa laa sɛm 

magkpaa ya ya Kunyan ti zom pinire. O ka wa zi nyɛ naa lɔsa kpak wa diwe o di koo 

a nyɛ nara nnyɔksi kpak wa nii o nyɔ. 

7Nibin kaasi ya tum tagni ni tumirɛ o yaa daŋni o ta nyau tima wa yɔriu ali o nusunsi 

ni hali a muksi nar ka o kpak wuti maga, 

8amaa naa ya jirima tiina kpaami nar wa jirima nɛɛ, domi jirima ti wɛ nɛ o chiŋi. 

9Ma nihaana nawara nyɛn nyɛni nara vɛ bɔmi nan a yisi wumukse ali ma nyɛni ni nan 

maa nu chenani muu sɛm nan. 

10Ma zi na ma tutɔu bun nɔ, amaa o waa gali bun naa laa wa nan maa zi wa kani 

huliu, domi ma waa zi wa kum kindɔŋ. 

11Ma nyɛ hansur kpak ma nihaana nawara vɛ kpa wudigi muksi ma titi nan ma ur ma 

gata ta kaa kpa gazɛnɛ a vɔti ma chɛr ta. 

12Maa mosi ma bambisi wa tuchɔk ni, domi tɛɛn birigi wa bu to ma zi par ŋmaha. 

13Mu walɛ ta pulim ti mag burigi daapilsi wa sɔti pulimu. Maa wi aku damsa nawara 

ni nibinsa fun nyɛn wa tusɔɔn ni ka nyɛni lɛm ba ni chen. 

14Hali koor dam ti gbaan zi wa chesu ka tɔ zen ti burigi diche. Damsa awa di zene 

nawara nyɛn un ni chen maga zi wa burigi dicheu kakusa awa piisisa zi wa gba dooniu 

aa di. 

15Amaa Koosa zi vɛɛn wa tum o siim tiu ya wati. Tɛɛnɛ nara chɔ huli chen zi wa kpak 

diweu ka daporsi mag su wa diwe ni. 

16Pulim ti mag ni tum were tumi awa nyɛn weri zi wa nyɛnu. 

17Nara magkpaa kaa waa tum tum werewa, chendaha tusɔɔna awa kpok zi wa nyɛnu 

saha maga. 

18Koosi nibinsa ta zi wa chɔ li wumukse niu ka ba damsa kpak tusɔɔna. 

19Duu ti maga zi wa siwu ka tɔha ti chɛɛki. 

20Tusɔɔn nyɛn ma banawara laa du kina poli nɔɔsi ni ka nyɛ nyinbaan kakusa awa 

nuhɛ val waa se kɔsi nanu. 

AZAAYA 33 

1Koosa kpa sibira a du ya dɔm taa niu, domi baa ŋmɛu kaa laa li nara gantɛla, amaa 

nandigi waa ka wara ŋmɛ ba kaa laa li ba gantɛl. Ba saha naa ba kpak aa ŋmɛ chen zi 

wa petiu ka ba burigi banawara nara ŋmɛ kaa ki ya asaasi. 

2Ya Kunyan Koosa, ɔm ya siki, domi ya kpa ya tahama a du hinnɛɛ. Ki kok ya 

wuzuuni maga kaa ki fosi ya aa li wumukse ni. 

3Saha naa i wa yo aa nyɛ ya pulim bɔnɛ nibinsa yaa chɔu kaa ka ya ali laal bar chemi 

ni. 

4Ba yaa chɔu ka kpa ba kina a ta ya pa. 

5Ya Kunyan Koosa sɔn ti zenu, domi waa ya kina maga koora. O zi wa nyɛ Jerusalɛm 

tima ki ŋɔ wutiu kaa chiŋi bar bɛgim. 

6O zi wa nyɛ pulim ti wa nyɛn vusau. Saha maga o yaa kok o walɛu kaa laa nyɛ ba 

nɛha awa zima. Ba nin kpaki zenzen naa ba kpak ya di baa nya Koosa sɔn ti wa jirima. 

7Nibin zene awa banawara ya pulim bɔnɛ nibin zene a la chiŋi ba pulimsi bar chiŋi ali 

pulim bɔnɛ ni aa lug di ba kpa tusɔɔn wa ba pulimsi ni chen wiiu aa daŋni suŋi. 

8Nyinbaan tota anawara chɔ ba pulim ti ni chen zi kpak hansurrɛ nara ɔm a vali. Ba 

vɔusi ta maga chɔku ka nandigi bu vɛɛ tiŋ a nandigi ka wa buraa nyɛ a jirima. 

9Tɛɛnɛ ti chɔ hulirɛ ka nandigi bu vɛ nyɛn un ni. Sarɔn nɛŋbɔ naa funɛ kpak tɛɛnɛ 

chen zi chɔ hulirɛ. Basan awa Kamɛl bi ti bugila kpachaka hulu a loori aa chesi tɛɛnɛ. 

10Ya Kunyan Koosa funɛ ŋɔ pulim bɔnɛ nibinsi taa ni nanɛ, "Mu zi biksi mu paanu a 

du ba ni a nyɛ ba na chenani mu yiko ti du. 

11Ma yaa kaniu aa vɔu vɔu yɔrisa, chendaha kina maga maa ya chen maga ya yɔrirɛ. 

Ma siim ti zi wa kpu mau a chi chenani din yaa di nar a kpu chen. 

12Maa zi waa mosi dɔŋau a purisi a chi kparbunyaŋa koo a chi ba suk din du sɔti ni a 

di a burigi tɔ. 

13Ma nyɛ banawara duglɛ ma awa banawara gbɛr ma chen maga nu mu wɛ a zim 

chenani mu yiko ti du.” 

14Zayɔn tima banawara laa tum tum tagna chen bara laa jigiri ka hansur kpak ba. Baa 

ŋɔ, "Koosa sɛriya diili chi chenani din yaa di a vɛɛ dusi chene. Nandigi ka wato kaa 

laa zi fosi ali chen din ni.” 

15Naa laa tum chenani deŋlee kaa laa ŋɔ wuti duŋduŋ laa zi koti fosi ali din ti ni. Ma 

ta kpa ma yiko aa fuksi nyausa kaa ta vɛɛn kila papasa di ka ma suŋi nara. Ma ta 

gbaari banawara laa vɔu di baa kpu nara koo aa daŋni baa tum tum tagna chen. 

16Saha ti maa zi fosiu kaa ta buu ɔm hansura a chi nar nyɛn dam kpok ni. Maa zi wa 

na diwe aa diu kaa vɛɛn na nii ki nyɔ. 

17Maa zi vɛɛn wa nau ka koor digi di wa sɔn zen ni a dɔ tɛɛnɛ naa pɛn kinkan. 

18Maa zi bu waa lisi chenani saha digi, maa yaa funɛ ɔm lampo bɔɔli chenu. 

19Ma waa zi bu waa na hɔɔra banawara sɛma, ma vɛ koti aa nu ba sɛmau. 

20Maa na Zayɔn naa ni ya yaa la lagmi aa di ya Koosi jɛɛmi wuzu zen chen. Ma na 

chenani lalaknɔ Jerusalɛm tɔha ti nyɛni bu vɛ kpak hansura. O kaa wa chi lɛu naa ba 

baŋsi a ha vɛ kpitirɛ. Ba ha waa kpiriki o daasa. 

21Ya Kunyan Koosa zi wa biksi ya o kpok awa o jirima tiu ali dooni. O zi wa chi 

mɔɔg zene awa pol wisa nɔɔsi nɛɛ ya nyɛn, amaa ariŋ zene ka waa zi waa val chen 

niiti taa daha. 

22Ya Kunyan Koosa ya ya sɛriya ni diili awa naa laa nyɛ ya chiksɛsa. Waa ka vɛɛn ya 

ya koora, adaha waa laa zi koti a kok ya ali ya dɔm nisa ni. 

23Kina anawara nyɛn ariŋsi taa ni chen wa bu kpak nyɔɔra, chendaha a waa ki tum 

tuma. Yaa zi wa fuksi ya dɔma ta nisi kinau a bɔni nyɛ dɔŋ ni hali gbarigɛ gbaan wa 

koti na ba tori. 

24Naa maga nyɛn dooni chen maga waa zi bu waa fɔuli di wichɔta kpak un. Saha ti, 

Koosa zi wa gil nara maga tum tagnau a pɛŋ un. 

AZAAYA 34 

1Pulimsa maga nibinsa maa wa awa nu bar nɔ tɛɛnɛ nɔ awa o nibinsi maga maa wa 

awa nu bar nɔ. 

2Ya Kunyan ti na paannɛ a du pulimsi ta wa a lanjimasi ni. O kpa ba a du namsi nɛɛ. 

3Ba siwɛ zi wa chɔ pali niu a pɔɔ kaa ki sɔɔri ka kunkulsi ma sɔɔri wa chɛli ni. 

4Nha pɛna awa wullɛ zi wa lagmi hɛri niu buudaha zi wa nyuksiu a chi ba guti tɔn ka 

wullɛ ki chesi a chi kpachaka tɔrkɛ li bugil ni aa chesi. 

5Ya Kunyan ti saksɛ o takoobi tiu o tɔha ni a kaa ŋmɛn Idɔm banawara o kpa du 

namsi ni chen. 

6Nar ta chɛl zi wa tɔ o takoobi tiu a chi buun nu awa o chɛl naa ba kpa kɔɔri kɔɔra. Ya 

Kunyan ti kaa wa kɔɔri nan kɔɔr nɔ ali tɔha nara baa yir Bɔsra ni chene. O zi wa kɔriki 

kini kinkanu ali Idɔm pulim ni. 

7Nar taa zi waa chesiu a chi nugumsa awa nuparɛ ka tɔha nɔ maga wa sɛɛri awa chɛl 

ni kaa vɛti nuuta. 

8Nan saha nɔ ya Kunyan ti kaa wa fosi Zayɔn kaa zi namsi o dɔma. 

9Idɔm niiti ta zi wa hɛɛsiu ka hɛɛra ta burigi. Pulim ti maga zi wa di dinu a chi kotaal. 

10O zi wa di dinu nha awa dusum maga ka nyɔɔsi kur ki li saha maga. Tɛɛnɛ ti zi wa 

chɔ huliu saha bɔnɛ kinkan ka nandigi vɛɛ val un ni. 

11Kusa awa kokosa zi wa dɔ tɛɛnɛ tiu ya Kunyan ti zi wa nyɛ o burigi tɛɛn pukiu a vɛ 

kpak diwe a chi chenani o fun piin chɔ ka tɛɛnɛ zi naami chen. 

12Pulim ti waa zi bu wa kpak koora o dɔ ba ka o nyuutima maga wa siti. 

13Sɔta zi wa nyu koor damsi ta niu awa tɔsi nawara ba sa zagbɛrkpure a kok chen ka 

zugsi wa kusa wa nyɛn dooni. 

14Sel zene zi waa gba dooniu ka alizin tagna wa su doon aa yir dɔŋa. Alizin nihaan zi 

wa li dooniu aa dɛu ba hiisi. 

15Kusa zi wa du a zaŋau a nyɛ hala kaa teesi a bisa doon. Zugsa zi wa lagmi dɔŋ ni 

doon. 

16Dɛu ki nyine a li ya Kunyan ti tɔn ti tuha a nu chenani o sɛm a sɛma ki nyine naa 

digi wato aa zi wa nyuksi a digi ka wato aa zi vɛ wa kpak o dɔŋtiina. Ya Kunyan ti 

ŋɔɛɛ di chen ya o titi kaa wa kpa aa lagmi dɔŋ ni. 

17Ya Kunyan ti kaa wa purigi tɛɛnɛ ti nyɛ a kaa nyɛ a mag wa a tore sahasi maga aa zi 

nyɛn tɛɛnɛ ti niu kaa dɔ un. 

AZAAYA 35 

1Nyaabaan awa tɛɛn huli tima tusa zi wa sɔɔniu kpachak were zi wa nyɛnu ali 

nyaabaan ti ni ka ba tusa sɔɔni. 

2Ba zi wa lɔ boolau kaa ki chɛɛmi tusɔɔn chɛɛma ali nyaabaan ti ni. O zi wa weru a 

chi Lɛbanɔn bɛ ta kaa kpak tɛɛnɛ a chi Kamɛl awa Sarɔn tɛɛnɛsa. Nar maga zi wa na 

ya Kunyan ti jirima awa o yiko wa o zenzenu. 

3Ma nyɛ nisa nawara yogli chen kpak kpok kaa nyɛ banawara laa ɔm hansur chen 

gbiri ba nagboti ni. 

4Ma ŋɔ banawara kpak hansur bambi, chen ni nan ma kpak ma bar kpok kaa taa ɔm 

hansura, domi Koosa waau di o wa fosi ma kaa lɛrigi ma dɔm diŋsa. 

5Nyuluma zi waa nau ka diŋgbiti tima ki nu sɛma. 

6Gbarkɛ zi waa vɛu kaa ki gɔ ka banawara vɛ nyaŋi aa sɛm sɛm ba nyaŋi ki sɛm sɛma. 

Niita zi waa palu ali nyaabaan ti ni. 

7Hɛɛra nawara laa na numnum chen zi wa burigi mɔɔgau ka tɛɛn hulɛ ta wa su awa 

poli ni. Doonani kaŋkaramusa nyɛn maga zi wa nyu kɔsa awa sɔtau. 

8Nyinbaan tore zi wa chɔ dooniu baa yir un nyinbaan nara laa la kasi bar chen. Tum 

tagin ni tum waa zi wa na nyinbaan a val dooni wom ka waa zi wa nyɛn aa mur 

banawara tiŋ doon chen. 

9Gbogimti bɛgim waa zi wa nyɛn doon sel tagin ka waa zi wa val doon. Banawara ya 

Kunyan ti fosi chen kaa wa tiŋ nyinbaan ti aa la ba damsa. 

10Ba zi wa tel Jerusalɛm wa tusɔɔn niu aa lɔ boola kaa ki chɛɛmi tusɔɔn chɛɛma. Ba 

tusa zi wa sɔɔniu hali saha naa vɛ kpak bɔ ka wumukse awa tu chɔk wa li ba ni. 

AZAAYA 36 

1Hɛzikaya funɛ di koora Juda pulim ni bun fidanaasi wa tel, Asiriya tim koora naa ba 

funɛ yir Sɛnakɛrib chen funɛ siiu di o chem Juda tɔ kpok ta. 

2Doonee Asiriya tim koor ti fun tum o lanjimasi nihɛɛ wa o lanjimasi ni di ba la kpak 

kankoor Hɛzikaya ali Jerusalɛm ni. Nihɛɛ ti fun la chiŋi doonani gati ni kɔɔrɛ ta kani 

chen pali cheŋcheŋ ni doonani ba val aa kaali chen. 

3Hilkia be Ɛliakim nara funɛ ya koor bol ti nihɛɛ chen awa Sɛbna nara funɛ ya ba tɔn 

ni sɔbi chen awa Asaf be Jowa chen funɛ liu a kaali o wati. 

4Nara funɛ ya koor tɛɛnɛ nihɛɛ chen fun ŋɔ ba, "Ma ŋɔ Hɛzikaya ni di nanɛ Asiriya 

koor zen ti ŋɔ, baŋnɛɛ ma kpa ma kpok a du nan, 

5a fun ŋɔ ba, ma baadi sɛma zi koti a chiŋi kpok ba chiŋi niu? Koo ma baadi, anti laa 

zi suŋi ma ma koti vɛ Asiriya tim nɔ? 

6Maa lisiu di Ijipt tim wa suŋi ma, amaa o ka chi chenani nar yaa kpak koli huli aa val 

chene. O zi wa botiu a teŋ i nin. Adaha nara maga laa nyini Ijipt koor ti ni chene o kaa 

wa ya ma.” 

7Kaa fun vɛɛn pɛɛsi ba, "Koo ma zi ŋɔ min di ma kpa ma wɛ maga a du ya Kunyan 

Koosi ti niu? Ka o dam zene laa la Hɛzikaya fun zagsi yagsi kaa ŋɔ di Juda awa 

Jerusalɛm tima maa jɛɛmi biŋbiŋ nɔ ni chen. 

8Maa wa lalaknɔ a wa vɔu vɔwa mu Kunyan ti wati nara ya Asiriya tim koor chen mu 

zi nyɛ hin zaagni tusugsa lɛu ma dɛu nara ba zini a. 

9Ma tiŋ Ijipt tima di ba nyɛ ma zaagna, yɛrɛ ma kaa ya a koti nyaŋi mu Kunyan ti 

tumtumsi ta ni bɛgim? 

10Vɛɛna o wa ya ya Kunyan ti yiko nɛ mu wa pulim nɔ di mu wa chem nan? Ya 

Kunyan ti ŋɔ min di mu la chem tɔha ti.” 

11Doonee Eliakim wa Sɛbna awa Jowa fun ŋɔ nihɛɛ ti ni, "Ki sɛm Aram sɛmsɛm ka 

yaa nuu taa sɛm Ju ka nar ta maga nuu.” 

12O fun ŋɔ, "I baadi i wa koor ti duŋduŋ watɛ pulim koor ti tum min di mu wa sɛm 

nan sɛm nama? Aayi, mu vɛɛn sɛm aa nyɛ banawara kanɛ zagbɛrkpure ti ni a chi hin 

ba see tɔ ba vɛɛ gaŋsi ba sɛɛsisa awa ba fiinisi diili ni chen.” 

13Doonee nihɛɛ ti fun si chiŋi a tɛsi ali Ju sɛmsɛm ni a ŋɔ, "Maa nu chenani Asiriya 

koora sɛm ma. 

14O ŋɔ mau di ma doso kaa ta wa nyɛ Hɛzikaya mur ma, domi o waa ki fosi ma. 

15Ma ka ta nyɛ o kpu ma bambisa aku chenani o yaa ŋɔ di ya Kunyan ti kaa fosi mau 

kaa fosi ma ali Asiriya nisa ni daha. 

16Ma taa nu Hɛzikaya wati ka nanɛ Asiriya koor ŋɔ, ma li wa ya go pulim ti, ma 

magkpaa zi waa di bugili nɔn niu kaa ki nyɔ o titi guug ni. 

17Hali koora ti wa kpa ma la kansi bar digi ni o chi ma pulim ti ya pulim naa kpak 

diwe awa ki nyɔɔlɛ ni. 

18Ma ta wa nyɛ kankoor Hɛzikaya mur ma di Koosa zi yisi ma li ma dɔm nisi niu ma 

ha na ka pulim digi vug yisi ba ali Asiriya tim naa nisa niu? 

19Tɔsi naa baa yir Hamaf awa Apad awa Sɛfavɛm chen vugaa nyɛn doon a waa koti 

fosi Samaria tima. 

20Ya ha wa nu saha naa nan tɔsi naa vug naa fosi ba walɛ ali ya pulim tiin nɔ nisa ni, 

ka baŋa nyɛ maa lisi di Koosa zi fosi Jerusalɛm tima a li ba dɔm nisa niu?” 

21Kankoor Hɛzikaya funɛ piin ŋɔ nar ta di ba ta wa jɛrigi wudigi daha, nandigi waa 

fun lɛɛli o nɔ saha naa Asiriya tim nihɛɛti fun sɛm peti. 

22Doonee banawara ba funɛ yir Eliakim awa Sɛbna awa Jowa chen tusa fun chɔk ba 

liisi ba kilaarɛ kaa chɔ kaali a la sɛm koor ni chenani Asiriya tim nihɛɛ wa sɛm ba. 

AZAAYA 37 

1Kankoor Hɛzikaya gbaan funɛ nu Asiriya nihɛɛ ti sɛmsɛm ti, o tuha funɛ chɔku o fun 

liisi o kilaarɛ kaa laari o tuchɔk takta a kaali Koosa jɛɛmi dɛ naa fun nyɛn Jerusalɛm ni 

chen. 

2Doonee o fun tum koor dam nihɛɛ naa ba funɛ yir Eliakim awa koor bol tɔn ni sɔbi 

awa Koosa dam kɔkɔɔr hɛɛ digi awa Koosa witiin Azaaya wati. 

3Nanɛ koor ti fun ŋɔ ba di ba la ŋɔ Azaaya ni, "Ma la ŋɔ un di zinan ya namsi wuzurɛ 

ba lɛrigi ya diŋnau ka ya nyɛn hiisi ni a chi nihaan naa yaa kani ba luli ni a luku duuri 

ka o bara yɔɔri chen. 

4Asiriya koor tum o nihɛɛu di o wa pini Koosi naa nyɛn wa o miisi ni chen zoma o 

lawa ya Kunyan naa ya i Koosi chen zim banawara sɛm nan sɛm nau a lɛrigi ba diŋsa. 

Adaha sumi Koosa o zim banawara nyɛn wa ba miisi ni nan wɛ.” 

5Saha naa Azaaya fun nu kankoor Hɛzikaya sɛmsɛm ti, 

6o ka funɛ bu ŋɔ nar ta niu di ba la ŋɔ Hɛzikaya ni di Koosa ŋɔ unnu di o ta nyɛ 

Asiriya tim du un hansura a ŋɔ di Koosa waa ki fosi un. 

7Koosa zi nyɛ Asiriya tim koor ti nu laaboor digiu hansur kpak un o chɔ kaali o pulim 

dooni Koosi kaa zi la nyɛ ba kpu un nu. 

8Asiriya tim nihɛɛ ti funɛ zim di o koor ti li Lakis niu a kaali Libna a laa chem laal o 

funɛ kaaliu di o la sumi suŋi. 

9Laaboor fun pu Asiriya tim ta di Sudan tim koora awa Ijipt lanjimasa waau di ba wa 

chem ba saha naa Asiriya tim koor ti fun nu nan laaboor nɔ, o funɛ sɔbi tɔnnɛ a la nyɛ 

kankoor Hɛzikaya naa funɛ dɔ Juda pulim chen. 

10O funɛ ŋɔ, "Nanɛ tɔn ti funɛ sɛm, vug naa ni i kpa i yɛda du chen ŋɔ hin di o waa zi 

kpa hin du mu nisi ni, amaa ta wa nyɛ vug ti mur hin. 

11I titi piin nu chenani Asiriya tim koor yaa kaa chem pulim digi a ya unnu. Amɛ i ya 

yɛda di i zi koti chɔ chen niu? 

12Mu nawaalsa funɛ piin chem Gozan, Haran awa Rɛsɛf tɔsi ta nibinsa maga kaa fun 

kpu Idin tima nawara funɛ nyɛn Tɛlasa pulim ni chen. Ba vug ta digi waa fun to a koti 

suŋi ba. 

13Leene Hamaf, Apad, Sɛfavɛm, Hɛna awa Iva tim koorsi ta ka?” 

14Saha naa Hɛzikaya fun karimi tɔn ti peti, o funɛ kpa kaali ba Koosa jɛɛmi dɛ naa 

funɛ nyɛn Jerusalɛm ni chene a la dau Koosi suwachak ni, 

15kaa fun sumi Koosa, 

16"Mu Kunyan, nan wusisumnɛ o fun sumi, nara ya yiko tiina Israɛl tim Koosa naa laa 

la ka malaikasa saksi hin ni chen laa nyini tɛɛnɛ nɔ maga, 

17cheŋi diŋsa a nu kinkina laa pu ya nan kaa suŋi ya, domi ya Kunyana ya hin. Ki nu 

chenani baal nara baa yir Sɛnakɛrib chen luk o pini i zoma. 

18Ya Kunyan Koosa ya maga zimu di Asiriya tima awa ba koor ti chem pulimsa 

kinkanu a chɛɛki a maga kaa nyɛ tɔsi ta chɔ huli. 

19Kaa suk din a du ba vuga taa ni. Ba funɛ kpa daasiwa a kɔɔri a aa jɛɛmi kaa vɛ ya 

Kunyan Koosa. 

20Lalaknɔ yaa sumi hinnu di i fosi ya ali Asiriya tima taa nisa ni, chen ni pulimsa 

anawara nyɛn tɛɛnɛ maga ni zi zimu di hin ya Koosa.” 

21Azaaya fun tum be o la ŋɔ kankoor Hɛsikaya ni koor ti wusisum ti daha. 

22Ya Kunyan Koosa ŋɔ nanɛ, "Jerusalɛm tima kanɛu aa mɔm ma, ka Sɛnakɛrib naa 

funɛ ya Asiriya tim koor ti chen gbaan kani aa ya ma asaasi. 

23Min ya ma Koosa naa du kasi chen, amaa ma yaa kaniu aa zɔ min kaa laa mɔmsi, 

domi ma wara nyɛ min jirima. 

24Ma yaa tum bisau di ba wa dɛɛsi ma laal torokosu awa ma kakusa aa du min ni kaa 

laa biksi di ma chem Lɛbanɔn timau a nyaŋi. Ma yaa dɛɛsiu di hali ma funɛ ŋmɛnsi 

doon bugila anawara ya ki ziŋɛ chen magau a lɔ tɛɛnɛ ni, kaa koti a zu kaali duu tuha 

doonani bol kinkan chen. 

25Ma yaa vɛɛnaa dɛɛsiu di ma hur bugulisau awa guugsa kaa laa nyɔ pulim digi tima 

niita. Ma lanjimasa ka vɛɛn wa kpa na nɔsi Naal mɔɔg ti ni, o yaa hɛɛsiu. 

26"Ma wa zim di mu funɛ saksi ma wɛu saha digi kaa zi waa tum chen lalaknɔ nan? 

Min yaa nyɛ ma kpok maa nyaŋi tɔ kpok ta. 

27Mu yaa nyɛ banawara nyɛn chen tɔsi taa ni chen nyɛni chi kɔsiwa a vɛ kpak kpok. 

28"Amaa mu ka zim chenani maa tum awa chenani maa ya min chen magwa. 

29Nara nyɛ min wii naa maa vɔu di ma ya min chen laaboorau awa chenani maa daŋni 

ma dɛɛsi nyukpoka a du min ni chen. Chendaha mu kaa dɛu ŋmɛnɛ a du ma miisisa a 

vɛɛn kpak ma a la ta doonani ma li a wa chen.” 

30Saha tirɛ Azaaya fun ŋɔ kankoor Hɛsikaya ni di "kinkina" kaa wa ya a biksi sɛhɛra 

nɛɛnɛ, "Bun nɔ awa bun naa laa wa nan ma waa zi wa na diwe kinkan ali ma ŋmaana 

ni, amaa bun naa laa sak chen maa zi wa kum ki parɛu ali ma ŋmaani taa ni. 

31Banawara funɛ fosi ba titi a nyɛn Juda ni chen nyɛni zi wa chi chenani ki duha yaa 

chiŋi doonani ya sɔnsɔn bar a kpak diwe chene. 

32Nara zi wa fosiu ali Jerusalɛm awa Zayɔn bi ti ni, domi ya Kunyan Koosa naa zene 

a kpak kpok awa yiko a kaali kina maga chen kaa wa tum chen. 

33"Nanɛ o ka sɛm kpaa la Asiriya tim koor ti ni. O waa zi wa na nyinbaan a zu tɔha nɔ 

kaa zi wa ŋɔ di o yo toha. O lanjimasi ta gbaan ka waa zi wa na nyinbaan a zu tɔha ti 

koo a wa go un wa kaali. 

34Min naa ya ma Kunyan Koosa chen ŋɔu, di o zi vɛɛn wa bur tiŋ nyinbaan naa o val 

wa chenu a kaali o tɔha wa o lanjimasi ni. 

35Mu zi wa kok tɔha tiu aku mu titi jirima daha awa chenani Devid naa funɛ ya mu 

tumtumna fun vɔu chen daha.” 

36Saha tirɛ Koosi malaika fun kaali Asiriya tim ta bar kani ti a la kpu ba nar tusuk 

kɔkwa di fumŋmɛnaasa daanyuun. Chɔɔsa funɛ waa pusi di ba maga situ a chɔ chɔ. 

37Doonee Sɛnakɛrib naa funɛ ya Asiriya tim koor ti chen na hansur kpak un o fun bur 

kaali Ninive. 

38Wuzu digirɛ o fun la nyɛn o vug naa baa yir Nisrɔk chen dɛ ni aa jɛɛmi un ka o bisa 

nara balɛ fun wa kpu un wa ba takoobisi ni. Ba sɔna funɛ ya Adramɛlɛk awa Sarɛsa. 

Ba funɛ kpu un chene kaa chɔ kaali Ararat ka o be naa ba funɛ yir Esahadɔn chen fun 

di koor ti a kani o kor ti ni. 

AZAAYA 38 

1Saha ti di Hɛsikaya funɛ wiiu aa daŋni siwi. Doonee Azaaya naa funɛ ya Emɔs be 

kaa ya Koosi witiin chen fun la di o la na un a fun la ŋɔ un, "Ya Kunyan Koosa ŋɔu di 

mu wa ŋɔ hin di i saksi i gantɛl maga ka i waa zi fosi ali i wichɔti ti ni. Adaha saksi i 

titi a pɔ siu.” 

2Doonee Hɛsikaya fun burigi o see a chak zagbɛra kaa sumi Koosa a ŋɔ, 

3"Mu Kunyan Koosa, muu sumi hinnu di i lisi chenani mu tum a nyɛ hin wa wuti ni. 

Saha maga mu yaa har mu titiu di mu tum chenani ii daŋni mu tum chen." O funɛ sɛm 

chen peti kaa fun piili aa wi. 

4Saha tirɛ ya Kunyan Koosa fun ŋɔ Azaaya ni di, 

5o la ŋɔ Hɛsikaya ni di o nu o wusisum tiu, adaha o waa zi nyɛ o siu, amaa o zi gbaari 

un bun fidaanyuunu o gbaari o bunsa ni. 

6O funɛ vɛɛn ŋɔ un, "Mu zi fosi i wa Jerusalɛm tima magau ali Asiriya tima awa ba 

koor nisa ni, kaa kur ki kok ma saha maga. 

7"Ya Kunyan Koosa zi wa kpa wudigiu a nyɛ hin o ya sɛhɛra a biksi di o ha vɛɛnaa 

lisi o vɔu tiu.” 

8Nyinbaan naa kankoor Ahas fun sa chen, o zi wa nyɛ sinsiim bur gantɛlu naa magsi 

bu fi. Doonee sinsiim ti fun bur gantɛl bu fi. 

9Saha naa Hɛsikia fun wa na alaafɛ, o funɛ sɔbi nanɛ aa zaami Koosa, 

10"Mu funɛ baadi mu kaa siwu a la lagmi siwɛ ni a nyɛn kaa ta bu nyɛn wa mu miisi 

ni. 

11Mu sii waa fun su di mu sii zi na ya Kunyan Koosa ali mu nyɛni ni koo nibine 

maga. 

12Mu nyɛni funɛ petiu a chi chenani ba yaa teŋ gar koo ŋmɛn ali o dɔŋtiin ni chen. 

13Mu bara funɛ wiiu muu wi a chi gbogimta funɛ kpak min aa boriki mu hoka. Saha ti 

mu funɛ lisiu di Koosa kaa peti mu nyɛniu. 

14Mu waa fun bu kpak kpok, chendaha mu ta funɛ kpuriu ka muu wi a chi kom. Mu 

yaa fun holi nyuhau aa nyini buudaha ni di ya Kunyan Koosa wa suŋi min hali mu see 

waa wi. 

15Lalaknɔ, mu zi koti ŋɔ di ya Kunyan Koosa tum nan a nyɛ min. Mu bambi funɛ 

haasiu mu luku do chɔɔli. 

16Mu Kunyan Koosa, tiibi min ka mu kur kaa nyɛn i duŋduŋ jɛɛmi daharɛ. 

17Mu tuchɔk ti fun wa burigi tusɔɔna, domi i funɛ fosi minnu ali wu tagin naa laa wa 

min ni chen kaa gil mu tum tagna mag a pɛŋ min. 

18Banawara ya siwɛ chen waa ki bu pɛki hin, ba ka waa ki bu ŋɔ di ba sii su hinnu, 

19amaa banawara nyɛn wa ba miisisa ni chen yaa pɛki i sɔn ti a chi chenani muu pɛki i 

sɔn ti nan. Nyama yaa sɛm ba bisi niu chenani i ya wuti tiina. 

20Mu Kunyan Koosa, hin tiibi min, chendaha yaa zi mosi tusɔɔn ki moseu kaa ki lɔ 

tusɔɔn boola, aa pɛki i sɔn ti ali i bar jɛɛmi dama ti ni saha naa maga ya nyɛn wa ya 

miisi ni.” 

21Azaaya funɛ ŋɔ koor tiu di o kpɛli bugil naa baa yir "fig" chen kpachak a kuti a du o 

chɔɔmunɛ ti ni, chen ni o zi petiu ka o na alaafɛ. 

22Doonee kankoor Hɛzikaya fun pɛɛsi, "Baŋ sɛhɛra kaa biksi di muu zi koti la Koosa 

bar jɛɛmi dama tiu?" 

AZAAYA 39 

1Chen saha ti funɛ vɛɛn wa tel, Babilɔn tim koora naa ba funɛ yir Mɛrodak-Baladan 

ka o ya Baladan be chen funɛ nuu di kankoor Hɛzikaya wa kpak alaafɛ, chendaha o 

fun sɔbi tɔn kaa kpa papaha gbaari ba kpa la nyɛ un. 

2Hɛsikaya fun la papaha ti wa tusɔɔn ni kaa fun biksi banawara o tum chen wa o 

anzunfa awa o salma awa o nisi kina maga. Kindɔŋ waa fun to o buni dɛ ti ni o fun vɛ 

biksi ba. 

3Doonee Azaaya fun la Hɛsikaya wati a la pɛɛsi un, "Leenee nara naa li? Ka baŋnɛ 

baa daŋni ali i wati?" Koor ti fun ŋɔ, "Ba li Babilɔn pulimnɛ.” 

4Doonee o fun pɛɛsi un di, "Baŋnɛ ba na ali o dama ti ni?" O fun ŋɔ un di o biksi ba 

dam ti kina magwa. 

5Azaaya fun ŋɔ kankoor Hɛsikaya ni, 

6"Ya Kunyan Koosa naa zene a kpak kpok a kaali kina maga chen ŋɔu di saha waau 

Babilɔn tima zi wa chuŋi koor dam nɔ kina maga a kaali ba pulim. Kindɔŋ waa zi bu 

wa ka. 

7Baa zi wa chuŋi i titi niisisa ta bɔnɛ awa koor dama namugilsi tau a kaali ba pulim ba 

laa tum doon koor dam ti ni.” 

8Kankoor Hɛzikaya lisiu di sɛm naa Azaaya sɛm chen biksi di o saha ti, baa zi wa 

kpak tusɔɔnau, kaa fun ŋɔ di ya Kunyan Koosa sɛmsɛm ti weru. 

AZAAYA 40 

1Ya Kunyan Koosa ti ŋɔu di, "Maa sɔɔni mu walɛ ta bambi. 

2Maa kpaŋsi Jerusalɛm nibinsa a ŋɔ ba di ba namsi kparu, adaha mu zi gil ba tum 

tagnau a pɛŋ ba lalaknɔ, domi mu zi lɛrigi ba diŋsa a peti.” 

3Taa laa yir aa ŋɔ, "Saksi nyinbaan aa dau nyaabaan ti ni a pɔ ya Kunyana Koosa. 

4Ma tɔ nɛŋbɔɔsa maga kaa burigi bɛ ta a mag dɔŋa a nyɛ kunkulsa nyuuna burigi tɛɛn 

nam. Kaa vɛɛn nyɛ nyinbaan tagna maga wer. 

5Saha tirɛ Koosa yiko ti zi wa li gbanpulim a biksi nara maga. Ya Kunyana Koosa titi 

vɔu nan, vɔu nɔ.” 

6Taa vɛɛnaa sɛm aa ŋɔ, "Ki mɔɔli Koosi laaboor ti!" Mu fun pɛɛsi di, "Sɛmsɛm baŋa?" 

Doonee o fun ŋɔ di, "Ki mɔɔli di nibine maga chi kɔsiwa. Ba wara vusi tɛɛnɛ ni aa 

kaali kɔsa. 

7Kɔsa yaa hulu aa loori, saha naa ya Kunyana Koosa wa tum peha o la mou a a yaa 

looriu. Nibinsa wa bu nyɛn aa vusi a chi kɔsa. 

8O ya wutiu di kɔsa hulu kaa laa loori, amaa Koosa sɛmsɛma ti waa kur chiŋiu hali 

saha naa vɛ kpak bɔ.” 



1062 

 

© 1999,  Wycliffe Bible Translators, Inc. 
 

 
 

 

9Jerusalɛm tima, maa la a la zini bi naa ziŋɛ nyuha aa mɔɔli laaboor weri ti wa taa 

zaŋa ni ali Zayɔn ni. Ma ta nyɛ hansura kpak ma wa sɛmi ni kaa ki sɛm Juda tima di 

ba Koosa ti waau. 

10Ya Kunyana Koosa naa kpak kpok awa yiko a kaali kina maga chen waau di a wa 

banawara o fosi a ta wa yiko ni chen di o wa di koora. 

11O zi wa nyini o walɛ tau a chi piisi gbaŋna nyini piisisa o zi wa lagmi piisisau a 

chuŋi a ali o nin ni kaa te a nima suwachak baalim. 

12Nandigi waa ki kpa o nin a magsi teku nii koo buudaha. Nandigi ka waa ki kpa tɛɛnɛ 

nɔ hɛɛra a du niinyɔ gbagme ni koo a magsi bɛ awa kunkulsa yukyuk. 

13Nandigi waa ki biksi ya Kunyana Koosa wa chenani o zi tum koo a kpaami un. 

14Koosa kaa ya wi o wara sɛm nandigi ni, o ka wara buksi chenani wɛ ya ali nandigi 

wati. 

15Ya Kunyana Koosa wati pulimsa nibinsa wa mag wudigi ba kur chi chenani dobe 

yaa chesi chene. 

16Sela anawara nyɛn Lɛbanɔn duu ti ni chen maga waa ki tel kɔɔra ali Koosa wati, o 

bugila ta gbaan ka kpurɛ wa nar kpa kɔɔri kɔɔra a nyɛ unnu. 

17Pulim bɔnɛ nibinsa ta wa ya kindɔŋ ali o wati. 

18Antirɛ nar kpa Koosa a magsi kaa a biksi chenani o duɛ? 

19O wa ya vura naa nibine kɔɔri a yaa ŋmɛɛri luki koo salma awa anzunfa a du di o 

wer. 

20Naa ki vɛ nyaŋi a yau salma koo anzunfa o yaa dɛu da naa vɛɛ pɔɔlirɛ. O yaa dɛu 

bugil ni saali ni o sa un o vɛ koti aa cheli. 

21I wa zim koo ba waa fun ŋɔ hin, koo i ha wa nu chenani tɛɛnɛ ti piili. 

22Naa kanɛ o kankoor kor ni chen naami un. O kanɛ buudaha nɛɛ aa nyini tɛɛnɛ 

nibinsa ka ba kpuri kpuri a chi munsa. O nyɛ buudaha ti pɛnu a chi patesa. 

23O yaa kpa koorsau ba wa di a dɔ kpok. 

24Ba ka yaa chi ki du falɛwa Koosa wa tum peha a yaa hulu a chi kɔlɛ. 

25Nandigi wato baa zi kpa a magsi Koosa naa du kasi chen, domi nandigi wato a chi 

un. 

26Ki nyini buudaha nɔ ni a nee, anti naami wullɛ nawara maa na nan? Naa te a 

suwachak a kpak a aa val a chi lanjimasa chen o zim chenani a mag awa a sɔna. O 

yiko ti zenu chendaha a ki digi wara nyuksi. 

27Israɛl tima, yɛrɛ ma yaa fɔuli di ya Kunyana Koosa wa zim ma wumukse koo o baga 

wato ba namsi ni? 

28Ma wa zim koo ma ha wa nu di o ya Koosa naa nyɛnɛ a vɛ kpak petire. Waa naami 

tɛɛnɛ nɔ kina maga o ka wara ku. Nandigi ka wa zim o lisisa. 

29O yaa nyɛ banawara vɛ kpak kpok awa banawara ku chenu wa kpok. 

30Hali banawara haa ya ki pɔla chen yaa kuu, 

31amaa banawara see su di ya Kunyana Koosa zi nyɛ ba kpoku chen sir yaa na kpok 

faliu. Ba zi wa kpoku aa za a chi ba kpak chɛnɛ. Ba kaa zi vɛɛn waa valu kaa taa 

kuuli. 

AZAAYA 41 

1Nanɛ Koosa ŋɔ banawara tɔsa bol chen nibinsa ni, "Ma moori ma nɔɔsa kaa ki nu mu 

wati. Maa saksi di ma kpa ma nɔɔ sɛma a wa kooto, chen ni maa zi na nyinbaanu a 

sɛm. Ma nyɛ ya wa lagmi kani a zim naa kpak wuti. 

2"Anti fun kpa nar o li nha bar yɛli wa a wa nyaŋi ma chen. Anti fun nyɛ o kpak yiko 

a kaali koorsa awa pulim bɔnɛ nibinsa chen. O yaa fun ŋmɛnsi baa aa lɔ tɛɛnɛ a chi 

hɛɛra. 

3O yaa fun teu aa val, amaa o ka waa fun aa gbaagsi tɛɛnɛ. 

4Min funɛ nyɛ chen tum chen, domi min naa ya ma Kunyana Koosa funɛ nyɛnu piili ti 

ni mu kaa zi vɛɛn nyɛnu hali bar peti ni. 

5"Tɔ bar boli tima ta zim chenani mu tumu, chendaha hansura kpak ba ba bara jigiri 

ba zi lagmi dɔŋ ni a wa mu wati. 

6Banawara zim vursa saali chen zi lagmi aa kpaami dɔŋa. 

7Kapinta yaa ŋɔ salma ni ŋmɛɛrɛ ni di o seen yau. Naa yaa kɔɔri vur bara o wer chen 

yaa kpaami naa laa kpaasi un chen. Ba yaa ŋɔ di chen weru kaa kpa a kpaasi mari. 

8"Amaa Israɛl tima, ma waa ya mu nibinsa mu fun lisi di ma ya mu tumtumsa. Ma 

waa ya Abraham niisisa. 

9Min kpa ma ali tɛɛnɛ nɔ bar peti ni a fun yir ma ali o luksa maga ni a ŋɔ ma di ma 

waa ya mu tumtumsa. Mu funɛ lisi mau mu waa fun vɛ ma. 

10Ma taa ɔmi, domi min nyɛn ma wati a ya ma Koosa, chendaha kindɔŋ waa zi du ma 

hansura. Mu zi suŋi mau a nyɛ ma kpok kaa kok ma a vɛɛn fosi ma. 

11"Banawara na paan a du ma ni zi wa di hiisau, domi ma zi wa nyaŋi bau ba kaa zi 

wa sitiu, 

12a nyuksi ali tɛɛnɛ nɔ ni. 

13Min ya ma Kunyana Koosa ti mu nyɛ ma kpoku kaa ŋɔ ma di ma taa ɔmi, domi mu 

zi suŋi mau.” 

14Ya Kunyana Koosa ŋɔu, "Israɛl tima ma kpurɛu kaa bu vɛ kpak kpok, ma ka taa ɔm 

hansura, domi mu zi suŋi mau. Min naa ya Israɛl Koosa kasi ti chen laa zi fosi ma. 



1064 

 

© 1999,  Wycliffe Bible Translators, Inc. 
 

 
 

 

15Mu zi nyɛ ma chi daa naa ba kpa aa piisi kina chenu, chen ni maa zi burigi kunkulsa 

awa bɛu a tu tɛɛnɛ. 

16Ma zi wa mosi ki yo tɛɛnɛ ni wa ma naasa ni a nyɛ pɛha chuŋi a kila. Saha ti dopeha 

zi wa pusi a dɔŋ ni. Saha ti ma tuha zi wa sɔɔniu, domi min ya ma Koosa ka ma zii 

pɛki min di min ya Israɛl Koosa kasi ti. 

17"Saha naa nnyɔksa wa kpak mu walɛ ka baa dɛu nii, min naa ya ba Kunyana Koosa 

chen. 

18Mu zi wa nyɛ nii ki palu ali nyaabaan ti ni ka pola maga suu wa nii ni. 

19Mu zi vɛɛn wa nyɛ bugil zene nyuu ali nyaabaan ti ni kaa o magkpaa ya du. 

20Nibinsa zi wa na tɛɛnɛ nɔu a zim di min naa ya ma Kunyana Koosa chen tum chen 

saha ti ba zii zi wa zimu di Israɛl Koosa kasi ti chen nyɛ chen tum.” 

21Nanɛ Koosa naa ya Israɛl Koosa chen kpak di o sɛm, "Ma pulim bɔnɛ vursa, ma kpa 

ma wɛ aa wa mu wati. 

22Maa wa a wa sɛm kinkina kaa wa ya chɔɔsi pusa, chen ni ka chen wa ya yaa zi 

zimu. 

23Ma ŋɔ ya chenani chɔɔsi pusa kaa wa du, chen ni yaa zi zimu di mu sir ya 

koosisawa. Ma tum wu weri koo a kpa wu tagin digi a du ya ni, chen ni hansura zi 

kpak yau. 

24Ma awa kinawara maa ya chen maga ya yɔrirɛ. Banawara laa jɛɛmi ma chen biksi ba 

titirɛ. 

25Mu lisɛ nibinere a li nha bar yɛli. Mu zi kpa un wa o wa chem pulim nyuha nibinsa. 

O zi wa nɔsi ba koorsa ni a chi vɛri. 

26Ma anti fun sɛm di nan nɔ zi tumu, chen ni ya ŋɔ di o kpak wutiu. Ma nandigi waa 

fun lɛli o nɔɔ a sɛm wudigi. 

27Min naa ya ma Kunyana chen fun te a ŋɔ Zayɔn tima wa chen laaboora ti. 

28Mu nyini vursa taa ni a ki digi wa kpak wudigi kaa laa zi sɛm a ki digi ka wa kpak 

pɛɛsi aa pɛɛsi. 

29Chen vursa ta maga ya yɔrirɛ, domi a waa ki ya wudigi a wa kpak kpok." 

AZAAYA 42 

1Nanɛ ya Kunyana Koosa ŋɔ, "Mu tumtumna naa mu nyɛ un kpok chen nɛɛnɛ warɛ 

mu lisi wa tusɔɔna ni chen. Mu kpa mu siima tiu a su o maga o ka zi kpa wuti ŋɔɔliu a 

wa pulimsa maga ni. 

2O waa zi chɛɛmi kinkan ali palɛ nyuuna ni. 

3O waa zi boriki daasa anawara golime aa ta see wuti naa vɛ kpak bɔ chen kur kaa 

nyɛn o wati. 

4O bara waa zii yɔɔri wa wuti ŋɔɔli ni, chendaha tɔ bar bole nibinsa kanɛu aa pɔ o 

waali.” 

5Koosa naami buudaha ti o pɛn a naami tɛɛnɛ awa kinawara maga nyɛn un ni a kpa 

miisa awa nyɛni a nyɛ o nibinsa ni. 

6Min naa ya ma Kunyana Koosa chen yir ma a nyɛ ma yiko, chen ni ma sii zi na wuti 

naa nyɛn tɛɛnɛ ni chennu. Ma daha mu zi wa vɔu tɛɛnɛ nɔ maga wa vɔwau. 

7Ma zi wa puk banawara vɛɛ naali chen seu kaa fosi banawara ba kpaksi a tɔ dɛ chen a 

ta. 

8"Mu duŋduŋ ya ma Kunyana Koosa ti, nandigi wa bu kpak jirima naa nyɛn mu wati 

chen. 

9Wɛ nawara mu fun sɛm chen zi ya wutiu. Adaha lalaknɔ mu zii zi bu ŋɔ ma wu falɛu 

sari ka a zi waa tum.” 

10Ma lɔ bool fali a pɛki Koosa sɔn ti. Ma banawara laa val nii ni chen maa zaami un. 

11Ma nyɛ nyaabaan ti nibinsa ki zaami Koosa. Keda tima, ma gbaan kin zaami un, hali 

banawara nyɛn Sɛla ni chen, maa chɛɛmi kinkan wa tusɔɔna ni ali bɛ nyuuna ni. 

12Ma banawara nyɛn tɔ bar bole ni chen maa zaami ya Kunyana Koosa ti kaa ki nyɛ 

un jirima, 

13domi o liu a lii chem laal wa kpok ni, o piin saksiu a pɔ laal. O tɛsɛu tau zaŋa di o 

biksi yiko naa o kpak a kaali o dɔma. 

14Koosa ŋɔu, "Mu moori mu nɔu a vusi kaa vɛ di mu waa zi jɛrigi mu walɛ ta, amaa 

saha zi telu wa mu tum tuma. Mu zii kaasiu a chi nihaan yaa kaa lul aa kaasi chen. 

15Mu zi wurimi kunkulsa awa bɛ tau a ta kaa nyɛ kɔsa awa bugila magkpaa hulsi. Mu 

zi nyɛ pola hɛɛsiu a chi nyaabaan. 

16"Mu zi kpa mu nibinsa banawara ya nyuluma chenu a tiŋ nyinbaan naa ba ha vɛɛ 

vali ni. Mu zi wa nyɛ birsa burigi chaaniu kaa kɔɔri nyinbaan tagna maga a wer. 

Vɔusa anawara mu vɔu chen mu kaa waa zi sugli a digi. 

17Banawara maga see su vursa baa yir a ba Koosisa chen zi wa di hiisau.” 

18Ya Kunyana Koosa funɛ vɛɛn ŋɔ nanɛ, "Ma diŋgbiti tima, maa nu bar nɔ. Ma 

banawara kaa ya nyuluma chen maa nyini bar nɔ. 

19Nandigi wa bu nyulumi a chi mu tumtumna ti koo o diŋsa gbiti a chi un. 

20Israɛl tima, ma na wɛ kinkanu ma ka wa zim chen mun. Ma kpak diŋsau aa nu, 

amaa ma ka wa zim kinkina maa nu chen.” 

21Ya Kunyana Koosa ya Koosa naa laa daŋni fosirɛ, chendaha o kpa o chiksɛsa awa o 

biksisa a chiksi di nara maga ki nyɛ a jirima, 

22amaa lalaknɔ Israɛl tima zi zu dɛu a chi ba far sel a ta dɛ ni. Ba funɛ wa ŋmɛ bau kaa 

fuksi ba, amaa nandigi wato kaa laa zi suŋi ba. 

23Piili lalaknɔ kila ma zii zi nu nanu. 

24Mu funɛ nyɛ ŋmɛɛrsa wa ŋmɛ ma Israɛl tima. Yaa laa tum un tum tagna, chendaha o 

waa zi nyɛ ya nyɛn chenani o daŋni ya nyɛn chen. Koo a koti tiŋ chiksɛsa anawara o 

kpa a nyɛ ya chen. 

25Chendaha o nyɛ ya zim di paan nu un. O paan ti daha o ka du ya takinsa a chi baa 

chem ya laal. O paan ti funɛ kuraa diu ali Israɛl pulim ni a chi chenani din yaa di kɔha 

chen, amaa ya waa fun zim kinkina laa tum. Ya waa fun buksi wudigi ali chen ni. 

AZAAYA 43 

1Israɛl tima, ya Kunyana Koosa naa naami ma chen ŋɔu, "Ma taa ɔm hansura, domi 

mu zi fosi mau. Mu yir mau di ma ya mu walɛ. 

2Hali maa val nii bar luŋi ni mu zi nyɛn ma watiu, chen ni ma wumukse waa zi nyaŋi 

ma. Ma kaa val din ni o waa zi di ma. Wumukse daŋni a du chenani a waa zi nyaŋi 

ma, 

3domi min ya ma Kunyana Koosa naa ya Israɛl Koosa kasi ti. Mu zi nyɛ Ijipt tima lisi 

mau a ta kaa kpa Sudan awa Sɛba tima a du ma nisa ni. 

4Mu zi wa kpa pulim damata nibinsau a du ma nisa ni ba fosi ma, domi ma wɛ muksi 

minnu. Ka muu daŋni ma aa nyɛ ma jirima. 

5"Ma taa ɔm hansura, domi min nyɛn ma wati. Mu zi wa kpa ma walɛu ali nha bar yɛli 

awa nha bar cheli a wa ma wati. 

6Mu zi wa ŋɔ banawara nyɛn pulim nyuha ni chenu di ba nyɛ ba nyinbaan baa la hali 

nawara nyɛn pulim mun ni chen gbaan zi wa nyɛ ba nyinbaanu, 

7domi ba ya mu sambir walɛ wa mu naami wa mu jirima ni.” 

8Koosa ŋɔu, "Lagmi mu walɛ ta a li koota ni, domi ba kpak seu ba ka wara na. Ba 

kpak diŋsau ba ka wara nu sɛma. 

9Chendaha lagmi pulim bɔnɛ nibinsa maga ba wa mu zamsi ba a nee ba koosi leema 

laa zi koti a sɛm chɔɔsi pusi digi sɛma, koo ba anti koti sɛm wi naa laa ya nan wɛ. Nyɛ 

ba koosisa ta kpak sɛhɛra tima ba wa biksi di ba kpak wutiu. 

10"Israɛl tima, ma waa ya mu sɛhɛra tima. Mu fun lisi ma di ma ya mu tumtumsa, 

chen ni maa zi zim minnu ka ya min yɛda a zim di mu duŋduŋ ya Koosa. Koosa digi 

wa bu to wuzu digi maga a pɛ min ni. 

11"Mu duŋduŋ ya ma Kunyana Koosa naa laa zi koti a fosi ma. 

12Mu ya koti aa sɛm wi naa laa zi wa yau chɔɔsi pusa a vɛɛnaa suŋi ma. Tɔ digi Koosa 

ha wa tum chen a nyɛ ma, adaha ma waa ya mu sɛhɛra tima. 

13Min ya Koosa kaa laa zi kur ya Koosa saha maga. Nandigi waa ki chɔ ali mu yiko ti 

ni. Nandigi ka wa ki chɛrigi wɛ anawara muu ya chen.” 

14Israɛl tima, Koosa kasi naa ya ma Kunyana aa fosi ma chen ŋɔu, "Sari ka mu fosi 

ma mu zi tum lanjimasau ba la chem Babilɔn tima kaa chɛɛki tɔha ti maga, chen ni 

baa zi nyɛn wiila niu. 

15Min ya ma Kunyana Koosa. Min naami ma Israɛl tima a ya ma koora.” 

16Saha digi ti ya Kunyana Koosa funɛ pɛksi nyinbaan nɛ a dau teku ni, 

17a fun te suwachak a kpa lanjimasa a la chem laal a nyaŋi wa zaagna ni. Ba fun wa 

chen i luku siili. 

18Amaa ka ya Kunyana Koosa vɛɛn ŋɔ ba, "Ma ta tiŋ saha digi wɛ. 

19Maa nyini wu fali naa mu kaa ya chen, domi chen wi ti piinsaa tumu. Mu si dau 

nyinbaanu ali nyaabaan ti ni a nyɛ pola su doon. 

20Hali kɔha sela gbaan zi waa nyɛ min jirimau, domi mu nyɛ mu nibinsa nawara mu 

lisi chen wa niu. 

21Ba waa ya nibinsa nawara mu fun naami a nyɛ mu titi ni di ba lɔ boola aa pɛki min.” 

22Ya Kunyana Koosa ŋɔu, "Israɛl tima, ma zi kuu wa min ni. Ma wara jɛɛmi min. 

23Ma waa kpa ma kɔɔrsa a waa nyɛ min. Mu gbaan ka wara pɛɛsi ma kɔɔrsi ta wɛ. 

24Ma wa yausi ki sɔɔr lɛma aa nyɛ min, amaa ma tau kpa ma tum tagniwa aa chuk min 

aa du min kuunsa. 

25Amaa min ka ya Koosa naa gil ma tum tagna aa pɛŋ ma. Mu kaa tum chenu aku mu 

ya naa mu ya daha. 

26"Ma kpa ma nɔɔ sɛma kuwa yaa la kooto ba la nee, anti kpak wuti? 

27Ma nawaalsa funɛ piin tum tum tagnau. Ma suwachak tima gbaan vɛɛn tum a puti 

min. 

28Ma koorsa ka funɛ chɔk mu bar jɛɛmi dɛ ti, chendaha mu fun nyɛ ma Israɛl tima 

dɔma chem ma a nyaŋi." 

AZAAYA 44 

1Ya Kunyana Koosa ŋɔu, "Israɛl tima, ma waa ya mu tumtumna, adaha maa nu bar nɔ. 

Ma waa ya Jekɔb niisisa mu lisi ma a ya mu nara. 

2Min ya Koosa naa naami ma aa suŋi ma saha maga. Ma taa ɔm hansura. 

3"Mu zi nyɛ ma pulim naa vɛ kpak nii chen wa niu a nyɛ ma mu yiko ti. 

4Mu zi nyɛ mu bisa ta ki siu a chi kɔsɔna naa laa na nii. 

5"Nibinsa maga zi waa sɛmu ni bɛgim bɛgima di min ya ba Kunyana Koosa ti a wa 

lagmi Israɛl tima ni aa yir o titi Koosa nibine.” 

6Ya Kunyana Koosa naa zene aa kok Israɛl tima chen ŋɔ nanɛ, "Min ya piili awa peti, 

Koosa naa nyɛnɛ a vɛ kpak kpɛɛka Koosa wa buto a pɛ min ni. 

7Nandigi wato kaa laa zi tum chenani mu tum nan piili tɛɛnɛ bar piili aa la bar peti. 

8Ma taa ɔm hansura, domi ma piin zim chenani mu du piili ti ni aa wa zinanu. Koosa 

digi wa buto a pɛ min ni.” 

9Banawara laa kɔɔra vursa chen ta yɔriu ba ya nyulumiwa a vɛ zim kindɔŋ, 

10domi o wa kpak nyɔɔra wa nar kpa luki a kɔɔri vug aa jɛɛmi. 

11Banawara laa jɛɛmi a chen maga zi wa burigi jɛrɛgɛu. Banawara laa kɔɔra a chen 

kaa zi na zamsiu. 

12Luki ni tami yaa zer lukiu a kpa du din ni a zer hama a tuk di o mɛriki. 

13Kapinta ka yaa kpa kin a zamsi da kaa laa teŋ a kɔɔri un o chi nibine. 

14O waa gali wa darɛ o teŋ a sa chen koo o du chen bugil tiu o wa bi o teŋ a sa. 

15Nibine ya kpa bugil bar digiu a ya nu a kpa bar di a buksi din, 

16a kpa daasa ta bɔnɛ a buksi din aa boori namɛ kaa laa weeri din ti. 

17O wa ya chen wa peti o kpa da ti bar digi a chiksi a jɛɛmi. 

18Chen nibinsa ta ya womniwa a vɛ kpak see, 

19domi ba waa yaa kpak lisi di ba ŋɔ di chen daasi taa wa ba kpak aa buksi din chen. 

20Nar kaa di tɔ o zi kpa nɛhau, amaa kin taa jɛɛmi wa kpak ba aa ta nyinbaan ni. 

21Ya Kunyana Koosa ŋɔu, "Israɛl tima, maa lisi di mu tumtumsa ya ma. 

22Mu zi chaasi ma tum tagna tau a ta ka ma bur wa mu wati. 

23"Chendaha ma nyɛ ma tusa sɔɔni maa dɛɛsi, domi Koosa fosi o walɛu a biksi o 

zenzen. 

24"Min ya ma Kunyana Koosa naa ya ma ni fosi ti a naami ma awa kina maga. 

25Min nyɛ womna burigi vutisa aa du nara wa hansura, 

26amaa mu tum wa sɛm wi naa kaa wa ya chɛ, mu ya nyɛ chen ti sir suu mu funɛ ŋɔ 

Jerusalɛm tima niu di nibinsa zi vɛɛn wa nyɛn un niu. 

27Mu sɛm sɛm bɛgim teku nii maga yaa hɛɛsiu. 

28Mu funɛ ŋɔ kankoor Sairus niu, 'Hin ya naa kaa wa dɔ mu walɛ naa aa tum chenani 

muu daŋni ii tum. I zi wa nyɛ ba bu sa Jerusalɛmu.' " 

AZAAYA 45 

1Ya Kunyana Koosa lisɛ Sairus di o ya Koosa a nyaŋi pulimsa kinkan, 

2O fun ŋɔ un, "Mu titi zi wa saksi nyinbaanu a nyɛ un a burigi kunkulsa a wa bɛ ali o 

nyinbaan ni. 

3Mu zi wa kpa nisa kina naa sogli birsa ni chenu a nyɛ un, chen ni o zi zimu di Israɛl 

tima Koosa ti sir lisɛ un. 

4Mu lisɛ hinnu di ii suŋi mu tumtumna Israɛl tima banawara mu lisi chen. Mu nyɛ hin 

jirima zenzenu. 

5"Min ya ma Kunyana Koosa. Koosa digi wa buto a pɛ min ni. 

6Mu ya chene di mu biksi nara maga tɛɛnɛ nɔ ni di ba zim di min ya ba Kunyana. 

Koosa ka wa buto a pɛ min ni. 

7Min naami chaani awa birsa maga a kpa alibarika awa wumukse kinkan a wa nara ni. 

8Mu zi nyɛ yiko li buudaha a wa ma wati a chi doon.” 

9"Chuha ha wa mou naa kpa un aa ma tɔk wa amɔrɛ. 

10Nandigi ka waa ki ŋɔ o nyana awa o niina di, baŋa nyɛ ba lul un?” 

11Ya Kunyana Koosa naa ya Israɛl tima Koosa kasi chen ŋɔu, "Ma wa kpak nyinbaan 

wa ma pɛɛsi min pɛɛsi, 

12domi min naami tɛɛnɛ nɔ awa o nibinsa maga a fun kpa mu yiko a naami buudaha o 

pɛn. 

13Min nyɛ Sairus wa yiko oo tum chen mu zi kɔɔri o nyinbaan vali magau o deŋli. O 

zi wa nyɛ ba sa Jerusalɛm naa ya mu tɔha chenu. Nandigi wa sumi un di o tum chen. 

14"Ijipt awa Sudan tima nisa kina maga kaa wa ya ma kina wa. Sɛba tima nibin ziŋɛ ta 

kaa zi wa ya ma yosau. 

15Israɛl tima Koosa naa laa fosi o walɛ chen ya Koosa naa laa tɔ o wɛ wa. 

16Banawara laa kɔɔri vursa chen zi wa di hiisau, 

17amaa ya Kunyana Koosa kaa waa fosi Israɛl tima.” 

18Ya Kunyan Koosa naami buudaha, adaha o duŋduŋ ya Koosa. Waa vɛɛn naami 

tɛɛnɛ di nibinsa nyɛn. 

19O fun ŋɔ, "Mu wara sɛm ali birsi ni. Mu ka waa ŋɔ di Israɛl tima ta ki dɛu min ali 

birsi ni. Min ya ma Kunyana aa sɛm wuti.” 

20Ya Kunyana Koosa ŋɔu, "Pulim bɔnɛ nibinsa, ma wa lagmi dɔŋ ni a kpa ma nɔɔ 

sɛma a wa kooto ma waa yaa lagmi aa jɛɛmi daasa a ka waa ki fosi ma. 

21Maa wa ya sɛm a la ya titi. Min funɛ piin sɛm wi naa kaa wa ya chɔɔsi pusi digi 

Koosa digi wa buto. 

22"Ma burigi a tiŋ min kaa na fosi, domi mu duŋduŋ ya Koosa. 

23Mu vɔwa ya wutirɛ. Mu funɛ vɔwu di mu ya naa nibine maga kaa wa gbiriu a jɛɛmi. 

24"Ba zi wa ŋɔu di mu duŋduŋ kpak yiko, amaa banawara vɛɛ daŋni mu wɛ maga zi 

wa di hiinsau. 

25Min naa ya ma Kunyana Koosa chen zi wa fosi ma banawara ya Jekɔb niisisa chenu 

ali ba dɔma nisa ni. Saha ti bau zi waa zaami minnu." 

AZAAYA 46 

1"Babilɔn tima vursa ta bar peti nɛɛnɛ. Bɛl awa Nebo funɛ ya ki jɛɛmɛ wa, amaa 

lalaknɔ ba zi chuk aau kakusawa. 

2Vursa ta waa ki fosi a titi, domi ba nyaŋɛ aau. 

3"Ma Jekɔb niisisa ta maa nu bar nɔ. Mu nyini saha maga. 

4Min ya ma Koosa kaa laa zii nyini ma saha maga hali ma wa hɛɛsi ma nyuuna 

chaani. 

5"Ma waa ki kpa min a magsi kindɔŋ, domi nandigi wato a chi min. 

6Nara yaa puk ba malɛ bɔtɛsau a buti salmasa a vɛɛn burigi aa jɛɛmi a. 

7Baa la doonani ba yaa pa aau a baasi a la chiksi doonani a zi chiŋi. Nar sumi 

wusisuma a nyɛ a, a waa koti aa jɛrigi. 

8"Maa lisi chenani funɛ tum saha digi chen. Ma tum tagna nibinsa. 

9Maa lisi di min piin ya Koosa saha digi hali wa zinan. 

10Piili ti ni mu funɛ piin sɛm wi naa kaa wa yau kaa ŋɔ di chen waa zi vɛ tumi. 

11Muu yir nibabichɛllɛ o li nha bar yɛli a wa. O zi wa tu wa tɛɛnɛu a chi kokoha a wa 

su chenani mu vɔu chen. 

12Ma banawara diŋsa vɛɛ nu wɛ chen maa nu mu wati maa lisiu di nyusum nyɛn bar 

boli nee. 

13Mu kpa wuzu naa ma kaa wa di nyusumu chenu a dugli. Mu zi wa fosi Jerusalɛm 

timau kaa kpa jirima a wa Israɛl pulim." 

AZAAYA 47 

1Ya Kunyan Koosa vɛɛn ŋɔu, "Babilɔn tima, ma li ma kankoor kor ti ni a tu kani tɛɛnɛ 

ni. 

2Ma gil nam nami kaa ki nam tɛɛnɛ ni. Ma ur ma kilaarɛ taa ta kaa ki val chen. 

3Nibinsa zi nau ka maa val munkpal a zim di hiisa di ma.” 

4Israɛl tima, Koosa naa du kasi o sɔn ya ki zenzen chen fosi ya a ta. 

5Ya Kunyan Koosa funɛ vɛɛn ŋɔ Israɛl niu, "Ma kani baalim ali birsi ni, nandigi waa 

zi yir ma Koosa. 

6Mu funɛ na paannɛ a du mu walɛ ni mu funɛ muksi ba a chi ba wa ya mu walɛ. Mu 

fun kpa ba a du ma nisa ni kaa vɛ ɔm ba siki. 

7Ma baadi ma van kaa ya koor diirsiwa saha maga. 

8"Ma banawara laa daŋni har ha na, maa nu bar nɔ ka ma ha wa fosi. Ma lisi di ma 

kpak yikou a chi Koosa, 

9amaa wuzu bɛgimnɛ nan wɛ naa maga kaa wa tum. Ma lure taa maga yɔri maa zi wa 

kɔŋi baalasa awa bisau. 

10"Ma sii su ma titiu ali ma tum tagna taa ni. Ma nɛha awa ma zima ti ka kpa ma a ta 

kɔha ni chen. Ma zi yaa kani a ŋɔ di ma waa ya Koosa. 

11Wumukse kinkan zi wa wa ma niu ka ma lure naa luku a suŋi ma. 

12Ma kpa ma lure ta sogli, o waa gali ma wa kpa a aa ɔsi ma dɔma ta. 

13Hali kpaami naa maa na chen maga, ma wa bu kpak yiko. Ma nyɛ ma vutisa ta liwa 

a fosi ma kaa ŋɔ ma wɛ anawara kaa wa ya yɔri a ka waa zi fosi ma. 

14"Din zi wa di aau a chi chenani din yaa di kɔlɛ chen ka ba luku chenani baa zi ya 

kaa dusi din ti, domi o zi wa numu kinkan a nyɛ ba. 

15Wu weri naa ba kaa wa ya a nyɛ ma ya ba kaa wa gil mau kaa kila ba bar laallɛ. 

Nandigi wato kaa laa zi wa fosi ma." 

AZAAYA 48 

1Ma Israɛl tima, ma cheŋi diŋsa aa nu bar nɔ, ma yaa hɛɛsi ma Kunyana Koosa sɔn tiu 

kaa ŋɔ di Israɛl tima Koosa tirɛ maa jɛɛmi. 

2Kaa yaa kpok nyuha aa ŋɔ di ma ya tɔha naa du kasi chen nibinsiwa, di ma waa kpa 

ma wɛ maga a du Israɛl Koosa naa zene a kaali kina maga chen nisi nee. 

3Ya Kunyana Koosa funɛ ŋɔ Israɛl tima niu, "Saha digi mu funɛ sɛm mau wɛ nawara 

kaa wa ya chɔɔsi pusa a sir fun nyɛ chen tum. 

4Mu funɛ zimu di ma siraa zi biksiu di ma kpak diŋvɛnuhau koo ma diŋsa zi kpoku a 

chi luki. 

5Chendaha mu fun piin sɛm kinkina kaa wa ya ma chɔɔsi pusi digi chen. 

6Wɛ anawara maga mu fun sɛm chen ma ka tumu. Lalaknɔ mu bu kaa ŋɔ ma wu 

falɛwa. 

7Lalaknɔwa mu ka kaa nyɛ chen wɛ taa ya wudigi ha wa ya a chi chen wɛ ta. 

8Mu funɛ zimu di nar sii waa zi su ma, domi ma piinsaa vɛ nar nɔɔsiwa, chendaha ma 

ha vɛ nu chen. 

9"Mu daŋni mu kpak mu paan tiu, chen ni nibinsa zi nyɛ min jirimau, mu waa zi bu ta 

ma yɔri. 

10Mu zamsɛ mau ali chenani ma namsi din ni chen a chi chenani ba yaa kpa luki du 

din ni o bu vɛ kpak doŋa chen, amaa mu zamsɛ ma chen mu zimu di ma wa kpak 

nyɔɔra. 

11Mu titi daha muu yaa chen, domi mu waa zi vɛ nyɛ mu sɔn ti na jirima ka nandigi ka 

wa na chen jirima ti.” 

12Ya Kunyana Koosa ti ŋɔu, "Israɛl tima, ma warɛ mu fun yir, adaha ma cheŋi diŋsa 

kaa ki nu mu wati. Min ya Koosa naa ya piili awa peti. 

13Mu nisiwa mu kpa a baŋ tɛɛnɛ nɔ zachik ka pokli buudaha o pɛn. Mu wa yir tɛɛnɛ 

awa buudaha a yaa waau a wa lagmi. 

14"Ma maga lagmi bar nɔ a wa ma, vursa taa ni a waa ki sɛm chɛ wi a ŋɔ ma di baal 

naa mu lisi chen zi wa chen Babilɔn timau. 

15Mu funɛ sɛm a yir un a fun te o suwachak a nyɛ o di nyusum. 

16"Lalaknɔ ma tur gbɛr min a nu kinkina mu kaa sɛm. Piili ti ni mu yaa kuraa sɛmu wa 

wuti ni hali wa zinan. Lalaknɔ Koosa naa zene a kaali kina maga chen nyɛ min o yiko 

tiu kaa tum min.” 

17Ya Kunyana Koosa naa ya Israɛl tima Koosa kasi chen ŋɔu, "Min ya ma Kunyana 

Koosa, naa laa daŋni o biksi ma wu were. Kaa biksi ma nyinbaan naa maa zi val. 

18"Ma fa funɛ nu mu chiksɛsa ta anna alibarka faa pal ma watiu a chi nii. Ma faa zi di 

nyusumu ali ma wɛ maga ni. 

19Ma niisisa zi wa iiu a chi hɛchɛ nandigi ka waa zi wa nyaŋi ba. 

20"Ma li Babilɔn pulim ni aa la yɔri kaa ki mɔɔli laaboor ti wa tusɔɔna ni di ya 

Kunyan Koosa fosi o tumtumna Israɛlu.” 

21Ya Kunyan Koosa funɛ kpa o walɛ ta a val nyaabaan naa kpak nunum, chen ni ba 

waa fun namsi ali nnyɔksa ni. O funɛ nyɛ nii li bunkol niu ba nyɔ. 

22Ya Kunyan Koosa ti ŋɔu di tum tagna nibinsa waa zi fosi. 

AZAAYA 49 

1Ma banawara tɔsa bol nan maa nu mu wati. Ya Kunyana Koosa funɛ piin lisi minnu a 

ya o witiina sari ka ba zi lul mi. 

2O fun nyɛ mu nɔɔ sɛma di a chi din ka oo kok min wa o nin ti ni. 

3O funɛ ŋɔ minnu, "Israɛl hin ya mu tumtumna, i daha nibinsa zi wa pɛki minnu.” 

4Mu fun ŋɔ un, "Mu tumu kinkan, amaa o wa kpak min nyɔɔra, amaa mu kaa zi ya 

Koosa wa yɛdau di o suŋi min. 

5Ya Kunyana Koosa funɛ piin lisi minnu ka ba zi lul min a fun nyɛ o tumtumna kpa o 

walɛ nawara pusi chen a bur wa dama.” 

6O fun ŋɔ min di mu kpak tum zeneu, domi min kaa kpa o chaani ti a biksi pulim 

damata. 

7Israɛl Koosa naa du kasi chen ŋɔ nanɛ, "Naa ba vɛɛ daŋni o wɛ chen, koorsa zi wa na 

unnu a fosi un, domi min naa ya ma Kunyana Koosa chen lisɛ un.” 

8Koosa funɛ vɛɛn ŋɔ o walɛ Israɛl tima ta niu, "Saha naa ma fosi saha wa tel mu zi ɔm 

ma sikiu kaa nu ma wiila. 

9Mu zi wa ŋɔ banawara ba kpaksi a tɔ dɛ chenu di ba lii la. 

10Lɔsa awa nnyɔksa waa zi wa kpak ba. Nha ka waa zi waa yag ba. 

11"Mu zi wa dau nyinbaanu ali kunkulsa awa bɛ bar ti ni a nyɛ baa val. 

12Mu walɛ ta zi wa li bar boliu a li pulim nyuha awa nha bar cheli ni a wa. Bɔnɛ zi wa 

li Aswan naa nyɛ pulim mun ni chenu a wa.” 

13"Banawara nyɛn buudaha awa tɛɛnɛ ni maa lɔ boola wa tusɔɔna ni aa pɛki un. Bɛ 

maga gbaan ki pɛki un wa boola ni, domi ya Kunyana Koosa zi wa sɔɔni o walɛ ta 

bambiu. 

14"Amaa Jerusalɛm tima yaa kaniu a ŋɔ di, 'Ya Kunyana Koosa wa zim ba, domi o 

suglɛ ba wɛu.’ 

15Chendaha ya Kunyana Koosa ŋɔu, 'Nihaan waa ki sugli o titi be wɛ. Hali nihaan 

sugli o titi be wɛ, mu waa ki sugli ma waa wɛ. 

16Jerusalɛm tima, mu waa ki sugli ma wɛ, domi mu sɔbɛ ma sɔnu a sak mu ninpiri 

tuha. 

17" 'Banawara buraa sa ma tɔha ti chen wau lalaknɔ ka banawara laa chɛɛki ma tɔha ti 

chen li kaa ka ma. 

18Burigi a nyini a na kinkina laa ya. O walɛ ta lagmi dɔŋa niu aa wa dama. Chenani 

mu ya Koosa naa nyɛn wa mu miisa ni nan mu zi nyɛ hin nyu kpokau aku i walɛ ta 

daha. 

19" 'Ma pulim funɛ chɔ hulirɛ a vɛ kpak nibinsa, amaa lalaknɔ o zi bu wa kpuriu a nyɛ 

nibinsa nawara kaa wa nyɛn un ni chen. Banawara kaa funɛ chɛɛki ma tɔha ti chen zi 

wa kaali bar boliu kaa ka ma. 

20Ma banawara ba fun lul ali pulim digi ni chen zi wa lɛli nɔu a ŋɔ di tɔha ti kpurɛ 

mau, adaha baa daŋni dɛ damata wa. 

21Doonee i zi wa lisi i bambi ni di, anti lul bisa naa maga a nyɛ hin nan, domi i funɛ 

na chenani i bisa kaali pulim digiu ka i bu vɛ na ba kaa bu wa na bi damata nɔ? I 

duŋduŋ funɛ ka, amaa lalaknɔ nibinsa bu wa su i wati.' “ 

22Ya Kunyana Koosa naa zene a kpak kpok awa yiko a kaali nara maga chen ŋɔu di, 

"Mu zi nyɛ i nyɛ pulim bɔnɛ nibinsa ta wa sɛhɛrau ba kpa i nibinsa ta wa dama. 

23Koorsa awa koor haanasa zi wa nyɛ ma jirimau aa jɛɛmi ma a chi ma waa ya ba 

nyama. Saha ti baa zi wa zimu di min ya ba Kunyana Koosa. 

24"Maa ki duŋni lanjimasa ba ta chɔk ma tɔha kinau koo maa ki lisi naa koor kpok 

kpak far dɛ a tau?” 

25Ya Kunyana Koosa ŋɔ, "Mu zi yo a suŋi mau a duŋni koor kpok ta a ta kaa nyɛ ba 

kpaksi lanjimasa ta a kaali. 

26Mu zi wa nyɛ banawara laa muksi ma chen nyɔ sinu a dɛɛsi aa burigi ki chem dɔŋa, 

chen ni baa zi zimu di min ya Israɛl tima Koosa naa kpak yiko chen." 

AZAAYA 50 

1Ya Kunyana Koosa fun pɛɛsi, "Ma baadi mu duŋni mu walɛ tau a ta a chi nar duŋni o 

haan, ka leene sɛhɛra tɔna ka koo ma baadi mu yogli bau a nyɛ pulim digi tima ni? 

Aayi, ma tum tagna nyɛ ma yogli ma titi a nyɛ pulim digi tima ni. 

2"Mu funɛ laa yir ba di mu suŋi ba ba waa fun jɛrigi o ka wa ya di mu waa ki fosi ba. 

Mu zi koti nyɛ teku nii hɛɛsiu a nyɛ o tuha nyinsa siti. 

3Mu zi koti nyɛ buudaha burigi birsau a chi oo wi nara lu dama ni.” 

4Ya Kunyana Koosa naa zene chen biksi chenani mu zi sɛmu chɔɔsa maga aa kpaŋsi 

bar yɔɔrsi tima ta. 

5O nyɛ mu zim wɛ muna, chendaha mu ha wa vɛ o nɔɔ. 

6Mu yaa burigi mu gantɛllɛ a chak banawara laa tuk min kaa laa pini mu zoma chen 

maga. 

7Ba zoma ta wara du min dɛŋa, domi ya Kunyana Koosa ti yaa suŋi minnu. Mu ka 

zimu di mu waa zi di hiisa. 

8Koosa duglɛ minnu, adaha hali mu wa nar kpak sɛma ka ya la sɛm bar sɛmi o zi nyɛ 

mu kpak wutiu. 

9Koosa zenzen ti titi yaa sɛm a suŋi min, chendaha nandigi waa ki bu ŋɔ di mu wa 

kpak wuti. 

10Ma banawara laa nyɛ ya Kunyana Koosa sɔn wa jirima chen hali maa val birsa ni, 

ma nyɛ ma see su un. 

11Ma banawara laa vɔu di ma chɔk ma dɔŋtima nyɛni chen ma titi nyɛni kaa chɔk, 

domi Koosa kaa wa nyɛ chen tum. 

AZAAYA 51 

1Ya Kunyana Koosa ŋɔ nanɛ, "Ma banawara laa daŋni fosi awa suŋi nan ma cheŋi 

diŋsa aa nu mu wati. Maa lisi gbɛntɛl naa ni ma fun li chen wɛ. 

2Maa lisi ma nawaal Abraham awa o haan Sara wɛ, domi saha naa mu fun yir 

Abraham chen di o wa kpak be, mu fun ya alibarka a du un ni a nyɛ un be. 

3"Mu zi wa ɔm Jerusalɛm tima wa sikiu a nyɛ ba bukɔɔ sa tɔha ti o wer a chi ŋmaha 

naa ki parɛ weree saha ti tusɔɔna zi wa nyɛn dooniu baa lɔ pɛki boola. 

4"Mu walɛ, ma cheŋi diŋsa aa nu chenani muu sɛm nan. Mu kpa mu biksisa tau a nyɛ 

pulim digi nibinsa ni, adaha mu chiksɛsa taa zi kpa chaani a du ba niu. 

5Saha naa mu kaa wa dɔ kpok chen duŋlɛu. Pulim bar bole tima zi wa kaniu aa pɔ di 

mu fosi ba ali ba dɔma nisa ni. 

6Ma nyini buudaha awa tɛɛnɛ, a zi wa nyuksiu a chi chenani nyɔɔsa yaa nyuksi chen, 

amaa mu fosi ti waa zi wa chiŋiu hali saha naa vɛ kpak bɔ. 

7"Ma banawara zim wi naa deŋlee kaa kpa mu biksisa ta a du ma bambisa ni chen, ma 

ta nyɛ hansura kpak ma wa chenani nara pini ma zoma chen. 

8Baa zi wa nyuksiu a chi chɛu di gar, amaa mu waa fosi ti zi wa nyɛnu hali saha naa 

vɛ kpak bɔ.” 

9Ya Kunyana Koosa si chiŋi a suŋi ya wa i yiko ti i fun kpak saha digi ti, domi hin 

funɛ purigi nii tuha nuha naa ba funɛ yir Rehab chen o burigi ki kpursa. 

10Hin funɛ nyɛ nii hɛɛsi ka banawara i fun fosi chen fun val a la li. 

11Banawara i fosi chen zi wa la tel Jerusalɛm wa tusɔɔna niu kaa ta bu na tu chɔka hali 

saha naa vɛ kpak bɔ. 

12Ya Kunyana Koosa ŋɔu, "Min laa nyɛ ma kpok, adaha ma taa ɔm nibine, domi oo 

siwu a chi kɔsa. 

13Ma ta suglɛ di ya Kunyana Koosa funɛ dau tɛɛnɛ nɔ zachik a naami ma a du, adaha 

ma taa ɔmi aku banawara laa muksi ma chen daha, domi ba paan waa ki bu pu ma. 

14Baa zi wa puk banawara ba tɔ dɛ chenu a ta ba nyɛn aa ya ba tutɔ kaa ki di ba tutɔ 

diwe. 

15"Mu sɔn ya ma Kunyana Koosa naa zene a kpak kpok awa yiko a kaali kina maga. 

Min yaa vuugi teku nii o kpak niŋmɛn kpok. 

16Min funɛ naami buudaha awa tɛɛnɛ a pɛn kaa ŋɔ di Jerusalɛm nibinsa ya mu 

walɛwa. Muu zii nyini bau kaa ki kok ba.” 

17Jerusalɛm tima, ma yɛrisi a si chiŋi, domi ma nyɔ namsi kurba naa ya Kunyana 

Koosa paan si o kpa a nyɛ ma chenu. 

18Nandigi wato ma walɛ taa ni kaa laa zi kpak ma wa o nin ni a la ta dama ni. 

19Sibir bulɛ chel ma ni chen, domi laal tima chɛɛkɛ ma pulim tiu kaa nyɛ ma walɛ taa 

namsi. Nandigi wato kaa laa zi ɔm ma siki. 

20Pallɛ luksa maga ni ma walɛ ta nyɛnu aa chesi, domi ba kuu a chi weema naa 

nambagil toroko kpak. Ba gbaan titi zimu di Koosa paan siu. 

21Ma Jerusalɛm tima nawara laa namsi aa yeegi a chi sin nyɔɔrsa nan. 

22Ya Kunyana Koosa ti sak ma niu a ŋɔ di, "Mu zi lisi namsi tiu ali ma ni. 

23Mu zi kpa chen namsi tiu a nyɛ banawara laa muksi ma a yaa nyɛ ma chɔ pallɛ 

nyuuna ni baa nɔsi chen ni." 

AZAAYA 52 

1Jerusalɛm naa du kasi a ya Koosa tɔha chen, ma nyɛ ma nibinsa ta bu kpok a kpak 

jirima a ya ki laari a laari, domi banawara vɛɛ jɛɛmi Koosa chen waa zi bu zu ma tɔha 

ti. 

2Ma si tɛɛnɛ ti ni a piisi hɛɛra ta awa zɔglɛ nawara ba kpa a vɔti ma chen a ta kaa kani 

ma kankoor kor ti ni. 

3Ya Kunyana Koosa naa zene a kaali kina maga chen ŋɔu, "Nandigi waa fun yau ma 

ka ma ya yosa, adaha nandigi wa vɛɛn kaa bɔ ma nyuuni ka ma fosi. 

4Ma tutɔrɛ ma fun la nyɛn Ijipt ni a gantɛl ni Asiriya tima fun bu muksi ma a kpa ma 

kaali. 

5Lalaknɔ Babilɔn tima ka bu wa muksi ma a kaali ba pulim kaa vɛ bɔ ma nyuuni. 

Banawara dɔ ma chen yaa dɛɛsiu aa du min ni. 

6Saha waau ma zi wa zim di min ya Koosa a sɛm sɛma ma wati chen.” 

7O zi wa ya alaazibu wa ma wa na ka ba tum be ali bɛ nyuuna ta ni di o wa ŋɔ maa 

tusɔɔn laaboor weri ti, domi Jerusalɛm tima zi wa di nyusumu. Kaa ŋɔ di ma Koosa ti 

ya koorre. 

8Banawara laa il tɔha ti chen zi waa chɛɛmiu wa tusɔɔna ni, domi ba titi sii na chenani 

ya Kunyan Koosa bur wa Jerusalɛm tima watiu. 

9Jerusalɛm tima, ma tɔha funɛ chɛɛkiu, amaa lalaknɔ ma nyɛ ma tuha sɔɔni maa dɛɛsi, 

domi ya Kunyan Koosa zi fosi tɔha ti walɛu kaa nyɛ ba tusɔɔna. 

10O zi wa kpa o yiko naa du kasi chenu a fosi o walɛ ta a nyɛ tɛɛnɛ nɔ nibinsa maga 

na. 

11Maa li Babilɔn pulim ni. 

12Ma banawara chuŋɛ Koosa bar jɛɛmi dama ti buna chen ta wa gbaŋsi ba kindɔŋ kaa 

du kasi. 

13Saha nɔ wara ma ta waa taŋsi di ma liili, domi ya Kunyan Koosa titi kaa wa te ma 

suwachak aa kok ma. 

14O zi wa jɛri nibinsa magau wa chenani o zi ya nibine a te ma suwachak chen, 

15amaa lalaknɔ pulimsa kinkan nibinsa zi wa na chenu o ya ba alaazibu ba daŋni sɛma 

aku ba sɛm. Ba zi wa zim wi naa ba si a ha vɛɛ naali chen munu. 

AZAAYA 53 

1Saha tirɛ nara taa fun ŋɔ, "Anti laa zi ya laaboor naa ya sɛm nan wa yɛda koo a na di 

ya Kunyana Koosa nisa nyɛn nan nɔ niu? 

2Ya Kunyana Koosa tutɔrɛ o fun nyɛ o tumtumna bi a chi ki duha. O wa ya di o 

werwer awa o zenzen kaa nyɛ ya zim un kaa wa o wati. 

3Ya funɛ vɛ unnu kaa laa nyɛsi un a vɛ zim di o ya nibinere. O fun nyɛn namsi awa 

bar wiha ni, amaa nandigi baga waa fun to. 

4"Amaa o funɛ la namsi awa bar wiha naa faa ya ya kin nɛ a maga yɔri ya funɛ baadi 

Koosa kpa namsi ti a du un ni. 

5Ya tum tagna daha ba fun tuk un o na dɛŋa, adaha o namsi ti awa mosi naa ba fun 

mosi un chen daha o yaa na tiibi. 

6Ya magkpaa funɛ chi piisi naa nyuksɛ aa la o bar laalirɛ, amaa ya Kunyana Koosa 

fun nyɛ namsi naa ya fa kaa namsi chen zɔŋ o tumtum ti ni, o namsi a nyɛ ya. 

7"Ba funɛ muksi unnu kinkan, amaa o funɛ ya jɛrigirɛ a vɛ di o waa zi sɛm wudigi a 

chi piisi naa ba yaa kaa kɔrki o moori chen. 

8Ya tum tagna daha ba fun kpak un a la di un sɛriya di o la siu, amaa nandigi waa fun 

wi a nyɛ un. 

9O fun siu ba kpa un a la sogli tum tagna tima awa malɛ tima wati, amaa o waa fun 

tum wu tagin.” 

10Ya Kunyana Koosa fun ŋɔ, "O ya mu tutɔrɛ di o namsi chen, domi o namsi tii kaa 

nyɛ gil pɛŋi nyɛn, adaha o zi na o nawaalsau a nyɛn a vusi, chen ni mu tutɔ ti zi tumu. 

11Mu tumtumna ti ya naa muu daŋni kinkan. O zi wa li namsi ti niu a la zu tusɔɔna ni 

a sugli o namsi ti wɛ o namsi ti daha mu zi wa gil nibin damata tum tagna a pɛŋ ba. 

12Chendaha mu zi wa nyɛ un bar kani zenzen, domi o titi kpa o miisa a fosi tum tagni 

tima kaa funɛ sumi di mu gil ba tum tagna a pɛŋ ba." 

AZAAYA 54 

1Jerusalɛm tima, i funɛ chi nihaan barirɛ, amaa lalaknɔ nibinsa zi su i tɔha ti, adaha ki 

lɔ tusɔɔn boola. 

2Baŋsi lɛu naa ni ma nyɛn chen o pɛn kinkan. 

3I tɛɛnɛ zi vɛɛn wa pɛnu kinkan, domi i walɛ ta zi bur wau a wa fuksi tɛɛnɛsa nawara 

pulim bɔnɛ nibinsa fuksi ma chen. Tɔsa nawara vɛ kpak nibinsa chen zi bu wa kpak 

nibinsau. 

4Ta nyɛ hansura kpak hin, domi hiisa waa zi bu di hin. I zi vɛɛn wa sugli chenani i ha 

fun vɛɛ ŋɔ wuti a chi niha we chenu awa chenani i fun nyɛn i duŋduŋ a chi luhaan 

chen. 

5I ni naami naa ya Koosa zenzen a kaali kina maga kaa ya Israɛl Koosa kasi chen zi 

wa nyɛn i watiu a chi i baal aa fosi hin. 

6Israɛl tima, ma chi nihaan pɔl naa nar kpa a vɛ a ta chene. Chen ti muksi un, amaa 

lalaknɔ ya Kunyana Koosa ti buraa yir mau. 

7Mu funɛ vɛ mau a ta, amaa daŋni tuha ni mu buraa yir mau. 

8Ya Kunyana Koosa naa laa fosi ma chen ŋɔu, "Mu funɛ biksi mu paanu a du ma ni 

tamafini, amaa mu zi biksi mau mu daŋni ti hali saha naa vɛ kpak bɔ. 

9"Nowa saha ti mu funɛ vɔwu di mu waa zi bu tum nii o wa di tɛɛnɛ nɔ, amaa lalaknɔ 

mu vɛɛn vɔwu di mu waa zi bu na paan a du ma ni a namsi ma.” 

10Ya Kunyana Koosa naa laa daŋni ma chen ŋɔu di bɛ zi burigiu aa chesi, amaa o waa 

daŋni naa o kpak wa ma ni chen wa kpak peti. Di o zi nyɛ o tusɔɔn ti nyɛn ma watiu 

saha maga. 

11O vɛɛn ŋɔ di, "Jerusalɛm tima nawara laa namsi a vɛ kpak ni suŋe baa kpaŋsi ba 

chen o zi bukɔɔ sa ba tɔha tiu wa bunkola nawara kpak malɛ kinkan ni. 

12Mu zi kpa lukɛu a sa ma dɛ ziŋziŋɛ ta kaa kpa bunkola a sa bolzɔɔnɔsa a ka kpa 

salma kina a sa zagbɛrkpursa. 

13"Mu titi zi wa biksi i nibinsa tau kaa nyɛ tusɔɔna awa nyusum nyɛn ba wati. 

14Wuti ŋɔɔli zi wa nyɛ ma kpak kpoku saha ti ka ma fosi ali banawara laa muksi ma 

chen nisa ni. 

15Naa maga wa si di o chem ma wa laal ni ba titi zi wa chelu, domi mu waa zi tiŋ tiina 

gantɛl. 

16"Min naami luta o yaa buksi din aa tam laal kina, min vɛɛn naami lanjima naa kpa 

chen kin ta aa la laal ni, 

17amaa laal ki cheme taa digi waa ki wa du ma dɛŋa. Maa zi wa kpak jɛrigiu aa nyɛ 

banawara laa galimi ma chen ni, domi mu zi wa chiŋi ma gantɛl niu aa kok ma, aa nyɛ 

ma nyusum." 

AZAAYA 55 

1Nanɛ ya Kunyana Koosa ti ŋɔ, "Ma banawara nnyɔksa kpak maa wa a wa nyɔ nii 

yɔri. Ma banawara kaa vɛ kpak malɛ maa wa a wa nyɔ sin yɔri kaa yau diwe yɔri a di. 

2Ma taa chɔk malɛ ali kinkina vɛɛ puŋi ni. Maa namsiu aa tum ka lɔsa ha vɛɛna kpu 

ma, adaha ma cheŋi diŋsa aa nu chenani mu kaa sɛm ma, chen ni maa zi na ma tutɔ 

diweu aa di saha maga. 

3"Mu walɛ, maa wa mu wati lalaknɔ, chen ni maa zi na miisau, domi mu zi vɔu vɔwa 

naa vɛ kpak petiu ma wati a ya alibarka naa mu fun ya a du kankoor Devid ni chen a 

du ma ni. 

4Mu funɛ nyɛ o ya pulim damata nibinsa suwachak tiin nɛ a fun nyɛ o kpa mu yiko ti a 

biksi ba. 

5Lalaknɔ mu waa naa ya ma Kunyana Koosa naa du kasi a ya Israɛl tima Koosa chen 

nyɛ ma lagmi pulim bɔnɛ nibinsa tau dɔŋ ni ba wa zim ma. Saha ti ma zi wa nyɛ ma 

zen awa jirimau.” 

6Ma burigi ma see a chak ya Kunyana Koosa a sumi un, domi lalaknɔ o duglɛu. 

7Ma nyɛ tum tagna nibinsi ta gil ba lisi tagna awa ba nyɛni tagna ta kaa burigi tiŋ ya 

Kunyana Koosa, domi oo ɔm nara wa sikiu kaa vɛɛn gil aa pɛŋ nara lalaka. 

8Ya Kunyana Koosa fun bu ŋɔ, "Mu lisisa wa chi ma kina, domi a kur dɔŋa niu. 

9Chenani buudaha bol ali tɛɛnɛ ni chen chene mu lisisa ta bol ali ma kina ni. 

10"Mu sɛmsɛma chi bur awa doonne a yaa li buudahau a wa misi ki parɛ ni a nyɛ a 

kpak sɔnsɔn aa nɔn nɔna koo a ya diwe. 

11Chen vɛɛn ya sɛmsɛma naa mu sɛm. O wa zi vɛ tum chenani mu vɔu di o tum chen. 

See o tum chenani muu daŋni o tum chen maga. 

12"Maa zi wa li Babilɔn niu wa tusɔɔn ni hali o chi bɛ ta awa kunkulsi ta maga kaa wa 

nyɛn tusɔɔn boola bar lɔɔli nɛɛ, ka bugila gbaan ki chɛɛmi wa tusɔɔn ni. 

13Sul bugila zi wa nyu doonani haa ya sɔta nanu. Chen kaa wa ya a biksi di mu waa 

naa ya ma Kunyan Koosa chen tumtum ti zi nyɛnu hali saha naa vɛ kpak bɔ." 

AZAAYA 56 

1Ya Kunyana Koosa funɛ ŋɔ o walɛ taa niu, "Maa tum chenani ya wuti kaa deŋli, 

domi a waa zi vusi ka mu wa fosi ma. 

2Mu zi ya alibarkau a du banawara vɛɛ tum wutagna kaa laa lisi hiisi wuzu ti kasi 

chenu.” 

3Nibin hɔɔr naa wa lagmi Koosa walɛ ta ni ta wa lisi o bambi ni di ya Kunyana Koosa 

ti waa zi la nɔɔni o gbaari o walɛ ta ni a jɛɛmi. Nibine naa ya namugil ta wa lisi di o ki 

vɛ lul bisa daha o waa ki gbaari Koosa nibinsi ta ni. 

4Ya Kunyana Koosa ŋɔ chen nibine ti niu, "I ya naa laa jɛɛmi min kaa laa lisi mu hiisi 

wuzu ti aa tum chenani laa sɔɔni mu bambi a wa wuti ni. 

5Mu zi ku chen dahau a nyɛ mu walɛ ta ki lisi i wɛ ali mu bar jɛɛmi dama ti ni a kaali 

wa i fa lul bisa. Ba waa zi sugli i sɔn.” 

6Kaa fun vɛɛn ŋɔ hɔɔra banawara piinsaa lisi o hiisi wuzu ti wa wuti ni kaa la jɛɛmi un 

wa daŋni ni a vɛɛn tiŋ o chiksɛsa ta chen ni, 

7"Mu zi wa kpa ma a wa Zayɔn kunkule naa du kasi chen a wa nyɛ ma tusɔɔna ali 

wusisum dama ti ni kaa la ma kɔɔrsa nawara ma kpa a wa kɔɔri biŋbiŋa ti ni chen. 

Saha ti pulimsa maga nibinsa zi waa yir mu bar jɛɛmi dama ti wa wusisuma damau.” 

8Ya Kunyan Koosa naa zene a kaali kina maga a kpa o walɛ Israɛl tima a li pulim digi 

a la ba pulim chen vɛɛn vɔwu di o zi vɛɛn kpa pulim bɔnɛ nibinsau ba wa gbaari ba ni. 

9O ŋɔ pulim bɔnɛ nibinsa taa niu di ba wa kpaksi o walɛ ta a lisi a chi kɔha sel yaa 

kpak kin a lil chen. 

10O vɛɛn ŋɔu, "Nihɛɛta nawara faa lawa ba tɛ mu walɛ ta wa nin chen maga ya 

nyulumiwa a vɛ zim kindɔŋ. Ba chi vasa nawara yaa chɔ aa il kin kaa vɛɛ wosi chene. 

A yaa chɔu aa chɔ do kaa laa deesi. 

11Ba chi vasa nawara wome a vɛɛ na aa puŋi chene. Ba wara nu wɛ muna. Ba maga 

yaa tum ba tutɔrɛ kaa laa dɛu kina laa zi gbaari un. 

12Sin nyɔɔrsa ta yaa ŋɔu di ma nyɛ ya dɛu sin a nyɔ a mag ya bɔ, domi chɛ chɛ zi bɔ 

zinanu." 

AZAAYA 57 

1Nibin were yaa wa siwu nandigi vɛ zim chen mun koo ba baga vɛ nyɛn ba ni, amaa 

ba siu ti ka waa yaa ya di wu tagin digi kpu ba. 

2Banawara nyɛn nyɛni weri chen yaa kpak tusɔɔnau awa hiisi ali ba siu ni. 

3Ma banawara laa tum tum tagna nan maa wa bar nɔ ba di ma sɛriya, domi ma wa bɔ 

vutisa awa niha daŋ yɔriyɔri tima awa sakaalsa. 

4Antirɛ ma nusunsa tim ya asaasi kaa laa mɔm nan? 

5Ma yaa jɛɛmi vuga anawara laa gbaari ma chenu kaa laa daŋni nihaana ali bugila 

nawara ya ma tɔ vuga chen muna ni a kpa ma bisa a laa kɔɔri kɔɔra ali gbɛntɛla 

anawara gbɛr pol nɔɔsa chen ni. 

6Ma ya pa bunkolau dooni a laa jɛɛmi kaa ŋɔ di a wa ya ma koosisa. Ma ya weli sinu 

aa waasi a ni kaa laa nyɛ a ma ŋmaha ki parɛ, amaa chen ti ka wa sɔɔni mu tuha. 

7Ma ya la bɛ anawara ziŋɛ chen munau a laa kɔɔri kɔɔrsa kaa laa daŋni nihaana dooni. 

8Ma vɛ minnu kaa yaa ma ma vursa a chiksi ma zɔɔnɔsa ni ma wa ma niha daŋnɛ yaa 

chɔ ma ki chɔɔlɛu a kpa ma gata a pulimi ba. 

9Ma ya sɔ niu a tiksi ma tulale lɛma a laa jɛɛmi ma vug naa baa yir Molɛk chen. Ma 

yaa tum narau ba kaali bar boli a la dɛu koosisa wa nyɛ ma maa jɛɛmi. Hali bɔnɛ yaa 

la lɛl dama a la dɛu waa nyɛ ma. 

10Ma yaa gbarigi ma titiu a li vursa taa dɛwi aa lisi di a waa laa nyɛ ma kpok, 

chendaha ma waa zi buu ku. 

11Ya Kunyana Koosa ŋɔ di, "Vursi ta nyɛ hansura kpak ma maa suni wɛ ali o wati 

chen. Di o ka vɛɛn moori ma a vusi chen daha ma gil o jɛɛmiu. 

12Ma baadi wu werire maa tum chen, amaa mu zi wa nyɛ ma tum ta li gbanpulimu ka 

ma vursi ta luku ma suŋi. 

13Ma yaa waa daŋni suŋi ma nyɛ ma vursi ta suŋi ma, amaa peha zi wa chuŋi aau a 

kaali. Banawara sii kaa su min chen waa zi wa nyɛn mu tɛɛnɛ ti niu aa jɛɛmi min ali 

mu bar jɛɛmi dama ti ni.” 

14Ya Kunyana Koosa ŋɔu, "Ma lisi kinawara tɔ mu walɛ nyinbaan chen a ta kaa kɔɔri 

nyinbaan ti a nyɛ mu walɛ ta tiŋ a wa mu wati. 

15"Min ya Koosa naa du kasi a nyɛn buudaha. Mu nyɛn doonani du kasi nɛɛ, amaa mu 

vɛɛn nyɛn banawara ya jɛrigɛ awa banawara nyɛni chɛrigɛ chen watiu, chen ni mu zi 

bu nyɛ ba miisau. 

16Min nyɛ mu walɛ ta wa miisa mu ka waa zi buu galimi ba koo a na paan aa du ba ni. 

17Mu funɛ na paanu a du ba a lɛrigi ba diŋsa aku ba tum tagna taa daha, amaa ba diŋsa 

waa funɛ nu wɛ ba kpa ba see a chem doonani ba tuha tɔɔri. 

18"Mu na chenani ba tum chenu, amaa mu zi tiibi bau a suŋi ba kaa te ba suwachak aa 

nyɛ ba bambi sɔɔna. 

19Muu nyɛ banawara gbɛrrɛ awa banawara duglɛ maga tusɔɔnɛ, adaha mu zi tiibi mu 

walɛ tau, 

20amaa tum tagna nibinsa waa nyɛni chi teku nii naa vɛ kpak nyɔɔra chene, domi o 

waa yaa gil niŋmɛn yaali kaa vɛɛn kpa hɛɛra awa doŋa aa wa. “ 

21Ya Kunyana Koosa ŋɔu di tum tagna nibinsa waa zi fosi. 

AZAAYA 58 

1Ya Kunyana Koosa ŋɔu, "Ki sɛm ta zaŋa chenani maga i nyaŋi a ŋɔ mu walɛ ta ba 

tum tagna du chenani. 

2Baa jɛɛmi minnu wuzu maga kaa laa sɛm di ba tiŋ mu chiksɛsau. Ba yaa vɛɛnaa sɛmu 

di baa daŋni mu nyɛ ba chiksɛsa anawara ya wutɛwa, chen ni baa tuha zi sɔɔniu baa 

jɛɛmi min.” 

3Saha tirɛ nara ta fun pɛɛsi, "Ya Kunyan Koosa vɛ zim di ya vɔu nɔɔrɛ ka ya nɔɔ vɔwi 

ti mun ya baŋa?" Doonee ya Kunyana Koosa fun ŋɔ ba, "Ma ya vɔu nɔu kaa laa muksi 

ma tum tumsa a vɛɛnaa ya ma tutɔ. 

4Ma nɔɔ vɔu ti yaa nyɛ maa tum tum tagnau kaa nyɛ maa yo dɔŋa chen nɔɔ vɔu ti ka 

waa zi nyɛ mu nu ma wusisuma. 

5Ma wa vɔti nɔɔna ma yaa kpa ma titirɛ a du namsi ni a kpak ma see a nyakmi kaa kpa 

ma tuchɔk kilaarɛ a dau tɔɔ ni a chɔ chen ka wara sɔɔni mu tuha. 

6"Nɔɔ vɔu naa muu daŋni nɛɛnɛ. Ma yaa wa vɔu nɔɔ ma taa muksi nandigi. 

7Ma yaa bɔni ma diwe ta a nyɛ lɔsumsa ni kaa nyɛ banawara vɛ kpak damsa a ya 

nyausa chen ki wa ma wati. Ma yaa vɛɛn ki suŋi ma hɛɛna awa banawara vɛ kpak 

kilaarɛ aa laari chen, 

8chen ni mu zi nyɛn ma watiu a nyɛ mu tutɔ ti ki chaani ma ni a chi chɔɔsa nha. Mu zi 

wa tiibi mau kaa fosi ma. 

9Ma wa gil nara muksi awa tum tagna tumi kaa sumi min mu zi nu ma wusisumau a 

nyɛn ma wati. 

10"Ma waa nyɛ banawara lɔsa kpak wa diwe awa banawara nyɛn wumukse ni wa ba 

tutɔ kina mu zi wa lisi birsa naa nyɛn ma wati chen ka ma zi nyɛn chaani naa chi pɛn 

chaan ni. 

11Saha ti mu zi wa nyɛ ma ki were ma zi wer a chi ŋmaha naa ki parɛ were kaa gbɛr 

pol nɔɔ naa nii vɛɛ hɛɛsi. Mu zi vɛɛn wa tiŋ ma mun niu aa il ma. 

12Ma walɛ ta zi wa bukɔɔ sa zagbɛrsa nawara funɛ wurimi chenu a vɛɛn du o zachik 

buni ti ni. Saha ti nara zi wa ŋɔ di ma waa bukɔɔ sa tɔha ti.” 

13Ya Kunyana Koosa ŋɔu, "Ma kpak mu hiisi wuzu ti kasi kaa vɛ kpa un aa tum ma 

tutɔ a vɛɛ li nyinbaan kaa yaa kur kani. 

14Maa zi na tusɔɔna naa li mu wati aa wa chenu, domi mu zi wa nyɛ tɛɛnɛ nɔ maga 

nibinsa ki nyɛ ma jirimau kaa vɛɛn kpa tɛɛnɛ naa mu fun kpa a nyɛ ma nawaal Jekɔb 

ni chen a nyɛ ma. Min naa ya ma Kunyan Koosa chen sɛm chen." 

AZAAYA 59 

1Ma taa lisi di Koosa wa kpak kpok kaa laa zi fosi ma koo o diŋsa gbitu o ki vɛ nu ma 

sɛma. 

2Ma tum tagna taa nyɛ o wɔligɛ ma ni a bu vɛɛ nu ma wusisumsa chen. 

3Ma galimu wa tum tagna tuma awa nusuna awa nara miisi lisi ni. 

4Ma ya kpa sɛmau a la kooto, amaa ma wara sɛm wuti ma yaa suni wɛɛwa di ma di 

nyusum kaa du bɔnɛ wa dɛŋasa. 

5Vɔu tagna nawara ma yaa vɔu chen tagnɛu aa du nar wa siu a chi dum hala. I pɔtɛ hal 

dum zi li wau, amaa ma waa vɔusa ta wara suŋi ma. A ta yɔriu a chi kilaarɛ nawara 

ŋmɛntɛl ya sɔ gata a mari chen. 

7Saha maga ma yaa kuraa lisi wu tagni wa ma ka wara gil a tumi. Ma yaa lisi 

banawara vɛ kpak galimsa chen miisau. Doonani ma kur la ma yaa chɔk dooniu a ta. 

8Ma nandigi ka waa yaa na fosi, domi kina maga maa tum wara ya wuti. Ma yaa tiŋ 

nyinbaan golimire naa maga kaa tiŋ chen nyinbaan ti waa zi fosi. 

9Nara ta fun ŋɔ, "Lalaknɔ ya zim kinkina nyɛ Koosa vɛ fosi ya ali ya ni mukse naa 

nisa ni nanu. Yaa daŋni yaa val chaani niu, amaa birsi nee ya kur nyɛn. 

10Ya yaa wa lagmi dɔŋa niu a chi nyuluma a val aa gbigsi dɔŋa nha salbaan nyuha a 

chi dusum koo a chi chenani lɛl dama biri chen. 

11Hansura kpak yaau ya nyɛn birsa ni aa daŋni Koosa fosi ya ali tum tagna awa muksi 

ti ni, amaa wudigi wara ya. 

12"Ya Kunyana Koosa, tum tagna anawara ya tum hin chen iiu, chendaha a galimi 

yaau. Ya zim a maga wɛu. 

13Ya vɛ i nɔu di ya waa zi tiŋ i mun ni. Yaa muksi narau kaa bur i mun ni, chendaha 

lalaknɔ ya lisisa awa ya sɛma ya nusunsiwa. 

14Ya duŋni wuti a tau, chendaha ya wɛ wa deŋli nyinbaan. O chi ba pa kiniwa a tɔ 

wuti ŋɔɔli nyinbaan a li zɛmɛ tuha, adaha jirima wa bu to doon. 

15Wuti wa buto bar digi ni, chendaha naa maga ŋɔ di o gil tum tagna tumi yaa nyini di 

o tum tum taginu. Ya Kunyan Koosa na chenu, chendaha o tuha waa sɔɔni, domi wuti 

ŋɔɔli wato.” 

16O ya un alaazibu wa o vɛ na naa laa zi suŋi banawara nyɛn muksi ni chen, adaha o 

kaa kpa o yiko tire a fosi ba ba di nyusum. 

17O zi wa kpa wutiu a laari a chi gbagnu kaa ka kpa nyusum a chik a chi laal 

nyuchika. O zi wa kpa chenani o kɔɔri wɛ a deŋli nyinbaan kaa bɔ nara ba tum tagna 

nyɔɔra chenu a laari a chi takta. 

18Hali o dɔma banawara nyɛn bar boli ni o zi wa lɛrigi ba diŋsau aku ba tumtuma 

daha. 

19Piili tɛɛnɛ nɔ nha bar yɛli awa nha bar cheli nibinsa maga zi waa ɔm unnu awa o 

yiko zen ti o zi wau wa kpok ni a chi dopeha naa kpoke koo nii fali naa niŋmɛn 

kpokee. 

20Ya Kunyana Koosa ŋɔ o walɛ taa niu, "Mu zi wa Jerusalɛm awa sɛm a suŋi ma kaa 

fosi o nibinsa banawara gil ba tum tagna chen. 

21Mu vɔwa naa mu vɔu wa ma ni nɛɛnɛ. Mu kpa mu biksisa awa mu yiko ti a nyɛ mau 

hali saha naa vɛ kpak bɔ. Adaha nɔ ma tiŋ mu nɔɔ kaa vɛɛn biksi ma bisa awa ma 

niisisa chɔɔsi pusi digi di ba tiŋ mu biksisa." 

AZAAYA 60 

1Jerusalɛm tima, ma si chiŋi a chaani a chi nha, domi ya Kunyan Koosa jirima ti 

chaaniu ma ni. 

2Birsa zi wa tɔ pulim bɔnɛ nibinsau, amaa ya Kunyana Koosa chaani ti kaa waa 

chaani ma waa maga o zi wa nyɛn ma watiu. 

3Pulim bɔnɛ nibinsa ta awa koorsa zi wa chɔ a wa zu ma chaani ti niu. 

4Ma burigi a nyini a na chenani laa ya, ma walɛ taa lagmi dɔŋa niu ba wa dama. Ma 

bisa ta zi wa li bar boliu a wa. 

5Ma zi wa na chenu ma tusa sɔɔni ka ma bara ki jigiri. Ba zi wa chuŋi pulimsi ta nisa 

ki damatau a wa nyɛ ma. 

6Kakusa torokosa zi wa chuŋi bunau a li Midian awa Ɛfa pulim awa Siba pulim a wa. 

A zi wa chuŋi salma awa ki sɔɔr lɛma a wa ka nara ki ŋɔ laaboor weri aku chenani ya 

Kunyan Koosa tum daha. 

7Ba zi wa kpa Keda awa Nɛbayɔf tima sela ta maga a wa kɔɔri kɔɔra a nyɛ ya 

Kunyana Koosa ni a li o biŋbiŋ ti daha di ba sɔɔni o tuha. Ya Kunyana Koosa kaa zi 

wa nyɛ o jɛɛmi dɛ ti kpak jirimau kinkan. 

8Leenee sitimasa nawara la chi dobaala nan li aa wa nan, a chi kosa bur aa la dama? 

9A waa ya sitimasa nawara chuŋɛ Koosa nibinsa taa aa wa dama awa salma awa 

anzunfa ni di a wa nyɛ ya Kunyana Koosa naa ya Israɛl Koosa chen sɔn ti wa jirima. 

Waa naami nibinsa maga di baa nyɛ un jirima. 

10Ya Kunyana Koosa ti funɛ ŋɔ Jerusalɛm tima nanɛ, "Hɔɔra zi wa bukɔɔ sa ma 

zagbɛrkpusau ka koorsa ki jɛɛmi ma. Mu paan funɛ si mu lɛrigi ma diŋna, amaa 

lalaknɔ mu zi ɔm ma sikiu. 

11Ma zi yaa puk ma bolzɔɔnɔsi tau ka pulim bɔnɛ koorsi ta chuŋi ba nisa kina a waa 

nyɛ ma, 

12amaa pulimsa anawara nibinsa vɛɛ jɛɛmi ma chen zi wa ta yɔriu. 

13"Ba zi wa kpa taabo daa were anawara li Lɛbanɔn duu ti chenu a waa nyɛ ma di ma 

kpa a sa Jerusalɛm kaa kɔɔri mu bar jɛɛmi dama ti o wer. 

14Banawara laa muksi ma chen bisa zi wa wau a wa huuni a nyɛ ma jirima Banawara 

funɛ nyɛsi ma chen maga zi wa gbiriu aa jɛɛmi ma kaa ŋɔ di ma tɔha ti ya ya Kunyana 

Koosa tɔha. Zayɔn ya Israɛl tima Koosa kasi ti tɔha. 

15"Ba waa zi bu wa vɛ ma a ta kaa ha ma hali baa funɛ vɛ ma a ta chen maga. Mu zi 

nyɛ ma zenu ka ma tɔha ti zen a nyɛ doon ya tusɔɔn bar hali saha naa vɛ kpak bɔ. 

16Maa zi wa zimu di Israɛl Koosa naa du kasi chen fosi ma, domi pulim bɔnɛ nibinsa 

zi waa dɛɛsi mau a chi chenani be niina yaa dɛɛsi bichɛla chen. 

17"Saha naa ma waa daŋni lukɛ mu zi wa kpa salma awa anzunfau a nyɛ ma. Ma ni 

dɔɔlɛ ta waa zi bu waa muksi ma, domi mu zi wa nyɛ ma nɔɔ kpak wutiu, kaa nyɛ 

tusɔɔn nyɛn ma bar kani ni. 

18Ma waa zi bu wa nu di nar chem mau a nyaŋi, domi mu zi wa kok mau a chi 

zagbɛrkpure. Saha ti ma zi wa pɛki minnu aku mu fosi ma daha. 

19"Nha waa zi bu wa ya ma chaani nha koo pɛna ki chaani ma dusum, amaa min naa 

ya ma Kunyana chen kaa waa chaani ma hali saha naa vɛ kpak bɔ kaa nyɛ mu titi ki 

chaani ma. 

20"Ma tuchɔk ti zi wa petiu, domi min naa ya ma Kunyana Koosa chen kaa wa ya ma 

fitina hali saha naa vɛ kpak bɔ. 

21Ma walɛ ta maga zi waa tum chenani deŋli nyinbaanu kaa dɔ tɛɛnɛ ti hali saha naa 

vɛ kpak bɔ. Min naami ba di ba chaasi mu zenzen ti a biksi nara maga. 

22Hali ma naa walɛ vɛ ili maga zi wa kpak kpok awa yikou. Chen saha wa wa mu zi 

nyɛ chen tumu, domi min ya ma Kunyana Koosa ti." 

AZAAYA 61 

1Ya Kunyana Koosa naa zene a kpak kpok awa yiko a kaali kina maga chen lisɛ 

minnu a kpa o siima ti a su kaa ŋɔ di muu sɛm o laaboor weri ti aa nyɛ nyausa ni. O ŋɔ 

minnu di muu tiibi banawara bambisa chɔkɛ kaa ki mɔɔli di ba luksi banawara ba tɔ 

dɛ chen a ta. 

2O tum minnu di mu la mɔɔli di saha duglɛu wa ya Kunyana Koosa wa fosi o walɛ 

kaa chem ba dɔma a nyaŋi. O vɛɛn tum minnu di mu laa sɔɔni banawara nyɛn wiila 

awa fɔula ni chen tusa. 

3O tum minnu di mu kpa tusɔɔna a la nyɛ banawara laa fɔuli ali Jerusalɛm ni chen kaa 

gil tu chɔka. Saha ti baa zi waa lɔ pɛki boolau kaa gil tu chɔk ti. Ba nyɛni zi wa chi 

bugila anawara ya Kunyana Koosa ti duu, domi ba maga zi waa tum chenani deŋli 

nyinbaan nɛ. Chendaha Koosa sɔn ti zi wa na pɛkiu aku chenani o tum chen daha. 

4Baa zi wa bukɔɔsa tɔsa anawara piin chɛɛkiu. 

5Mu walɛ, hɔɔra zi waa jɛɛmi mau aa par ma ŋmaana kaa ki gbaŋ ba sela. 

6Saha ti baa zi waa yir ma ya Kunyana Koosa kɔkɔɔrau koo o tumtumna ka maa di 

pulim bɔnɛ nisa ki damata ti nyɔɔra a nyɛ ma nyuuna kpok di ma kinawa. 

7Ma hiisa ti zi peteu, adaha ma zii zi nyɛn ma titi tɛɛnɛ niu ka ma nisa kina bukɔɔ 

gbaari a nyɛ ma kpak tusɔɔna hali saha naa vɛ kpak bɔ. 

8Ya Kunyana Koosa ti ŋɔu, "Muu daŋni wuti ŋɔɔlirɛ, amaa kaa vɛɛ daŋni muksi awa 

tum tagna bar nyɛni, chendaha mu zi nyɛ mu walɛ taa wa ba chim bɔta wa wuti ni kaa 

nyɛ mu wa baa vɔu vɔwa hali saha naa vɛ kpak bɔ. 

9Ba sɔn zi wa zen ali pulim bɔnɛ nibinsa wati. Naa maga wa na ba baa zi zimu di ba 

waa ya nibinsa nawara mu ya alibarka a du chen.” 

10Tusɔɔn zi nyɛn Jerusalɛm niu aku chenani ya Kunyana Koosa tum chen daha. 

Jerusalɛm zi chi chenani nihaan yaa di tola aa la haanfali dama ni chene, domi o chi 

Koosa kpa fosi awa nyusumnɛ a laari un. 

11Chenani nar yaa du ki duha yɛda tuha ni o sir wa nyu aa si chen chene ya Kunyana 

Koosa kaa fosi o walɛ ta, chen ni pulim bɔnɛ nibinsa zi pɛki o sɔn tiu. 

AZAAYA 62 

1Mu zi sɛmu a kpaŋsi Jerusalɛm tima bara. Mu waa zi moori mu nɔɔ sari ka o nibinsa 

wa fosi ka o nyusum ti ki chaani a chi laati chaani dusum. 

2Jerusalɛm tima, pulim bɔnɛ nibinsa zi wa na ma nyusum tiu ka koorsa gbaan na ma 

jirima ti, chendaha nara zi waa yir tɔha ti wa sɔn fali naa ya Kunyana kpa a nyɛ un 

chenu. 

3I zi wa chi ya Kunyana Koosa nyuchika naa wer chenu. 

4Ba waa zi bu waa yir hin, "Vɛɛ taali". Ba ka waa zi waa yir i tɛɛnɛ ti wa "Haan vɛɛ 

taali". I sɔn fali kaa wa ya "Koosa kpak tusɔɔnau aku o daha". I tɛɛnɛ ti sɔn kaa zi wa 

ya "Yuuli wa tusɔɔna," domi Koosa tuha sɔɔnɛu wa hin ni, adaha o zi wa chi baalu a 

nyɛ hin. 

5Naa naami hin chen zi wa kpa hinnu a chi chenani bunɔɔn yaa kpa butowe naa haa vɛ 

zim nibaal chen. Koosa zi waa daŋni i wɛu a chi chenani bunɔɔn yaa daŋni o haan fali 

chen. 

6Jerusalɛm tima, mu kpa lanjimasiwa a chiksi ma tɔha ti zagbɛrkpursa ni ba il ma ba 

ka taa moori ba nɔsa nha awa dusum. See baa lisi ya Kunyana Koosa wa o vɔusi ta 

kaa ta nyɛ o wa sugli a. 

7Ba ta nyɛ o na hiisi see o wa nyɛ Jerusalɛm tima wa hiisire kaa nyɛ o ya tɔha naa 

tɛɛnɛ nɔ nibinsa pɛki. 

8Ya Kunyana Koosa vɔu o vɔurɛ, o kaa zi kpa o yiko tiu a tum o vɔu ti tuma. Ma ki 

parɛ waa zi bu wa ya ma dɔma ta diwe. Hɔɔra ka waa zi bu waa nyɔ ma sin, 

9amaa ma banawara yaa du ma kina a vɛɛn wa kum chen zii di a diweu kaa ki pɛki ya 

Kunyana Koosa sɔn ti. Ma banawara laa furki kputa chen zi wa na sinu aa nyɔ ali mu 

bar jɛɛmi dama ti salbaan ti ni. 

10Jerusalɛm tima, maa li a li kɔɔri nyinbaan a dau a pɔ ma walɛ ta waali, kaa nyɛ 

wudigi ya sɛhɛra a biksi pulim bɔnɛ nibinsa ta. Ma kpiriki bunkola maga ali nyinbaan 

ti ni. 

11Nanɛ ya Kunyan Koosa mɔɔli aa nyɛ tɛɛnɛ nɔ nibinsa ni, "Maa ŋɔ Jerusalɛm tima ni 

di ya Kunyana Koosa wau o wa fosi ma kaa kpa banawara o fosi ali ba dɔma nisa ni 

chen a kpak aa wa. 

12Baa zi waa yir ma Koosa nibin kasɛ awa banawara o fosi chenu. Baa zi waa yir 

Jerusalɛm wa tɔha naa Koosa bambi daŋniu awa tɔha naa Koosa vɛ a tau." 

AZAAYA 63 

1Anti li Idɔm pulim tɔha naa baa yir Bozra a laari kilaarɛ sɛɛma a val aa wa wa kpok 

awa yiko ni nan? "Tiinaa ya ya Kunyana Koosa naa kpak yiko aa zi koti fosi nara 

chen. O wau di o wa mɔɔli o nyusum ti.” 

2Yɛrɛ o laari ki sɛɛma a chi naa yaa hɛmsi "van" bugil nɔna aa ya sin chen? 

3Doonee ya Kunyana Koosa fun ŋɔ, "Mu chem pulim bɔnɛ nibinsa ta magau a du 

tɛɛnɛ ni wa mu paan ti, amaa nandigi wa wa suŋi min, chendaha ba chɛl vɛti mu 

kilaarɛ maga. 

4Mu vɔu mu bambi niu di saha telu wa mu fosi mu walɛ ta kaa lɛrigi ba dɔma ta diŋsa. 

5O funɛ ya min alaazibu wa mu funɛ vɛ na ka nar wa di o wa suŋi min chen, amaa mu 

paan ti nyɛ min kpoku a nyɛ mu di nyusum ali laal ti ni. 

6Mu chem pulimsa nibinsa magwa wa mu paan ti ni a du tɛɛnɛ ni a nyɛ ba chɛl li a 

vɛti tɛɛnɛ ti.” 

7Mu zii sɛm nara niu chenani ya Kunyana Koosa vɛ mur nara wa o daŋni ti ni. Muu 

zii pɛki o sɔn ti aku chenani o tum a nyɛ ya chen daha, aku o chiŋɛ bar bɛgim ali o 

daŋni awa o siki ɔmi ti ni chen daha. 

8Ya Kunyana Koosa ti ŋɔu, "Ba ya mu walɛwa ba ka waa zi mur min," chendaha o fun 

fosi ba, 

9ali ba namsi ti maga ni. O wa ya di malaika funɛ fosi ba chen, amaa ya Kunyan 

Koosa titi funɛ fosi ba wa o daŋni awa o siki ɔmi ti ni. O yaa fun piinsaa nyini bau 

saha digi ti, 

10amaa ba funɛ vɛ o nɔu a kpa bambi chɔk a du un ni. Chendaha ya Kunyan Koosa ti 

fun burigi ba dɔm aa chem ba laal. 

11Saha ti ba zi fun lisi Koosa tumtumna Mosis wɛ ba bambisa ni aa sɛm. Leenee ya 

Kunyan Koosa naa funɛ fosi o walɛ suwachak tima ta ali teku nii ti ni chen ka? 

Leenee Koosa naa funɛ kpa o siima a nyɛ Mosis ni chen ka? 

12Leenee Koosa naa funɛ kpa o yiko ti a nyɛ Mosis ni o tum tum zene a nyɛ nii purigi 

bulɛ ka o walɛ val la ji di o na sɔn naa vɛ kpak bɔ chen ka? Ya Kunyana Koosa funɛ te 

ba suwachaku baa val naasa, amaa ba waa funɛ gbigsi kina. 

14Ya Kunyan Koosa funɛ te o walɛ ta suwachaku a la nyɛ ba hiisi a chi chenani 

fulaani yaa gbaŋ nuhɛ a la li nɛŋbɔ naa kpak din aa di chen. Koosa funɛ te o walɛ ta 

suwachaku a nyɛ o sɔn ti na jirima. 

15Mu fun ŋɔ, "Ya Kunyana Koosa, ki nyini ya ali o tɔha ni wa i kasi awa i jirima ti ni. 

Nyɛ ya wɛ nyɛn i bambi ni kaa nyɛ i yiko ti awa i siki ɔmi ti tiŋ ya mun ni. 

16Ya nawaalsa Abraham awa Jekɔb waa fun zim ya wɛ, amaa hin ya ya nyana naa 

kuraa fosi ya ali ya wumukse awa ya dɔma nisa ni. 

17Ta nyɛ ya diŋsa kpoki ya vɛ i nyinbaan ti. Bur ki wa aku i walɛ banawara kur ya i 

walɛ saha maga aa jɛɛmi hin chen daha. 

18"Ya banawara ya i nibin kasɛ chen, ya dɔma funɛ duŋni yau kaa laa nɔsi ya daha ali 

i bar jɛɛmi dɛ ti ni. 

19I ya yau a chi ya waa fun piin ya i walɛ koo a waa fun piin dɔ ya." 

AZAAYA 64 

1"I fa puk buudaha kaa tu wa tɛɛnɛ bɛ ta faa zi na hinnu a bara ki jigiri ka hansura 

kpak a. 

2A zii jigiriu a chi chenani nii yaa zɔŋ din ni aa waasi chen. Tuu wa a wa biksi i yiko 

ti a du i dɔma taa ni, chen ni pulim bɔnɛ nibinsi ta bara zi jigiriu ali i suwachak ni. 

3Saha digirɛ i fun wa tum hansura tuma anawara ya fun vɛɛ daŋni ya naali, chendaha 

bɛ ta funɛ na hinnu a bara jigiri. 

4Nandigi ha waa na koo a nu Koosa digi wɛ a chi hin, domi hin laa tum chen tuma aa 

nyɛ banawara kpa ba tahamasa a du hin ni. 

5I chak nisau aa la banawara laa tum chenani deŋli nyinbaan awa banawara laa lisi 

chenani ii daŋni ba nyɛn chen. I funɛ na paanu a du ya ni, a maga yɔri ka ya vɛɛnaa 

tum tum tagna saha digi ti wa zinan. 

6Ya maga ya tum tagna nibinsawa, hali ya tuma anawara ya ŋɔ di a weru chen gbaan 

tagnɛu. Ya tum taa daha ya chi kpachak naa yaa hul peha wa mou un lɔ chene. 

7Nandigi wara wa a waa sumi hin koo aa dɛu suŋi aa wa i wati. Ya tum tagna taa daha 

i sogli i titi a li ya wati kaa vɛ ya a ta. 

8"Amaa ya Kunyana Koosa hin ya ya nyana. Ya chi chuharɛ ka i chi naa kpa un aa ma 

kin chen, domi hin naami ya. 

9Adaha ta na paan ki du ya ni kinkan aa lisi ya tum tagna taa wɛ saha naa vɛ kpak bɔ, 

domi ya ya i walɛwa, adaha ɔm ya siki. 

10Jerusalɛm naa ya i tɔ kasi ti chen chɔ hulirɛ. 

11I bar jɛɛmi dama naa du kasi a wer ya nawaalsa yaa funɛ jɛɛmi hin chen maga di 

dinu. Doonani maga ya bambi a daŋni chen maga chɔ hulirɛ. 

12Ya Kunyana Koosa, amɛ nan wɛ naa maga gantɛl ni i zi bur gantɛlu kaa ta nyɛ ya na 

namsi naa nyɛŋɛ yau." 

AZAAYA 65 

1Ya Kunyana Koosa funɛ ŋɔ nanɛ, "Mu funɛ saksiu a pɔ di mu walɛ ta dɛu min a sumi 

min mu nu ba wusisuma, amaa ba waa fun magsi a ya chen. Mu funɛ vɛɛn cheŋi 

diŋsau a pɔ di pulim bɔnɛ nibinsa sumi min ka mu nu ba wusisuma, amaa ba waa fun 

sumi min. Mu faa zi fun ŋɔ di min nɛɛnɛ mu zi suŋi mau. 

2Mu funɛ kur saksiu a pɔ di mu chak nisa a la mu walɛ nawara diŋsa vɛɛ nu wɛ ka baa 

tum tum tagna chen a du mu wati. 

3Ba kuraa si mu paannɛ, domi ba yaa kɔɔri kɔɔrsau ali ŋmaana anawara ni tɔ vuga 

nyɛn awa vursa ni kɔɔrɛ biŋbiŋsa ni. 

4Ba yaa siu dusum aa la hukilsi bar di ba la sɛm sɛma ali siwɛ siimsa wati. Baa se 

kurchu namɛu kaa laa di vursa namɛ yoma, 

5amaa kaa yaa ŋɔ bɔnɛ ni di nandigi taa gbɛr ba, domi ba du kasiu wa nar gbaŋsi ba. 

Chendaha mu wa chen nibinsa waa ki zu, mu paan siu a du ba ni a chi din naa laa bu a 

vɛɛ dusi. 

6"Mu waa zi tɔ chenani ba tum chen a ta, chendaha mu piin sɔbi chenani nyɛ mu kaa 

lɛrigi ba diŋsa chenu a dau. 

7Ba wa ba nawaalsa tum tagna daha mu laa lɛrigi ba diŋsa, domi ba yaa kpa ki sɔɔr 

lɛmau a laa suksi chɛfura vursa ni kaa sɛm sɛm tagna aa nyɛ min. Chendaha mu zi 

lɛrigi ba diŋsau aku ba tum tagna anawara piin kaali chen daha.” 

8Ya Kunyana Koosa ŋɔu, "Nandigi ha wa ŋmɛn kpur bugil a kpu, amaa ba ya kpa un a 

ya sin pulimnɛ, chendaha mu gbaan waa zi kpu mu walɛ taa maga. Mu zi fosi 

banawara laa jɛɛmi min chenu. 

9Mu zi ya alibarka a du Israɛl tima banawara ya Juda zɔɔnɔ chen niu ka ba niisisa ta 

dɔ mu tɛɛnɛ naa nyɛn bɛ bar ni chen. Mu walɛ nawara mu lisi chen zi wa nyɛn dooniu. 

10Baa zi waa jɛɛmi minnu kaa kpa ba sela a laa se kɔsa ali Sarɔn kɔha naa nyɛn nha 

bar cheli ni awa nɛŋbɔ naa baa yir Akɔ ka o nyɛn nha bar yɛli ni chen. 

11"Amaa mu waa zi wa ya chen a nyɛ ma banawara vɛ min awa Zayɔn kunkule naa du 

kasi kaa laa jɛɛmi vuga anawara baa yir Gadama-Mɛni ka a vɛ kpak chɛ suŋi chen. 

12Ma vɛu di ma waa zi nu mu nɔɔ kaa laa tum tum tagna, adaha o zi wa ya ma ŋɔɔlirɛ 

wa ma siu siu tagin, domi mu yir ma ma yaa vɛu di ma waa zi jɛrigi. 

13Mu daŋni mu ŋɔ mau wuti di banawara laa jɛɛmi min chen tusa zi sɔɔniu ka ba di 

kaa ki nyɔ, amaa banawara vɛɛ jɛɛmi min chen waa zii di hiisau ka lɔsa awa nnyɔksa 

ki tuk ba. 

14Mu ni jɛɛmɛ ta zii lɔ tusɔɔn boolau, amaa ma waa zii wiu wa bambi chɔk ni. 

15Nibinsa banawara mu lisi chen zi kpa ma sɔn tiu a ya nɔɔ ŋɔɔli, domi min naa ya ma 

Kunyana Koosa naa zene a kpak kpok a kaali kina maga chen kaa wa kpu ma, amaa 

mu kaa waa nyɛ banawara laa nu mu nɔɔ chen wa sɔn falirɛ. 

16Naa maga wa nyɛn tɛɛnɛ ti ni kaa laa daŋni alibarka see Koosa naa laa ŋɔ wuti chen 

laa zi wa ya alibarka ti a du un ni. Naa maga kaa wa hɛɛsi hɛɛsa see o yir Koosa naa 

ya wuti tiina chen sɔnnɛ. Maa zi wa sugli wumukse anawara piin kaali gantɛl ni 

chenu.” 

17Ya Kunyana Koosa funɛ vɛɛn ŋɔu, "Muu kɔɔri tɛɛnɛ fali awa buudaha falirɛ, chen ni 

maa zi sugli wɛ anawara piin ya gantɛl ni chenu. 

18Ba nyɛ ma bambisa sɔɔni wa kinkina muu kɔɔri chen, domi Jerusalɛm fali ti zi wa 

kpak tusɔɔnau ka o nibinsa tusa sɔɔni. 

19Mu gbaan tuha zi wa sɔɔniu aku Jerusalɛm awa o nibinsa daha, domi wiila waa zi 

bu wato dooni ba ka waa zi bu waa dɛu suŋi bura. 

20Bichɛlpulimsa waa zi bu waa siti ka nara magkpaa nyɛn aa vusi. Hali nar zi yaa wa 

tel bun kɔkwau kaa ha ya bunɔɔn. Naa yaa wa siu kaa vɛ tel bun kɔkwa chen biksiu di 

muu lɛrigi ba diŋsiwa. 

21Nara zi wa sa damsau a nyɛn a ni ka nandigi ta nyɛn a ni. Baa zi wa du sin pulim 

bugilau ba ŋmaana ni aa nyɔ ba sin pulima, amaa nibin bɔnɛ waa zi na a aa nyɔ. Mu 

walɛ ta zi wa nyɛnu a vusi a chi bugila aa di ba tutɔ diwe anawara ba piin tum a chiksi 

chen. 

23Ba tuma maga zi wa la suwachaku ka ba bisa taa na wu tagna. Mu zi wa ya 

alibarikau a du ba wa bu niisisa taa niu hali saha naa kaa wa wa. 

24Baa zi yaa waa sumi minnu a ha vɛ peti ka mu piin nu ba wusisuma. 

25Gbesa awa piisisa zi lagmiu aa di ka gbogimtisa ki se min kɔlɛ a chi nuhɛ. Duma ka 

waa zi bu wa ya dɛŋa kina. Kindɔŋ waa zi bu wa ya dɛŋa kin ali mu bi naa baa yir 

Zayɔn chen nyuha ni." 

AZAAYA 66 

1Ya Kunyan Koosa ŋɔ nanɛ, "Buudaha ya doonani mu kankoor kor ti chiŋi mu kani ka 

mu naasa ka zɔŋsi tɛɛnɛ. Dam baŋnɛ ma kaa sa a nyɛ min mu nyɛn. 

2Mu titi naami buudaha awa tɛɛnɛ awa kina maga nyɛn a ni. Mu kpak tusɔɔnau wa 

banawara gil ba tum tagna a ya jɛrigɛ aa ɔm min kaa laa nu mu nɔɔ chen niu. 

3"Nara taa tum chenani baa daŋnirɛ. Nara kpa nuwɔl a kɔɔri kɔɔra awa naa kpa nibine 

kɔɔri kɔɔra chen maga ya ki bɛgimnɛ. O ya di ba kpa piisi beere a kɔɔri kɔɔra koo 

vaha, baŋnɛ ba milmi boti? Niŋmɛniwa ba kpa kɔɔra koo kurchu chɛllɛ ba kpa kɔɔri 

ba tusa yaa sɔɔniu. O ya di ki sɔɔr lɛmwa ba suksi koo ba gbire vura suwachak aa 

sumi un ba tusa yaa sɔɔniu. Ba yaa kur kpak tusɔɔnau ali chenani baa jɛɛmi maga ni. 

4Ba tum taa daha mu zi nyɛ sibir tagin tu wa ba niu. Wɛ anawara baa ɔm zi wa pu bau, 

domi saha naa maga mu waa yir ba koo aa sɛm sɛma ba wati, nandigi waa yaa jɛrigi 

min wudigi. Ba vɔu ba bambisi niu di ba waa zi nu mu nɔɔ kaa laa tum tum tagna. 

5"Ma banawara laa ɔm ya Kunyan Koosa kaa laa nu o nɔɔ chen, ma cheŋi diŋsa aa nu 

chenani oo sɛm. Maa tiŋ min wa wuti ni chen daha ma titi walɛ wara daŋni ma wɛ, 

chendaha ba wa ma wa kpak wudigi yaali. Ba yaa ya ma asaasiu aa ŋɔ, 'Ma nyɛ ya 

Kunyan Koosa ti biksi o zenzen du chenani a fosi ma,' chen ni maa zi nyɛnu wa tusɔɔn 

ni ya na? Amaa ba titi zi wa di hiisau. 

6Ma cheŋi diŋsa aa nu chɛɛma naa la chɛɛmi ali tɔ zen ti ni awa Koosa bar jɛɛmi dama 

ti ni chen. 

7"Chɛɛm ti biksi di ya Kunyan Koosa laa lɛrigi o dɔma diŋsa. Mu tɔha naa du kasi 

chen chi chenani nihaan yaa kpak lo a kaa lul a vɛ kani vusi chenne. 

8Ma nandigi ha na ka chen yau koo a nu chenu? Ma ha na ka ba lul pulim birigi wuzu 

bɛgimu. Zayɔn tima waa zi wa namsi a vusi ka ba zi lul pulim ti. 

9Ma taa lisi di muu zi nyɛ mu walɛ ta luli dugli ka mu vɛ ba luliu. 

10Ma gbaari Jerusalɛm tima ni, a nyɛ ma tusa sɔɔni aku tɔhati daha. Ma banawara 

maga funɛ fɔuli aa nyɛ un chen ma zi nyɛ ma tusa sɔɔni aku o daha. 

11Ma nyɛ ma tusa sɔɔni maa di kaa ki nyɔ wa tusɔɔn ni a chi chenani pulim yaa kpak 

tusɔɔna aa ɔsi o niin il chen.” 

12Ya Kunyan Koosa ŋɔ nanɛ, "Mu zi wa nyɛ maa di nyusumu saha maga. Pulim bɔnɛ 

nibinsi ta nisi kini ta zi waa wa ma watiu a chi chenani pol yaa chɔ a vɛɛ hɛɛsi chen. 

Muu zi waa daŋni mau a chi chenani be niina yaa daŋni o be a kpak nisi ni wa daŋni 

ni chen. 

13Mu zi waa sɔɔni ba bambisau ali Jerusalɛm ni a chi chenani nihaan yaa sɔɔni o be 

bambi chen. 

14Saha naa ma wa na ka chen tum, ma tusa zi wa sɔɔniu chen nyɛ ma bara kpok ka ma 

kpak alaafɛ. Doonee maa zi wa zim di min naa ya ma Kunyan Koosa chen suŋi 

banawara laa nu mu nɔɔrɛ kaa biksi mu paan aa du banawara ya mu dɔma chen ni.” 

15Ya Kunyan Koosa zi wa wau wa din ni. O zi wa val dopeha ni a wa di o wa lɛrigi 

banawara o na paan a du chen diŋsa. 

16O zi wa kpa din awa takoobiu a lɛrigi tɛɛnɛ nɔ nibinsa banawara o na ba galimsa 

chen diŋsau a kpu ba nibin damata. 

17Ya Kunyan Koosa funɛ vɛɛn ŋɔ nanɛ, "Banawara yaa chaksi ba titi a pɔ vursi jɛɛmi 

chen saha duglɛu. Ba yaa par ŋma wisau a ŋɔ di a ya tɔ vugwa kaa laa se kurchusa 

awa sayuta awa sela anawara ba vɛɛ diili. 

18Mu zim ba lisisa awa ba tum tau. Muu waau di mu wa lagmi pulim bɔnɛ nibinsa 

maga. Saha naa ba wa lagmi dɔŋni baa zi na chenani mu yiko tii tumu. 

19O zim di min ya naa laa lɛrigi ba diŋsa chen, amaa mu zi wa gil bɔnɛ miisisau a nyɛ 

ba kaa kpa ba la ta pulim bar bole nibinsa nawara haa vɛ nu o sɔn zen ti kaa na o 

zenzen awa o yiko ti. Baa zi wa mɔɔli mu zenzen tiu a nyɛ Speen tima awa Libia tima 

awa Lidia tima wa ba zimzimsi taa ni a zi gbaari Tubal awa Grik tima ni. 

20Baa zi wa kpa ma walɛ banawara nyɛn pulim bɔnɛ ni chenu a wa pa min papaha. 

Baa zi wa kpa a saksi zaagna awa kakusi bisa awa lakoomisa awa zaagna torokosa niu 

a wa nyɛ min chenani Israɛl tima yaa kpa niŋmɛna a la mu bar jɛɛmi dama ti a laa nyɛ 

min chen. Ba ka yaa kpa niŋmɛni ta du gbaŋsa anawara vɛ kpak doŋa chen tuha nɛɛ. 

21"Nara zi wa sa damsau a nyɛn a ni ka nandigi ta nyɛn a ni. Baa zi wa du sin pulim 

bugilau ba ŋmaana ni aa nyɔ ba sin pulima, amaa nibin bɔnɛ waa zi na a aa nyɔ. Mu 

walɛ ta zi wa nyɛnu a vusi a chi bugila aa di ba tutɔ diwe anawara ba piin tum a chiksi 

chen. 

23Ba tuma maga zi wa la suwachaku ka ba bisa taa na wu tagna. Mu zi wa ya 

alibarkau a du ba wa bu niisisa taa ni hali saha naa kaa wa wa. 

24Baa zi yaa waa sumi minnu a ha vɛ pɛti ka mu piin nu ba wusisuma." 

JERIMAYA 

JERIMAYA 1 

1Tɔn nɔ sɛma naa ya sɛma anawara Hilkia be Jerimaya fun sɛm. Jerimaya funɛ ya 

Koosa dama kɔkɔɔrɛ a li tɔha naa baa yir Anatɔf ali Bɛnjaman tɛɛnɛ ti ni. 

2Ya Kunyana Koosa funɛ sɛm sɛma Jerimaya wati chen di Amɔn be Josaya funɛ di 

Juda koora bun fidaatora tiinnɛ. 

3O funɛ bu wa sɛm sɛma o wati chen di Josaya naa funɛ ya Jehoakim be chen zi funɛ 

ya koora. 

4Chen gantɛl ni ya Kunyan Koosa fun ŋɔ min bu damata hali a wa tel saha naa 

Zɛdikaya be Josaya fun wa di koora bun fi di ki bɛgim tiina. Chen bun ti pɛnsa anyuun 

tiinnɛ ba fun pa Jerusalɛm tima a kaali pulim digi di ba laa tum. 

5O fun ŋɔ, "Mu funɛ lisi hinnu sari kaa zi nyɛ hin miisa. Mu funɛ vɛɛn lisi hinnu di i 

ya mu witiina a kpa mu laaboora aa nyɛ pulim bɔnɛ nibinsa ni sari ka ba fun lul hin.” 

6Doonee mu fun ŋɔ, "Koosa naa zene a kpak kpok awa yiko a kaali nara maga chen, 

mu ha kpurɛu, chendaha mu ha wa zim sɛma sɛmi.” 

7Amaa ya Kunyan Koosa funɛ ŋɔ minnu, "Ta ŋɔ di i kpurɛu, amaa kila banawara wati 

mu tum hin chen a la ŋɔ ba di min kpa mu tutɔ kpok a chiksi hin di i sɛm ba chen. 

8Taa ɔm ba, domi mu zi nyɛn i watiu aa kok hin. Min naa ya ma Kunyan Koosa ti sɛm 

chen.” 

9Saha tirɛ ya Kunyan Koosa fun wa pu min a kpa nin gbaŋsi mu nɔɔtuni kaa ŋɔ, "Ki 

nu bar nɔ, mu kaa kpa sɛmwa a du i nɔɔ ni ii sɛm. 

10Zinan mu kpa pulimsa awa Koorsa yiko a du i nin niu, ii kpirigi kaa zagsi ba aa lɔ, i 

zi koti aa chɛɛki pulimsi tau kaa ki lɛli koorsi ta. I zii saau kaa ki du.” 

11O fun vɛɛn bu pɛɛsi min, "Jerimaya, baŋnɛ i na?" Mu fun ŋɔ, "Bugil hulere mu na.” 

12O fun ŋɔ, "I sɛm wutiu mu nyiniu di mu wa na saha naa mu sɛmsɛm ti su.” 

13Saha tirɛ ya Kunyana Koosa fun bu sɛm sɛma mu wati a ŋɔ, "Baŋnɛ i bu na?" Mu 

fun ŋɔ, "Mu nau ka tempile zɔŋ din ni a chem pulim nyuha aa waasi.” 

14Doonee o fun ŋɔ min, "Baa zi wa chem nibinsa banawara nyɛn pulim nyuha ni 

chenu a nyaŋi kaa chɛɛki pulim ti, 

15domi muu yir pulim bɔnɛ nibinsa banawara nyɛn nyuha ni chenu di ba lagmi. Ba 

koorsa zi wa fuksi Jerusalɛm bolzɔɔnɔsi tau a kani ka bɔnɛ kani a go o zagbɛrsa awa 

Juda tɔsa maga. 

16Mu zi lɛrigi mu walɛ ta diŋsau, domi ba vɛ minnu kaa laa tum tum tagna aa jɛɛmi 

vursa. 

17Jerimaya, saksi a tu a ɔm hansura kaa la ŋɔ nara taa ni chenani maga mu ŋɔ hin nan 

ii ɔm hansura mu zi nyɛ hansura kpak hinnu kinkan saha naa i wa nyɛn ba wati. 

18Jerimaya, koorsa, Koosa dama kɔkɔɔrsa, tɔha nihɛɛta awa banawara maga nyɛn 

pulim nɔ ni maga zi wa li i gantɛlu, amaa zinan muu nyɛ hin kpoku di i nyaŋi ba a chi 

luki kpok awa zagbɛrkpure naa kok un. Ba waa ki wa nyaŋi hin, domi min naa ya ma 

Kunyana Koosa chen zi wa nyɛn i watiu aa kok hin." 

JERIMAYA 2 

1Ya Kunyana Koosa fun ŋɔ min, 

2di mu mɔɔli laaboor nɔ a nyɛ naa maga nyɛn Jerusalɛm ni, "Maa lisi chenani ya ha 

fun yu dɔŋa, ma ha pɔl a kpak wuti chenu. Ma funɛ tiŋ minnu a la li nyaabaan ti awa 

tɛɛnɛ naa ba ha vɛ pari. 

3Israɛl tima, mu duŋduŋ dɔ ma ma ya mu nibinsa nawara vɛ kpak galimsa. Naa yaa 

fun du maa dɛŋa mu yaa nyɛ wutaginnɛ tu un ni. Min naa ya ma Kunyana chen sɛm 

chen. 

4"Israɛl tima awa ma banawara ya Jekɔb niisisa chen, maa nu ya Kunyana Koosa 

laaboora ti. 

5Baŋ galimsirɛ ma nawaalsa ta galimi min kaa laa li mu gantɛl nan? Baa jɛɛmi vursa 

anawara vɛ kpak nyɔɔrrɛ, chendaha ba gbaan wa kpak nyɔɔra. 

6Min funɛ kpa ba ali Ijipt pulim ni a te ba suwachak a la gali nyaabaan ti ni, amaa ba 

baga wato min ni ali tɛɛnɛ naa funɛ kpak hɛchɛ a hul kaa kpak hansura nandigi vɛ val 

un ni chen. 

7Mu fun kpa ba a la tel tɛɛnɛ naa kpak ki parɛ di baa di o nyɔɔra, amaa ma tau nyɛ mu 

tɛɛnɛ ti chɔ huliu. Ba chɔk pulim ti mu nyɛ ba chen a tau. 

8Koosa dama kɔkɔɔrsi ta wara pɛɛsi ba Kunyana Koosa bar nyɛni, chendaha ba wa 

zim min. Ba koorsa vɛ mu nɔu ka mu witiisisa sɛm Baal vug ti laaboora kaa laa jɛɛmi 

vur yɔrisa.” 

9"Chendaha min naa ya ba Kunyana Koosa chen zi kpa mu walɛ ta awa ba niisisau a 

la sɛm bar sɛmi. 

10Kila Saiprus doonani nii go chen kaa vɛɛn tum nandigi o la Kedan naa nyɛn nha bar 

yɛli lug ni chen maa zimu di nan wi ha wa ya. 

11Pulim digi wato a ha chɛrigi o Koosa, amaa mu walɛ waa kpa mu waa naa ya ba 

Koosa chenu a chɛr koosisa naa laa ki vɛ tum wudigi a nyɛ ba. 

12Chendaha mu nyɛ buudaha zigsiu wa hansura ni. 

13Mu walɛ taa tum tum tagna bulɛwa. Ba bur mu mun tiŋi naa chi bugil fali chen niu 

kaa vɛɛn hur bugilsa nawara laa borigi kaa laa ki vɛ chɔ nii.” 

14"Ba waa fun lul Israɛl di o ya yoma, adaha o dɔma ta laa dɛu o cheli? 

15Baa wosi unnu a chi gbogimta a nyɛ o tɛɛnɛ burigi nyaabaan ka o tɔsa chɔ huli. 

16Wuti o chi Mɛmfis awa Tapanhɛs tima chɛɛkɛ o kunkulu. 

17Israɛl, i titi dɛu nan du i titi ni, domi i funɛ vɛ min naa ya mu Kunyan Koosa chenu 

saha naa mu fun kpa ma aa la ma pulim chen. 

18I la Ijipt pulim a la nyɔ Naal mɔɔga ti nii i waa zi na kindɔŋ. I ka vɛɛn la Asiriya a la 

nyɔ Yufuretis mɔɔga ti nii i waa zi na kindɔŋ. 

19I titi tum tagna zi lɛrigi i diŋnau a ta hin yɔri? Saha ti maa zi wa zimu di o wa wer 

wa nar vɛ ya Kunyana Koosa a vɛɛ nyɛ un jirima. Min naa ya ma Kunyan Koosa chen 

sɛm chen.” 

20Koosa naa zene a kpak kpok awa yiko a kaali kina maga chen ŋɔ nanɛ, "Israɛl tima, 

ma piin vɛ ma wara jɛɛmi minnu saha digi kaa laa jɛɛmi bugila awa vursa. 

21O ka chi mu du mau a chi chenani nar yaa daŋni ki duha a du chen, amaa lalaknɔ ma 

tuma nyɛ ma chi ki duha naa ya yɔrirɛ. 

22Hali ma kpa kɔya naa laa di kinkan a chaksi ma titi mu haa zi vɛɛn ki na ma 

galimsau. 

23Ma waa ki ŋɔ di ma chɔk ma titiu ali vug naa baa yir Baal chen jɛɛmi ni. Ma tum 

tum tagnau ali nɛŋbɔ ti ni. Ma nyɛni chi lakoomi naa nyɛn nha ni a chɔ aa kaalirɛ. 

24O chɔu aa la di o la zu nyaabaan ti, saha naa nunum wa zini un nandigi waa ki bu 

kpa un a ya o tutɔ. Nibaal naa laa daŋni un waa yaa muksi o titi, domi zini saha o yaa 

nyɛnu. 

25Israɛl tima ma ta nyɛ ma naasa kuuli ka ma lilsa huli ali chenani maa duŋni Koosa 

bɔnɛ chen ni. Ma yaa ŋɔu di ma waa ki bur wa, domi maa jɛɛmi pulim bɔnɛ 

koosisawa.” 

26Ya Kunyana Koosa ŋɔ nanɛ, "Chenani ba yaa kpak ŋmɛɛr a du un hiisa chen chene 

mu walɛ Israɛl tima ta kaa wa di hiisa. 

27Ma kpa bugillɛ a ya ma nyana a ka kpa kparbunyaŋ a ya ma niina aku ma vɛ mu nɔɔ 

daha, amaa ma wa nyɛn wumukse ni ma yaa yir minnu di mu wu fosi ma ali chen 

wumukse taa ni. 

28"Ma yaa wa nyɛn wumukse ni ma nyɛ ma vursa ta fosi ma, domi ma kpak aau 

kinkan a chi ma tɔsa. 

29Baŋ daha maa fɔuli kaa laa vɛ mu nɔɔ? 

30Mu funɛ lɛrigi ma diŋsau chen ka waa suŋi ma, domi ma kpu mu witiinsi ta a chi 

gbogimta kpu sel. 

31Israɛl tima, maa nu chenani muu sɛm nan. Mu ha wa chi birsa koo nyaabaan ali ma 

wati. Adaha ma ta ŋɔ di maa zii ya ma tutɔu. Kaa ta wa mu wati. 

32Butowe ha waa sugli o baŋyɔɔka koo haan fali sugli o haan fali kilaarɛ, amaa mu 

walɛ ta waa suglɛ mu wɛu hali mu ki bu vɛ koti a gur chen wuzuuna. 

33Ma zim chenani maa daŋni nihaanau hali niha yɔrisa buksi chene ali ma wati. 

34Nyausa awa banawara vɛ kpak galimsa chen chɛla mil ma kilaarɛ. O wa ya ŋmɛɛrsa 

chɛliwa. 

35"Chen magkpaa yɔri, ma yaa ŋɔu, 'Ya wa kpak galimsa, hali ya Kunyana Koosa wa 

bu na paan a du ya ni,' amaa min naa ya ma Kunyana Koosa chen zi lɛrigi ma diŋsau, 

domi ma tɔɔu di ma wa tum tum tagin. 

36Ma burigi nifɛlɛwa a nyɛ nara ni aku maa burigi a tiŋ pulim bɔnɛ koosisa chen daha. 

Ijipt tima zi wa mur mau a chi chenani Asiriya tima fun mur ma chen. 

37Maa zi wa bur Ijipt mun niu kaa zi nyɛn aa kaali wa hiisi ni min naa ya ma Kunyana 

Koosa chen vɛ kinawara ma kpa ma yɛdasa a du chenu a ta. Adaha ma waa zi wa na 

kindɔŋ ali ba wati." 

JERIMAYA 3 

1Ya Kunyana Koosa funɛ ŋɔu, "Nar vɛ o haan ka nandigi kpa un, nihaan ti waa ki bu 

bur a la o baal wati, domi chen chɔk tɛɛnɛrɛ, amaa Israɛl tima kpak ni daŋnɛ damatau 

kaa buraa daŋni ma wa mu wati. 

2Nyinbaanasa awa kunkulsa nyuunu ni ma yaa chiŋiu aa daŋni nihaana a chi Arab 

tima yaa pɔ banawara nyɛn nyaabaan ni chen? Chendaha ma chɔk tɛɛnɛ ti tau. 

3Chendaha doon fun vɛɛ niili ka pola vɛɛ yɛligi chen. Ma chi nihaan naa ya sakaal a 

vɛɛ hiisi. 

4"Lalaknɔ ma ya ŋɔ di, 'Min ya nyana aa daŋni ma zim naa lul saha piili ni. 

5I waa zi na paan a du ya ni,' amaa ma yaa tum tum tagna chenani maa daŋniu.” 

6Saha naa Josaya fun ya Koora chen ya Kunyana Koosa funɛ ŋɔ minnu, "Israɛl chi 

niha sakaallɛ, domi o bur mu mun niu aa tum chɔkumsa tuma ali luksa maga ni. 

7Mu funɛ baadi o ya chen maga o zi bur wa mu watiu, amaa o ka wa bur wa. 

8Juda gbaan nau ka mu duŋni Israɛl a ta aku o sakaal tuma daha Juda waa funɛ ɔm kaa 

gbaari aa tum sakaal tuma. 

9O chɔk tɛɛn tiu a li bunkola awa bugila jɛɛmi daha. 

10A nama maga gantɛl ni Juda funɛ nisiu a ŋɔ di o zi bur wa mu watiu ka chen vɛ li o 

bambi ni. Min naa ya ma Kunyan Koosa ŋɔ chen.” 

11Doonee ya Kunyana Koosa fun ŋɔ min di hali Israɛl tum tum tagna maga di o ka 

biksi di waa bɔ Juda. 

12O funɛ ŋɔ min di mu la ŋɔ Israɛl ni nan, "Israɛl naa vɛɛ ŋɔ wuti, bur kuwa mu wati, 

domi mu zi ɔm i sikiu a ta na paan du hin ni hali saha naa vɛ kpak bɔ. 

13Kur la nɔɔni di i vɛ ya Kunyana Koosa naa ya i Koosa chen nɔu. Sɛm i nɔɔ ni di i 

yaa la jɛɛmi bugilau kaa vɛɛ nu Koosa nɔ. 

14"Ma banawara vɛɛ ŋɔ wuti chen. Ma bur kuwa, domi ma ya mu kiniwa. Mu zi lisi 

ma tɔha maga awa ma dɛ maga nibin bɛgim bɛgima a kpa ba wa Zayɔn bi ti. 

15Mu zi kpa banawara laa nu mu nɔɔ chenu a nyɛ ba dɔ ma wa nɛha awa wɛ muna 

zimi ti ni, 

16chen ni saha naa ma wa in tɛɛnɛ ti ni, nibinsa waa zi bu waa sɛm mu chiksɛsa adaka 

ti sɛma. 

17Saha ti wa tel, baa zi waa yir Jerusalɛm wa, ya Kunyana Koosa kankoor kor bar 

chiŋiu. Pulim bɔnɛ nibinsa maga zi wa lagmi dooniu aa jɛɛmi min kaa gil ba lisi tagni 

ta. 

18Israɛl tima zi wa gbaari Juda tima niu ba li pulim naa nyɛn nyuha ni chen a wa 

pulim naa mu fun kpa a nyɛ ba nawaalsa ni chen.” 

19Ya Kunyana Koosa funɛ ŋɔu, "Israɛl mu kaa la hinnu a chi mu be a nyɛ hin tɛɛnɛ nɔ 

maga tɛɛnɛ naa were mu zi ya i nyanau, 

20amaa i ka wara sɛm min wuti a chi nihaan naa vɛɛ ŋɔ wuti. Min naa ya ma Kunyana 

Koosa chen sɛm nan sɛmsɛm nɔ. 

21"Taa laa ku ali kunkulsa nyuuna ni, o ka ya Israɛl tima wa laa sumi suŋi, domi ba 

nyɛn tum tagna nɛɛ kaa sugli Koosa wɛ. 

22Ma banawara maga bur Koosa mun ni chen ma bur kuwa o wati, chen ni o zi tiibi 

mau kaa nyɛ maa ŋɔ wuti. "Ma yaa ŋɔu di in yaa wa o watiu, domi waa ya ya Kunyan 

Koosa. 

23Vursa anawara yaa jɛɛmi kunkulsa nyuuna ni chen waa suŋi ya Israɛl ni suŋi kur li 

ya Kunyana naa ya ya Koosa chen watɛɛ aa wa, 

24amaa ba jɛɛmi du ya hiisirɛ kaa nyɛ ya nyuksi ya bisa nibaala awa nihaana, nuhɛ 

awa piisisa hali wa kinawara maga ya nawaalsa fun tum a chiksi ya chen. 

25Ya zi chɔ tɛɛnɛ niu wa hiisi ni kaa nyɛ ya hiisi ti tɔ ya. Saha maga ya wa ya 

nawaalsa yaa kur tumu aa puti ya Kunyana Koosa ti ni. Ya ha wa tiŋ o chiksɛsi ta." 

JERIMAYA 4 

1Nanɛ ya Kunyana Koosa fun ŋɔ, "Israɛl tima, maa zi burigi a tiŋ min, ma tiŋ min kaa 

pa ma vursa ta mu ha chen a la ta. 

2O deŋlu wa maa hɛɛsi mu sɔn ti, saha ti pulimsa maga nibinsa zi waa sumi minnu di 

mu ya alibarka a du ba ni ka baa pɛki mu sɔn ti.” 

3O funɛ vɛɛn ŋɔ Israɛl tima awa Juda tima niu, "Ma par ma tɛɛnɛ doonani ma ha vɛɛ 

pari chen. Kaa ta wa du kina a du sɔta bar ni. 

4Maa lisi ma wa mu vɔwa ti kaa kpa ma titi a kɔɔri kɔɔra a nyɛ min, domi min ya ma 

Kunyana Koosa. Ma vɛ ya chen mu paan ti zi siu a du ma ni a fu ma a chi din.” 

5"Hu kaabul tɛɛnɛ ti maga ni a ŋɔ Juda tima awa Jerusalɛm tima ni di ba chɔ aa la tɔsa 

anawara kpak bar sogle ni. 

6Ma chɔ aa la Zayɔn a la sogli lalaka, domi ya Kunyan Koosa ti kpa sibire aa wa ali 

pulim nyuha ni di o wa nyaŋi ma. 

7Pulimsa ni chɛɛki wau di o wa chɛɛki Juda a chi gbogimta li a bar sogli ni aa wa Juda 

tɔsa ta zi wa chɔ huliu ka nara vɛ nyɛn a ni. 

8Chendaha ma pa ma tuchɔk kilaarɛ a laari aa wi kaa ki fɔuli, domi ya Kunyana 

Koosa paan tagin naa kpak hansura chen ha wa tur la li kaa ka Juda tima.” 

9Ya Kunyana Koosa ŋɔu, "A wuzu ti wa tel koorsa awa nihɛɛta zi wa nyuksi kpoku. 

Kɔkɔɔrsa awa witiinsa bara zi wa jigiriu ka alaazibu kpak ba.” 

10Doonee mu fun ŋɔ, "Koosa naa zene a kpak kpok awa yiko a kaali kina maga chen, i 

mur Jerusalɛm timau, domi i funɛ ŋɔ di tusɔɔna zi nyɛnu, amaa takoobire i kpa a waa 

teŋsi ba lilsa.” 

11Ya Kunyana Koosa funɛ vɛɛn ŋɔu, "Saha wau baa zi wa ŋɔ Jerusalɛm tima di pe 

kpok mou a li nyaabaan ti aa wa. Chen peha ti wa kaa wa ya pe sɔɔni naa pa min tɔ 

duŋduŋ aa la. 

12Chen peha ti zi wa kpoku kinkan, domi mu titi kaa wa biksi mu sɛriya diili a du mu 

nibinsa ni.” 

13"Maa na. Ma dɔm li bar digi aa wa a chi dobaala o laal torokosi ta ka kpoku a chi 

kanvilima ka o zaagna taa chɔ a chi chilsa. Ya nyuksɛu. 

14"Jerusalɛm tima ma chaksi tum tagna ta ali ma bambisi ni, chen ni maa zi na fosiu. 

15"Banawara li pulimsi naa baa yir Dan awa Ifrɛɛm kunkulsa bar ti chen maa mɔɔli 

laaboor tagin ti. 

16Ba wau di ba wa tɛ pulim bɔnɛ nibinsa wa nin kaa ŋɔ Jerusalɛm tima ni di ba dɔma 

li pulim bar boli aa wa ba wati. Baa zi waa tɛsi Juda tɔsi tau. 

17Baa zi wa go Jerusalɛm tɔhau a chi nara il ŋmaha, domi o nibinsa vɛ ya Kunyan 

Koosa nɔu. 

18"Juda tima ma waa kpa nan a du ma titi ni aku ma tum tagna ta daha. Chen daha 

maa namsi chen.” 

19"Mu waa ki kpak kanyita, domi kin tii wiu, mu banchesa vɛɛnaa yɛli ka muu nu 

kaabul huuli. 

20Sibira wɛ kuraa saksi dɔŋa ni a zi nyɛ pulim ti chɔ huli. Ya damsa maga chɛɛkɛu. 

21Mu waa ki kani a na chenani laal ti yo ka kaabul ti hu chen.” 

22Ya Kunyan Koosa ŋɔu, "Mu walɛ ta ya womniwa, domi ba wa zim min aa vɛɛnaa 

tum tum tagna.” 

23"Mu fun nyini tɛɛnɛ o chi ki bari. 

24Mu fun bu nyini bɛ ta a na ka a maga zigsi awa bunkola taa ni. 

25Mu fun na di nibinsa awa zimebisa wato. 

26Tɛɛnɛ naa funɛ kpak ki parɛ chen zi burigi nyaabaan, domi o tɔsa funɛ chɔ huliu aku 

ya Kunyana Koosa paan daha.” 

27Ya Kunyan Koosa funɛ ŋɔu di tɛɛnɛ nɔ maga zi wa chɔ huliu, amaa o waa zi mur 

nibine maga duha. 

28O chi tɛɛnɛ zi waa fɔuliu ka buudaha biri. Ya Kunyana Koosa sɛm chen o ka waa zi 

chɛrigi o bambi, koo a chɛrigi o vɔwa. 

29Zaagna ni zinɛ awa tosa ni yoole chɛɛma daha nara maga zi wa chɔu a kaali duu. Ka 

bɔnɛ chɔ a la zini bugila. Tɔha maga zi wa chɔ huliu ka nara vɛ nyɛn un ni. 

30Jerusalɛm tima, nyubɔm nyɛn ma niu, domi ma laari ki bilimwa kaa laari baŋyɔɔksa 

a vɛɛn bal ma see. Maa daŋni ma weru yɔri, domi ma ni daŋnɛ vɛ mau aa daŋni ba kpu 

ma. 

31Muu nu wiiliwa o chi nihaan naa kanɛ di o lul o tol lul ni chen ta. O funɛ ya 

Jerusalɛm tima funɛ wi aa dɛu hiisi kaa laa ŋɔ. Ya nyɛn sibir niu, domi baa wau di ba 

wa kpu ya. 

JERIMAYA 5 

1Jerusalɛm tima, ma chɔ a val palɛ nyuuna ni aa la kaa nyini aa go ma titi ni koo yausa 

a nee ma waa zi na nandigi ali ma ni ka oo tum tum were. 

2Ma yaa ŋɔ di maa jɛɛmi ya Kunyan Koosau, amaa maa suni wɛɛwa. 

3Ya Kunyana Koosa nyini wuti ŋɔɔlirɛ. O yaa du ma dɛŋau, amaa ma wara nu, domi 

ma diŋsa wara nu wɛ. 

4Doonee mu fun lisi mu bambi ni di nyausa awa banawara vɛ zimi chen nɛɛnɛ, baa 

tum womsi tumwa, domi ba wa zim chenani Koosa daŋni. 

5Mu zi la nara ta watiu a la sɛm ba. Mu sii su di ba ka zim kinkina ba Koosa ti daŋni 

baa yau, amaa ba maga vɛ Koosa nɔu. 

6Chendaha gbogimtisa zi wa li duu tuha a wa kpu ba ka gbesa ka li nyaabaan ti a wa 

liisi ba namsa, wiibaagsa kaa zi wa par ba tɔsa tau, domi ba tum tagna ta iiu. 

7Ya Kunyana Koosa fun ŋɔ, "Mu waa zi gil mu walɛ ta tum tagna a pɛŋ ba, domi ba 

vɛ minnu kaa laa jɛɛmi vuga. Mu funɛ dɛɛsi bau wa diwe ni, amaa ba vɛu kaa tiŋ 

chɔkumsi tuma ni. 

8Ba funɛ chi naa yaa di a puŋ a li daŋni o dɔŋtiina haan chene. 

9See mu lɛrigi ba diŋsa a bɔ chen chim. 

10Mu zi wa tum ba dɔmau ba wa ŋmɛnsi ba ŋmaana bugila anawara baa yir 'van' chen 

a lɔ, amaa kaa ta wa mur a maga duha. Mu zi wa nyɛ ba fouri hulsi tau, domi hulsi ta 

waa ya mu kina. 

11Israɛl tima awa Juda tima vɛ minnu a ta. Min naa ya ma Kunyana Koosa chen sɛm 

chen.” 

12Ya Kunyana Koosa walɛ ta vɛ unnu kaa ŋɔ, "O waa zi ya wudigi, a nyɛ ya nyɛn 

muksi awa lɔsa ni. 

13Ba ŋɔu di Koosa witiin ya yɔrirɛ a chi kapursa. Ba wa kpa wa Koosa laaboora ti.” 

14Ya Kunyana Koosa naa zene a kpak kpok awa yiko chen ŋɔu, "Jerimaya, nara naa 

sɛm nan daha mu zi kpa mu sɛmsɛma ti a du i nɔɔ niu a chi din. Nara ta zi wa chi 

daasau din ti ki di.” 

15Israɛl tima, ya Kunyana Koosa kpa pulim birigi nibinsiwa aa wa di ba wa chem ma? 

Pulim ti tima kpoku kaa vusi. Hali ma wara nu ba sɛma. 

16Ba hɛma ni yoole ta ya lanjimasa nawara kpak kpokre aa yo kaa vɛɛ ɔm siki. 

17Baa zi wa lisi ma ki parɛ awa ma diweu kaa kpu ma bisa maga. Baa zi vɛɛn wa 

kɔriki ma piisisa awa ma nuhɛu kaa mur ma bugila anawara baa yir van chen duha. 

Tɔsa nawara maa nyini di a wa fosi ma chen zi wa ta yɔriu. 

18Ya Kunyana Koosa funɛ ŋɔ nanɛ, "A wuzu ti wa tel mu waa zi mur mu walɛ ta mag 

duha. 

19Jerimaya, ba wa pɛɛsi hin kina nyuha ni mu tum chen magkpaa i ŋɔ ba di baa vɛ mu 

nɔɔ kaa laa jɛɛmi vursa, chen daha baa zi laa jɛɛmi hɔɔrau.” 

20"Ŋɔ Jekɔb niisisa awa Juda walɛ ta nan. 

21Ma banawara ya womna chen ma cheŋi diŋsa aa nu mu wati, domi ma kpak seeu ma 

ka wara na a kpak diŋsa ma ka wara nu sɛma. 

22Min ya ma Kunyana Koosa, amaa ma wara nyɛ mu sɔn ti wa jirima. Min kpa hɛchɛ 

dau di a ya teku nii magbɔ, hali oo daŋni o mou nii ŋmɛn chenani a waa ki gali, 

23amaa ma diŋsa kpoku a vɛɛ nu wɛ ka maa vɛ mu nɔɔ. 

24Min laa nyɛ ma doon limaŋa awa yu saha maa kum ki parɛ, amaa ma ka wara nyɛ 

mu sɔn ti wa jirima. 

25Ma tum tagna nyɛ nan wu were naa vɛɛ wa ma wati. 

26"Tum tagna nibinsa nyɛn nibin damata banbaan ni a yaa chɔ a pɔ nara nyinbaanasa a 

chi ba dau toroko koo gburha aa pɔ kɔha sel. 

27Ba fuksi narau a la su ba damsa a chi chenani nambagil yaa kpaksi namsa a wa su 

dama chen. Ba wara suŋi sunsa ba ka wara tiŋ banawara nyɛn muksi ni chen wa wuti, 

28amaa min naa ya ma Kunyana Koosa chen zi lɛrigi ba diŋsau a bɔ chen chim. Mu zi 

bɔ pulimsi ta wa ba chimu. 

29"Min naa yaa ma Kunyan Koosa chen ŋɔu di mu zi kpa chenani ma dɔma ta tum ma 

chennu a bɔ ba chim. 

30Wu tagin zenzen awa bambi boti wi ya pulim nɔ ni chen. 

31Koosa witiinsa sɛmsɛma maga ya nusunnɛ, kɔkɔɔrsa ka tiŋ witiinsi taa nɔɔnau, amaa 

mu walɛ ta wara vɛ ba nɔɔsa, amaa bar la peti ni a waa zi wer ba ni." 

JERIMAYA 6 

1Bɛnjaman walɛ, ma chɔ li Jerusalɛm ni aa dɛu fosi. Ma hu kaabul ali Tekowa ni kaa 

sa kindɔŋ chiksi o ya sɛhɛra aa bu din ali Bɛf-Hakɛrɛm ni, domi tuchɔk kaa li pulim 

nyuha a wa. 

2Jerusalɛm ya tɔ werire, amaa baa zi wa chɛɛki unnu. 

3Koorsa zi wa baŋsi ba lɛwau dooni a kani chenani baa daŋni. 

4Ba zi wa ŋɔ dɔŋa niu, maa saksi ya la chem Jerusalɛm tima nha salbaan nyuha. A 

gantɛl ni baa zi bu wa ŋɔ di dusum bireu. 

5Yaa zi la chem un dusumnɛ kaa chɛɛki o dɛ kpoka ta. 

6Ya Kunyana Koosa naa zene a kaali kina maga chen nyɛ koorsa naa wa kpok di ba 

teŋsi bugila alɔ kaa chɛɛki Jerusalɛm. O funɛ ŋɔ nanɛ, "Mu zi lɛrigi tɔha nɔ tima 

diŋsau, domi ba muksi narau kinkan. 

7Jerusalɛm tima tum tagna ta ha kur sɔɔniu a chi chenani bugil nii yaa sɔɔni chen. Mu 

nuu ka laal chemi nyɛn tɔha ti ni, ka wichɔta awa chɔɔra su nara ali dooni. 

8Jerusalɛm tima, ma nyɛ nan wumukse naa ya ma diŋlɛrigi di chen laata mu zi vɛ ma a 

tau. Kaa nyɛ ma tɔha ti burigi nyaabaan.” 

9Doonee ya Kunyana Koosa naa zene a kpak kpok awa yiko a kaali kina maga chen 

fun ŋɔ min, "Israɛl tima zi bu wa chaksiu a chi ŋmaha naa ba kum o ki parɛ, adaha 

chenani saha ha nyɛn nan fosi banawara i nyaŋi.” 

10Saha tirɛ mu fun ŋɔ, "Mu sɛm ba wati ba wara nu mu wati, domi ba diŋsa kpoku a 

vɛɛ nu sɛma. Mu sɛm chenani ba yaa mɔm minnu. 

11Ya Kunyana Koosa, paan ti i na a du ba ni chen pu mu gbaankou." Saha tirɛ ya 

Kunyana Koosa fun ŋɔ, "Kpa mu paan ti a du bichɛsa, bunɔɔna, nibaala awa haanasa 

banawara nyɛn palɛ nyuuna ni chen. 

12Ba zaagna awa ba ŋmaana awa ba haanasa ta kaa burigi nara kinawa, domi min kaa 

lɛrigi ba diŋsa. 

13Ba bichɛsa awa nihɛɛta maga yaa fuksi narau aa dɛu malɛ. 

14Baa yau a chi mu walɛ taa chɔɔri ta kur ya chinsiwa. Ba yaa ŋɔ di a maga weru ka a 

maga vɛ weri. 

15Baa funɛ nisi aa ya wɛ naa maga di hiisa kpak bau? Aayi, hiisa wa kpak ba, 

chendaha ba chesu a chi bɔnɛ chesi chen. Saha naa mu ka wa lɛrigi ba diŋsa ba nyɛni 

bar peti chen. Min naa ya ma Kunyan Koosa chen sɛm chen.” 

16Ya Kunyan Koosa fun vɛɛn ŋɔ o walɛ taa ni, "Ma chiŋi nyinbaan chaksisa ni aa 

nyini kaa, ki pɛɛsi nyinbaan buni awa ki weri bar nyɛni. Maa val un ni maa zi kpak 

tusɔɔnau, amaa ma ŋɔ di, 'Aayi'. 

17Doonee mu fun lisi nara di ba cheŋi diŋsa aa nu kaabul ti huuli, amaa ma ŋɔ di ma 

waa zi nu.” 

18Chendaha ya Kunyana Koosa fun ŋɔ, "Ma pulim bɔnɛ nibinsa, maa nu kaa ki buksi 

kinkina kaa wa ya chen. 

19Tɛɛnɛ maga nibinsa maa nu, domi mu kaa kpa diŋlɛrigirɛ a wa nara naa ni, domi ba 

vɛ mu biksisau. 

20Ba ki sɔɔr lɛma anawara ba yaa wa kɔɔra kɔɔra ali Siba ni chen wara suŋi min. Mu 

waa zi la ba kɔɔrsi ta, domi a wara sɔɔni mu tuha. 

21Chendaha mu zi nyɛ ba yeegiu aa chesi. Saha ti nyama awa bisa zi wa sitiu, ka 

chɛnsa awa ba zuudɔŋsa gbaan kɔŋi ba miisisa.” 

22Ya Kunyana Koosa fun vɛɛn ŋɔ, "Nara li pulim bar boli aa wa ba wa chem ma laal. 

23Ba bambisa kpok kinkannɛ ka ba kpaksi ba tosa awa hɛma awa takoobisa a kani ba 

zaagna ni a saksi di ba la chem Jerusalɛm tima wa laal.” 

24Saha tirɛ Jerusalɛm tima ta fun ŋɔ, "Ya nu laaboor tiu a vɛ zim chenani yaa zi yaali. 

Chendaha bar wiha kpak ya a chi nihaan kanɛ aa duuri. 

25Ya wa bu koti aa val pulim ti cheŋcheŋa ni koo aa val nyinbaanasa ni, domi ya dɔma 

ta go ya a chi lanjimasa.” 

26Doonee ya Kunyana Koosa fun ŋɔ o walɛ taa ni, "Ma laari ma tu chɔk kilaarɛ taa aa 

wi sini, domi baa zi wa mur mau. 

27Jerimaya, zamsi mu walɛ ta a chi chenani nar yaa zamsi luki chen a na chenani ba 

du. 

28Ba maga diŋsa wara nu wɛ, kaa laa vɛ mu nɔɔ. Ba nyɛnu aa tum tum tagna kaa laa lɔ 

nara gantɛla. 

29Luti din yaa diu kinkan, amaa luki ti ka waa yaa ŋmɛɛri, o ya yɔriu wa nar bu kani 

di i zamsi mu walɛ na. 

30Baa zi waa yir ba anzunfa yɔriu, domi min naa ya ma Kunyana Koosa chen vɛ ba a 

ta." 

JERIMAYA 7 

1Ya Kunyana Koosa tum min o bar jɛɛmi dama ti bolzɔɔnɔ naa Juda tima yaa val a laa 

jɛɛmi un chen di mu la mɔɔli chenani Israɛl tima Koosa naa zene a kpak kpok a kaali 

kina maga chen kaa sɛm, 

3"Ma chɛrigi ma nyɛni ka mu nyɛ ma nyɛn dooni. 

4Ma banawara laa nu mura ta chen ma ya ŋɔ di ya fosu, ya Kunyana Koosa bar jɛɛmi 

dama ti nɛɛnɛ. 

5"Ma gil wɛ anawara maa ya chen kaa ki daŋni dɔŋa. 

6Ma taa di hɔɔra awa sunsa awa luhaana nyɔɔra kaa taa lisɛ banawara vɛ kpak galimsa 

chen miisisa. Ma taa jɛɛmɛ vursa, chen ni mu waa zi mur ma duha, 

7ma chɛrigi nyɛni mu zi nyɛ ma nyɛn tɛɛnɛ naa mu fun kpa a nyɛ ma nawaalsi ni 

chenu ma nyɛn a dɔ un saha maga. 

8"Ma kpa ma sii suuliu a du mur wɛɛ ni. 

9Ma ŋmɛu aa tum chɔkumsa tuma aa suni wɛ kaa laa hɛɛsi hɛɛsisa. Ma yaa kɔɔri 

kɔɔrsau aa nyɛ Baal ni kaa laa jɛɛmi vuga anawara ma piin vɛ zimi. 

10Maa ya wɛ anawara mu bambi vɛ daŋirɛ kaa yaa bu wa chiŋi mu bar jɛɛmi dama ti 

ni a ŋɔ, 'Ya fosu.’ 

11Mu bar jɛɛmi dama ti wa ya ŋmɛɛrsa bar sogle. 

12Maa la Salo naa mu fun te lisi di baa jɛɛmi min chen a la na chenani mu ya un aku 

ba tum tagna daha. 

13Ma ya wɛ nama maga ka mu yaa sɛm ma wati saha maga ka ma vɛ ma wara nu mu 

yiri. 

14Adaha chenani mu fun ya ali Salo ni chen, chene mu kaa ya mu bar jɛɛmi dama naa 

ma sii su chen. Bar nɔ wa mu fun kpa a nyɛ ma wa ma nawaalsa ni. 

15Mu zi duŋni mau ali mu suwachak ni a chi chenani mu fun duŋni ma walɛ Israɛl 

tima taa chen. Min naa ya ma Kunyana Koosa chen sɛm chen.” 

16Ya Kunyan Koosa fun ŋɔ, "Jerimaya, ta sumi Koosa ki nyɛ nara ta ni, domi mu waa 

zi nu wusisuma ti. 

17I gbaan sii na chenani baa tumu ali Juda awa Jerusalɛm palɛ nyuuna niu. 

18Bichɛsa yaa daŋni daasau a wa nyɛ nibaala ni ba buksi din ka nihaana ka gɔɔri sau 

ba kpa laa kɔɔri vug nihaan naa baa yir kɔha koor haan chen. 

19Amɛ minnɛ baa du dɛŋa nan. Aayi, baa du ba titi wa dɛŋarɛ kaa laa du ba titi wa 

hiisa. 

20Chendaha min naa ya ma Kunyana naa zene a kpak kpok a kaali kina maga chen zi 

kpa mu paan tiu a du mu bar jɛɛmi dama ti ni o di sela awa bugila maga. 

21"Mu walɛ, ma yaa kpa kɔɔr bɔnɛ a la fu biŋbiŋa ti ni kaa kpa bɔnɛ a se, amaa min 

naa ya ma Koosa chen ŋɔu di ma yaa di a maga. 

22Mu waa fun ŋɔ di ma nawaalsa fu kɔɔra ki nyɛ min saha naa mu fun lisi ba ali Ijipt 

pulim ni chen, 

23amaa mu funɛ ŋɔ bau di baa nu mu nɔɔ, chen ni mu zi ya ba Koosau ka ba ka ya mu 

walɛ. 

24Ba ka waa fun nu mu nɔɔ ti kaa tau aa tum chenani baa daŋni. Chendaha ba tum 

tagna ta funɛ tagniu a kaali piili ti ni. 

25Piili a wuzu naa ma nawaalsa fun li Ijipt pulim ni chen mu ha vɛɛn kuraa tum mu 

witiinsa nawara ya mu tumtumsa chenu ma wati. 

26A maga yɔri, nandigi wara nu ba wati. Ma maga diŋsa bukɔɔ kpok ma vɛɛ nu wɛ 

kaa laa vɛ mu nɔɔ. 

27"Adaha Jerimaya, i zi sɛm nara naa wa sɛma nau, amaa ba ka waa zi nu. I zi wa yir 

bau ba ka waa zi jɛrigi. 

28I zi wa ŋɔ bau di ba pulim ti nibinsa wara nu min naa ya ba Kunyana Koosa chen 

nɔɔ ka a buksi wi ali ba diŋlɛrigi ti ni wuti ŋɔɔli wa bu to ba wati.” 

29"Jerusalɛm tima, ma funi ma nyuksa a ta kaa ki wi. Ma kani kunkulsa nyuuna ni aa 

lɔ lu dama boola, domi min naa ya ma Kunyana Koosa chen paan siu mu vɛ mu walɛ 

a ta. 

30"Juda tima tum tum taginu, domi ba kpa vur naa baa jɛɛmi chene a la chiksi mu bar 

jɛɛmi dama ti ni a doŋ dooni a ta. 

31Ba sa biŋbiŋne a li Bɛn-Hinɔm nɛŋbɔ ti baa yir un Tofɛf chen, chen ni baa zi kpa ba 

bisau a laa kɔɔri kɔɔra dooni. Mu ka wa biksi ba di ba tum chen. 

32Saha wau baa zi bu vɛ waa yir dooni Tofɛf koo Bɛn-Hinɔm nɛŋbɔ kaa ki yir un 

nɛŋbɔ naa baa kɔriki. Baa zi waa huksi narau dooni, domi nara ba huki waa zi bu wa 

nyɛn. 

33Siwɛ ta zi wa burigi zimebisa diweu, amaa nandigi ka waa zi wa nyɛn aa duŋni a. 

34Pulim ti zi wu burigi nyaabaanu. Mu waa zi wa nyɛ tusɔɔna nyɛn Juda tɔsa awa 

Jerusalɛm palɛ ta nyuuna ni." 

JERIMAYA 8 

1"Saha ti Juda tima nihɛɛta awa koorsa awa kɔkɔɔrsa awa witiinsi ta hoka zi wa li 

hugilsa niu. 

2Baa zi wa gil hok tau a chɔ tɛɛnɛ ni chen. A zi wa pusiu a su nha awa pɛn chaan nara 

ki nyini. 

3Saha ti banawara wa nyɛn wa ba miisa ni chen zi waa daŋni ba siwu kaa gil nyɛni.” 

4Ya Kunyan Koosa ŋɔ minnu di mu ŋɔ o walɛ ta, "Nar chel tɛɛnɛ o yaa siiu, nar kaa la 

kaa la nyuksi nyinbaan o yaa buru. 

5Adaha mu walɛ, ma bur ki wa mu wati. Ma vursa taa nyɛ ma vɛɛ wa mu wati chen. 

6Mu yaa cheŋi diŋsau aa nu ma wati mu waa na ka nandigi ŋɔ wuti, domi nandigi ha 

wa tum tum tagin o bambi chɔ o pɛɛsi o titi a nee, baŋaa nyɛ mu tum nan? Ma 

magkpaa tum ma tutɔrɛ. 

7Hali sela awa zimebisa gbaan zim saha naa aa buru, amaa mu walɛ taa waa wa zim 

chiksɛsa nawara mu kpa a dɔ ba chen. 

8Ma ta ŋɔ di ma nɛɛgɛu kaa zim mu chiksɛsa, domi banawara vɛɛ ŋɔ wuti chen chɛrigi 

chiksɛsa tau. 

9Ma nɛsa tima ta di hiisau, domi ba vɛ mu chiksɛsa tau a bu vɛ kpak nɛha lalaknɔ. 

10Chendaha mu zi kpa ba tɛɛnɛsa tau a nyɛ nibin falɛ ni ka kpa ba haanasa ta a nyɛ 

nara ni. Ba bichɛsa awa nihɛɛta maga yaa fuksi nara di ba na malɛ. Hali Koosa 

witiinsa awa Koosa dama kɔkɔɔrsa fuksi nara. 

11Baa yaau a chi mu walɛ chɔɔri ta ya chinsa. Ba yaa ŋɔ di wɛ maga weru ka wɛ maga 

vɛ weri. 

12Mu walɛ, ma funɛ nisi a ya nan wɛ naa maga di hiisa nu maa? Aayi, hiisa waa fun 

kpak ma. Saha naa mu wa lɛrigi ma diŋsa ma nyɛni zi petiu. Min naa ya ma Kunyan 

Koosa chen sɛm chen. 

13"Mu daŋni mu lagmi mu walɛ tau a chi ni paari lagmi o ŋmaha ki parɛ, amaa ba chi 

bugila nawara vɛ kpak nɔniwa. Hali a kpachaka hulu? Chendaha mu nyɛ hɔɔriwa wa 

fuksi tɛɛnɛ ti.” 

14Koosa walɛ ta fun ŋɔ, "Ma ta nyɛ ya kani. Maa wa ya chɔ a la sogli tɔha naa kpak dɛ 

kpok chen ni a siti dooni, domi o chi ya Kunyana Koosa na ya galimsau a ta yaa yɔri 

di ya siti. O vɛɛn chi o nyɛ ya luri di ya nyɔ a siti. 

15Ya funɛ daŋni tusɔɔna awa tiibirɛ, amaa taginsa tau wa pu ya chen. 

16Ya dɔma taa piin nyɛn Dan zuliya ni, chendaha yaa nu ba zaagna hiisau. Saha naa 

ba zaagna taa waa dugli pulim ti nibinsa maga bara jigiriu. Ya dɔma ta wau di ba wa 

mur ya duha.” 

17Ya Kunyana Koosa ŋɔu, "Maa nyini ka mu kaa tum dumwa a waa dusi ma.” 

18Saha tirɛ Jerimaya fun ŋɔ, "Mu bambi chɔk ti waa ki na tiibi, domi bambi wichɔta 

kpak min. 

19Ma cheŋi diŋsa aa nu pulim nɔ maga ni. Mu nuu ka mu walɛ taa wi kaa laa ŋɔ, amɛ, 

ya Kunyana Koosa wa bu to Zayɔn ni koo Zayɔn koora wa bu to dooni." Doonee ya 

Kunyan Koosa naa ya ba koora chen fun ŋɔ, "Baŋnɛ maa jɛɛmi vursa a nyɛ mu paan 

si.” 

20Nara ta fun ŋɔ, "Limaŋa pusu ya kum kina a peti, amaa ya ha waa na fosi.” 

21Saha tirɛ Jerimaya fun ŋɔ, "Mu bambi boteu, domi mu walɛ taa chesu. Muu wiu 

saha maga. 

22Luri awa nara ni tiibi fa nyɛn Giliad pulim ni, anna mu walɛ naa fa na tiibiu." 

JERIMAYA 9 

1"O fa werwa mu nyuha ya guuga niiu ka mu see ka ya sini bar buli, chen ni mu faa 

zii wiu nha awa dusum aku mu walɛ ta ba kpu chen daha. 

2Mu faa zi na bar digi nyaabaan ti ni mu fa la nyɛnu kaa gil mu walɛ ta, domi ba maga 

wara ŋɔ wuti kaa vɛɛnaa ŋmɛ. 

3Ba yaa kur saksi kaniu a pɔ di bu suni wɛ kaa gil wuti." Ya Kunyana Koosa ŋɔu, "Mu 

walɛ ta kur tum tum tagniwa aa saksi dɔŋa ni kaa vɛ zim min. 

4"Nara maga ki doso chɛn ni. Nandigi sii ka waa zi bu su o niinbe, domi baa mur 

dɔŋawa a chi Jekɔb. 

5Ba maga yaa mur ba chɛnsiwa kaa vɛɛ ŋɔ wuti, domi ba biksi ba zulimsau di aa suni 

wɛ kaa ki tum tum tagna. Ba tum tagna ta kuraa fɛriki dɔŋa niu. "Ya Kunyana Koosa 

ŋɔ di o walɛ ta vɛ unnu.” 

7Chendaha ya Kunyana Koosa ŋɔu, "Mu zi bu zamsi mu walɛ tau a chi luki, domi ba 

tum tum taginu mu ka wa zim chenani muu zi bu ya ba. 

8Ba zulumsa chi toha hɛm naa laa kpurɛ ka baa suni wɛ saha maga. Naa maga na o 

dɔŋtiina o yaa lɛm nɔɔrɛ, amaa kaa laa hiti dɔŋa wa torokosa. 

9Min naa ya ma Kunyana Koosa chen ŋɔu di mu zi lɛrigi ba diŋsau a bɔ chen chim. 

10"Mu sɛmu di mu zi fɔuliu a nyɛ kunkulsa ni kaa wi aa nyɛ kɔsa ni, domi a hulu ka 

nandigi bu vɛɛ val a tuha. Nandigi wa bura nu sela awa zimebisa wiila.” 

11Ya Kunyana Koosa ŋɔu, "Mu zi nyɛ Jerusalɛm chɔ huliu ka Juda burigi nyaabaan 

nandigi ta bu nyɛn dooni.” 

12Mu fun pɛɛsi, "Mu Kunyana Koosa, yɛrɛ tɛɛnɛ ti chɔ huli kaa hul a chi nyaabaan? 

Anti kpak nɛha kaa laa zi zim nan mun? Antirɛ i chaasi biksi di o ŋɔ nara ni?” 

13Doonee ya Kunyana Koosa fun ŋɔ, "Mu walɛ ta vɛ mu biksi ti chen nyɛ chen tii ya 

chen, domi ba vɛu di ba waa zi tiŋ mu nɔɔ, 

14amaa ba diŋsa kpoku baa jɛɛmi vuga awa Baal a chi chenani ba nyama biksi ba 

chen. 

15Chendaha mu kaa kpa kpachak haasirɛ a nyɛ ba ba nyɔ o nii a siti. 

16Mu zi nyɛ ba pusiu a su pulimsa maga hali a wa tel saha naa mu nyɛ lanjimasa la 

chem ba a nyaŋi.” 



1107 

 

© 1999,  Wycliffe Bible Translators, Inc. 
 

 
 

 

17Ya Kunyana Koosa naa zene a kaali kina maga chen ŋɔu, "Ma lisi chenani laa ya 

chen kaa yir nara ba wa wi a suŋi ma. Ma yir nihaana nawara laa lɔ ludama boola 

chen ba wa lɔ a suŋi ma.” 

18Nara ta fun ŋɔ, "Ŋɔ ba di baa wa lalaka a wa lɔ zɛɛm boola a nyɛ ya hali sini wa su 

ya see a pɔr ya si tɔna. 

19"Maa nu wiila nawara li Zayɔn aa wa, ya tɔha ti chɔ huliu ka ya di hiisa. See ya gil 

ya pulim ti, domi ya damsa maga chesu.” 

20Mu fun ŋɔ, "Ma cheŋi diŋsa aa nu ya Kunyana Koosa wati kaa ki biksi ma bisa di 

baa wi awa ma chɛnsa wa zɛɛm boola. 

21Dooni siu val ya tokorosa a wa ya wati hali a la zu ya koor damsa. A nyɛ bichɛsa bu 

vɛ nyɛn palɛ nyuuna ni ka bunɔɔn gbaan bu vɛɛ di yausa. 

22Siwɛɛ pusi a su bar maga a chi nu bin la bar maga, koo a chi niŋmɛna naa ba yaa 

kum a vɛɛn su baa kuuni chen. Chene ya Kunyana Koosa ŋɔ di mu sɛm.” 

23O funɛ vɛɛn ŋɔ nanɛ, "Nɛsi tima taa dɛɛsi ba nɛha. Ni kpoka ka taa dɛɛsi ba kpok 

hali malɛ tima gbaan taa dɛɛsi ba malɛ ta. 

24Naa maga ka o daŋni sɔn oo daŋni sɔn di o zim minnu, domi mu daŋni ti chiŋɛ bar 

bɛgimnɛ ka muu tum wuti awa chenani deŋli nyinbaan.” 

25Ya Kunyan Koosa ŋɔu, "Saha wau mu zi wa lɛrigi Ijipt tima, Juda tima, Idɔm tima, 

Amɔn tima, Moab tima awa nyaabaan ti nibinsa nawara nyuksa tore chen tima diŋsa. 

Nan nibinsa naa maga teŋsu, amaa ba wa kpak chiksi ti wa wuti. Ba nandigi wu kpak 

mu vɔwa ti wa wuti." 

JERIMAYA 10 

1Israɛl tima, ma cheŋi diŋsa aa nu laaboor kinkina ya Kunyana Koosa kpak a kaa nyɛ 

ma. 

2Nanɛ o ŋɔ, "Ma ta tiŋ pulim bɔnɛ nibinsa nyinbaanasa. Ma ka ta nyɛ alaazibu wɛ 

anawara laa tum buudaha ni chen du ma hansura. Hali pulim bɔnɛ nibinsa waa laa ɔm 

hansura chen maga. 

3Chen tima ta Koosa jɛɛmi wa kpak nyɔɔra, domi ba yaa ŋmɛn bugillɛ a li duu tuha 

nar kani a sa un. 

4A kpa salma awa anzunfa a kɔɔri un o wer o kpa kpaaŋsa a kpaasi un a tɛ. 

5Chen vursa ta chi kina nar yaa kpa chiksi o ŋmaha ni aa ɔsi zimebisa chene, domi a 

wara sɛm sɛma. Ba yaa chuŋi aau, domi a wara val adaha ma taa ɔm a, domi a waa ki 

du nar wa dɛŋa koo a tum wu weri a nyɛ nar ni.” 

6Ya Kunyana Koosa, nandigi wato a bu chi hin, domi i kpak yikou ka i sɔn ti zen kaa 

kpak yiko. 

7Hin ya pulimsa maga koora, adaha nara maga zii nyɛ hin jirimau, domi i sɔn lawa 

jirima nyɛɛli. Nandigi wato a chi hin ali pulim bɔnɛ nibinsa nɛsa tima taa wati koo 

koorsa taa wati, 

8domi ba maga ya womniwa, ba waa ki buksi wudigi ali daa saalɛ ta wati. 

9Ba kpa anzunfarɛ a li Speen pulim a ka kpa tɔ a awa salma a li Ufas pulim. A maga 

ya bugil ni saalɛ tumwa, ka a laari gar kɔkɔlsa nawara zima ti sɔ wa ba nisa ni, 

10amaa ya Kunyana Koosa, hin ya Koosa wuti a nyɛn wa i miisa ni hali saha naa vɛ 

kpak bɔ. I paan wa si tɛɛnɛ nɔ nibinsa maga bara yaa jigiriu. 

11Ma ŋɔ ba di vursa taa laata naami buudaha awa tɛɛnɛ, adaha a zi wa ta yɔriu, a bu vɛ 

nyɛn tɛɛnɛ nɔ ni. 

12Ya Kunyana Koosa kpa o nɛha awa o yikore a naami tɛɛnɛ nɔ a pokili buudaha o 

pɛn. 

13O yaa sɛm sɛmau buudaha niita wosi a kpa dobaala aa lagmi dɔŋ ni. O yaa nyɛ 

nasɛha tɛsiu saha naa doon ni kaa vɛɛn nyɛ peha ya. 

14Nan wɛ naa yaa yau ka nibinsa ha vɛɛn ya womna a vɛɛ buksi nɛha. Banawara yaa 

kɔɔri vursa ta chen nyɛni yaa bɔɔgiu, domi ba vursa ta wa kpak miisa. 

15A wa kpak nyɔɔra, chendaha a werwa nyɛsiu. Ya Kunyana Koosa wa wa a ni o zi 

mur a duhau. 

16Jekɔb Koosa ti waa wa chi a, domi waa naami kina maga. A vɛɛn lisi Israɛl tima di 

ba ya o titi nara. O sɔn ya ya Kunyana Koosa naa zene a kpak kpok awa yiko a kaali 

kina maga. 

17"Jerusalɛm tima, nara go ma a du banbaan ni, adaha maa saksi ma buna. 

18Ya Kunyana Koosa kaa lisi mau ali tɛɛnɛ nɔ ni. O kaa mosi mau a lɔ hali ma maga 

wa chesi.” 

19Jerusalɛm tima ta funɛ wi aa ŋɔ, "Ya na dɛŋasau kinkan hali ya chɔɔra ta waa ki 

tiibi, amaa ya baadi yaa zi koti a zu nan namsi nɔ niu a la li. 

20Ya lɛwa taa maga chesu a ŋmɛnsa ta maga kasi kasi. Ya bisa ta chɔ kaali, chendaha 

nandigi wa bu to kaa laa zi baŋsi lɛu a nyɛn.” 

21Mu fun ŋɔ, "Ya suwachak tima ta ya womniwa, domi ba wa dɛu suŋi aa la Koosa 

wati, chendaha ba luk a ku kaa pusi dɔŋa ni chen. 

22Maa nu, laaboora wau di mbusa tagin nyɛn pulim bɔnɛ nibinsa aa la pulim nyuha. O 

lanjimasa zi nyɛ Jerusalɛm burigi nyaabaanu. 

23Mu Kunyana Koosa, mu zimu di nandigi wato a zim o bar la peti koo a koti aa nyini 

o titi nyɛni. 

24Adaha, Koosa, muu sumi hinnu di i kpak i walɛ ta a ta nyinbaan ni, amaa muu sumi 

hinnu di i ta tiŋ ba wa kpok ni, koo a lɛrigi ya diŋsa saha naa i na paan, chen ni ya 

nyɛni zi petiu. 

25Nyɛ i paan ti tu wa pulimsa anawara nibinsa vɛɛ jɛɛmi hin chen ni awa banawara vɛ 

hin a ta chen, domi ba lisi i walɛ ta miisisau kaa ta ba yɔri a nyɛ pulim ti chɔ huli." 

JERIMAYA 11 

1Ya Kunyana Koosa fun ŋɔ min, 

2"Cheŋi diŋsa aa nu chiksi ti sɛmsɛma kaa ŋɔ Juda awa Jerusalɛm tima ni. 

3Di min naa ya ba Kunyan Koosa naa ya Israɛl Koosa chen ŋɔ nɔɔrɛ a nyɛ naa maga 

vɛ tiŋ chiksi ti sɛma. 

4O ya chiksirɛ mu fun chiksi ba nawaalsa ta saha naa mu fun lisi ba a li Ijipt pulim naa 

funɛ chi din laa di ba chen. Mu funɛ ŋɔ bau di baa nu mu nɔɔ kaa ki tum chenani maga 

muu daŋni, chen ni mu zi ya ba Koosau ka ba ka ya mu walɛ, 

5chen ni mu waa zi sugli vɔwa naa mu wa ba nawaalsa fun vɔu di mu zi nyɛ ba tɛɛnɛ 

naa kpak ki parɛ chen.” 

6Saha tirɛ ya Kunyana Koosa fun ŋɔ min, "Kila Jerusalɛm awa Juda a la mɔɔli mu 

laaboor ti a ŋɔ ba di ba tiŋ mu chiksi ti sɛmsɛma, 

7domi mu funɛ kpa ba nawaalsa a li Ijipt pulim, mu funɛ tɛ ba ninu di baa nu mu nɔɔ 

hali wa zinan. 

8Amaa ba waa funɛ nu mu wati kaa vɛɛ nu mu nɔɔ. Ba maga funɛ kur nyɛnu aa tum ba 

tutɔ. Mu funɛ ŋɔ di ba tiŋ chiksi ti ba vɛ, chendaha mu kpa diŋlɛrigi a du ba ni.” 

9Saha tirɛ ya Kunyana Koosa fun ŋɔ min, "Juda tima awa Jerusalɛm tima kanɛu aa 

vɔu mu vɔwa. 

10Ba bur kaali ba nawaalsa nawara funɛ vɛ di ba waa zi nu i nɔɔ chen tum tagna taa 

niu, domi baa jɛɛmi koosa bɔnɛwa. Israɛl awa Juda tima chɔk vɔwa naa mu wa baa 

vɔu chen a tau. 

11Chendaha lalaknɔ, min naa ya ba Kunyana Koosa chen tɛ ba ninu di mu kaa nyɛ ba 

wa chem ba laallɛ a nyaŋi ka ba nandigi luku fosi mu ka waa zi wa suŋi ba. 

12Saha ti Juda tima awa Jerusalɛm tima zi wa chɔ la ba koosisa ta watiu di a suŋi ba, 

amaa a waa ki wa koti a fosi ba. 

13Juda tima awa Jerusalɛm tima kpak vursa awa biŋbiŋsa kinkanu a chi ba tɔsa ta. Ba 

vug naa ba kpa ba nisa a ma chiksi aa jɛɛmi chen sɔn ya Baal. 

14Jerimaya, taa sumi min di mu suŋi nara na, domi ba sumi min mu waa zi nu ba 

wusisuma.” 



1110 

 

© 1999,  Wycliffe Bible Translators, Inc. 
 

 
 

 

15Ya Kunyana Koosa fun bu ŋɔ, "Nibinsa nawara mu bambi daŋni chen tum tum 

tagniwa, adaha ba wa kpak nyinbaan wa ba nyɛn mu bar jɛɛmi dama ti ni. Chenani 

baa vɔu vɔusa awa chenani baa kɔɔri kɔɔrsa chen waa ki nyɛ sibir vɛ wa ba ni. Ba ka 

waa zi na tusɔɔna. 

16Mu yaa funɛ yir baa 'ɔlif' bugil kpachak naa were a kpak nɔniwa, amaa lalaknɔ mu 

zi wa kpa o kpachak tau a du din ni aa yɛligi a chi nasɛha. 

17"O chi Israɛl awa Juda funɛ chi bugillɛ min naa ya ma Kunyana Koosa naa zene a 

kpak kpok awa yiko a kaali kina maga chen fun du, amaa lalaknɔ sibirre mu kpa aa du 

ba hansura. Ba titi kpa chen a du ba titi ni, domi ba waa si mu paan ali Baal vug ti 

jɛɛmi ni.” 

18Ya Kunyana Koosa fun vɛɛn ŋɔ min vɔu naa mu dɔma ta chɔ aa vɔu min. 

19Mu funɛ chi piisi naa nar sii sure ba zer aa li di ba li kɔriki, amaa mu waa fun zim di 

minnɛ ba funɛ vɔu taginsa chen. Ba yaa fun ŋɔu, "Ma nyɛ ya ŋmɛn bugil ti lɔ ka o ha 

kpak alaafɛ, ma nyɛ ya lisi o miisa, chen ni nandigi waa zi bu lisi o wɛ.” 

20Doonee mu fun sumi Koosa a ŋɔ, "Mu Kunyana Koosa naa zene a kaali kina maga 

chen, i di nara sɛriyau wa wuti ni aa zamsi nibinsa lisisa. Mu kpa mu wumuksi a du i 

nin niu, adaha bɔ nara naa chim a nyɛ min.” 

21Anatɔf tima ŋɔ di, "Mu ha vɛɛnaa mɔɔli i sɔn ti baa zi kpu minnu.” 

22Saha tirɛ ya Kunyana Koosa fun sɛm, "Mu zi lɛrigi ba diŋsa a nyɛ ba kpu ba 

bunɔpɔla ta maga ali laal ni ka ba bichɛsa ta siti wa lɔsa ni. 

23Mu saksɛ sahau a dau di mu kpa sibira a du Anatɔf tima taa ni, adaha saha ti wa tel 

ba nandigi waa zi wa fosi." 

JERIMAYA 12 

1"Mu Kunyana Koosa, mu wa hin kaa mou amɔrɛ, i zi kpak wutiu, amaa see mu kaa 

pɛɛsi hin wuti ti mun. Baŋ daha tum tagna tima na nyusum nan? 

2I yaa du bau a chi bugil ba nyu a si hali a wa nɔn. Ba yaa yir i sɔn weriu, amaa ba 

baga ka wato hin ni, 

3amaa, mu Kunyan Koosa, i zim minnu awa chenani muu tum kaa vɛɛn zim chenani 

muu daŋni i wɛ. Duŋni tum tagna nibinsa naa a ta kaa kpu ba a chi nankɔɔsi kpu sel. 

4Saha yɛrɛ ya tɛɛnɛ ti kaa hul wa o kɔsa ni? Sela awa zimebisa sitiu aku ya walɛ tum 

tagna daha, amaa ma yaa ŋɔu di Koosa waa na chenani yaa tum.” 

5Ya Kunyana Koosa fun ŋɔ un, "Jerimaya, i duŋni nibine a wa ku i waa ki bu duŋni 

zaaga. Nar ki vɛ nyaŋi a chiŋi pali baan ni o waa ki vɛɛn koti a chiŋi Jɔɔdan mɔɔg nɔɔ 

ti ni. 

6Hali i sambir niinbisa banawara ya i hɛɛna titi vɛ hinnu. Ba gbaaru baa chem hin 

chen, adaha ta nyɛ i sii su ba hali ba nɔɔsa lɛm i wati chen maga.” 

7Ya Kunyana Koosa ŋɔu, "Mu vɛ Israɛl timau a ta kaa kpa ba a nyɛ ba dɔma ni. Mu 

funɛ lisi ba aa daŋni ba chen maga yɔri, 

8domi ba vɛ minnu aa wosi min a chi gbogimta nyɛn duu tuha, chendaha mu bambi ha 

bau. 

9Mu walɛ naa mu lisi chen chi zimebe naa chilsa muksirɛ a yaa yir kɔha sela maga di 

a wa di tusɔɔn diwe ta. 

10Hɔɔra banawara dɔ ma chen kinkan chɔk mu ŋmaha tiu a nɔsi mu naasi ni a nyɛ 

tɛɛnɛ naa muu daŋni chen burigi nyaabaan. 

11Ba nyɛ tɛɛnɛ ti chɔ huliu a burigi nyaabaan, amaa nandigi baga wato. 

12Nibinsa galɛ nyaabaan ti niu aa wa di ba wa chɔk tɛɛnɛ ti. Mu tum laallɛ di ba la 

chɛɛki tɛɛnɛ ti tɔsa maga. 

13Mu walɛ du mɛɛwa, amaa kaa wa kum kɔsa. Ba tumu kinkan ka vɛ na kindɔŋ. Mu 

paan ti daha ba daŋni ki parɛ a ku chen.” 

14Ya Kunyan Koosa vɛɛn ŋɔu, "Mu kpak wudigiu a kaa sɛm kpaa la Israɛl tima 

zuudɔŋsa naa nyɛ tɛɛnɛ ti chɔ huli chen. Mu zi lisi chen timau ali ba pulimsa ni a chi 

ba kpite bugil kaa fosi Jerusalɛm tima, 

15amaa mu wa lisi ba a kaali gantɛl ni mu zi wa ɔm ba sikiu. Mu zi wa kpa pulimsa 

maga nibinsa a la ba pulimsau. 

16Di baa zi hɛɛsi a tiŋ mu walɛ ta jɛɛmiu ali ba bambisa ni saha naa ya Kunyan Koosa 

a nyɛn nan a chi chenani ba fun biksi mu walɛ ta baa hɛɛsi Baal chen, mu gbaan zi nyɛ 

ba burigi mu walɛ tau a di nyusum, 

17amaa pulim naa nibinsa wa vɛ di ba waa zi tiŋ chen mu zi lisi unnu ali mu pulim ti 

ni a ta un yɔri. Min naa ya ma Kunyana Koosa chen ŋɔ chen." 

JERIMAYA 13 

1Nanɛ ya Kunyan Koosa fun ŋɔ min, "Kila a la yau chɛr ki vɔwi a wa vɔu i chɛra, 

amaa ta wa nyɛ o gbaŋsi nii.” 

2Chendaha mu fun la yau chɛr ki vɔwi ti a vɔu mu chɛra a chi chenani ya Kunyana 

Koosa biksi chen. 

3Doonee ya Kunyan Koosa fun bu sɛm mu wati a ŋɔ, 

4"Zer chɛr ki vɔwi ti i yau chen aa la Yufuretis mɔɔga ti a la sogli kparbunyaŋ bɔɔ ni.” 

5Doonee mu fun kpa kaali dooni. 

6Saha digi fun wa tel ya Kunyan Koosa fun ŋɔ min di muu la Yufuretis a la zer kin ti. 

7Mu fun bur kaali a la chiisi kin ti. Saha ti di o zi chɔk o magwa. 

8A gantɛl ni ya Kunyan Koosa fun bu ŋɔ min, 

9"Nanɛ mu kaa ta Juda tima awa Jerusalɛm tima yɔri aku ba nyukpoka ti daha. 

10Banawara vɛ min kaa tiŋ ba tutɔ aa jɛɛmi vuga naa chen nyɛni kaa wa chi chɛr ki 

vɔwi nɔ wa, ba wa kaa wa kpak nyɔɔra. 

11Chenani chɛr ki vɔwi yaa vɔu nibine chɛra chen, chene mu kaa wa vɔu Juda tima 

awa Israɛl tima a lagmi dɔŋa ni, ba ya mu walɛ ka mu sɔn ti kina jirima, amaa ba vɛu 

ba wara nu.” 

12Ya Kunyan Koosa fun ŋɔ min, "Jerimaya, ŋɔ Israɛl tima di ba nyɛ sin pulim gboŋesa 

magkpaa su wa sin ni. Baa zi wa jɛrigiu di ba zim di sin pulim gboŋe maga zi suu wa 

sin ni. 

13Kaa vɛɛn ŋɔ ba di min naa ya ba Kunyana Koosa chen kaa nyɛ ba nyɔ sinu a dɛɛsi. 

Koorsa nawara ya Devid niisisa, Koosa dama kɔkɔɔrsa, Koosa witiinsa awa Jerusalɛm 

tima maga kaa wa dɛɛsiu. 

14Saha ti mu zi kaa wa ŋmɛnsi ba nihɛɛta awa ba bichɛsau a marigi dɔŋa a chi 

tempilsa. Mu waa zi wa ɔm ba siki wa ba kpuuli ni.” 

15Israɛl tima, ya Kunyana Koosa ti sɛmu, adaha ma du baalimm kaa ki nu o wati. 

16Maa nyɛ ma Kunyana naa ya ma Koosa chen wa jirima sari ka o zi wa nyɛ birsa ti 

wa. Maa chesi bɛ nyuuna ni. 

17Ma vɛɛ di ma waa zi nu ma zi wiu ali birsa ni aku ma nyukpok ti daha. Mu zi wa 

wiu mu sini ki pal, domi ba muksi ya Kunyana Koosa walɛ tau a kaali pulim digi. 

18Ya Kunyan Koosa fun ŋɔ min, "Ma ŋɔ koorsa awa ba haanasa ni di ba gil ba koti taa 

kani, domi baa zi wa gbini ba koor nyuchiksi tau, ka ba bu vɛ kpak jirima. 

19Tɔsa nawara nyɛn Nɛgɛv ni chen bolzɔɔnɔsa zi wa tɔɔu ka ba daŋni nar a ku o puk, 

domi ba kaa wa kpa Juda tima magau a kaali pulim digi ba la ya yosa. 

20"Ma lɛli see a nyini banawara li pulim nyuha aa wa nan. Banawara ma see su chen 

wa to dooni. 

21Saha naa nibinsa nawara maa yir ma chɛnsa chen wa burigi aa chem ma, yɛrɛ ma 

kaa sɛm? Maa zi nyɛn bar wiha niu a chi nihaan nyɛn o bar dunri ni. 

22Ma tum tagna nyɛ ma kilaarɛ liisi kaa ka ma maa val munkpal chen. 

23Nibin bilim waa ki chɛrigi o bara koo wiibaaga koti a chɛrigi o bɔrsi. Ba van koti aa 

ya chen, chen ni ma banawara kur nyɛn tum tagna tumi ni nan gbaan zi koti gilu kaa 

ki tum tum were. 

24Ya Kunyan Koosa ti zi wa pusi ma dɔŋa niu a chi min tɔ naa dopeha mou a pusi 

dɔŋa ni. 

25Maa suglɛ o wɛ kaa laa jɛɛmi vuga daha o ŋɔ di chen kaa ya ma ŋɔɔli. 

26Ya Kunyana Koosa ti titi kaa ur ma kilaarɛ ta kaa ka ma munkpal, chen ni hiisa zi 

kpak mau, 

27domi o sii nau ka maa tum wɛ anawara o bambi vɛ kpaki chenu. O nau ka maa la 

kunkulsa nyuuna a laa jɛɛmi vuga a chi chenani nar yaa daŋni o dɔŋtiina haan chen. 

Jerusalɛm tima, ma nyɛn sibirha niu, adaha ma ha wa zim saha naa maa du kasi." 

JERIMAYA 14 

1Nanɛ ya Kunyana Koosa fun ŋɔ min kpaala hul ti wɛ, 

2"Juda tima nyɛn fɔula niu, domi baa sitiu, chendaha ba tusa chɔk ba chɔ tɛɛnɛ ni. 

Jerusalɛm tima kaa wi aa daŋni suŋi. 

3Kini tima ta yaa tum ba tumtumsau di ba la dɔ nii ba la daŋni nii a ku kaa kpa tɔk 

hulɛ wa dama. Ba bambisa chɔku ka ba buti a zi kpa ba see a sogli. 

4Doon vɛ nyɛni ka ki parɛ taa hul chen daha patisa taa tusa chɔkɛɛ baa sogli ba see. 

5Weema yaa gil o bisau a ta daporsa ni kaa laa dɛu diwe, domi kɔsa wato. 

6Kakuma yaa chiŋi kunkule nyuha niu aa huusi o see biri, domi a wara na diwe.” 

7Nanɛ mu walɛ ta fun wi aa biksi min, "Ya Kunyana Koosa, hali ya tum tagna galimi 

ya chen yɔri ɔm ya siki kaa suŋi ya a chi chenani i vɔu chen. Saha damatirɛ ya bur i 

gantɛl ni kaa laa tum tum tagna. 

8I duŋduŋ ya Israɛl tima tahama a fosi ya aa li sibir ni. Ya chi hɔɔr naa yaa val 

nyinbaan a la chɔ bar digi ni dusum bɛgim chen. 

9Ya Kunyana Koosa, lalaknɔ i chi nibine naa ba yaa wa kpak a kaali bar digi chene 

koo lanjima naa bu vɛ kpak yiko aa suŋi nara, amaa ya sii suu di i nyɛn ya watiu, domi 

ya ya i walɛwa.” 

10Nanɛ ya Kunyana Koosa fun sɛm kpaala nara taa ni, "Ba wure baa chɔu a li mu wati 

ba ka waa ki kpak ba titi. Chendaha ba yaali ti waa sɔɔni mu tuha. Mu zi lisi ba tum 

tagna tau a lɛrigi ba diŋsa. 

11"Taa sumi min di mu suŋi nara na. 

12Hali ba vɔti nɔɔna kaa sumi min mu waa zi nu ba wusisumsa. Ba ka vɛɛn kpa ba 

papasa a wa nyɛ min mu tuha waa zi sɔɔni, amaa mu zi nyɛ ba namsiu ali laal ni a 

siti.” 

13Doonee mu fun ŋɔ, "Koosa naa zene a kpak kpok a kaali kina maga, i zimu di i 

witiinsa taa ŋɔ nara taa niu di laal waa zi nyɛn a kpa namsi wa, domi hin funɛ vɔu 

chen. Ba yaa ŋɔu di tusɔɔna kur kaa nyɛn pulim ti ni.” 

14Amaa ya Kunyana Koosa funɛ ŋɔu, "Mu witiinsi taa suni wɛɛwa, domi mu wa tum 

ba koo a ŋɔ ba di ba la sɛm nara ta wa sɛm digi wɛ anawara ba chɔ aa sɛm chen ki digi 

wa li mu wati. Ba titi lisi a aa sɛm chen. 

15Min naa ya ma Kunyana Koosa chen ŋɔu di mu zi nyɛ mu witiinsa banawara mu vɛ 

tumi ka ba kpa mu sɔn aa sɛm chen na namsiu ali laal ni mu zi kpu bau ali laal ti ni. 

16Banawara wati ba laa sɛm chen sɛma taa chen gbaan zi wa sitiu ba kpa ba bara a yo 

a dau Jerusalɛm pali ni, domi nandigi waa zi wa nyɛn a sogli ba. Nan nɔ zi wa pu ba 

haanasa, ba bisa, nihaana awa nibaala maga aku ba tum tagna taa daha.” 

17Ya Kunyana Koosa ŋɔ minnu di mu ŋɔ nara ta wa mu bambi chɔk ti kaa ŋɔ, "Mu see 

zi kur ki li siniu nha awa dusum ka mu vɛ gil wiila, domi mu walɛ ta na dɛŋasau 

kinkan. 

18Mu kur li kɔha mu yaa na bau ka ba siti a chɔchɔ ali laal bar chemi ni. Tɔsa tuha ni 

mu yaa vɛɛn nau ka ba nyɛn namsi ni a dugli siwi. Koosa witiinsa awa Koosa dama 

kɔkɔɔrsa nyɛn ba tumtum ni kaa ka vɛ zim ba tum taa mun.” 

19"Mu Kunyana Koosa, muu sumi hinnu di i ta vɛ Juda tima awa Jerusalɛm tima maga 

a taali, domi i du ya dɛŋa kinkanu yaa ki vɛ koti a tiibi ya titi. Yaa daŋni tusɔɔnau, 

amaa wu weri digi wara ya. See wu tagniwa ya kuraa na. 

20Ya Kunyana Koosa ya tumu a puti hin, adaha yaa sumi hinnu di i gil ya wa ya 

nawaalsa ta galimsa a pɛŋ ya. 

21Ya vɛɛnaa sumi hinnu di i lisi i vɔusi ta kaa taa nyɛsi ya. Ta wa nyɛ hiisa wa 

Jerusalɛm awa i jirima koor ti bar kani ti. Vɛɛn ki lisi vɔwa naa i wa ya fun vɔu chen. 

22Pulim bɔnɛ nibinsa ta vursi ta digi wato kaa laa zi nyɛ doon ni. Buudaha titi ka waa 

ki nyɛ doon nii, chendaha ya kpa ya tahama a du i waa naa ya ya Kunyana Koosa 

chen nɛɛ, domi hin kote a nyɛ nan wɛ naa maga tum." 

JERIMAYA 15 

1Doonee ya Kunyana Koosa fun ŋɔ un, "Hali Mosis awa Samuɛl titi fa chiŋɛ bar nɔ aa 

sumi min di mu suŋi nara naa mu fa waa zi ɔm ba siki, adaha nyɛ ba chiiki ali mu 

suwachak ni. 

2Ba wa pɛɛsi hin doonani baa zi la i ŋɔ ba di nanɛ mu ŋɔ di wichɔta kaa kpu bɔnɛ, 

bɔnɛ ka siti ali laal ni, nyaa ka kpu bɔnɛ ka ba kpaksi bɔnɛ a la tɔ dɛ. Doonee baa la. 

3"Min naa ya ba Kunyana Koosa chen ŋɔu di wu tagna bunaasi kaa tu ba ni. Baa zi wa 

sitiu ali laal ni, vasa waa lɛrigi ba bara. Zimebisa ka kaa wa di ba bara ta ka kɔha sela 

ka pa anawara ka chen a lisi. 

4Mu zi wa nyɛ ba du tɛɛnɛ nɔ maga nibinsa wa hansurau aku kinkina Hɛzikaya be naa 

baa yir Manasɛ chen fun tum saha naa o fun ya koora ali Jerusalɛm ni chen.” 

5Ya Kunyan Koosa fun ŋɔ, "Nandigi waa zi ɔm ma Jerusalɛm tima wa siki kaa fɔuli ki 

nyɛ ma. Nandigi ka waa zi waa pɛɛsi ma wɛ, 

6domi ma vɛ minnu kaa burigi ma gantɛl a chak min, chendaha mu wa pu ma aa kpu 

ma chen, domi mu waa ki bu kpak mu paan ti. 

7Tɔsa taa maga ni mu nyɛ peha pa mau aa la a chi min kɔlɛ ka mu chem ma aa nyaŋi 

aa kpu ma bisa, domi ma wa gil ma tum tagni ta tumi. 

8Luhaana su ma pulim tiu a kaali mɔɔga hɛchɛ, domi mu kpu ma bunɔpɔla magwa kaa 

nyɛ ba nima namsi. Mu funɛ kpa paannɛ a mosi baa lɔ. 

9Be niina naa nyuksɛ o bisa anɔpɛ chen chel tɛɛnɛu a pi hiisa. Nha burigi birsire o wati 

ka hiisa zi kpak un oo wi. Mu zi nyɛ ma dɔma ta kpu ma banawara ha kpak miisa a 

nyɛn chenu. Min naa ya ma Kunyana Koosa chen sɛm chen.” 

10"Mu bambi wa kpak tusɔɔna hali tama, chendaha mu yaa lisiu di o fa wa werwa mu 

niina fa lul min. Mu wa nara maga yo dɔŋwa. Mu wa pɛŋ mali ali nandigi wati, amaa 

nara maga yaa ŋɔ nɔɔrɛ aa nyɛ min. 

11"Mu Kunyan Koosa, muu sumi hinnu di hin laa zi nyɛ ba nɔɔsi ŋɔɔli ti ya wuti di 

mu sir waa jɛɛmi hin nɛnɛ koo di mu sir waa chiŋi mu dɔma bar chiŋi aa sumi hin 

saha naa ba fun nyɛn wumukse ni. 

12Nandigi waa ki boti luki hali kaa zi waa boti luki naa li pulim nyuha chen.” 

13Ya Kunyan Koosa fun ŋɔ min, "Mu zi tum ba dɔmau ba wa chuŋi ba nisa ki damata 

a biksi di ba tum tagna ta diŋlɛrigi chen. 

14Mu zi wa nyɛ baa tum ki nyɛ ba dɔma niu ali pulim naa ba vɛ zimi ni, domi mu paan 

ti chi din ne a kaa waa bu saha naa vɛ kpak bɔ.” 

15Saha tirɛ mu fun ŋɔ, "Mu Kunyan Koosa, i zim chen munu, ki lisi mu wɛ aa suŋi 

min kaa nyɛ mu bɔ banawara laa muksi min chen. I daha baa pini mu zomwa, adaha ta 

kpak kanyita kinkan a nyɛ ba wa kpu min. 

16I funɛ sɛm sɛmau mu wati mu ka fun cheŋi diŋsa a nu i sɛma maga. Mu Kunyan 

Koosa naa zene a kpak kpok a kaali kina maga chen, i sɛmsɛm ti su mu bambi wa 

tusɔɔna ni. 

17Mu waa yaa kpak saha di mu kani nara wati aa mɔmsi. I biksi ti daha paan yaa nu 

minnu aku nara tuma daha mu nyɛn mu duŋduŋ. 

18Baŋ daha mu ha vɛɛn nyɛn namsi ni nan? Baŋ daha mu chɔɔra ta vɛɛ peti, kaa laa 

gbaari? I nag kaa nisiu a mur min a chi chenani pol yaa wa hɛɛsi limaŋa chen?” 

19Ya Kunyana Koosa fun ŋɔ, "I bur a wa mu wati mu zi la hinnu i burigi mu 

tumtumna. I gil womsi sɛma kaa laa sɛm mu laaboor weri ti mu zi nyɛ i ya mu 

witiinau. Nara ta zi waa wa i wati ka i bu vɛɛ la ba wati. 

20Mu zi wa nyɛ i kpoku a chi zagbɛrkpure naa ya luki. Baa wa hin zi waa chemu, 

amaa ba ka waa zi wa nyaŋi hin, mu zi wa nyɛn i watiu aa kok hin i na fosi. 

21Mu zi wa fosi hinnu ali tum tagna nibinsa nisa ni. Min naa ya ma Kunyan Koosa 

chen sɛm chen." 

JERIMAYA 16 

1Ya Kunyana Koosa fun bu sɛm sɛma mu wati a ŋɔ, 

2"Ta kpa haan koo a lul bisa bar nɔ ni. 

3Kinkina kaa wa ya bichɛsa nawara ba lul bar nɔ chen awa ba nyama nɛɛnɛ. 

4Wichɔ tagin zi wa kpu bau ka nandigi vɛ wi ali ba lu dama ni koo a sogli ba, chen ni 

ba bara zi wa chɔ gbanpulimasa niu a chi sel buna. Baa zi namsiu ali laal ni a siti ka 

zimebisa awa kɔha sela wa di ba bara ba. 

5"Ta wa zu dama naa ni baa wi, ka ba wa nyɛ i tuha chɔk a nyɛ nar ni, domi mu wa zi 

bu nyɛ mu walɛ ta wa wusisum weri a nyɛ ba tusɔɔna kaa ɔm ba siki. 

6Kina tima awa nyausa zi wa sitiu ali pulim nɔ ni, amaa nandigi waa zi wa sogli ba 

koo a wi ba lu dama ni. Nandigi waa zi wa funi o nyuha a biksi o tuchɔk. 

7Saha naa ma ni daŋni wa siu nandigi waa zi gbaari o dɔŋtiina ni a di diwe di o sɔɔni o 

bambi. Hali nar niina koo o nyana wa siu nandigi waa zi ɔm un siki. 

8"I yaa la li dama naa baa di tusɔɔn diwe i ta wa zuuli a lagmi ba ni di i di kaa nyɔɔli. 

9Ki nu chenani min naa ya ma Kunyan Koosa naa zene a kpak kpok awa yiko a kaali 

kina maga kaa ya Israɛl tima Koosa chen ŋɔ, 'Mu zi nyɛ tusɔɔn naa ma kpak aa di 

tusɔɔn diwe chen duu balimu, a nyɛ banawara nyɛn bar nɔ chen sii na.’ 

10"I sɛm ba wɛ naa maga baa zi pɛɛsi hinnu kinkina nyɛ mu vɔu di mu lɛrigi ba diŋsa 

nan koo tum tagin naa ba tum a puti ba Kunyana Koosa. 

11Ba wa pɛɛsi hin chen i ŋɔ ba di ya Kunyana Koosa ŋɔ nanɛ, ma nawaalsa funɛ bur 

mu mun niu a laa jɛɛmi vursa. Ba funɛ vɛ minnu awa mu biksisa, 

12amaa ma ka bu tum tum tagnau a kaali ma nawaalsa ta, domi ma maga diŋsa wara 

nu wɛ ka maa tum tum tagna kaa vɛɛ tiŋ mu biksisa. 

13Chendaha, lalaknɔ mu zi kpa mau a yo a ta pulim digi naa ma wa ma nawaalsa vɛɛ 

zimi ni. Dooni maa zi jɛɛmi koosi bɔnɛu nha awa dusum, saha ti mu waa zi buu ɔm 

ma siki.” 

14Ya Kunyan Koosa ŋɔu, "Saha wau nibinsa zi bu vɛ waa hɛɛsi min Koosa naa nyɛn 

wa mu miisa ni a fun kpa mu walɛ ali Ijipt pulim ni chen sɔn, 

15amaa baa zi waa hɛɛsi mu sɔnu aku mu nyɛn wa mu miisi ni a kpa Israɛl tima ali 

pulim naa nyɛn nyuha ni chen a wa chenu. Mu zi wa kpa bau a bur la ba titi pulim naa 

mu fun kpa a nyɛ ba wa ba nawaalsa ni chenu.” 

16Ya Kunyana Koosa funɛ vɛɛn bu ŋɔu, "Mu zi nyɛ nara wa kpaksi nara nau a chi 

nyinsa ni kpaksɛ kpaksi nyinsa. Mu kaa zi vɛɛn nyɛ nambagilsa wa dɛu bau a kpaksi 

ali bɛ nyuuna awa gbɛntɛl bɔɔsa ni, 

17domi mu sii na chenani maga baa tumu. Kindɔŋ wato a sogli min. 

18Mu zi wa nyɛ ba bɔu bulɛ aku ba tum tagni taa daha, domi ba kpa vursi jɛɛmi a chɔk 

mu pulim tiu a ta.” 

19Saha tirɛ Jerimaya fun ŋɔ, "Mu Kunyana Koosa, hin ya naa laa kok min kaa laa nyɛ 

min kpok. Hin laa suŋi min saha naa mu nyɛn wumukse ni. Pulim bɔnɛ nibinsa zi wa 

wa i watiu a wa ŋɔ di ba nawaalsa vursi ta suni wɛɛwa. 

20Nibine zi koti aa kɔɔri o titi Koosau? Aayi, hali o ya chen o ka waa zi ya koosi 

wutɛ.” 

21Chendaha ya Kunyana Koosa funɛ ŋɔu, "Mu zi nyɛ pulim bɔnɛ nibinsa ta zim mu 

yiko awa mu kpoku bu bɛgim. Baa zi zimu di min ya ba Kunyana Koosa." 

JERIMAYA 17 

1Ya Kunyana Koosa ŋɔu, "Juda tima, mu sɔbɛ ma tum tagnau a wa luki ki sɔbi a du 

ma bambisa ni. Ba vɛɛn sɔbi bɔnɛu a dau biŋbiŋ ni. 

2Ma walɛ taa jɛɛmi biŋbiŋsa nɛɛ awa kinawara ba sɔbi chiksi aa biksi Asɛra ali bugil 

bilima kunkulsa nyuuna ni. 

3Mu zi wa nyɛ ma dɔma li bɛ nyuunau a wa fuksi ma nisa ki damatau aku tum tagna 

nawara ba tum ali pulim nɔ ni chen. 

4Maa zi kpa tɛɛnɛ naa mu kpa nyɛ ma chenu a nyɛ ba ka mu nyɛ ma tum aa nyɛ ma 

dɔma taa ni ali tɛɛnɛ naa ma vɛ zimi ni, domi mu paan ti chi dinne a kaa waa di hali 

saha naa vɛ kpak bɔ.” 

5Ya Kunyana Koosa funɛ ŋɔu, "Mu zi na banawara maga bur mu gantɛl chen galimsau 

a ta ba yɔri, domi ba kpa ba sii suuli a du nibine naa laa siu nɛɛ. 

6O chi nyaabaan kɔha naa laa nyu tɛɛnɛ huli nɛɛ, domi wu weri ha wa pu un wuzu 

digi. 

7"Amaa naa maga sii su min mu zi yaa sumi wusisum weriu a du un niu. 

8Chen nibine zi wa chi bugil naa yaa chiŋi pol nɔɔ ni ka o luta chɔ a la zu nii chene. 

Hali hul koo nunum saha wa tel o waa yaa ɔm, doon ka vɛɛ ni iili chen wara muksi un, 

o ha yaa vɛɛnaa nɔn nɔniwa. 

9"Nandigi wato kaa laa zi zim nibine bambi. Kindɔŋ wa buto aa mur nibine. O 

wichɔta ti vɛɛn zenu wa tiibi. 

10Min naa ya ma Kunyana Koosa chen laa magsi nibine bambi aa zamsi un. Muu 

nyini nara magau ali nyɛni naa o nyɛn koo tum naa maga oo tum ni.” 

11Nibine naa vɛ kpa wuti nyinbaan a na malɛ chi zimebe naa teese hala naa o vɛ 

nyɛɛlirɛ. Nyɛni tuha ni o zi wa kɔŋi o malɛ tau ka bar la peti ni o wa burigi wom. 

12Ya Koosa bar jɛɛmi dama ti chi kankoor kor naa kpak jirimarɛ a chiŋi bi naa ziŋɛ 

nyuha ni piili ti ni. 

13"Ya Kunyana Koosa, hin ya Israɛl tima tahama, adaha banawara maga kpa hin a ta 

chen zi wa di hiisau. Baa zi waa nyuksiu a chi chenani ba yaa sɔbi sɔn a sak hɛɛra ni o 

dusi chen, domi ba vɛ i waa naa ya ya Kunyana a chi bugil nii fali chen a tau. 

14"Mu Kunyana Koosa, tiibi min kaa fosi min ali wumukse naa ni, domi i sɔnnɛ muu 

pɛki.” 

15Nara taa funɛ ŋɔ minnu, "Leenee ya Kunyan Koosa kpa o hansura nawara o kpa aa 

du ya ni chen a ta. Nyɛ o ya chenani o kaa ya chen,” 

16Amaa, mu Kunyan Koosa, mu wara daŋni i kpa sibirha koo wumukse a du ba ni. 

Adaha, mu Kunyana, i zim chenani muu sɛm nanu. 

17Muu sumi hinnu di i ta nyɛ muu ɔm hin, domi saha naa mu wa nyɛn wumukse ni 

hinnɛ mu yaa chɔ a la zu. 

18Nyɛ banawara laa muksi min chen di hiisa, amaa muu sumi hinnu di i gil mu wara. 

Nyɛ hansur tagin zu ba, amaa kaa ta nyɛ o kpak min. Nyɛ ba see biri a nyɛ ba boriki 

ba maga. 

19Ya Kunyan Koosa fun ŋɔ min, "Jerimaya, kila nara bolzɔɔnɔ ti a la mɔɔli mu 

laaboor ti. Chen zɔɔnɔ tirɛ Juda koorsa yaa val aa zu Jerusalɛm. I sɛm peti, ii la 

Jerusalɛm bolzɔɔnɔsi taa bɔnɛ. 

20Ŋɔ di koorsa awa nibinsa nawara maga nyɛn Juda awa Jerusalɛm ni aa val 

bolzɔɔnɔsi naa di baa nu i sɛm sɛma ti. 

21Ŋɔ ba di ba nyuksɛ ba miisisa ba ta wa chuŋi buna hiisi wuzu ti. Ba ka ta wa chuŋi 

kindɔŋ a val Jerusalɛm bolzɔɔnɔ sa taa digi chen wuzu ti, 

22koo a chuŋi kindɔŋ ba dama ni a li. Ba fɛŋ ba wa tum tuma hiisi wuzu ti kaa kpak un 

o du kasi. 

23Ba nawaalsa waa funɛ nu mu nɔɔ, amaa ba diŋsa funɛ vɛɛ nu wɛ ba vɛ di ba waa zi 

nu mu nɔɔ. 

24"Sɛm nara naa ni di ba tiŋ mu chiksɛsa taa maga a ta wa chuŋi buna a val bolzɔɔnɔsi 

taa digi hiisi wuzu ti. See ba kpak hiisi wuzu ti kasi kaa taa tum tuma, 

25chen ni ba koorsa awa ba koorbisa nawara ya nihaana chen zi wa zu Jerusalɛm 

tuhau a vɛɛn la kpak kpok naa Devid fun di koora a kpak chen. Juda tima awa 

Jerusalɛm tima zi zini zaagnau a tiŋ dɔŋa aa val Jerusalɛm pali ni. 

26Nibinsa zi wa li Jerusalɛm tɔ wisau awa Judau a wa ka bɔnɛ li Bɛnjaman tɛɛnɛ naa 

nyɛn kunkulsa awa bɛ bar chen awa Juda pulim mun a wa Jerusalɛm. Baa zi wa kpa 

kɔɔrsau a waa kɔɔri mu bar jɛɛmi dama ti ni, 

27amaa see ba nu mu nɔɔ kaa kpak hiisi wuzu ti kasi a ta chuŋɛ buna a val Jerusalɛm 

bolzɔɔnɔsi taa digi. Chen wuzu ti ba wa vɛ kaa ya chen mu zi suk dinu a du bolzɔɔnɔsi 

taa ni a di wa ba koor damsa maga. Nandigi ka waa ki wa dusi din ti." 

JERIMAYA 18 

1Ya Kunyana Koosa fun ŋɔ min, 

2"Kila tɔka awa hɛnsa ni maali ti dama mu la kpa mu laaboor ti a nyɛ hin.” 

3Doonee mu fun la a la na ka tɔk ni maali kani aa tum tuma. 

4Saha naa chuha ti bar digi wa chɔk a chesi, o yaa zer chuha ti a bu kɔɔri kindɔŋ. 

5Saha tirɛ ya Kunyana Koosa fun bu ŋɔ min, 

6"Mu kpak nyinbaanu mu zi koti ya ma Israɛl tima a chi chenani chuha ni maali nɔ ya 

nan, domi ma nyɛn mu nin nee a chi chenani chuha nyɛn o ni maali nisa ni chen. 

7Saha naa maga ka mu wa ŋɔ di mu zi chɛɛki pulim naa maga, 

8ka o nibinsa gil ba tum tagna mu waa zi bu ya chenani mu ŋɔ di muu zi yau chen. 

9Mu ka vɛɛn wa ŋɔ di mu kaa sa pulim digiu. 

10Ka chen pulim ti nibinsa vɛ mu nɔɔ kaa laa tum tum tagna, mu waa zi bu tum 

chenani mu ŋɔ di mu zi tum chenu. 

11Adaha lalaknɔ, ŋɔ Juda tima awa Jerusalɛm tima di muu vɔu ba vɔwarɛ mu lɛrigi ba 

diŋsa. Ŋɔ ba di ba har kaa gil ba tum tagni ta kaa gil nyɛni naa ba nyɛn chen. 

12I ka sɛm ba chen baa zi ŋɔu, 'Aayi, ya waa zi nyɛn chen nyɛni, ya maga zii tum tum 

tagnau ka ya diŋsa vɛɛ nu wɛ.' “ 

13Ya Kunyan Koosa fun bu ŋɔ, "Pɛɛsi pulimsa maga nibinsa a nee, chen ti ha yau. 

Israɛl tima tum wu tagin zenzenne. 

14Lɛbanɔn gbɛntɛl bɔɔsi ta ha wa vɛ kpak bur, pol sɔɔnɛ nawara chɔ o bɛ taa muna ni 

chen ka ha waa hɛɛsi a hul, 

15amaa mu walɛ ta waa suglɛ mu wɛu kaa laa jɛɛmi vuga. Baa gbigsi kinawa ali 

nyinbaan naa ni baa val chen, domi ba vɛ nyinbaan buni naa ba funɛ val chenu kaa tiŋ 

kɔha. 

16Ba nyɛ pulim nɔ burigi hansura awa nyɛsi kinnɛ hali saha naa vɛ kpak bɔ. Naa maga 

val waa kaali kaa na chen alaazibu yaa kpak un oo gumsi o nyuha. 

17Chendaha mu zi wa pusi mu walɛ tau ba dɔma taa suwachak ni a chi peha mou 

hɛɛra. Mu zi wa burigi mu gantɛlu a chak ba kaa ta suŋe ba ali ba sibir ti ni.” 

18Saha tirɛ nara taa fun ŋɔ, "Ma nyɛ ya vɔu Jerimaya wa vɔwa, domi Koosa dama 

kɔkɔɔrsa nyɛn aa zii biksi ya, nɛsa tima nyɛn aa zii kpaami ya, Koosa witiinsa nyɛn aa 

zi sɛm Koosa sɛmsɛm ti aa nyɛ ya, adaha ma nyɛ ya vɛ o sɛmsɛm ti nuuli.” 

19Chendaha mu fun sumi wusisuma a ŋɔ, "Mu Kunyana Koosa, cheŋi diŋsa a nu 

chenani muu sɛm awa chenani mu dɔma taa sɛm mu sɛma. 

20Ba waa kpa wu tagin aa bɔ wu weri, amaa o chi ba hur bɔɔ luŋire di mu wa chel. 

Lisi chenani mu fun wa i wati a wa sɛm a suŋi ba, adaha ta wa nyɛ i paan ti si a du ba 

ni, 

21amaa mu Kunyan Koosa muu sumi hinnu di hin laa zi nyɛ ba bichɛsa ta namsi aa 

siti, ka wichɔta ki kpu ba nihɛɛta ta. Ba bunɔpɔl taa kaa siti ali laal ni. 

22Nyɛ lanjimasa la chɛɛki ba damsa taa maga, chen ni baa zii kaasiu wa hansura tagin 

ni, domi ba hur bɔɔ luŋire di mu wa chel un ni kaa vɛɛn dau toroko di o kpak min, 

23amaa ya Kunyan Koosa, hin zim vɔusi naa maga baa vɔu di ba kpu min chen, adaha 

muu sumi hinnu di i ta gil ba tum tagna taa pɛŋ ba. Nyɛ i paan ti si a du ba ni i kpa ba 

nyɛ ba dɔma ni ba nyaŋi ba." 

JERIMAYA 19 

1Saha tirɛ ya Kunyan Koosa fun vɛɛn ŋɔ min di mu la yau chuha tɔk. A vɛɛn ŋɔ min di 

mu zer nihɛɛta taa awa Koosa dama kɔkɔɔrsi taa bɔnɛ. 

2A val bolzɔɔnɔ naa baa yir "pɔthɛd" chen a la li aa la nɛŋbɔɔ naa baa yir Bɛn-Hinɔm 

chen. Doonee muu zi la mɔɔli laaboor naa o kaa kpa a nyɛ min chen. 

3O funɛ ŋɔ minnu di mu ŋɔ nan, "Juda tima koorsa awa Jerusalɛm tima, ma cheŋi 

diŋsa aa nu kinkina min naa ya ma Kunyan Koosa naa zene a kaali kina maga kaa ya 

Israɛl tima Koosa chen kpak a kaa sɛm. Mu kaa kpa sibirre a wa bar nɔ, chen ni naa 

maga nu o wɛ o bambi zi wa chɔku. 

4Mu kaa ya chenu aku nara taa vɛ min kaa laa jɛɛmi vuga anawara ba nawaalsa piin vɛ 

zim a wɛ. Ba vɛɛnaa kpu banawara vɛ kpak galimsa chene. 

5Ba vɛɛn sa biŋbiŋsiwa a nyɛ Baal ni di ba kpa ba bisa a laa kɔɔri un, amaa mu ka wa 

lisi chen mu bambi ni a biksi ba di mu wa biksi ba di baa tum chen. 

6Adaha saha wau baa zi bu vɛ waa yir bar nɔ Tofɛf koo Bɛn-Hinɔm nɛŋbɔ, amaa kaa 

ki yir un nɛŋbɔɔ naa ni baa kɔriki nara. 

7Bar nɔ ni mu zi wa chɔk Juda tima awa Jerusalɛm tima vɔusi tau a ta. Mu zi wa nyɛ 

ba dɔma nyaŋi bau ali laal ni a kpu ba, chen ni zimebisa awa sela zi wa di ba bara tau. 

8Mu zi wa nyɛ chen sibir tagin tu tɔha ti niu, chen ni naa maga laa kaali kaa na o zi ya 

un tuchɔka awa alaazibu. 

9Ba dɔma ta zi wa go bau wa kaali aa luk ba kpu ba. Chen ti zi wa tagniu hali a nyɛ 

nibinsa banawara nyɛn tɔha ti ni chen burigi aa se dɔŋa awa ba bisa.” 

10Saha tirɛ ya Kunyana Koosa fun ŋɔ di mu chɛɛki tɔk naa chiŋɛ banawara tiŋ min a la 

doon suwachak ni chen. 

11Kaa ŋɔ ba di ya Kunyan Koosa naa zene a kpak kpok awa yiko a kaali kina maga 

chen ŋɔ nanɛ, "Mu zi chɛɛki tɔha nɔ awa o nibinsau a chi chenani tɔk nɔ chɛɛki nan. 

Nara zi wa huksi bau hali a la tel Tofɛf, domi tɛɛnɛ waa zi bu wa nyɛn baa huk ba. 

12Mu vɔwu di mu zi nyɛ tɔha nɔ awa o nibinsa chi Tofɛf. 

13Jerusalɛm tima damsa awa Juda tima koorsi damsa awa damsa nawara ni baa jɛɛmi 

vuga awa wullɛ chen maga zi wa doŋu a chi Tofɛf.” 

14Doonee mu fun gil Tofɛf doonani ya Kunyana Koosa fun ŋɔ di mu la mɔɔli o 

sɛmsɛma ti chen a la chiŋi Koosa bar jɛɛmi dama ti salbaan ni a ŋɔ nara taa maga ni, 

15di ya Kunyan Koosa naa zene a kpak kpok a kaali kina maga chen kaa ya Israɛl tima 

Koosa chen ŋɔu, "Mu zi kpa diŋlɛrigi naa maga mu vɔu chenu a wa tɔha nɔ awa tɔ 

wisa nawara go un chen maga ni, domi ma diŋsa wara nu wɛ, chendaha ma vɛ di ma 

wara nu mu wati." 

JERIMAYA 20 

1Saha naa Koosa dama kɔkɔɔr naa funɛ ya Ima be baa yir Pasa ka o ya Koosa bar 

jɛɛmi dama ti nihɛɛ chen fun nu ka muu mɔɔli laaboora ti. 

2O funɛ nyɛ ba tuk minnu kaa kpa zɔglɛ a du min a dugli Bɛnjaman bolzɔɔnɔ naa funɛ 

nyɛn Koosa bar jɛɛmi dama ti ni chen. 

3Chɔɔsa funɛ wa pusi ka Pasa fun lisi zɔglɛ ta ali min ni, mu funɛ ŋɔ unnu, "Ya 

Kunyana Koosa du i sɔn Pasa, sɔn naa o du hin chen ya hansur tagin ali bar maga ni. 

4Ya Kunyana Koosa ti titi ŋɔu, 'Mu zi nyɛ i ya hansurau a nyɛ i wa i chɛnsa ni. I kaa zi 

wa nau ka ba chɛnsa kpu ba maga wa takoobi ni. Mu zi kpa Juda tima magau a du 

Babilɔn tima nisa ni o kpa ba kaali o pulim a la tɔ dɛ. 

5Mu zi vɛɛn nyɛ ba dɔma ta hasi tɔha nɔ nisa ki damata maga awa ba kapatisau a kaali 

Babilɔn pulim. 

6Pasa, i wa i walɛ maga kaa wa gbaariu ba kpa ma a kaali Babilɔn pulim ti. Doonee i 

zi wa siu ba sogli hin awa i chɛnsa nawara i suni wɛ ba wati chen.' “ 

7Saha tirɛ Jerimaya fun ŋɔ, "Mu Kunyana Koosa, i mur minnu, i kpak kpoku a kaali, 

amaa nara maga kpak minnu aa ya asaasi kaa laa mɔm min. 

8"Saha naa mu kaa sɛm sɛma mu tɛsiu aa ŋɔ, 'Sibir taginnɛ.' Mu Kunyan Koosa nara 

kuraa mɔm minnu aku muu laa mɔɔli i laaboor weri ti daha. 

9Saha naa mu wa ŋɔ di mu zi sugli i sɛmsɛm tiu, o yaa suksi minnu a chi din mu luku 

chenani mu zi ya kaa kpak kanyita. 

10Mu yaa nuu ka baa nyumsi luksa maga aa ŋɔ, 'Hansur tagin nyɛn luksi maga ni, ma 

nyɛ ya la ŋɔ ya nihɛɛta ni.' Hali mu chɛn birige yaa kaniu aa pɔ mu cheli aa ŋɔ di o 

waa gali ya na un a kpak, 

11amaa mu Kunyana Koosa hin nyɛn mu wati wa i kpok ti ni, chen ni banawara laa 

muksi min chen waa ki nyaŋi min. Baa zi di hiisa naa vɛ kpak bɔu, domi ba waa di 

nyusum, 

12amaa mu Kunyana Koosa, i zamsi narau wa wuti ni, domi i zim kina nyɛn ba 

bambisa niu. Adaha muu sumi hinnu di i bɔ mu walɛ ta chim. 

13"Ma lɔ pɛki boola aa nyɛ ya Kunyana Koosa ti ni, domi waa fosi banawara nyɛn 

muksi ni chen ali tum tagna nibinsa nisa ni.” 

14Ŋɔ nɔɔ a nyɛ a wuzu naa ba fun lul min chen ni kaa sugli wuzu ti wɛ. 

15Ŋɔ nɔɔ a nyɛ nibine naa funɛ nyɛ mu nyana tuha sɔɔni. Saha naa o fun nu di mu ya 

nibabichɛlarɛ chen. 

16O lawa o chi tɔsa nawara ya Kunyan Koosa chem a chɛɛki kaa vɛ ɔm a siki chenu. 

Koosa laa zi nyɛ o bara ki wi chɔɔsi maga kaa ki nu chɛɛma ali laal ni, 

17domi o waa fun kpu min sari ka ba zi lul min, chen ni mu niin lo faa zi ya mu 

huklau. 

18Mu wa zim kinkina nyuu ni ba fun lul min, mu kur nyɛn wumukse awa tuchɔk awa 

hiisa nɛɛ saha maga. 

JERIMAYA 21 

1Saha tirɛ kankoor Zɛdikaya fun tum ba wa yir min Pasa naa funɛ ya Malkija be awa 

Koosa dama kɔkɔɔr naa funɛ ya Maasɛya be baa yir Zɛfanaya chen fun ŋɔ, 

2"Muu sumiu, sɛm ya Kunyana Koosa ni a nyɛ ya, domi Babilɔn tima koora kankoor 

Nɛbukadnɛza awa o walɛ wau a wa go ya tɔha ti maga. I sɛm ya Kunyan Koosa ni o 

waa gali o tum o alaazibu tum bɛgim a biksi Nɛbukad nɛza awa o walɛ ba lug nɔɔ.” 

3Saha tirɛ ya Kunyan Koosa ti fun sɛm mu wati mu ka fun ŋɔ nara ta ba tum mu wati 

chen, 

4di ba la ŋɔ Zɛdikaya di ya Kunyan Koosa naa ya Israɛl tima Koosa chen ŋɔu, 

"Zɛdikaya, mu kaa chemu a nyaŋi i lanjimasa nawara laa chem Babilɔn tima koora ti 

chen, kaa lagmi lanjimasa taa laal ki cheme ta ali tɔha ti ni. 

5Mu zi kpak mu kpok awa mu paan tagin tiu, amaa mu zi kpa mu tuchɔk tiu a chem 

ma. 

6Mu zi wa lisi ki nyine nawara maga nyɛn ma tɔha ti ni chen maga miisau. Hali 

nibinsa awa sela magkpaa wa wichɔti tagin ni, 

7amaa i wa banawara fosi ali laali ti ni, awa banawara fosi ali lɔsa awa wichɔta ti ni 

awa i walɛ awa i nihɛɛta maga mu zi wa nyɛ Nɛbukadneza walɛ taa chem a nyaŋi bau 

a kpu ma maga. O zi kpu ba magau kaa ta ɔm ba siki.” 

8Doonee ya Kunyan Koosa fun ŋɔ min di mu ŋɔ nara taa ni, "Maa nu, min naa ya ma 

Kunyan Koosa chen kaa nyɛ ma ma tutɔrɛ ma lisi nyinbaan naa laa la miisi bar awa 

naa laa la siu bar chen ki digi. 

9Naa maga kpalimi tɔha ti ni o zi wa kɔŋi o miisau ali laal ni koo namsi awa wichɔta 

ni, amaa naa maga wa kpa o titi li a la nyɛ Babilɔn tima taa go ba tɔha ti wa kaali chen 

ni, o waa zi kɔŋi o miisa.” 

10Ya Kunyan Koosa funɛ vɛɛn ŋɔu, "Mu vɔu mu bambi niu di mu waa zi gil tɔha nɔ 

tima miisa a nyɛ ba, amaa mu zi kpa bau a du kankoor Nɛbukadnɛza nisa ni ba chɛɛki 

un kaa suk din du un ni.” 

11O vɛɛn ŋɔ Juda tima dama naa laa di koor chen ni, "Maa nu sɛm sɛma naa ya 

Kunyana Koosa sɛm. 

12Israɛl tima, ma cheŋi diŋsa a nu chenani ya Kunyan Koosa sɛm. Maa ŋɔ wuti chɔɔsi 

pusa maa kaa la banawara baa fuksi chen aa ta, ma vɛ ya chen ma tum tagna ta zi wa 

nyɛ mu paan siu a du ma ni a chi din. 

13Ma Jerusalɛm tima, ma waa kanɛ nɛŋbɔɔsa nyuuna ni, a nyɛn buudaha a kaali nara 

kaa laa daŋni sɔn di nandigi waa ki chem maa laal a nyaŋi ma aku kinawara laa kok 

ma nan daha. Mu ka kaa ŋɔ mau di mu zi wa siu a chem ma laal. 

14Mu kaa zi vɛɛn wa lɛrigi ma diŋsau aku chenani ma tum chen daha. Mu zi wa suk 

dinu a du ma bar kani ti ni o di kina maga. Min naa ya ma Kunyana Koosa chen sɛm 

chen." 

JERIMAYA 22 

1Ya Kunyana Koosa fun ŋɔ min di muu la Juda tima koor dama naa yaa Devid niha 

chen a la ŋɔ o nihɛɛti ta awa Jerusalɛm tima taa ni di ba cheŋi diŋsa a nu ya Kunyan 

Koosa sɛmsɛma. 

3"Min naa ya ma Kunyana Koosa chen ŋɔ mau di maa tum chenani ya wuti kaa ki kok 

banawara baa fuksi chen ali fuksi ti ni. Ma taa muksi hɔɔra awa sunsa awa luhaana 

kaa ta vɛɛn ki lisi banawara vɛ kpak galimsa chen miisa. 

4Ma tum chenani mu biksi ma nan, Devid niisisa ta zi kur ki di koorsau kaa vɛɛn val 

koor dama na bolzɔɔnɔsa aa li wa ma zaagna ni, 

5amaa min naa ya ma Kunyana Koosa chen ŋɔ ma wutiu di ma vɛ mu nɔɔ ti mu zi nyɛ 

ma koor dama nɔ burigi dicheu. 

6"Mu wati, Juda tima koor dama ti weru a chi Giliad pulim awa Lɛbanɔn bɛ ta, amaa 

mu zi nyɛ o wa burigi nyaabaan naa nara vɛ nyɛniu, 

7domi mu kaa tum narawa ba la chem un a nyaŋi. Ba maga kaa zi wa kpa ba gateresau 

a wa ŋmɛnsi doon bugil were tau a dau a suk din du. 

8"Chen gantɛl ni hɔɔr damata zi waa kaaliu kaa ki pɛɛsi dɔŋa kina nyɛ ma Kunyan 

Koosa tum nan sibir zenzen nɔ a nyɛ tɔha nɔ tima ni. 

9Saha ti baa zi wa zim di tɔha ti tima vɛ min naa ya ba Koosa chen chiksi kaa laa 

jɛɛmi vuga.” 

10"Juda tima, ma taa wi kankoor Josaya lu dama ni, amaa ma tau ki wi aku o be 

Joahas daha, domi ba kpa un aa lau di o ta bu bur waali.” 

11Chenani ya Kunyana Koosa fun sɛm kpaa la Josaya be Salum chen wɛ saha naa o 

fun wa di o nyana koora ti. O li banɔu a kaali a bu vɛ kaa bur waali. 

12O zi nyɛn doon pulim ti niu hali a wa siu dooni. 

13Sibirha nyɛn nibine naa vɛ kpa wuti a sa o dama awa nibine naa yaa nyɛ o walɛ tum 

a nyɛ un yɔri ka o vɛ bɔ ba chen niu. 

14Sibirha vɛɛn nyɛn nibine naa yaa kani a ŋɔ, "Mu zi sa damau o kpak dɛ damata ka 

bɔnɛ nyɛn buudaha ni." O yaa kpa tokorosau a du o dama ti ni a kpa kin a ta a a sɛɛri. 

15O wa ya di i kaa kpa taabo daa were a kpaasi i dɛ chen kaa nyɛ i ya koor weri a kaali 

bɔnɛ. I nyana funɛ nyɛn nyɛni weriu aa tum wa wuti aa di nyusum saha maga. 

16O waa yaa funɛ muksi nyausa, chendaha o wɛ maga funɛ la suwachakrɛ chen laa 

biksi di nar zim ya Kunyana Koosau, 

17amaa i waa titi wɛɛwa ii daŋni aa lisi banawara vɛ kpak galimsa miisisa kaa laa 

muksi nyausa. 

18Chendaha lalaknɔ nanɛ ya Kunyana Koosa fun sɛm Jehoakim naa funɛ ya Josaya be 

kaa ya Juda tima koora chen wɛ, "Nandigi waa zi wi o lu dama ni koo a lisi o bambi ni 

di o siu ti tagnɛu. Nandigi waa zi waa wi o lu dama ni kaa ŋɔ di o koorre. 

19Baa zi wa kpa unnu a sak kakuma ni a kpa un a li Jerusalɛm gantɛl a li ta.” 

20"Jerusalɛm tima, maa la Lɛbanɔn a laa mɔɔli kinkan ali Basan awa Abarim pulimsi 

ni, domi ba nyaŋɛ ma dɔma tau. 

21Saha naa ma funɛ di nyusum chene ya Kunyana Koosa fun sɛm sɛma ma wati, amaa 

ma funɛ vɛu di ma waa zi nu o nɔɔ, domi ma piinsaa ya chene ali ma nyɛni maga ni. 

22Peha zi wa pa ma nihɛɛta tau a kaali ka ba kpaksi ba a la far ali laal ni. Ma tɔha ti 

tima zi wa di hiisau, aku tum tagna nawara ma tum chen daha. 

23Ma yaa dɛɛsiu aku da kpoka naa ma kpa a li Lɛbanɔn aa wa chen daha, amaa saha 

naa bar wiha wa zu ma ma wɛ zi wa ya sikiu a chi nihaan naa laa duuri.” 

24Nanɛ ya Kunyana Koosa fun vɛɛn ŋɔ Jɛhoakim be naa ba funɛ yir Jɛhoakin ka o ya 

Juda tima koora chen, "Hali i fa ya gbin weri a nyɛn mu nin ni, chenani mu ya Koosa 

naa nyɛn wa mu miisa ni nan mu zi lisi unnu a ta. 

25Kaa kpa hin a nyɛ nibinsa banawara ii ɔm di baa zi wa kpu hinnu chen ni. Mu zi wa 

kpa hinnu a nyɛ kankoor Nɛbukadnɛza naa ya Babilɔn tima koora chen awa o 

lanjimasa ni. 

26Mu zi muksi i wa i niinau ma chɔ kaali pulim digi a la nyɛn. Maa zi wa la nyɛn 

pulim naa ni ba vɛ lul mau hali a wa siti dooni. 

27Maa zi waa daŋni ma na pulim nɔu, amaa ma waa ki wa bur wa.” 

28Mu fun ŋɔ, "Lalaknɔ kankoor Jɛhoakin zi chi tɔk naa yaa chɛɛki ba kpa a yo a ta ka 

nandigi bu vɛɛ daŋni chene. Chendaha ba chuŋi o wa o bisa a kaali pulim digi naa ba 

vɛ zimi chen. 

29Tɛɛnɛ nɔ nibinsa, maa nu chenani ya Kunyana Koosa sɛm, 

30'Baal nɔ ta yɔriu a nyuksi o bisa. O waa zi bu di nyusum ali o wɛɛ ni. O ka waa zi bu 

kpak niisisa ba dɔ Juda a chi Devid koor bisa. Min naa ya ma Kunyana Koosa chen ŋɔ 

chen.' " 

JERIMAYA 23 

1Ya Kunyan Koosa sɛriya diili ti zi wa tagniu kinkan a nyɛ nibinsa nawara pusi o walɛ 

ta dɔŋa ni chen. 

2Nanɛ Koosa vɛɛn sɛm Israɛl tima ni dɔɔlɛ nawara faa werwa baa nyini o walɛ taa 

chen wɛ, "Ma wara nyini mu walɛ ta kaa pusi ba dɔŋa ni a duŋni ba a ta. Chendaha 

lalaknɔ mu kaa lɛrigi ma diŋsau aku ma tum tagna taa daha. 

3Mu zi lagmi mu walɛ nawara ka chenu ali pulimsi naa ni mu nyɛ ba pusi a la nyɛn 

chenu a kpa ba a wa ba pulim. Baa zi wa lul bisa kinkanu kaa wasi. 

4Mu zi wa lisi narau baa nyin ba a ta bu nyɛ baa ɔm hansura kinkan. Mu ka waa zi bu 

wa lɛrigi ba diŋsa. Min naa ya ba Kunyana Koosa chen sɛm chen.” 

5Ya Kunyan Koosa fun ŋɔ, "Saha wau mu zi wa yisi koora ali kankoor Devid zɔɔnɔ ti 

ni. Koor ti zi wa kpa nɛha awa tum wereu aa di o koor ti. 

6Saha naa o wa di koor ti, Juda tima zi wa fosiu ali ba dɔm nisi ni, kaa nyɛn wa tusɔɔn 

ni. Saha ti baa zi waa yir unnu 'Ya Kunyan naa ya ya ni fosi.' “ 

7Ya Kunyan Koosa funɛ vɛɛn bu ŋɔ nanɛ, "Saha wau nibinsa zi bu vɛ waa hɛɛsi mu 

sɔn kaa ki ŋɔ di min ya Koosa naa nyɛn wa o miisi ni a fun yisi Israɛl tima ali Ijipt 

pulim ni chen. 

8Amaa ba zi tau waa yir mu sɔnu kaa ki ŋɔ di min funɛ yisi Israɛl tima ali pulim nyuha 

awa pulim bɔnɛ ni kaa pusi ba ali dɔŋ ni chen. Saha tirɛ baa zi wa kani ba sambir tɛɛnɛ 

ni.” 

9"Mu bambi chɔkɛɛ ka mu bara jigiri aku ya Kunyan Koosa sɛm sɛm ti vɛ kpak doŋa 

chen daha. Lalaknɔ, mu chi nibine naa yaa nyɔ sin kinkan aa dɛɛsi chene. 

10Tɛɛnɛ ti magkpaa suu wa nibinsi banawara laa tum kpok tuma kaa vɛɛ ŋɔ ya 

Kunyan Koosa wa wuti chen ni.” 

11Ya Kunyan Koosa ŋɔ nɔɔrɛ a du tɛɛnɛ ti ni, chendaha o nibinsi maga nyɛn tuchɔk 

nɛɛ ka o kɔsi magkpaa hul. 

12Nyinbaan wisi nawara ba tiŋ chen maga zi wa biriu kaa ki saari. Ya Kunyan Koosa 

fun vɛɛn ŋɔ di, "Mu zi nyɛ maa gbigsi kinau kaa ki chesi. Mu zi kpa diŋlɛrigiu a tu wa 

ba ni a nyɛ ba nyɛn tuchɔk zenzen ni. 

13Tum tagna anawara Samaria tim Koosi witiinsi ta fun tum chen nɛɛnɛ. Ba funɛ kpa 

vug naa baa yir Baal chen sɔnnɛ a te ba wɛ maga ni a nyɛ mu walɛ ta nyuksi ali mu 

nyinbaan ni. 

14Jerusalɛm tima, Koosa witiinsi ta tum tagna ka funɛ kaali chenu. Ba yaa funɛ chɔ 

dɔŋ haanasiwa kaa laa suni wɛ, a vɛɛn suŋi dɔŋa ali tum tagna bar tumi ni. Chendaha 

ba magkpaa funɛ kur ya tum tagna nitumɛwa. Hali mu wati mu zi ŋɔ di ba tuma funɛ 

tagniu a chi Sɔdɔm awa Gomora tima. 

15"Chendaha min naa ya ma Kunyana Koosa naa zene a kpak kpok a kaali kina maga 

chen ŋɔu di nanɛ mu kaa ya Jerusalɛm Koosi witiinsi ta. Mu zi nyɛ ba ki haasɛ awa ki 

nyɔɔli naa nar zi nyɔ a siu chennu ba nyɔ aku baa vɛɛ di ba waa zi biksi nara ta wa 

nyɛni naa ya Koosi tutɔ chen.” 

16Saha tirɛ ya Kunyan Koosa naa zene a kpak kpok a kaali kina maga chen fun ŋɔ, 

"Ma taa nu mu witiinsi taa wati. Baa mur mau kaa laa sɛm ma ba bambi tutɔ sɛma.” 

17Ba yaa ŋɔ banawara vɛɛ daŋni mu wɛ chen nanɛ. Ya Kunyan Koosa ŋɔu di, "Maa zi 

na tusɔɔnau. Banawara kaa tiŋ ba bambi tutɔ wɛ chen ba yaa ŋɔ ba nanɛ. Wudigi waa 

zi na ma. 

18"Amaa ba nandigi wato a kpak saha di o la nu ya Kunyan Koosa sɛmsɛm ti. 

19Ya Kunyan Koosa paan ti chi dopere, peha ti zi wa kpoku a wa tu wa tum tagna tim 

ta nyuu ni. 

20O zi wa tum chenani o daŋni o tum chennu ka peha ti zi peti. Saha tirɛ o walɛ ta zii 

zi wa zim chen mun nɛnɛ.” 

21Saha ti ya Kunyan Koosa ti zi wa ŋɔ nanu, "Mu waa fun tum Koosi witiinsi ta, amaa 

ka ba titi fun la. Mu ka waa fun kpa sɛmsɛm digi a nyɛ ba di ba la sɛm, amaa yɔri ka 

ba fun la kpa mu sɔn aa sɛm. 

22Ba fa funɛ zim mu lisi naa sogli chen, ba faa zi fun lau a la kpa mu laaboora a nyɛ 

mu walɛ taa ni kaa yisi ba ali ba tum tagni taa tumi ni. 

23"Mu ya Koosa naa nyɛn bar maga nɛɛ, mu wato bar bɛgim. 

24Mu nyɛn buudaha awa tɛɛnɛ ni, chendaha nandigi waa ki sogli bar digi ni ka mu vɛ 

na un. 

25Mu zimu di mu witiinsi nawara sɛma muu sɛm nan funɛ kpa mu sɔn tiu aa suni wɛ 

kaa laa ŋɔ di min kpa chen sɛmsɛm ti a nyɛ ba ali ba deesisi ni. 

26Yɛrɛ nan Koosi witiinsi naa kaa mur mu walɛ naa a magwa ba nusun wɛ naa ni? 

27Ba baadi ba deesisi ta zi nyɛ mu walɛ ta sugli mu wɛu a chi ba nyama funɛ sugli mu 

wɛ kaa laa jɛɛmi vug naa baa yir Baal chen. 

28Koosa witiin naa yaa chɔ a deesi a na sɛmsɛm digi kaa kaa sɛm o ŋɔ di o deesu. Naa 

kaa chɔ o bar chɔɔli ni ka mu kpa mu sɛmsɛm ti nyɛ un, o vɛɛn har kaa sɛm un wa 

wuti ni. Muu daŋni ma zimu di minkɔli awa mɛ waa ki chi dɔŋa. 

29Mu sɛmsɛm ti chi dinne kaa vɛɛn chi hama, i kpa mou gbɛntɛl o yaa wurimiu. 

30Mu wa jɛɛgi a nyɛ banawara yaa buksi ba dɔŋtima sɛmsɛma a laa sɛm kaa ŋɔ di min 

kpa chen sɛmsɛm ti a nyɛ ba chen. 

31Mu wa vɛɛn jɛɛgi a nyɛ mu witiinsi nawara yaa sɛm ba titi sɛmsɛma kaa ŋɔ di ali mu 

watɛɛ chen. 

32Maa nu chenani min naa ya ma Kunyan Koosa chen sɛm, mu wa jɛɛgi a nyɛ Koosi 

witiinsi nawara yaa biksi ba deesisa kaa laa suni wɛ chen ni. Ba yaa ya chene a nyɛ 

mu walɛ ta nyuksi ali mu nyinbaan ti ni ka ba kani aa daŋni sɔn. Min naa ya ma 

Kunyan Koosi chen ŋɔ nanɛ. Mu wa tum ba bar digi ni, mu ka wa biksi ba nyinbaan di 

baa la bar digi.” 

33Ya Kunyan Koosa fun yir min a ŋɔ, "Jerimaya, saha naa mu walɛ ta digi koo witiinsi 

taa digi koo kɔkɔɔrsi ta digi wa yir hin a pɛɛsi di ya Kunyan Koosa laaboor ti ya, 

baŋnɛ i ŋɔ chen tiin? Di i ya kuunsirɛ a nyɛ ya Kunyan Koosi ni, chendaha o kaa yisi 

hinnu ali o suwachak ni. 

34Hali mu walɛ ta digi koo kɔkɔɔrsi ta digi koo mu witiinsi ta digi wa magsi a sɛm 

sɛma a ŋɔ di ya Kunyan Koosi kuunsa, mu zi wa lɛrigi chen tiina awa o walɛ diŋsau, 

35amaa nara maga yaa tau ki pɛɛsi o dɔŋtima awa chɛnsa a nee yɛrɛ ya Kunyan Koosi 

ŋɔ. 

36Chen zi wa nyɛ ba gil ya Kunyan Koosi kuunsi ti sɔn yiriu, aku baŋ daha naa maga 

wa yir chen, o zi nyɛ tiin chuŋi bun yugau. Nara ta magkpaa bur ya Kunyan Koosa 

naa zene a kpak kpok a kaali kina maga kaa ya ba Koosa naa nyɛnɛɛ wa o miisi chen 

mun niu. 

37Doonee Jerimaya fun pɛɛsi Koosi witiinsi ta, 'Yɛrɛ ya Kunyan Koosa ŋɔ ma?’ 

38"Ba ka wa vɛ mu chiksi ti kaa ŋɔ di ya Kunyan Koosi bun yug ta koo o kuunsi ti i ŋɔ 

ba di. 

39Mu zi wa pa bau awa ba tɔsi nawara o fun kpa a nyɛ ba nawaalsi ni chen a yo a ta 

bar boli ni ka ba ta bu gbɛr un. 

40Mu zi wa nyɛ ba di hiinsi naa vɛ kpak petiu, chen ni ba waa zi sugli." 

JERIMAYA 24 

1Saha naa kankoor Nɛbukadnɛza fun zer Jehoakim be kankoor Jɛhoakin naa funɛ ya 

Juda koora chen a li Jerusalɛm a kaali Babilɔn awa Juda nihɛɛta awa zimzimsa chen 

ya Kunyan Koosa funɛ biksi min chenchisa alɛ naa ba fun kpa bugil naa baa yir "fig" 

chen nɔna a su ali Koosa bar jɛɛmi dama ti ni. 

2Nɔn were funɛ nyɛn chɛnchise naa mu fun te na chen ni, amaa naa mu fun tiŋ gantɛl 

a na chen waa nɔna ta funɛ pɔu wa diili. 

3Saha tirɛ ya Kunyana Koosa ti fun pɛɛsi min, "Baŋnɛ i na?" Mu fun ŋɔ un, "Mu na 

'fig' nɔniwa, ki were ta werwa diiliu ka ki tagni ta ka vɛ werwa diili.” 

4Doonee o fun ŋɔ min, 

5"Min naa ya ma Kunyana awa Israɛl Koosa kpa nibinsa nawara ba fun zer a la 

Babilɔn pulim chen chi 'fig' nɔna anawara wer chene, domi mu zi nyini bau nɛnɛ. 

6Mu zi nyini bau a kpa ba a bur wa tɛɛnɛ nɔ a nyɛ baa gbaari kaa taa bur gantɛl. 

7Mu zi nyɛ ba zimu di min ya ba Kunyana. Saha ti baa zi wa ya mu nibinsau ka mu ka 

ya ba walɛ, domi baa zi wa burigi a tiŋ minnu wa ba bambisa maga ni. 

8"Amaa Juda tima koora naa baa yir kankoor Zɛdikaya chen wara awa o nihɛɛta ta 

awa banawara kpalimi Jerusalɛm nɔ ni chen, mu zi wa nyɛ ba nyɛni chi nɔn tagna tau. 

9Mu zi wa du ba sibirhau a nyɛ pulim bɔnɛ nibinsa maga na hansura kpak ba nibinsa 

zi wa ya ba asaasiu kaa ki yir ba sɔn tagna bar maga ni. 

10Mu zi wa nyɛ laal chel ba niu a nyɛ ba namsi a wa peti ba maga." 

JERIMAYA 25 

1Josaya be Jɛhoakim funɛ di Juda koora a wa tel bunsa anaasi wuzu, mu funɛ na 

sɛmsɛmnɛ ali ya Kunyana Koosa wati kpaa la Juda tima wati. Saha ti di kankoor 

Nɛbukadnɛza funɛ di koora bun bɛgimnɛ ali Babilɔn pulim ni. 

2Jerimaya fun ŋɔ ba, "Bun fumlɛ daatora a li bun fidaatura saha, 

3Amɔn be Josaya fun ya Juda tima koora hali a wa tel saha nɔ. Ya Kunyana Koosa 

funɛ sɛm sɛmau mu wati mu ka ha wa vɛ o nɔɔ. 

4Hali ya Kunyana Koosa yaa tum o witiina o waa sɛm sɛma ma wati chen maga ma 

waa yaa nu. 

5Ba yaa waa ŋɔ mau di ma gil ma tum tagni nyinbaan ti kaa ki tum tum were chen ni, 

o zi nyɛ ma nyɛn tɛɛnɛ naa o fun kpa a nyɛ ma nawaalsa ni chenu. 

6Ba yaa fun ŋɔ mau di ma taa jɛɛmɛ vursa a nyɛ Koosa paan ki siili, Ma fa funɛ nu ya 

Kunyana Koosa nɔ. O fa waa zi lɛrigi ma diŋsa, 

7amaa ya Kunyana Koosa ti titi ŋɔu di ma vɛ o nɔɔ nuuliu, amaa kaa laa jɛɛmi vuga a 

nyɛ o paan si. Chen nyɛ maa na diŋlɛrigi ti chen.” 

8Maa vɛ di ma waa zi nu o nɔɔ chen daha ya Kunyana Koosa ti ŋɔu, 

9"Mu zi tum Babilɔn tima koora kankoor Nɛbukadnɛza o kpa o walɛ a wa chem Juda 

tima awa tɔsa nawara go un chen wa laal ni. Mu zi wa nyɛ ba chɛɛki pulimsa ta magau 

kaa ta o nibinsa ta wa yɔri. 

10Mu zi wa nyɛ ba tusɔɔna ti burigi tu chɔku. Ba waa zi bu wa na nu aa du ba fitinsa 

ni. Saha ti diwe ka waa zi bu wa nyɛn. 

11Saha ti tɛɛnɛ nɔ maga zi wa chɔ huli kaa hansura kpak nibinsa maga pulimsa 

anawara go Babilɔn chen nibinsa kaa zi wa tum a nyɛ Babilɔn tima koora ti niu bunsa 

anɔpɛ. 

12Chen gantɛl ni mu zi wa lɛrigi Babilɔn tima awa ba koor ti diŋsau aku ba tum tagna 

taa daha. Mu zi wa chɛɛki pulim tiu kaa nyɛ o chɔ huli. 

13Sibirha naa mu vɔu di mu kpa a du pulim bɔnɛ nibinsa taa ni chen mu zi wa kpa 

chen magau a du Babilɔn ni. Saha naa mu fun sɛm sɛma ali Jerimaya wati chen mu 

funɛ biksi un chen wɛ taa magau ba sɔbi a du tɔn nɔ ni. 

14Mu zi wa bɔ Babilɔn tima tau wa chenani ba tum chen. Saha ti pulimsa kinkan awa 

koorsa kinkan zi wa kpa ba a burigi yosau.” 

15Doonee ya Kunyana Koosa naa ya Israɛl tima koora chen fun ŋɔ min, "Sin naa su 

gbagme nɔ chen ya mu paan ti. Zer aa la a la nyɛ pulim bɔnɛ nibinsi ta ni ba nyɔ. 

16Saha naa ba wa nyɔ sin ti a peti ba bambisa zi waa butiu aku laal naa mu kaa kpa a 

du ba ni chen daha.” 

17Doonee mu fun la gbagme ti ali ya Kunyana Koosa nin ni a fun kpa a la nyɛ pulim 

bɔnɛ nibinsa nawara wati o tum min chen ni. 

18Jerusalɛm tima awa Juda tima awa ba nihɛɛti taa maga funɛ nyɔ gbagme ti sin tiu. 

Chendaha baa pulim ti zi wa burigi nyaabaanu ka hansura zu nara maga a nyɛ ba kpa 

ba sɔn aa ŋɔ nɔɔsa. 

19Banawara funɛ gbaari a nyɔ gbagme ti sin ti chen sɔna nɛɛnɛ: Ijipt tima koora awa o 

nihɛɛta awa Ijipt tima maga, 

20awa ba hɔɔra ta Us tim koorsa maga. Filistia tima tɔsa nawara ba funɛ yir Askɛlɔn, 

Gaza, Ɛkrɔn awa Asdɔd tima nawara funɛ ka chen koorsa maga, 

21awa Idɔm tima, Moab tima awa Amɔn tima maga, 

22Taaya awa Saidɔn tima koorsa maga, Mɛditareniɛn tima koorsa maga, 

23Dɛdan tima, Tɛma tima awa Bus tima maga. Banawara yaa fun koti ba nyuksa aa ta 

chen maga, 

24Arab tima koorsa maga. Tɔsa nawara funɛ nyɛn nyaabaan ni chen koorsa maga, 

25Zimri tima, Elam tima awa Miid tima koorsa maga. 

26Pulim nyuha tɔsa nawara funɛ dugli awa anawara vɛ duglɛ awa nawara bole chen 

koorsa maga. Pulimsa nawara funɛ nyɛn tɛɛnɛ ni chen maga funɛ nyɔ gbagme ti tuha 

sin tiu. A gantɛl ni see Babilɔn tima koora nyɔ gbagme ti ni. 

27Saha tirɛ ya Kunyan Koosa fun ŋɔ min, "Ŋɔ nara taa ni di min naa ya Koosa naa 

zene a kpak kina maga yiko chen ŋɔ di baa nyɔ gbagme ti tuha sin ti hali a waa dɛɛsi a 

wa chesi a luku siili, domi mu kaa nyɛ ba dɔmwa wa chem ba laal. 

28Ba wa vɛ di ba waa zi la gbagme ti a nyɔ i ŋɔ ba di mu ŋɔ di see ba nyɔ gbaŋ ti ni. 

29Mu titi tɔha ti nɛɛ mu kaa wa piili a kpa laal ti a wa. Mu waa zi wa gil ba ba la yɔri 

see mu lɛrigi ba diŋsa. Mu kaa kpa laallɛ a ta tɛɛnɛ nɔ nibinsa maga ni. 

30"Amaa, i waa Jerimaya, see i mɔɔli sɛmsɛm naa mu kpa a nyɛ hin chen. Kila a la ŋɔ 

nara taa ni di ya Kunyana Koosa taa zi wa li buudahau a wa a chi nasɛha a wa tɛsi o 

walɛ. O zi wa tɛɛsiu a chi naa laa il bugil nɔna. Tɛɛnɛ nɔ nibinsa maga zi wa nu o wɛu. 

31O taa ti kaa zi wa chɛɛmiu aa la tɛɛnɛ nɔ luksa maga. Ya Kunyan Koosa wa pulim 

bɔnɛ nibinsa ta kpak sɛmwa. O zi wa kpa nibinsa magau a wa kooto sɛm bar diili a 

nyɛ ba lisi tum tagna nibinsa ta miisisa.” 

32Ya Kunyana Koosa naa kpak yiko awa kpok a kaali kina maga chen ŋɔ di, "Sibirha 

zi kur wa tu pulim bɔnɛ nibinsa ta niu ki bɛgim bɛgima.” 

33Chen wuzu ti wa tel, nibinsa nawara ya Kunyan Koosa lisi ba miisisa chen zi wa chɔ 

damtilasa niu. Nandigi ka waa zi wa wi ba lu damsa ni nandigi ka waa zi zer ba a 

sogli. Baa zi kur wa chɔ tɛɛnɛ niu a chi nu bin. 

34Ma banawara ya suwachak tima awa piisi gbaŋsa maa wi kaa chɔ tɛɛnɛ ni aa bilimsi, 

domi saha telu wa ma kɔriki ni. 

35Baa zi wa kuti mau a chi namkɔɔsi kpu namɛ aa kuti. 

36Ma nyɛ ma tusa chɔk maa wi kaa ki fɔuli, domi ya Kunyan Koosa kpa paan nɛ a 

chɛɛki pulim bɔnɛ nibinsa ta a nyɛ ma tɔha ti tima nyɛn tu chɔk ni. 

38Ya Kunyana Koosa vɛ o walɛ tau a ta a chi gbogimta chɔ li kaa ka o dama. Laalsa 

awa Koosa paan ti nyɛ pulim ti burigi nyaabaan nɛ. 

JERIMAYA 26 

1Saha naa Josaya be Jɛhoakim fun di Juda tima koora a peti. 

2Ya Kunyana Koosa funɛ ŋɔ minnu, "Chiŋi mu bar jɛɛmi dama ti salbaan ni a mɔɔli 

chenani maga mu biksi hin di i la sɛm Juda tima taa ni chen maga. Ta wa sugli kindɔŋ. 

3O waa gali nara ta wa nu a chɛrigi ba bambisa ali ba tum tagna taa ni. Ba ka wa ya 

chen, mu waa zi bu kpa sibirha a du ba ni.” 

4Ya Kunyana Koosa ti fun ŋɔ min di mu la sɛm nara ta ni nan, "Min naa ya ma 

Kunyana Koosa chen ŋɔ di ma tiŋ mu nɔɔ aa nu mu biksisa. 

5Kaa ki nu sɛma anawara mu tum mu witiinsa ta ba waa sɛm ma chen. Saha maga ma 

wara tiŋ chenani maga baa sɛm ma chen. 

6Ba vɛɛ di ma waa zii nu ba sɛma ta mu zi ya mu bar jɛɛmi dama ti chenani mu fun 

piin ya ali Salo ni chenu, chen ni ma nyɛni zi ya yɔriu a chi ba ŋɔ nɔɔ a nyɛ ma.” 

7Koosa dama kɔkɔɔrsa, Koosa witiinsa awa nara ta maga funɛ chiŋiu a nu chenani 

maga mu sɛm chen. 

8Saha naa mu fun wa sɛm laaboora naa ya Kunyana Koosa kpa nyɛ di mu wa sɛm 

chen ba funɛ kpa minnu a tɛsi a ŋɔ, "See ya kpu hin aku i sɛm sɛma ti daha, 

9domi i kpa Koosa sɔnnɛ a ŋɔ di Koosa bar jɛɛmi dama ti zi wa chi Salo ka tɔha nɔ wa 

chɛɛki nandigi bu vɛ nyɛn un ni." Saha ti nara ta fun wa kaali go min. 

10Saha naa Juda tima nihɛɛta fun nu chen ti ba funɛ chɔu a li koor dama a kaali a la 

val Koosa bar jɛɛmi dama ti bol zɔɔnɔ fali ti a zu kani ba bar kanɛ ni. 

11Saha tirɛ Koosa dama kɔkɔɔrsa awa o witiinsa ta fun ŋɔ nara ta awa ba suwachak 

tima taa ni, ba fun ŋɔ, "O werwa ya kpu baal nɔu, domi o sɛm sɛm taginu a nyɛ ya 

tɔha nɔ tima ni. Ba gbaan diŋsa ka nu chenani o sɛmu.” 

12Saha tirɛ mu fun ŋɔ, "Ya Kunyan Koosa ŋɔ di mu wa sɛm chenani muu sɛm nan 

maga. 

13See ma chɛrigi ma nyɛni ti awa tuma anawara maa tum chen, chen ni Koosa gbaan 

zi gil ma tum tagna a pɛŋ mau. 

14Mu nyɛn ma nisi nee, adaha ma ya min chenani maga maa daŋni ma ya, 

15amaa muu daŋni ma zimu di ma kpu min maa zi kpak galimsau, domi ya Kunyana 

Koosa tum min.” 

16Doonee nara taa maga fun sɛm, "Baal nɔ kpa Koosa sɔn nɛ aa sɛm, adaha ya waa zi 

kpu un.” 

17Chen gantɛl ni, nihɛɛta ta bɔnɛ funɛ si chiŋiu a ŋɔ zɛmɛ taa ni, "Saha naa Hɛzikaya 

fun ya Juda koora chen, Koosa witiina naa ba funɛ yir Maika ali Mɔrɛsɛf ni chen funɛ 

sɛmu di ya Kunyana Koosa naa zene a kpak kpok awa yiko a kaali kina maga chen ŋɔ 

nanɛ, 'Baa zi wa chɛɛki Jerusalɛm o chɔ gbanpulim a chi nar par ŋmaha. Ka Koosa bar 

jɛɛmi dama kunkule ti ka wa burigi du.’ 

19"Kankoor Hɛzikaya awa Juda tima ta waa fun kpu Maika, amaa Hɛzikaya funɛ nyɛ 

Koosa wa jirimau kaa laa sumi o gil pɛŋi. Chendaha Koosa funɛ chɛrigi sibirha 

kinkina o fun kaa kpa a wa un ni chenu.” 

20Yuria naa funɛ ya Sɛmaya be a li Kiriaf-Jɛarim chen gbaan funɛ sɛm tɔha nɔ sɛmau 

a chi chenani Jerimaya sɛm nan. 

21Saha naa kankoor Jɛhoakim awa o nihɛɛta awa o lanjimasa fun nu chenani Yuria fun 

sɛm chen, koora ti funɛ daŋni o kpu unnu, amaa Yuria funɛ chɔu a kaali Ijipt pulim. 

22Doonee kankoor Jɛhoakim fun tum nara di ba la yir Yuria ali Ijipt pulim ni. 

23Ba fun la kpak un a wa koora ti fun kpu un a kpa un a yo a dau doonani baa sogli 

nara chen. 

24Amaa Ahikam naa funɛ ya Safan be chen funɛ tiŋ mu gantɛl daha, ba waa fun kpa 

min a nyɛ nara taa ni di ba kpu min. 

JERIMAYA 27 

1Saha naa Josaya be Zɛdikaya fun di Juda koora a wa peti, ya Kunyan Koosa funɛ ŋɔ 

minnu, 

2"Di mu kɔɔri tunturi a du mu baŋna ni, 

3kaa fun vɛɛn ŋɔ min di mu kpa laaboora a la nyɛ Idɔm, Moab, Amɔn, Taaya awa 

Saidɔn tima koorsa ni.” 

4Ya Kunyan Koosa naa zene a kaali kina maga chen ŋɔ minnu di mu la ŋɔ ba di nanɛ 

o sɛm, 

5"Mu yiko zenzen tire mu kpa a naami tɛɛnɛ nɔ awa nibinsa awa sela nawara nyɛn un 

ni. Mu ka kpa un aa nyɛ naa ni mu tuha tɔɔrirɛ. 

6Mu kpu pulimsa naa maga nibinsa a du mu tumtumna naa ya Babilɔn tima koora baa 

yir Nɛbukadnɛza chen nisa niu. Hali mu vɛɛn nyɛ kɔha sela jɛɛmi unnu. 

7Pulimsa maga nibinsa zi wa tumu aa nyɛ un awa o bisa ni hali a wa tel saha naa o titi 

pulim ti wa chel. Chen saha ti o pulim ti kaa zi wa tumu aa nyɛ pulimsa anawara kpak 

kpok chen ni. 

8"Amaa pulim naa nibinsa vɛ di ba waa zi jɛɛmi un mu zi nyɛ laal tu chen tima niu a 

nyɛ wichɔtisa tu ba ni hali a wa tel saha naa Nɛbukadnɛza wa chem ba a nyaŋi. 

9Ma taa nu ma Koosa witiinsa koo naa maga ŋɔ di o zi koti na ma suwachak wi a ŋɔ 

mau a li ba lure yaali koo ba deesisa ni. Ba maga yaa ŋɔ mau di ma taa nu Babilɔn 

tima koora ti nɔɔ. 

10Baa mur mau, di ba wa duŋni ma a ta pulim bar boli ni. Mu zi wa duŋni mau a ta ba 

chem a nyaŋi ma, 

11amaa pulim naa maga tiŋ Babilɔn tima koora ti nɔɔ mu zi nyɛ o kani o titi tɛɛnɛ niu 

aa par. 

12"Mu funɛ ŋɔ kankoor Zɛdikaya gbaanko chene di o tiŋ Babilɔn tima koor nɔɔ a tum 

ki nyɛ o wa o walɛ ni, chen ni o zi nyɛnu. 

13Kinkina nyɛ maa siti ali laal ni chen nɛɛnɛ. Ya Kunyan Koosa ŋɔ di pulim naa 

nibinsa vɛɛ nu Babilɔn tima koora sɛma chene ba kaa na. 

14Ma taa nu banawara yaa ŋɔ ma di ma taa jɛɛmɛ un chen, domi baa mur mau. 

15Ya Kunyana Koosa titi ŋɔu di o wa tum ba, adaha baa suni wɛɛwa. Adaha o kaa 

duŋni ma awa ma Koosi witiinsa tau ali pulim ti ni ba kpu ma.” 

16Saha tirɛ mu fun ŋɔ Koosa dama kɔkɔɔrsa ta awa nara taa ni di nanɛ ya Kunyan 

Koosa sɛm, "Ma taa nu Koosa witiinsa banawara yaa ŋɔ di, 'Mu bar jɛɛmi dama ti 

malɛ ta kaa buru a wa Babilɔn, domi baa suni wɛɛ wa chen. 

17Ma taa nu ba sɛma, amaa kaa cheŋi diŋsa aa nu ba sɛma, chen ni maa zi nyɛnu. O 

wa werwa tɔha nɔ chɔ huli. Ba sir ya Koosa witiinsa kaa kpak laaboora ba pɛɛsi min, 

domi min ya Koosa naa zene a kpak yiko. 

18Ba sir ya Koosa witiinsa kaa kpak laaboora ba pɛɛsi min, domi min ya Koosa naa 

zene a kpak yiko.' “ 

19Saha naa kankoor Nɛbukadnɛza fun di Juda tim koora naa ba funɛ yir Jɛhoakin ka o 

ya Jɛhoakim be chen a kaali Babilɔn pulim awa Juda awa Jerusalɛm nihɛɛta, o funɛ 

kpa Koosa bar jɛɛmi dama ti tuha kinau a ta. 

21"Ma cheŋi diŋsa a nu chenani min naa ya ma Kunyana Koosa naa zene a kpak kpok 

kaali kina chen sɛm. Kpaa la mu bar jɛɛmi dama ti kina ta ni awa kina anawara funɛ 

ka Jerusalɛm koora dama ni chen. 

22Baa zi wa pa aau a kaali Jerusalɛm a la kpalimi dooni a wa tel saha naa mu gil ba. 

Saha ti mu zi vɛɛn wa kpa aau a bur wa bar nɔ a wa chiksi." 

JERIMAYA 28 

1Chen bun ti naa funɛ yir kankoor Zɛdikaya chen fun di koora bunsa anaasi tiina 

Hanania naa funɛ ya Azu be kaa ya Koosa witiina chen a li Gibiɔn chen funɛ sɛm 

sɛma mu wati ali Koosa bar jɛɛmi dama ti ni Koosa dama kɔkɔɔrsa awa nara ta maga 

funɛ lagmiu ka o ŋɔ min, 

2di ya Kunyana Koosa naa zene a kpak kpok awa kina maga yiko kaa ya Israɛl tima 

Koosa chen ŋɔu, "Mu chɔk Babilɔn tima koora ti yiko ti a tau. 

3Bunsa alɛ tuha ni mu zi kpa Koosa bar jɛɛmi ti kina anawara kankoor Nɛbukadnɛza 

fun kpa a la Babilɔn pulim chenu a kaali Jerusalɛm pulimu. 

4Mu zi vɛɛn wa kpa Juda tima koora Jɛhoakin naa ya Jɛhoakim be chen awa o walɛ 

magau a la Juda pulim, domi mu kaa wa fuksi Babilɔn pulim koora ti kpok tiu. Min 

naa ya ma Kunyana Koosa chen sɛm nan sɛm nɔ.” 

5Doonee Koosa dama kɔkɔɔrsi ta awa nara ta maga fun lagmi ka mu ŋɔ Hanania ni, 

6"Alaazibu! Mu sii suu di ya Kunyana Koosa zi tum nanu. Mu sii suu di o zi nyɛ i 

sɛmsɛm ti ya wutiu a kpa i walɛ ta maga awa Koosa bar jɛɛmi ti kina ta maga a wa ba 

pulim, 

7amaa cheŋi diŋsa a nu kinkina mu kaa ŋɔ hin awa nara ta ni. 

8Koosa witiinsa nawara funɛ sɛm ka mu saha awa i saha zi wa tel chen funɛ sɛm laal ti 

awa wichɔtisa awa namsi ti sɛma, 

9amaa Koosa witiina naa laa sɛm tusɔɔn sɛma, warɛ nibinsa yaa zim di o ya Koosa 

witiinne.” 

10Saha tirɛ Hanania fun lisi kabarka ti ali mu baŋna ni a boriki o maga. 

11Kaa fun sɛm nan nara ta maga suwachak ni, "Ya Kunyan Koosa ŋɔu di kunsa naa 

kankoor Nɛbukadnɛza kpa a du pulim bɔnɛ nibinsa baŋsa ni chen chene o kaa wa toŋ 

un bunsa alɛ tuha ni.” 

12Saha digi gantɛl ni ya Kunyana Koosa fun ŋɔ min, 

13"Mu la ŋɔ Hanania ni. Ya Kunyana Koosa ŋɔu di i waa gali i koti a boti kabarka naa 

ya da, amaa chen ka tumɛ o zi kpa luki kabarkau a wa laari un.” 

14Ya Kunyana Koosa naa zene a kpak kpok a kaali kina maga chen ŋɔu di, "O zi kpa 

luki kabarkau a saksi pulimsa maga nibinsa baŋsa ni a nyɛ baa jɛɛmi kankoor 

Nɛbukadnɛza. Hali sela gbaan zi waa jɛɛmi unnu.” 

15Saha ti mu fun vɛɛn ŋɔ Hanania ni, "Ya Kunyan Koosa wa tum hin ka ii daŋni nara 

na nu nusun wɛ na. 

16Chendaha ya Kunyana Koosa ŋɔu di o kaa lisi hinnu. Chendaha i zi siwu ka bun nɔ 

zi peti, domi i ŋɔ nara taa niu di ba vɛ ya Kunyana Koosa nɔɔ.” 

17Chen buna ti pɛnsa anɔpɛ tiinnɛ Hanania fun siu. 

JERIMAYA 29 

1Saha tirɛ mu fun sɔbi tɔn a nyɛ Koosa dama kɔkɔɔrsa, Koosa witiinsa awa suwachak 

tima awa banawara maga kankoor Nɛbukadnɛza fun kpaksi a kaali Babilɔn pulim 

chen. 

2Saha naa ba fun kpaksi kankoor Jɛhoakin awa o niina awa koor dama nihɛɛta awa 

Juda pulim suwachak tima a kaali pulim digi chene, mu fun sɔbi tɔn ti. 

3Mu funɛ kpa tɔn tiu a nyɛ Safan be naa baa yir Elasa awa Hilkia be naa ba funɛ yir 

Gɛmaria chen. Warɛ kankoor Zɛdikaya fun tum ali Babilɔn tima koora naa baa yir 

kankoor Nɛbukadnɛza chen wati. Tɔn ti funɛ ŋɔ nanɛ, 

4"Ya Kunyan Koosa naa zenee a kpak kpok awa yiko a kaali kina maga chen funɛ ŋɔ 

banawara kankoor Nɛbukadnɛza fun pa a kaali Babilɔn pulim chen nanɛ. 

5'Ma sa damsa a nyɛn kaa ki par aa di ŋmaha ti ki parɛ. 

6Maa kpa haanasa aa lul bisa a nyɛ ma bisa gbaan ki kpa haanasa kaa ki yu baalasa, 

chen ni ba gbaan kaa zii lul bisau. Maa wasi kaa taa bɔɔgi. 

7Maa tum aa kɔɔri tɔha naa mu kpa ma a la chen sɔn. Ma yaa chiŋi ba bar chiŋi ni aa 

sumi min. Ba nyɛni la suwachak ma gbaan nyɛni zi la suwachaku. 

8Min naa ya ma Israɛl tima Koosa awa ma Kunyana chen ŋɔ mau di ma ta nyɛ nara ki 

mur ma di baa na suwachak wɛu ma taa nu ba deesisa ta, 

9domi ba kpa mu sɔn tirɛ aa suni wɛ. Min naa ya ma Kunyana Koosa a a kpak kpok 

awa yiko a kaali kina maga chen sɛm chen.’ 

10"Ya Kunyana Koosa funɛ vɛɛn ŋɔu, 'Saha naa Babilɔn tima bunsa anɔpɛ ta wa gali 

mu zi wa zim ma wɛu a vɛɛn kpa ma a bur la ma dama. 

11Mu zim chenani muu vɔu di mu ya mau. Muu vɔwu di mu nyɛ ma nyɛni kila 

suwachak, chen ni maa zi kpak tahamau ali ma nyɛni ni. 

12Saha tirɛ maa zi wa burigi aa sumi min kaa ki yir min. Mu kaa zi wa nu ma 

wusisumau. 

13Ma waa dɛu min maa zi wa na minnu, domi maa zi waa dɛu minnu wa ma bambi 

magkpaa ni. 

14Maa zi wa dɛu minnu a na ka mu kpa ma a la du mu pulim ni mu zi wa lagmi mau 

ali pulimsa maga ni a kpa ma a li pulim naa mu kpa ma a la chen a wa mu pulim. Min 

naa ya ma Kunyana Koosa chen sɛm chen.’ 

15"Ma yaa ŋɔ di ma Kunyana Koosa tum o witiinsa ali Babilɔn pulim ni. 

16Ma cheŋi diŋsa a nu chenani ya Kunyana Koosa sɛm kpa la koora naa laa nyini 

kankoor Devid walɛ nawara ba fun vɛ kpa a kaali pulim digi chen. 

17Ya Kunyana Koosa naa zene a kpak kpok awa yiko a kaali kina maga chen ŋɔu, 'Mu 

kaa kpa laallɛ awa namsi awa wichɔta a du ma ni. Mu zi wa nyɛ ma chi "fig" nɔna 

anawara chɔkɛ chene. 

18Mu zi kpa laal awa wichɔta awa namsiu a du ba ni, chen ni pulim bɔnɛ nibinsa maga 

zi nau a ɔm hansura. Mu zi vɛɛn wa pusi bau a su bar maga ni nibinsa na hansur tagin 

kpak ba. 

19Chen ti zi wa yau aku ba vɛɛ di ba waa zi nu mu sɛmsɛma naa mu kpa a tum mu 

tumtumsa chen daha. 

20Ma banawara maga mu fun nyɛ ba pa a kaali Babilɔn pulim chen, ma cheŋi diŋsa aa 

nu min naa ya ma Kunyana chen wati.’ 

21"Ya Kunyana Koosa naa zene a kpak kpok awa yiko a kaali kina maga chen sɛm 

nara naa sɛmwa. Ahab naa ya Kolaya be chen awa Zɛdikaya naa ya Maasɛya be chen. 

Ba waa laa mur ma wa nusunsa ni. O ŋɔu di o zi kpa ba a du kankoor Nɛbukadnɛza 

naa ya Babilɔn tima koora chen nisa niu. O kpu ba ali ma suwachak ni. 

22Saha naa banawara ba fun kpaksi a li Jerusalɛm a kaali Babilɔn chen ka ba wa kaa 

ŋɔ nɔɔ a nyɛ nar ni, baa zi wa ŋɔ nanɛ, 'Koosa laa zi ya ma a chi Zɛdikaya awa Ahab. 

Ba warɛ Babilɔn tima koora fun kpaksi a gbaari ka baa nyini chen.’ 

23Ba ŋɔɔli chen, domi ba funɛ tumu a puti. Ba funɛ tum chɔkumsa tumau kaa. Vɛɛn 

kpa ya Kunyana Koosa sɔn a suni wɛ. Ya Kunyana Koosa ka funɛ ŋɔu di o sii na 

chenani ba tum chenu, o bambi warɛ daŋni chen.” 

24Ya Kunyana Koosa naa zene a kpak kpok a kaali kina maga kaa vɛɛn ya Israɛl tima 

Koosa chen kpa laaboora a nyɛ min Sɛmaya naa nyɛn Nɛhɛlam chen ni, waa funɛ kpa 

o sɔn a sɔbi tɔn a nyɛ Jerusalɛm maga awa Koosa dama kɔkɔɔra naa baa yir Zɛfanaya 

ka o fun ya Maasia be chen. Nanɛ Sɛmaya fun sɔbi tɔn ti ni a nyɛ Zɛfania ni. 

26"Ya Kunyana Koosa nyɛ i ya o dama kɔkɔɔra a chiŋi Jehoada bar chiŋi ni. Lalaknɔ 

hin ka zi ya Koosa bar jɛɛmi dama nɔ nihɛɛta maga nihɛɛ. O ya i tumtumnɛ wa i nyini 

naa yaa wa ya galɛŋzuur kaa laa yir o titi Koosa witiina, i nyɛ ba kpa zɔglɛ a du o nisa 

aa ka kpa luki a laari o baŋna. 

27Baŋ daha i vɛ ya Jerimaya naa li Anatɔf wa chen? Saha maga o yaa sɛmu aa nyɛ 

nara taa ni a chi o ya Koosa witiina. 

28Nyɛ o gil chen ti, domi o funɛ piin ŋɔ banawara nyɛn Babilɔn ni chenu di baa zi wa 

kpaksi bau a la tɔ dɛ a nyɛ baa par ba ŋmaana kaa ki sa ba damsa, amaa ba titi kaa wa 

par aa du ba titi.” 

29Zɛfanaya fun karimi tɔn ti a nyɛ min, 

30ka ya Kunyana Koosa fun ŋɔ min, 

31"Di mu kpa nan laaboora nɔ a la nyɛ banawara ba kpaksi a tɔ dɛ ali Babilɔn ni chen 

kpaa la Sɛmaya wɛ ni. Min naa ya ma Kunyana Koosa chen zi lɛrigi Sɛmaya awa o 

niisisa diŋsau, domi mu wa tum un ma wati. Ka o waa sɛm a chi o ya mu witiina. O 

vɛɛn nyɛ ma see su nusun wɛu. Chendaha o waa zi wa kpak niisisa ali ma ni. O gbaan 

titi ka waa zi nyɛn a wa na wu were nawara mu kaa ya a nyɛ mu walɛ ta ni chen, domi 

o ŋɔ bau di ba vɛ mu nɔu. Min naa ya ma Kunyana Koosa chen sɛmɛɛ." 

JERIMAYA 30 

1Ya Kunyana Koosa naa ya Israɛl tima Koosa chen ŋɔ min nanɛ, 

2"Sɔbi wɛ anawara mu ŋɔ hin nan maga a du tɔn ni, 

3domi saha wau mu zi vɛɛn wa kpa mu walɛ Israɛl tima awa Juda tima a la ba pulim. 

Min naa ya ma Kunyana Koosa chen ŋɔu di mu zi vɛɛn wa kpa bau a bur la ba pulim 

naa mu fun kpa a nyɛ ba nawaalsa ni chen a vɛɛn la nyɛ ba dɔ pulim ti.” 

4Nanɛ ya Kunyana Koosa fun vɛɛn ŋɔ Juda awa Israɛl tima ni, 

5"Muu nuu ka wiila wa di hansur tagin kpak ba ka ba vɛ nyɛn bambi sɔɔna ni. 

6Lalaknɔ ma gil kaa lisi ma bambisa ni, nibaal wara lul be ka mu na ka ma kpa ma 

nisa a saksi ma loona ni a chi nihaan loo si un ni ka ma maga see haasi. 

7Wuzu tagin naa laa wa chen wa kpak ki kpa zamsi, domi a wuzu ti kaa wa ya tuchɔk 

wuzurɛ a nyɛ mu walɛ ni.” 

8Ya Kunyana Koosa naa zene a kpak kpok a kaali kina maga chen ŋɔu, "Chen wuzu ti 

wa tel mu zi wa lisi zɔglɛ naa nyɛn ma baŋsa ni awa ma nisa ni chenu, chen ni ma waa 

zi bu wa ya hɔɔra yosa. 

9Maa zi waa jɛɛmi min naa ya ma Kunyana Koosa chenu. Mu zi wa kpa koorau a laari 

kankoor Devid niha ti. 

10"Mu walɛ Israɛl tima ma taa ɔm hansura, domi mu zi wa fosi mau a li pulim bar boli 

naa ma la nyɛn a ya yosa chenu. Saha ti maa zi wa nyɛn ma pulim niu wa tusɔɔna ni. 

Nandigi waa zi bu wa du ma hansura. 

11Mu zi wa fosi mau kaa chem pulim bɔnɛ nibinsa maga a nyaŋi a li doonani mu pusi 

ma a su chen, amaa mu waa zi wa chem ma wara. Mu waa zi wa gil ma diŋlɛrigi, 

amaa mu zi waa simsi ma niu ali ma diŋlɛrigi ni. Min naa ya ma Kunyana Koosa chen 

sɛm chen.” 

12Ya Kunyana Koosa funɛ vɛɛn ŋɔ o walɛ taa niu, "Ma chɔɔra ta waa ki tiibi. 

13Nandigi wato kaa laa zi nyini ma, adaha suŋi wato kpaa la ma chɔɔra taa ni. Ma taa 

lil nantɔ di aa zi na tiibiu. 

14Ma samsa maga zi suglɛ ma wɛu a bu vɛ val aa nyini ma. Mu chem mau wa laal ni a 

chi nar wa o dɔm. Ma diŋlɛrigi ti tagnɛu aku ma tum tagna daha. 

15Ma ta bu fɔuli ki biksi min, domi mu waa ki tiibi a. Ma tum tagna ta bɔmu, 

chendaha muu lɛrigi ma diŋsa chen, 

16amaa lalaknɔ, banawara pa ma a lisi chen mu zi lisi bau. Mu kaa zi vɛɛn nyɛ ba wa 

pa ma dɔmu tau a kaali pulim digi a la tɔ dɛ. Banawara maga laa namsi ma mu zi wa 

namsi bau. 

17Mu zi wa tiibi ma chɔɔra tau a nyɛ ma kpok ka ma dɔma ta yaa ki sɛm di Zayɔn ya 

bar taginnɛ chen maga yɔri. Min naa ya ma Kunyana Koosa sɛm chen.” 

18Ya Kunyana Koosa ŋɔu, "Mu zi kpa mu walɛu a bur la ba pulim a ɔm ba siki kaa 

nyɛ Jerusalɛm koor dama awa o dɛɛna maga bu kɔɔri sa. 

19Banawara maga nyɛn dooni chen zi waa lɔ tusɔɔn boolau. Mu alibarka ti daha baa zi 

waa wasiu kinkan ka nara ki nyɛ ba jirima. 

20Mu zi vɛɛn wa nyɛ pulim ti tima wa ba saha digi kpok tiu kaa nyɛ ba mun fir tɛɛnɛ. 

Naa maga wa kpa muksi a du ba ni muu zi muksi tiinau. 

21Ba koora zi wa li ba titi pulim ti niu ka ba nihaana koora gbaan vɛɛn li ba tuha ni. 

Saha naa mu wa tɛ nin a yir ba koora ti o zi wau. Baa zi wa ya mu walɛu ka mu ka ya 

ba Koosa.” 

23Ya Kunyana Koosa paan chi dopeharɛ. Pe kpok naa yaa wa a gbini tum tagin tima 

nyuchiksa. See o yaa wa tum chenani o daŋnirɛ a peti kaa gil. Wuzu digi wau o walɛ 

zi wa zim chen mun nɛnɛ. 

JERIMAYA 31 

1Ya Kunyana Koosa ŋɔ nanɛ, "Saha wau, mu zi wa ya Israɛl tima Koosa ka ba ka ya 

mu nibinsa. 

2Mu funɛ ɔm banawara fosi ali siu ni chen wa sikiu ali nyaabaan ni saha naa ba funɛ 

daŋni hiisi chen. 

3Mu funɛ li bar bolire a la pu ba. Israɛl tima, saha maga mu yaa daŋni mau, chendaha 

mu kur chiŋi bar bɛgim a nyɛ ma ali mu daŋni ni. 

4Mu zi bu kɔɔ sa ma pulim tiu a nyɛ ma yaa vɛɛn pa ma kaabulsa ta a yaa ki hu wa 

tusɔɔna ni. 

5Maa zi vɛɛn waa par ŋmaanau ali Samaria kunkulsa bar ti ni. Banawara kaa wa par 

dooni, doonee ba kaa waa di.” 

6Saha vɛɛnaa wau ba ni ilɛ zi wa ŋɔ, "Ma nyɛ yaa la Zayɔn ali ya Kunyana Koosa 

wati.” 

7Ya Kunyana Koosa ti vɛɛn ŋɔ nanɛ, "Ma lɔ tusɔɔna boola aa nyɛ Israɛl tima ni, domi 

ba waa ya pulimsa maga nyuutima. Maa lɔ pɛki boola, domi ya Kunyana Koosa fosi o 

walɛ nawara ka chenu ali ba dɔma nisa ni. 

8Mu zi wa kpa bau a li pulim nyuha a wa kaa vɛɛn lagmi ba ali tɛɛnɛ nɔ luksa maga 

ni. Nyuluma awa gbarigɛ zi wa gbaari ba niu a wa. Hali loo kpaksa gbaan zi wa gbaari 

ba niu. 

9Mu walɛ ta zi wa bur wau wa wiila ni kaa ki sumi wusisumsa saha naa mu te ba 

suwachak a kpa ba aa wa. Mu zi waa kok bau ali pola ni awa nyinbaan tagna ni. Mu 

chi nyannɛ a nyɛ Israɛl ni ka Ifrɛɛm ka ya mu be hɛɛ.” 

10Ya Kunyana Koosa ŋɔ nanɛ, "Pulim bɔnɛ nibinsa, ma cheŋi diŋsa aa nu mu wati kaa 

mɔɔli mu sɔn ti a su bar maga. Mu pusi mu walɛ tau, amaa mu zi lagmi bau dɔŋa ni aa 

nyini ba a chi piisi gbaŋna nyini o piisisa. 

11Mu fosi Israɛl timau ali ba dɔma nisa ni kaa nyɛ ba zi dɔ ba titi. 

12Baa zi waa lɔ tusɔɔna boolau ali Zayɔn bi ti ni, ka ba tuha sɔɔni wa mu papasa taa 

ni. Papasa taa ya niŋmɛna, nuu, sin, piisisa awa nuhɛ. Ba nyɛni zi wa chi ŋmaha naa 

chɔ pol nɔɔ niu, domi baa zi wa kpak kinawara baa daŋni magau. 

13Butoosa tusa zi wa sɔɔniu baa gɔ ka nibaala nihɛɛta awa bunɔɔna maga tusa sɔɔni. 

Mu zi wa sɔɔni ba bambisau, a nyɛ ba fɔula ti burigi tusɔɔna. 

14Mu zi wa nyɛ Koosa dama kɔkɔɔrsa ta wa diwe birigeu baa di kaa nyɛ mu walɛ ta 

kina ba tutɔ. Min naa ya ba Kunyana Koosa sɛm chen.” 

15Ya Kunyana Koosa ŋɔ nanɛ, "Tuchɔk wiiliwa muu nu ali Rama ni, Rechɛl laa wi 

aku o bisa daha, domi ba kaalu kaa ka un. 

16Gil i wiili ta kaa tuuri sini, domi i bisa ta maga zi li pulim tiu a wa wa wusisum weri 

ni. 

17Tahama nyɛn hinnu ali i suwachak nyɛni ni, domi i bisa taa zi wa bur wa damau.” 

18Mu nuu ka Israɛl tima taa sɛm wa tuchɔk ni aa ŋɔ, "Ya Kunyan Koosa, ya chi kɔha 

selwa, amaa i biksi yau di yaa nu i nɔɔ. Kpa ya aa la ya pulim, domi ya saksɛu di ya 

bur wa i wati. 

19Ya funɛ bur i mun niu, amaa lalaknɔ ya vɛɛnaa daŋni ya bur wa i watiu. I funɛ lɛrigi 

ya diŋsa chen, ya tusa funɛ chɔku ka hiisa kpak ya, domi ya funɛ tum tum tagnau saha 

naa ya fun ya bichɛsa chen. 

20"Israɛl tima, ma chi mu be hɛɛrɛ. Muu daŋni mau kinkan. Saha naa mu wa lisi ma 

wɛ mu yaa lisi ma daŋni wɛɛ wa. Mu bambi lisi ma wɛu. Chendaha mu zii ɔm ma 

sikiu. 

21Ma dɛu kina a magsi nyinbaan ti kaa vɛɛn bur kuwa mu wati. Israɛl tima, ma bur 

kuwa doonani ma kpa ta chen. 

22Ma taa bur gantɛl kaa nyɛ ma yɛda kpok, domi mu kpa wu fali awa ki kurirɛ aa wa. 

O ya wu kurirɛ a chi nihaan naa laa kok nibaal.” 

23Ya Kunyana Koosa naa zene a kpak kpok awa yiko a kaali kina maga kaa ya Israɛl 

tima Koosa chen ŋɔu, "Mu kpa nara naa a bur la ba pulim, baa zi wa ŋɔu ali Juda 

pulim ni, 'Ya Kunyana Koosa laa zi ya alibarka a du Jerusalɛm kunkulsa nawara du 

kasi chen ni.’ 

24"Nara zi wa nyɛn Juda awa o tɔsa maga niu ka patisa nyɛn, fulaanisa nyɛn wa ba 

nuhɛ ni. 

25Mu zi wa nyɛ banawara gbarigi chen maga burigi ni kpokau kaa nyɛ banawara nyɛn 

lɔsa ni chen na diwe aa di. 

26Saha ti nara zii zi wa ŋɔu, 'Mu chɔu a si, a bu burigi ki pɔl.’ 

27"Min naa ya ma Kunyana Koosa chen ŋɔu di, saha wau mu zi wa nyɛ nibinsa vɛɛn 

wa su Juda awa Israɛl pulim maga. 

28Chenani mu fun vɛɛn kpak saha a chɔk kina maga a ta chen, chene mu zi vɛɛn wa 

kpak saha aa nyini ba nɛnɛ. 

29Saha ti wa tel, nandigi waa zi bu wa ŋɔ di, 'O nyana koo o niina funɛ di leemu 

nyakmi a nyɛ ba bisa nɔɔna wa nyagmi.’ 

30"Amaa naa maga wa di leemu nyagmi, o titi nyina kaa waa nyiiri. Nara maga tum 

tagna ka kaa wa kpu un.” 

31Ya Kunyana Koosa funɛ vɛɛn ŋɔu, "Saha wau mu wa Israɛl tima awa Juda tima zi 

wa vɔu vɔwa fali. 

32O waa zi wa chi vɔwa buni naa mu wa ba nawaalsa fun vɔu a li saha naa mu fun 

kpak ba ali Ijipt pulim ni chen. Hali mu wa ba funɛ chi nar awa o haan chen maga ba 

waa fun tiŋ mu vɔu ti. 

33Vɔu fali naa mu wa ba kaa wa vɔu chen nɛɛnɛ. Mu zi wa sɔbi mu chiksɛsau a du ba 

bambisa ni. Mu zi wa ya ba Koosau ka ba ka ya mu walɛ. 

34Nandigi waa zi bu wa biksi o niinbe di o zim ya Kunyana Koosa, domi ba bichɛsa 

awa ba nihɛɛta maga zi wa zim minnu. Mu zi wa gil ba tum tagna a pɛŋ bau kaa ta 

buu lisi a.” 

35Ya Kunyan Koosa nyɛ nha ya fitina aa chaani nha, ka pɛna awa wullɛ kaa chaani 

dusum. O yaa nyɛ teku nii pal niŋmɛnu aa chɛɛmi. O sɔn ya Koosa naa zene a kpak 

kpok a kaali kina maga. 

36O vɛɛn vɔu o bambi niu di o zi nyɛ Israɛl pulim vusiu a chi chenani tɛɛnɛ kaa vusi 

chen. 

37Nar van koti a magsi buudaha awa tɛɛnɛ maga a peti wuzu bɛgim o gbaan kaa zi wa 

vɛ Israɛl timau chen wuzu ti aku chenani maga ba tum chen. 

38Ya Kunyana Koosa vɛɛn ŋɔ nana. Saha wau mu zi nyɛ Jerusalɛm pulim maga bukɔɔ 

sa piili Hananɛl dɛ ziŋziŋi ti aa la o bolzɔɔnɔ naa nyɛn cheŋcheŋa ni chen. 

39Ba magbɔ ti zi wa chiŋi dooniu ali nha bar cheli ni ali Garɛb kunkule ti ni hali a go 

doonani baa yir Gowa chen. 

40O zi vɛɛn wa chɔ chene hali a la li nɛŋbɔ naa ni ba kpa chaasa a yo aa ta kaa laa 

sogli nara dooni chen kaa wa ya ba magbɔrɛ hali a la li Kidrɔn pol we ti a kpa chen la 

li bolzɔɔnɔ naa baa yir zaaga chen a la tel nha bar yɛli. Kindɔŋ waa zi bu wa muksi 

tɔha ti tima. 

JERIMAYA 32 

1Saha naa Zɛdikaya fun di koora a dɔ Juda pulim chen bun fi tiina, ya Kunyan Koosa 

funɛ sɛm sɛmau mu wati. Chen bun ti di kankoor Nɛbukadnɛza gbaan na bun fi awa 

ŋmɛnaasarɛ ali Babilɔn pulim ni. 

2Saha ti di Babilɔn tima lanjimasa wa di ba wa chem Jerusalɛm tima ka ba fun tɔ min 

dɛ ali koora dama ni. 

3Kankoor Zɛdikaya funɛ ŋɔ di min laa mɔɔli di Koosa ŋɔu di o kaa nyɛ Babilɔn koora 

ti chem bau a nyaŋi. Chendaha o fun kpak min a far dɛɛ ni. 

4Kankoor Zɛdikaya ti gbaan ka waa zi fosi. Baa zi kpa unnu a nyɛ Babilɔn tima koora 

ti ni o na un wa o sii ni. 

5O zi wa kpa Zɛdikaya a la Babilɔn pulim o la nyɛn doon hali mu wa un wa sɛm sɛma. 

Min naa ya ma Kunyan Koosa nan ŋɔu di hali o kaa chem Babilɔn tima ta o waa ki 

nyaŋi. 

6Ya Kunyana Koosa funɛ ŋɔ minnu, 

7"Di mu nɛɛra Salum be naa baa yir Hananɛl chen zi wa mu watiu a wa ŋɔ min di mu 

yau o tɛɛnɛ tɔha naa baa yir Anatɔf ali Bɛnjaman tɛɛnɛ ni chen, domi min ya o lul naa 

gbɛr un kaa vɛɛn kpak nyinbaan wa mu yau tɛɛnɛ ti.” 

8Chenani ya Kunyana Koosa fun kur sɛm chen, Hananɛl funɛ wa mu watiu ali salbaan 

ni a wa sɛm min tɛɛnɛ ti sɛma. Saha ti di mu ka piin zimu di ya Kunyana Koosa sɛm 

sɛmau ali mu wati. 

9Chendaha mu funɛ yau tɛɛnɛ tiu kaa bɔ un o malɛ ta funɛ ya bɔtɛ fidaanɔpɛwa. 

10Doonee mu fun sɔbi mu sɔn kaa dɛu sɛhɛra tima ba wa fɛriki nisa ka mu bɔ malɛ ta. 

11Saha tirɛ mu fun pa tɔna alɛ, tɔni taa digi nɔɔ funɛ tɔu ka di nɔɔ ka puk, 

12a fun kpa a nyɛ naa baa yir Baruk, ka o ya Nɛria be awa Maasɛya niha chen. Mu fun 

kpa a nyɛ un ali Hananɛl suwachak ni o gbaan ka fun sɔbi o sɔn ka nara kani aa nyini. 

13Saha tirɛ mu fun ŋɔ Baruk ali ba maga suwachak ni, 

14"Ya Kunyana Koosa naa zene a kpak kpok awa yiko a kaali kina maga kaa vɛɛn ya 

Israɛl tima Koosa chen ŋɔ hin di i kpa nan tɔna alɛ naa a sogli tɔk tuha chen ni aa zi 

vusiu. 

15O vɛɛn ŋɔu di nara zi waa yausi tɔha nɔ damsa awa ŋmaanau.” 

16Saha naa mu fun kpa kin ta a nyɛ Baruk ni mu funɛ sumi Koosau, 

17a ŋɔ, "Koosa naa zenee a kaali kina maga, hin naami buudaha awa tɛɛnɛ ali i kpok 

awa i yiko ti ni. Wudigi wato a bɔm a nyɛ hin. 

18I biksi nara tusugsau wa i daŋni naa chiŋɛ bar bɛgim chen ni, amaa kaa vɛɛn lɛrigi 

nibinsa kinkan diŋsa aku ba tum tagna daha. Hin ya ya Kunyana Koosa naa zenee kaa 

kpak yiko kinkan. 

19I yaa kaniu aa lisi nɛha nyinbaanasa a koti aa tum tum zene. I sii na wɛ anawara 

maga nibinsa tumu, kaa laa bɔ nara maga wa chenani oo tum. 

20Saha bar boli, i funɛ tum alaazibu tumau ali Ijipt pulim ni, kaa ha vɛɛnaa tum chen 

tuma ta wa zinan ali Israɛl tima awa pulim bɔnɛ nibinsa maga wati. Chendaha ba zim 

hinnu ali bar maga ni. 

21I alaazibu tuma ta funɛ nyɛ ya dɔma ta hansura zu ba. I yiko awa i kpok tire i fun 

kpa a lisi i walɛ Israɛl tima ali Ijipt pulim ni. 

22I funɛ kpa tɛɛnɛ naa kpak ki parɛ i fun kpa nyɛ ba nawaalsa ni chenu a nyɛ ba aku i 

vɔwa ti daha, 

23amaa saha naa ba fun wa kani tɛɛnɛ ti ni ba waa fun buraa tiŋ i biksisa. Chendaha i 

fun kpa nan sibirha nɔ a wa du ba ni. 

24"Babilɔn tima ta wa sa kinnɛ a kok tɔha ti di ba chem un ba ka piin nyɛn bar chemi 

nee. Laal, namsi awa wichɔtisa zi nyɛ ba nyaŋi tɔha ti tima i sii zi nau di chenani i sɛm 

chen ya wutirɛ, 

25amaa ya Kunyan Koosa naa zenee a kaali kina maga, hin ŋɔ min di mu yau tɛɛnɛ ti 

ali nara suwachak ni saha naa Babilɔn tima fun vɔu di ba chem tɔha ti.” 

26Saha ti ya Kunyana Koosa fun ŋɔ min, 

27"Min ya ma Kunyana Koosa naa ya nibine maga Koosa. Chendaha wudigi wa bɔm a 

nyɛ min. 

28Mu kaa kpa tɔha tiu a nyɛ Nɛbukadnɛza awa o walɛ ni ba chem un a nyaŋi. 

29Kaa suk din a du o maga ni o di hali a la di damsa nawara nibinsa kɔɔri vuga a 

chiksi aa jɛɛmi a a nyɛ mu paan si. 

30Piili ti ni Israɛl tima awa Juda tima kur nyɛ mu paan si aku ba tuma daha. 

31Piili saha naa ba fun sa tɔha nɔ, o nibinsa kur nyɛ mu paan siiu, chendaha mu zi 

chɛɛki unnu, 

32domi Jerusalɛm awa Juda tima nihɛɛta, ba Koosa witiinsa awa Koosa dama kɔkɔɔrsa 

awa ba nibinsa maga tum tagna nawara ba tum daha. 

33Ba burigi ba gantɛllɛ a chak min muu biksi ba ka ba vɛɛ nuuli. 

34Hali ba yaa kpa ba vursau a chiksi mu bar jɛɛmi dama ti ni a doŋ un aa ta. 

35Ba sa Baal biŋbiŋsau aa jɛɛmi un ali Bɛn-Hinɔm nɛŋbɔ ti ni. A yaa kpa ba bisa a laa 

kɔɔri kɔɔrsa aa nyɛ Molɛk tima vug ti ni. Mu waa fun biksi ba di baa tum chen. Chen 

ka wa vɛɛn wa mu bambi di baa zi wa tum chennu.” 

36Saha ti ya Kunyan Koosa naa ya Israɛl tima Koosa chen funɛ ŋɔ minnu, "Jerimaya, 

nara ta ŋɔ minnu di laal awa namsi awa wichɔtisa zi nyɛ Babilɔn tima koora ti nyaŋi 

bau. Adaha lalaknɔ cheŋi diŋsa a nu chenani mu kaa sɛm. 

37Mu kaa lagmi nara tau a li pulimsa nawara mu pusi ba a ta chen ni a kpa ba wa bar 

nɔ ba wa nyɛn. 

38Saha ti baa zi wa ya mu walɛu ka mu ka ya ba Koosa. 

39Mu zi nyɛ ba nyɛni maga ni baa nyɛ min jirimau aku ba nyɛni awa ba niisisa nyɛni 

daha. 

40Mu zi vɔu vɔwa naa vɛ kpak petiu wa ba ni, a kur tum tum were aa nyɛ ba. Mu kaa 

zi nyɛ baa ɔm minnu wa ba bambi maga ni. 

41Mu zi nyɛ ba nyɛn bar nɔu saha naa vɛ kpak bɔ ka mu kur tum tum were aa nyɛ ba. 

42"Chenani mu kpa sibirha naa a du ba ni chen, mu zi vɛɛn tum tum wereu a nyɛ ba. 

43Nara taa yaa ŋɔu di tɛɛnɛ nɔ zi wa chi nyabaanu hali nibinsa awa sela ta ba wa nyɛn 

un ni. Di Babilɔn tima kaa wa dɔ o yiko, amaa nara zi vɛɛn waa yau ŋmaanau ali tɛɛnɛ 

nɔ ni. 

44Nara zi wa yausi tɛɛnɛsau aa sɔbi a sɛhɛra tɔna. Bɛnjaman tɛɛnɛ ti nɛɛ nara ka kaa 

wa laa yau tɛɛnɛ awa tɔ wisa nawara go Jerusalɛm awa Juda awa tɔsa naa nyɛn 

kunkulsa nyuuna ni chen. Mu zi vɛɛn wa nyɛ nara ta bur la ba pulimu. Min naa ya ma 

Kunyana Koosa chen sɛmɛɛ." 

JERIMAYA 33 

1Wuzu digirɛ mu fun wa kani dansarka salbaan ni, ya Kunyana Koosa fun sɛm sɛma 

ali mu wati. 

2Ya Kunyana Koosa naa naami tɛɛnɛ awa buudaha chen funɛ sɛm sɛma mu wati. 

3O funɛ ŋɔ nanɛ, "Yir min ka mu jɛrigi a ŋɔ hin alaazibu wu zenzene anawara i ha vɛ 

zim a wɛ. 

4Min naa ya ma Kunyan Koosa awa Israɛl tima Koosa chen ŋɔu di Jerusalɛm tima 

awa Juda tima awa ba koor damsa zi wa burigi dicheenau aku chenani ba dɔma kaa 

wa go ba a chem ba chen daha. 

5Bɔnɛ awa Babilɔn tima banawara kaa waa pa siwɛ a su damsa chen zi waa yo dɔŋau 

min kaa wa kpu ba wa mu paan ti ni, domi tɔha ti tima tum tagna daha mu burigi mu 

gantɛlu a chak ba. 

6Mu zi vɛɛn tiibi tɔha ti timau kaa nyɛ ba alaafɛ. Mu zi vɛɛn wa nyɛ ba tusɔɔnau awa 

bambi kpoku. 

7Mu zi wa nyɛ Juda awa Israɛl nyɛni kila suwachaku ka ba bukɔɔ ki sa ba pulimsa. 

8Mu zi vɛɛn wa chaksi ba tum tagna tau ali ba ni kaa gil ba tum tagni ta maga a pɛŋ 

ba. 

9Jerusalɛm kaa wa ya doonani nar zi wa nyɛn aa na tusɔɔna awa jirima kaa vɛɛn kpak 

nyukpoka aku mu daha. Saha naa pulimsa maga wa nu chenani mu tum tum were a 

nyɛ ba, hansura tagin zi wa zu ba niu.” 

10Ya Kunyana Koosa ŋɔu, "Nara sɛmu di bar nɔ chi nyaabaan nɛ, domi o wa kpak 

nibinsa awa sela. Ba ka kpak wutiu, domi Juda tɔsa awa Jerusalɛm chɔ hulirɛ, amaa 

maa zi vɛɛn wa nu nan tɔsa naa sɔnu. 

11Maa zi wa nuu ka baa chɛɛmi wa tusɔɔna ni ali ba haanfalɛ damsa ni. Maa zi waa 

nuu kaa nara ki lɔ pɛki boola saha naa ba wa kpa papasa aa wa jɛɛmi dama ti. Baa zi 

waa ŋɔu, 'Maa pɛki ya Kunyana Koosa naa zene a kaali kina maga chen, domi o weri 

ka o daŋni ti chiŋi hali saha naa vɛ kpak bɔ. Min naa ya ma Kunyana Koosa chen ŋɔ 

nanɛ. Mu zi vɛɛn nyɛ tɛɛnɛ nɔ kpak diweu.’ 

12"Tɛɛnɛ naa chi nyaabaan nibinsa vɛ nyɛni ka sela gbaan vɛ nyɛni nan, o vɛɛn kaa wa 

kpak kɔsɔna wa sela ki se. 

13Fulaanisa zi vɛɛn wa gbaŋ ba selau aa la kunkulsa nyuuna bar ti awa Juda pulim 

mun kpaala Bɛnjaman tɛɛnɛ ti ni awa tɔ wisa nawara go Jerusalɛm chen.” 

14Ya Kunyana Koosa ti vɛɛn ŋɔu, "Saha wau, mu zi wa su vɔwa naa mu wa Israɛl 

tima awa Juda tima fun vɔu chen. 

15Saha ti wa tel mu zi wa lisi nibin weriu ali Devid niisisa taa ni o ya ma koora. Koor 

ti zi waa tum chenani wereu ali pulim nɔ maga ni. 

16Jerusalɛm tima awa Juda tima zi wa na fosiu, ka ba zii yir tɔha ti wa. Ya Kunyana 

Koosa naa ya ya ni fosi chen tɔha. 

17Min naa ya ma Kunyan Koosa chen vɔwu di Devid niisisa ka baa di Israɛl pulim 

koora. Livai walɛ ta ka ka baa ya Koosa dama kɔkɔɔrsa aa tum mu ba jɛɛmi dama ti 

ni.” 

19Ya Kunyana Koosa fun bu ŋɔ min, 

20"Mu wa nha awa dusum vɔu vɔwarɛ di aa yɛli a sahasa, chen vɔwa ti ka wa kpak 

chɔki. 

21Chene mu wa mu tumtumna Devid fun vɛɛn vɔu vɔwa di o zi lisi o niisisau baa di 

Israɛl pulim koora, ka Livai walɛ kaa di Koosa dama kɔkɔɔra a tum ki nyɛ min. 



1144 

 

© 1999,  Wycliffe Bible Translators, Inc. 
 

 
 

 

22Mu zi gbaari mu tumtumna Devid niisisa tau kaa vɛɛn gbaari Koosa dama kɔkɔɔrsa 

ta ali Livai walɛ taa ni hali nar vɛ nyɛŋi aa gur ba.” 

23Ya Kunyana Koosa fun bu ŋɔ min, 

24"Nara sɛmu di mu vɛ Juda awa Israɛl timau, chendaha ba wa nyini ba ba ya nibinsa, 

25amaa min naa ya ma Kunyana Koosa nan vɔu vɔwarɛ wa nha awa dusum ni. Mu ka 

vɛɛn naami chiksɛsa aa nyini tɛɛnɛ awa buudaha. 

26Chenani mu kur ya nan mu zii lisi mu chiksi nɔu wa Jekɔb niisisa naa awa mu 

tumtumna Devid ni. Mu zi lisi Devid niisisa taa digiu oo nyini Abraham awa Aizik 

awa Jekɔb niisisa ta. Muu zi ɔm mu walɛ tau kaa nyɛ ba nyɛni kila suwachak." 

JERIMAYA 34 

1Saha naa kankoor Nɛbukadnɛza awa o walɛ Babilɔn tima awa pulimsa maga fun 

lagmi di ba wa chem Jerusalɛm tima chen, ya Kunyan Koosa funɛ sɛm sɛmwa mu 

wati. 

2Ya Kunyana Koosa naa ya Israɛl tima Koosa chen funɛ ŋɔ min nanɛ, "Kila a la ŋɔ 

Zɛdikaya naa ya Israɛl tima koora chen di mu kaa kpa o pulim ti wɛ maga a du 

Babilɔn tima koora nin nee. O zi wa suk dinu a du o maga ni. 

3Ma nandigi waa zi wa chɔ a fosi. Baa zi wa kpaksi ma magau a nyɛ un. Ma wa un, 

see zi wa na dɔŋau a sɛm sɛma o wati ali dansarka ni. Saha ti ka ma zi waa la Babilɔn 

pulim. 

4Zɛdikaya, cheŋi diŋsa aa nu chenani mu kaa ŋɔ hin nan, 'Ba waa zi kpu hin ali laal ti 

ni. 

5I zi wa siwu wa tusɔɔna ni ka nara waa suksi ki sɔɔr lɛma kaa ki huksi i nawaalsa 

banawara funɛ te hin a di koorsa.' Chene ba vɛɛn kaa waa wi ali i lu dama ni saha ti i 

zi wa ŋɔu, 'Ya koora siwu. Min naa ya ma Kunyana Koosa sɛm chen.' “ 

6Saha tirɛ mu fun kpa nan laaboora nɔ a sɛm kankoor Zɛdikaya ni. 

7Saha naa Babilɔn tima koora lanjimasa funɛ chem tɔha ti tima wa laal chen di bɔnɛ 

laa chem Lakis tima awa Azɛka tima. Chen tɔsa taa funɛ kur kpak kpok ali Juda pulim 

ni. 

8Zɛdikaya awa Jerusalɛm tima funɛ vɔu vɔurɛ di ba puk, 

9ba Ju tima yosa nibaala awa nihaana ta a ta, chen ni nandigi waa zi wa kpak Israɛl 

nar a ya yoma. 

10Nara ta maga funɛ la nɔɔni di baa zi puk ba yosa tau a ta kaa ta bu nyɛ baa tum yosa 

tuma, 

11amaa ba funɛ bu chɛrigi ba bambisau a muksi ba kinkan a nyɛ baa tum yosa tuma. 

12Saha tirɛ ya Kunyana Koosa, 

13naa ya Israɛl tima Koosa chen fun ŋɔ min di, "Mu ŋɔ o walɛ taa ni, mu wa ma 

nawaalsa funɛ vɔu vɔwarɛ saha naa mu fun lisi ba ali Ijipt pulim ni awa yosa nisa ni 

chen.” 

14Mu funɛ ŋɔ baa nanɛ, "Bunsa anɔpɛ yaa wa tel ka Ju nar nyɛn ma wati a ya yoma a 

tel bunsa anɔra ma lisi un, amaa ma nawaalsa ta waa funɛ nu mu nɔɔ. 

15Wuzu buŋmɛna banbaan ni ma funɛ chɛrigi ma banbisau a bu sɔɔni mu tuha. Ma 

maga funɛ la nɔɔni di maa zi lisi Ju tima banawara nyɛn ma wati aa tum yosa chenu 

ba hiisi. Ma funɛ vɛɛn chiŋi mu bar jɛɛmi dama ti niu a vɔu vɔwa ali mu suwachak ni. 

16A gantɛl ni ma funɛ bu chɛrigi ma bambisau a vɛ nyɛ mu sɔn ti wa jirima. Ma maga 

funɛ bu nyɛ ma yosa taa nyɛn tum niu. 

17Chendaha lalaknɔ, min naa ya ma Kunyana Koosa, ŋɔu di ma vɛ mu nɔu, domi ma 

waa lisi Israɛl tima nawara ma kpaksi a ya yosa chen ba hiisi. Chendaha mu kaa nyɛ 

ma tutɔrɛ. 

18Tutɔ naa maa zi siu ali laal ni koo wichɔta ni awa namsi ni. Mu zi nyɛ pulim bɔnɛ 

nibinsa maga na chenu hansura kpak un. 

19Juda tima nihɛɛta awa Jerusalɛm nihɛɛta awa koor dama nihɛɛta awa Koosa dama 

kɔkɔɔrsa fun vɔu vɔwa a fun val nuha namsa alɛ banbaan ni, amaa ba funɛ bu chɔk 

vɔwa tiu. Chenani ba ya nuha ti chen chene mu kaa ya ba gbaanko. 

20Mu zi nyɛ ba dɔma ta kpaksi bau a kpu ba ka zuugsa wa di ba bara. 

21Mu zi vɛɛn kpa kankoor Zɛdikaya awa o nihɛɛta tau a nyɛ ba dɔma nawara laa daŋni 

ba kpu ba chen ni. Mu zi kpa bau a nyɛ Babilɔn tima awa ba lanjimasa ni. 

22Mu zi wa tɛsi bau ba bur kaali tɔha ti. Baa zi wa chem unnu a nyaŋi kaa suk din a du 

un ni. Min naa ya ma Kunyana Koosa chen sɛmu di mu zi nyɛ Juda tɔsa maga chi 

nyaabaanu ka nar ta nyɛn un ni." 

JERIMAYA 35 

1Saha naa Josaya be Jehoakim fun ya Juda tima koora chen, ya Kunyana Koosa funɛ 

ŋɔ min nanɛ, 

2"Kila Rɛkab tima dɛ ti a la sɛm a nyɛ ba kaa kpa ba a wa jɛɛmi dɛ a wa nyɛ ba sin 

pulim.” 

3Doonee mu fun kpa Rɛkab tima dɛ ti tima maga, Jasania naa funɛ ya Jerimaya digi 

be. Chen Jerimaya ti funɛ ya Habasinia bere, 

4a fun kpa ba a wa Koosa bar jɛɛmi dama ti. Mu funɛ kpa bau a la zu Koosa witiina 

naa baa yir Hanan chen gantɛl tiŋsa dɛ. Hanan ti nyana funɛ ya Igdalia. Chen dɛ ti 

funɛ nyɛn Salum be naa funɛ ya Koosa bar jɛɛmi dama ti nihɛɛ baa yir Maasɛya chen 

dɛ nyuha ni. 

5Saha tirɛ mu fun zɔg sin a su gbagmesa a nyɛ Rɛkab tima walɛ taa ni kaa ŋɔ ba, "Ma 

la sin.” 

6Doonee ba fun ŋɔ, "Ya wara nyɔ sin, domi ya nawaal naa funɛ ya Rɛkab be baa yir 

Jɔnadav chen ŋɔ yau di ya fɛŋ ya wa ya niisisa wa magsi a nyɔ sin. 

7O funɛ vɛɛn ŋɔ yau di ya ta wa sa damsa koo a yau a koo a par ŋmaana. O ŋɔ yau di 

ya yaa baŋsi lɛwa a nyɛn, chen ni yaa zi nyɛn tɛɛnɛ nɔ niu a chi hɔɔra. 

8Ya ka nu biksisa nawara Jɔnadab sɛm ya chennu. Ya wa ya haanasa awa ya bisa ha 

waa magsi a nyɔ sin. 

9Ya wa sa damsa aa nyɛn, amaa ya kur nyɛn lɛwa nɛɛ kaa vɛɛn vɛ kpak ŋmaana ya wa 

vɛɛn kpak niŋmɛna koo tɛɛnɛ. Ya kur tiŋ chenani ya nawaal Jonadab biksi ya chen 

magau, 

11amaa saha naa kankoor Nɛbukadnɛza fun chem pulim ti maga chen ya funɛ lisiu di 

yaa zi chɔ wa Jerusalɛm kaa fosi ali Babilɔn tima awa Siriya tima taa nisa ni. 

Chendaha ya nyɛn Jerusalɛm ni chen.” 

12Saha tirɛ ya Kunyana Koosa naa zene a kpak kpok a kaali kina maga kaa ya Israɛl 

tima Koosa chen fun ŋɔ min di mu la ŋɔ Juda awa Jerusalɛm tima ni, "Min naa ya ma 

Kunyan Koosa chen pɛɛsi mau di yɛrɛ ma vɛ di ma wara nu o biksisa. 

14Jɔnadab niisisa nu o biksiu di ba waa zi nyɔ sin hali wa zinan, amaa mu kuraa sɛm 

ma wɛu ma ka wara nu mu wati. 

15Mu kuraa tum mu tumtumsa awa mu witiinsau ma wati baa ŋɔ ma ma tum tagna taa 

wɛ, kaa laa tɛ ma nin di ma taa jɛɛmɛ vursa kaa nyɛn pulim naa mu kpa a nyɛ ma 

chen, amaa mu ka wara nu mu nɔɔ sɛma. 

16Jɔnadab niisisa nu chenani o fun biksi bau, amaa ma waa wara nu mu nɔɔ. 

17Chendaha min naa ya ma Kunyana Koosa naa zenee a kpak kpok a kaali kina maga 

kaa ya Israɛl tima Koosa chen ŋɔu di o kaa nyɛ ba wa chem ma Juda tima awa 

Jerusalɛm tima a nyaŋi.” 

18Saha tirɛ mu fun ŋɔ Rɛkab tima dɛ walɛ ta di ya Kunyana Koosa ŋɔ nanɛ, "Ma nu 

chiksi naa ma nawaal Jɔnadab fun kpa a nyɛ ma chenu. Ma tiŋ o biksisa taa magwa. 

19Chendaha min naa ya ma Kunyana Koosa naa zenee a kpak kpok a kaali kina maga 

chen vɔu mu bambi niu di Rɛkab be Jɔnadab kur kaa kpak be nibaallɛ o tum aa nyɛ 

min saha maga." 

JERIMAYA 36 

1Saha naa Josaya be Jɛhoakim fun di koora a dɔ Juda pulim bunsa naasi wa tel. Ya 

Kunyan Koosa funɛ ŋɔ minnu, 

2"Dɛu tɔn a sɔbi chenani mu sɛm hin kpaa la Israɛl awa Juda wɛ awa pulim bɔnɛ 

maga. Sɔbi wɛ anawara mu sɛm hin piili saha naa mu fun piili a sɛm sɛma i wati saha 

naa Josaya fun ya koora chen. 

3O waa gali saha naa Juda tima taa wa nu chenani mu kaa chem a chɛɛki ba pulim ti 

chen, baa zi gil ba tum tagna tau. Saha ti mu kaa zi wa gil ba tum tagna ta a pɛŋ bau.” 

4Chendaha mu fun yir Nɛria be naa baa yir Baruk chen a sɛm un chenani maga ya 

Kunyana Koosa ŋɔ min chen. Doonee Baruk fun sɔbi a du tɔn ni. 

5Saha tirɛ mu fun sɛm nan a nyɛ Baruk ni, "Ba wa bu nyɛ min nyinbaan di mu zu 

Koosa bar jɛɛmi dama ti, 

6amaa mu daŋni saha naa nara ta waa vɔu nɔɔ i la dooni a la karimi tɔn ti i sɔbi chen a 

nyɛ ba, chen ni baa zi wa nu chenani ya Kunyana Koosa sɛmu. Doonani i zim di nara 

zi koti nu i wɛu i karimi a nyɛ ba. 

7O waa gali ba wa nu chen a sumi Koosa di o gil ba tum tagna a pɛŋ ba.” 

8Doonee Baruk fun la karimi ya Kunyan Koosa sɛm sɛma ti ali bar jɛɛmi dama ti ni a 

chi chenani mu biksi un chen. 

9Bunsa anyuun pɛn digto tiina naa Jɛhoakim fun ya Juda koora, nara taa funɛ vɔti 

nɔɔnau di Koosa gil ba tum tagna a pɛŋ ba. Banawara funɛ nyɛn Jerusalɛm awa Juda 

maga ni funɛ wa dooniu a wa vɔu nɔɔ. 

10Saha naa ba fun lagmi jɛɛmi dɛ ti ni chen. Baruk funɛ karimi tɔn tiu a nyɛ ba. O funɛ 

ya chenu ali Safan be Gɛmaria dɛ ni. 

11Mikaya naa funɛ ya Gɛmaria be awa Safan niha chen fun nu chenani Baruk fun 

karimi ya Kunyan Koosa sɛmsɛm ti a peti. 

12O funɛ kaali koor damau a la li dɛ naa ya tɔn ni sɔbi dɛ chen. Doonee koor dama 

nihɛɛti ta fun nyɛn. Ba waa funɛ ya Elisama tɔn ni sɔbi, Dɛlaya naa funɛ ya Sɛmaya be 

chen awa Ɛlnatan naa funɛ ya Akbɔ be chen. Gɛmaria naa ya Safan be, Hanania be 

Zɛdikaya awa nihɛɛta ta maga funɛ nyɛn dooni. 

13Mikaya fun ŋɔ ba chenani maga o fun nu ka Baruk karimi a nyɛ nara taa ni. 

14Doonee nihɛɛta ta fun tum Jehudi naa funɛ ya Nɛtanaya be awa Sɛlɛmia niha chen di 

o la ŋɔ Baruk ni di o kpa tɔn naa o karimi chen aa wa, o fun la ŋɔ un. Baruk ti fun kpa 

tɔn ti a wa. 

15Doonee ba fun ŋɔ un, "Kani a karimi tɔn ti a nyɛ ya. Saha ti o fun kani a karimi a 

nyɛ ba.” 

16Saha naa o fun wa karimi tɔn ti a peti, ba maga funɛ tɛsiu taa zaŋa a ŋɔ, "Yaa zi la 

sɛm koora niu chenani i ya.” 

17Saha tirɛ ba fun ŋɔ un, "Ŋɔ ya chenani i ya a sɔbi wɛ naa maga. Jerimaya sɛm a 

maga a nyɛ hin nan.” 



1148 

 

© 1999,  Wycliffe Bible Translators, Inc. 
 

 
 

 

18Baruk fun ŋɔ ba, "Jerimaya sɛm wɛ maga a nyɛ min mu ka sɔbi a du tɔn ni.” 

19Doonee ba fun ŋɔ un, "Nyɛ i wa Jerimaya maga la sogli. Ma ta nyɛ nandigi zim ma 

bar nyɛni.” 

20Nihɛɛta fun kpa tɔn ti a du Elisama naa ya kooto ti tɔn ni sɔbi chɛn dɛ ni kaa la sɛm 

koora ni wa tɔn ti sɛma. 

21Doonee koor ti fun tum Jehudi di o dɛu tɔn ti kuwa. O fun zer un ali dɛ ti ni a fun 

karimi a nyɛ koora ti nihɛɛta nawara funɛ nyɛn dɛ ti ni. 

22O funɛ ya waa saharɛ, chendaha koora ti funɛ kani o dama damtil nee aa weeri di. 

23Jehudi van wa karim tɔn ti a tel wela anaasi koor ti yaa kpa chisere a teŋ doon a du 

din ni. O funɛ kur kpak chene hali tɔn ti wa peti, 

24amaa koora ti koor dama nihɛɛta ta nandigi waa fun nu chen o tuha chɔk. 

25Hali Ɛlnatan awa Dɛlaya awa Gɛmaria funɛ sumi koora tiu di o ta fu tɔn ti, amaa o 

waa fun cheŋi diŋsa a nu ba wati. 

26Saha tirɛ o fun nyɛ koor be naa ba funɛ yir Jeramiil chen awa Sɛraya naa funɛ ya 

Azriɛl be chen awa Sɛlɛmia naa funɛ ya Abdiil be chen di ba kpak mu wa mu tɔn ni 

sɔbi Baruk maga, amaa ya Kunyan Koosa funɛ kpa ya a sogli. 

27Saha naa kankoor Jɛhoakim fun fu tɔn naa mu fun biksi Baruk o sɔbi chen, ya 

Kunyana Koosa funɛ ŋɔ minnu, 

28di mu bu zer tɔn a sɔbi wɛ naa funɛ nyɛn tɔn buni ti ni chen maga a du un ni. 

29Ya Kunyana Koosa funɛ ŋɔ minnu di mu ŋɔ koora ti ni, "I fu tɔn tiu kaa vɛɛn pɛɛsi 

Jerimaya kina nyɛ o sɔbi tɔn ti di Babilɔn tima koora kaa wa chɛɛki pulim nɔu kaa kpu 

o nibinsa awa o sela. 

30Chendaha min naa ya ma Kunyana Koosa chen ŋɔ i waa kankoor Jɛhoakim niu di i 

mun waa zi bu di Devid koora ti. I zi wa siwu ba kpa hin a yo a ta nha ni, dusum ka 

yaa wa biri ba kpa hin a la yo a ta sɔnsɔn ni. 

31Mu zi lɛrigi hin awa i niisisa awa koor dama nihɛɛta maga diŋsau aku tum tagna naa 

i tum chen daha. I wa Juda tima awa Jerusalɛm tima maga wara nu mu biksisa. 

Chendaha mu kaa kpa sibirha a du ma maga ni.” 

32Saha tirɛ mu fun zer tɔn digi a nyɛ mu tɔn ni sɔbi naa baa yir Baruk chen ni o fun 

sɔbi chenani maga mu biksi un. O funɛ sɔbi wɛ anawara maga funɛ nyɛn tɔn buni ti 

niu ka mu bu gbaari un wu falɛ. 

JERIMAYA 37 

1Saha tirɛ Babilɔn tima koora Nɛbukadnɛza fun vɔu Zɛdikaya naa funɛ ya Josaya be 

chen wa Juda tima koora kaa ur Jɛhoakim, 

2amaa Zɛdikaya awa o nihɛɛta ta maga waa fun tiŋ sɛmsɛm kinkina ya Kunyana 

Koosa fun kpa a nyɛ min chen. 

3Kankoor Zɛdikaya fun tum Sɛlɛmia be naa baa yir Jɛhukal chen awa Maasɛya be naa 

baa yir Zɛfanaya ka o ya Koosa dama kɔkɔɔra chen di ba wa ŋɔ min mu sumi Koosa a 

nyɛ ba awa ba pulim tima maga ni. 

4Saha ti di mu ha kur nyɛn aa valu mu tutɔ ni ka ba ha vɛ kpak min a tɔ dɛ. 

5Babilɔn tima lanjimasa ta yaa fun wa go Jerusalɛm tima maga, amaa saha naa ba fun 

wa nu di Ijipt tima lanjimasa ta ji magbɔ tiu ba funɛ buru. 

6Saha tirɛ ya Kunyana Koosa naa ya Israɛl tima Koosa chen fun ŋɔ min, 

7di mu ŋɔ Zɛdikaya ni di, "Ijipt tima lanjimasa ta nyɛn nyinbaan niu di ba wa suŋi hin, 

amaa ba zi bur wa damau. 

8Saha ti Babilɔn tima ta zi wa bur wa a wa chem ma tɔha tiu a nyaŋi kaa suk din a du 

un ni. 

9Min naa ya ma Kunyana Koosa chen tɛ ma ninu di ma taa lisi ma bambi ni di Babilɔn 

tima ta waa zi wa, domi baa zi wau. 

10Hali ma nyaŋɛ ba lanjimasa ta maga kaa ka banawara kaa na dɛŋasa chen a nyɛ ba 

lɛwa ni chen tima ta zi vɛɛn wa siiu a fu ma tɔha ti maga.” 

11Babilɔn tima lanjimasa ta funɛ chɔu ali Jerusalɛm ni, domi ba funɛ nu di Ijipt tima 

taa wau. 

12Chendaha mu funɛ si Jerusalɛm niu a kaali Bɛnjaman tɛɛnɛ di mu la la mu lul tɛɛnɛ 

tori, 

13amaa mu funɛ la tel Bɛnjamam bolzɔɔnɔ ti, lanjimasa nihɛɛ naa funɛ nyini dooni baa 

yir Irija ka o ya Sɛlɛmia be awa Hamania niha chen funɛ jiŋ minnu a ŋɔ min, "I ya 

Babilɔn tima taa digirɛ.” 

14Mu fun ŋɔ, "Chen wa ya wuti," amaa Irija waa funɛ nu mu wati, kaa kpak min a la 

nyɛ nihɛɛta taa ni. 

15Ba funɛ na paanu a du min ni kaa ŋɔ di ba tuk min kaa kpak min a la far Jɔnatan 

dama ni, waa funɛ ya ba kooto tɔn ni sɔbi. O damnɛ ba ka fun kpa ya a la tɔ dɛ. 

16Ba fun kpa min a du dɛ naa nyɛn tɛɛnɛ ni. 

17A gantɛl ni kankoor Zɛdikaya funɛ tumu ba wa yir min ali dɛ ti ni, o fun pɛɛsi min 

ali birsa ni, "Sɛmsɛm digi nyɛn i wati ali ya Kunyan Koosa watiu?" Saha tirɛ mu fun 

ŋɔ, "Sɛmsɛm naa nyɛnɛ ya di baa zi wa kpa hin a nyɛ Babilɔn tima koora niu.” 

18Doonee mu fun pɛɛsi koora ti ka tumtum, "Baŋnɛ mu tum a puti ma wa ma nihɛɛta 

ta ma kpak min a far nan? 

19Baŋa fun ya ma Koosa witiinsa nawara funɛ ŋɔ ma di Babilɔn tima koora waa zi wa 

chem ma chen? 

20Adaha lalaknɔ, koora, muu sumi hinnu di i nu mu wati sɛmsɛm kinkina mu kpak a 

kaa sɛm. Muu sumi hinnu di i ta bu kpa min a bur la tɔ dɛ ti ali Jonatan dama ni, domi 

ma ya chen mu zi siwu ali dooni.” 

21Chendaha kankoor Zɛdikaya funɛ nyɛ ba kpak minnu a far koor dama bol ti ni. Mu 

funɛ nyɛn doonee ka baa nyɛ min boroboro bɛgim bɛgima hali tɔha ti boroboro wa 

peti. 

JERIMAYA 38 

1Matan be Sɛfatia awa Gɛdalia naa funɛ ya Pasa be chen awa Malkija be Pasa funɛ 

nuu ka muu ŋɔ nara taa ni. 

2Di ya Kunyana Koosa ŋɔ nanɛ, "Naa maga nyɛn tɔha ti ni zi wa namsiu koo a siu, 

amaa naa maga la gbaari Babilɔn tima taa ni o waa zi siu, domi o zi wa chɔu a fosi o 

miisa.” 

3Mu funɛ vɛɛn ŋɔ nara taa niu di ya Kunyana Koosa ŋɔ nanɛ, "Mu zi kpa tɔha ti 

nibinsa ta a du Babilɔn tima taa nisa niu ba chem a nyaŋi.” 

4Doonee nihɛɛta ta fun la ŋɔ koora ti ni, "Ma nyɛ ya lisi baal ti miisa, domi o sɛmsɛma 

ti wa kpaŋsi tɔha nɔ lanjimasa ta bara. O wara daŋni o suŋi nandigi ali tɔha ti ni see o 

du un dɛŋa.” 

5Saha tirɛ kankoor Zɛdikaya fun ŋɔ ba, "Chen wara ma la ya un chenani maa daŋni.” 

6Doonee ba fun zer min a kpa ŋmɛnsa vɔti min a kpa min a du koor be naa baa yir 

Malkija chen bugul naa funɛ chɔ koor dama ti salbaan ni chen ni. Nii waa fun to 

bugila ti ni ka o ya vɛri duŋduŋ, chendaha mu funɛ firu. 

7Sudan tima baal naa ba funɛ yir Ɛbɛd-Mɛlɛk ka o ya namugil aa tum koor dama ti ni 

chen funɛ nuu di ba kpa minnu a du bugul ti ni. Saha ti di koora ti funɛ di sɛmwa ali 

Bɛnjaman bolzɔɔnɔ ti ni. 

8Saha tirɛ Ɛbɛd-Mɛlɛk fun la dooni a la ŋɔ koora ti ni, 

9"Koora, gaafara. Chenani nara taa tum chen wa deŋli, domi ba kpa Jerimayau a du 

bugul ni. Namsi kaa zi wa kpu unnu, domi diwe wa bu to tɔha ti ni.” 

10Doonee koor ti fun ŋɔ Ɛbɛd-Mɛlɛk gbaari o titi ni ba la lɛrigi min a lisi. 

11Saha tirɛ Ɛbɛd-Mɛlɛk wa nara ta fun kaali koor dama ti a la dɛu takta zɛrkɛ a kpa 

ŋmɛn vɔu a wa nyɛ min bugul ti tuha. 

12O funɛ ŋɔ minnu di mu kpa ki zɛrkɛ ta a du mu lugbɔsa ni, chen ni ŋmɛn ti waa zi 

teŋ min. Mu fun tum chen. 

13Ka ba fun lɛrigi min a li bugul ti tuha ni. Chen gantɛl ni ba fun kpa min a la ta koor 

dama sal ni. 

14A gantɛl ni Zɛdikaya fun bu nyɛ ba kpa min a wa Koosa dama bolzɔɔnɔ naa laa sak 

a tora tiina chen o fun ŋɔ, "Muu daŋni mu pɛɛsi hin pɛɛsirɛ i ŋɔ min wuti maga.” 

15Mu fun ŋɔ un, "Mu ŋɔ hin wuti, i zi nyɛ ba kpu minnu, mu ka nyɛ hin sɛmsɛm 

kpaami, i wara nu.” 

16Doonee kankoor Zɛdikaya fun sogli a vɔu vɔwa mu wati a ŋɔ, "Mu hɛɛsɛ Koosa naa 

nyɛn wa o miisa ni aa nyɛ nara wa o miisa chenu di mu waa zi nyɛ ba kpu hin.” 

17Doonee mu fun ŋɔ un di ya Kunyan Koosa naa zene a kaali kina maga chen ŋɔu, "I 

kpa i titi a nyɛ Babilɔn tima awa ba nihɛɛta taa ni, ba waa zi lisi i miisa, ba kaa waa zi 

suk din a du tɔha nɔ ni. I wa i dɛ walɛ maga zi wa fosiu, 

18amaa i ka vɛ kpa i titi a nyɛ ba baa zi nyaŋi mau kaa suk din a du tɔha nɔ ni. I ka 

waa zi wa chɔ a fosi ali ba nisa ni.” 

19Zɛdikaya fun ŋɔ, "Muu ŋɔ mu tɔha walɛ nawara pɔ Babilɔn tima taa chenu. O waa 

gali ba wa kpak min a kpu min.” 

20Doonee mu fun ŋɔ un, "Ba waa zi wa kpa hin a du ba nisa ni. Muu sumi hinnu di i 

nu ya Kunyana Koosa sɛmsɛm ti, wɛ maga zi weru a nyɛ hin ka i wa i walɛ fosi, 

21domi ya Kunyana Koosa chaasi wɛ maga a biksi minnu. I vɛ tum chen fa. 

22Deesi ti ni mu funɛ nau ka nihaana taa ka ali Juda koora dama ti ni ka Babilɔn tima 

nihɛɛta ta te ba suwachak. Maa nu chenani ba funɛ sɛm kaa laa la. Koor ti chɛn birigi 

mur unnu ba nyaŋi un. Lalaknɔ o naasa fir vɛri niu.” 

23Doonee mu fun sɛm, "Ma nihaana awa ma bisa ta maga kaa wa kaali Babilɔn pulim 

nɛ. Ma gbaan wa kaa wa chɔ a fosi un ni. Babilɔn tima koora zi wa zer mau a la tɔ dɛ. 

Kaa suk din a du tɔha ti ni.” 

24Doonee Zɛdikaya fun ŋɔ, "Ta wa nyɛ nandigi zim nan sɛmsɛm nɔ kaa fosi i titi. 

25Nihɛɛti ta wa nu di mu wa hin sɛm sɛmau, baa zi wau a wa pɛɛsi hin. Ba gbaan zi 

wa ŋɔ hinnu di i ŋɔ ba wɛ maga ba waa zi teŋ i miisa. 

26Ba wa pɛɛsi hin chen i ŋɔ ba di i funɛ sumi minnu di mu ta bu kpa hin a bur la tɔ 

dɛ.” 

27Doonee nihɛɛti ta maga sir fun wa pɛɛsi min, mu fun ŋɔ ba chenani maga koora ti ŋɔ 

min chen. Chendaha ba waa fun bu ya wudigi, domi nandigi waa fun nu sɛmsɛma ti. 

28Saha ti ba fun kpa min a du koor dama ti sal ni hali a la tel saha naa ba fun chem 

Jerusalɛm a nyaŋi. 

JERIMAYA 39 

1Zɛdikaya funɛ di koora bun digto pɛn fi tiina, kankoor Nɛbukadnɛza awa o lanjimasa 

maga funɛ wau a wa chem Jerusalɛm pulim. 

2Zɛdikaya funɛ di koora bun fidikibɛgim pɛnsa anaasi tiina, tɔha ti zagbɛrkpursa ta 

funɛ borikiu. 

3Saha naa ba fun chem Jerusalɛm a nyaŋi chen, Babilɔn tima nihɛɛta ta maga funɛ 

wau a wa kani banbaan bolzɔɔnɔ ti ni. Ba bɔnɛ funɛ ya Nɛgal-Sarɛsa a li Samga, 

Nɛbo-Sasɛkim awa Nɛgal Sarɛza. 

4Saha naa kankoor Zɛdikaya awa o lanjimasa ta fun na chenani laa ya chen ba funɛ siu 

dusum di ba fosi ali ba ni. Ba funɛ val koor ŋmaha tirɛ a li chem Jɔɔdan nɛŋbɔ ti. 

5Amaa Babilɔn tima ta funɛ duŋni bau a la kpak Zɛdikaya ali Jeriko nɔɔ ni, a fun kpa 

un a la nyɛ Nɛbukadnɛza ni ali Ribla naa duglɛ Hamaf tɛɛnɛ chen ni. Doonee 

Nɛbukadnɛza fun di o sɛriya. 

6Dooni o funɛ kpu Zɛdikaya beu ka o kani aa nyini kaa fun vɛɛn teŋsi Juda nihɛɛta ta 

nyuuna. 

7Chen gantɛl ni o fun nyɛ ba luksi Zɛdikaya see kaa nyɛ ba du un zɔglɛ di ba kpa un 

aa la Babilɔn pulim. 

8Saha ti, Babilɔn tima ta funɛ suk dinu a du koora dama ti ni awa Juda tima damsa ni 

kaa zagsi Jerusalɛm zagbɛrkpursa a yagsi. 

9Ba funɛ ya chen a peti, naa ba funɛ yir Nɛbuzaradan chen funɛ kpaksi Juda tima 

banawara nyɛn wa ba miisa ni chenu a kaali Babilɔn pulim ba laa tum yosi tuma. 

10O funɛ ya chene kaa gil nyausa ta bɔnɛ a ta Juda pulim ni, domi ba waa fun kpak 

kindɔŋ. Chendaha o funɛ nyɛ ba ŋmaanau awa tɛɛnɛsa. 

11Amaa kankoor Nɛbukadnɛza funɛ ŋɔ lanjimasa nihɛɛ naa baa yir Nɛbuzaradan chen 

wa nan sɛmsɛm kpokwa. 

12"Kila a la dɛu Jerimaya aa nyini un nɛnɛ, ta wa du un dɛŋa. Kinkina maga o bambi 

daŋni i ya a nyɛ un.” 

13Chendaha Nɛbuzaradan ti awa koor ti bol nihɛɛta nawara baa yir Nɛbuzaradan awa 

Nɛgal-Sarɛsa awa koor ti nihɛɛta taa maga funɛ lisi minnu  

14ali koor dama bol ti ni a fun kpa min a du Ahikam be naa baa yir Gɛdalia ka o ya 

Safan niha chen nin ni o il min mu wa la dama wa alaafiɛ ni. Doonee mu fun gbaari 

nara taa ni a nyɛn dooni. 

15Saha naa mu ha fun nyɛn koor dama bol ti ni chen, ya Kunyana Koosa funɛ ŋɔ 

minnu, 

16di mu ŋɔ Ɛbɛd-Mɛlɛk naa ya Sudan tima baal chen di ya Kunyana Koosa naa zene a 

kaali kina maga kaa ya Israɛl tima Koosa chen ŋɔ nanɛ. "Chenani mu kur sɛm chen, 

mu zi nyɛ tɔha nɔ chɛɛkiu kaa ta di nyusum, chen ka wa tum, i zi nyɛn dooniu i sii na, 

17amaa min naa ya i Kunyana Koosa chen zi kok hinnu ba ta wa kpa hin a nyɛ 

banawara ii ɔm chen ni. 

18Mu zi wa kok hinnu ali siu ni. I zi wa fosiu ali i miisa ni aku i kpa i yɛda a du min ni 

chen daha. Min naa ya i Kunyana Koosa chen sɛm chen." 

JERIMAYA 40 

1Saha naa lanjimasa nihɛɛ naa ba funɛ yir Nɛbuzaradan chen fun lisi min ali dɛ ni ali 

Rama ni chen, ya Kunyana Koosa funɛ sɛm sɛmau ali mu watiu. Ba funɛ vɔti minnu a 

gbaari Jerusalɛm awa Juda tima taa ni wa zɔglɛ ni a kaali pulim ti. 

2Lanjimasa nihɛɛ ti fun kpa min a li cheŋcheŋa a la ŋɔ min, "Ya Kunyan Koosa ɔsi ma 

tɛɛnɛ nɔ timau di ba zi chem ma laalu a nyaŋi. 

3Lalaknɔ o ka tum chenani o fun vɔu di o zi tum chenu. Nan nɔ maga funɛ tumu aku i 

walɛ ta funɛ tum a puti hin kaa vɛ i nɔɔ chen daha. 

4Lalaknɔ mu zi yisi zɔglɛ ta ali i chɛra niu kaa nyɛ i la dama. I daŋni i la Babilɔn, i zi 

koti a tiŋ min a lau, mu kaa zi nyini hinnu. I ka vɛɛ daŋni i la dooni i ta nyɛ chen 

muksi hin, domi pulim nɔ maga ya i kinnɛ.” 

5Saha naa mu fun vɛ jɛrigi wudigi, Nɛbuzaradan funɛ ŋɔu, "Bur kila Gɛdalia naa ya 

Ahikam be kaa ya Safan niha chen, ka Babilɔn tima koora fun vɛɛn nyɛ o ya Juda 

pulim gɔmna. I zi la nyɛn o watiu koo doonani i daŋni i zi lau. Saha tirɛ o fun nyɛ min 

papaha awa diwe di mu kpa aa la dooni. 

6Mu fun kaali Mispa a la nyɛn Gɛdalia awa nara banawara gil pulim ti chen wati.” 

7Juda tima nihɛɛta ta bɔnɛ waa fun la nɔɔ ni. Ba funɛ nuu di Babilɔn tima koora ti vɔu 

Gɛdaliarɛ wa gɔmna a nyɛ oo nyini banawara ba fun vɛ kpaksi a kaali Babilɔn chen. 

8Chendaha Nɛtania be Ismɛɛl awa Karia be Johanan awa Tanhumɛf be Sɛraya awa 

Ɛfai bisa naa funɛ nyɛn Nɛtofa ni awa Jazania naa funɛ li Maaka chen wa ba walɛ funɛ 

kaaliu a la pu Gɛdalia ali Mispa ni. 

9Doonee Gɛdalia ti fun ŋɔ ba, "Muu daŋni mu ŋɔ mau di ma ta ɔm hansura a kpa ma 

titi a nyɛ Babilɔn tima taa ni. Ma kur kani pulim nɔ ni a tum aa nyɛ Babilɔn tima 

koora ti ni, chen ni wɛ maga zi weru a nyɛ ma. 

10Mu titi kaa nyɛn Mispa nɛɛ saha naa Babilɔn tima taa yaa wa wa, mu chiŋi ma bar 

chiŋi ni, amaa ma nyɛn aa par aa kum ki parɛ aa dau dɛɛna ni.” 

11Saha ti di Israɛl tima banawara funɛ nyɛn Moab awa Amɔn awa Idɔm awa pulim 

bɔnɛ ni chen funɛ nuu di Babilɔn tima koora ti nyɛ Israɛl tima ta bɔnɛ wa nyinbaanu di 

ba nyɛn Juda ni hali o vɔu Gɛdalia wa ba gɔmna. 

12Chendaha ba funɛ bur kaali Juda pulimu a la nyɛn. Ba funɛ la pu Gɛdalia ali Mispa 

nɛɛ a fun la lagmi ba ki parɛ kinkan. 

13Chen gantɛl ni, Johanan awa suwachak tima ta awa lanjimasa banawara funɛ vɛ la 

nɔɔni chen la pu Gɛdaliau ali Mispa ni, 

14a fun ŋɔ un, "Kankoor Baalis naa ya Amɔn tima koora chen tum Ismɛɛllɛ di o wa 

kpu hin, amaa Gɛdalia sii waa fun su.” 

15Saha tirɛ Johanan fun nyumsi a ŋɔ un, "Nyɛ mu la kpu Ismɛɛllɛ di nandigi wa zim 

naa kpu un, domi o wa lawa o kpu hin. O ya chen o zi nyɛ Ju tima banawara go hin 

chen maga pusiu dɔŋa niu. Chen kaa zi wa kpa sibirha a du ma niu.” 

16Amaa Gɛdalia funɛ ŋɔu, "Ta tum chen, domi chenani i sɛm kpaa la Ismɛɛl wɛ chen 

wa ya wuti." 

JERIMAYA 41 

1Chen bun ti pɛnsa anɔpɛ tiina funɛ wa tel, Ismɛɛl naa funɛ ya Nɛtanaya be kaa vɛɛn 

ya Elisama niha awa koor be chen funɛ kaali Mispau wa nara fi ni di o la na Gɛdalia. 

Saha naa ba fun waa kani aa di diwe. 

2Ismɛɛl awa nibaala fi ti funɛ luksi ba takoobisau a kpu Gɛdalia. 

3Ismɛɛl funɛ vɛɛn kpu Israɛl tima nawara funɛ gbaari Gɛdalia ni a nyɛn Mispa ni 

chenu awa Babilɔn tima lanjimasa nawara funɛ nyɛn dooni chen. 

4Chɔɔsa funɛ pusi nara maga nu di ba kpu Gɛdaliau, 

5nara fumŋmɛnaasa funɛ li Sɛkɛm awa Salo awa Samaria a wa. Ba funɛ funi ba tɔmau 

kaa liisi ba kilaarɛ kaa laa se ba nyina. Ba funɛ kpa niŋmɛna wa aa la ba la kɔɔri kɔɔra 

a nyɛ Koosa ni ali o bar jɛɛmi dama ti ni. 

6Ismɛɛl funɛ nu ba wɛ o funɛ siiu ali Mispa ni a la chem ba kaa laa wi. Saha naa o fun 

la pu ba o funɛ ŋɔu, "Muu sumi mau, ma wa na chenani Gɛdalia chɔ.” 

7Saha naa ba fun wa tel tɔha ti Ismɛɛl awa o bunɔɔna ta funɛ kpu ba a pa ba yo a du 

guuga ni. 

8Amaa nara fi funɛ nyɛn ba ni a fun ŋɔ Ismɛɛl ni, "Yaa sumi hinnu, ta kpu ya, domi ya 

kpa mɛu awa sau awa nuu awa tuun a sogli ŋmaha ti ni." Chendaha o waa fun kpu ba. 

9Guuga naa ni Ismɛɛl fun kpu nara ta a pa a yo du chen funɛ ya guuga naa kankoor 

Asa fun hur chene. Saha naa o wa Israɛl tima koora naa baa yir Baasa chen fun chem 

laal chen, o funɛ kpu narau a su guuga ti. 

10Doonee o fun kpaksi koor ti nihabichɛsa awa Mispa tima ta a la tɔ dɛ. Banawara 

lanjimasa nihɛɛ naa baa yir Nɛbuzaradan fun kpa du Gɛdalia nisa ni. Ismɛɛl funɛ kpa 

bau a tɔ dɛ. 

11Johanan awa lanjimasa nihɛɛta ta maga funɛ nu tum tagna naa Ismɛɛl tumu. 

12Chendaha ba funɛ duŋni unnu a la li Gibiɔn bɛɛŋ ti nɔɔ ni. 

13Saha naa banawara Ismɛɛl fun kpaksi aa la di o la tɔ dɛ chen fun na lanjimasa ta, ba 

tusa funɛ sɔɔniu. 

14Ba fun burigi a chɔ aa la ba wati, 

15amaa Ismɛɛl awa o walɛ ta nara ŋmɛnaasa funɛ fosiu ali Johanan nisa ni a fun chɔ a 

kaali Amɔn pulim. 

16Doonee Johanan awa o wa o walɛ ta fun nyɛ banawara Ismɛɛl fun kpaksi aa la di o 

la tɔ dɛ chen fun nyɛn ba wati. 

17Be funɛ ɔm Babilɔn timau, domi Ismɛɛl funɛ kpu Gɛdalia naa Babilɔn tima koora 

fun vɔu ba gɔmna chenu. Chendaha ba funɛ siiu aa la Ijipt pulim di ba chɔ ali Babilɔn 

tima nisa ni. Ba funɛ la chene a la chiŋi tɔha naa duglɛ Bɛtlihɛm baa yir Gɛruf-
Kimham chen. 

JERIMAYA 42 

1Doonee lanjimasa nihɛɛta ta awa Johanan naa funɛ ya Karɛa be chen awa Hɛsaya be 

Jɛzania wa nibine kurgɛ maga funɛ wau, 

2a fun wa ŋɔ min, "Yaa sumi hinnu di i sumi i Koosa ti a nyɛ ya banawara nyɛn wa ya 

miisa ni nan maga. Ya funɛ iiu, amaa lalaknɔ ya ka nara tamnɛ. 

3Sumi ya Kunyana Koosa ti a nyɛ ya o biksi ya nyinbaan naa yaa zi zer.” 

4Mu fun ŋɔ, "Mu nuu, mu zi sumi ya Kunyana Koosa tiu, chenani maga o ka sɛm mu 

zi ŋɔ mau.” 

5Doonee ba fun bu ŋɔ min, "Ya vɛ tiŋ chiksi naa maga ya Kunyana Koosa kpa a nyɛ 

ya, waa laa zi ya ya sɛriya tiina. 

6Hali chiksi ti vɛ sɔɔni ya tuha ya zi tiŋu, domi waa ya ya Kunyana Koosa. Ya tiŋ o 

nɔɔ wɛ maga zi weru a nyɛ ya.” 

7Wuzu ti gantɛl ni ya Kunyana Koosa funɛ sɛm sɛmau ali mu wati. 

8Doonee mu fun yir Johanan awa lanjimasa nihɛɛta nawara funɛ nyɛn o wati chen, 

9a fun ŋɔ ba, "Ya Kunyana Koosa naa ya Israɛl tima Koosa ka ma tum min o wati 

chen ŋɔu, 

10ma kaa nyɛn pulim nɔ ni mu zi suŋi mau ma la suwachak. Sibir naa mu kpa a du ma 

ni chen biri mu see wa. 

11Ma ta buu ɔm Babilɔn tima koora ti, domi mu zi nyɛn ma watiu aa suŋi ma. 

12Mu zi nyɛ o ɔm ma sikiu, domi mu ya siki ni ɔmirɛ. O zi nyɛ ma bur la ma pulimu. 

13"Ma Juda tima banawara ka chen ta wa vɛ ya Kunyana Koosa nɔɔ di ma waa zi nyɛn 

pulim ti ni. Ma ta wa ŋɔ di, 'Aayi, yaa zi la nyɛn Ijipt pulim niu, domi doonee baa zi 

vɛɛ chem ya laal.’ 

15Ma wa ŋɔ chen, ya Kunyana Koosa naa zene a kaali kina maga chen ŋɔ di, 'Maa waa 

daŋni ma la nyɛn Ijipt pulim ni. 

16Laal naa maa ɔm chen kaa wa pu ma dooni a nyaŋi ma, ka ma nyɛn lɔsa ni a wa siti 

ali Ijipt ti ni. 

17Banawara laa daŋni ba la nyɛn Ijipt ni chen zi wa sitiu ali laal koo namsi ni koo 

wichɔta ni. Ba nandigi waa zi wa fosi a li namsi naa mu kaa kpa a du ba ni chen.’ 

18"Ya Kunyana Koosa naa ya Israɛl tima Koosa chen ŋɔu, 'Chenani mu fun na paan a 

du Jerusalɛm tima ni chen, chene mu kaa wa na paan a du ma banawara kaa wa la Ijipt 

chen ni. Maa zi wa nyɛnu nara kpak ma aa ya asaasi.' “ 

19O fun vɛɛn ŋɔ ba, "Ya Kunyana Koosa ŋɔ mau di ma ta wa la Ijipt pulim. Chendaha 

mu tɛ ma ninu lalaknɔ, 

20di ma kaa tum tum taginnɛ chen. Ma ŋɔ di mu sumi Koosa a nyɛ ba. Ma ka vɛɛn 

vɔwu di o nyɛ ma chiksi maa zi tiŋu. 

21Lalaknɔ chene mu ŋɔ ma chen, amaa ma kaa vɛ chenani maga ya Kunyana Koosa ŋɔ 

ma chenu. 

22Adaha ma biksi di laal awa namsi kaa wa kpu ma. Wichɔtisa kaa wa muksi ma." 

JERIMAYA 43 

1Mu funɛ sɛm nara ta niu wa chenani ba Kunyana Koosa fun sɛm ba chen maga. 

2Doonee Hɔsea be Asaraya awa Karɛa be Johanan awa zimɛ tima ta maga fun ŋɔ min, 

"I sunu, ya Kunyana Koosa wa tum hin di i wa ŋɔ ya di ya ta la Ijipt pulim. 

3Baruk naa ya Nɛria be chen nyɛ i ha ya, chen ni Babilɔn tima ta zi na kpoku a nyaŋi 

ya a kpu ya koo a kpaksi ya a kaali Babilɔn pulim.” 

4Chendaha Johanan awa lanjimasa nihɛɛta ta maga awa nara ta nandigi waa zi la nɔɔni 

a nyɛn Juda pulim ni. 

5Doonee Johanan awa lanjimasa nihɛɛta ta maga fun kpa ba walɛ ta maga a kaali Ijipt 

pulim awa banawara funɛ pusi a kaali pulim digi chen. 

6Nibaala, nihaana, bichɛsa awa koora ti nihabichɛsa ta, ba funɛ kpa banawara maga 

Nɛbuzaradan fun kpa a du Gɛdalia nin ni chenu a gbaari Baruk awa min. 

7Ba funɛ vɛ ya Kunyana Koosa sɛm sɛma tiu a fun kaali Ijipt pulim hali a la tel 

Tapanhɛs. 

8Doonee ya Kunyana Koosa fun ŋɔ min, 

9"Dɛu bunkol zenzen a huk ba ali gɔmna ti damsa ta suwachak ni, kaa nyɛ Israɛl tima 

taa bɔnɛ chiŋi ki nyini hin. 

10Kaa ŋɔ ba di min naa ya ba Kunyana Koosa naa zene a kaali kina maga kaa ya Israɛl 

tima Koosa chen ŋɔu di mu kaa nyɛ mu tumtumna kankoor Nɛbukadnɛza naa ya 

Babilɔn tima koora chen wa bar nɔu a wa kani bunkola naa i kpa huk nara taa chen ni. 

11O zi wa chem Ijipt timau a nyaŋi. Bɔnɛ zi wa sitiu wa wichɔta ni ka ba kpaksi bɔnɛ 

a kaali a la tɔ dɛ. Bɔnɛ kaa zi wa sitiu ali laal ti ni. 

12Mu zi wa suk dinu a du Ijipt tima koosisa bar jɛɛmi damsa ta ni. O waa gali Babilɔn 

tima koora ti wa suk din a du ba vuga ta ni koo a pa a kaali o pulim. O zi wa chaasi 

Ijipt timau wa nyusum ni a chi chenani fulaani yaa gbaŋ o nuha maga a du garche ni 

chen. 

13O zi wa chɛɛki ba jɛɛmi dama naa baa yir nha bar jɛɛmi dama chenu ali Ijipt pulim 

ni kaa suk din a du Ijipt vuga taa ni." 

JERIMAYA 44 

1Ya Kunyana Koosa funɛ bu sɛm Israɛl tima banawara nyɛn Ijipt pulim awa Migdɔl, 

Tapanhɛs awa Mɛmfis awa pulim mun ni chen wɛu a biksi min. 

2Ya Kunyana Koosa naa ya Israɛl tima Koosa chen ŋɔu, "Ma titi nyɛ mu nyɛ ba chɛɛki 

Jerusalɛm pulim awa Juda tɔsa chen. Hali lalaknɔ, a chɔ hulirɛ ka nandigi vɛ nyɛn a 

ni, 

3domi dooni nibinsa ta tum tum taginnɛ a nyɛ mu paan si. Baa jɛɛmi vugwa ka ba 

nawaalsa fun vɛɛ jɛɛmi a. 

4Mu yaa funɛ tum mu tumtumsa banawara ya mu witiinsa chenu di ba wa ŋɔ ma di 

mu bambi wara daŋni wu tagna anawara maa tum chen, 

5amaa ma waa fun cheŋi diŋsa aa nu mu wati. Ma waa funɛ gil ma tum tagna ta tumi 

koo ma vuga taa jɛɛmi. 

6Chendaha ma paan fun si a du Juda awa Jerusalɛm tima ni mu suk din a du a ni. A 

funɛ chɔ dicheeniwa a ya hansura hali wa zinan. 

7"Chendaha min naa ya ma Kunyana Koosa naa zenee a kaali kina maga kaa vɛɛn ya 

Israɛl tima Koosa chen pɛɛsi mau kinkina nyɛ maa tum chen tum tagna taa chen. Maa 

daŋni ma kpa sibire a du nara ni ba maga siti. 

8Ma vursa taa jɛɛmi ti nyɛ mu paannɛ si, domi ma yaa kɔɔri kɔɔrsau aa nyɛ Ijipt tima 

vuga taa ni. Maa daŋni ma ya chene a chɔk ma titi nyɛni, chen ni pulimsa maga zi 

kpak mau aa zɔ. 

9Ma ta suglɛ tum tagna anawara ma tum ali Jerusalɛm awa Juda ni. Ma nawaalsa funɛ 

tum chen tum ta. 

10Hali wa zinan ma waa kpa ma titi a tu tɛɛnɛ aa nyɛ mu sɔn ti wa jirima koo a tiŋ mu 

chiksɛsa anawara mu fun kpa a nyɛ ma nawaalsa taa ni chen. 

11"Chendaha, min naa ya ma Kunyana Koosa naa zenee a kaali kina maga kaa vɛɛn ya 

Israɛl tima Koosa chen paan zi si a du ma niu mu chɛɛki ma pulim ti. 

12Juda tima banawara ka aa daŋni ba la nyɛn Ijipt ni chen wara, mu zi nyɛ ba waa 

maga nyɛni chɔkmiu. Ba nihɛɛta awa bichɛsa maga zi wa sitiu ali Ijipt pulim ni aku 

namsi awa wichɔta daha. Nara zi waa nyɛsi bau kaa kpa ba sɔna a ŋɔ nɔɔsa aa nyɛ 

nara ni. 

13Mu zi wa lɛrigi banawara nyɛn Ijipt ni chen diŋsau a chi chenani mu fun lɛrigi 

Jerusalɛm tima diŋsa chen. Laal awa wichɔta awa namsirɛ mu ka kaa wa kpa a lɛrigi 

ba diŋsa. 

14Banawara li Juda a wa di ba nyɛn Ijipt ni chen maga waa zi wa na fosi. Ba nandigi 

waa zi wa bur a la Juda pulim see nara tama naa chɔ wa zu ba chen. 

15"Saha ti nibaala nawara maga zimɛɛ di ba haanasa jɛɛmi Koosa bɔnɛwa awa nihaana 

banawara maga funɛ chiŋi dooni awa Israɛl tima nawara nyɛn Ijipt pulim ni chen 

maga fun ŋɔ min, 

16'Ya vɛ chenani i sɛm ya chenu ali ya Kunyana Koosa sɔn ti ni. 

17Chenani maga ya ŋɔ di yaa zi yau yaa yau. Yaa zi kɔɔri kɔɔrsau aa nyɛ ya Koosa naa 

ya nihaan kaa ya buudaha Koosa chenu. Ya kaa zii waasi un sinu a chi chenani ya 

nawaalsa ta funɛ ya ali Juda awa Jerusalɛm pallɛ ni chen, chen ni yaa zii na diwe 

damatau kaa ta kpak wumukse. 

18Yaa bu vɛ kɔɔri kɔɔrsa aa nyɛ vug ti ni, ya wa buraa na kindɔŋ ka ya walɛ namsi kaa 

laa siti aku lɔsa daha.’ 

19"Saha naa ya gbaan yaa fun du maasa aa nyɛ vug ti ni kaa laa waasi un wa sin, kaa 

yaa fun ya wudigi ya baalasa tusa yaa fun sɔɔniu. 

20Doonee mu fun ŋɔ nihaana awa nibaala nawara funɛ jɛrigi min chen jɛrigi ti chen, 

21kɔɔrasa nawara ma nawaalsa awa ma koorsa awa ma suwachak tima yaa funɛ kɔɔri 

ali Juda awa Jerusalɛm pallɛ ni chen, ya Kunyana Koosa zim a maga wɛu. 

22Lalaknɔ ma pulim ti chɔ dichere ka nandigi vɛ nyɛn un ni. O burigi doonani nara 

nyɛsirɛ. 

23Nan sibirha nɔ tu ma niu aku maa kɔɔri kɔɔrsa ta aa nyɛ vuga taa ni chen. Ma tumu 

a puti ya Kunyan Koosa ti, domi ma wa tiŋ o chiksɛsa ta. 

24"Mu funɛ vɛɛn ŋɔ nara taa magau awa nihaana ta chenani ya Kunyana Koosa naa 

zene a kaali kina maga kaa ya Israɛl tima Koosa chen fun sɛm kpaa la Juda tima 

nawara funɛ nyɛn Ijipt ni chen. Ma wa haanasa maga vɔu vɔwarɛ a nyɛ Koosa tɔha 

koor haan ti ni. Ma vɔwu di maa zi kɔɔri kɔɔrsau aa nyɛ un kaa ki waasi un wa sin. 

Adaha ma tiŋ ma vɔwa ti saha maga. 

26Lalaknɔ ma cheŋi diŋsa a nu vɔwa naa min naa ya ma Kunyana Koosa chen fun vɔu 

wa mu sɔn zen ti ni a nyɛ ma Israɛl tima maga ni ali Ijipt ni. 

27Mu waa zi nyɛ ma nyɛni kila suwachak. Ma maga zi wa sitiu ali laal ni koo wichɔta 

ni. Nandigi waa zi wa ka wa o miisa ni, 

28amaa ma nara tima zi wa fosiu a chɔ a kaali Juda pulim, chen ni baa zi wa zimu di 

mu sɛm sɛma ti ya wutirɛ. 

29Min naa ya ma Kunyana Koosa chen zi wa ya wudigiu ma zim di mu siraa zi lɛrigi 

ma diŋsau kaa chɛɛki ma pulim ti. 

30Mu zi wa kpa Ijipt koora kankoor Hɔfra a nyɛ o dama niu ba lisi o miisa a chi 

chenani mu fun kpa Zɛdikaya a du Babilɔn tima koora kankoor Nɛbukadnɛza nisa ni 

chen." 

JERIMAYA 45 

1Josaya be Jɛhoakim funɛ di Juda pulim koora bunsa anaasi tiina Baruk funɛ sɔbi 

chenani maga mu sɛm unnu a du tɔn ni. Mu funɛ ŋɔ unnu, 

2"Baruk, ya Kunyana Koosa naa ya Israɛl tima Koosa chen ŋɔ nanɛ, 

3i yaa ŋɔu di i zi gilu, domi ya Kunyana Koosa bukɔɔra gbaari i wumuksewa. Di i zi 

kuu a bu vɛɛ na hiisi. 

4"Amaa min naa ya ma Kunyana Koosa chen zaag dɛ naa mu sa chene a yag tɛɛnɛ aa 

kum kinkina mu du. Chene mu kaa ya tɛɛnɛ nɔ maga ni. 

5Taa luk di i di luri a tiibi i titi, domi mu kaa kpa sibirre a wa nibine maga ni, amaa 

min naa ya i Kunyana Koosa chen ŋɔ hinnu di i zi wa fosi i titiu a li doonani maga ii 

la ni." 

JERIMAYA 46 

1Ya Kunyana Koosa funɛ vɛɛn sɛm sɛmau ali mu wati kpaa la pulim bɔnɛ nibinsa ni. 

2Piili Ijipt pulim ni, nanɛ o fun sɛm a nyɛ ba koora kankoor Nɛko ni. Warɛ kankoor 

Nɛbukadnɛza fun la chem a nyaŋi a li Kakɛmis naa duglɛ Yufuretis mɔɔga ti chen. 

Saha ti di Jɛhoakim funɛ di koora bunsa anaasi. 

3Ijipt tima nihɛɛta ta funɛ tɛsiu a ŋɔ, "Ma pa ma gbagnusa a laari aa la laal ni. 

4Ma saksi ma zaagna ta a zini kani a ni. Ma chiksi ma nyuchiksa a tiŋ dɔŋa kaa sisi ma 

tosa awa ma hɛma. "Ma laari ma gbagnusa, 

5amaa ya Kunyana Koosa funɛ ŋɔu di o nau ka hansura kpak ba baa bur gantɛl, domi 

ba tuk ba lanjimasa ba chɔ a kaali. 

6Banawara maga funɛ chɔ kpok ni chen maga waa fun koti a chɔ fosi. Saha naa ba fun 

la li Yufuretis pol ti ba funɛ gbigsi kinau aa chesi. 

7Ba funɛ nau ka baa si a chi chenani Naal pol ti yaa su kinkan a zini sak chen. 

8Ijipt tima si chiŋi a chi Naal mɔɔga ti. Ijipt tima ŋɔu di baa zi siiu a na kpok a nyaŋi 

tɔsa maga. 

9Ma nyɛ zaagna ta ki val awa torokosa taa ni. Ma tum lanjimasa ali Sudan, Libia awa 

gbagnusa ni awa zimzimsa nawara li Lidia pulim chen. 

10"Ya Kunyana Koosa naa zene a kpak kpok awa yiko a kaali kina maga chen wuzu 

ya zinan. Zinan o paan zi siu o lɛrigi o dɔma diŋsa. O takoobi ti zi di bau kaa nyɔ ba 

chɛl ti hali a wa puŋ. Zinan o zi kpa bau a kɔɔri kɔɔra a li Yufuretis mɔɔga nyuha ti ni. 

11Ijipt tima maa la Giliad a la dɛu luri, domi ma lure ta wa ba kpak kpok. Kindɔŋ waa 

ki bu tiibi ba. 

12Pulimsa nibinsa nu ma hiisa awa ma wiili tau. Lanjima digi yaa wa gbig o dɔŋtiinau 

ba magkpaa chesi tɛɛnɛ ni.” 

13Saha naa Babilɔn tima koora kankoor Nɛbukadnɛza fun wa chem Ijipt tima wa laal 

chen, ya Kunyana Koosa funɛ sɛm sɛmau mu wati a ŋɔ, 

14"Mɔɔli chen ali Ijipt tɔsa taa maga ni a li Migdɔl awa Mɛmfis awa Tepanhɛs ni. Ma 

saksi a kok ma titi, domi kinawara ma kpak chen maga kaa wa ta yɔriu ali laal ni. 

15Ma Koosa naa zene a kaali kina maga baa yir Apis chen chelu. Ya Kunyana Koosa 

ka mou un a lɔ tɛɛnɛ ni. 

16Ma lanjimasa ta maga gbigsi kiniwa aa chesi kaa laa ŋɔ dɔŋa ni. Maa ya lalaka yaa 

la dama ya walɛ wati, chen ni yaa zi fosiu ali ya dɔma ta ni. 

17"Ma du Ijipt tima koora ti sɔn fali. O sɔn ya ni chɛɛmi naa nyuksɛ o saha. 

18Min naa ya ma Kunyana Koosa naa zene a kaali kina maga kaa nyɛn wa o miisa ni 

chen ya koora. Chenani Tabɔ bi ti ziŋ a kaali bɛ maga ka Kamɛl bi ti chiŋi teku jibaŋ 

ni chen. Chene naa kaa wa chem ma chen kpok kaa wa mag. 

19Ijipt tima, maa saksi, domi ba kaa wa kpaksi mau a la tɔ dɛ Mɛmfis zi wa chɔ huliu 

a ya nyaabaan ka nandigi bu vɛ nyɛn un ni. 

20Ijipt tima nyɛni chi chenani nuhɛ yaa la kɔha ki dusɛ laa dusi a aa chɔ chene. 

21Hali lanjimasa nawara o la sumi chen gbaan wa bu kpak kpok. Ba maga burigiu aa 

chɔ kaa luku ba chiŋi a chem laal ti. Wuzu telu wa ba nyaŋi ba ali laal ni. 

22Ijipt tima burigiu aa chɔ a chi dum na nar aa chɔ. Ba dɔma ta wa chem bau wa 

gateresa ni a chi banawara ŋmɛnsi bugila aa lɔ, 

23aa kpu bugila ali duu tuha. Ba nibaala ta ka iiu wa nar gur ba. Ba lanjimasa ta gbaan 

vɛɛn kaali hɔɔn ti. 

24Min naa ya ma Kunyana Koosa chen ŋɔu di Ijipt tima ta di hiisau, domi nara li 

pulim nyuha a wa chem a nyaŋi ba.” 

25Ya Kunyan Koosa naa ya Israɛl tim Koosa a la nara aa du o dama ni chen ŋɔ nanɛ, 

"Mu paan siiu a du Tiib tim vug naa baa yir Amɔn, chen ni awa Ijipt tima wa ba vuga 

awa ba koor bisa nawara ya nihaana chen a zi gbaari kankoor Fɛɛro awa nawara siisu 

un chen ni. Mu zi lɛrigi ba diŋsau.” 

26Ya Kunyan Koosa funɛ vɛɛn ŋɔ nanɛ, "Mu zi kpa bau a du kankoor Nɛbukadnɛza 

awa o lanjimasi nisi ni ba chem a nyaŋi ba.” 

27"Amaa Jekɔb, hin ya mu tumtumna, adaha ta wa nyɛ hansur kpak Israɛl tima, ma 

gbaan ta waa ɔmi. Mu zi wa fosi mau awa ma bisi maga ali ma dɔm nisi ni. Saha ti 

Jekɔb zi wa na tusɔɔnau a nyɛn hiisi ni.” 

28Ya Kunyan Koosa fun vɛɛn bu yir Jekɔb a ŋɔ un, "Jekɔb, hin ya mu tumtumna, 

adaha ta nyɛ hansur kpak hin, aku baŋ daha min nyɛn i wati. Mu zi chem pulim bɔnɛ 

nibinsi tau a nyaŋi kaa kpu ba duha, amaa i waa wara, mu zii lɛrigi i diŋnau ali i 

tumtumsɛ ni. Mu wa kaa lɛrigi i diŋna, mu zi ya chennu wa nyinbaan weri ni." 

JERIMAYA 47 

1Ya Kunyan Koosa funɛ kpa nan sɛmsɛm nɔ wa a nyɛ Jerimaya ni sari ka kankoor 

Fɛɛro fun vɔu laal a la chem Gaza pulim tima chen. 

2O funɛ ŋɔu, "Maa na chenani niiti ta su pola ali pulim nyuha ti ni aa wa. A zi su pol 

tiu a pusi ta tɛɛnɛ nɔ maga ni a di nibinsa. Nara kinkan zi waa wiu di Koosi suŋi ba. 

3Baa zi waa nu zaana naasau ka aa jim awa kakusi torokosi ta chɛɛma. Saha ti nyama 

zi wa chɔu kaa vɛ burigi ki nyini gantɛl ni di ba nee ba bisa wau.” 

4Ya Kunyan Koosa funɛ ŋɔ nanɛ, "Saha telu wa mu chɛɛki Filistia pulim. Mu zi wa 

puriki bau ali pulimsi nawara baa yir Taaya awa Saidɔn chen kaa chem nyaŋi 

banawara kaa waa li Krit jibaŋ ti wa chen maga. 

5Tuchɔk zenzen tu wa Gaza tim niu ka Askɛlɔn tima ka moori ba nɔɔna a kani. Filistia 

tima wa zim saha naa ba tuchɔk ti kaa peti. 

6"Ma yaa kaasiu kaa laa ŋɔ, 'Ya Kunyan Koosa takoobi ti, amaa ma titi ka yaa chɛuri 

ma dɔŋtima wa chiisi ni. Ma bur kila a la kani mun ni aa hiisi.’ 

7A maga yɔri, mu kpa tuma a nyɛ un chen daha a waa ki kani aa hiisi. Mu kpa chiksi 

kpokre a nyɛ di o la chem Askɛlɔn tima awa banawara nyɛn nii nɔɔsi taa ni chen wa 

laal." 

JERIMAYA 48 

1Ya Kunyana Koosa naa zene a kpak kpok a kaali kina maga chen funɛ chaasi Moab 

tim wɛ nanɛ a biksi min, "Nɛbo tim wɛ ya sikiu aku ba pulim ti chɛɛkɛ chen daha. 

Tɔha naa baa yir Kiriatam chen dam kpok awa dɛ zene ta maga chesi tɛɛnɛ niu, ka o 

nibinsi zi nyɛn hiisi ni. 

2Moab wa bu kpak sɔn weri. O dɔm ta chemu a nyaŋi Hɛsbɔn kaa zii laa lug ti ba vɔu 

laal a chem Moab pulim maga. Tɔha naa baa yir Madmɛna chen tima waa ki wa ya 

wudigi, domi saha ti ba dɔm ta zi wa go tɔha ti magwa. 

3Horonem tima yaa wiu kaa laa ŋɔ, 'Kpok taginnɛ ba wa chem ya aa nyaŋi.’ 

4"Ba yaa wiu aa ŋɔ di bichɛsi ta laa kaasi chen biksi di ba chem Moab pulimu a nyaŋi. 

5Maa nu chenani baa la tɔha naa baa yir Luhif chen kaa laa wi. Hali nar kuraa la 

Horonem o yaa nuu ka baa wi kaa laa sɛm di ba chem a nyaŋi Moab pulim tiu. 

6Ba yaa ŋɔ dɔŋ niu di baa chɔ a chi nyaabaan kakuma a fosi ba titi ali nara taa ni. 

7"Moab tima, ma sii su ma nisi kina awa ma kpok, amaa lalaknɔ ba chem a nyaŋi mau 

hali a zer ma vug naa maa yir Kɛmɔs chen awa o vug tima nawara ya nibaala awa 

nihaana chen maga a kaali pulim digi ba la nyɛn dooni. 

8Min naa ya ma Kunyan Koosa ŋɔ nanɛ, 'Tɔsa nawara maga nyɛn nɛŋbɔɔsi ni awa 

gbanpulimasi ni awa tɔsi maga waa ki wa chɔ a fosi chen taginsi ti ni. A maga zi wa 

chɔ huliu.' 9Moab pulim zi wa chɛɛki o magau ka nandigi ta bu nyɛn un ni, adaha ma 

dɛu hugil zen bunkol a dau un. O wa kaa vusi ka pulim ti maga chɛɛki. 

10Mu ŋɔ nɔu a nyɛ naa maga vɛɛ tum ya Kunyan Koosa tum ta wa o bambi maga ni. 

Mu vɛɛn ŋɔ nɔu a nyɛ naa maga vɛ kpa o takoobi aa yisi miisa chen niu.” 

11Nanɛ ya Kunyan Koosa fun vɛɛn ŋɔ, "Moab tim kur nyɛnu a ŋɔ di wudigi wa muksi 

ba, a chi chenani peha yaa nyɛn luluk ni o nɔɔ far peha ti vɛ koti aa liili chen. O sɔɔr ti 

ha yaa vɛɛn kur lɛm chene kaa vɛɛn wer. 

12"Adaha saha wau, mu zi wa nyɛ nar wa chuŋi Moab tima a chi chenani nar yaa 

koksi sin pulim ali gboŋe ni kaa chɛɛki un ta chen. 

13Moab tim ta wa ba vug naa baa yir Kɛmɔs chen zi wa di hiisau a chi chenani Israɛl 

tim ta wa ba Bɛtɛl vug ti fun di hiinsa chen. 

14"Moab tima daŋni baa yir ba titi wa nibin kpokwa, a vɛɛn kpak lanjimasi nawara 

bambisa kpoke ali laal ni. 

15Min naa ya ma Kunyan Koosa naa zene a kpak kpok kaali kina maga kaa vɛɛn ya 

kankoora ŋɔ nan, Moab tima awa ba tɔsi ta mag chɛɛkɛu. Ba bunɔ pɔl taa wa ba 

ŋmɛnsi dau pallɛ nyuuni ni. 

16O waa zi vusi ka Moab pulim ti wa chɔ huli. 

17"Adaha ma banawara maga gbɛr pulim ti ma fɔuli aa nyɛ un kaa ki ŋɔ di o kpok ti 

peteu, o sɔn ka wa bu kpak jirima. 

18Ma banawara nyɛn Dibɔn ni chen, ma tuu wa ali ma jirima bar kanɛ taa ni a wa kani 

tɛɛnɛ ni. Naa chem a nyaŋi Moab pulim ka o chɔ huli chen nyɛn bar nɔ. 

19Ma banawara kaa nyɛn Aruwa ni chen, ma chiŋi nyinbaan ni aa pɔ, kaa ki pɛɛsi 

banawara laa chɔ chen wa kinkina laa ya. 

20Saha ti ba zi yaa ŋɔu di Moab pulim maga chɛɛkɛu, adaha ma wi aa nyɛ un aku o di 

hiisau daha. Ma tiŋ Anɔm mɔɔg nɔɔ ti aa mɔɔli di Moab pulim chɛɛkɛu. 

21"Tɔsi nawara nyɛn kunkulsi nyuuni ni baa yir Holon, Jaza awa Mɛfaf chen sɛriya 

diili telu. 

22Tɔsi ta bɔnɛ ya Dibɔn, Nɛbo, Bɛf-Diblatem. 

23Bɔnɛ ka ya Kiriatem, Bɛf-Gamɔl awa Bɛf-Miɔn. 

24Bɔnɛ vɛɛn ya Kɛriɔf awa Bosra. Pulim ti tɔsi magkpaa kaa wa nyɛn nan sɛriya diili 

nɔ niu. 

25Min naa ya ma Kunyan Koosa chen ŋɔu di Moab kpok ti ta yɔriu, ka o bu vɛ koti aa 

chem laali.” 

26Ya Kunyan Koosa fun ŋɔ, "Mu zi nyɛ Moab nyɔ sinu a dɛɛsi a sɛɛsi a du o titi kaa 

vɛɛn chɔ sɛɛsi ti ni aku o vɛ mu nɔɔ chen daha, chen ni nara zi mɔm unnu. 

27Moab tima, maa lisi chenani ma fun kpaksi Israɛl tima a namsi ba kinkan a chi 

chenani ŋmɛɛr yaa la kpak nar dusum aa namsi un chen. 

28"Ma nibinsi banawara nyɛn Moab ni chen, maa li pulim ti ni a la nyɛn bɛ nyuuni ni a 

chi chenani kom yaa la du o zaŋ a dugli nɛŋbɔ chen. 

29Mu nu chenani Moab tima yaa kaniu kaa laa biksi ba chɔki awa ba nyu kpoka aa 

vɛɛn biksi ba nyuha. 

30Min naa ya ma Kunyan Koosa chen zim ba nyu kpok tiu. Ba sɔn daŋni ti waa zi nyɛ 

ba nyɔɔr digi ba tum ta ka waa zi vusi. 

31Chendaha mu zi wiu a nyɛ banawara maga nyɛn Moab awa Ki-Harɛsɛf ni. 

32Mu zi wiu a nyɛ Sibma tim ni a kaali chenani mu kaa wi a nyɛ Jaza tim ni. Sibma 

tima, ma nyɛni chi sinkpiili bugil hulere, ba ŋmɛn o hule ti dau tɛɛnɛ o yaa la tel nii 

siu ti baru hali a kpak chen a la tel Jaza, amaa lalaknɔ, ma yu diwe awa ma soom bugli 

ta maga chesi tɛɛnɛ ni a bu vɛ kpak tuma. 

33Lalaknɔ, tusɔɔna awa bambi sɔɔna wa bu to Moab pulim ni. Pulim ti ka funɛ kpak 

tɛɛnɛ kinkan. Nar zi fur doon gbur o waa yaa na sin pulim, chendaha ba wa bu na sin a 

nyɔ aa dɛɛsi kaa laa chɛɛmi tusɔɔn chɛɛmsa. 

34"Hɛsbɔn tima awa Elele awa Jahas awa Zuwa, Horonem tima awa Eglaf-Sɛlisia tima 

maga wiu hali ba wiili ta laa bar boli. Hali ba pol naa chɔ Nimrim ni chen maga 

hɛɛsɛu.” 

35Min naa ya ma Kunyan Koosa chen ŋɔ, "Mu zi jiŋ banawara yaa kɔɔri kɔɔrsa a fu a 

aa nyɛ ba vug ni ali Moab ni chennu ali chen kɔɔrsi taa ni. 

36"Mu bambi zi wa fɔuliu aa nyɛ Moab awa Kɛharɛsɛf tima ni a chi nar yaa hu gbeteel 

chen aku ba nisi kin ta maga ta yɔri daha. 

37Ba magkpaa funi ba nyuunau kaa funi ba tɔma ka ba nisi teŋteŋsi. Ba maga vɛɛn 

laari ba lu dam kilaarɛwa a biksi di ba tusa chɔkɛɛ.” 

38Ya Kunyan Koosa funɛ vɛɛn ŋɔ nanɛ, "I la Moab pulim, o pallɛ nyuuna awa o 

mampilsi maga ni nibinsi kuraa fɔuliu aku mu chɛɛkɛ Moab pulimu a chi chenani nar 

yaa mou tɔk a chɛɛki chen daha. 

39Min naa ya ma Kunyan Koosi ti chen ŋɔ nanɛ, maa wi kaa ki fɔuli kaa vɛɛn ki sɛm 

di Moab di hiinsau. Nara maga zi pa see a tɛ un ni aa nyini.” 

40Ya Kunyan Koosa vɔu o vɔwau di pulim digi tima zi wa chem Moab tima a nyaŋi a 

chi chenani chilɛ yaa li buudaha a wa mou zimi a dau chen. 

41Ba zi vɛɛn wa chemu a nyaŋi tɔsa awa dam kpok nawara maga go un chen. Chen 

wuzu ti wa tel hansura zi wa kpak Moab pulim lanjimasau a chi chenani nihaan yaa 

kani bar duuri ni hansur kpak un chen. 

42Baa zi wa chem Moab pulim ti magau a nyaŋi, aku ba vɛ tiŋ ya Kunyan Koosi nɔɔ 

chen daha. 

43Ya Kunyan Koosi funɛ vɛɛn ŋɔ nanɛ, "Hansur tagin awa torokosa awa bɔɔ luŋluŋe 

chɔu aa pɔ Moab tima. 

44Naa maga waa daŋni a chɔ fosi hansur tagin ti ni, o zi chel bɔɔ ti niu, naa maga kaa 

wa koti a ji bɔɔ ti toroko kpak tiinau. Nan zi wa tumu a biksi di ya Kunyan Koosa 

saksɛu a pɔ di ba chem Moab pulim wa laal a nyaŋi. 

45Banawara chɔ aa dɛu sogli chen zi wa chɔ a la tɔha naa kankoor Sihɔn fun di a dɔ 

baa yir Hɛsbɔn chen nu di o la sogli a la daŋni bar sogli a kun. Ba zi wa nau ka din di 

Moab tim nawara laa daŋni laal chemi a nyɛn bɛ nyuuni chen maga.” 

46Moab tima wɛ ya sikiu, ba funɛ jɛɛmi vug naa baa yir Kɛmɔs chen maga di nara 

bɔnɛ funɛ wa chem ba laal a nyaŋi ba kaa kpaksi ba bisa, nihaana awa nibaala a la tɔ 

dɛ. 

47Ya Kunyan Koosa funɛ vɛɛn ŋɔ di nan wɛ naa gantɛl ni, saha wau, Moab tim ta zi 

bu wa di nyusum ali ba wɛ mag ni. 

JERIMAYA 49 

1Ya Kunyan Koosa funɛ sɛm Amɔn tim ta nan sɛmwa, "Israɛl tima wato wa ba bu si 

yo a la ba tɛɛnɛ. Yɛrɛ ba moori ka nibinsi nawara laa jɛɛmi Milkɔm vug ti chen wa 

fuksi Gad tim tɛɛnɛ a nyɛni?” 

2Ya Kunyan Koosa funɛ ŋɔ nanɛ, "Saha waa mu zi wa hu kaabul a lagmi nara ba wa 

chem Raba tima awa Amɔn tim ta a chɛɛki ba tɔsi ta. Saha ti Israɛl tima zi wa na 

kpoku a duŋni banawara funɛ duŋni ba a ta chenu. 

3Hɛsbɔn tima, maa wi kaa ki fɔuli, domi tɔha naa ba funɛ yir Ai chen maga wurimu 

daha. Raba tima nihaana, maa wi kaa ki fɔuli kaa laari ma lu dama gati ta. Ma chɔ aa 

go a vɛ zim doonani maa laali. Lalaknɔ baa wa chem ma a nyaŋi kaa chuŋi ba vug naa 

ba yir Milkɔm chen awa o kɔkɔɔrsi ta a kaali pulim digi. 

4Yɛrɛ maa dɛɛsi kpok kaa laa daŋni sɔn ka ma nɔɔ vɛ kpak wuti? Ma sii yaa su ma 

yiko awa ma kpoku ma kani aa dɛɛsi di nandigi waa ki chem ma laal. 

5Mu zi nyɛ hansur tagin zu ma maga niu ma si chɔ a pusi dɔŋ ni. Nara maga zi waa 

chɔu aa dɛu fosi, chendaha nandigi waa zi bu wa chiŋi di o lagmi ma lanjimasi ta dɔŋ 

ni, 

6amaa min naa ya ma Kunyan Koosa naa zene a kpak kpok awa yiko chen kaa ŋɔ mau 

di mu zi wa nyɛ Amɔn tim ta di nyusumu.” 

7Nanɛ ya Kunyan Koosa naa zene a kpak kpok a kaali kina maga chen sɛm kpaala 

Idɔm tim wɛ ni, "Nɛha wa bu to Idɔm tim sɛriya bar diili ni, koo nara wa buraa 

kpaami ba aa biksi ba chenani baa zii ya? 

8Didan tima, ma burigi aa chɔ ka mu kaa wurimi Esau niisisi tau ali dɔŋ ni a biksi di 

saha telu wa mu lerigi ba diŋsa. 

9Nar wa tɔriki mango, o yaa gil tamau a tɛ buudaha, chen ni ka ŋmɛɛr wa li dusum, o 

ka yaa tɔriki tam naa o daŋniu. 

10Amaa chenani mu kaa lɛrigi Esau niisisi ta diŋsa chen waa chi chenani ba yaa ur nar 

kilaarɛ maga kaa ka o munkpal chene. O mun maga waa zi bu wa na o kindɔŋ a zer. 

11Ma gil ma sunsa awa ma luhaana ta maga a nyɛ min, mu zii nyini bau.” 

12Ya Kunyan Koosa ŋɔu di banawara fa vɛ kaa nyɔ namsi gbagme ti nii ti chen gbaan 

zi wa nyɔu. Koosa waa zi wa gil ba yɔri. O zi wa lɛrigi ba diŋsau. 

13O fun ŋɔ, "Min naa ya ma Kunyan Koosa naa zene a kpak kpok awa yiko a kaali 

kina maga chen ŋɔ nanɛ. Mu hɛɛsɛu di mu zi wa nyɛ tɔha naa baa yir Bɔzra chen chɔ 

huliu a chi nyaabaan ka nibinsi ta nyɛn un ni. Nara zi wa na chenu a zim di mu ŋɔ 

nɔɔrɛ a nyɛ un.” 

14Saha tirɛ mu fun ŋɔ, "Idɔm tima ni, laaboorre ya Kunyan Koosa kpa nyɛ ba wa nyɛ 

min. Laaboor ti ka ŋɔu di o tum narrɛ di ba la ŋɔ pulim bɔnɛ nibinsa ni di ba saksi a 

vɔu laal a wa chem ma. 

15Ya Kunyan Koosa kaa nyɛ ma bara yɔɔriu, ka nandigi taa nyɛ ma jirima.” 

16Ya Kunyan Koosa ti vɛɛn ŋɔu, "Maa dɛɛsi nyukpokau aku maa nyɛn bɛ nyuuna ni 

ali buudaha ni chen daha, amaa nandigi waa zi nyɛ ma jirima kaa ki ɔm ma.” 

17Ya Kunyan Koosa ŋɔu di, "Nara zi wa chem Idɔm tima wa laalu a chɛɛki pulim ti 

maga o ya nibinsi wa hansura kinkan. 

18Min naa ya ma Kunyan Koosa naa zene a kpak kpok awa yiko a kaali kina maga 

chen ŋɔu di chenani Koosi fun kpu Sɔdɔm awa Gomora tima ka nandigi bu vɛ koti 

kani tɔha ti ni chen, chene o kaa wa nyɛ ba chem Idɔm pulim ti maga ka nara bu vɛ 

nyɛn dooni. 

19Mu zi wa nyɛ Idɔm tima ta na minnu aa chɔ a chi chenani gbogimta yaa li duu tuha 

aa la Jɔɔdan mɔɔga doonani kpak kɔsɔna di o la se chen. Saha ti naa mu yisi di o ya 

ma suwachak tiin chen zi wa dɔ mau. Ma kaa zi wa zimu di ma dɔŋtiin wa ya min, ma 

ka waa ki chɛu min ni. 

20Adaha lalaknɔ ma cheŋi diŋsa kaa nu chenani ya Kunyana Koosa vɔu kpaa la Idɔm 

tima awa Tɛman tima wɛ. Ba zi wa duŋni ba bisa awa ba selau ba sii chɔ ka baa nyini. 

21Idɔm wa chel tɛɛnɛ, tɛɛnɛ zi wa zigsiu, ka nibinsi ki huusi, ba huusi ti laa tel tɔsi 

nawara baa yir Akaba chen. 

22Ba dɔma ta zi wa chem Bɔzra tima a chi chenani chillɛ yaa bɛrigi o chɛnɛ a wa 

kpaksi zime chen. Chen wuzu ti wa tel, hansur tagin zi wa zu Idɔm tima lanjimasi tau 

a chi chenani nihaan yaa kani bar duuri ni hansur kpak un chen.” 

23Nanɛ ya Kunyan Koosa fun sɛm tɔha naa baa yir Damaskɔs chen sɛma. O funɛ ŋɔ 

di, "Tɔsi nawara baa yir Hamaf awa Apad chen nibinsi ta nyɛn bambi chɔk nɛɛ aku 

baa nu doon laaboor tagin daha. Hansur ti kur nyɛn ba niu ba vɛɛ na hiisi a chi 

chenani teku nii vɛ na hiinsi chen. 

24Damaskɔs tima bara yɔri ba si chɔ ka hansur kpak ba ba bu vɛ zim ba titi wɛ a chi 

chenani nihaan yaa kani bar duuri ni a bu vɛ zim o titi wɛ ni ka hansur kpak un chen. 

25Damaskɔs funɛ ya tɔha nibinsa kpak tusɔɔna lalaknɔ ba pulim ti chɔ hulirɛ. 

26Chen wuzu ti wati, baa zi wa kpu bunɔpɔla magau ali pallɛ nyuuni ni ka ba vɛɛn 

chem o lanjimasi ta a nyaŋi. 

27Min naa ya ma Kunyan Koosa naa zene a kpak kpok a kaali kina maga chen ŋɔ 

nanɛ, mu zi wa suk dinu a du Damaskɔs zagbɛrkpursi ni awa kankoor Bɛnhadad koor 

damsi maga ni.” 

28Nanɛ ya Kunyan Koosa fun sɛm kpaa la Kɛda zɔɔnɔ ti tima awa banawara Hazɔ fun 

dɔ ka Babilɔn kankoor naa ba funɛ yir Nɛbukadnɛza chen fun wa chem a nyaŋi chen 

ni, "Ma la chem Kɛda tima wa laal ni a nyaŋi kaa chɛɛki banawara nyɛn pulim nha bar 

yɛli tima chen pulim ti. 

29Ma nyaŋɛ ba ma fuksi ba lɛwa awa ba sela maga kaa ŋɔ nara taa ni di hansur tagin 

go ba a wa kaali. 

30"Ma banawara ya Hazɔ walɛ, min naa ya ma Kunyan Koosa chen ŋɔ mau di ma chɔ 

aa la bar boli a la sogli. Babilɔn tim koor naa baa yir Nɛbukadnɛza chen vɔu laallɛ di o 

wa chem ma. Nanɛ o ka ŋɔ, 

31'Maa wa ya la chem nara ta kanɛ kaa laa sɛm di ba nyɛni mag bau chen. Ba tɔsi ta 

wa kpak bolzɔɔnɔsi nawara kpak karikisa aa far. A ka wa kpak saafisa.’ 

32"Ma la chem ba nyaŋi ma pa ba lakoomisa awa ba nuhɛ ta. Mu zi wa pusi banawara 

yaa teŋsi ba nyuksa a ya ki tota chennu a su bar maga. 

33Hazɔ pulim zi wa chɔ huliu a chi nyaabaan. Doon zi wa chi doonani sel zene nyɛnu. 

Saha ti nandigi waa zi bu wa nyɛn dooni. Min naa ya ma Kunyan Koosa ti chen sɛm 

nan sɛmsɛm nɔ.” 

34Saha naa kankoor Zɛdikaya fun wa di Juda pulim koora, o waa fun vusi ka ya 

Kunyan Koosa naa zene a kpak kpok awa yiko chen fun sɛm Elam tima sɛma. 

35O funɛ ŋɔ nanɛ, "Mu zi kpu tɔsi tima banawara kpak kpok kinkan aa suŋi Elam tima 

chenu. 

36Mu zi wa nyɛ pe kpok mou a du Elam tim taa niu ba pusi dɔŋ ni a su bar maga a bu 

vɛ zim dɔŋa. Ba ka waa zi wa na pulim naa ni baa zi chɔ a la sogli. 

37Mu zi wa nyɛ Elam tim ta ki ɔm ba dɔm nawara kaa kpu ba chenu. Mu paan zi wa 

siiu kinkan mu wa nyɛ lanjimasi wa chem ba a nyaŋi kaa duŋni ba a ta. 

38Mu zi wa chem ba kankoorsa awa ba suwachak timau a nyaŋi kaa kpa mu koor ti a 

tu wa dooni. 

39Amaa chen gantɛl ni mu zi bu wa nyɛ Elam tima di nyusumu. Min naa ya ma 

Kunyan Koosa chen sɛm chen." 

JERIMAYA 50 

1Babilɔn pulim wɛ anawara ya Kunyan Koosa naa zene a kpak kpok awa yiko a kaali 

kina maga chen fun chaasi a biksi Jerimaya chen nɛɛnɛ. 

2"Mɔɔli aa nyɛ pulim bɔnɛ nibinsi ni di ba chem Babilɔn pulimu wa laal ni a nyaŋi 

kaa chɛɛki pulim ti maga. Pulim ti vug naa baa yir Maaduk chen kpok peteu ka doon 

vursi ta maga di hiisa. 

3"Pulim digi tima vɔu laal aa wa di o wa chem un a nyaŋi ali pulim nyuha ni. Pulim ti 

tima zi wa chem Babilɔn tima a nyaŋi ka doon burigi nyaabaan, sela awa nibinsi ta bu 

nyɛn doon.” 

4Ya Kunyan Koosa fun ŋɔ, "Chen wuzuuni ta wa tel Israɛl tima awa Juda tima zi wa 

siiu aa dɛu ya Kunyan Koosa naa zene a kpak kpok awa yiko a kaali kina maga chen. 

5Ba zi wa pɛɛsi Zayɔn nyinbaan bar nyɛniu a kpa ba see chem dooni kaa ki ŋɔ, 'Maa 

wa ya wa ya Kunyan Koosa naa zene a kpak kpok awa yiko a kaali kina maga chen 

lagmi dɔŋ ni a vɔu vɔwa naa vɛ kpak peti, ya ka waa zi sugli chen vɔu ti hali saha naa 

vɛ kpak bɔ.’ 

6"Mu walɛ ta nyɛni kaa wa chi chenani piisi gbaŋna yaa kpa piisisa a la kɔha a la 

nyuksi chene. Chen piisisa ta yaa nyɛnu aa buuri kaa vɛ zim a nyinbaan. 

7Naa maga wa gba a la pu chen piisisi ta o yaa kpaksiu a la di. Ba dɔm ta yaa ŋɔ nanɛ. 

Ba tum tum tagnau a puti ya Kunyan Koosa, adaha chenani ya tum chen waa tagni. Ba 

nawaalsi see funɛ su ya Kunyan Koosa a fun werwa ba gbaan titi nɔɔ fa kpak wuti. 

8"Israɛl tima, maa har a te chɔ ali Babilɔn pulim ni lalaka. 

9Lalaknɔ mu kaa nyɛ pulimsi nawara kpak kpok ali pulim nyuha chene vɔu laal a wa 

chem Babilɔn tim ta. Ba zi wa saksi a tiŋ dɔŋa a wa chem ba. Chen nibinsi ta ka ya 

nambagilsi wa a vɛ yo maafa aa kuri.” 

10Min naa ya ma Kunyan Koosa chen ŋɔ nanɛ, "Ba zi wa chem Babilɔn tim tau a 

nyaŋi kaa pa o kina maga a kaali ba pulim.” 

11Ya Kunyan Koosa ŋɔ nanɛ, "Babilɔn tima, ma kpa kpoku a fuksi mu pulim kina 

maga. Chendaha ma tusa sɔɔnɛu ma nyɛn a jim aa kaali a chi chenani nuhɛ yaa se mɛ 

koo chenani zaag yaa se kɔsa chen. 

12Amaa lalaknɔ ma titi tɔha naa sɔn zene chen zi wa tu tɛɛnɛu ka hiisa di un. Babilɔn 

sɔn kaa wa tu tɛɛnɛ a kaali pulimsi maga. Saha ti o zi wa chi tɛɛn huli awa nyaabaan 

naa vɛ kpak nii chen nu. 

13Nandigi waa ki bu wa koti a nyɛn dooni aku mu paan ti daha. Dooni zi wa chɔ huliu, 

nar maga yaa val ki kaali o ya un alaazibu. 

14"Babilɔn tima tumu a puti min naa ya ba kunyana chen, adaha ma banawara kpak 

tosa awa hɛma chen ma saksi a tiŋ dɔŋa a la go pulim ti a du banbaan ni a chem un. 

15Ma wa go pulim ti wa kaali ma huusi chenani ma yaa huusi ali laal ni chen. Lalaknɔ 

ba zi go Babilɔn pulim a du banbaan niu, o zagbɛrkpursi maga borikeu a chesi. Mu 

kaa bɔ bau mu chim, adaha ma gbaan bɔ ba ma chim kaa namsi ba a chi chenani ba 

gbaan fun namsi nara chen. 

16Ma ta nyɛ nandigi wa du kindɔŋ ali pulim ti ni koo a kum ki parɛ. Hɔɔra banawara 

nyɛn pulim ti ni chen maga zi wa ɔm hansurau a chɔ kaali ba pulim.” 

17Ya Kunyan Koosa funɛ ŋɔ nanɛ, "Israɛl tim ta chi piisisa anawara gbogimta yaa 

duŋni a du kɔha ni a pusi dɔŋ ni chene. Piili ni Asiriya tim gɔmna funɛ chem ba laal, 

chen gantɛl ni kankoor Nɛbukadnɛza naa funɛ li Babilɔn pulim chen ka fun chem ba a 

boriki ba hoka. 

18Chen ti daha, min naa ya ma Kunyan Koosa naa zene a kpak kpok awa yiko a kaali 

kina maga kaa ya Israɛl Koosa chen zi lɛrigi kankoor Nɛbukadnɛza awa o pulim tim 

diŋsau a chi chenani mu fun piin ya Asiriya gɔmna ti chen. 

19Mu zi wa kpa Israɛl timau a bur la ba pulim. Ba zi kum ki parɛ ali Kamɛl bi ti ni 

awa Ifrɛɛm awa Giliad tɛɛnɛ ti ni aa di. 

20Chen saha ti wa tel, nandigi waa zi bu waa tum tum tagin ali Israɛl awa Juda pulimsi 

taa ni. Min naa ya ma Kunyan Koosa chen ŋɔu di mu zi wa gil banawara miisa haa 

nyɛn mu nin ni chenu a pɛŋ ba.” 

21Ya Kunyan Koosa ŋɔ nanɛ, "Vɔu laal a la chem tɔsi nawara baa yir Mɛratɛm awa 

Pɛkɔd chen nibinsi ta maga a nyaŋi kaa kpu ba. Min naa ya ma Kunyan Koosa chen 

ŋɔu, di ma tum chenani maga mu biksi di ma tum chen. 

22O chi ba vɔu laallɛ tɛɛnɛ ti ni a chɛɛmi. Laal ti kaa zi wa chemu a chɛɛki pulim ti 

maga. 

23Babilɔn tima yaa fun nyaŋi tɛɛnɛ nɔ magau kaa mosi ba a dau tɛɛnɛ ni a chi chenani 

nar yaa kpa hama a mou o dɔŋtima a dau chen, amaa lalaknɔ ba kpok naa chi hama 

chen wa buto, ka nara zi nyaŋi ba. Chendaha o ya pulim bɔnɛ nibinsa wa alaazibure. 

24Babilɔn tima vɔu laalu aa chem min hali a wa nɔsi mu toroko naa mu dau ba chen o 

kpak ba ka ba vɛ zimi. 

25Min naa ya ma Kunyan Koosa naa zene a kpak kpok awa yiko a kaali kina maga 

chen puk dɛ naa mu kpa laal kina a dau chenu, kaa luksi a ali gbanpulim wa mu paan 

ti ni. Mu ka ya chenu a biksi di mu kpak o tumau a kaa tum ali Babilɔn pulim ni. 

26Ma la chem pulim ti a nyaŋi kaa zagsi o dɛɛna anawara ni o kpa niŋmɛna a dau chen 

a yagsi tɛɛnɛ ni. Ma lagmi doon kina maga a dau bar bɛgim ni kaa chɛɛki pulim ti 

maga. Ma ka ta wa nyɛ kindɔŋ kaali. 

27Saha telu wa mu lɛrigi Babilɔn tima diŋsa, adaha ma la dooni ma kpu ba lanjimasi ta 

maga a biksi di ba nyɛn tuchɔk tagin niu.” 

28Bɔnɛ chɔ fosi ali Babilɔn pulim a wa Jerusalɛm a waa sɛm sɛm chenani Koosa lɛrigi 

Babilɔn tim ta diŋsa aku chenani ba ya o bar jɛɛmi dama ti chen daha. 

29"Ŋɔ banawara kpak tosa awa hɛma chen di ba pa ba tosa awa hɛma ta a wa go pulim 

ti kaa ta nyɛ nandigi chɔ liili. Ma namsi ba a chi chenani ba gbaan funɛ namsi nara 

chen, aku o funɛ dɛɛsi nyukpoka a du min naa ya Israɛl tim Koosa naa vɛ kpak 

galimsa chen daha. 

30Min naa ya ma Kunyana Koosa chen ŋɔu di mu zi nyɛ ba kpu o bunɔpɔl taa magau 

ali pallɛ nyuuni ni kaa chem lanjimasi taa maga a nyaŋi. 

31"Babilɔn tima, ma dɛɛsi nyukpokau a du min ni, chendaha min naa ya ma Kunyan 

Koosa naa zene a kpak kpok awa yiko a kaali kina maga chen wa tiŋ ma tutɔ ti. Saha 

telu wa mu lɛrigi ma diŋsa. 

32Maa dɛɛsi nyukpokau, ma kaa zi wa yeegiu kaa ki chesi nandigi ka waa zi wa kpak 

ma a zer chiksi. Mu zi wa suk dinu a du ma tɔsi ta maga ni, chen ni o zi wa di doon 

kina magwa.” 

33Ya Kunyan Koosa naa zene a kpak kpok awa yiko a kaali kina maga chen ŋɔ nanɛ, 

"Israɛl tima awa Juda tima magkpaa nyɛn muksi nee. Banawara chem ba a nyaŋi chen 

chiŋɛu aa il ba di ba ta wa si chɔɔli. 

34Amaa naa kaa wa fosi ba ali muksi ti ni chen waa kpak kpoku, o sɔn ya ya Kunyan 

Koosa naa zene a kpak kpok awa yiko a kaali kina maga o titi zi wa wa kpa tusɔɔn a 

wa tɛɛnɛ nɔ, amaa kaa kpa muksi a du Babilɔn tima ni.” 

35Ya Kunyan Koosa ŋɔ nanɛ, "Babilɔn pulim awa o nibinsa awa o koorsa nawara 

kpak nɛsa chen maga nyɛn siu nɛɛ. 

36Doon Koosi witiinsi banawara laa suni wɛ chen nyɛn siu nɛɛ, domi ba ya womniwa. 

O lanjimasa gbaan nyɛn siu nɛɛ. Chendaha hansur tagin kpak ba. 

37Ma chem o zaagna awa torokosi taa maga a nyaŋi kaa kpu lanjimasi nawara ba la 

yau chen maga, domi ba bara zi yɔɔru. Ma chɛɛki pulim ti maga kaa pa o kina maga. 

38Ma nyɛ hul chel pulim ti ni a nyɛn doon pola maga hɛɛsi. Babilɔn ya pulim naa kpak 

vursi nawara laa ɔsi narwa, kaa wom nara aa ta. 

39"Chendaha alizin tagna zi ka aa gba Babilɔn pulim ti awa zimebi tagna ni. Nandigi 

waa zi bu wa nyɛn dooni hali saha maga. 

40Min naa ya ma Kunyan Koosa chen ŋɔu di chenani mu fun ya Sɔdɔm awa Gomora 

tima chen, chene mu vɛɛn kaa ya Babilɔn tima. Saha naa mu fun chɛɛki Sɔdɔm tima 

awa o tɔ wisi ta, nandigi waa fun bu koti a kani pulim ti ni. 

41"Nibinsi li tɛɛnɛ nɔ pulim nyuha bar boli wa ba koorsi ni a vɔu laal aa wa. 

42Ba kpak ba tosa awa ba hɛmau ali ba nisi ni a kani ba zaagni daha ka zaagna naasa 

jim a chi chenani teku nii yaa jim chen. Ba ka vɔu laal ti aa wau di ba wa chem 

Babilɔn tima. 

43Babilɔn pulim koor ti nu chenu hansur kpak un o nisi fun guti ka o bara wi a chi 

nihaan yaa kani bar duuri ni o bara wi chen.” 

44Min naa ya ma Kunyan Koosa naa zene a kpak kpok awa yiko a kaali kina maga 

chen ŋɔ nanɛ, "Mu zi wa duŋni Babilɔn tima tau baa chɔ a chi chenani gbogimta yaa li 

duu tuha naa nyɛn Jɔɔdan mɔɔg ti nɔɔ ni di o wa se kɔsa nibinsi na aa chɔ chen. Saha 

ti nihɛɛ naa mu yisi chen zi wa dɔ pulim tiu ka ba zim di nandigi waa ki muksi min, 

nandigi ka waa ki vɛ mu nɔɔ. 

45Adaha ma cheŋi diŋsa a nu chenani mu vɔu di mu ya Babilɔn tim ta. Hali ba zi wa 

chem ba laalu a nyaŋi kaa pa ba bisa aa la ka hansur kpak ba wa ba sɛm wudigi. 

46Babilɔn wa chel tɛɛnɛ chɛɛm kinkan zi wa nyɛnu a nyɛ tɛɛnɛ zigsi hali pulim bɔnɛ 

nibinsa waa nu nara chɛɛme." 

JERIMAYA 51 

1Ya Kunyan Koosa funɛ ŋɔ nanɛ, "Mu ka nyɛ pe kpokre wa mou Babilɔn pulim a 

zagsi o kina maga a lɔ tɛɛnɛ. 

2Mu zi wa nyɛ nibin hɔɔra wau a wa chem pulim ti wa laal a nyaŋi a chi chenani peha 

yaa mou kin a lɔ tɛɛnɛ ni chen. Ba zi wa chem pulim ti luksi magau kaa nyɛ o chɔ 

huli. 

3Ma ta wa nyɛ o lanjimasi ta na saha a laari ba gbagnusa kaa yo ba tosi ta. Ma ka ta 

vɛɛn wa gil bunɔpɔl ta a taali. Ma wa kpu ba maga. 

4Ba bara zi wa na dɛŋasau ka ba siti ali ba tɔsa ta pallɛ nyuuni ni. 

5Min naa ya ma Kunyan Koosa naa zene a kpak kpok awa yiko a kaali kina maga 

chen ŋɔu di mu wa bur Israɛl tima awa Juda tima ta mun ni. Hali baa tum tum tagna a 

puti min naa ya Israɛl Koosa naa vɛ kpak galimsa chen ni. 

6Maa chɔ a fosi ma titi ali Babilɔn tima ni. Mu kaa lɛrigi ba diŋsau a bɔ mu chim aku 

chenani ba tum a puti min chen daha. 

7Babilɔn tima funɛ chi salma nii nyɔɔ gbagmere ali mu wati. O chi pulim bɔnɛ nibinsi 

maga yaa fun kpa gbaŋ tiu aa nyɔ sin pulim. 

8Lalaknɔ Babilɔn kpok zi tu tɛɛnɛu ka pulim ti maga wurimi. Chendaha maa wi kaa 

fɔuli ki nyɛ un kaa vɛɛn dɛu o luri a chaksi o chɔɔri ta ka o na alaafɛ. 

9Nibin hɔɔra banawara funɛ nyɛn dooni chen yaa funɛ dɛu nyinbaanu di ba la suŋi 

Babilɔn tima, amaa chen saha di saha galɛu. Saha ti ba yaa fun ŋɔ dɔŋ ni nanɛ. Ma nyɛ 

ya bur ki la damsa kaa ka ba, domi Koosa piin lɛrigi pulim ti tim diŋsau wa laal ni kaa 

chɛɛki o maga.” 

10Ya Kunyan Koosa fun ŋɔ, "Mu walɛ, ma nyɛ ma tusa sɔɔni maa chɛɛmi aa biksi 

nara kaa ki sɛm di ya Kunyan Koosa biksi mau nyinbaan weri di ma tiŋ, chendaha ma 

nyɛ yaa la a la sɛm Jerusalɛm tima ni chenani ya Kunyan Koosa tum a nyɛ ya.” 

11Ya Kunyan Koosa pusi Miid pulim kankoorsi tau ali dɔŋ ni, aku o vɔu di o chɛɛki 

Babilɔn pulim chen daha. Chene o kaa ya a bɔ ba chim, aku baa funɛ chɛɛki o bar 

jɛɛmi dama ti chen daha. Nanɛ laal nihɛɛti ta yaa funɛ ŋɔ tosa ni yoole taa ni, "Ma sisi 

ma tosi hɛma kaa pa ma gbagnusa a laari. 

12Ma wa peti ma ya wudigi di ma saksɛu di ma la chem Babilɔn tima. Ma wa kpa 

lanjimasa banawara chiŋɛ il, chen ni kpoka a wa ba waa il. "Saha ti baa zi wa zimu di 

ya Kunyan Koosa tum chenani o fun vɔu di o wa ya Babilɔn tima chenu.” 

13Chen pulim ti kpak polau kinkan awa malɛ kina, amaa lalaknɔ o saha zi peteu, o ka 

waa zi bu kpak sɔn weri. 

14Ya Kunyan Koosa naa zene a kpak kpok awa yiko a kaali kina maga chen hɛɛsɛ o 

titi sɔn niu di o zi wa kpa nibinsi kinkanu ba wa chem Babilɔn tima wa laal baa huunsi 

aa dɛu suŋi a chi chenani hɔɔn yaa wa di nar ŋmaha a kaali chen. 

15Ya Kunyan Koosa funɛ kpa o yiko awa o nɛharɛ a naami tɛɛnɛ awa kina maga nyɛn 

un ni a nyɛ tɛɛnɛ ti pɛn. 

16O wa biksi o chiksi, niita anawara nyɛn buudaha ni chen yaa chɛɛmiu, ka o kpa 

dobaala aa lagmi dɔŋ ni. Saha naa doon waa ni o yaa nyɛ nasɛha tɛsiu ali doon ti ni ka 

dopeha mou. 

17Nan wɛ naa waa tum, nibinsa yaa chi womniwa a vɛ kpak lisi. Banawara laa naami 

vursi chen yaa zimu di ba wato wuti nyinbaan ni, domi ba vursi ta wa kpak miisisa a 

ka wa vɛɛnaa ŋɔ wuti. 

18Ba wa kpak nyɔɔra a werwa baa nyɛsi ba. Saha naa ya Kunyan Koosa wa kani di o 

di ba sɛriya, o zi ta ba yɔriu. 

19Koosa naa ya Jekɔb Koosi ti chen waa nyɛni wa chi ba nyɛni. Waa funɛ naami kina 

maga kaa yisi Israɛl di o ya o titi nara. Chen Koosa ti sɔn ya ya Kunyan Koosa naa 

zene a kpak kpok awa yiko a kaali kina maga. 

20Ya Kunyan Koosa ti funɛ ŋɔ nanɛ, "Babilɔn tima, mu yisɛ mau, di ma ya mu hama 

awa mu laal ki chemi. Mu funɛ kpa mau aa chem pulim bɔnɛ awa ba koorsa. 

21Mu yaa fun nyɛ maa kpu zaagna awa a ni zinɛ kaa vɛɛnaa kpu kakusi torokosa awa 

a ni zinɛ. 

22Mu funɛ vɛɛn yisi mau di maa kpu nibaala awa nihaana, nihɛɛta awa bichɛsa a zi 

gbaari bunɔɔna awa nihabichɛsa. 

23A vɛɛn nyɛ maa kpu piisisa awa a ni gbaŋnɛ, koorsa awa koor bol nihɛɛta, awa 

zaagna awa a ni nyine.” 

24Ya Kunyan Koosa funɛ ŋɔ nanɛ, "Mu zi lɛrigi Babilɔn tima diŋsau a bɔ tum tagna 

anawara ba tum Jerusalɛm tima chen chim. 

25Babilɔn tima nyɛni chi chenani bi yaa kpok a chiŋi chene, amaa min naa ya ma 

Kunyan Koosa chen ya ma dɔm. Chendaha mu zi chem ma a nyaŋi a chi chenani ba 

yaa chɛɛki bɛ a wurimi a a wa tɛɛnɛ mag dɔŋa chen. 

26Min naa yaa ma Kunyan Koosa chen ŋɔu di pulim ti zi wa chɛɛkiu ka bunkol ta bu 

vɛ kpak nyɔɔra wa dɛ saali ni. 

27"Ma ya wudigi a biksi di ma saksɛ laal tiu kaa hu kaabul a lagmi pulim bɔnɛ nibinsa 

ta ba saksi a wa chem Babilɔn tima wa laal ni. Ma ŋɔ pulimsa anawara baa yir Ararat 

awa Mini awa Askɛnas chen di ba saksi a yisi ba nihɛɛta ba kpa la laal ti ni. Ma lagmi 

zaagna kinkan a chi hɔɔn yaa lagmi dɔŋ ni a in chen. 

28Ma tum ba la yir Miid pulim koora awa o nihɛɛta awa o lanjimasa awa pulimsi 

anawara ba dɔ chen maga a saksi pulim bɔnɛ nibinsi ta ba la chem Babilɔn tima wa 

laa ni. 

29Ya Kunyan Koosa ti vɔwu di a chem Babilɔn tima a chɛɛki pulim ti maga ka o chɔ 

huli a chi nyaabaan, chendaha hansur kpak tɛɛnɛ nɔ nibinsi magwa. 

30Babilɔn ti lanjimasi ta maga zi gil laal ti chemiu kaa kpalimi ba damsa ni. Ba bara 

magkpaa yɔɔru ba nyɛn ba damsi ni a chi nihaana. Hali tɔha ti bolzɔɔnɔsi maga chesi 

ka o damsa maga di din. 

31Laaboorsi li lugsa maga ni a waa sɛm Babilɔn koor ti ni di nara borike o pulim ti 

zɔɔnɔsi ta magau kaa zu. 

32Ba dɔm ta chem a fuksi pol naa nara tu a ji kaa laa zu pulim ti chen, kaa suk din a du 

o dam were maga ni. Chendaha Babilɔn pulim lanjimasi ta maga bara laa jigiri ka 

hansur kpak ba. 

33Min naa ya ma Kunyan Koosa naa zene a kpak kpok awa yiko a kaali kina maga 

chen ŋɔu di a waa zi vusi Babilɔn tim dɔm ta zi wa nɔsi bau a dau tɛɛnɛ ni a chi 

chenani ba yaa tuk niŋmɛna chen. 

34"O chi Babilɔn kankoor ti teŋsi Jerusalɛm timau a lilsi. A nyɛ tɔha ti chɔ huli a chi 

chenani ba yaa buti nii ali tɔk ni ka o ya huli chen. O pa kina anawara o daŋni kaa kpa 

anawara o vɛɛ daŋni chen a ta. O vɛɛn kpaksi bau a lilsi a chi nii tuha yaa kpak ki 

nyini a lil chen. 

35Zayɔn tima zi wa ŋɔu di Babilɔn tima dɔ nan tum tagni naa galimsa. Jerusalɛm tima 

kaa zi wa ŋɔu di Babilɔn tima nyɛ ba nyɛn nan namsi nɔ ni nan.” 

36Chendaha ya Kunyan Koosa funɛ ŋɔ Jerusalɛm tima ni nanɛ, "Mu zi la ma you a bɔ 

ma dɔm ta chim, aku chenani ba tum ma chen daha. Mu zi nyɛ ba pola anawara kpak 

nii wer baa nyɔ chen maga hɛɛsiu. 

37Saha ti pulim ti zi wa chɔ huliu nandigi bu vɛ nyɛn dooni kaa zi ka sel zene duŋduŋ. 

Doon zi wa kpak hansurau nibinsa ki ɔm doon nyɛni. Nara maga zi wa na chenu 

hansur kpak un. 

38Babilɔn tim ta zi waa chɛɛmiu a chi chenani gbogimta yaa chɛɛmi chen, kaa vɛɛn ki 

wosi a chi gbogimti bisa. 

39O ya di ba kpak tuhaasirɛ, mu zi tɛ ninu a yir ba mu dama ni ba wa di kaa nyɔ wa 

tusɔɔn ni, chen ni baa zi laaki dootau a bu vɛ yɛrisi. 

40Min naa ya ma Kunyan Koosa chen ŋɔu di mu zi wa nyɛ ba kɔriki bau chen saha ti a 

chi chenani ba yaa kɔriki piisi maala awa buuni chen.” 

41Ya Kunyan Koosa funɛ vɛɛn ŋɔ nanɛ, "Babilɔn naa funɛ ya pulim naa nara maga 

pɛki chene ba chem a nyaŋi chen. Chendaha pulim bɔnɛ nibinsi ta nyini Babilɔn pulim 

tiu o wɛ ya hansura a nyɛ ba. 

42O chi teku nii ti mou nii ŋmɛnu a mau lim Babilɔn pulim ti magkpaa. 

43Chendaha tɔsa ta maga wɛ zi ya hansurrɛ a nyɛ nara maga ni a chi nyaabaan naa yaa 

vɛ kpak nii nara nyɛn doon chen. 

44Mu zi lɛrigi Babilɔn tim vug naa baa yir Bɛl chenu kaa nyɛ o kpa kina anawara o 

ŋmɛ chen maga a ta. Saha ti pulim bɔnɛ sibir ti waa zi bu wa jɛɛmi un." Babilɔn 

zagbɛrkpursi ta maga zi wa chesiu. 

45"Israɛl tima, ma magkpaa ki chɔ kaa ka Babilɔn tima a fosi ma titi ali ya Kunyan 

Koosa naa zene a kpak kpok awa yiko a kaali kina maga chen paan ti ni. 

46Ma taa ɔm hansura aku laaboorsa anawara maa nu chen daha. Bun magkpaa maa zi 

nu laaboor kurgɛu. Maa zi nu laaboorsau di wu tagniwa baa tum ali pulim ti ni awa 

chenani koorsi burigi aa chem dɔŋa. 

47Chendaha saha wau mu wa Babilɔn tim vursi ta zi wa chem dɔŋa, saha ti pulim ti 

nibinsi maga zi wa nyɛn hiisa niu. Ba kaa zi wa kpu doon nibinsi magwa. 

48Kina anawara nyɛn buudaha awa tɛɛnɛ maga ni chen zi waa mɔmu kaa ki dɛɛsi wa 

tusɔɔn ni, aku chenani nibin bɔnɛ li pulim nyuha a wa chem ba a nyaŋi chen daha. 

49Min naa ya ma Kunyan Koosa chen ŋɔu di Babilɔn zi wa chel tɛɛnɛu, aku o nyɛ 

Israɛl tim ta siti kinkan chen daha.” 

50Ya Kunyan Koosa fun ŋɔ Babilɔn tima ni, "Lalaknɔ ma fosi ali siu niu, adaha ma ta 

bu chɔk saha kaa ki la damsa, ma kaa la, ma nyɛ mu wɛ nyɛn ma bambisi ni ka maa 

lisi Jerusalɛm tima gbaan wɛ. 

51Ma yaa ŋɔu di ba du ma hiisau ka ma bu vɛ kpak ni suŋi hali hɔɔra zi dɔ Koosi bar 

jɛɛmi dama ti yiko awa kpok. 

52Chendaha mu ŋɔu di saha wau mu zi wa chɛɛki Babilɔn tim vursi ta a ta, chen ni 

dɛŋasi tim ta zi waa wiu pulim ti maga ni. 

53Min naa ya ma Kunyan Koosa ti chen ŋɔ nanɛ: Hali Babilɔn tim zinɛ buudaha a la 

sa dɛ ziŋziŋɛ dooni, mu zi vɛɛn zagsi aau a yagsi tɛɛnɛ ni.” 

54Ya Kunyan Koosa fun vɛɛn ŋɔ, "Ma cheŋi diŋsa aa nu chenani nara wi kaa laa fɔuli 

ali Babilɔn pulim ni aku chenani pulim ti chɛɛki chen daha. 

55Mu kaa chem Babilɔn pulim tiu a nyaŋi ka chɛɛm ta bu nyɛn dooni. O lanjimasi ta 

siiu wa chɛɛm ni a chi teku niŋmɛn. 

56Ba wau di ba wa chem Babilɔn tima a nyaŋi kaa kpu o lanjimasi taa maga kaa vɛɛn 

chɔk ba tosa awa ba hɛm ta a ta. Nar tum ya Kunyan Koosa wa wutagin o yaa vɛɛn 

kpa wutaginnɛ a bɔ o chim. 

57Mu zi wa nyɛ o koorsi awa nihɛɛta awa o lanjimasi ta mag nyɔ sinu a dɛɛsi a chɔ aa 

chɔ do kaa bu vɛ nyaŋi a siili. Min naa ya ma kankoora chen sɛm nan sɛmsɛm nɔ. Min 

ya ma Kunyan Koosa naa zene a kpak kpok awa yiko a kaali kina maga chen. 

58Min naa ya ma Kunyan Koosa naa zene a kpak kpok awa yiko a kaali kina maga 

chen ŋɔu di Babilɔn pulim zagbɛrkpursa anawara kpoke chen maga zi wa chesi tɛɛnɛ 

niu. Min naa sɛm nan sɛmsɛm nɔ.” 

59Nan sɛmsɛmnɛ Koosa witiina naa ba funɛ yir Jerimaya chen fun kpa a nyɛn koor 

dam nihɛɛ naa ba funɛ yir Sɛraya ka o ya Nɛria be awa Masɛya niha chen. Saha ti o 

wa kankoor Zɛdikaya naa funɛ ya Juda tim koor chen funɛ la Babilɔn pulim. Saha ti di 

Zɛdikaya koor diili bunsa anaasi tiina funɛ chen. 

60Jerimaya funɛ sɔbi wɛ anawara pu Babilɔn tima ali ba laal ti chemi ti ni chen magau 

a dau a fun lagmi a a du tɔn ni. 

61Saha tirɛ o fun ŋɔ Sɛraya ni, "Saha naa ma wa wa Babilɔn pulim, maa zi wa dɛu nan 

tɔn nɔu a karimi wɛ naa maga.” 

62Saha ti, ma zi wa ŋɔu, "Ya Kunyan Koosa, i funɛ vɔwu di i zi chɛɛki pulim nɔ 

magau chen ni, nibine koo sel waa zi bu wa nyɛn un ni. Hali wa zinan doon ha vɛɛn 

chɔu a chi nyaabaan. 

63Saha naa ma wa puk tɔn ti kaa karimi a maga, ma zer bunkol a vɔu mari un kaa kpa 

a yo a du Yufuretis mɔɔg ti ni. 

64Ma ka wa kpa a yo aa du, ma ŋɔ di, 'Babilɔn zi lim nii niu kaa ta bu zini buudaha 

aku diŋlɛrigi naa mu kaa kpa a wa ba ni chen daha.' " Jerimaya sɛm sɛm ti bar peti 

funɛ chen. 

JERIMAYA 52 

1Zɛdikaya funɛ ya bun fumlɛ di ki bɛgimnɛ kaa fun di koora a dɔ Jerusalɛm bun 

fidikibɛgim. O niin sɔn funɛ ya Hamutal naa funɛ ya Jerimaya be kaa li tɔha naa ba 

funɛ yir Libna chen. 

2O gbaan funɛ tiŋ Jehoyakim naasau a fun tum tum tagna ali ya Kunyan Koosa see ni. 

3Ya Kunyan Koosa funɛ na paanu a du Jerusalɛm tima awa Juda tima ni a fun duŋni 

ba ali o suwachak ni. Saha ti kankoor Zɛdikaya funɛ vɛ Babilɔn tim koor naa ba funɛ 

yir Nɛbukadnesa chen nɔu. 

4Chendaha Nɛbukadnɛza wa o lanjimasa funɛ vɔu laalu a wa chem Jerusalɛm tima ali 

Zɛdikaya koor diili bunsa, bun digto tiina, pɛn tiina wuzu naa laa sak fi chen wuzu. Ba 

funɛ baŋsi lɛwa tɔha ti cheŋcheŋ ni, a fun sa kin a kok o maga. 

5Ba funɛ far bau a du bar bɛgim ni a fun wa tel Zɛdikaya koor diili bun fi di ki bɛgim 

tiina. 

6Pɛnsa anaasi tiina wuzu digto wuzu, lɔsa funɛ chel tɔha ti tima niu kinkan ba fun vɛ 

na diwe aa diili. 

7Chen wuzu ti ba funɛ zagsi zagbɛrkpursi tau a yagsi dusum a chɔ kaa ka Babilɔn tim 

ta. Ba funɛ val zɔɔnɔ naa ya koorsi bolzɔɔnɔ chen a fun kpa ba see a chem Jɔɔdan 

nɛŋbɔ ti. 

8Babilɔn tim lanjimasi ta funɛ duŋni kankoor Zɛdikaya chene a la kpak un ali Jeriko 

nyaabaan ti ka o lanjimasi fun chɔ kaa kpa un a ta. 

9Ba funɛ kpa kankoor Zɛdikaya tiu a la nyɛ kankoor Nɛbukadnɛza ni ali tɔha naa ba 

funɛ yir Ribla chen ni. Ribla ka funɛ nyɛn Hamaf tɛɛnɛ nɛɛ. Doonee kankoor 

Nɛbukadnɛza fun di o sɛriya. 

10Zɛdikaya funɛ kaniu aa nyini ka Nɛbukadnɛza ti nyɛ ba kpu o bisa ali Ribla ni kaa 

fun vɛɛn nyɛ ba teŋsi Juda pulim nihɛɛta nyuuna. 

11Chen gantɛl ni o fun nyɛ ba foŋsi Zɛdikaya see kaa kpa zɔglɛ a du o naasa a kpa un 

kaali Babilɔn pulim a la tɔ dɛ. O fun nyɛn dɛ ti ni hali a fun wa siu. 

12Kankoor Nɛbukadnɛza koor diili bun fumlɛ dikibɛgim wato, pɛnsa anyuun tiina 

wuzu fi wuzurɛ Nɛbuzaradan naa funɛ ya kankoor ti lanjimasi nihɛɛ chen fun wa 

Jerusalɛm. 

13O funɛ wa suk dinu a du ya Kunyan Koosa bar jɛɛmi dama ti ni awa koor dama ti ni, 

din ti fun di o maga. O funɛ vɛɛn suk dinu a du Jerusalɛm damsi maga ni. 

14O lanjimasi ta ka fun zagsi zagbɛrkpursi ta maga a yagsi. 

15Saha tirɛ, Nɛbuzaradan ti fun chuŋi Jerusalɛm tima nawara funɛ ka tɔha ti ni chen 

maga a kaali Babilɔn. Ba bɔnɛ fun ya zimzimsi wa a kpa nisi tuma, 

16amaa o funɛ gil nyausa banawara funɛ nyɛn Juda ni a vɛ kpak kapati kina chen maga 

a ta, a fun kpa ba a du baa par ba mangosi tusa. 

17Babilɔn tima ta funɛ zu Koosa bar jɛɛmi dama tiu a fun chuŋi kina anawara maga ba 

kpa lukɛ kɔɔri chen a fun kaali Babilɔn pulim. 

18Ba funɛ vɛɛn chuŋi tɔka, hɛɛra ki zɔkɛ, katɛsisa, parentesa awa luka kina maga a 

kaali. Chen kini taa wa Koosa dam kɔkɔɔrsi ta yaa fun kpa aa kɔɔri ba kɔɔrsa. 

19Ba lanjimasi nihɛɛ ti funɛ vɛɛn pa ba nii nyɔ kurubasa, tempilsa, kurubasa, tɔka, 

fitinsa awa kina anawara ba fun kpa salma awa anzunfa kɔɔri chen magau. 

20Kina anawara kankoor Solomɔn fun kpa a kɔɔri Koosa bar jɛɛmi dama ti zantɔgilsi 

ta chen funɛ wer kinkannɛ a vɛ kpak ki kpa zamsi. A funɛ ya kina fidaalɛ wa o fun kpa 

a laksi a piili teku nii ni a la zini. 

21Pilasi ta ki bɛgim maga yugyug funɛ ya nin magsi fi wa ŋmɛnaasirɛ, ali ziŋziŋ ni ka 

o pɛni ka ya nin magsi fidaalɛ. A maga funɛ kpak bɔɔniwa kaa yuk a tel naaninsa 

anaasi. 

22Luki naa funɛ nyɛn ki bɛgim maga ni yukyuk funɛ ya nin magsi bu nyuunwa ali 

ziŋziŋ ni. 

23Bugil naa nɔɔna ya nɔn wisa ba fun kpa aa kɔɔri dɛɛna chen funɛ ya kini fumdigto 

daanɔrwa, a gooli maga ka fun ya kin kɔkwa. 

24Lanjimasi nihɛɛ ti funɛ kpaksi Sɛraya naa funɛ ya Koosi dam kɔkɔɔrsi nihɛɛ chen 

awa Zɛfanaya naa funɛ ya o witiin chen, awa Koosa dam kɔkɔɔrsa nawara funɛ tum 

jɛɛmi dama ti ni chenu a la tɔ dɛ. 

25O funɛ kpak koor dam namugil naa funɛ dɔ lanjimasi ta wɛ maga chenu a gbaari 

nibaala nar banɔpɛ nawara funɛ wa kankoor ti wati awa wa nyini koor ti laal chemsi ta 

chenu a kaali. 

26Nɛbuzaradan funɛ kpaksi bau a la nyɛ Babilɔn koor ti ni o fun kpa ba a tɔ dɛ ni ali 

Ribla ni. 

27Babilɔn tim koor ti funɛ namsi ba kinkannɛ hali a fun kpu ba dooni. Chene ba fun ya 

a chuŋi Juda tima a kaali pulim digi chen. 

28Nibinsa banawara kankoor Nɛbukadnɛza fun chuŋi a la pulim digi ali o koor diili 

bun fi daanɔpɛ tiina chen funɛ ya Juda tima nara tusugsa atora di fumlɛ daatorawa. 

29Bun fumlɛ daalɛ wato tiin ti nara kɔksi ŋmɛnaasa awa fumtora daalɛwa ba fun 

kpaksi ali Jerusalɛm a kaali. 

30Nɛbukadnɛza koor diili bun fumlɛ daatora tiina, Nɛbuzaradan naa funɛ ya o 

lanjimasi nihɛɛ funɛ kpaksi Juda tima kɔksa anɔpɛ di fumnaasi daanyuunwa. Nan 

nibinsa banawara ba fun kpaksi a kaali pulim digi chen maga funɛ ya tusugsa anaasi 

di fumnɔrawa. 

31Bun naa kankoor Evil-Mɛrodak fun wa di Babilɔn tim koora, o funɛ daŋni kankoor 

Jehoyakim naa funɛ ya Juda koor chen wɛu kinkan a fun yisi un ali dɛ ni. Baa funɛ 

kpak kankoor Jehoyakim a la tɔ dɛ bun fumtora daanɔpɛ tiina, pɛn fidaalɛ tiina, wuzu 

fumlɛ daanyuun wuzurɛ ba fun yisi un ali dɛ ti ni. 

32Kankoor Evil-Mɛrodak funɛ daŋni Jehoyakim wɛ kinkannɛ a fun kpa un a chiksi 

doonani nara zii nyɛ un jirima kinkan a kaali kankoorsi banawara ba fun kpaksi a 

kaali Babilɔn pulim chen. 

33Chendaha kankoor Jehoyakim funɛ ur kilaarɛ anawara o fun laari ka ba kpa un a la 

tɔ dɛ chenu, kaa fun laari kilaarɛ falɛ a gbaari kankoor ti ni baa di diwe saha maga. 

34Chɔɔsi pusi maga, koor ti yaa fun nyɛ un o jifɔ malɛu o kpa aa yau kinkina maga o 

bambi daŋni. 

  



1178 

 

© 1999,  Wycliffe Bible Translators, Inc. 
 

 
 

 

JERIMAYA FƆULISA 

JERIMAYA FƆULISA 1 

1Jerusalɛm pulim naa nibinsa fun su ka tɛɛnɛ nɔ magkpaa nyɛ ba jirima chen lalaknɔ, 

tɔha ti zi chɔ hulirɛ a chi chenani luhaan yaa nyɛn huli chen. Ba funɛ ya nibin zenewa 

a chi chenani koora yaa ya nibin zen ali o bar kani ni chen, amaa lalaknɔ ba nyɛni zi 

chi yosiwa. 

2Lalaknɔ, o chi dusum maga ba yaa wiu hali sini li a pal aa tu ba jirɛ, amaa ba chɛnsa 

ta nandigi ka wa bu to aa sɔɔni ba bambisa. Ba chɛnsa taa maga zi li ba gantɛlau a zi 

burigi ba dɔma. 

3Juda tima ta nyɛni zi chi yosa banawara vɛ kpak ni suŋe ka ba duŋni ta ali ba damsa 

ni chene. Ba gil ba pulim tiu kaa la nyɛn pulim bɔnɛ ni, chendaha ba wa kpak doonani 

baa zii yir ba tɛɛnɛ. Ba dɔma go bau, ba luku chenani baa zi ya kaa chɔ a fosi ba ni. 

4Chendaha ba wuzu zene ta wa tel, nandigi waa zi bu waa jɛɛmi Koosa ali o bar jɛɛmi 

dama ti ni. Jerusalɛm bolzɔɔnɔsi ta maga zi chɔ hulirɛ ka Koosa dama kɔkɔɔrsa 

banawara nyɛn un ni chen nyɛn fɔuli ni. Butoosa banawara nyɛn doon a yaa lɔ boola 

chen, gbaan nyɛn fɔuli nɛɛ. Chendaha tɔha ti tima magkpaa nyɛn fɔuli nɛɛ. 

5Ya Kunyana Koosa kpa nan tuchɔk nɔu a du ba ni aku ba tum tagna daha. Lalaknɔ ba 

dɔma ta zi ya ba nyutima. Ba chem tɔha ti timau a nyaŋi kaa duŋni ba a ta pulim digi 

ni. 

6Jerusalɛm tima nyusum diili galɛu, domi ba suwachak tima nyɛni chi chenani kɔha 

sel naa baa yir laŋha yaa daŋni kɔsa aku di o se ka lɔsa kpak un chenne. Lɔsa ti ka wa 

kpak un o waa yaa bu na kpok a chɔ aa fosi nambagilsi ni. 

7Saha naa ba wa nyɛn wumukse awa namsi ni, ba zi yaa lisi chenani Koosa funɛ suŋi 

ba saha digi chennu. Saha naa ba dɔma ta fun wa di ba chem ba chen, nandigi wa fun 

to kaa laa suŋi ba. Chendaha ba dɔma ta tusa funɛ sɔɔniu baa mɔmsi kaa laa sɛm di 

baa zi nyaŋi Jerusalɛm tima tau. 

8Ba jirima zi peteu, chendaha ba nyɛni zi chi chenani nar yaa val munkpal aa fɔuli kaa 

kpa o see aa sogli di hiisa kpak un chene. Ba tum tagna damata ti nyɛ ba doŋu a chi 

chenani doŋa yaa mari kindɔŋ o bu vɛ weri chen. 

9Nara magkpaa yaa funɛ na chenani ba doŋu, amaa ba waa fun lisi chɔɔsi pusi digi 

wɛ. Ba gbarigisa ti funɛ bɔm kinkannɛ wa nar kpaami ba a nyaŋi. Ba dɔma ta nyaŋɛ 

bau, chendaha ba zi wiu aa biksi ya Kunyana Koosa di o ɔm ba siki kaa suŋi ba. 

10Ba dɔma ta funɛ nyaŋi bau kaa pa ba nisa ki damata maga. Hali ba funɛ nau ka ba la 

zu ya Kunyana Koosa ba jɛɛmi dama naa o vɛ la nɔɔni di banawara vɛ ya Ju tima ki 

zuuli chen. 

11Jerusalɛm tima ta zi nyɛnu a fɔuli aa kaali kaa laa dɛu diwe ba di. Chendaha ba kpa 

ba nisa kinawa aa chɛr diwe di baa di kaa ta wa siti. Ba yaa fun yir Koosau taa zaŋa a 

ŋɔ, "Ya Kunyan Koosa kina chenani ya nyɛn aa zugmi.” 

12Ba yaa fun vɛɛn a na nara magau a yir taa zaŋa a ŋɔ, "Ki na chenani ya Kunyana 

Koosa na paan a kpa nunum a du ya ni. Nandigi wato a kpak ya nunum nɔ dɔŋtiina.” 

13Chen nunum ti nɛɛnɛ. O kpa dinne ali buudaha a wa du mu tuha ni, oo suksi min. O 

vɛɛn chi o dau gburrɛ mu nyinbaan ni a kpak min a nyɛ mu bur gantɛl. O zi kpa min ta 

a nyɛ mu nyɛn nunum ni saha maga. 

14O chi o kanɛu a gur ya tum tagna maga kaa vɔu a a mari dɔŋa, a zi kpa a a vɔti a tɛ 

ya baŋsa ni, chendaha kuunsa zu yau ya bu vɛ kpa kpok. Ya Kunyana Koosa kpa ya a 

nyɛ ya dɔma ni ba nyaŋi ya, domi ya waa fun kpak naa laa zi suŋi ya ya chem ba. 

15O chi ya Kunyana Koosa kanɛu aa mɔm ya laal chemsa nawara ya kani aa dɛɛsi di 

ba kpoku chen. O tum o laal chemsa wa ba wa chem ya nihɛɛta a nɔsi ba a dau tɛɛnɛ 

ni a chi chenani nuhɛɛ yaa chɛmi mɛ a du tɛɛnɛ ni chen. 

16Chendaha mu wiu mu see sɛɛri ka sini pal, amaa nandigi ka wato kaa laa sɔɔni mu 

bambi. Mu walɛ ta wa bu kpak kindɔŋ ba wati, domi ba dɔma ta chem bau a nyaŋi. 

17Mu tɛ ninu aa yir ni suŋe, amaa mu ka wara na nandigi. Ya Kunyan Koosa lagmi 

mu dɔmau a li tɛɛnɛ nɔ luksa maga di ba wa chem min, chendaha ba zi nyini min a chi 

ki yɔri digi. 

18Ya Kunyan Koosa ka ya wuti tiinnɛ, domi min vɛ o nɔɔ nuuli. Nibine naa maga 

nyɛn doonani oo nu mu wati kaa wa na chenani mu nyɛn nunum ni. Mu dɔma, ta wa 

kpaksi bunɔpɔla awa nihaana tau a kaali di ba la nyɛn pulim digi ni. 

19Mu tɛ ninu aa yir banawara laa daŋni min chen di baa wa a wa suŋi min, ba vɛ di ba 

wara wa. Koosa dama kɔkɔɔrsa awa suwachak tima ta bɔnɛ situ a chɔ palɛ nyuuna ni, 

domi ba dɛu diwe aku di ba di. 

20Mu Kunyan Koosa, muu sumi hinnu di i nyini chenani wumukse damata su mu 

bambi, chen daha mu bambi wa bu chɔ bar bɛgim. Mu tuha chɔku kinkan aku mu tum 

tagna ta daha. Palɛ nyuuna awa damsa ni siu nyɛn dooni. 

21Mu vɛɛnaa sumi hinnu di i cheŋi diŋsa kaa nu mu fɔuli ti, domi nandigi wato kaa laa 

sɔɔni mu bambi. Mu dɔma ta tusa sɔɔnɛu wa chenani i nyɛ sibir ti tu min ni chen. Muu 

sumi hinnu di i kpa wuzu naa i fun vɔu chen a wa, chen ni ba gbaan zi namsiu a chi 

min. 

22Mu ha vɛɛnaa sumi hinnu di wuzu ti wa tel hin laa zi na ba galimsa a ta ba yɔri aku 

ba tum tagna taa daha. Ka i vɛɛn namsi ba a chi chenani i namsi min aku mu tum 

tagna taa daha chen. Mu wa bu zim mu nyɛni see chendaha muu fɔuliu kaa laa wi 

wichɔta ali mu bambi ni. 

JERIMAYA FƆULISA 2 

1Ya Kunyan Koosa paan siiu o nyɛ birsa wa tɔ Jerusalɛm maga. Chenani pulim 

nibinsa fa kaa na zenzen ali Koosa tɔha ti ni chen burigi ta yɔrirɛ a nyɛ ba. Hali o paan 

ti funɛ siu kinkan o fun vɛ o bar jɛɛmi dama ti a ta. 

2Chendaha o vɛu di o waa zi ɔm Juda tɔsa ta wa siki kaa ta a nibinsa ta magkpaa wa 

yɔri. O zagsi ba dɛ ziŋziŋɛ anawara laa kok ba chen magwa a yagsi tɛɛnɛ ni kaa du ba 

pulim ti awa ba nihɛɛta ta wa hiisa. 

3O paan ti tagnɛu kinkan, chendaha oo zi lɛrigi ba nibin kpok taa maga diŋsau a ta ba 

yɔri. Saha naa ya dɔma fun wa di ba wa chem ya chen, o funɛ vɛu di o waa zi suŋi ya. 

O paan ti kuraa suksi ya banawara ya Jekɔb zɔɔnɔ walɛ chen niu a chi chenani din yaa 

di aa fu kin chen. 

4O vɛɛn chi o chiŋɛu kaa laa daani ya wa o toha ni a chi chenani nar yaa na o dɔm a 

kaa yag wa toha ni chen. O kpu ya banawara funɛ nyɛ ya tusɔɔna kaa laa suŋi ya 

chennu. O kpa sibirau a du ya ni ali Jerusalɛm nɔ ni oo suksi ya a chi din. 

5Ya Kunyan Koosa chɛɛkɛ Israɛl pulim tiu a chi chenani pulim digi dɔma yaa la chem 

ba a nyaŋi chen. Lalaknɔ pulim ti dɛ ziŋziŋɛ awa o koor damsa ta maga chɔ hulirɛ a 

chi nyaabaan. Chendaha o kpa tuchɔk naa vɛ kpak petire a du Juda tima ni. 

6O funɛ chɛɛki o bar jɛɛmi dama naa ni ya yaa laa jɛɛmi un chennu a dau o burigi ki 

kpursa. O funɛ dusi wuzu zene awa hiisa wuzuuna tau di ba ta bu kpak a. Koorsa awa 

Koosa dama kɔkɔɔrsa ta magkpaa funɛ zimu di o paan sir siu. 

7Ya Kunyana Koosa paan funɛ siu o vɛ bar jɛɛmɛ dɛ ti awa biŋbiŋ naa ba yaa wa chiŋi 

aa jɛɛmi un chen a ta. O funɛ kpa kpoku a nyɛ Israɛl tima dɔma taa ni, ba zagsi o bar 

jɛɛmi dama naa ya yaa fun laa jɛɛmi wa tusɔɔn ni chen a yagsi. Ba tusa funɛ sɔɔniu ba 

fun za aa chiksi kaa laa ŋɔ di ba di nyusumu ali ba laal ti ni. 

8Ya Kunyana Koosa funɛ piin vɔu o vɔwa di see Jerusalɛm zagbɛrkpursa ta chesi. O 

funɛ magsi aau a chiŋi a pɔ chenani ba zi wa zagsi a a yagsi tɛɛnɛ ni. Lalaknɔ ba dɛ 

ziŋziŋɛ awa pulim ti zagbɛrsa ta maga zi chɔ hulirɛ a chi nyaabaan. 

9Jerusalɛm bolzɔɔnɔsa ta maga zi chɔ hulirɛ, domi a daasa ta maga borikeu, pulim ti 

koora awa o korbisa banawara ya nihaana chen maga funɛ gil ba pulim tiu kaa la nyɛn 

pulim digi ni. Chendaha ba waa fun buraa biksi dɔŋa wa Koosa chiksɛsi ta. Banawara 

kaa funɛ ya Koosa witiinsa chen gbaan ka waa fun bu chɔ aa na wɛ ali Koosa wati. 

10Jerusalɛm tima nibahɛɛta yaa moori ba nɔɔnau a kani tɛɛnɛ kaa zɔgsi hɛɛra a saksi 

ba nyuuna ni kaa ka laari ba tuchɔk kilaarɛ a tɔ ba bara. Ba nihabichɛsa ka yaa kani a 

gur ba nyuuna a du tɛɛnɛ. 

11Saha tirɛ Koosa witiin ti fun ŋɔ, "Mu wiu hali mu si tɔna awa mu see maga zii boori, 

ka mu bambi kuraa fu. Tuchɔk gbarigi minnu aku chenani mu pulim ti chɛɛki chen. 

Bichɛsa maga nyɛn palɛ nyuuni niu aa chesi.” 

12Lɔsa awa nnyɔksa kpak ba, baa wi aa biksi ba nima. Ba yaa chesi palɛ nyuuna taa 

dahau a chi ba na dɛŋasa. Bɔnɛ ka yaa nyɛn ba nima nisi ni hali a wa siti. 

13Jerusalɛm tima, ma waa ya nibinsa nawara nara maga daŋni, ka yɛrɛ maa daŋni mu 

sɛm ma? Mu waa ki bu koti a sɔɔni ma bambisa, domi ma namsi ti dɔŋtiina wato. 

Aloobu naa chel ma ni chen zenu a chi teku nii, chendaha ma taa lil nantɔ di o zi 

borikiu. 

14Ma Koosa witiinsa ta wa buraa ŋɔ ma wuti see nusun sɛma. Ba koosi sɛmsɛmsi ta 

mur mau ma vɛɛ daŋni ma chaasi ma tum tagna aa biksi Koosa. Ma nu koosi 

sɛmsɛmsi ta ma yaa lisiu di o wa bu muksi wa ma gil ma tum tagna ta a ta. 

15Banawara maga laa kaali kaa na chenani Jerusalɛm tɔha ti chɛɛki chen, ba tusa yaa 

sɔɔniu baa mou kpaal kaa laa mɔmsi kaa vɛɛnaa gumsi ba nyuuna. Ba yaa kaali 

chenne kaa laa sɛm dɔŋ ni di maa na chenani tɔha naa nara maga funɛ daŋni ka o 

nibinsa nyuuna kpok chen zi du lalaknɔ. 

16Ma dɔma ta maga ha mau, a zii ya ma asaasi kaa laa jɛɛmi ma. Kaa vɛɛn mirigi 

nɔɔna aa du ma ni. Ba yaa milimi ba nɔɔtuneu kaa laa se ba nyina aa ŋɔ di zinan wuzu 

nɔwa ba funɛ pɔ di ba wa chɛɛki Jerusalɛm chen. 

17Ya Kunyana Koosa zi tum chenani o fun fosi nara ta di o kaa tumu chen. Saha digi o 

funɛ piin tɛ ya ninu di o zi chɛɛki ya pulim tiu, lalaknɔ chenne i sir chɛɛki ya tɔha ti 

maga kaa vɛ ɔm ya siki. Saha naa ya bu vɛ wa kpak kpok o yaa nyɛ ya dɔma ta wa 

kpoku ba nyaŋi ya kaa di nyusum. Chendaha ba tusa yaa sɔɔniu. 

18Jerusalɛm tima, ma nyɛ ma wiila ta li ma zagbɛrsa taa ni a laa pu ya Kunyana 

Koosa. Ma nyɛ ma sini ki pal a chi chenani pol yaa pal nha awa dusum chen. Ma wiila 

awa tuchɔk ti zi vɛɛn gbarigi mau. 

19Dusum maga ma yaa si a la wi a biksi Koosa. Ma yaa puk ma bambi aa sumi un di o 

ɔm ma awa ma bisa wa siki, chen ni ma bisa ta waa zi buu namsi kaa ki siti palɛ 

nyuuna ni. 

20Ya Kunyan Koosa, muu sumi hinnu di i nyini a na chenani nara namsi nihaana chen 

yaa dɛu diweu aku kaa laa se bisa nawara ba lul aa daŋni kinkan chen. Nara yaa kpu 

banawara ya i witiinsa awa i dama kɔkɔɔrsa ta chennu ali i bar jɛɛmi dama ti tuha ni. 

21Bunɔɔna awa nihɛɛta maga situ a chɔ palɛ nyuuna ni. A wuzu na i fun na paan chen 

i funɛ nyɛ ba dɔma ŋmɛnsi ba butoosa awa bunɔɔna magau a kpu, ka i vɛ ɔm ba siki. 

22I funɛ nyɛ ya dɔma ta wa go tɔha ti magau, chen ni nandigi waa ki bu chɔ a fosi, 

domi i paan funɛ siiu kinkan. Nara ta funɛ kpu ya bichɛsa nawara ya lul aa daŋni ba 

chen magwa. 

JERIMAYA FƆULISA 3 

1Min ya naa na wumukse kinkan ali diŋlɛrigi naa o kpa a nyɛ ya chen ni. 

2O chi o funɛ duŋni minnu a du birsa bar tagin ni. 

3O funɛ vɛɛnaa tuk min saha maga wa o nisa ni. 

4Lalaknɔ o chi o chɛ minnu a dau mu hul, ka o zi boriki mu hoka maga. 

5O vɛɛn nyɛ ba kpak minnu a tɔ dɛ aa nyɛ mu na wumukse awa nunum. 

6A nyɛ mu nyɛn birsa ni a vusi a chi banawara yaa siti ba huk ba a vusi chen. 

7Wumukse ta chi zɔglɛwa ba kpa a du min a chi chenani ba yaa kpak nar aa la ba la tɔ 

dɛ chen. Mu wa buraa lil nantɔ di mu chɔ a fosi. 

8Mu funɛ wiu aa biksi Koosa di o suŋi min, amaa o yaa vɛu di o waa zi nu mu wiili ta. 

9O kpa bunkolwa a tɔ mu nyinbaanasa maga ka vɛɛn nyɛ mu bar valɛ ta maga gɔlimi. 

10O yaa chɔ mu nyinbaan niu aa pɔ min a chi chenani dɛ tuha be yaa chɔ a pɔ kin di o 

kpak chen, chen ni mu waa kaali o zi zau a kpak min a chi nyuzen tiina kpak kin. 

11O funɛ duŋni minnu a la kpak a puunipuuni min kaa kpa min a ta. 

12Saha ti o fun yisi o toha hɛm, a fun kpa min burigi o hɛm ti bar daani. 

13A fun yag min hɛm ti o zu mu bar taa ni kinkan. 

14Nibinsa funɛ kpak min aa mɔmu wuzu maga kaa laa ya min asaasi. 

15Namsi kinkan naa o kpa nyɛ min chen zi chi chenani nar yaa di diwe kaa laa nyɔ nii 

wuzu maga chenne. 

16O nyɛ mu di hɛɛriwa ka mu bara doŋ wa hɛɛra taa ni. 

17Lalaknɔ mu wa bu zim chenani tusɔɔna awa alaafɛ du. 

18Chenani mu yaa lil nantɔ di ya Kunyana Koosa zi tum a nyɛ minnu chen wa bu to. 

Mu ka waa zi bu nyɛn a vusi. 

19Mu namsi awa mu bar wiha ti chi chenani ba yaa du nar wa sanbu chene  

20Saha maga mu wa lisi chen mu siima yaa zau. 

21A maga yɔri, mu wa lisi nan wu bɛgim nɔ, mu yaa buraa lil nantɔu. 

22Ya Kunyana Koosa daŋni naa zene chen daha ya ha wa ta yɔri, domi o waa zi gil ya 

siki ɔmi. 

23O daŋni ti awa o siki ɔmi ti kuraa falu nibine wati a chi chenani nha fali yaa yɛli 

chɔɔsa chen. 

24Ya Kunyana Koosa ti mag minnu, chendaha un nɛ muu lil nantɔ. 

25O ya nibin werire a nyɛ naa maga sii su un ni. 

26Adaha o werwa ya maga kpak kanyita aa pɔ un o wa fosi ya. 

27O ka werwa yaa buksi chen kanyita tiu ali ya bichɛsi nɛɛ. 

28Saha naa ya waa na namsi o werwa ya yaa kpak kanyitau a kani baalim. 

29O yaa werwa ya huuniu o suwachak ni a biksi di jɛrigɛ ya ya, chen ni ya haa zi vɛɛn 

ki lil nantɔu. 

30Hali nara tusugsi yaa kaali kaa laa pini ya zoma, ya kpak kanyita kaa la a maga. 

31Ya Kunyana Koosa ya siki ni ɔmirɛ, adaha o waa zi vɛ ya a ta hali saha naa vɛ kpak 

bɔ. 

32Saha bɔnɛ o zi yaa kpa tuchɔk aa du ya niu, amaa chenani oo daŋni ya chen kpoku 

kaa vɛ kpak beeli. 

33O waa yaa ya un tusɔɔna wa o du ya tuchɔk koo nunum. 

34Hali saha naa ba wa kpaksi ya bɔnɛ a tɔ dɛ, chen yaa muksi unnu. 

35Saha naa ya vɛɛn wa vɛ wuti naa o kpa a nyɛ yaa chen, o yaa zimu. 

36Saha naa nar wa fɛl o dɔŋtiina ali sɛriya bar diili ni o yaa vɛɛn zimu. 

37Ya Kunyan Koosa ka vɛ chiksi di wi yaali, chen wi ti waa zi ya. 

38Waa kpa tuchɔk awa wuwere maga aa nyɛ nibine ni. 

39Adaha nibine naa yaa wa nyɛn namsi ni, o ta yaa ki fɔuli, domi o tum tagna yaa kaa 

nyɛ un diŋlɛrigi. 

40Ma nyɛ ya zamsi ya nyinbaanasa a na, kaa kpa ya titi a bur wa ya Kunyana Koosa 

wati. 

41Ma nyɛ ya pokli ya bambisa awa ya nisa a chem Koosa naa nyɛn o tɔha ni chen a 

jɛɛmi un. 

42Ma nyɛ ya ŋɔ un di ya tum puti unnu, kaa vɛɛn vɛ o nɔɔ nuuli, chendaha o ka wa gil 

ya tum tagna taa pɛŋ ya. 

43Ya Kunyana Koosa, i na paan a du ya niu, a bu vɛ ɔm ya siki ka duŋni ya hali a wa 

kpaksi ya a kpu ya. 

44Lalaknɔ i kpa dobaaliwa a tɔ i titi, chen ni i waa zi buu nu ya wusisumsa. 

45I zi nyɛ ya nyɛni chi tɛɛnɛ nɔ magkpaa pul nyuharɛ ba kpa chaasa a ta. 

46Ya dɔma ta yaa pini ya zomau kaa laa ya ya asaasi. 

47I nyɛ ya ta yɔriu kaa laa namsi, chendaha lalaknɔ hansura zi kpak ya wa wu tagna 

nawara yaa na chen. 

48Mu wiiu sini pal mu see ni aku chenani mu walɛ ta pulim ti chɛɛki chen. 

49Muu zi kur wiiu mu sini ti ki pal a chi chenani nii yaa pal pol ni chen. 

50See mu Kunyana Koosa wa lɛli o see ali o tɔha ni a na ya kaa suŋi ya. 

51Mu bambi zau aku wɛ nawara pu tɔha ti nihaana ta chen daha. 

52Mu dɔma yaa fun pɔ mu nyinbaanu di ba kpak min a chi chenani nar yaa dau gburha 

sel luk ni chen, amaa mu waa yaa fun ya ba wudigi ka ba ha min. 

53Ba funɛ kpak minnu a yo a du bɔ luŋluŋi ni a fun kpa bunkol a tɔ zɔɔnɔ ti. 

54Doonee nii fun piili a tɔ min, mu zi fun lisi di lalaknɔ mu gbɛr siwu. 

55Mu funɛ nyɛn bɔɔ ti muni nee kaa fun huusi a yir mu Kunyana Koosa. 

56Saha naa mu ka fun sumi hin di i suŋi min chen, i funɛ nu mu wusisumau. 

57I funɛ jɛrigiu a ŋɔ di mu nyɛ hansura kpak min. 

58Saha naa mu fun nyɛn wumukse ni, hin funɛ chɔ a wa fosi min lalaka. 

59Mu Kunyana, muu sumi hinnu di i chiŋi mu bar chiŋi ni a di nara naa wa sɛriya a 

nyɛ min, aku i zim wɛ anawara ba ya aa puti min chen daha. 

60I zim chenani mu dɔma ha minnu kaa laa vɔu di ba tum min wutagnau. 

61Mu Kunyana Koosa, i zim wɛ anawara ba yaa vɔu ba bambisi niu, domi i yaa kaniu 

aa nyini kaa ba pini mu zoma. 

62Wuzuuna maga, ba yaa sɛm mu sɛmau kaa laa vɔu chenani baa zi ya min. 

63Piili chɔɔsa kila dusum maga ba yaa kaniu aa ya min asaasi. 

64Mu Kunyana Koosa, muu sumi hinnu di hin laa zi lɛrigi ba diŋsa aku chenani ba 

tum chen daha. 

65Mu vɛɛnaa sumi hinnu di i ŋɔ nɔɔ a nyɛ ba kaa nyɛ ba nyɛn a ta buu lil nantɔ ali ba 

wɛ maga ni. 

66Hin laa zi duŋni ba ali tɛɛnɛ nɔ maga ni kaa ta ba yɔri wa i paan ti ni. 

JERIMAYA FƆULISA 4 

1Lalaknɔ ya salmasa anawara funɛ wer chen magkpaa zi burigi ki bilimawa. Koosa 

bar jɛɛmi dama ti bunkola anawara ba fun kpa sa un chen maga pusi dɔŋ niu a chɔchɔ 

palɛ nyuuna ni. 

2Jerusalɛm tim bunɔɔna nyɛni funɛ kpak nyɔɔra kinkannɛ a nyɛ ya a chi chenani nar 

yaa na salma o kpak tiina nyɔɔr chen, amaa lalaknɔ ba kpak bau aa zɔ a chi chenani 

bichɛl yaa ma chuha a kpak aa zɔ chen. 

3Hali gbeha lul bisa o yaa haru kaa laa dɛɛsi a, amaa mu walɛ ta waa nyɛnu a vɛɛ ɔm 

ba bichɛsa wa siki a chi kɔha kina yaa lul bisa a vɛɛ ɔm ba siki chen. 

4Ba yaa kpa ba bichɛlpulimsa a tau nnyɔksa awa lɔsa kpak aa kpu, ka ba bichɛsa ka 

yaa tau aa sumsi kina, amaa nandigi ka wara nyɛ ba. 

5Nibinsa banawara yaa fun na diwe were aa di chen magkpaa zi nyɛnu lɔsa kpak aa 

kpu ali palɛ nyuuna ni. Banawara funɛ di weri chen zi yaa nyɛn pulnyuuna niu aa dɛu 

diwe di ba di. 

6Mu walɛ ta na namsi kinkanu hali a kaali chenani Sɔdɔm tima fun namsi chen, domi 

Koosa funɛ nyɛ ba nyɛni bur gantɛlu saha naa ba fun tum a puti. 

7Ya nihaana nawara funɛ ya koor bisa chen tusa funɛ chaaniu ka doŋ vɛ mari ba a chi 

niŋmɛnsau. Ba funɛ kpak alaafɛ awa kpok a koti aa di nyusum ali ba wɛ maga ni. 

8Lalaknɔ ba zi yaa chɔ palɛ nyuuna nɛɛ ka ba seeta biri a chi ba ya sitɛ. Ba bartɔn yaa 

hulu a kpok a chi daakɔ. Ba hoka gbaan yaa vɛɛn hul chenne. 

9Hali banawara funɛ siti ali laal ni chen siu ti funɛ bɔ banawara siti gantɛl ni chennu. 

Lɔsa yaa kpu ba ka ba dɛu diwe a ku di ba di hali a wa siti. 

10Sibira naa tu mu walɛ taa ni chen, nyɛ tuchɔk zenzene zu ya. Bisa nima yaa dɛu 

diweu akun kaa kpu ba bisa a zɔŋsi aa se lɔsa. 

11Ya Kunyana Koosa paan funɛ siu o fun nyɛ din di Zayɔn bi ti nyuha maga hali a la 

kpak tɛɛnɛ. 

12Nandigi waa fun to bar digi koo pulim bɔnɛ nyutima o see su di nar zi wa chɛɛki 

Jerusalɛm pulim kaa zuu. 

13Amaa chen yau aku baŋ daha o Koosa witiinsa awa Koosa dama kɔkɔɔrsi ta maga 

tumu a puti Koosa, domi ba nyɛ nibinsa nawara vɛ kpak galimsarɛ siti. 

14Tɔha ti nyutima ta nyɛn palɛ nyuuna niu aa gbigsi kina aa ka vɛ zim dama nyinbaan 

a chi nyuluma. Ba yaa kpu dɔŋau a kpa chɛl a vɛti dɔŋa, chen ni nara ɔm ba gbaŋsi. 

15Naa wa na ba o yaa tɛsiu a ŋɔ di, "Maa la kaa ka min, domi ba bara ta doŋu. Ma ta 

wa gbaŋsi min." Chendaha ba yaa fun nyɛnu a buuri pulimsa aa kaali, amaa nandigi 

waa yaa fun la ba aa du. 

16Ya Kunyan Koosa siima waa fun bu to ba ni. Chendaha o titi funɛ pusi bau ali dɔŋ 

ni. O siima waa fun bu to Koosa dama kɔkɔɔrsa awa suwachak tim taa gbaan ni. 

17Saha tirɛ ba fun ŋɔ, "Ya miriki seeu aa nyini i nyinbaan ni di i wa suŋi ya, amaa i ka 

wara wa di i wa suŋi ya. Chendaha ya zii nyini pulim digi nibinsa see ni di ba suŋi ya, 

amaa ba gbaan ka wa kpak kindɔŋ kaa laa zi suŋi. 

18"Ya dɔma ta nyɛnu aa dɛu ya, chendaha yaa wa ki bu val pali nyuha ni. Ya wuzuuna 

piin kpak a bɔɔrɛ, adaha ya saha peteu chen. 

19"Ba funɛ kpoku aa duŋni ya a chi chenani chilɛ yaa za kpok ni a wa kpak zimi chen. 

Ba yaa fun duŋni ya hali a la zini bɛ nyuuna. Ba yaa fun vɛɛn la chɔ nyaabaan niu aa 

pɔ di yaa waa kaali ba kpaksi a chi chenani ba yaa dau sel wa gburha chen.” 

20Koor naa ya Kunyana Koosa fun yisi di o ya ya koor chen, ba funɛ chem unnu a 

nyaŋi, domi ba zimu di waa ya ya nyɛni. Warɛ ya sii fun su di o zi kok yau ali ya ni 

cheme taa ni. 

21Idɔm tima awa Us tima, ma kani ki mɔm kaa nyɛ ma tusa sɔɔni lalaknɔ, domi ma 

vɛɛ mɔm lalaknɔ, ma gbaan sibira chɛ kaa tu wa. Ma zi waa val mun kpalu ka hiisi ki 

kpu ma. 

22Jerusalɛm waa piin tumu a bɔ ba tum tagna ta chim. Ya Kunyan Koosa waa zi bu 

nyɛ ya nyɛn pulim digi ni, amaa o zi lɛrigi ma Idɔm tima diŋsau kaa nyɛ ma tum tagni 

ta li gbanpulim nara magkpaa na. 

JERIMAYA FƆULISA 5 

1Ya Kunyan Koosa yaa sumi hinnu di i ta suglɛ kinkina pu ya chen kaa lisi chenani 

yaa di hiisa chen. 

2Lalaknɔ ya kapata magkpaa nyɛn hɔɔra nisi nee, domi ba waa zi nyɛn ya damsi taa 

ni. 

3Ya dɔma ta funɛ kpu ya nyama magau ka ya nima bi burigi luhaana a nyɛn. 

4Nii naa ya nyɔ malɛ iiu kaali ya nyɔɔliu. Ya ka vɛɛna daŋni daasa ya buksi see ya yisi 

mali a yau. 

5Ya dɔma ta duŋni yau hali ya wa ku ka ba vɛ di ya ta hiisi a chi chenani nar yaa zini 

kakuma koo lakoomi o wa kun ka oo zini chen. 

6Saha naa ya fun waa daŋni di ya na diwe a di a fosi ya miisisa, ya funɛ kaali Ijipt awa 

Asiriya pulimsa tima watɛɛ a la sumi. 

7Ya nyama awa ya nawaalsa funɛ tum a puti Koosa a zi siti ka ya nyɛn aa namsi aku 

ba tum tagna ta daha. 

8Banawara kuraa muksi ya nha awa dusum chen gbaan nyɛni waa bɔ yom nyɛni, amaa 

ya ka wa kpak naa laa zi fosi ya ali ba nisi ni. 

9Saha naa ya gba aa dɛu diwe, ya yaa kpa ya miisirɛ aa chem siu, domi nara yaa nyɛn 

nyaabaan ti aa dɛu nibinsa di ba kpu. 

10Lɔsa nyɛ ya bara num a chi kinaa ba yaa kpa zɔŋ din ni di ba hal namɛ chen. 

Chendaha ya bara num a magwa. 

11Nara yaa kpaksi ya pulim ti nihaanau aa chɔ ba a li bi naa ba yir Zayɔn chen nyuha 

ni, hali ba yaa kpaksi butoosa banawara haa vɛ daŋni nibaala chennu aa chɔ ali Juda 

pulim tɔsa magkpaa ni. 

12Ba yaa kpak ya suwachak timau a tɛ ŋmɛnsa kaa vɛ di ba waa zi nyɛ ya nibahɛɛta 

wa jirima. 

13Ba yaa vɛɛn kpaksi ya bunɔpɔla tau a nyɛ baa nam niŋmɛna a chi ba ya yosa, kaa 

yaa vɔti da yuka aa chuk nibabichɛsa ta. 

14Saha ti nibahɛɛti ta waa fun bu koti ali kani ba bolzɔɔnɔsa ni. Bunɔɔn gbaan waa fun 

koti aa lɔ boola. 

15Lalaknɔ ya wa bu kpak tusɔɔna ali ya nyɛni ni. Tuchɔk zi zu ya magsa niu ya bu vɛ 

koti aa gɔɔli. 

16Kinkina daha ya nyuha fun kpok chen wa bu to ya wati. Ya maga tumu a puti 

Koosa, chendaha o kpa sibirha a du ya ni chen. 

17Wichɔta kpak ya bambisa, ya ka vɛɛn wiiu sini pal a tɔ ya see ya bu vɛ koti aa naali, 

18domi Zayɔn bi ti chɔ hulirɛ a chi nyaabaan ka kindɔŋ bu vɛ nyɛn dooni. Lalaknɔ 

kaŋkaramusa zi su dooni aa kaali, 

19amaa ya Kunyan Koosa, ya sii su hinnu di hin ya ya koora hali saha naa vɛ kpak bɔ. 

Hin kaa laa zi vɛɛn dɔ ya hali a la tel saha bar peti. 

20I vɛ ya a tau a vusi, chendaha yaa sumi hinnu di i bu lisi ya wɛ kaa suŋi ya. 

21Ya Kunyan Koosa yaa sumi hinnu di i kpa ya a bur wa i wati a nyɛ ya di nyusum 

kinkina i yaa fun nyɛ yaa di a li ya nawaalsi saha ti chen. 

22Ya vɛɛnaa sumi hinnu di i ta na paan a vɛ ya a taali hali saha naa vɛ kpak bɔ. 

ƐZIKƐL 

ƐZIKƐL 1 

1Bun fumtora tiina pɛnsa anaasi tiina wuzu bunyuun wuzu, min Ɛzikɛl naa funɛ ya 

kɔkɔɔra kaa ya Buzi be chen funɛ gbaari Ju tima banawara ba fun kpaksi la pulim digi 

chenu a fun la nyɛn mɔɔga naa nyɛn Babilɔn pulim ni baa yir Kɛba chen wati. Doonee 

buudaha fun puk ka Koosa fun chaasi wu bɔnɛ a biksi min. 

2Baa funɛ wa kpak kankoor Jehoikim a kaali pulim digi chen bunsa anyuun tiina mu 

fun na chen wɛ ta. 

3Mu funɛ kani mɔɔga naa nyɛn Babilɔn ni baa yir Kɛba chen nɔɔ niu kaa nu ka Koosa 

sɛm sɛma ali mu wati, mu fun na o yiko ti. 

4Mu fun nyini buudaha ni a na ka kanvilima li pulim nyuha aa wa. Saha ti dobaali ta 

maga funɛ kuraa nyiksi diniwa ka buudaha ti vilimi. Kindɔŋ fun li doonani dini ta 

nyiksi chen a chi luki. 

5Kanvilima ti tuha ni mu funɛ nau ka kindɔŋ chiŋi a chi nibine kaa ka chi ki zaalɛ 

abanaasi. 

6Ki zaalɛ ta maga funɛ kpak see naasi awa chɛna anaasiwa. 

7A naasa funɛ deŋliu ka a kpak naa hokla a chi nuwɔl kina kaa laa liili a chi luki naa 

ba chaksi. 

8A funɛ vɛɛn kpak nibine nisa anaasiwa a gbaari a chɛnɛ naasi awa a see naasi taa ni. 

9A yaa fun yisi a chɛnɛ a lɛlɛwa a chem dɔŋa a gor a kpak koŋsa anaasi kaa laa val. 

10Ki zaalɛ ta maga funɛ kpak see anaasiwa ka nibine see nyɛn a suwachak ni ka 

gbogimti see ka nyɛn a nindil luksi ni. Nuwɔl see ka nyɛn a ningal luksi ni ka gantɛl 

see ta ka ya chilɛ see. 

11Ki zaalɛ ta maga chɛnɛ alɛlɛ funɛ zini buudaha a laa gbaŋsi ki zaalɛ anawara chiŋɛ a 

gbɛr a chen kaa ka fun kpa alɛlɛ nawara ka chen a guti mari a bara. 

12Ki zaalɛ ta maga see funɛ chem luksa anaasiwa, chendaha a tuha kur wa tɔɔri di a la 

dooni a waa yaa bu kpak di a burigi a see, a yaa kuraa lau. 

13Kindɔŋ funɛ nyɛn a ni aa chaani a chi dusum din a kuraa val. Din yaa li a tuha niu aa 

chaani kaa laa nyiksi. 

14Ki zaalɛ ta gbaan yaa la suwachaku kaa laa bur gantɛl wa din ti ni. 

15Saha naa mu fun kani aa nyini ki zaalɛ ta chen, mu funɛ nau ka ki jimi naasa gbaŋsi 

tɛɛnɛ. A fun wa chiŋi a maga wati. 

16Naasi ta maga funɛ chi dɔŋwa aa chaani a chi bunkol pulim. A maga ka funɛ bu 

kpak naa wisiwa a tuha ni, 

17chen ni naasi ta zi koti val kila luksi anaasi tau. 

18Naasi ta bɔɔsi maga funɛ ya see wa. 

19Saha naa ki zaalɛ ta waa val naasi ta ka yaa valu a tiŋ a, a ka vɛɛn wa si za aa zini 

buudaha naasi ta gbaan yaa tiŋu aa zini. 

20Ki zaalɛ ta funɛ kuraa la doonani aa daŋni ka naasi ta gbaan tiŋ a mun ni, domi ki 

zaalɛ ta funɛ barsi kin ta. 

21Saha naa ki zaalɛ ta waa val tɛɛnɛ ni koo aa za buudaha ni, ki barsɛ ta gbaan yaa tiŋ 

aa ya chenani ki zaalɛ ta ya chen. 

22Ki zaalɛ ta nyuha ni kindɔŋ funɛ chiŋi aa chaani. 

23Ki zaalɛ ta maga funɛ chiŋi kin ti suwachak nɛɛ a kpa a chɛnɛ a tɔ kin ti bara. 

24Mu fun nu chɛɛma naa a chɛnɛ ta chɛɛmi ali bar zaali ti ni chen. Chen chɛɛm ti funɛ 

chi chenani teku nii yaa chɛɛmi chene kaa vɛɛn chi ya Kunyan Koosa naa zene a kpak 

kpok awa yiko a kaali kina maga chen chɛɛma. Saha naa a fun wa gil zaali a funɛ guti 

a chɛɛnɛu, 

25amaa chɛɛma ha funɛ vɛɛn li a nyudaha aa wa. 

26Kin taa nyuha ni kindɔŋ funɛ kani dooni a chi nibine. 

27Chen kin ti funɛ chaaniu a chi chenani luki yaa nyɛn din ni aa liili chen. Chen kin ti 

funɛ kur chaaniu a su doon maga. 

28Chen kin ti ka funɛ vɛɛn bɔrsiu a chi dokagla. Chen chaani ti funɛ biksi doonani ya 

Kunyan Koosa nyɛn. Saha naa mu fun na chen kin ti, mu funɛ chelu a pimi chɔ tɛɛnɛ 

ni kaa fun nu ta. 

ƐZIKƐL 2 

1O ŋɔ, "Nibine be, si chiŋi mu sɛm sɛma ali i wati.” 

2Saha naa o funɛ sɛm chen, Koosa siim ti funɛ zu min niu a zer min a chiksi buudaha 

ka mu fun nu ka taa ti ŋɔ, 

3"Nibine be, mu kaa tum hinnu ali Israɛl tima wati, domi ba vɛ mu nɔu kaa laa tum 

tum tagna a chi chenani ba nawaalsi ta funɛ tum chen. 

4Ba diŋsa wara nu sɛma, chendaha ba wara nyɛ min jirima. Chendaha min naa ya 

Koosa naa zene a kpak kpok awa yiko a kaali kina maga chen kaa tum hin i la sɛm ba 

chenani muu daŋni mu sɛm ba chen. 

5Ba nu i sɛma di ba wa nu i sɛma, baa zi zimu di Koosi witiina nyɛn ba wati. 

6"Amaa hali baa ya chenani ta wa nyɛ hansur kpak hin. Baa zi wa pini i zomau kaa ki 

lɔ i gantɛl, o zi wa chi o nyɛn numsi banbaan nɛɛ, amaa ta wa nyɛ hansur kpak hin wa 

chenani ba ya chen ni. 

7I zi wa sɛm bau chenani mu biksi hin di i la sɛm chen. Hali baa nu di ba wara nu, i ka 

kur ki sɛm ba kaa zim di ba diŋsa wara nu sɛma. 

8"Cheŋi diŋsa a nu chenani mu kaa ŋɔ hin nan. Ta wa kpak diŋvɛnuha a chi ba. Puk i 

nɔɔ aa di kinkina mu kaa kpa a nyɛ hin.” 

9Doonee mu fun na ka nin tɛ aa wa mu wati kaa kpak tɔn guti. 

10Nin ti fun pokli tɔn ti ka mu fun na ka ba sɔbi tɔn ti luksa alɛ ta maga ni wiila awa 

fɔula. Saha tirɛ Koosa fun ŋɔ min, di tɔn nɔ kaa la sɛm Israɛl tima taa ni. 

ƐZIKƐL 3 

1Koosa funɛ ŋɔ min nanɛ, "Nibine be, zer tɔn guti nɔ a lil kaa kila a la sɛm Israɛl tim 

taa ni.” 

2Doonee mu fun ha mu nɔ ka o kpa tɔn guti nyɛ min di mu lil. 

3O funɛ kpa tɔn ti nyɛ minnu kaa ŋɔ min di mu lil tɔn ti o zu mu logma maga. Saha 

naa mu fun lil tɔn ti, o funɛ mɛlsiu a chi tuun. 

4Saha tirɛ Koosa fun bu ŋɔ min, "Naa siu nyaŋi a koti aa kpu nan, kila a la sɛm Israɛl 

tima wa laaboor naa mu kpa nyɛ hin chen. 

5Mu wa kaa tum hin pulim naa nibinsa i vɛɛ nu ba sɛma wati, amaa Israɛl tim watɛɛ 

mu kaa tum hin. 

6O ya di mu tum hin pulimsa anawara sɛma kpoke i vɛɛ nuuli chen nibinsi wati. Baa 

zi cheŋi diŋsau kaa nu i sɛma, 

7amaa Israɛl tim ta waa waa zi nu i sɛm ta. Ba waa zii daŋni baa nu mu wati, 

8domi ba diŋsa wara nu sɛma. Mu zi nyɛ i gbaan du chenani ba du chennu a ta nyɛ i 

diŋsa ki nu sɛma. 

10"Mu zi nyɛ i bambi kpoku a chi kparbunyaŋ, adaha ta nyɛ hansur kpak hin aku nara 

ta daha.” 

11Koosa funɛ bu ŋɔ min nanɛ, "Nibine be, cheŋi diŋsa aa nu chenani maga mu sɛm hin 

chen kaa ta wa sugli a ki digi. Kaa kila i walɛ banawara ya hɔɔra a nyɛn pulim bɔnɛ ni 

chen wa chenani min naa ya Koosa naa zene a kpak kpok awa yiko a kaali kina maga 

chen sɛm. Hali ba vɛɛ di ba waa zi nu i sɛm ta i kur ki sɛm ba.” 

12Doonee Koosa siim ti fun zer min a chiksi mu fun nu ka taa digi li buudaha aa ŋɔ, 

"Maa pɛki Koosa naa nyɛn buudaha ni o sɔn kpak jirima chen.” 

13Mu fun nu ka ki zaalɛ ta chɛnɛ mosi dɔŋa ali buudaha ni ka ki barsɛ ta gbaan 

chɛɛma tiŋ a chi tɛɛnɛ zigsi. 

14Saha tirɛ Koosa yiko ti fun wa zu min ni wa kpok ni. Saha naa siim ti fun zer min aa 

la chen, mu nɔɔ funɛ haasiu ka paan kpak min. 

15Doonee mu fun la li doonani baa yir Tɛl-Abib ali Kɛla pol ti wati. Doonee nara ta 

fun la nyɛn chen. Mu funɛ nyɛn dooniu wuzu bunɔpɛ aa lisi chenani mu fun na kaa nu 

chen. 

16Saha naa wuzu bunɔpɛ ta fun wa gali, ya Kunyan Koosa funɛ bu sɛm sɛmau ali mu 

wati. 

17O funɛ ŋɔ nanɛ, "Nibine be, mu kaa nyɛ i ya nara ni ilirɛ aa il Israɛl pulim maga. 

Saha naa maga mu yaa wa kpa wu digi a nyɛ hin i zi kpa la nyɛ bau. 

18Saha naa mu yaa wa ŋɔ di naa maga tum tum tagin o zi siwu ka i vɛ tɛ baa nin chen 

ti tum, mu zi pɛɛsi tiin chɛlu ali i wati. 

19Nar tum tum tagin ka i tɛ un nin di o gil chen tum tagin ti ka o vɛ di o waa zi gil, o 

zi siwu ali chen tum tagin ti ni, amaa i waa ka waa zi siu. 

20"Saha naa nibin weri wa piili aa tum tum tagna ka mu nyɛ wumukse pu un ali o 

nyɛni ni ka i vɛ tɛ un nin, o zi siwu aku o tum tagni taa daha. Mu waa zi wa lisi tum 

were anawara o tum chen. Mu kaa zi wa kpa o siu ti galimsa a chuk hinnɛ. 

21O ka ya di i tɛ naa laa tum tum were chen wa ninu di o ta wa tum tum tagna ka o nu, 

o zi nyɛnu a kpak alaafɛ ka i gbaan nyɛn wa i miisi ni.” 

22Mu funɛ na chenani Koosi siim ti nyɛn mu watiu ka o fun ŋɔ min, "Si aa la nɛŋbɔ ti 

a la kani dooni, domi mu zi sɛm sɛmau i wati ali dooni.” 

23Mu fun si a kaali nɛŋbɔ ti. Dooni mu funɛ na Koosa jirima tiu a chi chenani mu fun 

na ali Kɛba mɔɔg ti nɔɔ ni chen. Saha tirɛ mu fun tu chel a pimi tɛɛnɛ, 

24amaa Koosa siim ti funɛ wau a wa zer min a chiksi buudaha ka Koosa fun ŋɔ min, 

"Kila dama a la zu kaa far i bolzɔɔnɔ ti. 

25Baa zi vɔti hinnu wa ŋmɛnsi ni, chen ni i waa zi li nara baan ni. 

26Mu zi guti i zulum tiu, chen ni i waa ki bu sɛm sɛma a koti a tɛ banawara diŋsa vɛɛ 

nu wɛ chen wa nin. 

27Amaa saha naa mu bu wa sɛm sɛma ali i wati kaa nyɛ hin yiko i koti a sɛm sɛma, i zi 

wa piiliu aa sɛm nara taa ni chenani min naa ya Koosa naa zene a kpak kpok awa yiko 

a kaali kina maga chen sɛm. Bɔnɛ zi wa cheŋi diŋsau aa nu i sɛm ta, amaa bɔnɛ ka 

waa zi waa nu a." 

ƐZIKƐL 4 

1Koosa fun ŋɔ min, "Nibine be, dɛu birchisi a pi wulla un ni o chiŋi Jerusalɛm bar 

chiŋi ni. 

2Ka o vɛɛn chiŋi tɔha naa nara yaa wa go di ba chem laal chen kaa vɛɛn hur bɔɔsa a 

dau a ya nii bar palɛ awa lɛwa bar baŋsɛ. 

3I pete i zer luki katɛsa a kok un a chi zagbɛrkpure ali i wa tɔha ti banbaan ni. Burigi i 

see a chak tɔha ti, domi ba go chen tɔha tiu a du banbaan ni di ba chem un laal, hin ka 

ya naa kok un a du banbaan ni chen. Chen zi ya sɛhɛrau a biksi Israɛl pulim maga. 

4"Chɔ i lug bɛgim ni, chen ni mu zi kpa Israɛl tum tagni ta a sak hin niu. See i nyɛn 

dooni wuzu kɔksa atora di fumdigto aa namsi aku ba tum tagni taa daha. Bun 

magkpaa i kaa bɔ ba tum tagin taa nyuha ni wuzu bɛgimnɛ. 

6I chɔ lug kinkin ti ni a peti, i burigi nindil lug ti a chɔ a vɛɛn namsi a bɔ Juda tim ta 

tum tagna chim wuzu fumnaasi. Bun magkpaa nyuha ni wuzu bɛgim. 

7"Saha maga i nyɛ i see nyɛn chenani ba go Jerusalɛm a du banbaan ni chen. Gurimi i 

nin a tɛ buudaha aa yegsi kaa ki sɛm ba wii naa kaa wa ya chɔɔsi pusi digi. 

8Mu zi wa vɔti hinnu a dau, chen ni i waa ki burigi i titi a chɔ lug digi ni hali ba wa go 

tɔha ti maga a wa kaali. 

9"Saha naa chen ti wa peti, i ya mɛ awa poke awa siwe awa gɔŋa a lagmi dɔŋ ni a du 

boroboro aa di hali wuzu kɔksa atora difumdigto ti wa tel. 

10Chɔɔsi yaa wa pusi i yisi boroboro ti kin ŋmɛnaasa a di chen hali chɔɔsi digi la pusi. 

11I ka yaa kaa nyɔ nii i ta nyɔ a gali gbaŋ bulɛ ni wuzu maga. 

12I ka yaa kaa buksi din i lagmi nibine bun hulɛ a buksi din ti a du boroboro a kani 

nara see ni aa se.” 

13Ya Kunyan Koosa funɛ ŋɔ nanɛ, "Nan biksi chenani Israɛl tim ta zi waa di diwe 

anawara chiksɛsi ta biksi di ba taa diili chenu ali saha naa mu wa pusi ba a su pulimsi 

maga.” 

14Doonee mu fun jɛrigi a ŋɔ, "Koosa naa zene a kpak kpok awa yiko a kaali kina 

maga chen. Aayi, mu ha wa chɔk mu titi a ta. Piili mu bichɛsi ni aa wa zinan, mu ha 

waa di sel siwɛ koo naa kɔha sela kpak a kpu.” 

15Saha tirɛ Koosa fun ŋɔ, "Chen wara mu zi nyɛ i kpa nuha bun hulɛu a buksi din aa 

du boroboro un ni.” 

16Kaa fun vɛɛn bu ŋɔ di o kaa nyɛ ba gil Jerusalɛm tima wa boroboro nyɛɛliu. Nibinsa 

banawara nyɛn doon chen zi waa daŋni diweu hali a magsi ba wuzu maga diwe aa di. 

17Ba diwe awa ba nii maga zi wa petiu ka ba bu vɛɛ lil nantɔ. Saha ti ba tum tagni ta 

zi wa nyɛ ba gbarigiu. 

ƐZIKƐL 5 

1Ya Kunyan Koosa fun vɛɛn bu ŋɔ min, "Nibine be, zer takoobi a funi i tɔm ti maga a 

magsi a yukyuk kaa puriki a butora. 

2Kpa butora tiin ti dau a suk din du saha naa ba wa go tɔha ti a peti. Vɛɛn zer bar digi 

a dau a kpa i takoobi ti aa teŋsi a kaa ki go tɔha ti. I ya chen peti, i kpa anawara ka 

chen a yo ta, chen ni mu zi kpa mu chise tiu a teŋsi a. 

3Kpa nyuksi ta bɔnɛ a fɔu i gar nin. 

4Vɛɛn kpa nyuksi ta bɔnɛ a yo a du din ti ni a nyɛ a di a maga. Saha ti i zi nau ka din 

ki di pulim ti maga.” 

5Ya Kunyan Koosa naa zene a kpak kpok awa yiko a kaali kina maga chen fun ŋɔ 

min, "Kina Jerusalɛm. Mu kpa unnu a chiksi pulimsi banbaan ni ka pulimsi ta go un 

wa kaali. 

6Amaa Jerusalɛm tima vɛu di ba waa zi nu mu sɛma a tiŋ mu biksisa kaa laa daŋni ba 

biksi di ba waa kote a tum tum tagna a kaali pulimsi maga. 

7Jerusalɛm tima, ma cheŋi diŋsa aa nu chenani mu kaa sɛm ma. Ma vɛu di ma waa zi 

tiŋ mu chiksɛsa a kpa wumukse a du pulimsa anawara go ma chen nibinsi ni. Ma vɛu 

kaa tiŋ pulim bɔnɛ chiksɛsa. 

8"Chendaha muu daŋni mu ŋɔ mau di min ya ma Koosa, amaa ma dɔm ya min. Mu zi 

wa di ma sɛriyau ka pulim bɔnɛ nibinsa chiŋi aa nyini. 

9Jerusalɛm tima, ma tuma anawara maa tum ka mu bambi vɛɛ daŋni chen daha, mu zi 

nyɛ ma diŋlɛrigi naa ma ha vɛ naaliu. 

10Maa zi wa burigiu aa se ma bisau ka bisa ka wa burigi aa se ba nyama. Mu zi lɛrigi 

ma diŋsau kaa pusi ma ali dɔŋa ni. 

11"Chendaha mu kaa sɛm mau di min naa ya ma Koosa naa nyɛn wa o miisi ni chen 

daŋni mu ŋɔ mau di ma tum tagni taa daha. Mu waa zi wa ɔm ma siki kaa yisi ma ali 

ma suwachak ni. 

12Mu zi wa nyɛ wichɔta awa lɔsa kpu ma nibinsi ta puriki butorau. Mu zi vɛɛn wa kpa 

mu takoobi ti a ŋmɛnsi banawara ka chenu a kpu. 

13"Ma maga zi wa na mu paan ti tumau hali mu bambi wa sɔɔni. Saha naa chen 

magkpaa wa ya maa zi wa zimu di min naa ya ma Kunyan Koosa chen sɛm chen. 

14Nara zi wa val bar boli aa kaaliu kaa ki jɛɛmi ma. 

15"Saha naa mu paan wa si kinkan ka mu lɛrigi ma diŋna, pulimsa anawara go ma 

chen zi wa na chenu hansur kpak ma. Baa zi waa mɔm mau kaa ki ya ma asaasi. 

16Mu zi wa gil ma diwe nyɛɛliu ka maa namsi. Lɔsa zi wa kpak mau aa wi ma ni a chi 

chenani toha hɛm yaa tau nar oo wi chen. 

17Mu zi wa nyɛ lɔsa awa kɔha sela wa ma niu a kpu ma bisa kaa nyɛ wichɔ tagin chel 

ma ni a kpu ma. Min naa ya ma Kunyan Koosa chen sɛm chen." 

ƐZIKƐL 6 

1Ya Kunyan Koosa fun bu ŋɔ min, 

2"Nibine be, nyini Israɛl pulim bɛ ta wati kaa kpa mu laaboor ti a nyɛ nibinsa 

banawara nyɛn dooni chen. 

3Ŋɔ nibinsa banawara nyɛn Israɛl pulim bɛ taa ni chen di min naa ya Koosa naa zene a 

kpak kpok a kaali kina maga chen ŋɔ di ba cheŋi diŋsa a nu chenani mu kaa sɛm ba 

chen. Mu zi wa kpa takoobi a wa chɔk doonani baa jɛɛmi vuga chen magau a ta. 

4Mu zi wa zagsi ba biŋbiŋsi ta magau a lɔ tɛɛnɛ, kaa kpu nibinsa banawara nyɛn dooni 

chen. 

5Mu zi wa pusi Israɛl tima siwɛ tau dɔŋ ni kaa pusi ba hoka ta a go ba biŋbiŋsi ta. 

6Mu zi wa chɛɛki Israɛl tim tɔsi ta magwa kaa chɛɛki ba vursi ta maga. Biŋbiŋsa 

anawara daha ni ba suk ki sɔɔr kina aa du chen maga zi wa chesi tɛɛnɛ niu. 

7Baa zi wa kpu narau a su bar maga, amaa banawara wa ka ba miisi ni chen zi wa 

zimu di min ya ma Kunyan Koosa. 

8"Mu zi wa nyɛ bɔnɛ fosiu kaa pusi a su pulimsi maga, 

9a la nyɛn dooni a tum aa nyɛ ba. Saha tirɛ baa zi wa lisi mu wɛ kaa zim di min du ba 

chen hiisi ti, domi chenani ba vɛ chiŋi wa wuti ni chen ti nyɛ mu wɛɛwa chɔk. Ba ka 

daŋni vursi ta jɛɛmirɛ a kaali min. Chendaha ba nyɛni zi wa ya yɔriu aku ba tum tagni 

ta daha. 

10Baa zi wa zimu di min ya ba Kunyan Koosa. Chenani muu sɛm ba chen wa ya yɔri.” 

11Koosa funɛ vɛɛn ŋɔ nanɛ, "Pokli i nisa kaa si chiŋi buudaha aa wi aku tum tagna 

anawara Israɛl tim ta tum chen daha. Baa zi wa namsiu kaa siti ali laal ni. 

12Banawara nyɛn bar boli ni chen zi wa wiiu a siti. Banawara duglɛ chen zi wa sitiu 

ali laal ni. Banawara kaa nyɛn ba miisi ni chen zi wa namsiu hali a wa siti, domi baa 

zi wa na chenani mu paan ti duu. 

13Siwɛ zi wa chɔu a go biŋbiŋsi tau awa ba palɛ nyuuni ni awa ba bɛ nyuuni ni. Baa zi 

sitiu a chɔ bugila muni ni. Doonee baa zi wa zim di min ya ba Kunyan Koosa. 

14Mu zi vɛɛn wa chɛɛki ba pulim ti magau a nyɛ pulim ti chɔ huliu a piili nyaabaan 

naa chɔ pulim mun ni chen aa la Dibla naa nyɛn pulim nyuha ni chen. Mu zi wa 

chɛɛki Israɛl pulim tɔsa ta magau, chen ni nara maga zi zimu di min ya ba Kunyan 

Koosa." 

ƐZIKƐL 7 

1Ya Kunyan Koosa funɛ ŋɔ min nanɛ, 

2"Nibine be, nanɛ min naa ya ma Kunyan Koosa naa zene a kpak kpok awa yiko a 

kaali kina maga chen sɛm. 

3"Israɛl tima, saha telu maa zi wa na mu paan ti, domi mu zi wa di ma sɛriyau aku ma 

tum tagni ta daha. Mu zi wa lɛrigi ma diŋsau a bɔ chim. 

4Mu waa zi wa ɔm ma siki a gil ma, amaa mu zi wa lɛrigi ma diŋsau aku ma tum tagni 

ta daha, chen ni maa zi zimu di min ya ma Kunyan Koosa. 

5"Sibir naa kaa wa ma ni chen zi waa saksi dɔŋa niu aa wa ma ni. 

6A magkpaa peteu chen, chendaha ma wɛ maga peteu. 

7Ma banawara nyɛn pulim ti ni chen saha peteu. Saha duglɛu maa zi bu vɛ waa di 

wuzu zen diwe ali ma bɛ muna vursi taa ni ka ma wɛ maga buti. 

8"Maa zi wa na chenani mu paan ti siu. Mu kaa lɛrigi ma diŋsau aku ma tum tagni ta 

daha a bɔ ma chen tum tagni ta chim. 

9Mu waa zi wa ɔm ma siki kaa gil ma, amaa mu zi lɛrigi ma diŋsau aku ma tum tagni 

ta daha, chen ni maa zi zimu di min naa ya ma Kunyan Koosa chen laa lɛrigi ma diŋsa 

chen. 

10"Wuzu wau mu zi wa kpa sibirha a du ma ni, domi ma nyukpok ti iiu kinkan. 

11Ma tum tagna ya ma laal ki cheme. Ba nisi kina maga zi wa petiu ka ba bu vɛ kpak 

jirima ali ba nyɛni ni. 

12"Saha wau, maa zi wa na di yawi awa yogli zi bu vɛ wa kpak ma nyɔɔra, domi 

Koosa zi wa lɛrigi nara maga diŋsau. 

13Yau be waa zi bu wa nyɛn a vusi a na chenani o yogli kina a na chim, domi Koosa 

zi wa biksi o paan tiu a du nara maga ni. Saha ti banawara laa tum tum tagna chen zi 

wa sitiu. 

14Saha naa kaabul wa hu ma magkpaa saksi a pɔ, amaa nandigi waa zi wa la laal ni, 

domi Koosa zi wa na paanu a du nara maga ni.” 

15"Yoosa zi waa yoou ali palɛ nyuuni ni ka ma damsa maga ya wichɔta awa lɔsa. Naa 

maga wa li pulim ti ni, o zi wa siwu ali yoo ni. Lɔsa kaa zi waa kpu banawara maga 

nyɛn tɔha ti ni chenu. 

16Bɔnɛ zi wa chɔu aa la bɛ taa ni di ba sogli a chi chenani kom yaa si za ali nɛŋbɔ di o 

la sogli chen. Ba maga zi waa fɔuliu aku ba tum tagni ta daha. 

17Nara maga nisa zi wa yɔɔriu ka ba naasa awa ba bara ki jigiri. 

18Baa zi wa laari ba tuchɔk ki laarɛu a biksi di ba tusa chɔku kaa nyɛn aa buuri. Baa zi 

wa funi ba nyunau kaa du ba hiisa. 

19Baa zi wa kpa ba salma awa ba anzunfasi tau a yo ta palɛ nyuuni ni a chi chaasa, 

domi a waa ki fosi ba ali Koosi paan ti ni. Ba ka waa ki kpa a a burigi diwe aa di. 

Salma ti awa anzunfa ti nyɛ baa tum tum tagna chen. 

20Saha digi ba funɛ dɛɛsiu aku ba salma baŋyɔɔksi taa daha, amaa ba funɛ kpa chen 

kini tau a kɔɔri vursa. Chendaha Koosa nyɛ ba nisi kini ta vɛ kpak nyɔɔra a nyɛ ba 

chen.” 

21Ya Kunyan Koosa funɛ ŋɔ nanɛ, "Mu zi nyɛ nibin hɔɔra li bar digi wau a wa ŋmɛ ba 

kini ta maga kaa chɔk doon a ta. 

22Saha naa ba wa zu mu bar jɛɛmi dama di ba ŋmɛ o kina, mu waa zi wa kpa mu nisa 

a du chen sɛma ni. 

23"Nibine maga butu, domi tum tagna awa nara ni kpuulɛ su pulim ti maga. 

24Mu zi wa kpa pulim naa nibinsa laa tum tum tagna kinkan chenu a wa bar nɔ a nyɛ 

ba wa fuksi ma damsi ta a nyɛn. Saha naa ba wa chɔk ma bar jɛɛmɛ ta aa ta, ma nibin 

kpok ta waa zi bu wa kpak kpok kaa laa zi chem ba. 

25Maa zi waa daŋni chenani maa zi ya kaa na tusɔɔnau, amaa ma waa zi wa na. 

26Sibirha zi waa tu ma niu aa saksi dɔŋ ni ka laaboor tagin kur nyɛn ma pulim ti ni 

saha maga. Saha ti maa zi waa sumi Koosi witiinsi tau di baa biksi ma wɛ anawara 

kaa wa ya suwachak ni. Banawara ya Koosi dama kɔkɔɔrsa chen awa ma nihɛɛti ta 

waa zi wa kpak wudigi aa zi sɛm ma. 

27Ma koor ti zi waa fɔuliu ka o be nibaal ti bu vɛ kpak tahama. Saha ti hansura zi wa 

kpak nara tau. Ba bara ki jigiri, domi mu zi wa lɛrigi ma diŋsau aku tum tagna 

anawara ma tum chen kaa di ma sɛriya a chi chenani ma gbaan di nara sɛriya chen. 

Chen laa zi biksi di min ya ma Kunyan Koosa." 

ƐZIKƐL 8 

1Saha naa ba fun kpaksi Israɛl tima a kaali pulim digi chen bunsa anɔra tiina pɛnsa 

anɔra tiina wuzu bunyuun wuzu funɛ wa tel, Juda tima nihɛɛta banawara funɛ te a kpa 

ba walɛ ta a la pulim digi ti chen funɛ wa kani mu watɛɛ ali mu dama ni. Doonee ya 

Kunyan Koosa naa zene a kpak kpok awa yiko a kaali kina maga chen yiko ti fun tu 

wa min ni. 

2Mu fun nyini a na nibine ka o chiŋi a chi kantɔm. Piili o chɛra ni aa tu o naasa funɛ 

chi dinne ka chiŋi o chɛra ni aa zini buudaha funɛ chaani a chi chenani ba yaa chaksi 

luki o chaani aa liili kinkan chen. 

3O fun tuuni o nin a kpa o nyuksa a kpak min. Deesi ti tuha mu funɛ nau ka Koosi 

siim ti zer min a tɛ buudaha a kpa min a kaali Jerusalɛm bolzɔɔnɔ naa nyɛn tɔha ti 

nyuha ni aa la Koosa bar jɛɛmi dama ti chen. Vura funɛ chiŋi nyinbaan naa ba val aa 

la Koosa wati chen. 

4Doonee mu fun naa chaani naa laa biksi di Israɛl tima Koosa nyɛn mu watiu a chi 

chenani mu fun na ali Kɛba mɔɔg nɔɔ ti ni chen. 

5Saha tirɛ Koosa fun ŋɔ min, "Nibine be, ki nyini pulim nyuha ni." Doonee mu fun 

nyini a na ka vur ti chiŋi bolzɔɔnɔ naa ba val aa zu Koosa wati chen ali biŋbiŋ ti mun 

ni. 

6Saha tirɛ Koosa fun bu pɛɛsi min, "I na kinkina laa yau? I na chenani Israɛl tima 

tumu a duŋni min aa li mu bar nyɛni naa du kasi chen ni. I zi vɛɛn na hiisi wɛu a kaali 

nan.” 

7O fun vɛɛn kpa min a zu jɛɛmi dama ti salbaan ti a biksi min bɔɔ naa nyɛn 

zagbɛrkpure ni. 

8O funɛ ŋɔ minnu, "Nibine be, fur zagbɛrkpure ti bar nɔ." Mu fun fur zagbɛrkpure ti a 

na zɔɔnɔ. 

9Saha tirɛ o fun bu ŋɔ min, "Ki zu a zu na tum tagna anawara baa tum ali dooni.” 

10Doonee mu fun tiŋ dooni zu a zu na ka ba kɔɔri duma awa sela anawara ya sel tagna 

a saksi zagbɛrsi taa ni awa kina anawara baa jɛɛmi chen a gbaari. 

11Israɛl tim ta nara fumnɔpɛ funɛ nyɛn dooni a gbaari Safan be naa baa yir Jazania 

chen. Ba magkpaa funɛ kpak ki sɔɔr lɛma anawara baa suksi chene ali ba nisi ni ka 

nyɔɔsa li a ni. 

12Doonee Koosa fun pɛɛsi min, "Nibine be, i sii na tuma anawara Israɛl tim taa tum 

ali birsi niu? Ba maga jɛɛmi nisi ki kɔɔrɛwa ali dɛɛni ni. Ba yaa kaniu aa sɛm di Koosa 

wara na ba, o ka vɛ pulim ti nibinsau a ta.” 

13Saha tirɛ Koosa fun ŋɔ min, "I haa zi vɛɛn na hiisi wɛ anawara baa yau a kaali 

chenani i na nan.” 

14Kaa fun bu kpa min a kaali jɛɛmi dama ti zɔɔnɔ naa nyɛn nyuha ni chen a la biksi 

chenani nihaan wi vug naa baa yir Tamus chen ludama ni. 

15O funɛ pɛɛsi min nanɛ, "I na chenani baa yau? I zi vɛɛn na wɛ anawara kaali chenu.” 

16Kaa fun bu kpa min a zu jɛɛmi dama ti salbaan. Yaa funɛ la dugli bar zuuli ti 

doonani biŋbiŋ ti nyɛn chen mu fun na nibaala nara fumlɛ daanyuun ka ba nyɛn dooni. 

Ba funɛ birigi ba gantɛliwa a chak doonani Koosa nyɛn chen kaa kpa ba see a chak 

nha bar yɛli aa jɛɛmi nha. 

17Doonee Koosa fun pɛɛsi min, "Nibine be, i sii na chenani baa yau? Chenani maga 

Juda tima ta tum chen maga, o ha wa mag ba ka ba bu nyɛn aa tum tum tagna ali 

pulim nɔ ni. Lalaknɔ ba van wa nyɛn jɛɛmi dama nɔ ni aa tum chen, chen ni mu paan 

zii siiu kinkan. Saha maga ba kuraa val ba yaa pini mu zomwa. 

18Mu zi biksi ba chenani mu paan ti duu a kpu ba maga kaa ta ɔm ba nandigi wa siki. 

Baa zi waa huusiu aa sumi min di mu wa suŋi ba, amaa mu waa zi wa nu ba nandigi 

wati." 

ƐZIKƐL 9 

1Saha tirɛ mu fun nu ka Koosa tɛsi a ŋɔ, "Ma banawara kaa kpa diŋlɛrigi a du tɔha ti 

tima ni chen, ma kpa ma laal ki cheme ta aa wa bar nɔ.” 

2Doonee nibaala nara banɔra fun li zaamun zɔɔnɔ naa nyɛn jɛɛmi dama ti nyuha ni 

chen a wa wa ba laal ki cheme ni. Nandigi fun laari kilaarɛ were a lagmi ba ni kaa 

kpak kina ni, o zi sɔbi a sak ali o nin ni. Ba magkpaa fun wa chiŋi biŋbiŋ naa ba kpa 

luki kɔɔri chen wati. 

3Doonee chaani naa li Koosa wati a wa chen fun li ki zaalɛ taa ni a kaali jɛɛmi dama ti 

bar val zuuli ti. Mu fun nu ka Koosa yir baal naa laari ki were ta chen a ŋɔ, 

4"Kila Jerusalɛm a la val tɔha ti maga a la daani nibine naa maga laa fɔuli aku ba tum 

tagni tumi daha chen tila.” 

5Mu fun vɛɛn nu ka Koosa ŋɔ banawara gbaari chen ni, "Ma ka tiŋ o mun ni a zu tɔha 

ti tuha a zuu kpu ba maga kaa ta ɔm ba nandigi wa siki. 

6Ma kpu ba nibahɛɛta awa nihahɛɛta awa bunɔpɔla awa nihapɔla, nima awa bichɛsa, 

amaa ma ta wa kpu banawara maga kpak daanasi ta. Ma piili mu bar jɛɛmi dama ti ni 

aa la ba fun piili nihɛɛta banawara funɛ chiŋi doon chen.” 

7Doonee Koosa fun ŋɔ ba, "Ma chɔk jɛɛmi dama ti a ta kaa kpu nara a su o salbaan ti 

maga. Maa la a laa tum tuma, saha tirɛ ba fun piili aa kpu nara ali tɔha ti ni.” 

8Saha naa ba fun piili aa kpu nara taa chen di mu duŋduŋ nyɛn dooni. Mu fun pimi 

tɛɛnɛ ni kaa huusi a yir ya Kunyan Koosa naa zene a kpak kpok awa yiko a kaali kina 

maga chen a ŋɔ un, "Yɛrɛ i na paan a du Jerusalɛm tima ni aa daŋni i kpu Israɛl tima 

maga.” 

9Koosa fun jɛrigi a ŋɔ, "Israɛl tima awa Juda tim ta tum tum tagniwa kinkan. Ba kpu 

dɔŋwa a su ba pulim ti kaa nyɛn Jerusalɛm ni aa tum tum tagna. Ba yaa ŋɔu di min 

naa ya ba Kunyan Koosa chen vɛ ba a ta, chendaha mu wa buraa na ba. 

10Chendaha mu waa zi ɔm ba siki, mu zi ya ba chenani baa ya nara chenu.” 

11Saha tirɛ naa funɛ laari kilaarɛ were ali ba ni chen fun bur a la ŋɔ Koosa ni di o tum 

chenani maga o biksi un di o tum chenu. 

ƐZIKƐL 10 

1Mu fun nyini mampil naa tɔ ki zaalɛ ta chen a fun na kindɔŋ ka o chi kankoor koor 

naa ba kpa bunkol weri naa baa yir safari chen a kɔɔri. 

2Koosa fun ŋɔ naa laari kilaarɛ were ta chen ni, "Ki zu ki barsi naa nyɛn ki zaalɛ chɛnɛ 

taa ni chen banbaan ni a la zɔg dinhala a su i nisa a pusi a su tɔha ti maga." Mu fun 

chiŋi aa nyini un ka oo la. 

3Ki zaalɛ ta maga funɛ chiŋi jɛɛmi dama ti mun ti ni. Saha naa o fun la zu dooni o 

funɛ nau ka dobaal tɔ o salbaan ti. 

4Chaani naa li ya Kunyan Koosa wati aa biksi o bar valɛ chen fun li ki zaalɛ taa ni a 

fun la chiŋi jɛɛmi dama ti zɔɔnɔ ti ni. Doonee dobaal ti fun wa tɔ jɛɛmi dama ti ka 

salbaan ti maga chaani wa din ni. 

5Nar yaa fun nyɛn salbaan ti ni, o yaa nu ki zaalɛ ta chɛnɛ ta chɛɛmau. A chɛɛm ti funɛ 

chi Koosa naa zene a kpak kpok awa yiko a kaali kina maga chen taarɛ. 

6Saha naa Koosa fun ŋɔ naa laari ki were chen di o yisi din ali ki zaalɛ ta awa ki barsɛ 

ta banbaan ni chen, baal ti funɛ zuu a la chiŋi ki barsɛ ta banbaan ni. 

7Ki zaalɛ ta digi fun tuuni o nin a la yisi dinhala ali din ti ni a kpa du naa laari ki were 

ta chen nisi ni. Baal ti fun kpa dinhala ta a kaali. 

8Mu fun na ka ki zaalɛ ta kpak kina a chi nibine nisa ali a chɛna ta muna ni. 

9Mu fun vɛɛn na ki barsisa abanaasi ka a chi dɔŋa kaa mariki ki zaalɛ ta. Ki barsɛ ta 

funɛ chaaniu kinkan a chi buun naa malɛ kpok kinkan chen ka a maga fun kpak ki 

barsɛ ta digi ali nindil lug ni. 

11Saha naa ki zaalɛ taa waa val a yaa koti aa la doonani maga aa daŋniu kaa vɛɛ 

burigi. A maga yaa lagmiu a chem doonani aa daŋni maga aa la kaa vɛɛ burigi a titi. 

12A bara awa a gantɛla awa a nisa awa a chɛnɛ awa a naasi ta maga funɛ ya see wa. 

13Chen ki barsɛ naasi ta funɛ chi anawara mu fun na ali mu tete deesi ti ni chene. 

14Ki zaalɛ ta maga funɛ kpak see ananaasiwa a chi nuwɔl see awa nibine see awa 

gbogimta see awa chilɛ see. 

15Chen ki zaalɛwa mu fun vɛɛn na ali Kɛba mɔɔg nɔɔ ti ni chen. Saha naa ki zaalɛ ta 

fun za a zini buudaha, 

16aa la ki barsɛ naasa ta funɛ tiŋ aau aa la. Doonani maga a kur bɛriki a chɛnɛ di a za 

aa la, ki barsɛ taa yaa tiŋiu. 

17Saha naa ki zaalɛ ta wa chiŋi gbogimta ta gbaan yaa gilu kaa chiŋi. Saha naa a ka bu 

wa za aa la gbogimta ta gbaan yaa tiŋu, domi ki zaalɛ ta funɛ kpak a aa la doonani 

maga aa daŋni. 

18Saha tirɛ chaani naa laa biksi doonani Koosa nyɛn chen fun li jɛɛmi dama ti zɔɔnɔ ti 

ni a fun la nyɛn ki zaalɛ ta bar nyɛni ti nyuha ni. 

19A fun pokli a chɛna a za aa la ka mu chiŋi aa nyini ka gbogimta ta fun tiŋ a mun ni. 

Saha naa a fun la tel jɛɛmi dama ti zɔɔnɔ naa nyɛn nha bar yɛli ni chen a funɛ chiŋiu 

ka din naa laa chaani chen fun nyɛn ba nyuha ni. 

20Mu fun na a a zim di chen ki zaalɛ taa wa, mu fun na Israɛl tima Koosa ti wati ali 

Kɛba mɔɔga ti nɔɔ ni chen. 

21A magkpaa funɛ kpak see ananaasiwa awa chɛnɛ ananaasi kaa chi nibine nisa zɔŋsi 

a chɛna ta maga ni. 

22A see ta wa see anawara mu fun na ali Kɛba mɔɔga ti ni chen funɛ ya ki bɛgimnɛ. A 

magkpaa funɛ kur kpa see chem bar digirɛ aa la. 

ƐZIKƐL 11 

1Saha tirɛ Koosa siim ti fun zer min a chiksi buudaha a fun kpa min a kaali jɛɛmi 

dama ti bolzɔɔnɔ naa nyɛn nha bar yɛli ni chen. Mu fun na ka nibaala nara fumlɛ 

daanyuun chiŋi a dugli zɔɔnɔ ti ka Azu be naa baa yir Jazania chen awa Bɛnaya be naa 

ba funɛ yir Pelatia ka ba fun ya pulim ti nihɛɛta chen fun nyɛn dooni. 

2Doonee Koosa fun ŋɔ min, "Nibine be, nibinsa banawara laa tum tum tagna kaa laa 

vɔu vɔu tagna chen nɛɛnɛ. 

3Ba yaa ŋɔ dɔŋ ni nanɛ yaa zi sa damsau lalaknɔ. Tɔha ti chi tampilere ka ya ka chi 

namɛ naa nyɛn un ni ba kaa zɔŋ. Tampile ti ka kok ya aa li din ti ni. 

4Lalaknɔ nyɛ ba sɔn mɔɔli.” 

5Ya Kunyan Koosa siim ti funɛ nyɛn mu watiu ka Koosa fun kpa nan laaboor nyɛ min 

di mu la nyɛ Israɛl tim taa ni, "Israɛl tima, mu zim chenani maa sɛm awa chenani maa 

vɔu chenu. 

6Mu kpu narau kinkan a su tɔha nɔ, chendaha palɛ nyuuna maga ya siwɛwa.” 

7Chendaha nanɛ min naa ya Koosa naa zene a kaali kina maga chen sɛm ma, "Tɔha nɔ 

chi tampile naa ba kpa aa zɔŋ dinnee, ka namɛ ti awa nara naa ma kpu a dau chen ka 

ya baŋnɛ? 

8Mu zi wa duŋni mau ali tɔha nɔ ni, chen ni ma waa zi nyɛn un ni. Maa ɔm takoobiu, 

domi mu zi wa tum narau ba wa chem ma wa takoobisi ni. 

9Mu zi wa yisi mau ali tɔha ti ni kaa kpa ma a du hɔɔra nisi ni ba nyaŋi ma, domi mu 

kpa mau a nyɛ di ba kpu ma. 

10Baa zi wa kpu mau ali laal ni ali ma titi pulim nɔ ni. Saha tirɛ nara maga zi wa zim 

di min ya ma Kunyan Koosa. 

11Tɔha waa ki wa kok ma a chi chenani ba yaa zɔŋ namɛ tampile ni, tampile ti kok un 

chen. Doonani maga ma wa nyɛn ali Israɛl pulim nɔ ni, mu zi wa lɛrigi ma diŋsau. 

12Maa zi wa zimu di min ya ma Kunyan Koosa kaa vɛɛn zim di maa funɛ tiŋ pulim 

bɔnɛ nibinsa chiksɛsi ta chen nyɛ ma vɛ mu chiksɛsiwa.” 

13Saha naa mu fun piili aa sɛm ba wa chenani kaa wa ya chɔɔsi pusi chen, Pelatia funɛ 

chelu a siu. Doonee mu fun chel chɔ tɛɛnɛ ni kaa kpa mu see a pimi tɛɛnɛ a tɛsi a ŋɔ, 

"Mu Kunyan Koosa naa zene a kaali kina maga, muu sumi hinnu di i ta wa kpu nara 

maga ali Israɛl pulim nɔ ni.” 

14Saha tirɛ Koosa fun sɛm sɛma mu wati a ŋɔ, 

15"Nibine be, nibinsa banawara nyɛn Jerusalɛm ni chen sɛm i wa banawara nyɛn 

pulim digi ni a ya yosa chen sɛmwa. Ba yaa ŋɔ di ba bolu wa ba jɛɛmi ya Kunyan 

Koosa. Waa kpa tɛɛnɛ a nyɛ ya di ya dɔ un. 

16"Lalaknɔ har kaa sɛm i dɔŋtima Israɛl tima ta di min ya naa kpa ba a la chen pulim ti 

a la pusi ba a su pulimsi taa chen. Lalaknɔ mu zi nyɛn ba watiu ali doonani maga ba 

nyɛn chen ni. 

17"Ŋɔ ba di min naa ya Koosa naa zene a kaali kina maga chen ŋɔ di mu zi lagmi bau 

dɔŋ ni a kpa Israɛl pulim ti a bur nyɛ ba. 

18Ŋɔ ba di saha naa ba wa bur wa pulim ti, ba gil ba vursi jɛɛmi ti awa ba hiisi tum ta. 

19Mu zi wa nyɛ ba bambi falɛ awa lisi falɛu. Mu zi wa yisi ba bambisa anawara 

kpokee a chi bunkola chenu kaa nyɛ ba bambisa anawara baa zi kpak aa nu mu sɛma. 

20Saha ti baa zi wa tiŋ mu chiksɛsi tau kaa ki tum chenani maga aa biksi chen wa wuti 

ni. Baa zi wa ya mu nibinsau ka mu ka ya ba Koosa, 

21amaa mu zi wa lɛrigi nibinsa banawara laa jɛɛmi vursa chen diŋsau aku tuma 

anawara baa tum chen daha, min naa ya Koosa naa zene a kaali kina maga chen sɛm 

chen.” 

22Saha naa ki zaalɛ ta fun piili aa za, mu funɛ nau ka gbogimta ta tiŋ a mun ni ka 

chaani naa laa biksi Koosa bar nyɛni chen fun tɛ a nyuha ni. 

23Chen gantɛl ni, Koosa chaani ti fun li tɔha ti ni a kaali bɛ taa bar nha bar yɛli luga. 

24Deesi ti ni mu funɛ nau ka Koosa siim ti fun zer min a kaali Babilɔn pulim doonani 

ba fun kpaksi ya a la nyɛn chen kaa zi fun li mu see ni. 

25Doonee mu fun sɛm ya walɛ banawara nyɛn dooni chen wa chenani maga Koosa fun 

chaasi a biksi min. 

ƐZIKƐL 12 

1Ya Kunyan Koosa fun bu sɛm sɛma mu wati a ŋɔ, 

2"Nibine be, i wa nibinsa banawara diŋsa vɛɛ nu sɛma chen nyɛnɛɛ. Ba kpak seeu, 

amaa ba ka wara na, a kpak diŋsa ba ka wara nu sɛma, domi ba vɛu di ba waa zi tiŋ 

mu nɔɔ. 

3"Adaha lalaknɔ, lagmi buna a chuŋi a chi chenani nar yaa chɔ li o pulim ni aa dɛu 

fosi chen aa la sari ka dusum zi biri. Nyɛ nara maga na chenani i li tɔha ti ni aa la bar 

digi. O waa galiwa banawara vɛɛ di ba waa zi tiŋ mu chiksɛsi ta chen na hin a zim. 

4Vɔu i buna aa la pulim digi ka nha ha nyɛn, chen ni baa zi na hinnu. Nyɛ baa nyini 

hin kaa ii la a chi i chɔɔ la pulim digi di i na fosi. 

5Nyɛ baa nyini hin ka i zu i dama a zu a pa i buna aa la. 

6Nyɛ baa nyini hin ka i pa i buna a chuŋi aa la birsi ti ni kaa kpa kin a tɔ i see, chen ni 

i waa ki koti aa na doonani ii la chen. Chenani i ya chen maga kaa tɛ Israɛl tima ta wa 

nin.” 

7Doonee mu fun tum chenani maga Koosa biksi di mu tum chen a fun lagmi mu buna 

a chuŋi a chi naa laa dɛu fosi ali tɔha ni. Zaazɔɔn fun waa tel mu fun fur bɔ ali mu 

dama zagbɛrkpure ni a fun yɛli ali a kpa buni ta sak mu hanpɛɛm ni aa la ka nara maga 

chiŋi aa nyini min. 

8Chɔɔsa fun wa pusi chɔɔsa Koosa fun bu sɛm sɛma mu wati a ŋɔ, 

9"Nibine be, lalaknɔ Israɛl tima banawara vɛɛ tiŋ mu chiksɛsa chen pɛɛsi hin chenani 

ii ya chen mun, 

10i ŋɔ ba di min naa ya Koosa naa zene a kaali kina maga chen laa daŋni mu sɛm ba 

awa koora be naa dɔ Jerusalɛm chen awa o nibinsa magau wa sɛma. 

11Ŋɔ ba di chenani i tum chen ya sɛhɛra aa biksi kinkina kaa wa ya ba. Nara zi wa 

kpaksi bau a kaali pulim digi ba la nyɛn a ya yosa. 

12Koora be naa dɔ ba chen zi wa pa o bunau a sak o hanpɛɛm ni a val bar nɔ a chɔ li 

aa la. O zi wa fɔu o see aa la kaa vɛɛ na doonani oo la chen. 

13Amaa mu zi wa kpak unnu a chi chenani nyinsa ni kpaksi yaa yo cham a kpak nyine 

chen. Saha ti mu zi wa kpa unnu a la Babilɔn pulim o la siu dooni di o sii waa na 

dooni. 

14Mu zi wa pusi o bol nihɛɛta awa banawara ya ni ilɛ chenu ali dɔŋ ni, chen ni nara zi 

waa dɛu bau di ba kpaksi aa kpu. 

15"Saha naa mu wa pusi ba a su pulim bɔnɛ chen, saha tirɛ baa zi wa zim di min ya ba 

Kunyan Koosa. 

16Mu zi wa nyɛ ba nara ta tama chɔu a fosi ali laal ti awa wichɔta awa lɔsa ti ni. 

Doonee pulim bɔnɛ nibinsi ta zi wa zim chenani baa tum tum tagna kaa zim di min sir 

ya ba Kunyan Koosa.” 

17Ya Kunyan Koosa fun bu sɛm sɛma mu wati a ŋɔ, 

18"Nibine be, saha naa i yaa waa di diwe kaa laa nyɔ nii, nyɛ hansura kpak hin i bara 

ki jigiri. 

19Sɛm pulim ti magkpaa nibinsi taa ni di laaboor naa li Koosa naa zene a kaali kina 

maga chen wati nɛɛnɛ, i kaa kpa a nyɛ Jerusalɛm tima banawara haa ka a nyɛn doon 

tɛɛnɛ ti ni chen. Saha naa ba yaa waa di diwe hansura zi kpak bau, ba ka kaa nyɔ nii 

ba bara zii jigiriu. Ba tɛɛnɛ ti zi wa chɔ huliu, domi nibinsa banawara nyɛn un ni chen 

maga wara tiŋ mu chiksɛsi ta. 

20Tɔsa anawara su wa nibinsi ni chen zi wa chɛɛkiu ka pulim ti chɔ a burigi nyaabaan. 

Saha ti baa zi zimu di min ya ba Kunyan Koosa.” 

21Ya Kunyan Koosa fun bu sɛm sɛma mu wati a ŋɔ, 

22"Nibine be, saha maga Israɛl tima yaa jɛɛgiu aa ŋɔ, saha kaaliu, wɛ anawara ba fun 

bi di aa zi yau chen ka wara ya baŋnɛ? 

23Lalaknɔ muu daŋni i sɛm bau chenani min naa ya Koosa naa zene a kaali kina maga 

chen kpak aa sɛm ba. Kpaa la chen ti ni. Mu zi wa nyɛ ba gil chen jɛɛgi ti jɛɛgiu ali 

Israɛl pulim ni. Ŋɔ ba di lalaknɔ chenani ba sɛm di aa zi yau chen saha telu. 

24"Nandigi waa zi bu waa sɛm nusun sɛma koo aa na nusun wɛ ali o bar chɔɔli ni. 

25Min naa ya Koosa naa zene a kaali kina maga chen zi waa sɛm sɛmau ali ba wati. 

Kinkina maga mu ka sɛm ba chen zii tumu. Mu zi wa tum chenani maga mu ŋɔ di i tɛ 

ba nin chenu ali saha naa i nyɛn wa i miisi ni. Banawara vɛ di ba waa zii tiŋ mu 

chiksɛsi ta chen gbaan titi see zi wa nau. Min naa ya Koosa naa zene a kaali kina 

maga chen sɛm chen.” 

26Ya Kunyan Koosa funɛ vɛɛn ŋɔ min nanɛ, 

27"Nibine be, Israɛl tima ta baadi i deesisa awa wɛ anawara i biksi di aa zi yau chen 

waa zi ya lalaknɔ. 

28Ŋɔ ba di min naa ya Koosa naa zene a kaali kina maga chen ŋɔu di o waa zi vusi ka 

chenani mu sɛm chem maga pu ba." 

ƐZIKƐL 13 

1Ya Kunyan Koosa fun bu sɛm sɛma mu wati a ŋɔ, 

2"Nibine be, nyɛ Israɛl tima banawara laa sɛm ba tutɔ sɛma chen sɔn mɔɔli. Ŋɔ ba di 

ba cheŋi diŋsa aa nu Koosa sɛmsɛm ti. 

3"Nanɛ ya Kunyan Koosa naa zene a kaali kina maga chen sɛm, Koosa witiinsa 

banawara ya womna chen nyɛn sibir niu, domi baa sɛm ba tutɔ sɛmwa. 

4Israɛl tima, ma Koosa witiinsi ta nyɛni ya yɔrirɛ a chi chenani dagboŋsa yaa nyɛn 

tɔha naa chɛɛkɛ chen ni. 

5Ba wara il doonani zagbɛrkpursi ta chesi chen ba ka wa bu kɔɔri aa sa a. Chendaha 

saha naa laal wa chel Israɛl pulim ni kindɔŋ waa zi kok ba ali laal ti ni. 

6Ba deesisa anawara ba chɔ aa deesi chen wara tum. Wɛ anawara baa biksi di aa zi 

yau chɔɔsi pusi digi chen wara ya wuti. Ma yaa ŋɔ di min nyɛ ma chen sɛmsɛm ti, 

amaa mu laata kaa nyɛ ma a. 

7Mu yaa ŋɔ ba di wɛ anawara maa sɛm chen ya nusun wɛɛwa. Ma yaa ŋɔu di mu nɔɔ 

sɛmwa maa sɛm chen, amaa mu laata kaa yaa nyɛ ma chen sɛm ta.” 

8Chendaha Koosa naa zene a kaali kina maga chen ŋɔ ba nanɛ, "Ma sɛma ta ya nusun 

sɛmwa, chendaha mu wara daŋni chenani maa ya chen. 

9Muu saksiu di mu lɛrigi ma Koosa witiinsi ta diŋsa aku ba nusun wɛ ta daha. Ma sɛm 

ta mur narawa aa ta. Saha naa mu walɛ ta wa lagmi di ba vɔu vɔusa, ma waa zi wa 

nyɛn dooni, ma sɔna ka waa zi wa gbaari dooni a biksi di ma gbaan ya Israɛl timwa. 

Ma waa zi wa na nyinbaan a bur la ma pulim. Saha tirɛ maa zi wa zim di min ya 

Koosa naa zene a kaali kina maga. 

10"Koosa witiinsi ta yaa mur mu walɛu tau a yaa ŋɔ ba di wudigi waa zi ya ba. Ba wɛ 

maga ka wa chɔ nyinbaan, domi ba kpa bunkol tagniwa a sa zagbɛrkpure ka Koosa 

witiinsi ta ka kpa tanta pulim a ta un. 

11Ŋɔ Koosa witiinsi ta di ba zagbɛrkpure ti zi chelu, domi mu zi wa nyɛ doon niiu 

kinkan a du un ni ka pe zenzen wa mou un a lɔ tɛɛnɛ. 

12Zagbɛrkpure ti zi wa chelu ka nara maga ki pɛɛsi ma di ka tanta pulim naa ma kpa ta 

un chen nyɛn, leenee ka o chel nan?” 

13Lalaknɔ nanɛ Koosa naa zene a kaali kina maga chen sɛm, "Mu paan zi wa siu a du 

ma ni mu nyɛ doon zenzen ni a ya pe tagin a zaag zagbɛrkpure ti a lɔ. 

14Mu vɔu mu bambi niu di mu zaag zagbɛrkpure naa ba sa chen a yag ka o zachik ti 

chɔ huli. O zi wa chelu a kpu ma maga, chen ni nara maga zi wa zimu di min ya ma 

Kunyan Koosa. 

15"Zagbɛrkpure ti awa nibinsa banawara sa un chen zi wa na mu paan tiu. Saha ti mu 

zi wa ŋɔ mau di zagbɛrkpure ti awa nibinsa banawara sa un chen wa bu to. 

16Koosa witiinsa banawara yaa mur Israɛl tim ta di wudigi waa zi ya ba chen maga zi 

wa sitiu. Min naa ya ma Kunyan Koosa chen sɛm chen.” 

17Ya Kunyan Koosa fun bu ŋɔ min, "Lalaknɔ, nibine be, ki na chenani nihaana 

banawara nyɛn ma Koosa witiinsi ta wati chen ya, adaha nyɛ ba sɔn mɔɔli. 

18Ma nihaana, ma nyɛn sibir niu. Ma yaa kɔɔri lure nyuchiksau aa nyɛ nara ni baa 

chiksi, chen ni baa zi na kpoku a chem ba dɔŋtima. Maa daŋni ma biksi mu walɛ tau 

di ma waa kpak miisa awa siu yiko. 

19Ma waa yaa nyɛ min jirima ali mu walɛ taa suwachak ni, chen ni maa zi di diweu ali 

ba wati. Ma yaa kpu nibinsa banawara vɛ kpak galimsa chenu kaa tau nyɛ banawara 

werwa ba siti chen nyɛn. Ma yaa kani mu walɛ ta watiu aa suni wɛ ba ka yaa nu ma 

sɛm tau.” 

20Lalaknɔ nanɛ Koosa naa zene a kaali kina maga chen ŋɔ ma, "Mu bambi wara daŋni 

kina anawara ma kpa a vɔti ma nisa aa biksi di a waa kok ma aa li siu ni chen. Mu zi 

pur chen kini tau ali ma nisi ni kaa fosi banawara maa muksi chen a ta. 

21Mu zi fuksi chen kini tau ali ma wati kaa nyɛ mu walɛ ta chɔ li ma nisi ni, chen ni 

maa zi zimu di min ya Koosa. 

22"Ma nusunsi ta nyɛ mu nibinsa banawara laa tum tum were chen chelu. Mu bambi 

ka wara daŋni mu du chen nibinsi ta dɛŋa. 

23Lalaknɔ ma waa zi buu na nyinbaan aa suni ma nusun wɛ ta kaa mur nara aa du 

nyinbaan tagni ni. Mu fosi mu walɛ taa aa li ma nisi ni, chen ni maa zi zimu di min ya 

ma Kunyan Koosa." 

ƐZIKƐL 14 

1Saha tirɛ Israɛl tima nihɛɛti ta bɔnɛ fun wa mu wati di ba wa pɛɛsi min Koosa wɛ. 

2Doonee Koosa fun sɛm sɛma ali mu wati a ŋɔ, 

3"Nibine be, nara naa kpa ba saha a du vursi jɛɛmi nɛɛ, chendaha ba nyɛn tum tagna 

bar tumi nɛɛ. Ba chen tum ta daha mu waa zi jɛrigi ba pɛɛsisi ta. 

4"Lalaknɔ, sɛm ba chenani min naa ya Koosa naa zene a kaali kina maga chen kpak aa 

sɛm ba. Israɛl nar naa maga kpa o saha a du vursi jɛɛmi ni kaa wudigi wa muksi un o 

wa Koosi witiin wati di o wa pɛɛsi chen mun, muu zi nyɛ un chen pɛɛsi ti jɛrigiu. 

5Vursi ta nyɛ Israɛl tim ta maga buru ali mu mun ni, amaa mu kaa zi kpa bau a bur wa 

mu wati. 

6"Ŋɔ Israɛl tima taa maga ni di lalaknɔ min naa ya Koosa naa zene a kaali kina maga 

chen ŋɔu di ba gil ba vursi ta a ta kaa bur a wa tiŋ min. 

7"Saha naa maga Israɛl nar koo hɔɔra banawara nyɛn ba ni chen wa bur mu mun ni a 

laa jɛɛmi vursa kaa wa dɛu suŋi aa wa Koosi witiinsi taa wati. Mu zi nyɛ un chen suŋi 

tiu. 

8Mu zi wa vɛ o sɛmsɛmau kaa yir un ali Israɛl tim taa ni, chen ni maa zi zimu di min 

ya Koosa. 

9"O ka ya di Koosi witiinsi ta digi mur mau kaa nyɛ ma nusun jɛrigi ma zim di min 

mur chen Koosi witiin ti. Mu zi wa yisi chen tiinau ali Israɛl pulim ni. 

10Chen Koosi witiin ti awa naa dɛu suŋi aa la o wati, chen maga zi wa la diŋlɛrigi 

bɛgimu. 

11Mu zi waa ya Israɛl tim taa chenu, chen ni ba waa zi kpak saha ali tum tagna tumi 

ni. Ba ka waa zi chɔk ba titi aa ta ali ba tum taa ni. Min naa ya Koosa naa zene a kaali 

kina maga chen daŋni mu ŋɔ ba di muu daŋni ba ya mu walɛu ka mu ka ya ba Koosa.” 

12Koosa fun bu sɛm sɛma mu wati a ŋɔ, 

13"Nibine be, pulim naa nibinsa vɛ tiŋ min wa wuti ni kaa laa tum tum tagna mu waa 

zi bu nyɛ baa na diwe ali ba pulim ti ni. Mu zi wa nyɛ lɔ tagin chel ba niu a kpu pulim 

ti nibinsa awa sela maga. 

14Hali o ya di nibaala nara batora naa baa yir Nowa awa Daniel awa Job chen nyɛn 

dooniu ba nyɛni weri laa zi wa fosi ba. Koosa naa zene a kaali kina maga chen sɛm 

chen. 

15"O waa gali mu wa nyɛ kɔha sela la kpaksi chen pulim ti nibinsa a kpu, chen ni nara 

maga zi ɔm doon laaliu. 

16Min naa ya Koosa naa zene a kaali kina maga chen daŋni mu ŋɔ mau di hali chen 

nibaala nara batora ta nyɛn dooni ba waa ki na nyinbaan a fosi ba bisa ali chen sibir ti 

ni. Baa zi wa nyaŋiu a fosi ba titi, amaa ba waa ki wa fosi nandigi a gbaari. Saha ti 

pulim ti zi wa chɔ huliu a chi nyaabaan. 

17"O waa gali mu wa chem ma maga wa laal a kpu ma maga wa laal ki cheme ni. 

18Laal ti ka wa tu ma ni ka hali chen nibaala nara batora ta nyɛn dooni, baa zi wa 

nyaŋi a fosi ba titirɛ, amaa ba waa zi wa koti a fosi ba bisa ali laal ti ni. Min naa ya 

Koosa naa zene a kaali kina maga kaa nyɛn wa mu miisi ni nan sɛm chen. 

19"Mu paan wa si ka mu nyɛ wichɔ tagin wa tu ma ni a kpu nibinsa awa sela kinkan. 

20Ka Nowa awa Daniel awa Job nyɛn dooni. Baa zi wa koti a fosi ba titiu, amaa ba 

waa zi wa koti a fosi ba bisa. Min naa ya Koosa naa zene a kaali kina maga chen sɛm 

chen.” 

21Nanɛ ya Kunyan Koosa fun vɛɛn sɛm, "Muu zi nyɛ mu diŋlɛrigi tagna anaasi ta tu 

Jerusalɛm tima niu. Chen wɛ anaasi ta ya, laal, lɔsa, kɔha sela awa wichɔta. Aa zi wa 

tu ma niu a kpu ma nibinsa awa ma sela kinkan. 

22Naa wa kpak miisa kaa koti a fosi o bisa ki nyini ba saha naa ba waa wa i wati a na 

chenani baa tum tum tagna kaa zim di diŋlɛrigi naa mu kpa aa nyɛ ba chen mag bau. 

23Saha ti i zi zimu di chenani mu ya chen maga kpak munu. Min naa ya Koosa naa 

zene a kaali kina maga chen sɛm chen." 

ƐZIKƐL 15 

1Ya Kunyan Koosa fun bu sɛm sɛma mu wati a ŋɔ, 

2"Nibine be, yɛrɛ kpachak ki kpa o titi a magsi bugil? Yɛrɛ bugil hule kaa kpa o titi a 

magsi duu tuha bugila? 

3Domi nar waa ki kpa un a ya wudigi o kpak un suŋi. 

4O kur werwa din buksi duŋduŋnɛ. Saha naa din ti ka wa di o nɔɔsi ta maga kaa ka 

banbaan ti. 

5Hali saha naa ba kpa un aa du din ni chen di o wa piin kpak nyɔɔra.” 

6Lalaknɔ nanɛ ya Kunyan Koosa naa zene a kaali kina maga chen sɛm, "Chenani nar 

yaa ŋmɛnsi bugil hulsa ali duu tuha a fu chen, chene muu zi wa kpak nibinsa 

banawara nyɛn Jerusalɛm ni chen, 

7a lɛrigi ba diŋsa. Ba fosu ali din bu bɛgim ni, amaa mu zi vɛɛn wa nyɛ dinu wa a wa 

di ba. Muu zi wa lɛrigi ba diŋsau ma zim di min ya Koosa. 

8Ba wa tiŋ mu mun ni wa wuti ni, chendaha mu zi wa nyɛ pulim ti chɔ huliu a chi 

nyaabaan. Min naa ya Koosa naa zene a kaali kina maga chen sɛm chen." 

ƐZIKƐL 16 

1Ya Kunyan Koosa fun bu sɛm sɛma mu wati a ŋɔ, 

2"Nibine be, ki biksi Jerusalɛm tima wa tum tagna anawara baa tum chen. 

3Ŋɔ ba di min naa ya Koosa naa zene a kaali kina maga chen ŋɔ nanɛ. Ba funɛ lul ma 

ali Kenan pulim nɛɛ. Ma nyan dama ya Amɔn timwa ka ma niin dama ka ya Hita tima 

nihaan. 

4Saha naa ba fun lul ma, nandigi waa fun to kaa laa zi teŋ ma ule kaa sɔ ma nii a kpa 

gar pulimi ma. 

5Nandigi waa fun ɔm ma siki kaa ya ma chen wɛ ta maga. Ba funɛ kpa mau a yo ta 

dapora ni. 

6"Mu fun val aa kaali kaa na ka ma chɔ aa gbati ka chɛl vɛti ma bara, amaa mu funɛ 

kok mau di ma ta siwi. 

7Min funɛ nyɛn ma wati a nyɛ maa si a chi ki duha kaa kpak kpok a chi nihabichɛl pɔl. 

Ma funɛ kpak ilau a chi nihaan, amaa kaa laa val munkpal. 

8"Saha naa mu fun val aa kaali mu funɛ nau ka ma zi mag daŋni a chi chenani nihaan 

yaa bi a mag daŋni chen. Saha tirɛ mu fun kpa mu ki laari a tɔ ma kaa ŋɔ di muu daŋni 

mau. Chenani mu wa ma fun vɔu, chendaha ma zi ya mu kiniwa. Koosa naa zene a 

kaali kina maga chen sɛm chen. 

9"Saha tirɛ mu fun zɔg nii a chaksi chɛl ti a ta kaa ya nu a tiksi ma. 

10Mu funɛ laari ma kilaarɛ wereu kaa du ma natau were. 

11Mu funɛ laari ma baŋyɔɔk wereu awa il maamu were. 

12Mu funɛ kpa gbinu a du ma miisa kaa nyɛ ma tagta weri ma laari. 

13Lalaknɔ ma kpak baŋ kilaarɛ anawara ya salma awa anzunfa kaa laa laari anawara 

kpak sɔn. Saha maga ma yaa na diwe wereu aa di. Saha ti ma funɛ weru kinkan a chi 

koor haanasa. 

14Ma wer ti daha, ma sɔn funɛ mɔɔliu ali pulimsi maga ni. Min naa ya Koosa naa zene 

a kaali kina maga chen ka nyɛ hin chen wer ti. 

15"Chenani ma wer kinkan ka nara kinkan zim ma, chendaha nara maga kpak ma aa 

chɔ. 

16Ma yaa kpa ma kilaarɛ were tau a kɔɔri ma koosi bar jɛɛmɛ a chi niha sakaal. Ma 

yaa kpa ma titiu a nyɛ nara maga ni. 

17Ma yaa kpa ma kilaarɛ anawara ya anzunfa awa salma a kɔɔri kina. 

18Saha naa ma kɔɔri kini ta a peti, ma yaa ur ma kilaarɛ were tau a pilimi tɔ kini ta kaa 

suksi ki sɔɔr lɛma ta aa du kini taa ni. 

19Saha maga mu yaa nyɛ ma diwi wereu awa nuu were maa di, amaa ma yaa kpa chen 

kini tau a kɔɔri kɔɔrsa aa nyɛ vursi ni. 

20"Ma yaa kpa bisa anawara ma lul chenu a kɔɔri kɔɔrsa aa nyɛ vursi ni. Chendaha ma 

wa tiŋ min wa wuti ni, 

21ali chenani ma kpa ma bisa a kɔɔri kɔɔrsa aa du vursi taa ni chen. 

22Ma nyɛni tagin ti ni ma waa fun lisi di ma funɛ val munkpallɛ. Baa kaa funɛ lul ma, 

ba waa fun sɔ ma nii.” 

23Ya Kunyan Koosa naa zene a kaali kina maga chen ŋɔ nanɛ, "Ma nyɛn sibir niu, 

domi maa tum tum taginwa, 

24a sa ma vursa bar jɛɛmɛ ali palɛ nyuuna ni kaa laa tum chɔkumsi tuma. 

25Ma yaa chɔ tɛɛnɛ niu aa bilimsi wa ma wer ti ni kaa kpa ma titi aa nyɛ nara maga ni 

baa daŋni ma. 

26Ma yaa nyɛ Ijipt tima banawara ya ma dɔma chen kpak mau aa daŋni chen 

chɔkumsi tum ta nyɛ mu paan si. 

27"Lalaknɔ muu zi lɛrigi ma diŋsau, chen ni ma waa zi na mu wusisum weri ti. Mu 

kpa mau a du Filistia tima banawara vɛɛ daŋni ma wɛ kaa gbaari ma ni aa tum 

chɔkumsi tum ta nisi niu. 

28"Chenani ma funɛ ya chen waa fun mag ma, chendaha ma fun bu tiŋ Asiriya tima 

mun ni a tum chɔkumsi tuma, amaa ba ka waa fun tum chenani maa daŋni aa nyɛ ma. 

29Ma waa funɛ vɛɛn ya Babilɔn pulim tim sakaalsa, amaa ba gbaan waa fun ya ma 

tutɔ aa nyɛ ma.” 

30Nanɛ Koosa naa zene a kaali kina maga chen sɛm ma, "Ma tum nan tum naa maga a 

chi niha sakaal naa laa du o titi wa hiisa. 

31Pallɛ nyuuna maga ni ma sa ma vursi bar jɛɛmɛwa kaa laa tum sakaal tuma ali 

dooni, amaa ma ka wara daŋni malɛ a chi sakaal naa kur nyɛn chen nyuha ni. 

32Ma chi nihaan naa yaa kpak baal, amaa saha naa o wa na hɔɔr o kpa o titi a nyɛ hɔɔr 

ti ni chene. 

33Niha sakaalsi ta yaa la malɛwa kaa laa tum chen tum ta, amaa ma waa yaa mɔɔliu di 

naa maga nyɛn doonani o waa daŋni ma. 

34Ma kpa ma titiu a burigi sakaalsa, amaa nandigi laata kaa muksi ma a du chen tum 

taa ni. Nara daŋni ma ba wara bɔ ma, ma waa yaa tau daŋni malɛ a nyɛ tima ni.” 

35Lalaknɔ Jerusalɛm tima, ma cheŋi diŋsa aa nu chenani ya Kunyan Koosa sɛm. 

36Nanɛ o sɛm, "Ma yaa ur ma ki laarɛu kaa laa val munkpal kaa kpa ma titi aa nyɛ 

nibaala ni a chi sakaalsa. Ma yaa vɛɛn kpa ma bisau a kɔɔri kɔɔrsa aa nyɛ vursa 

anawara maa jɛɛmi chen ni. 

37Ma chen tum tagni taa daha muu zi lagmi ma sam bunɛ awa sam falɛ tau dɔŋ ni kaa 

nyɛ ma val munkpal ali ba suwachak ni. 

38Mu paan zi wa siu a du ma ni mu ta ma yɔri aku chenani maa kpu nara, chendaha 

kaa vɛɛn nyɛ ma diŋlɛrigi a kpu ma maga. 

39Mu zi wa kpa mau a du ba nisi ni a nyɛ ba zagsi ma vursi dɛɛna ta maga a yagsi. 

Baa zi wa ur ma kilaarɛ awa ma baŋyɔɔksi tau ka maa val munkpal. 

40"Baa zi wa lagmi nara kinkanu ba yagsi ma wa bunkola ni a kpu kaa ŋmɛnsi ma a 

torki wa takoobi ni. 

41Baa zi wa suk dinu a du ma damsa ni ka niha damata chiŋi aa nyini diŋlɛrigi naa mu 

kpa aa nyɛ ma chen. Mu zi wa nyɛ ma gil sakaal tum tau, chen ni ma waa zi bu kpa 

papasa aa nyɛ ma samsi taa ni. 

42Saha ti mu paan ti zii zi wa sɔɔniu. Mu waa zi bu wa na paan a du ma ni. 

43Ma suglɛ chenani mu fun nyini ma ali ma bichɛsi ni chen kaa laa si mu paan ali ma 

tum tagni taa ni. Chendaha mu lɛrigi ma diŋsa a bɔ chen chim chen ya Kunyan Koosa 

naa zene a kaali kina maga chen di ma tum tagni ta magkpaa gantɛl ni, ma vɛɛnaa tum 

sakaal tumwa baŋnɛ?” 

44Chendaha o ŋɔ nanɛ, "Nara zi waa jɛɛgi ma Jerusalɛm tima wa nan jɛɛgi nɔu. Ma 

nima awa ma bisa maga chi dɔŋwa. 

45Ma sir chi ma nima tau bisau. Ma chi ma toosa banawara vɛɛ daŋni ba baalasi awa 

ba bisa bar nyɛni chene. Ma wa ma toosi ta nima li Hita pulimnɛ ka ma nyama ka li 

Amɔn pulim. 

46"Ma toowe hɛɛ ti tɔha ya Samaria ali pulim nyuha ni ka ma towe naa ya bichɛl tiin 

chen ka li Sɔdɔm ali pulim mun ni. 

47Ma tuha sɔɔnɛ wa ma tiŋ ma naasa aa tum chenani ba funɛ tum chenu? Hali tamafini 

naa ma biksi ali ma nyɛni ni nan piin tagniu a kaali chenani ba funɛ tum chen.” 

48Nanɛ Koosa naa zene a kaali kina maga chen ŋɔ, "Chenani mu nyɛn wa mu miisi ni 

a na nan, ma towe naa funɛ li Sɔdɔm chen tuma waa fun tagni a chi tuma anawara 

maa tum na. 

49O bisa maga funɛ kpak nyukpokau, domi ba na ba tutɔ diweu aa di kaa vɛɛn nyɛn 

wa tusɔɔna ni. Ba ka waa funɛ nyɛ nyausa wa diwe. 

50Ba diŋsa waa funɛ nu sɛma, chendaha ba funɛ ya wɛ anawara mu vɛɛ daŋnirɛ. 

Chendaha mu funɛ ta ba yɔriu. 

51"Samaria tima waa funɛ tum tum tagna a chi chenani ma tum nan, domi ma tum tum 

tagnau a kaali ba. Ma tum tagni ta nyɛ ma towe nyɛnu a vɛ kpak galimsa, domi nar 

kpa o tuma a magsi ma tuma, ma tum ta kaali a maga. 

52Chendaha ma nyɛn aa di ma hiisa. Ma tum tagni ta iiu a kaali ma toosi ta kina, 

chendaha ba wa ma lagmɛ ba wa kpak galimsa. Adaha ma nyɛn a di ma hiisa, domi 

ma waa dɛu ma hiisi ti.” 

53Ya Kunyan Koosa funɛ ŋɔ Jerusalɛm tima nanɛ, "Mu zi nyɛ Sɔdɔm awa Samaria 

tima buu di nyusumu ali ba wɛ maga ni. 

54Maa zi wa di hiisau ali ma toosi taa suwachak ni. Ma hiisi ti kaa laa zi wa biksi ma 

toosi ta di ba waa di nyusumu. 

55Baa zi waa di nyusumu ali ba nyɛni ni. Ma gbaan kaa zi bu wa siu a sa ma tɔsi ta. 

56Saha naa ma funɛ dɛɛsi nyukpok chen, ma yaa fun dɛɛsiu aa du Sɔdɔm tima ni. 

57Sari ka ma tum tagna anawara ma funɛ tum chen fun li gbanpulim. Lalaknɔ ma 

gbaan nyɛni zi chi warɛ. Idɔm tima awa Filistia tima awa banawara vɛɛ daŋni ma wɛ 

chen ya mau asaasi. 

58Maa zi namsiu a bɔ tum tagna anawara maa tum chen chim.” 

59"Mu zi ya mau chenani maga maa daŋni, domi ma vɛ ma vɔusi tau a ta kaa vɛ di ma 

waa zi tiŋ chiksɛsi ta. 

60Amaa mu zi lisi vɔu naa mu wa ma fun vɔu ka ma ha ya bichɛsi chenu kaa vɛɛn nyɛ 

mu wa ma vɔu vɔu naa muu zii lisi hali saha naa vɛ kpak bɔ. 

61Maa zi wa lisi chenani ma tum chenu ka hiisa kpak ma aku chenani ma toosi ta bur 

wa ma wati chen. Mu zi wa nyɛ ba wa maa nyɛnu a chi ma bisa. 

62Mu zi waa lisi mu vɔu tiu ma wati, chen ni maa zi zimu di min ya ma Kunyan 

Koosa. 

63Saha ti muu zi wa gil ma tum tagna anawara ma tum chen magau a pɛŋ ma. Ma wa 

lisi chen tum tagni ta wɛ hiisa zi wa kpak mau ma luku sɛm sɛmi. Koosa naa zene a 

kaali kina maga chen sɛm chen." 

ƐZIKƐL 17 

1Ya Kunyan Koosa fun bu sɛm sɛma mu wati a ŋɔ, 

2"Nibine be, jɛɛgi jɛɛgi a biksi Israɛl tim ta. 

3Nyɛ ba zim di min naa ya Koosa naa zene a kaali kina maga chen ŋɔ nanɛ. Chilɛ weri 

zenzen funɛ nyɛn a kpak chɛnɛ zenzene ka o pusa wer kinkan kaa pɛn. O funɛ zau a la 

zu Lebanɔn pulim duu ti a boti duu ti tuha bugil. 

4A kpa la tɔha naa baa di yawa kinkan a la dau o pali nyuha ni. 

5Doonee o fun vɛɛn kpiti ki duha a la chɔɔsi Israɛl pulim doonani kpak tɛɛnɛ kinkan 

chen ni. Dooni nii funɛ zu ki pari ti mun niu a nyɛ o si lalaka. 

6Ki duha ti fun si a burigi 'van' bugil naa laa tɛl. O hulsa fun si a chem chilɛ ti bar 

nyɛni ti ka o luta baŋsi tɛɛnɛ ni kinkan a kpok. Bugil ti funɛ siu a kpak hulsa awa 

kpachaka kinkan. 

7"Chilɛ zen digi fun nyɛn a vɛɛn zen kaa kpak chɛnɛ zene. Bugil ti luta fun tɛl a la du 

un ni, chen ni o zi na sɔnsɔnu, 

8amaa ba funɛ du bugil ti doonani kpak sɔnsɔnnɛ, chen ni o zi zenu a kpak kpachaka. 

9"Lalaknɔ min naa ya ma Kunyan Koosa naa zene a kaali kina maga chen kaa pɛɛsi 

mau di chilɛ ti zi gil tete bugil ti o siiu? O waa zi kpiti bugil ti kaa torki o nɔn ta ka o 

siu? O wa ya di nibinsi kinkan koo kpok kinkannɛ ba kaa kpa kpiti un. 

10O ya wutirɛ di ba chɔɔsɛ unnu, amaa saha naa pe kpok wa li tiimun a wa mou un, o 

zi chelu o kpachak ta hul.” 

11Ya Kunyan Koosa fun bu ŋɔ min, 

12"Pɛɛsi banawara vɛ di ba waa zi nu mu sɛma chen di ba zim jɛɛgi ti munu. Ŋɔ ba di 

Babilɔn pulim koora funɛ wa Jerusalɛm a wa kpak o koora awa o nihɛɛtau a bur kaali 

Babilɔn pulim ti. 

13O funɛ yisi koor ti walɛ ta digiu a nyɛ o wa tiin vɔu vɔwa kaa nyɛ o hɛɛsi di o zi tiŋ 

o nɔɔu. O funɛ kpaksi nibin zeneu a la tɔ dɛ, 

14chen ni pulim ti sɔn waa zi buu zini buudaha. 

15Amaa Juda pulim koora funɛ vɛu kaa kaali Ijipt pulim a la dɛu laal zaagna awa 

lanjimasa. Amɛ baa zi di nyusumu koo baa zi vɛ vɔu ti kaa ta na diŋlɛrigiu. 

16"Muu daŋni mu ŋɔ mau di chenani mu ya Koosa naa zene a kaali kina maga kaa 

nyɛn wa mu miisi ni nan chen. Koor ti zi la siwu ali Babilɔn pulim ti ni, domi o waa 

kila puti hɛɛsa naa o hɛɛsi chen ali Babilɔn koor ti suwachak ni. 

17Hali Ijipt koora awa o lanjimasa gbaari koor ti ni ba waa ki nyaŋi a chem Babilɔn 

tima koor ti, domi Babilɔn tim ta zi wa hur bɔɔsau a go nara ta di ba kpu ba ni damata. 

18Koor ti zi wa puti hɛɛsi ti o hɛɛsi ali Babilɔn koor ti wati chenu, amaa o ka waa zi 

wa na fosi.” 

19Koosa naa zene a kaali kina maga chen ŋɔ nanɛ, "Mu zi lɛrigi chen koor ti diŋnau 

aku chenani o puti hɛɛsi naa o hɛɛsi ali mu suwachak ni chen o zim di min ya Koosa 

naa nyɛn wa mu miisa ni. 

20Mu zi wa kpak unnu a chi chenani ba yaa kpa chem a kpak kin chen. Saha ti mu zi 

wa kpa unnu a kaali Babilɔn pulim, domi o vɛu di o waa zi tiŋ min wa wuti ni. 

21O lanjimasa nawara o sii su chen maga zi wa sitiu ali laal ni ka banawara chɔ fosi ba 

miisi ni chen wa pusi a su pulimsi maga. Saha ti maa zi wa zimu di min naa ya ma 

Kunyan Koosa chen sɛm chen.” 

22Nanɛ o vɛɛn ŋɔ, "Mu zi wa kpiti 'sida' bugil naa ziŋ kinkan chenu a chɔɔsi ali bɛɛ 

bar nyɛni ti ni. 

23O zi wa nyuu a kpak hulsa kaa ki nɔn nɔna a zen kinkan. Zimebe kurgɛ maga zi wa 

nyɛn dooniu aa kani o barsɔn ti ni. 

24O chi doon bugila maga zi wa zimu di min ya Koosa. Min ka funɛ teŋsi bugili ta a lɔ 

kaa nyɛ ki wisi ta si a ziŋ chen. Min funɛ nyɛ bugil sɔn ta maga hul ka bugil hulɛ ta ka 

tasi kpachaka. Min naa ya ma Kunyan Koosa chen ŋɔu di mu zi tum chenani maga mu 

biksi di mu tum chenu." 

ƐZIKƐL 18 

1Ya Kunyan Koosa fun sɛm sɛma mu wati, 

2a ŋɔ, "Jɛɛgi naa Israɛl tima kura jɛɛgi saha maga nan ya baŋ jɛɛgirɛ? Ba yaa ŋɔ di 

nyama yaa di leemu haasɛu, amaa ba bisi nɔɔsa yaa tau la haasi ti a haasi. 

3"Muu daŋni mu ŋɔ mau di chenani mu ya Koosa naa zene a kaali kina maga kaa kpak 

miisi nan ma waa zi buu jɛɛgi chen jɛɛgi ti ali Israɛl pulim ni. 

4Nibine maga miisa nyɛn mu nin nee, nyama awa bisa maga, adaha naa maga tum tum 

tagin waa kaa siu a bɔ chen tum tagin ti chem. 

5"O ya di nibine naa laa tum tum tagna kaa laa sɛm wuti nyɛn ma niu. 

6O waa zi jɛɛmi ma Israɛl tima vursi ta maa jɛɛmi chen. O waa zi la nɔɔni a daŋni o 

dɔŋtiin haan koo a daŋni nihaan saha naa o na chaksi. 

7O waa zi la nɔɔni a fɛl o dɔŋtiina koo a ŋmɛ. Nar wa pɛŋ kin o wati kaa kpa kindɔŋ a 

nyɛ un o yaa bur kin ti a nyɛ tiin niu. O yaa nyɛ banawara lɔsa kpak chen wa diweu 

baa di kaa vɛɛnaa suŋi banawara laa val munkpal chen wa kilaarɛ baa laari. 

8O pɛŋ nar wa mali o wara la nyɔɔra aa sak. Saha naa amɔra wa chel o wa o dɔŋtiin ni 

o waa yaa daŋni o tum tum tagin, amaa see o kpa lisi weri a biksi nara. 

9Chen tiina yaa har o titu aa tiŋ mu chiksɛsi ta kaa laa tum chenani aa biksi chen. O 

tum were ta daha o zi nyɛnu wa o miisi ni. Koosa naa zene a kaali kina maga chen 

sɛm chen. 

10"O ka ya di chen tiina kpak nibabichɛlau ka o ŋmɛ kaa laa yisi nara miisisa, 

11ka o nyana vɛɛ tum chen tum ta. Chen be ti vɛɛn ya naa laa di kɔɔrsa anawara ba 

kɔɔri aa du vursi ni chen kaa laa fuksi nara haanasa. 

12O fuksi nyausa kaa laa fɛl ba kaa laa ŋmɛ kaa vɛɛn la kin nara wati aa chiksi sari di 

ka o pɛŋ tiin wa kin. O yaa kpak sahau aa kɔɔri vursa. 

13Kaa laa pɛŋ nara wa malɛ di ka o na nyɔɔra. Tuma anawara chen tiina tum, 

chendaha o waa zi nyɛn, o zi siwu. O zi wa na galimsau aku o tum tagni ta daha. 

14"O ka ya di nara balɛ ti tiin ti gbaan kpak beu ka o yaa kani aa nyini tum tagna 

anawara o nyana tii tum chen, amaa kaa vɛɛ tum chen tum ta. 

15O waa yaa kpak saha aa jɛɛmi vursa anawara Israɛl tima ta jɛɛmi chen o ka wara 

daŋni nara haanasa. 

16O ka wara muksi nara koo aa ŋmɛ ba. Nar kpa kin wa nyɛ un di ka o pɛŋ kin ali o 

wati o yaa kpa tiin kinu a bur nyɛ tiin ni. O kpak sahau aa nyɛ lɔsumsa wa diwe kaa 

laa nyɛ banawara vɛ kpak kilaarɛ chen wa kina baa laari. 

17O wa la nɔɔni aa tum tum tagna, o ka wara pɛŋ nara wa kin di ka o na nyɔɔra. O 

kpak saha a tiŋ mu chiksɛsi ta, chendaha o waa zi siu aku o nyana tum tagni taa daha. 

O zi kpak miisau a nyɛn. 

18O nyana ti waa funɛ fɛl narau kaa laa fuksi ba kaa laa tum nara wa tum tagna, 

chendaha o funɛ siwu aku o tum ta daha. 

19"Ma yaa pɛɛsiu di baŋ daha chen be ti vɛ na namsi aku o nyana ti tum tagni taa 

daha. Chen pɛɛsi ti jɛrigi ya di chen be ti funɛ tum chenani deŋlire ali Koosa 

suwachak ni. O kpak sahau a tiŋ mu chiksɛsi ta, chendaha o zi kpak miisau a nyɛn. 

20Naa maga tum tum tagin, waa kaa siu. Be waa zi waa namsi aku o nyana tum tagna 

daha. Naa maga nyɛn nyɛni were, wu werewa ba kaa wa kpa bɔ o chim. Naa maga kaa 

laa tum tum tagna, wu tagniwa ba kaa wa kpa bɔ o chim. 

21"Naa maga gil o tum tagna tumi kaa tiŋ chenani mu chiksɛsi ta biksi chen o waa zi 

siu, o zi kpak miisau a nyɛn. 

22Muu zi gil o tum tagni ta magau a pɛŋ un kaa nyɛ o nyɛn, domi o tum chenani 

deŋlire mu suwachak ni. 

23Min ya Koosa naa zene a kaali kina maga chen, adaha muu daŋni mu ŋɔ mau di hali 

nar tum tum tagna, mu wara daŋni mu na ka o siu. Mu yaa daŋni o gil o tum tagni tau 

kaa kpak miisa a nyɛn. 

24"Nar kaa tum tum were kaa wa gil kaa laa tum tum tagna anawara tum tagna nibinsi 

ta tum chen o gbaan waa zi nyɛn. Mu waa zi wa lisi o tum were ta digi, amaa mu zi 

wa nyɛ o siwu aku chenani o vɛ chiŋi wuti ni kaa laa tum tum tagna chen daha. 

25"Amaa ma yaa ŋɔu di chenani Koosa naa zene a kaali kina maga chen tum chen wa 

deŋli. Israɛl tima, muu daŋni mu ŋɔ mau di chenani muu ya chen maga tiŋ nyinbaanu, 

amaa ma tuma vɛ tiŋ nyinbaan. 

26Nar ya tum were ni tumi kaa wa gil o tum were ta kaa laa tum tum tagna o zi siwu 

aku o tum tagni taa daha. 

27Nar kaa tum tum tagna kaa waa gil o tum tagni ta kaa laa tum tum were, o zi fosi o 

titiu a nyɛn wa o miisi ni. 

28O yaa na di chenani o nyɛn aa tum chen wa wer, chendaha o gil o tum ta. Adaha o zi 

nyɛnu a kpak miisa kaa ta siwi. 

29Ma Israɛl tima yaa ŋɔu di chenani min Koosa naa zene a kaali kina maga chen tum 

chen wa deŋli nyinbaan, amaa ma tuma vɛ deŋli nyinbaan. 

30"Lalaknɔ muu daŋni mu ŋɔ mau di mu zi wa di ma maga sɛriyau ali ma tuma ni. Ma 

gil ma tum tagni ta a ta kaa ta wa nyɛ a ta ma yɔri. 

31Ma gil ma tum tagni ta tumi kaa chɛrigi ma bambisi ta a ya bambi falɛ, chen ni ma 

waa zi siti. 

32Muu daŋni ma zimu di mu wara daŋni ma nandigi siu, domi min ya Koosa naa zene 

a kaali kina maga, chen adaha ma gil ma tum tagni ta tumi, chen ni maa zi nyɛnu wa 

miisi ni." 

ƐZIKƐL 19 

1Koosa funɛ ŋɔ minnu di mu lɔ nan tuchɔk bool nɔ a biksi Israɛl koor bisa banawara 

ya nihaana chen ni: 

2"Ma niina nyɛni funɛ chi gbogimta nihaannɛ. O yaa pokli o naaninsau aa biksi 

gbogimtisa anawara ya nihaana chen. 

3O wa pokli o nisa o yaa ŋɔu di aa dɛu kina aa zi kpak. O funɛ ya naa kpaksi 

nibinsiwa aa se. 

4Pulim bɔnɛ nibinsa funɛ nu o wɛu a hur bɔɔ luŋluŋi dau di o wa chel. Ba funɛ kpa 

konkontesa a du o niu a lɛrigi un q2 la ta Ijipt pulim ni. 

5O fun moori a wa na di tahama wa bu to un, o fun bu pokli o nin digi naanin funɛ. O 

funɛ wa siiu a ya gbogimta naa nara maga ɔm un kinkan. 

6Saha naa o fun wa bi a peti o funɛ gbaari o dɔŋtima gbogimtisa niu baa gba. O funɛ 

buksi nambagilau a koti kpaksi nibinsa aa se. 

7O la li tɔha ni o yaa chɛɛki unnu, chendaha o la li tɔha kaa wosi, hansur tagin yaa 

kpak tɔha ti nibinsau. 

8Pulim bɔnɛ nibinsa yaa wa lagmi dɔŋ niu di ba kpak un wa toroko ni. Ba yaa kpak 

unnu wa toroko ni, 

9a kpaasi kin a kpa un a du a kpa la nyɛ Babilɔn tima koora ni. Ba funɛ kpa unnu a du 

bar digi ni aa il, chen ni o waa zi bu wosi nara ki nu ali Israɛl pulim ni. 

10I niina funɛ chi bugil naa ba du ali nii nɔɔ nɛɛ. Nii funɛ nyɛn dooni, chendaha bugil 

ti funɛ siu o tutɔ ni a du kpachaka kaa nɔn. 

11O hulsa funɛ kpok kinkannɛ, chendaha warɛ ba fun ŋmɛnsi aa sa koor daŋkpala. 

Bugili ti funɛ ziŋ kinkannɛ aa daŋni o laa pu dobaala, chendaha nara yaa fun nyɛn 

doonani maga o yaa na unnu. 

12Amaa bɔnɛ funɛ na paanu a zaag un a dau tɛɛnɛ ni. Peha naa li nha bar yɛli aa wa 

chen fun mou un o nɔn ta hul. Ba fun ŋmɛnsi o hulsi ta a dau a fu. 

13Lalaknɔ nyaabaan nɛɛ ba du chen bugil ti. Doon ka hulu a vɛ kpak nii. 

14Chendaha din funɛ wa di bugil ti luta awa o hulsau awa o nɔnau. O hulsi ta bu vɛ 

kpak kpok baa zi kpa sa koor daŋkpala." Tuchɔk bool nɛɛnɛ ba kpak aa lɔ saha maga. 

ƐZIKƐL 20 

1Bun naa ba fun kpaksi Israɛl tim ta a kaali pulim digi chen bunsa anɔpɛ tiina pɛnsa 

nyuun tiina wuzu fi wuzurɛ Israɛl tima nihɛɛti ta bɔnɛ fun dɛu suŋi a wa mu wati a fun 

wa kani mu suwachak ni. 

2Doonee ya Kunyan Koosa fun sɛm sɛma mu wati a ŋɔ, 

3"Nibine be, ŋɔ nara ta di min naa ya Koosa naa zene a kaali kina maga chen ŋɔ di baa 

wau ba wa pɛɛsi hin chenani ya mu tutɔ, amaa mu ka waa zi bu nyɛ ma pɛɛsi min 

wudigi. 

4"O ya di i vɔu di i di ba sɛriyau i kpak nyinbaanu kaa laa zi tum chen. Nyɛ ba zim di 

mu na chenani maga ba tiŋ ba nyama naasa aa tum tum tagna chenu. 

5Ŋɔ ba di min funɛ yisi Israɛl o ya mu titi walɛ ka mu fun vɔu ba vɔwa. Mu funɛ kpa 

mu titiu a biksi ba ali Ijipt ni kaa fun ŋɔ ba di min ya ba Koosa. 

6Saha tirɛ mu fun vɔu di mu zi yisi bau ali Ijipt pulim ni a kpa ba la pulim naa tɛɛnɛ 

were ni. 

7Mu funɛ ŋɔ bau di ba gil ba vursi ta jɛɛmi kaa ta vɛɛn chɔk ba titi aa taali ali Ijipt tim 

vursi taa jɛɛmi ni, domi min ya ba Kunyan Koosa ti. 

8Amaa ba funɛ vɛu di ba waa zi nu chenani muu sɛm ba chen kaa chɔk ba titi aa ta. Ba 

waa fun la nɔɔni a kpa ba vursa anawara baa jɛɛmi ali Ijipt ni chen a ta. Mu funɛ 

saksiu di mu biksi ba chenani mu paan si a du ba ni ali Ijipt ti ni. 

9Mu ka waa fun ya chen, domi mu funɛ nyiniu di mu ya chen mu sɔn ti waa zi na 

jirima ali nibinsa nawara ni ba nyɛn chen ni, domi mu funɛ piin sɛmu a nyɛ Israɛl tim 

taa ni di mu zi kpa bau ali Ijipt pulim ti ni. 

10"Chendaha mu funɛ yisi bau ali dooni a fun kpa ba val nyaabaan ti. 

11Mu funɛ kpa mu chiksɛsi tau a nyɛ ba kaa biksi ba di naa maga tiŋ mu chiksɛsi ta o 

zi nyɛnu wa o miisi ni. 

12Mu funɛ ŋɔ bau di ba taa tum tuma ali hiisi wuzu ti chen laa zi biksi di ba sir zimu 

di min nyɛ ba du kasi. 

13Amaa ba yaa fun vɛ mu nɔɔu kaa vɛ di ba waa zi tiŋ mu chiksɛsi ta ali nyaabaan ti 

ni. Naa maga kaa tiŋ chiksɛsi ta waa laa nyɛn wa o miisi ni. Ba yaa fun vɛu di ba waa 

zi kpak hiisi wuzu ti kasi kaa laa tum tuma. Chendaha mu funɛ saksiu di mu biksi ba 

chenani mu paan ti du ali nyaabaan ti ni. 

14Amaa mu funɛ gilu, domi mu ya chen mu sɔn ti waa zi na jirima ali pulim bɔnɛ 

nibinsi taa wati. Ba ka funɛ piin nau ka mu kpa ba ali Ijipt pulim ni. 

15Ba chen nyɛni ti daha mu funɛ vɔu vɔwau di mu waa zi bu kpa ba a la chen tɛɛnɛ ti 

ni. Doon tɛɛnɛ ti ka were kaa kpak tɛɛnɛ a koti aa bi ki parɛ. 

16Mu funɛ vɔu chen vɔwa tiu aku baa vɛ mu chiksɛsi taa tiŋi kaa vɛɛn vɛ di ba waa zii 

hiisi ali hiisi wuzu ti chen daha. Ba bamsi kpak vursi jɛɛmirɛ. 

17"Lalaknɔ mu ɔm ba sikiu kaa vɔu di mu waa zi kpu ba ali nyaabaan ti ni. 

18Mu funɛ tau tɛ banawara ya bunɔpola a nyɛn ba ni chen wa ninu. Mu funɛ ŋɔ ba 

nanɛ: Ma ta wa tiŋ ma nawaalsi ta naasa a chɔk ma titi a taali ali vursi jɛɛmi ni. 

19Min ya ma Kunyan Koosa, adaha ma tiŋ mu chiksɛsi ta kaa ki tum chenani aa biksi 

chen. 

20Ma taa tum tuma ali hiisi wuzu ti, chen ni o zi ya vɔwau aa lisi vɔu naa mu wa ma 

vɔu chen. Ma kaa zii lisi di min ya ma Kunyan Koosa. 

21"Amaa chen saara ti gbaan funɛ vɛ minnu. Ba funɛ vɛu di ba waa zi tiŋ mu chiksɛsi 

ta, chen ni baa zi kpak miisau a nyɛn. Ba yaa tum tumau hiisi wuzu ti. Chen ti daha 

mu funɛ saksiu di mu nyɛ ba na mu paan tagin ti ali nyaabaan ti ni. 

22Kaa fun bu gil, domi mu funɛ lisiu di mu ya chen mu sɔn waa zi na jirima ali 

pulimsa anawara go ba chen nibinsi ni. Chen pulimsi ta funɛ nau ka mu kpa Israɛl tim 

ta ali Ijipt ni. 

23Chendaha mu vɔu vɔwa digirɛ wa ba ni ali nyaabaan ti ni. Mu funɛ vɔwu di mu zi 

pusi bau a su tɛɛnɛ nɔ maga, 

24domi ba vɛu di ba waa zi tiŋ mu chiksɛsi ta kaa laa tum tuma ali hiisi wuzu ti. Ba 

funɛ vɛɛnaa jɛɛmi vuga anawara ba nawaalsa funɛ jɛɛmi chene. 

25"Saha tirɛ mu fun nyɛ ba chiksɛsa anawara vɛ weri chen a ka wara nyɛ nar wa miisa. 

26Mu funɛ nyɛ ba chɔk ba titiu aa ta ali ba kɔɔrsi taa ni. Min yaa fun vɛɛn nyɛ ba kpa 

ba nibabichɛl hɛɛta a kɔɔri kɔɔra aa nyɛ vug taa ni. Mu funɛ daŋni mu ya ba chenu a 

lɛrigi ba diŋsa kaa nyɛ ba zim di min ya ba Kunyan Koosa. 

27"Lalaknɔ, nibine be, ŋɔ Israɛl tima taa ni di min naa ya Koosa naa zene a kaali kina 

maga chen ŋɔu di chene ba nyama ta fun ya a pini mu zoma ali ba nyɛni ni, domi ba 

waa fun chiŋi wa wuti a nyɛ min. 

28Mu funɛ kpa bau a la tel tɛɛnɛ naa mu fun vɔu di mu kpa a nyɛ ba chen. Saha naa ba 

fun la na doon kunkulsa awa bugil ziŋɛ ta ba funɛ kɔɔri kɔɔrsiwa a du a ni. Ba yaa fun 

nyɛ mu paan siu ali ba kɔɔrsa anawara ba kpaa wa chen. 

29Mu yaa fun pɛɛsi bau di baŋnɛ ba yaa laa ya bɛ ta nyuuna ni, chendaha baa yir ba 

bɛɛ nyuuna hali wa zinan. 

30Lalaknɔ muu daŋni i pɛɛsi Israɛl tim tau a nee baŋnɛ ba tiŋ ba nyama taa naasa aa 

tum tum tagni ta chen, domi ba yaa fun chɔu aa dɛu vursa di baa jɛɛmi. 

31Hali wa zinan ma yaa jɛɛmi chen vug taawa kaa kpa ma bisa a kɔɔri kɔɔrsa aa du 

vursi taa ni. Ma ka yaa vɛɛn wa chiŋiu aa pɛɛsi di ma zim mu tutɔ. Muu kaa daŋni mu 

ŋɔ ma di min ya Koosa naa zene a kaali kina maga chen mu ka waa zi nyɛ ma bu pɛɛsi 

min wudigi. 

32Ma vɔu ma bambisi niu di maa tum chenani pulim bɔnɛ nibinsi taa tum, domi 

banawara nyɛn pulim bɔnɛ ni chen jɛɛmi bugila awa bunkolwa chen ka wa kpak suŋi.” 

33"Min naa ya Koosa naa zene a kaali kina maga chen tɛ ma ninu wa mu paan ti ni di 

mu zi dɔ mau wa mu nin naa kpokee kaa kpak yiko chen ni. 

34Saha naa mu wa lagmi ma a kpa ma bur wa mu suwachak ti mu zi wa biksi ma mu 

paan tiu. 

35Mu zi wa kpa mau a la nyaabaan naa chɔ pulimsi taa ni chen. Doonee mu zi wa ta 

ma yɔri. 

36Mu zi wa ta ma yɔriu a chi chenani mu fun ta ma nyama ta wa yɔri ali Sanai 

nyaabaan ti ni chen. Min naa ya Koosa naa zene a kaali kina maga chen sɛm chen. 

37"Mu zi wa dɔ mau a nyɛ ma tiŋ mu chiksɛsi ta. 

38Mu zi wa yisi banawara vɛ di ba waa zi tiŋ mu chiksɛsi ta chenu ali ma ni. Muu zi 

wa yisi bau ali Israɛl pulim ni kaa ta bu nyɛ ba bur waali. Saha tirɛ maa zi wa zim di 

min ya ma Kunyan Koosa.” 

39Lalaknɔ Koosa ŋɔu di, "Ma Israɛl tima, ma nyini ma titi nyɛni kaa ki jɛɛmi vursi ta. 

Mu funɛ vɛɛn ŋɔ mau di chen gantɛl ni maa nyɛ mu sɔn naa du kasi chen wa jirima. 

40Saha ti ma Israɛl tima maga zi waa jɛɛmi minnu ali bɛ bar nyɛnɛ taa ni. Mu tuha zi 

wa sɔɔniu ka muu daŋni di ma kpa ma kɔɔrsa a waa nyɛ min. 

41Saha naa mu wa yisi ma ali pulimsa anawara ni ma pusi nyɛn chen ni, a wa lagmi 

dɔŋ ni muu zi waa la ma fuuli kɔɔrsi tau, chen ni pulim bɔnɛ nibinsi ta zi wa zimu di 

mu du kasirɛ. 

42Saha naa mu wa kpa ma a la Israɛl pulim tɛɛnɛ naa mu vɔu di mu kpa nyɛ ma 

nawaalsi ni chen, maa zi wa zimu di min ya ma Kunyan Koosa. 

43Saha tirɛ maa zi wa na hiisi tuma anawara ma funɛ tum chen. Ma titi tusa zi wa 

chɔku aku tum tagna anawara ma tum chen daha. 

44Saha naa mu wa chiŋi di mu tum mu sɔn ti na jirima, ma Israɛl tima zi wa zimu di 

min ya ma Kunyan Koosa, domi mu wa ya ma chenani ma tum tagni ta biksi chen. 

Koosa naa zene a kaali kina maga chen ŋɔ chen.” 

45Ya Kunyan Koosa fun bu sɛm sɛma mu wati a ŋɔ, 

46"Nibine be, nyini pulim mun ni a na chenani baa ya kaa sɛm ba chenani kaa wa ya 

ba chɔɔsi pusi digi. 

47Ŋɔ nibinsa banawara nyɛn pulim mun duu ti tuha chen di ba cheŋi diŋsa aa nu 

chenani Koosa naa zene a kaali kina maga chen sɛm. Maa nyini muu daŋni mu suk 

dinne a du kɔha ti ni, chen ni o zi di bugila ta magau a hul. Kindɔŋ ka waa ki wa dusi 

din ti. O zi wa piili pulim mun niu a di hali pulim nyuha. Nara maga kaa zi wa na din 

ti nunumu. 

48Baa zi wa zimu di min naa ya ba Kunyan Koosa chen suk chen din ti. Nandigi ka 

waa ki wa koti a dusi chen din ti.” 

49Amaa mu funɛ vɛu kaa ŋɔ, "Ta nyɛ mu ya chen, domi nara maga yaa sɛmu di muu 

sɛm sɛm soglewa." 

ƐZIKƐL 21 

1Ya Kunyan Koosa fun bu sɛm sɛma mu wati a ŋɔ, 

2"Nibine be, mɔɔli Jerusalɛm tim tum tagni ta kaa tɛ Israɛl tim ta wa nin, 

3di min naa ya ba Kunyan Koosa chen ŋɔu di min ya ba dɔm, chendaha mu zi kpu ba 

magau wa mu takoobi ti ni. Naa laa tum tum were awa naa laa tum tagna chen maga. 

4Mu zi wa kpa mu takoobi tiu a kpu banawara nyɛn pulim mun awa pulim nyuha ni 

chen maga. 

5Nara maga zi wa zimu di mu yisɛ mu takoobi tiu, mu ka waa zi bu kpa un a du o lɔk 

ni. 

6"Nibine be, ki fɔuli a chi i bambi bote ka i tuha chɔk kinkan. Ki fɔuli doonani nara 

maga zi na hin. 

7Naa maga wa na hin kaa pɛɛsi hin di yɛrɛ ii wi kaa laa fɔuli i ŋɔ ba di laaboor naa laa 

wa chen daha. Chen laaboor ti wa wa hansura zi wa zu nara magau ba bara ki jigiri. 

Saha ti baa zi wa ŋɔ di ba saha telu. Ya Kunyan Koosa naa zene a kaali kina maga 

chen sɛm chen.” 

8O funɛ vɛɛn sɛm sɛmau mu wati a ŋɔ, 

9"Nibine be, ŋɔ nara taa ni chenani min naa ya Koosa chen sɛm. Chiserɛ mu sisi a 

kɔɔri a dau. 

10Mu sisi o nɔɔ tiu oo di kinkan a pɔ nara kpuuli kaa kɔɔri o bar ta aa liili. Mu walɛ ta 

waa zi kpak tusɔɔna, domi ba vɛ mu sɛmsɛma awa mu diŋlɛrigi ti magwa. 

11Mu sisi takoobi tiu a pɔ tuma. Mu kaa kpa unnu a du nar nin ni o kpak aa kpu nara. 

12Nibine naa laa siu, nyɛ i tuha chɔk ii fɔuli, domi mu walɛ awa Israɛl tima nihɛɛti ta 

daha mu kɔɔri takoobi ti a dau chen. Mu kaa kpu ba magwa, adaha kpa nin aa mou i 

ila a biksi di i wa buraa lil nantɔ. 

13Muu daŋni mu magsi bau a nee baa zi gil ba tum tagni tau. O ya di ba gil chenu 

wara mu waa zi ya ba wudigi. 

14"Lalaknɔ ki mou kpaal kaa ki sɛm ba wɛ anawara kaa wa ya chɔɔsi pusa. Chen 

takoobi ti ya kina nara maga na aa ɔmnɛ o kaa zi kpu narau aa sak dɔŋ ni. 

15O nyɛ mu walɛ ta butiu ali ba tum ni a yaa val kaa laa gbigsi kina. Muu daŋni mu 

kpa takoobi naa mu kɔɔri oo liili chenu a ɔsi tɔha ti tim ta. 

16Mu zi wa ŋɔ takoobi ti ni di oo ŋmɛnsi nara ali luksi maga ni. 

17Mu gbaan zi mou kpaalu, chen ni mu paan ti zi sɔɔniu. Min naa ya ma Kunyan 

Koosa chen sɛm chen.” 

18Koosa funɛ vɛɛn bu sɛm nanɛ ali mu wati, 

19"Nibine be, gbɛsi nyinbaanasa alɛ a dau, chen ni Babilɔn tim koora zi wa val dooniu 

a wa wa o takoobi ni. Nyinbaanasa alɛ ta maga kaa wa piili pulim bɛgim nɛɛ aa la, 

adaha sɔbi kina a chiksi aa biksi chen nyinbaanasi ta. 

20Nyinbaan digi zi wa chɔu aa biksi koor ti di o tiŋ dooni aa la Amɔn tima tɔha naa 

baa yir Raba chen ka digi ka chɔ aa la Juda tɔha naa ba sa kin kok baa yir Jerusalɛm 

chen. 

21Saha naa Babilɔn pulim koor ti wa chiŋi nyinbaanasi taa ni kaa na sɔbi ti o zi zim 

doonani werwa o tiŋu. O zi wa chiŋi dooniu a misi o toha kaa ki pɛɛsi o vursi ta. O zi 

wa na sel naa ba kpa kɔɔri vursi ta chen paamu a chiŋi aa nyini kinkina ya un. 



1219 

 

© 1999,  Wycliffe Bible Translators, Inc. 
 

 
 

 

22O nindil ti zi kpa doonani laa biksi Jerusalɛm chenu. O zi wa biksi unnu di oo la kaa 

ki chɛɛmi chɛɛma naa laa biksi di baa la laal porre. Aa zi wa biksi unnu di o dɛu laal 

piisi mala a chiksi bolzɔɔnɔsi taa ni kaa hur bɔɔsa a go o maga. 

23Jerusalɛm tima sii waa zi wa su di chenani oo ya chen ya sisɛɛmnɛ aku vɔusa 

anawara ba wa Koosa vɔu chen daha. Nan laaboor nɔɔ laa zi biksi ba di ba zim di baa 

tum tum tagniwa, adaha nara zi wa chem ba laalu a nyaŋi. 

24Lalaknɔ min naa ya ma Kunyan Koosa chen ŋɔ mau di ma tum tagni ta li 

gbanpulimu. Nara maga zim chenani maa tum tum tagnau. Ma yaa biksi narau di ma 

ya tum tagni nibinsiwa ali ma nyɛni ni. Chendaha mu zi kpa ma a nyɛ ma dɔma taa 

niu ba chem ma a nyaŋi. 

25"Ma banawara ya tum tagni nibinsa a dɔ Israɛl pulim chen, ma diŋlɛrigi wuzu tii 

wau. 

26Min naa ya Koosa naa zene a kaali kina maga chen ŋɔ di ma gbini ma nyuchiksi ta. 

Mu waa zi bu nyɛ wɛ anawara laa ya nan ki ya. Ma nyɛ nyausa ya ma pulim ti nihɛɛta 

a dɔ ma kaa yisi banawara piin dɔ ma chen. 

27Wutirɛ, mu zi wa chɛɛki ma tɔha tiu ka o chɔ huli, see naa mu yisi di o lɛrigi tɔha ti 

tima diŋsa chen wa wa. Mu kpa mu yiko tiu a nyɛ un.” 

28Ya Kunyan Koosa naa zene a kaali kina maga chen fun ŋɔ min nanɛ, "Ki mɔɔli aa 

biksi nara ta chenani mu sɛm di o zi wa tumu chɔɔsi pusi digi. Ŋɔ Amɔn tim taa ni di 

takoobire mu kɔɔri a dau a kaa wa kpa chem ba, domi ba yaa pini Israɛl tim ta zomau. 

Mu kɔɔri chen takoobi tiu o chɔ aa liili a saksi pɔ nara kpuuli. 

29Wɛ anawara ma chɔ aa na ali ma bar chɔɔlɛ ni chen ya nusun wɛɛwa ka ma vɛɛnaa 

sɛm nusun sɛma. Ma ya tum tagna nibinsiwa, chendaha ma wuzu wau mu zi wa lɛrigi 

ma diŋsa. Chen takoobi ti zi wa chesi ma baŋsi niu a teŋsi a. 

30"Ma zer takoobi ti a chiksi, mu zi wa di ma sɛriyau ali doonani ba fun naami ma 

chen ni, koo ali tɛɛnɛ naa ni ba lul ma chen ni. 

31Mu paan ti wa si a du ma ni, o zi wa tagniu a chi chenani ba yaa buksi din zenzen a 

dau chen. Mu zi wa kpa mau a du nibin kpok nisi ni ba chem ma a nyaŋi. 

32Din zi wa di ma magau a kpu ali ma titi pulim ni. Saha ti nandigi waa zi bu waa lisi 

ma wɛ. Ya Kunyan Koosa sɛm chen." 

ƐZIKƐL 22 

1O funɛ vɛɛn sɛm sɛmau mu wati a ŋɔ, 

2"Nibine be, i saksɛ di i di tɔha naa nibinsa laa kpu nara chen sɛriyau? Biksi ba tum 

tagna anawara maga baa tum chen. 

3Ŋɔ tɔha ti tima wa chenani min naa ya Koosa naa zene a kaali kina maga chen sɛm. 

Ma kpu ma titi nibinsau kinkan kaa vɛɛn burigi aa jɛɛmi vuga, chendaha muu daŋni 

mu ŋɔ mau di ma saha wau. 

4Ma tum tum tagnau ali ma nara kpuuli ti ni kaa chɔk ma titi a ta ali ma vursi jɛɛmi ti 

ni. Chendaha saha wau muu zi lɛrigi ma diŋsa, adaha mu nyɛ pulim bɔnɛ nibinsi ta 

mɔm ma kaa laa jɛɛmi ma chen. 

5Pulimsa anawara duglɛ ma awa anawara bol wa ma ni chen yaa valu kaa laa jɛɛmi 

ma aku chenani ma vɛ di ma waa zi tiŋ chiksɛsi ta chen daha. 

6Israɛl tima nihɛɛta maga sii su ba titi kpokre kaa laa kpu nara. 

7Tɔha ti nandigi wato aa nyɛ o nyana awa o niina wa jirima. Ma yaa fuksi hɔɔrau kaa 

la luhaana awa sunsa a dɔ. 

8Ma wara nyɛ Koosa bar jɛɛmi ti wa jirima kaa vɛɛnaa tum tuma hiisi wuzu. 

9Ma walɛ ta bɔnɛ nyɛnu aa suni dɔŋ nɔɔsa ni, chen ni nara zi kpu bau. Bɔnɛ kaa di sela 

anawara ba kpa kɔɔri kɔɔrsa aa du vuga taa ni chene. Bɔnɛ kaa ya ba tutɔ wu yaalɛ. 

10Bɔnɛ yaa kpak ba nyama haanasa aa daŋni. Bɔnɛ ka yaa muksi nihaana aa chɔ ba ali 

saha naa ba nyɛn ba pɛn wuzuuna nii. 

11Bɔnɛ ka yaa kpak ba dɔŋtima haanasau aa daŋni ka bɔnɛ ka yaa kpak ba niin handɔŋ 

bisa aa chɔ. Bɔnɛ kaa daŋni ba haan niinbisa. 

12Bɔnɛ yaa kpu narau kaa laa la bɔta. Bɔnɛ ka nyɛ ba pɛŋ nara wa kin ba yaa sak 

nyɔɔrrɛ chen ti nyɛ ba ya kini tima. Baa ya anama magau kaa sugli min naa ya Koosa 

naa zene a kaali kina maga chen wɛ. 

13"Mu zi nyɛ mu ningurum ti tu wa banawara laa ŋmɛ awa banawara laa kpu nara 

chen niu. 

14Saha naa min naa ya ma Kunyan Koosa chen wa tum mu tuma a peti, ma nandigi 

waa ki bu wa ya wudigi. 

15Mu zi wa pusi ma walɛ tau ali dɔŋ ni a su pulimsi maga kaa nyɛ ma gil ma tum tagni 

taa tumi. 

16Saha ti pulim bɔnɛ nibinsi ta waa zi waa nyɛ ma jirima, amaa ma kaa zi wa zimu di 

min ya ma Kunyan Koosa.” 

17Ya Kunyan Koosa fun bu ŋɔ min nan, 

18"Nibine be, Israɛl tim ta wa kpak min nyɔɔra. Ba nyɛni chi chenani luki yaa vɛ kpak 

tum chene. 

19Chendaha min naa ya Koosa naa zene a kaali kina maga chen ŋɔ bau di ba nyɛni ta 

yɔriu. Mu zi wa kpa bau a wa lagmi dɔŋa ni ali Jerusalɛm ni, 

20a chi chenani ba yaa kpa anzunfa koo luki a du din ni o ŋmɛɛri chen. Mu gbaan paan 

ti zi wa ŋmɛɛriu a chesi ba ni a chi chenani din yaa ŋmɛɛri darma a chɔksi aa chesi 

chen. 

21Wutirɛ, muu zi wa lagmi bau ali Jerusalɛm ni a nyɛ mu paan ti chɔksi a chesi ba ni a 

ŋmɛɛri ba maga. 

22Ba maga zi wa ŋmɛɛriu ali Jerusalɛm ni a chi chenani ba yaa kpa anzunfa du din ni 

o ŋmɛɛri chen. Saha tirɛ baa zi wa zim di Koosa paan ti tu ba niu.” 

23Koosa fun ba sɛm sɛma mu wati a ŋɔ, 

24"Nibine be, ŋɔ Israɛl tim taa ni di ba tɛɛnɛ ti chɔk o magwa, chendaha mu zi lɛrigi 

tɛɛnɛ ti diŋnau wa mu paan ti ni. 

25Ba nihɛɛti ta nyɛni chi chenani gbogimta yaa kpak sel a dau aa ŋmuuri di nandigi ta 

wa o wati chene. Ba yaa kpu narau kaa pa ba nisi kini maga kaa kpa ba haanasa a ta 

ba ya luhaana. 

26Ba kɔkɔɔrsi ta yaa vɛu di ba wara tiŋ mu chiksɛsi ta kaa nyɛn nyɛni naa vɛ kpak 

jirima. Ba wara biksi nara kina ya doŋsi wi awa kina vɛ ya doŋsi wi. Ba ka yaa vɛɛnaa 

tum tumau ali hiisi wuzu ti, chendaha Israɛl tim ta wara nyɛ min jirima ali ba tuma ni. 

27Ba gɔmnasa awa ba nihɛɛti taa nyɛni chi chenani gbeha yaa kpak namɛ a kpak aa 

liisi chene. Ba yaa kpaksi narau aa kpu di ba ya kini tima. 

28Ba Koosi witiinsi ta kpa nan tum nau a sogli a chi chenani nar yaa sa zagbɛrkpure a 

kpa tanta a ta un chen. Ba yaa chɔ aa na nusun wɛu kaa laa sɛm nusun sɛma. Ba yaa 

ŋɔu di min naa ya Koosa naa zene a kaali kina maga chen nyɛ ba chen laaboor ti, 

amaa mu ka waa kpa laaboor digi a nyɛ ba. 

29Ba yaa fuksi narau kaa laa ŋmɛ ba di ba ya kini tima kaa vɛɛnaa muksi nyausa awa 

hɔɔra. 

30Mu yaa dɛu naa laa zi sa zagbɛrkpureu a kok ba kaa chiŋi o mun ni, chen ni ka mu 

wa kaa kpu ba wa mu paan ti ni chen tiina zi la min a tau, amaa mu ka waa na nandigi. 

31Chendaha mu zi na mu paan tiu a du ba ni a chɔk ba kina maga a chi chenani din 

yaa di a chɔk kina maga chen aku ba tum tagni taa daha. Min naa ya Koosa naa zene a 

kaali kina maga chen sɛm chen." 

ƐZIKƐL 23 

1Ya Kunyan Koosa fun sɛm sɛma mu wati a ŋɔ, 

2"Nibine be, butoosa nara balɛ funɛ nyɛn a ya niinbisa. 

3Saha naa ba fun ya butoosa ali Ijipt pulim ni ba funɛ tum sakaal tumwa. 

4Nihɛɛ ti sɔn funɛ ya Ohola. Waa ka chiŋɛ Samaria bar chiŋi ni. Bichɛl ti tiin sɔn ka 

funɛ ya Oholiba. Waa ka funɛ chiŋi Jerusalɛm bar chiŋi ni. Mu fun kpa ba maga ba 

fun lul bisa a nyɛ min. 

5Ohola funɛ ya mu haan chen maga di o ha vɛɛnaa tum sakaal tumwa a yaa funɛ daŋni 

nibaala ali Asiriya pulim ni. 

6O samsi ta fun ya lanjimasiwa a laari ba tagtisa ka bɔnɛ ya nihɛɛta banawara ya nibin 

zene ali pulim ti ni. Ba maga funɛ ya bunɔɔniwa kaa ya nihɛɛta. 

7Waa funɛ ya naa Asiriya pulim nihɛɛti taa maga daŋni. O kɔrsi kinkan ti daha o funɛ 

jɛɛmi Asiriya tim vug taawa. 

8O funɛ tum tuma anawara o fun piili aa tum Ijipt ni chenu. Saha naa o fun ya butowe 

chen nibaala funɛ kur kpak unnu aa chɔ a chi o ya sakaal. 

9Chendaha mu funɛ kpa unnu a nyɛ Asiriya tim taa ni, domi ba warɛ o bambi daŋni 

kinkan. 

10Ba fun ur o kilaarɛ maga kaa fuksi o bisi ta maga kaa kpak un a kpu un wa takoobi 

ni. Nihaana maga kaa laa sɛm o siu ti sɛma. 

11"O niinbe Oholiba funɛ na chenani pu unnu, amaa waa funɛ tum sakaal tum ta aa 

kaali kinkin ti. 

12O gbaan kɔrsi funɛ nyɛn Asiriya tima nihɛɛta banawara ya lanjimasa awa nihɛɛta 

banawara ya bunɔpɔla chen niu. 

13Mu funɛ nyiniu di o nyɛni maga ya chɔkumsi nyɛnirɛ a kaali tete kin ti. 

14"O funɛ kur tum o chɔkumsi tum tau a zuu la bar boli. O funɛ na kina anawara 

Babilɔn tima ma a chiksi a wer kinkan ka ba kpa ki pulim awa ki sɛɛm a ta a chenu. 

Ba funɛ kɔɔri aau a chi nibinsa kaa ya tɔ a dau a chɛra ni. 

16Saha naa o fun na a, o kɔrsi funɛ nyɛn a niu o fun tum nara ba la Babilɔn pulim a la 

yir nara. 

17Babilɔn tim ta yaa fun wa kpak unnu aa chɔ. Ba funɛ chɔkmi unnu a ta, chendaha o 

wa ba zi funɛ tiŋ dɔŋa. 

18O funɛ tum chen chɔkumsa tum tau ali gbanpulim ni, chendaha nara maga funɛ 

zimu di o ya sakaallɛ. Mu wa o nyɛni funɛ kpak hiisau a kaali mu wa o niinbe ti nyɛni. 

19O funɛ tum sakaal tum tau hali a la gali sɛriya ni. O yaa funɛ yau a chi saha naa o 

fun ya butowe a nyɛn Ijipt pulim ni aa tum chen sakaal tum taa chen. 

20O yaa fun kur na naa maga kpak kakusa o bambi yaa nyɛn chen tiin niu oo daŋni ba 

chɔ. 

21Oholiba ii daŋni i vɛɛn nyɛnu aa tum chɔkumsi tuma anawara i fun nyɛn Ijipt ni aa 

tum chen. Nara yaa fun na hin ba yaa fɛŋsi i il wa a fun nyɛ i vɛ su nihaan.” 

22Lalaknɔ, Koosa naa zene a kaali kina maga chen ŋɔ nanɛ, "I wa buraa daŋni chen 

nibaala ta bar nyɛnɛ, amaa mu zi nyɛ ba na paanu a du hin ni a wa go hin. 

23Mu zi wa nyɛ Babilɔn tima awa Babilɔn tima awa Pɛkɔd awa Sowa awa Kowa awa 

Asiriya tima maga nibaala banawara ya pulimsi ta nihɛɛta a ya bunɔɔna chen wa go 

hinnu a du banbaan ni. 

24Baa zi wa li pulim nyuhau wa ba lanjimasi ni. Baa zi wa kpa laal gbaŋnusau a tɔ ba 

titi a wa go hin. Mu zi wa kpa hin a du ba nisi niu ba kpa ba titi chiksɛsa a di i sɛriya. 

25Nan nɔ maga zi wa yau aku mu na paan a du ma ni daha. Mu kaa zi wa nyɛ ba 

gbaan na paanu a du hin ni a ya hin chenani baa daŋni. Baa zi wa teŋsi i diŋsa awa i 

miisa kaa kpaksi i bisa a dau a suk din a du ba ni ka baa nyini. 

26Baa zi wa ur i kilaarɛ awa i baŋ kilaarɛ tau. 

27Mu zi wa nyɛ i gil i chɔkumsi tum ta i fun nyɛn Ijipt ni aa tum chenu. I waa zi bu 

waa jɛɛmi vuga koo a bu kani aa lisi Ijipt tima wɛ.” 

28Chendaha Koosa naa zene a kaali kina maga chen ŋɔ nanɛ, "Mu zi kpa hinnu a du 

nibinsa banawara i vɛɛ daŋni chen nin ni ba ya hin chenani baa daŋni. 

29Baa vɛɛ daŋni i wɛ chen daha baa zi wa fuksi kina anawara nyɛn i nisi ni chenu kaa 

ur i kilaarɛ maga ka i chiŋi a chi sakaal. I kɔrsi awa i sakaal tum ta, 

30kaa kpa chen ti a wa hin ni. I funɛ ya sakaallɛ ali pulim bɔnɛ nibinsa wati a chɔkmi i 

titi a ta ali ba vursi ta jɛɛmi ni. 

31I funɛ tiŋ i niinbe ti naasiwa, chendaha diŋlɛrigi naa mu fun kpa nyɛ i niinbe ti ni 

chen, chen diŋlɛrigirɛ mu vɛɛn kaa kpa nyɛ hin.” 

32Ya Kunyan Koosa naa zene a kaali kina maga chen ŋɔ nanɛ, "I zi namsiu a chi 

chenani i niinbe ti fun namsi chen a chi gbagme naa o fun kpak aa nyɔ nii chen, chen 

gbagmɛ o kaa kpa nyɔ nii. Nara maga kaa zi waa mɔm bau kaa ki ya ba asaasi, 

33chen diŋlɛrigi ti zi wa nyɛ i wɛ maga butiu. Hansura zi wa kpak unnu ka i nyɛni 

maga chɔkmi a chi chenani Samaria fun du chen. 

34O chi o zi wa kpa gbagme ti nyɔ niiu hali o wa hul a kpɛli ka i zii mosi i ila. Min naa 

ya Koosa naa zene a kaali kina maga chen sɛm chen. 

35"Lalaknɔ nanɛ muu daŋni mu sɛm hin, chenani i sugli mu wɛ kaa vɛ di i waa zi tiŋ 

min, chendaha i zi wa namsiu a bɔ i kɔrsi ti awa i sakaal tum ta ii tum chen.” 

36Ya Kunyan Koosa fun bu ŋɔ min, "Nibine be, saksi a di Ohola awa Oholiba wa 

sɛriya a galimi ba aku tum tagna anawara baa tum chen daha. 

37Ba tum chɔkumsi tumwa kaa laa kpu dɔŋa, domi ba yaa tiŋu aa jɛɛmi vursa kaa kpu 

ba bisa aa du vursi taa ni. 

38Ba yaa vɛɛn doŋ mu bar jɛɛmi dama tiu aa ta kaa laa tum tuma hiisi wuzu ti. 

39Wuzu naa ba fun kpu bisi ta a du ba vursi taa ni chen ba funɛ wa chɔk mu bar jɛɛmi 

dama tiu a ta. 

40"Ba yaa vɛɛn tum narau ba la yir bunɔɔna ali pulimsi ni aa wa. Saha ti ba yaa sɔ niu 

a du kala kaa laari ba baŋyɔɔk were. 

41Ba yaa kani dɛ weri mun niu kaa kpa teebul a chiksi o suwachak ni a kpa ki sɔɔr 

lɛma a tɔ o maga. 

42Ba yaa kani dooniu kaa nu ka chɛɛm li nyaabaan aa wa. Chen tima yaa kpa kinau a 

du nihaani ta nisa kaa kpa kina a chiksi ba nyuuna. 

43Mu yaa lisiu di ba kpa nihaan naa kpak baal kaa laa daŋni nibaala chene a burigi 

niha sakaal. 

44Ba yaa la Ohola awa Oholiba watiu saha maga, domi ba ya niha sakaalsiwa aa tum 

chɔkumsi tuma. 

45Nibinsa banawara laa tum tum tagna chen zi wa na ba galimsau a ta ba yɔri aku ba 

niba daŋna awa ba chɛl yisi ti daha. Baa laa tum chen tum ta, chendaha ba nisi maga 

vɛtu wa chɛl ni.” 

46Nanɛ ya Kunyan Koosa naa zene a kaali kina maga chen ŋɔ, "Nyɛ nara kinkan wa a 

wa ŋmɛ ba. 

47Nyɛ ba wa yagsi ba wa bunkola ni kaa chem ba wa takoobisi ni a kpu ba bisi maga 

kaa suk din a du ba damsi ni. 

48Saha ti muu zi wa nyɛ nihaan naa nyɛn ma pulim ti ni chen maga gil chɔkumsi 

tumau. 

49Amaa ma butoosi nara balɛ taa wara muu zi wa lɛrigi ma diŋsau aku ma chɔkumsi 

tum ta daha awa chenani maa jɛɛmi vursi ta chen daha. Min naa ya Koosa naa zene a 

kaali kina maga chen sɛm chen." 

ƐZIKƐL 24 

1Baa funɛ kpaksi Israɛl tima a kaali pulim digi chen bun digto tiina pɛn fi tiina wuzu fi 

wuzu Koosa funɛ sɛm sɛmau mu wati a ŋɔ, 

2"Nibine be, sɔbi zinan pɛn wuzu nɔ a dau, domi zinan wuzurɛ Babilɔn tim koora kaa 

piili a gor Jerusalɛm a du banbaan ni di o chem un laal. 

3Ŋɔ nara ta vɛɛ di ba waa zi nu mu nɔɔ chen di jɛɛgi naa min naa ya Koosa naa zene a 

kaali kina maga chen kpak aa nyɛ ba nɛɛnɛ. Zɔg nii su tampile a zer zɔŋ din ni. 

4Teŋsi namɛ doonani kpak namɛ kinkan a du un ni. Teŋsi o he awa o vaamsa a du 

tampile ti ni. 

5Kpa piisi naa wer kinkan namɛ a du un ni kaa dɛu daasa a buksi din a ya nii su 

tampile ti. Kpa hok ta gbaari nampun ti ni a zɔŋ.” 

6Nanɛ ya Kunyan Koosa naa zene a kaali kina maga chen sɛm, "Tɔha naa nibinsa laa 

kpu nara chen nyɛn sibir niu. O chi tampile naa ba yaa kpak aa zɔŋ kina saha maga ka 

o vɛɛ na hiisi chene. Ba ka wara sisi o tuha. 

7Ba yaa fun kpu nar tɔha ti ni ba yaa gil chɛl ti o chɔ chene, ba waa zi ya hɛɛra a tɔ un. 

Chɛl ti yaa vɛti kparbunyaŋnɛ a chɔ. 

8Mu gil chene o chɔ gbanpulim ni a vɛɛ sogli, chen ni mu paan zi siiu mu bɔ ba 

chenani baa tum chen chim.” 

9Nanɛ Koosa naa zene a kaali kina maga chen ŋɔ, "Tɔha naa nibinsa laa kpu nara chen 

nyɛn sibir niu, domi mu titi zi wa lagmi daasau a dau. 

10A nyɛ daasi ta ii kinkan ka mu suk din du a zɔŋ namɛ ti a fu namɛ ti awa hok ta 

maga. 

11Lalaknɔ kpa luki tampile ti zɔŋ din ni a nyɛ o wa num a sɛɛri, chen ni tampile ti zi 

bu weru a vɛ kpak doŋa. 

12Hali ki bilima anawara laksi un chen maga vɛ lɛligi. 

13"Jerusalɛm tima, ma chɔkumsi tum ta doŋ ma barau. Mu yaa har mu titi di mu 

chaksi ma ali doŋsi ti ni, amaa doŋsi ti ka wara li ma bara ni. Ma wa bu kpak di ma 

bara wer hali mu wa biksi ma chenani mu paan ti du. 

14Min naa ya ma Kunyan Koosa chen ŋɔu di saha telu wa mu biksi ma mu paan. Mu 

waa zi wa ɔm ma siki aku ma tum tagni taa daha kaa lɛrigi ma diŋsa aku ma tum ta 

daha.” 

15Koosa fun vɛɛn sɛm sɛma mu wati a ŋɔ, 

16"Nibine be, mu zi wa gurimi ninu a mou naa i bambi daŋni kinkan chen a dau. Chen 

ti ka wa ya i ta waa wiili koo aa fɔuli. 

17Ta waa val naa siita a nyɛ nara maga zim di i nyɛn tuchɔk nɛɛ ka ta wa kpa kin a fɔu 

i see koo a di diwe anawara tuchɔk tiina di a nyɛ ba zimi. 

18"Chendaha mu funɛ la sɛm nara taa niu chenani maga Koosa biksi chen chɔɔsi 

finini, zaazɔɔn fun wa tel mu haan siu, amaa mu funɛ tum chenani maga Koosa biksi 

di mu ya chenu. 

19Nara ta funɛ pɛɛsi minnu di baŋnɛ muu ya nan?” 

20Saha tirɛ mu fun ŋɔ ba, ya Kunyan Koosa funɛ sɛm sɛmau mu wati a ŋɔ min, 

21di mu kpa nan laaboor nɔ a nyɛ ma Israɛl tima ni, "Maa dɛɛsi nyukpokau aku jɛɛmi 

dama ti kpok daha a yaa daŋni ma laa nyini un, amaa Koosa zi wa chɔk dooniu a ta a 

burigi bar doŋ. Ba kaa zi wa kpu ma Jerusalɛm bunɔpɔla banawara ka chenu ali laal 

ni. 

22Saha ti maa zi wa ya chenani muu ya nanu. Ma waa zi wa kpa kin a fɔu ma see, ma 

ka waa zi waa di tuchɔk diwe. 

23Ma waa zi wa funi ma nyuuna kaa ki val naa siita aa fɔuli kaa ki wi. Maa zi wa 

chɔkmiu aku ma tum tagni ta daha kaa zi fɔuli aa biksi dɔŋa. 

24Saha ti maa zi waa ya chenani Ezikiɛl fun ya chenu. Ya Kunyan Koosa ŋɔu di saha 

naa chen wa tum, maa zi wa zimu di waa ya Koosa naa zene a kaali kina maga chen.” 

25Nanɛ Koosa fun vɛɛn ŋɔ min, "Lalaknɔ nibine be, mu zi wa yisi jɛɛmi dama ti ba 

kpak aa dɛɛsi nyukpoka chenu ali ba wati kaa vɛɛn kpaksi ba bisi maga kaa ka ba. 

26Saha naa mu wa tum nan tuma naa wa chɔ fosi ali laal ti ni zi wa sɛm hinnu chenani 

maga ya chen. 



1226 

 

© 1999,  Wycliffe Bible Translators, Inc. 
 

 
 

 

27Chen wuzu ti i zi vɛɛn wa nyaŋi aa sɛm sɛmau, chen ni i wa un zi wa sɛm sɛmau ali 

dɔŋ wati. Chen ti zi wa yau a nyɛ i ya sɛhɛra a biksi nara ta ba zim di min ya ba 

Kunyan Koosa." 

ƐZIKƐL 25 

1Ya Kunyan Koosa fun bu sɛm sɛma mu wati a ŋɔ, 

2"Nibine be, nyɛ Amɔn tim ta tum tagna anawara baa tum chen li gbanpulim. 

3Ŋɔ ba di ba cheŋi diŋsa aa nu di min naa ya Koosa naa zene a kaali kina maga chen 

sɛm nanɛ. Ma yaa kpak tusɔɔnau aa nyini ka ba doŋ mu bar jɛɛmi dama ti aa ta. Ma 

tusa funɛ vɛɛn sɔɔniu wa chenani Israɛl pulim chɔ huli ka ba kpaksi Juda tim a kaali 

pulim digi chen. 

4Ma tusa funɛ sɔɔniu chen daha, mu zi nyɛ nibinsa banawara nyɛn nyaabaan naa nyɛn 

pulim nha bar yɛli lug ni chen wau a wa chem ma a nyaŋi. Baa zi wa baŋsi ba lɛwau 

ali ma pulim ti ni a kani dooni aa di ma pulim ti diwe anawara faa zi ya ma kina chen. 

5Mu zi wa nyɛ tɔha naa baa yir Raba chen burigi lakoomisa bar chɔɔlɛu ka Amɔn 

pulim maga ka ya piisisa bar dɛɛsi, chen ni maa zi zimu di min ya ma Kunyan 

Koosa.” 

6Nanɛ Koosa naa zene a kaali kina maga chen sɛm, "Ma yaa mou kpaalu kaa za aa 

chiksi wa tusɔɔn ni kaa laa nyɛsi Israɛl pulim. 

7Ma chen ti daha mu zi wa nyɛ pulim bɔnɛ nibinsa wa ŋmɛ ma a fuksi ma kina maga. 

Mu zi wa na ma galimsau a ta ma yɔri, chen ni ma pulim ti waa zi bu wa nyɛn. Saha ti 

maa zi wa zimu di min ya ma Kunyan Koosa.” 

8Koosa naa zene a kaali kina maga chen ŋɔ nanɛ, "Chenani Moab tima ŋɔ di Juda tim 

nyɛni chi pulim bɔnɛ nibinsi ta nyɛnirɛ chen daha. 

9Mu zi wa nyɛ nara wa chem tɔsa anawara laa kok Moab tima ali laal ni chenu a nyaŋi 

kaa chɛɛki hali ba tɔ were anawara baa yir Bɛf-Jɛsimɔf awa Baal-Miyɔn awa Kiriatɛm 

chen maga. 

10Muu zi wa nyɛ nibinsa banawara nyɛn nyaabaan naa nyɛn nha bar yɛli ni chenu wa 

chem Moab tima awa Amɔn tim ta wa laalu a nyaŋi Moab waa zi bu wa ya pulim. 

11Mu zi wa lɛrigi o nibinsi ta diŋsau ba zim di min ya ba Kunyan Koosa.” 

12"Idɔm tima laa muksi Juda tim ta, chendaha ba nyɛn tum tagna tumi nɛɛ. 

13Lalaknɔ mu zi nyɛ ba mɔɔliu a nyɛ nara maga ni di mu kaa kpu Idɔm nibinsa awa o 

sela magwa kaa nyɛ doon chɔ huli. Piili tɔha naa baa yir Tɛman chen a la Dɛdan chen 

nibinsa zi wa sitiu ali laal ni. 

14Mu walɛ Israɛl tim ta zi wa bɔ Idɔm tim ta chimu a nyɛ min a nyɛ ba na mu paan 

tagin ti. Idɔm tima zi wa zim kinkina nyɛ mu kaa bɔ ba chim chenu. Min naa ya 

Koosa naa zene a kaali kina maga chen sɛm chen.” 

15O funɛ vɛɛn ŋɔ nanɛ, "Filistia tim ta muksi ba dɔm tau kinkan aa chɛɛki ba pulim ti 

aku ba vɛɛ daŋni ba wɛ chen daha. 

16Chendaha mu kaa mɔɔliu a nyɛ nara maga ni ba zim di mu zi chem Filistia tim wa 

laalu a yisi ba maga ali tɛɛnɛ nɔ ni. Mu zi na ba banawara nyɛn Filistiya doonani vɛ 

kpak bugila chen galimsau a ta ba yɔri. 

17Mu zi wa nyɛ ba diŋlɛrigi taginu kinkan a bɔ ba chim. Saha ti baa zi wa na mu paan 

tiu a zim di min ya ba Kunyan Koosa." 

ƐZIKƐL 26 

1Saha naa ba fun kpaksi Israɛl tim ta a kaali pulim digi chen bun fi di ki bɛgim tiina 

pɛn wuzu bɛgim, ya Kunyan Koosa funɛ sɛm sɛmau mu wati a ŋɔ, 

2"Nibine be, nanɛ Taaya tima nyɛn a dɛɛsi aa kaali kaa laa ŋɔ, Jerusalɛm chɛɛkɛu, o 

yau bar diile ta wa bu to, adaha o waa ki bu ya ya dɔm. 

3"Adaha lalaknɔ ma cheŋi diŋsa aa nu chenani min naa ya Koosa naa zene a kaali kina 

maga chen sɛm, Taaya tima, min ya ma dɔma. Chendaha mu zi nyɛ pulim bɔnɛ 

nibinsa wa chem mau a chi chenani teku niŋmɛn yaa kpok aa wa chen. 

4Baa zi wa na ma galimsau a ta ma yɔri kaa zagsi ma damsi ta maga a yagsi. Saha ti 

mu zi wa chaasi doon hɛɛri taa magau kaa ka gbɛntɛl huli. 

5Nyinsa ni kpaksɛ zi wa kpa ba chamnau a bɛrigi gbɛntɛl ti ni. Pulim bɔnɛ nibinsa zi 

wa nyaŋi Taaya timau a fuksi ba kina maga. 

6Baa zi wa kpu nibinsa banawara nyɛn tɔha ti ni chen magwa. Saha tirɛ baa zi wa zim 

di min ya ba Kunyan Koosa. 

7"Muu zi wa nyɛ Babilɔn tim koora naa sɔn zen kinkan baa yir Nɛbukadnɛza chen wa 

vɔu laalu ali pulim nyuha a wa wa o laal torokosa awa o lanjimasi ni. 

8Baa zi wa kpu banawara nyɛn tɔha ti ni chen magwa ali laal ti ni. Ma dɔm ta zi wa 

hur bɔɔ luŋluŋeu di ma wa chel. 

9Baa zi waa chiŋi ma zagbɛrsi niu aa chɛɛmiu kaa zagsi ma dam ziŋziŋɛ ta aa yagsi 

wa lukɛ ni. 

10Ba zaagni ta naasi hɛɛra zi wa siiu a tɔ ma, ka ba zagsi ma bolzɔɔnɔsa awa ma damsi 

ta aa yagsi kaa ki kaali. 

11Ba zaagna ni zinɛ ta zi wa zu ma tɔha tiu aa val palɛ nyuuni ni aa kpu nara wa ba 

takoobisi ni kaa zagsi ma dam kpok ta aa yagsi tɛɛnɛ. 

12Baa zi wa pa ma nisi kini tau aa suŋi ba titi. Baa zi waa chɛɛki ma dam were ta 

magwa kaa pa bunkola awa kina anawara maga nyɛn un ni chen a yo du teku nii ni. 

13Mu waa zi bu wa nyɛ maa mosi gɔnjisa kaa ki lɔ boola. 

14Gbɛntɛl duŋduŋnɛ mu kaa wa gil a dau, chen ni nyinsi ni kpaksɛ ta zii bɛrigi ba 

chamnau un ni. Nandigi ka waa zi bu wa sa ma tɔha ti. Min naa ya Koosa naa zene a 

kaali kina maga chen sɛm chen. 

15"Nanɛ mu vɛɛn kpak kpaala Taaya tim ni, saha naa ba wa chem ma laal a nyaŋi 

hansur tagin zi wa kpak nibinsa banawara nyɛn nii nɔɔsi ni chenu. 

16Pulimsa anawara nyɛn nii nɔɔsi ni chen koorsa zi wa siiu ali ba kankoor koti ni. Baa 

zi wa ur koor tagtisi tau kaa kani tɛɛnɛ ni ka ba bara ki jigiri. Baa zi wa na chenani pu 

ma chenu hansur tagin kpak ba ba bara ki jigiri. 

17Saha ti baa zi wa lɔ nan lu dam bool nɔu a nyɛ ma. 'Tɔha naa zene a kpak sɔn zen 

chen maga chɛɛkiu. Tɔha ti tima yaa dɔ teku niiti ta yiko kaa laa du banawara nyɛn nii 

nɔɔsi ni chen wa hansura. Lalaknɔ ba ariŋsi ta maga wa bu to niiti taa ni. 

18Wuzu naa tɔha ti fun chɛɛki chen pulimsa anawara nii go chen nibinsa funɛ nuu 

hansur kpak ba ba bara jigiri ka ba bambisi chɔk kinkan aku tɔha ti chɛɛki ti daha.' “ 

19Koosa naa zene a kaali kina maga chen ŋɔ nanɛ, "Mu zi wa nyɛ ma pulim ti chɔ 

huliu a ya diche doonani nibinsa vɛ nyɛn un ni. Mu zi wa nyɛ nii su bɛɛŋau hali a wa 

tɔ pulim ti maga. 

20Mu zi wa nyɛ ma la lɛl damau a la gbaari banawara nyɛn doon chen ni a nyɛn, chen 

ni ma waa zi bu na saha a wa banawara kpak miisa chen wati a nyɛn ali tɛɛnɛ nɔ ni. 

21Mu zi wa nyɛ ma nyɛni petiu, chen ni nar zi nau hansur tagin kpak un. Nara zi waa 

dɛu mau, amaa ba ka waa zi wa na ma. Min naa ya Koosa naa zene a kaali kina maga 

chen sɛm chen." 

ƐZIKƐL 27 

1Koosa fun vɛɛn sɛm sɛma mu wati a ŋɔ, 

2"Nibine be, lɔ lu dama bool a nyɛ Taaya tima ni, 

3di tɔha naa funɛ chiŋi teku nii nɔɔ ni aa di o yawa ali tɔsa anawara nyɛn nii nɔɔsi ni 

chen wati. Ŋɔ ba di min naa ya Koosa naa zene a kaali kina maga chen ŋɔ nanɛ. Taaya 

tima maa yaa dɛɛsiu di ma tɔha ti weru kinkan. 

4Ma dɔma ya teku nii ti, naa sa ma tɔha ti chen funɛ sa unnu o wer a chi ariŋa. 

5Ba funɛ kpa daa were anawara nyɛn Hɛmɔn bi ti mun ni chene awa Lebanɔn duu ti 

daa were ta a sa un. 

6Ba funɛ vɛɛn ŋmɛnsi 'ok' bugila anawara kpok kinkan ali Basan chene a kɔɔri o 

nyɔkdaasa. 

7Ma kina anawara ma fun kpak aa val nii daha ni chen funɛ li Ijipt pulimnɛ. Saha naa 

a nyɛn bar boli ni aa wa nara yaa pim zim aau. 

8Ma nara banawara kpa kini ta aa val nii daha ni chen ka fun li Saidɔn awa Avad. Ma 

titi nibinsa banawara zim nisi tuma chen funɛ kpa ariŋ ti aa val nii daha. 

9Banawara kpaasɛ ariŋ ti chen funɛ buksiu ali Gebal ni. Banawara kaa funɛ kpa ariŋsa 

aa val nii daha ni chen maga funɛ yau kina ali ma watɛɛ. 

10"Lanjimasa funɛ li Pɛɛsia pulim awa Lidia pulim awa Libia pulim a waa tum ma 

wati. Ba yaa fun kpa ba nyuchiksau a tɛ ma lanjimasi tum bar ti ni. Ba waa ya 

banawara yaa fun nyɛ ma sɔn na jirima. 

11Lanjimasa yaa fun li Avad wau a waa il ma zagbɛrkpursa ka nara ka li Gaman a waa 

il ma dɛ ziŋziŋɛ ta. Ba yaa fun ur ba ki laarɛu a kpa tɛ ma zagbɛrsi ni. Ba yaa fun nyɛ 

ma tɔha ti weru. 

12"Ma yaa fun laa di yawau ali Speen pulim ni a kpa anzunfa awa lukɛ a laa nyɛ ba 

kaa laa la kina ba wati a waa yogli. 

13Ma yaa fun vɛɛn laa di yawau ali Grik awa Tubal awa Mɛsɛk ni. Ma yaa fun kpa ma 

ki yogle tau aa chɛr yosa awa lukɛ. 

14Ma yaa fun yogli ma kinau aa yausi laal zaagna awa tum zaagna awa kakusi bisa ali 

Bɛf-Togama ni. 

15Ma wa Roods tima yaa funɛ di yawau ali dɔŋ wati ka banawara nyɛn nii nɔɔsi ni 

chen nyɛ ma luki birige kaa laa la ma ki yogle ta. 

16Siriya tima yaa funɛ yau ma kinau. Ba yaa fun kpa gar wereu awa kilaarɛ were aa 

chɛr ma ki yogle ta. 

17Juda tima awa Israɛl tima yaa fun yau ma kina, ba yaa kpa mɛ awa tuun awa 'ɔlif' 

nuu awa ki sɔɔr lɛmwa a bɔ ma. 

18Damaskɔs tima yaa fun yau ma kina ba yaa fun kpa sin pulim naa li Hɛlbɔn awa sel 

tɔna anawara li Saha chene aa bɔ ma. Ba yaa fun kpa lukɛ awa ki sɔɔr lɛmau a wa nyɛ 

ma kaa laa yau ma kina. 

20Dɛdan tima ka yaa fun kpa kuntusa a wa nyɛ ma kaa laa yau ma ki yogle ta. 

21Arab tima awa Kɛda koorsi ta ka yaa fun kpa piisi bisa awa piisisa awa buuna a waa 

nyɛ ma kaa laa yau ma kina. 

22Sɛba awa Raama yau bisi ta ka yaa fun kpa salma awa baŋyɔɔk were awa ki sɔɔr 

lɛma a wa nyɛ ma kaa laa yau ma kina. 

23Haran tima awa Kanɛ tima awa Idɛn tima awa Sɛba yau bisi ta awa Asa tima awa 

Kilmad tima maga wa ma funɛ di yawau ali dɔŋ wati. 

24Ba yaa fun kpa kilaarɛ wereu a wa yogli aa nyɛ ma. 

25"Ba yaa fun chuŋi ma nisi ki kɔɔrɛ tau a su arŋsa. Ma nyɛni funɛ chi ariŋ naa yaa 

chuŋi buna kinkan a zɔŋ nii daha ni chene. 

26Saha naa ma nara ta wa kpa ma du ariŋ ti ni a kani nii daha, pe kpok yaa li nha bar 

yɛliu a wa mou ma a boriki. 

27Ma walɛ ta maga awa ma lanjimasi ta awa ma kina ta maga funɛ nyuksiu ali teku nii 

ti ni ka ma ariŋ ti chɔk o maga. 

28Banawara funɛ chesi nii ti ni o daŋni o nyɔɔsi ba chen funɛ chɛɛmiu ba chɛɛm ti zini 

laa tel jibaŋ digi. 

29"Arinsi ta maga zi chɔ hulirɛ ka nibinsi ta maga ji jibaŋ. 

30Ba magkpaa wiu kaa fɔuli aa nyɛ hin, a ya hɛɛra aa du ba nyuuni ni kaa chɔ tɔɔ ni aa 

bilimsi. 

31Ba funɛ funi ba nyuunau aku i daha kaa laari ba tuchɔk kilaarɛ, domi ba tusa funɛ 

chɔku baa wi. 

32Ba fun lɔ lu dama bool a nyɛ ma aa ŋɔ, nandigi nyɛni waa ki bu chi Taaya tima, 

domi lalaknɔ ba wa buraa gbaŋsi ali teku nii ti ni. 

33Saha naa ba yaa fun wa kpa ma nisi ki kɔɔrɛ a ji teku jibaŋ, ma yaa nyɛ pulimsi 

maga wa kinkina baa daŋniu. Koorsa yaa fun burigi kina timau ali ma ki yogle taa ni. 

34Lalaknɔ ma zi ta yɔrirɛ a nyɛn teku nii ti ni. Nii di mau ma tu kaali nii mun bar 

luŋluŋi. Ma ki yogle awa nibinsa banawara tum a nyɛ ma chen maga nyuksɛu ali teku 

nii ti ni. 

35"Banawara maga nyɛn nii nɔɔsi ni chen na chenani pu ma chenu hansur kpak ba 

kinkan. Hali hansur tagin kpak ba koorsi ta, chendaha ba sɔbɛu a sak ba see ni di baa 

ɔmu. 

36Ma nyɛni peteu chen hali saha naa vɛ kpak bɔ, chendaha yau bisa na chenani pu ma 

chenu hansura kpak ba di chen ti ta wa pu ba gbaanko." 

ƐZIKƐL 28 

1Ya Kunyan Koosa fun bu sɛm sɛma mu wati a ŋɔ, 

2"Nibine be, ŋɔ Taaya tim koora ti ni di min naa ya Koosa naa zene a kaali kina maga 

chen ŋɔ nanɛ, i dɛɛsi nyukpokau kaa laa daŋni i biksi di i ya koosire. I ŋɔ di i kanɛ i 

kor nee a chi chenani ba yaa kpa vug a chiksi chen ka nii ti go un. Muu daŋni mu ŋɔ 

hinnu di i laa dɛɛsi di i ya koosire chen maga di i ya nibinere aa siu i wa ya naa vɛɛ 

siwi. 

3I baadi i kpak nɛhau a kaali Daniil, chendaha nandigi waa ki kpa wi a sogli hin. 

4I nɛha awa i zima ti nyɛ i ya kini tiina a kpak salma awa anzunfa. 

5I yaa kpak nɛhau aa yogli kina anawara laa nyɛ hin nyɔɔra. I nisi kini ta daha i dɛɛsi 

nyukpokre.” 

6Chendaha nanɛ min naa ya Koosa naa zene a kaali kina maga chen ŋɔ, "I laa lisi di i 

kpak nɛhau a chi koosi bɔnɛ chen. 

7Mu zi nyɛ i dɔm ta wa chem hinnu a nyaŋi kaa chɔk kina anawara i na wa i nɛha ti ni 

chen maga a ta. 

8Baa zi wa kpu hinnu a kpa hin la du hugil bɔ naa kpak nii ni. 

9Saha naa ba wa wa di ba chem hin, i waa zi bu waa dɛɛsi di i kpak nɛhau a chi Koosa 

bɔnɛ. I zi wa ya naa laa siwu ali ba suwachak ni. 

10I zi wa siwu a chi vaha ali hɔɔra banawara vɛɛ jɛɛmi Koosa chen nisi ni. Min naa ya 

Koosa naa zene a kaali kina maga chen chiksɛ chen.” 

11Koosa fun bu sɛm sɛma mu wati a ŋɔ, 

12"Nibine be, nyɛ i tuha chɔk aku kinkina kaa wa Taaya tim koora ni chen daha. Ŋɔ 

un chenani maga muu sɛm chen. Saha digi o waa fun kpak galimsa kaa fun wer a vɛɛn 

kpak nɛha. 

13I funɛ nyɛn Koosa ŋmaha naa baa yir Idin chen nɛɛ aa laari i tutɔ kilaarɛ. Kilaarɛ 

were maga funɛ nyɛn i watiu ka i fun kpak baŋ kilaarɛ anawara ya salma. A wuzu naa 

ba fun lul hin chene ba fun kɔɔri chen kini ta a nyɛ hin. 

14Mu fun kpa malaika naa kpak hansura a du dooni di oo il hin. I funɛ nyɛn mu bɛ 

anawara du kasi chen nɛɛ aa tum i tutɔ. 

15Saha ti i nyɛni funɛ weru kaa vɛ kpak galimsa ali wuzu naa ba fun lul hin chen ka i 

zi fun wa piili aa tum tum tagna. 

16I funɛ kpak sahau a yau kina aa yogli chen ti fun nyɛ i zu tum tagna bar tumi ni. 

Chendaha mu funɛ muksi hinnu di i li doonani i nyɛn chen ni, doonee malaika ti fun 

duŋni hin ali dooni. 

17I funɛ dɛɛsiu aku i ya bunɔɔn daha, ka i sɔn ti ka fun nyɛ ii tum womsi tuma. Chen ti 

daha mu funɛ mou hinnu a fim tɛɛnɛ ni, chen ni koor bɔnɛ zi na chenu hansur kpak ba. 

18I funɛ tum chen tum tagni tau ali i yau diili ti ni hali a fun wa chɔk i Koosa bar 

jɛɛmɛ ta a ta. Chendaha mu fun suk din du tɔha ti ni a nyɛ o di o maga. Nara maga fun 

na ka din di hin i ya tɔ. 

19I nyɛni peteu chen hali saha naa vɛ kpak bɔ. Pulim bɔnɛ nibinsa banawara zim hin 

chen na chenani pu hin chenu hansur tagin kpak ba baa lisi di chen ta wa pu ba 

gbaanko.” 

20Koosa fun bu sɛm sɛma mu wati a ŋɔ, 

21"Nibine be, nyɛ Saidɔn tima zim ba tum tagni ta du chenani. 

22Ŋɔ nibinsa banawara nyɛn dooni chen di min naa ya Koosa naa zene a kaali kina 

maga chen ŋɔ nanɛ. Saidɔn tima, min ya ma dɔm. Nara zi waa pɛki minnu aku chenani 

mu ya ma chen daha. Baa zi wa zimu di min ya ma Kunyan Koosa ali chenani muu 

lɛrigi nara diŋsi chen. 

23Mu zi wa nyɛ wichɔti chel ma tɔha ti niu kaa baa kpu ma saha maga ali palɛ nyuuni 

ni. Nara zi wa pɔ ma nyinbaanasau ali luksi maga ni a kpaksi ma aa kpu. Saha ti maa 

zi wa zimu di min ya ma Kunyan Koosa.” 

24Koosa ŋɔ nanɛ, "Pulimsa anawara kpak Israɛl tima aa muksi chen waa zi bu waa 

muksi ba a chi chenani sɔta yaa chɔ nyinbaan ni aa muksi nara chen. Doonee baa zi 

zim di min ya Koosa naa zene a kaali kina maga. 

25"Mu zi wa kpa Israɛl tim ta ali doonani mu pusi ba a ta chenu a kpa ba a wa lagmi 

dɔŋa ni, chen ni pulim bɔnɛ nibinsi ta zi wa zimu di mu wa kpak galimsa. Israɛl tim ta 

zi bu wa nyɛn ba tɛɛnɛ naa mu fun kpa nyɛ mu tumtumna Jekɔb ni chenu. 

26Baa zi wa nyɛn dooniu ka kindɔŋ taa muksi ba ka ba sa damsa kaa par ŋmaana a du 

bugila. Mu zi wa lɛrigi ba tiŋdɔŋsa banawara laa muksi ba chen diŋsau kaa nyɛ ba na 

fosi ali ba nisi ni. Doonee baa zi wa zim di min ya ba Kunyan Koosa." 

ƐZIKƐL 29 

1Saha naa ba fun wa kpaksi Israɛl tima a kaali pulim digi chen bun fi tiina pɛn fi wuzu 

fidaalɛ wuzu, Koosa funɛ sɛm sɛmau mu wati a ŋɔ, 

2"Nibine be, nyɛ Ijipt tim koor ti zim o tum tagni ta. Ŋɔ di mu zi wa lɛrigi o wa Ijipt 

tima ta maga diŋsau. 

3Ŋɔ ba di min naa ya Koosa naa zene a kaali kina maga chen ŋɔu di min ya Ijipt tim ta 

dɔm a chi chenani nyinsa yaa chɔ nii ni aa ɔsi bichɛsa chen. Ma yaa ŋɔu di Naal 

mɔɔga ti ya ma kinnɛ. 

4Mu zi wa kpa konkonteu a du ma jirɛ ni kaa nyɛ pol ti nyinsa maga wa mil ma barau 

a tiŋ ma a zini. 

5Mu zi wa kpa ma awa nyinsi ta magau a yo du nyaabaan ti ni. Ma zi wa la chel tɛɛnɛ 

niu a siu ka ba ta huk ma, chen ni zimebisa zi wa di ma bara tau. 

6Saha tirɛ Ijipt tim ta maga zi wa zim di min ya ma Kunyan Koosa. Mu funɛ ŋɔ Israɛl 

tim taa niu di mu dɛu suŋi aa la Ijipt tim ta watɛɛ. Ba ka waa fun kpak kpok a chi daa 

puki. 

7Saha naa ba wa tiisi ma, ma yaa borikiu a tasi ba lugbɔsa kaa nyɛ ba gantɛla maga ya 

chɔɔra. 

8Lalaknɔ muu daŋni mu ŋɔ mau di mu zi wa nyɛ nara wa chem mau a nyaŋi wa ba 

takoobisi ni a kpu ma nibinsa awa ma sela ta maga. 

9Ijipt tɛɛnɛ ti zi wa chɔ huliu ka nandigi vɛ nyɛn un ni, chen ni maa zi wa zimu di min 

ya ma Kunyan Koosa. "Chenani ma yaa sɛm di Naal mɔɔga ti ya ma kinnɛ chen daha. 

10Min ya ma dɔm awa ma Naal mɔɔga ti dɔm, chendaha mu zi wa nyɛ ma pulim ti 

maga chɔ huli a chi diche. Piili Migdɔl ali pulim nyuha ni aa la Aswan naa nyɛn pulim 

mun ni chen hali a la tel Sudan tima tɛɛnɛ ti magbɔ. 

11Nibine koo sel waa zi wa koti aa val doon tɛɛnɛ ti ni. Kindɔŋ waa zi wa nyɛn dooni 

hali bun fumnaasi wa tel. 

12Mu zi wa nyɛ Ijipt pulim ti ya naa chɔ huliu a vɛ kpak nibinsa ali tɛɛnɛ nɔ maga ni 

hali bun fumnaasi wa tel. Baa zi wa chɔu a la nyɛn pulim bɔnɛ ni aa dɛu suŋi. 

13"Amaa bun fumnaasi ta gantɛl ni mu zi wa kpa bau a bur wa ba pulim ka ba ta bu 

pusi ali dɔŋa ni. 

14Saha ti mu zi wa nyɛ ba nyɛn pulim mun niu doonani funɛ piin ya ba tɔ buni chen 

niu. Saha ti ba waa zi bu wa kpak kpok. 

15Baa zi wa ya pulim naa vɛ kpak kpoku ali pulimsi maga ni, chendaha ba waa zi bu 

wa dɔ pulimsi kpok. Mu zi wa nyɛ ba nyuksi ba kpoku, chen ni ba waa zi bu waa 

muksi pulim bɔnɛ nibinsa. 

16Israɛl tima ka waa zi bu wa dɛu suŋi aa la ba wati, domi chenani mu ya Ijipt tima 

chen zi wa biksi nara kinkanu ba zim di o wa werwa naa kpa o wɛ maga aa nyini 

nibine see ni. Saha tirɛ Israɛl tima zi wa zim di min ya Koosa naa zene a kaali kina 

maga.” 

17Saha naa ba fun kpaksi ba a la pulim digi chen bun fumlɛ daanɔpɛ tiina pɛn bɛgim 

wuzu bɛgim tima, Koosa funɛ sɛm sɛmau mu wati a ŋɔ, 

18"Nibine be, kankoor Nɛbukadnɛza naa ya Babilɔn pulim koora chen vɔu laallɛ aa wa 

di o wa chem Taaya tima. O nyɛ o lanjimasi ta chuŋi bun yugau hali ba nyuuna 

meliki, amaa ba waa fun na kindɔŋ ali ba namsi ti ni. 

19Chendaha min naa ya Koosa naa zene a kaali kina maga chen kpa Ijipt timau a du 

kankoor Nɛbukadnɛza nisi ni. O zi wa chuŋi pulim ti kina magwa a la bɔ o lanjimasi 

ta wa chenani ba tum chen. 

20Mu kaa kpa Ijipt tima a du o nisi niu aku tuma anawara o tum chen daha, domi o 

lanjimasi ta funɛ tumu aa nyɛ min naa ya Koosa naa zene a kaali kina maga chen ni. 

21"Saha naa chen wa tum, mu zi wa nyɛ Israɛl tim ta na kpoku kaa nyɛ i waa Ɛzikɛl 

sɛm sɛma, chen ni nara maga zi koti aa nu i watiu. Saha ti baa zi wa zimu di min ya ba 

Kunyan Koosa." 

ƐZIKƐL 30 

1Koosa fun bu sɛm sɛma mu wati a ŋɔ, 

2"Nibine be, mɔɔli a nyɛ nara ni chenani min naa ya Koosa naa zene a kaali kina maga 

chen sɛm di o chɛ zi yau chɔɔsi pusi digi. Mɔɔli a sɛm di hansur wuzu wau. 

3"Koosa zi wa tum o tuma a nyɛ dobaala awa wumukse wa tu pulim bɔnɛ nibinsi taa 

ni. Chen wuzu ti ka duglɛu. 

4Laal zi wa chel Ijipt pulim niu ka Sudan tima ka nyɛn tuchɔk kinkan ni. Baa zi wa 

kpu Ijipt tim ta nara kinkanu kaa chɛɛki pulim ti maga. 

5"Laal ti ni, lanjimasi nawara ba la yau ali Sudan pulim awa Libia awa Lidia awa 

Arabia awa Kuv chen maga zi wa sitiu a gbaari mu walɛ taa ni.” 

6Koosa ŋɔu di, piili Migdɔl ali pulim nyuha ni aa la Aswam ali pulim mun ni, baa zi 

wa kpu banawara laa kok Ijipt tim ta chenu ali laal ni. O lanjimasi ta maga zi wa sitiu 

a li laal ni ka ba zim di min ya Koosa naa zene a kaali kina maga. 

7Doon tɛɛnɛ ti zi wa chɔ huliu ali tɛɛnɛ nɔ maga ni ka o tɔsi ta maga chɛɛki. 

8Saha naa mu wa suk din a du tɔha ti awa o ni ilɛ taa ni, baa zi wa zimu di min ya ba 

Kunyan Koosa. 

9O fun ŋɔ, "Saha naa Ijipt pulim wa chɛɛki, mu zi wa tum narau wa ariŋsi ni ba wa 

laasi Sudan tim naa nara bu vɛɛ lisi ba wɛ chen. Hansur tagin zi wa kpak bau ali chen 

wuzu ti ni.” 

10Koosa naa zene a kaali kina maga chen ŋɔ nanɛ, "Mu zi wa nyɛ kankoor 

Nɛbukadnɛza li Babilɔn pulimu wa a wa pa Ijipt tima nisi kina taa maga. 

11O wa o lanjimasi ta zi wa siiu a la chem pulim ti maga wa ba takoobisi ni a kpu nara 

kinkan. Saha ti siwɛ zi wa su pulim ti magau. 

12Mu zi wa nyɛ Naal mɔɔga ti hɛɛsiu ka mu kpa Ijipt tim ta a du hɔɔra banawara ya 

tum tagna nibinsa chen nisa ni. 

13"Min naa ya Koosa naa zene a kpak kpok a kaali kina maga chen ŋɔu di mu zi wa 

chɔk ba vursi ta magau a ta, hali wa ba vug naa baa yir Mɛmfis chen, chen ni tɛɛnɛ ti 

nibinsa zi wa nau hansura kpak ba kinkan. 

14Mu zi wa suk din du Ijipt pulim mun tɔsi taa ni awa tɔha naa baa yir Zowa ali pulim 

nyuha ni chenu. Mu zi vɛɛn wa lɛrigi ba tɔ zen naa baa yir Tiibs chen nibinsi diŋsau. 

15Mu zi wa nyɛ tɔha naa nibinsa kpak kpok baa yir Pɛlusum chen nibinsi na mu paan 

tiu kaa mu chɔk Tiibs tim ta nisi ki damata a ta. 

16Saha naa mu wa suk din a du Ijipt pulim ni, Pɛlusum nibinsa zi wa nyɛn muksi niu. 

Tiibs tim zagbɛrkpursa zi wa chesi tɛɛnɛ niu ka nii di tɔha ti maga. 

17Tɔha naa ba yir Hɛliopolis chen awa Bubastis bunɔpɔla ta maga zi wa sitiu ali laal ni 

ka ba pa banawara ka chen a la tɔ dɛ. 

18Saha naa mu wa lɛli Ijipt tima kaa la ba kpok naa ba kpak aa dɛɛsi nyukpoka chen, 

birsa zi wa tɔ Tafɛnɛs tɔha ti magau. Dobaal zi wa tɔ Ijipt pulim magau ka ba kpaksi o 

tɔsi ta nibinsi maga a la tɔ dɛ. 

19Mu zi wa lɛrigi ba diŋsa chene ba zim di min ya ba Kunyan Koosa.” 

20Baa funɛ kpaksi Israɛl tima a kaali pulim digi chen bun fi di ki bɛgim tiina pɛn 

bɛgim tiina wuzu bunɔpɛ wuzu Koosa fun sɛm sɛma mu wati a ŋɔ, 

21"Nibine be, mu bote Ijipt tim koora ti ninu, nandigi ka wa zagsi nin ti a ya luri a du 

di o na alaafɛ, chendaha o waa ki bu kpak takoobi a chem laal. 

22Adaha lalaknɔ muu daŋni i ŋɔ Ijipt tim koora ti niu di o dɔm ya minnɛ. Mu kaa 

boriki o nisa alɛ taa magwa, chen ni chise naa o kpak aa chem laal chen zi fuksi o nin 

niu a chel. 

23Mu ka vɛɛn kaa pusi Ijipt tim tau a su tɛɛnɛ nɔ maga. 

24Saha ti mu zi wa nyɛ Babilɔn tim koora ti wa kpoku kaa kpa mu takoobi ti a du o 

nisi ni, amaa Ijipt tim koora ti waa nisa zi wa borikiu o siu ali o dɔm suwachak ni. 

25Mu zi wa gbarigi unnu kaa nyɛ Babilɔn tim koor ti wa kpok a nyɛ o kpa o takoobi ti 

a tu Ijipt tima ni. Doonee baa zi wa zim di min ya ba Kunyan Koosa. 

26Saha ti mu zi wa pusi Ijipt tim tau a su tɛɛnɛ nɔ maga ba zim di min ya ba Kunyan 

Koosa." 

ƐZIKƐL 31 

1Baa funɛ wa kpaksi Israɛl tim ta a kaali pulim digi chen gantɛl ni bun fidikibɛgim 

pɛnsa atora tiina wuzu bɛgim wuzu, Koosa funɛ sɛm sɛma mu watiu a ŋɔ, 

2"Nibine be, ŋɔ Israɛl tim koora awa o walɛ taa ni di saha digi ba funɛ kpak kpoku 

kinkan. Hali mu wa zim kina mu zi kpa ba a zamsi. 

3Ma chi Lebanɔn duu tuha bugila anawara kpok kinkan baa yir 'sida' chene, chen 

bugili ta vɛɛn kpak hulsau a wer kinkan kaa ziŋziŋ kinkan. 

4Nii funɛ chɔ a bar chiŋɛ taa ni, chendaha a koti aa si buudaha a tutɔ ni. Niiti ta funɛ 

chɔ tɛɛnɛ niu a pal aa la doonani maga chen bugili ta chiŋi chen maga. 

5Chen bugil ti funɛ na nii aa nyɔ, chendaha o funɛ siiu o tutɔ ni a ziŋ kinkan a kaali 

bugli maga ka o hulsi gbaan ziŋ kaa kpok. 

6Zimebisi maga yaa fun laa du zaŋau o hulsi taa ni, ka kɔha seha wa chɔ o barsɔn ni aa 

lul bisa. Pulim bɔnɛ nibinsi maga yaa fun la kani o barsɔn niu aa hiisi. 

7Bugil ti funɛ weru kinkan kaa ziŋ ka o hulsi gbaan ziŋ. O luta funɛ kpoku a baŋsi 

tɛɛnɛ ni hali a la tel nii naa chɔ tɛɛnɛ mun ni aa pal chen. 

8Hali 'sida' bugila anawara nyɛn Koosi ŋmaha ti ni chen waa ki magsi chen bugil ti 

awa o hulsi ta. Bugil ka waa fun to bar digi kaa laa ki magsi chen bugil ti wa werwer 

ni. 

9O hulsi ta funɛ nyɛ o weru kinkan hali a kaali bugila anawara nyɛn Koosa ŋmaha naa 

baa yir Idin chen ni. 

10"Lalaknɔ, min naa ya Koosa naa zene a kaali kina maga chen kaa ŋɔ mau kinkina 

kaa wa ya bugil ti. Bugil ti funɛ ziŋ kinkannɛ, chendaha o chi o nyuha funɛ kpok. 

11Chendaha mu vɛ unnu a ta kaa nyɛ koor digi li pulim digi wa a wa dɔ un. O zi wa bɔ 

bugil ti wa o tum tagni ta chimu. 

12Nibin bɔnɛ zi wa li bar digi wau a wa ŋmɛn un a lɔ tɛɛnɛ ni. O hulsi ta zi kpɛlikiu a 

chesi bɛɛ taa nyuuni ni ka bɔnɛ ka chesi pulim ti nɛŋbɔɔsi taa ni. Saha ti pulim bɔnɛ 

nibinsa banawara laa kani o barsɔn ni chen zi wa si chɔu ali o mun ni. 

13Zimebisa zi wa nyɛ bunau aa du un ni ka kɔha sel zene val o hulsi taa ni aa kaali. 

14Chendaha piili zinan kila, bugil waa zi bu ziŋ a mag chen. Hali chen bugil tii daŋni 

o na nii chenani o waa zi ziŋ chen ziŋi. A maga zii sitiu a chi nibine.” 

15Koosa naa zene a kaali kina maga chen ŋɔ nanɛ, "A wuzu naa chen bugil ti wa siu, 

muu zi wa nyɛ nii naa nyɛn tɛɛnɛ mun ni chen lim unnu a biksi di o tuha chɔku. Saha 

ti mu waa zi bu wa nyɛ poli ta ki pal. Muu zi wa nyɛ birsi tɔ Lebanɔn bɛ tau kaa nyɛ 

duu tuha bugili maga hul aku bugil tii siu chen daha. 

16Saha naa bugil ti wa chel tɛɛnɛ, pulim bɔnɛ ta zi wa zigsiu. Saha ti o chi Idin ŋmaha 

bugil ta awa Lebanɔn bugili anawara sitɛɛ a chesi chen maga tusa zi wa sɔɔniu aku 

bugil ti chel chen daha. 

17A maga zi wa lagmi dɔŋ niu a kaali lɛl dama a la pu anawara piin siti a nyɛn dooni 

chene. Saha ti banawara kanɛ bugil ti barsɔn ni aa hiisi chen maga zi wa pusiu ali dɔŋ 

ni. 

18"Bugil ti chiŋɛ Ijipt koora awa o walɛ bar chiŋi ni. Hali bugila anawara nyɛn Idin 

naa ya Koosa ŋmaha ti ni chen waa fun ziŋ a tel chen bugil ti, amaa a maga funɛ sitiu. 

Ba gbaan zi wa sitiu a la gbaari banawara ba fun kpu ali laal ni chen. Min naa yaa 

Koosa naa zene a kaali kina maga chen sɛm chen." 

ƐZIKƐL 32 

1Baa funɛ kpaksi Israɛl tima a kaali pulim digi chen bun fidaalɛ tiina pɛn fidaalɛ tiina 

wuzu bɛgim wuzu, Koosa funɛ vɛɛn sɛm sɛmau Ɛzikɛl wati a ŋɔ, 

2"Nibine be, kila a la sɛm Ijipt tima koora ti di mu ŋɔ di o doso, i nyɛnu aa biksi i titi a 

chi gbogimta koo nyine naa nyɛn nii ni. I yaa nɔsi niiti niu a gbuti aa ta. 

3Saha naa pulim bɔnɛ nibinsa wa lagmi mu zi wa kpak hinnu a chi chenani nyinsi ni 

kpaksi yaa kpa cham a kpak kin nii tuha ni a lɛrigi zini jibaŋ chen. 

4Muu zi wa nyɛ i chɔ tɛɛnɛ ni zimebisa awa sela maga kpa hin burigi a diwe. 

5I bara zi wa pɔɔu aa sɔɔri a tɔ bɛ nyuuna awa nɛŋbɔɔsi maga. 

6Muu zi wa kpa i chɛlu a vɛti pola awa bɛ nyuuni ta maga. 

7Saha naa mu wa nyaŋi hin mu zi wa tɔ buudaha magau, chen ni wulla waa zi wa li. 

Nha awa pɛna maga waa zi wa yɛli. 

8Muu zi wa tɔ chaani naa maga li buudaha aa wau kaa nyɛ i bar laali ti ya birsa. Min 

naa ya Koosi naa zene a kaali kina maga chen ŋɔ chen. 

9"Saha naa pulimsi kinkan nibinsa wa nu di mu kpu hinnu, chen zi wa muksi bau. 

10Chenani mu ya hin chen zi wa du pulimsi kinkan nibinsa wa hansurau. Saha ti, naa 

maga wa na ka mu zer mu takoobi hansura zi wa kpak bau wa ba koorsa. Saha naa i 

wa chel, hansur tagin zi wa kpak nibinsi magau aku ba titi nyɛni daha. 

11"Ijipt tima koora, Babilɔn tim koora zi wa chem hinnu wa laal ni. 

12Muu zi wa nyɛ lanjimasi li pulim digi wau a wa kpu i walɛ maga awa kina anawara i 

kpak aa dɛɛsi chen maga. 

13Muu zi wa nyɛ ba kpu i nuhɛ magwa saha ti nuha koo nibine waa zi bu wa nyɛn a 

gbuti nii aa ta. 

14Saha ti i pola ta niita zi wa weru kaa chɔ baalim aa pal. Min naa ya Koosa naa zene 

a kaali kina maga chen sɛm chen. 

15Saha naa mu wa chɛɛki Ijipt pulim maga kaa nyɛ doon maga chɔ huli baa zi wa 

zimu di min ya ba Koosa. 

16Nan nin tɛɛli nɔ zi wa burigi boolu baa lɔ ali lu dama ni. Pulim bɔnɛ nihaana zi wa 

lɔ chen bool tiu a fɔuli aa nyɛ Ijipt awa o nibinsi ni. Min naa ya Koosa naa zene a 

kaali kina maga sɛm chen.” 

17Baa funɛ kpaksi Israɛl tim ta a kaali pulim digi chen bun fidaalɛ tiina pɛn bɛgim 

tiina wuzu fidaanyuun wuzu, Koosa fun sɛm sɛma Ɛzikɛl wati a ŋɔ, 

18"Nibine be, fɔuli aa nyɛ Ijipt tima maga ni. Nyɛ ba wa pulimsa anawara kpok kinkan 

chen maga kila lɛl dama. 

19Ŋɔ ba di ma wa wer a kaali nandigi koo ma waa bɔ nandigi. Ma gbaan kaa sitiu a la 

lagmi banawara vɛɛ jɛɛmi Koosa chen ni. 

20"Ijipt tima zi wa gbaari banawara ba kaa kpu ali laal ni chenu. Baa zi wa kpu ba 

magau wa takoobi ni. 

21Nibin kpoka awa banawara yo aa suŋi Ijipt tim ta chen maga zi wa chak nisau a pɔ 

Ijipt tim ta maga ali lɛl dam ni. Baa zi wa sɛm taa zaŋau aa ŋɔ, 'Banawara vɛ zim 

Koosa chene ba kpu ali laal ni ba wa lagmi ya ni chen.’ 

22"Asiriya tima banawara ba kpu ali laal ni chen hugilsa chɔ dooni. 

23Ba hugilsi ta ka luŋ kinkan ali lɛl dam ti ni. Ba lanjimasi ta maga funɛ sitiu ali laal 

ni ba hugsi ba ali bar bɛgim ni. 

24"Elam tima awa ba lanjimasi ta hugilsa chɔ dooni. Ba maga funɛ sitiu ali laal ni ba 

hugsi ba di ba wa teŋsi. Baa funɛ kpak miisa a nyɛn ba yaa funɛ du narau wa hansura 

ni, amaa lalaknɔ ba sitiu a chɔ hiisa di ba. 

25Elam tima awa o lanjimasa banawara ba fun kpu ali laal ni chen maga hugilsa chɔ 

doon. Ba maga ka wa teŋsi. Baa yaa funɛ ɔsi narau ali ba nyɛni ni, amaa lalaknɔ ba ya 

siwɛwa a chɔ ba hugilsi ni. 

26"Mɛsɛk awa Tuba tima awa ba lanjimasi nawara ba kpu ali laal ni chen maga 

hugilsa chɔ dooni ba ka wa teŋsi. Baa funɛ nyɛn wa ba miisi ni ba yaa funɛ ɔsi narau. 

27Ba waa fun sogli ba nɛnɛ a chi saha digi nibin kpok ta. Ba waa yaa fun saksi ba titi 

nɛnɛ kaa zii laa la laal ni. Saha digi ba funɛ kpak kpoku aa la laal ni. 

28"Chene ba kaa wa kpu Ijipt tim ta a lagmi banawara ba kpu ali laal ni ka ba vɛ teŋsi 

chen. 

29"Idɔm tima awa ba koorsa hugilsa chɔ dooni. Saha digi ba funɛ kpak kpoku kinkan 

aa la laal ni, amaa lalaknɔ ba waa siti a chɔ lɛl dam ni. 

30"Pulim nyuha tɔsi ta koor bisa banawara ya nihaana chen maga hugilsa chɔ dooni 

awa Saidɔn tima ni. Saha digi ba bar nyɛni funɛ kpak nara wa hansurau, amaa lalaknɔ 

ba waa lagmi nibinsa banawara ba kpu ali laal ni ka ba vɛ tɛŋsi ba chen a chɔ ali ba 

hugilsi ni. 

31"Banawara maga ba kpu ali laal ni chen maga kaa wa suŋi Ijipt tim koor ti o zi nyɛn 

wa tusɔɔn ni. Min naa ya Koosa naa zene a kaali kina maga chen sɛm chen. 

32"Mu funɛ nyɛ Ijipt tim koor ti muksi banawara nyɛn wa ba miisi ni chenu, amaa mu 

zi wa nyɛ ba kpu ba wa ba lanjimasi taa magau a pa ba la hugsi banawara ba fun kpu 

laal ni ka ba vɛ teŋsi chen." 

ƐZIKƐL 33 

1Ya Kunyan Koosa fun bu sɛm sɛma mu wati a ŋɔ, 

2"Nibine be, ŋɔ i walɛ taa ni kinkina kaa wa ya ba ali saha naa mu wa kpa laal a wa ba 

ni. Ba yisi nar ali ba pulim ti ni o wa ya ba ni ili. 

3Saha naa o wa na ka ba dɔm taa wa, o zi hu kaabulu ba zim. 

4Naa maga wa nu kaabul ti kaa vɛ saksi pɔɔli ka ba wa kpu un, tiina dɛu o siu. 

5Waa dɛu o siu, domi o nuu ka kaabul ti hu ka o vɛ di o waa zi saksi a pɔ. O fa funɛ 

saksi a pɔ, o waa gali o fa fun chɔ a fosi. 

6O ka ya di ni ili ti na ba dɔm tau ka baa wa ka o vɛ di o waa zi hu kaabul ti, baa zi wa 

kpu banawara ya tum tagni nibinsi taa chenu mu ka waa zi kpa chen galimsi ti a chuk 

ni ili ti. 

7"Lalaknɔ, nibine be, muu daŋni mu yisi hinnu i ya Israɛl pulim ti ni ili. Saha naa ba 

yaa wa ya wudigi ka mu tɛ ba nin, i ŋɔ ba. 

8Saha naa mu yaa wa mɔɔli a sɛm di naa laa tum tum tagna maga zi siwu ka i vɛ sɛm 

ba ka chen tiina wa siu aku o tum tagni taa daha, muu zi wa kpa tiin siu ti galimsau a 

chuk hin. 

9Amaa o ka ya di nar tum tum taginu ka i ŋɔ un di o gil ka o vɛ gili kaa wa siu wa o 

tum tagni taa ni, mu waa zi wa kpa o siu ti galimsa a chuk hin kaa nyɛ i nyɛn wa i 

miisi ni.” 

10Koosa fun bu sɛm sɛma mu wati a ŋɔ, "Nibine be, ŋɔ Israɛl tim taa ni di ba yaa 

kaniu aa sɛm di ya kuu wa ya tum tagni taa ni, chendaha ya nyɛni zii petiu, ka yɛrɛ ya 

kaa ya a nyɛn? 

11Ŋɔ ba di chenani mu ya Koosa naa zene a kaali kina maga kaa kpak miisa a nyɛn 

nan, muu daŋni mu ŋɔ bau di mu gbaan wara daŋni nar siu wa o tum tagna ni. Mu yaa 

daŋni o gil o tum tagni ta tumiu kaa nyɛn wa o miisi ni. Adaha Israɛl tima, ma gil ma 

tum tagni ta tumi, chen ni ma waa zi siti. 

12"Lalaknɔ, nibine be, ŋɔ Israɛl tim taa ni di nibine tum tum were kaa wa tum tum 

tagin, o tum were ta waa ki fosi un. Nar ka ya tum tagna ni tumi kaa wa gil tum tagni 

ta tumi o waa zi na diŋlɛrigi. Nibin weri ka wa piili aa tum tum tagna o waa zi wa na 

gil pɛŋi. 

13Muu koti ŋɔ di nar tum tum were o zi kpak miisau a nyɛn, amaa saha naa o waa lisi 

o bambi ni di o tum were anawara o tum chen iiu kaa piili aa tum tum tagna mu waa 

zi wa lisi tum were anawara o piin tum chen kaa nyɛ o siu. 

14Chene muu zi vɛɛn ŋɔ di nar tum tum tagna o zi siwu, amaa saha naa o wa gil tum 

tagni ta kaa laa tum chenani deŋli nyinbaan. 

15O ya di o funɛ ŋmɛ nara kinau kaa kpa bur la nyɛ ba kaa gil o tum tagni ta kaa tiŋ 

chiksɛsi ta o zi kpak miisau a nyɛn kaa ta siwi. 

16Muu zi wa gil tum tagna anawara o piin tum chenu a pɛŋ un kaa nyɛ o nyɛn aku o 

tum chenani deŋli nyinbaan chen daha. 

17"I walɛ ta ka yaa ŋɔu di chenani mu ya chen wa deŋli, amaa chenani baa ya chen vɛ 

deŋli nyinbaan. 

18Saha naa nibine naa nyɛn nyɛni weri chen wa gil o nyɛni weri ti kaa laa tum tum 

tagna o zi siwu aku o tum tagni taa daha. 

19Nar kaa tum tum tagna a wa gil kaa laa tum tum were, o zi fosi o titiu ali o siu ni, 

20amaa ma Israɛl tima yaa ŋɔu di chenani muu ya chen wa deŋli nyinbaan. Lalaknɔ 

mu kaa di ma sɛriyau ali tuma anawara maga maa tum chen ni.” 

21Baa funɛ kpaksi Israɛl tima a kaali pulim digi chen bun fidaalɛ tiina pɛn fi tiina 

wuzu bunyuun wuzu, nibaal naa funɛ chɔ fosi laal ni ali Jerusalɛm ni chen funɛ wa ŋɔ 

minnu di tɔha ti dɛɛna maga chesu. 

22O funɛ kaa wa mu wati zaazɔɔn digi, mu funɛ nau ka Koosi siim ti wa zu min ni mu 

vɛ koti aa sɛm sɛm. Saha naa baal ti fun wa tel mu wati, Koosa funɛ bu nyɛ min o yiko 

tiu mu koti aa sɛm sɛm. 

23Koosa funɛ sɛm sɛma mu watiu a ŋɔ, 

24"Nibine be, nibinsa banawara nyɛn Israɛl tima tɔsa anawara chɛɛkɛ chen yaa ŋɔu di 

Abraham funɛ ya nibin bɛgimnɛ ka Koosa fun kpa pulim ti maga tɛɛnɛ a nyɛ un. 

Lalaknɔ ya iiu, chendaha tɛɛnɛ ti ya ya kin nɛ. 

25"Ŋɔ chen tim ta di min naa ya Koosa naa zene a kaali kina maga chen ŋɔ nanɛ. Ma 

yaa se namɛu ka chɛl nyɛn un ni kaa laa jɛɛmi vursa. Ma vɛɛnaa kpu nara ka baŋaa 

nyɛ maa lisi di tɛɛnɛ ti ya ma kin nɛ. 

26Ma yaa lisiu di ma takoobisi ta ma kpak chen laa nyɛ ma kpok ka maa tum 

chɔkumsi tuma. 

27"Ŋɔ ba di min naa ya Koosa naa zene a kaali kina maga kaa nyɛn wa mu miisi ni 

nan ŋɔ di mu zi kpu banawara nyɛn chen tɔsi taa ni chenu. Kɔha sela zi wa kpaksi bau 

a se. Wichɔta kaa zi wa kpu banawara chɔ la sogli bɛ muni ni chenu. 

28Muu zi wa chɛɛki pulim tiu kaa nyɛ o chɔ huli ka o nibinsi ta bu vɛ kpak kpok. Saha 

ti bɛ anawara nyɛn Israɛl pulim ni chen zi wa kpak hansurau wa nar ki val dooni. 

29Muu zi wa lɛrigi ba diŋsau a chɛɛki pulim ti ka o chɔ huli, chen ni baa zi wa zimu di 

min ya ba Kunyan Koosa.” 

30Koosa fun bu ŋɔ min, "Nibine be, saha naa i walɛ ta wa la lagmi dɔŋ ni ali palɛ 

nyuuni ni ba yaa sɛm i sɛmwa aa ŋɔ, 'Ma nyɛ yaa la a la nu sɛmsɛm naa li Koosi wati 

a wa.’ 

31Chendaha ba yaa lagmiu di ba wa nu sɛmsɛm naa i kpak aa nyɛ ba, amaa ba ka waa 

yaa tum chenani i biksi ba di baa tum chen. Ba yaa la i sɛm tau a nu a chi chenani nar 

yaa lɔ bool ka ba chiŋi aa nu chen. Chendaha ba yaa vɛɛn nyɛnu aa tum ba tum tagna. 

32Ba yaa nyiniu di ii zɔu ali ba suwachak ni ka i sɛm ta chi nar mou gɔnji kaa laa lɔ 

bool lɛma. Ba yaa cheŋi diŋsa aa nu chenani ii sɛm chenu, amaa ba ka waa kpa a aa 

tum tuma. 

33Saha naa i sɛmsɛmsɛ ta maga wa piili aa tuma ka ba na di a ya wutirɛ saha tirɛ baa zi 

wa zim di Koosi witiina lagmi ba ni." 

ƐZIKƐL 34 

1Ya Kunyan Koosa fun bu sɛm sɛma mu wati a ŋɔ, 

2"Nibine be, ŋɔ ba di min naa ya Koosa naa zene a kaali kina maga chen ŋɔu di ba 

nyɛn sibir niu. Ma Israɛl tima fulaanisa, ma yaa nyini ma titirɛ kaa vɛ di ma wara gbaŋ 

nuhɛ ta. 

3Ma yaa hɛmsi nuil wereu aa nyɔ kaa laa chɔ nuhɛ ta tɔni ni a kpu a aa se, amaa ma ka 

wara il a. 

4Ma kpa a la kɔha ka a bɔnɛ la gbarigi ma yaa kpa aau a ta. Digi ka vɛ kpak alaafɛ ma 

wara tiibi un. Digi nyuksɛ a zu kaali kɔha bar digi ma waa zi dɛu o bar nyɛni kaa yaa 

tau kpak a aa muksi. 

5Nuhɛ ta vɛ kpak fulaani oo gbaŋ a chen daha, a yaa pusi nyɛn kɔha niu aa kaali kɔha 

sela kpaksi aa se. 

6Chendaha mu nuhɛ ta nyɛn kɔha niu aa buuri a pusi a su tɛɛnɛ nɔ maga, amaa nandigi 

ka wara dɛu a koo a tiŋ o mun ni. 

7"Adaha ma fulaanisi ta, ma cheŋi diŋsa a nu chenani mu kaa sɛm nan, 

8Chenani mu ya Koosa naa nyɛn wa mu miisi nan ma cheŋi diŋsa aa nu mu wati. Mu 

nuhɛ ta pusu a nyɛn kɔha ni kɔha sela kpaksi aa se, domi a fulaanisi ta wara dɛu a bar 

nyɛni. Ba yaa nyini ba titi nɛɛ kaa vɛ nuhɛ taa a ta. 

9Chendaha ma fulaanisi ta, ma cheŋi diŋsa aa nu mu wati. 

10Min naa ya Koosa naa zene a kaali kina maga chen ŋɔ di min ya ma dɔm. Chendaha 

muu zi la mu nuhɛ tau ali ma wati, chen ni ma waa zi buu gbaŋ a. Ma ka waa zi bu 

kpak saha aa nyini ma titi. Mu zi wa fuksi mu nuhɛ tau ali ma wati, chen ni ma waa zi 

bu wa na a namsa aa se.” 

11"Mu titi kaa waa gbaŋ mu nuhɛ ta, 

12a chi chenani nugbaŋna yaa gbaŋ o nuhɛ ka a vɛɛ pusi dɔŋ ni chen. Muu zi wa lagmi 

nuhɛ tau dɔŋ ni ka a ta bu pusi. 

13Muu zi wa gbaŋ aau ali pulim bɔnɛ taa ni a kpa aa wa a titi pulim ti. Saha ti muu zi 

yaa kpa aau a la kɔha a la se kɔsi ta kaa nyɔ nii. 

14Mu zi wa kpa aau a la chiksi doonani bɛ nyɛn awa doonani kpak nɛŋbɔ chen aa se 

Israɛl pulim kɔ were ta. 

15Min naa ya Koosa naa zene a kaali kina maga chen kaa waa gbaŋ mu nuhɛ ta kaa 

vɛɛn ki nyɛ a doonani aa zii hiisi. 

16"Muu zi wa dɛu anawara nyuksɛ chenu a nyɛn aa buuri chenu a kpaksi kaa tiibi 

anawara kpak chɔɔra awa anawara laa wi chen, amaa anawara zenzenee kaa kpok 

chen, muu zi wa luksi a magau, domi mu ya fulaani naa laa tum chenani deŋli 

nyinbaannɛ. 

17"Lalaknɔ, ma nawara ya mu nuhɛ taa chen, min naa ya Koosa naa zene a kaali kina 

maga chen ŋɔ di mu zi di ma sɛriyau kaa tɔɔsi anawara wer chen ali ki tagni taa ni. 

Muu zi wa tɔɔsi piisisau ali buuni ni. 

18Ma bɔnɛ ha wa puŋ wa kɔsi taa seeli ni. Hali ma yaa chemi anawara ma ha vɛɛ seeli 

chenu a dau tɛɛnɛ. Ma la nyɔ nii a wa peti ma yaa gbuti nii tiu a ta. 

19Ma wa zim di mu nuhɛ nawara ka chen kaa zi wa se kɔsa anawara ma nɔsi a dau 

tɛɛnɛ ni chenu kaa vɛɛn nyɔ nii naa ma gbuti a ta chen? 

20"Chendaha lalaknɔ mu zi tɔɔsi nuhɛ anawara kpok chenu ali anawara vɛ kpak kpok 

chen ni. 

21Ma yaa zaag anawara vɛ kpak kpoku aa ta gantɛl ni kaa duŋni a aa ta. 

22Muu zi wa tɔɔsi aau ali ma ni, chen ni ma waa zi buu muksi a. Muu zi wa tɔɔsi ki 

wereu ali ki tagni ni. 

23Mu zi wa vɔu koorau oo nyini a a chi chenani mu fun yisi Devid o ya mu tumtumna 

chen. 

24Min zi wa ya ba koosau ka koor ka nyɛn a dɔ ba a chi chenani mu fun yisi mu 

tumtumna Devid chen. 

25Mu wa baa zi wa vɔu vɔwau, chen ni ba waa zii ɔm. Saha ti mu zi wa duŋni sel zene 

magau ali tɛɛnɛ ti ni, chen ni mu nuhɛ ta zi nyɛnu aa di a tutɔ ni ali kɔha ni. 

26"Mu zi wa sumi wusisum weriu a du a ni a nyɛn kunkule naa du kasi chen mun ni aa 

gba. Dooni mu zi wa nyɛ do weri niu aa du a ni. 

27Bugila zi waa nɔn nɔnau ka ki parɛ ki bi kinkan. Saha ti nara maga zi kpak tusɔɔnau 

a nyɛn o pulim ni kaa taa ɔmi. Saha naa mu wa kasi zɔglɛ anawara ba kpa du mu walɛ 

ta chen ka ba na fosi ali banawara kpaksi ba a ya yosi chen, baa zi wa zimu di min ya 

ba Kunyan Koosa. 

28Pulimsa anawara vɛɛ jɛɛmi Koosa chen nibinsa waa ki bu muksi ba, kɔha sela ka 

waa ki bu kpaksi a aa se. Baa zi wa nyɛn ba tɔha niu ka nandigi taa du ba hansura. 

29Saha ti mu zi wa nyɛ ba tɛɛnɛsi ta kpak ki parɛu, chen ni lɔsa waa zi buu kpu ba. 

Pulim bɔnɛ nibinsa ka waa zi buu jɛɛmi ba. 

30Nara maga zi wa zimu di min ya naa kok Israɛl tima aa li ba dɔm nisi ni, domi ba ya 

mu walɛwa. Min naa ya Koosa naa zene a kaali kina maga chen sɛm chen. 

31"Nuhɛ anawara muu dɛɛsi chen ya mu walɛ ka mu ka ya ma Koosa." 

ƐZIKƐL 35 

1Koosa fun bu sɛm sɛma mu wati a ŋɔ, 

2"Nibine be, nyɛ Idɔm tima zim tum tagna anawara baa tum chen. 

3Sɛm ba di min naa ya Koosa naa zene a kaali kina maga chen ŋɔ nanɛ. Min ya ma 

dɔm, adaha muu zi nyɛ ma bɛ ta maga chɔ huliu. 

4Kaa chɛɛki ma tɔsi taa maga ka ma tɛɛnɛ ti maga ya nyaa a chɔ. Saha ti maa zi wa 

zimu di min ya Koosa. 

5"Ma waa funɛ ya Israɛl tim dɔma a fun kpu ba nibinsi kinkan ali laal ni saha naa mu 

fun lɛrigi ba diŋsa chen. 

6Chendaha min naa ya Koosa naa zene a kaali kina maga chen zi kpu mau, amaa ma 

ka waa ki chɔ fosi chen siu ti ni. Chenani ma yaa kpu nara, chendaha ma gbaan zi 

sitiu. 

7Muu zi wa nyɛ Idɔm tɔsa nawara nyɛn kunkulsi nyuuna ni chen chɔ huliu kaa kpu 

banawara maga laa val un ni chen maga. 

8Muu zi wa kpu narau a su pulim ti maga. Banawara ba kpu ali laal ni chen bara kaa 

zi wa chɔchɔ nɛŋbɔɔsi tau. 

9Muu zi wa chɛɛki ma tɔsi tau, chen ni nibinsa waa zi bu nyɛn dooni. Saha tirɛ maa zi 

wa zim di min ya Koosa. 

10"Ma ŋɔ di Juda pulim awa Israɛl pulim ya ma kinnɛ. Hali muu ya ba Koosa chen 

maga. 

11Chendaha muu daŋni mu ŋɔ mau di muu zi biksi ma mu paan tiu aku ma paan awa 

ma handɔti awa chenani ma vɛɛ daŋni mu walɛ ta bar nyɛni chen daha. Baa zi wa 

zimu di muu lɛrigi ma diŋsau aku chenani ma ya ba chen daha. 

12Saha ti maa zi wa zimu di mu yaa nu chenani ma kani aa dɛɛsi kaa laa ŋɔ di Israɛl 

pulim chɔ hulirɛ chen. 

13Chenani maga ma yaa dɛɛsi aa du ba ni kaa laa sɛm ba sɛma chen, mu yaa nu a 

magau. 

14"Ma yaa ŋɔu di Koosa naa zene a kaali kina maga chen chɛɛkɛ ma pulim tiu di tɛɛnɛ 

nɔ nibinsa ki mɔm ma aku chenani ma bu vɛ kpak kpok chen daha. 

15Chenani Israɛl tima ya mu nibinsa ka maa mɔm ba chen, muu zi nyɛ Sɛɛ awa Idɔm 

maga chɛɛkiu, chen ni nara maga zi wa zimu di min ya Koosa." 

ƐZIKƐL 36 

1Koosa fun bu sɛm sɛma mu wati a ŋɔ, "Nibine be, sɛm nibinsa banawara nyɛn Israɛl 

pulim bɛ tɔsi taa ni di ba cheŋi diŋsa aa nu laaboor naa. 

2Min naa ya Koosa naa zene a kaali kina maga chen kpak aa nyɛ ba, Israɛl tima dɔm 

ta yaa kaniu aa dɛɛsi kaa laa ŋɔ di lalaknɔ, kunkul bunɛ ta zi ya ya kiniwa. 

3Ŋɔ ba di saha naa pulimsa anawara marikɛ Israɛl pulim chen fun wa chem kunkulsi 

tɔsi ta a nyaŋi chen, nara maga funɛ mɔm Israɛl timau. 

4Adaha ma cheŋi diŋsa aa nu kinkina min naa ya Koosa naa zene a kaali kina maga 

chen kpak aa sɛm ma, ŋɔ tɔsa anawara nyɛn kunkulsi bar ni awa pol nɔɔsa awa 

nɛŋbɔɔsa awa doonani maga chɔ huli ka pulim bɔnɛ nibinsa mɔm ba chen. 

5"Di mu paan siu muu sɛm Idɔm tima ni di ba funɛ chem mu nibinsa wa laalu kaa pa 

ba nisi kini maga. 

6"Chendaha ŋɔ pulimsa anawara nyɛn tɔsa anawara nyɛn kunkulsi bar awa nɛŋbɔɔsi ni 

chen di mu paan siiu, aku chenani pulim bɔnɛ nibinsa funɛ pini ba chen. 

7Min naa ya Koosa naa zene a kaali kina maga chen vɔwu di mu zi nyɛ pulimsa 

anawara go ma chen nibinsa zi ya jɛrigɛu. 

8Amaa bugila awa kɔsa zi wa nyuu ali Israɛl pulim kunkulsi bar ti ni a nɔn nɔna a nyɛ 

ma Israɛl tima ni. Saha wau maa zi vɛɛn wa bur wa ma tɔha. 

9Muu zi nyɛn ma watiu a suŋi ma ma koti par ma ŋmaani ta a du kina a ni. 

10Muu zi wa nyɛ ma pulim ti bukoo pɛŋiu ka ma vɛɛn nyɛn ma pulim ti ni a sa tɔsa 

anawara funɛ chɛɛki chen maga. 

11Muu zi wa nyɛ mu walɛ ta awa ba sela maga wasiu kinkan. Maa zi wa iiu a kaali 

chenani ma fun mag chen a vɛɛn lul bisi kinkan. Saha ti muu zi wa nyɛn doonani ma 

fun piin nyɛn chen niu, chen ni maa zi zimu di min ya ma Koosa. 

12Muu zi wa kpa mau a bur wa ma tɛɛnɛ ti ma nyɛn dooni. Maa zi wa dɔ dooniu o ya 

ma tɛɛnɛ, saha ti ma bisa waa zi waa namsi ali lɔsa ni. 

13"Min naa ya Koosa naa zene a kaali kina maga chen ŋɔ di wutirɛ nibinsa yaa ŋɔu di 

tɛɛnɛ tii di narawa kaa laa ŋmɛ pulim bɔnɛ nibinsi ta bisa. 

14Amaa lalaknɔ, o waa zi buu di nara kaa ki ŋmɛ ma bisa. Min naa ya Koosa naa zene 

a kaali kina maga chen sɛm chen. 

15Tɛɛnɛ ti waa zi buu nu chenani pulim bɔnɛ nibinsi ta ya un asaasi chen o ka waa zi 

buu ŋmɛ ba bisa.” 

16Koosa fun bu sɛm sɛma mu wati a ŋɔ, 

17"Nibine be, saha naa Israɛl tima fun nyɛn ba tɛɛnɛ ti ni chen ba funɛ chɔk dooniu a 

ta ali ba tum ni. Mu funɛ nyini ba nyɛni tiu o ya doŋsa a chi chenani nihaan yaa nyɛn 

o pɛn saha ni chen. 

18Chenani ba funɛ kpu nara ali tɛɛnɛ ti ni kaa laa jɛɛmi vursi chen funɛ nyɛ ba chɔk 

dooniu a ta, chendaha mu paan funɛ siiu a du ba ni. 

19Mu funɛ na ba galimsau a ta ba yɔri kaa pusi ba ali dɔŋ ni ba nyɛn pulimsa anawara 

vɛ ya ba pulimsi ni chen. 

20Doonani maga ba yaa fun la ba yaa du mu sɔn ti wa hiisirɛ, domi nara yaa ŋɔ di 

Israɛl tim ta si tɛɛnɛ naa ya Kunyan Koosa fun kpa nyɛ ba chenu. 

21Chendaha mu waa funɛ daŋni baa chɔk mu sɔn naa du kasi chen, domi chene Israɛl 

tim ta yaa funɛ ya. 

22"Lalaknɔ, ŋɔ Israɛl tim taa ni di kinkina mu kaa ya chen wa ya ba daharɛ, amaa mu 

sɔn tirɛ mu vɛɛ daŋni o chɔki, domi ma piin du min hiisau ali pulimsi maga ni. 

23Saha naa mu wa biksi pulim bɔnɛ nibinsi ta wa chenani mu sɔn ti du kasi ka maa du 

un hiisi chen, baa zi wa zimu di min ya Koosa naa zene a kaali kina maga chen. Mu zi 

wa kpa ma a tumu a biksi pulim bɔnɛ nibinsi ta chenani mu du kasi chen. 

24Muu zi wa lagmi mau ali pulimsa anawara ni ma pusi nyɛn chen a bur wa ma pulim 

ti. 

25Saha ti muu zi wa ya niiu a misi ma a chaksi ma ali ma vursi ta jɛɛmi ni awa wɛ 

anawara ma ya a chɔk ma titi a ta chen. 

26Muu zi wa kpa bambi fali awa lisi faliu a nyɛ ma kaa yisi ma bambisa anawara digli 

chen ali ma ni. Saha ti ma bambisa zi wa kpak mu tiŋiu. 

27Muu zi wa kpa mu siim tiu a du ma ni kaa nyɛ ma tiŋ mu chiksɛsa anawara mu kpa 

nyɛ ma chen. 

28Saha ti maa zi wa nyɛn tɛɛnɛ naa mu fun kpa nyɛ ma nawaalsi ni chenu a ya mu 

walɛ ka mu ka ya ma Koosa. 

29Muu zi wa yisi ma ali wɛ anawara maa ya a chɔk ma titi a ta chen niu. Ma ki parɛ zi 

wa biiu kinkan, chen ni lɔsa waa zi bu wa tu ma pulim ti ni. 

30Ma bugila zi waa nɔnu kinkan ali ma ŋmaani ni, chen ni lɔsa waa zi bu wa na pulim 

ti a waa du ma hiisa. 

31Saha ti maa zi waa lisi tum tagna anawara maa tum chenu. Ma titi tusa zi wa chɔku 

aku ma tum tagna taa daha. 

32Israɛl tima, muu daŋni ma zimu di ma daha laata muu ya chen, amaa muu daŋni ma 

tum ta du ma hiisau. Min naa ya Koosa naa zene a kaali kina maga chen sɛm chen. 

33"Nanɛ mu vɛɛnaa daŋni ma zim, saha naa mu wa chaksi ma ali ma tum tagni taa ni 

mu zi wa nyɛ ma sa ma tɔsi tau a nyɛn dooni. 

34Naa maga funɛ val ma ŋmaani ni chen maga funɛ na chenani kɔha fun siiu kinkan, 

amaa muu zi wa nyɛ ma par aau a ya ŋmaana. 

35Saha ti nara maga zi waa sɛmu di kɔha funɛ si tɛɛnɛ ti niu a chi duu, amaa lalaknɔ ba 

zi par unnu o ki parɛ wer a chi Idin ŋmaha ti. Tɔsa anawara funɛ chɛɛki ka nara vɛ 

nyɛn a ni chen maga zi suu wa nibinsi ni kaa kpak dam kpoka. 

36Saha ti pulimsa anawara go ma chen nibinsa banawara funɛ fosi ba titi chen zi wa 

zimu di min ya Koosa naa laa sa tɔsa anawara chɛɛkɛɛ kaa laa par tɛɛnɛsa anawara ba 

kpa ta. Mu vɔu mu bambi niu di muu zi tum chenu, mu ka siraa zi tumu. 

37"Muu zi bu wa nyɛ Israɛl tim ta dɛu suŋiu aa wa mu wati, saha ti mu zi wa nyɛn ba 

watiu a nyɛ baa wasi kinkan a chi chenani piisi yaa wasi a su bol chen. 

38Tɔsa anawara chɛɛkɛ chen zi bu wa suu wa nibinsi ni a chi chenani ba yaa fun kpa 

piisisa a la su Jerusalɛm di ba kɔɔri kɔɔrsa ali ba wuzu zen wuzuuna chen. Doonee baa 

zi wa zim di min ya ba Koosa." 

ƐZIKƐL 37 

1Ɛzikɛl fun ŋɔ, "Mu funɛ nau ka Koosa siim ti fun wa zu min ni a fun zer min a kaali 

nɛŋbɔ digi mu fun la tel dooni di hoka su doon tɛɛnɛ ti maga.” 

2O funɛ kpa minnu a gba nɛŋbɔ ti maga mu fun na di hoka su doon maga kaa hul. 

3Saha tirɛ o fun ŋɔ min, "Nibine be, nan hok naa ki bu koti a kpak miisa a burigi 

nibinsau?" Doonee mu fun ŋɔ, "Hin ya Koosa naa zene a kaali kina maga kaa laa ki 

koti a jɛrigi chen pɛɛsi ti.” 

4Saha tirɛ o fun ŋɔ min, "Ŋɔ hok taa ni di a cheŋi diŋsa kaa nu Koosa sɛmsɛma. 

5Ŋɔ ba di min naa ya Koosa naa zene a kaali kina maga chen ŋɔu di mu zi kpa hiisau a 

du a ni a nyɛ a kpak miisa. 

6Mu zi wa kpa nampuna a du ma ni kaa kpa tɔn a tɔ ma, chen ni maa zi kpak miisau a 

ya nibinsa. Saha tirɛ maa zi wa zim di min ya Koosa.” 

7Doonee mu fun sɛm chenani maga Koosa biksi di mu sɛm chen. Saha naa mu funɛ 

sɛm sɛm ta, mu funɛ nuu ka hok taa mosi dɔŋa kaa laa chɛɛmi kaa laa baŋsi dɔŋa ni. 

8Mu fun chiŋi aa nyini ka nampuna baŋsi hok taa ni ka tɔna tɔ a, amaa a ha waa fun 

kpak hiisa. 

9Saha tirɛ Koosa fun ŋɔ min, "Ŋɔ peha ni di Koosa naa zene a kaali kina maga chen 

ŋɔu di o mo wa kaali hok taa ni a kpa hiisa a du a ni, chen ni aa zi kpak miisau a ya 

nibinsa.” 

10Doonee mu fun sɛm chenani maga Koosa biksi min chen. Muu funɛ sɛm chen a wa 

peti mu funɛ nau ka siwɛ ta si chiŋi a ya nibinsa. Ba funɛ iiu a tel lanjimasi bɔ. 

11Saha tirɛ Koosa fun ŋɔ min, "Nibine be, Israɛl tim ta chi hok taa wa. Ba yaa ŋɔu di 

ba hulu a bu vɛ kpak tahama koo aa lil nantɔ ali wudigi ni. 

12Chendaha sɛm Israɛl tima taa ni di muu zi wa puk banawara sitɛɛ chen hugilsau kaa 

vɛɛn lɛli ba ali ba siu ni. Mu zi vɛɛn wa kpa bau a wa Israɛl pulim. 

13Saha naa mu wa lɛli banawara sitɛɛ chen ali ba siu ni, baa zi wa zimu di min ya ba 

Koosa. 

14Muu zi wa kpa hiisau a du ba ni a nyɛ ba vɛɛn burigi nibinsa a nyɛn ba tɛɛnɛ ti ni. 

Saha ti baa zi wa zimu di min ya Koosa, mu ka vɔwu di mu tum chen ali mu bambi ni 

wuti ni.” 

15Koosa fun bu sɛm sɛma mu wati a ŋɔ, 

16"Nibine be, zer daa huli a sɔbi nan wɛ naa a sak un ni, Juda pulim kaa vɛɛn zer daa 

huli digi a sɔbi sak un ni Israɛl pulim. 

17A kpa daasi ta a chomsi dɔŋa ni a kpak a nɔɔsa a chi daa bɛgim. 

18Saha naa i walɛ ta wa pɛɛsi hin chen sɔbi ti mun. 

19I ŋɔ ba di min naa ya Koosa naa zene a kaali kina maga chen ŋɔ nanɛ, 'Mu kaa zer 

daa naa chiŋi Juda pulim ba chiŋi ni chenu a chomsi naa chiŋɛ Israɛl bar chiŋi ni chen. 

Muu zi wa kpa daasi ta lagmi dɔŋ niu a kpak mu nin ni a chi daa bɛgim.’ 

20"Kpa daasi ta a kpak i nin ni a nyɛ nara ta na wa ba see ni. 

21Kaa ŋɔ ba di muu zi yisi mu walɛ tau ali pulimsa anawara ni ba nyɛn chen ni, a 

lagmi ba dɔŋ ni a vɛɛn kpa ba bur la ba pulim. 

22Muu zi wa kpa ba lagmi dɔŋ niu ba ya pulim bɛgim a nyɛn Israɛl pulim bɛ bar nyɛni 

ti ni. Saha ti ba waa zi wa kpak koora o dɔ ba, ba ka waa zi bu wa puriki ba titi ali 

dɔŋa ni. 

23Ba waa zi bu waa jɛɛmi vursa koo aa tum tum tagna, domi muu zi wa yisi bau ali 

tum tagna nyinbaanasi maga ni kaa chaksi ba ba ya mu walɛ ka mu ka ya ba Koosa. 

24Baa zi wa kpak koorau o chi mu tumtumna Devid. Saha ti baa zi wa kpak nɔɔ 

bɛgimu a kpak koor bɛgim kaa ki tiŋ mu chiksɛsi ta wa wuti ni. 

25Baa zi wa nyɛn tɛɛnɛ naa ni mu fun kpa nyɛ Jekɔb naa funɛ ya mu tumtumna chen 

niu. Doon tɛɛnɛ ti nɛɛ ba nawaalsi ta fun nyɛn. Saha ti ba wa ba bisa awa ba niisisa zi 

wa nyɛn dooniu hali saha naa vɛ kpak bɔ kaa kpak koora o nyɛni chi Devid nyɛni. 

26Mu wa ba zi wa vɔu vɔwau, chen ni ba waa zi waa ɔm kindɔŋ. Saha ti muu zi wa 

nyɛ ba nyɛnu aa wasi kaa ki nyini mu bar jɛɛmi dama ti saha maga. 

27Muu zi wa lagmi ba niu a nyɛn dooni a ya ba Koosa ka ba ka ya mu walɛ. 

28Muu zi wa baŋ mu bar jɛɛmi dama tiu dooni o chiŋi hali saha naa vɛ kpak bɔ, saha 

tirɛ pulim bɔnɛ nibinsa zi zim di min yisɛ Israɛl tima di ba ya mu nibinsa." 

ƐZIKƐL 38 

1Koosa fun bu sɛm sɛma mu wati a ŋɔ, 

2"Nibine be, nyɛ Gɔg naa dɔ tɔsa anawara baa yir Mɛsɛk awa Tubal tim yiko ali 

Magɔg pulim ni chen tum tagna. 

3Ŋɔ un di min naa ya Koosa naa zene a kaali kina maga chen ŋɔu di min ya o dɔm. 

4Ŋɔ un di muu zi kpa zɔgliu a du o baŋna a lɛrigi un awa o lanjimasi ta a la ta bar digi 

ni. O lanjimasi ta awa o zaagna ni zinɛ ta maga funɛ kpak laal ki chemeu ali ba wati. 

5Pɛɛsia tima awa Sudan tima awa Libia tima maga nyɛn o wati. Ba maga ka kpak laal 

ki chemeu kinkan. 

6Tɔsa anawara baa yir Goma awa Bɛf-Togama ali pulim nyuha ni chen maga nibinsa 

nyɛn o wati. Hali pulim bɔnɛ nibinsa nyɛn o wati. 

7Ŋɔ un di o saksi a kpa o lanjimasi taa li aa wa. 

8Bun damata gantɛl ni muu zi wa nyɛ o wa chem pulim bɔnɛ nawara nara ta fun li a 

wa ba pulim chen nibinsau kaa nyɛn dooni a taa ɔmi. O zi wa chem Israɛl pulim 

magau kaa fuksi dooni. 

9O wa o lanjimasi ta awa pulim bɔnɛ nibinsi ta zi waa chemu a chi do peha koo do 

baal a tɔ tɛɛnɛ ti maga. 

10"Saha ti wa tel, Gɔg zi wa piiliu aa lisi lisi tagna. 

11I zi wa lisiu di i chem pulim naa nibinsa vɛ kpak ni suŋe ka o nibinsa kpak tusɔɔna a 

nyɛn un ni kaa vɛɛ ɔm kindɔŋ chen. 

12I zi wa duŋni nibinsa banawara nyɛn tɔsi nawara funɛ ya tɔ chɛɛkɛ chenu. Ba funɛ 

lagmi bau ali pulim bɔnɛ a wa, amaa lalaknɔ ba zi kpak kapati kinau a zi nyɛn tɛɛnɛ nɔ 

nyinbaan chaksisa maga ni. 

13Saha ti, Sɛba tima awa Dɛdan tima awa yau bisa banawara li Speen pulim chen zi 

wa pɛɛsiu, i lagmi i lanjimasi tau di i chem tɔsa a duŋni a nibinsa kaa pa a kina? I 

vɔwu di i pa ba anzunfa awa salma awa sela awa ba kapati kina aa la?” 

14Doonee Koosa naa zene a kaali kina maga chen funɛ tum minnu di mu la sɛm nan a 

nyɛ Gɔg ni, "I zi saksi i bunau aa la ka mu walɛ ta nyɛn wa bar sɔɔna ni. 

15I zi wa saksi aa la wa i lanjimasi ni ali pulim damata ni, ba maga kaa zi wa zini 

zaagnau. 

16I zi wa chem Israɛl tim tau a chi dopeha mou. Saha ti wa tel mu zi wa nyɛ i chem 

mu tɛɛnɛ ti nibinsau a biksi pulim bɔnɛ nibinsi ta ba zim di mu ya naa du kasirɛ. 

17I sɛmwa mu funɛ sɛm saha digi ti chen. Mu funɛ nyɛ mu witiin ti mɔɔliu di saha 

wau mu zi yisi nar o wa chem Israɛl pulim a nyaŋi. Min Koosa naa zene a kaali kina 

maga funɛ sɛm chen.” 

18"Mu funɛ vɛɛn ŋɔ nanɛ: Wuzu naa Gɔg wa chem Israɛl tima a nyaŋi mu paan zi wa 

siiu kinkan. 

19Muu daŋni mu sɛmu ma zim di chen wuzu ti mu paan zi wa siiu mu nyɛ tɛɛnɛ zigsi 

ali Israɛl pulim ni. 

20Saha ti, sela maga awa nyinsi maga awa nibinsa maga zi wa na chenu hansur tagin 

kpak ba ba bara ki jigiri. Bɛɛ zi wa kpirikiu aa chesi ka zagbɛrsi ki chesi. 

21Min naa ya Koosa naa zene a kaali kina maga chen ŋɔu di mu zi wa nyɛ hansur 

tagin kpak Gɔg awa o gantɛl tiŋsi magau. Saha ti o bunɔɔni ta zi wa burigiu aa chem 

dɔŋa wa ba takoobisi ni. 

22Muu zi wa lɛrigi o diŋnau a kpa wichɔta awa chɛl yisi a du un ni. Do zene zi wa niiu 

aa tuksi un awa o bunɔɔni ta awa pulim damata anawara tiŋ o gantɛl chen nibinsa. 

23Nan nɔ wa tum, pulimsi maga nibinsa zi wa zimu di mu ya Koosi zenne kaa vɛɛn du 

kasi. Ba kaa zi vɛɛn wa zimu di min ya Koosa." 

ƐZIKƐL 39 

1Koosa naa zene a kaali kina maga chen fun vɛɛn ŋɔ min, "Nibine be, ŋɔ Gɔg naa dɔ 

pulimsa anawara baa yir Mɛsɛk awa Tubal chen ni di min ya o dɔm. 

2Muu zi burigi o see a chem pulim nyuha tɔsi tau a nyɛ o val chen a la tel Israɛl pulim 

bɛɛ bar nyɛni ti. 

3Saha ti mu zi wa mou o toha ti wa o hɛm tiu ali o nisi ni. 

4O wa o lanjimasa awa o walɛ ta maga zi wa chesi tɛɛnɛ niu a siti kɔha sela awa 

zimebisa wa di ba bara ta maga. 

5Min naa ya Koosa naa zene a kaali kina maga chen ŋɔu di baa zi wa sitiu a chɔ 

gbanpulim ni. 

6Muu zi wa suk dinu a du Magɔg tɛɛnɛ awa nii nɔɔsi taa ni a muksi banawara nyɛn 

tɔsi taa ni chen, chen ni nara maga zi zimu di min ya ba Koosa. 

7Muu zi wa haru kaa nyɛ mu walɛ Israɛl tim ta zim mu sɔn zen naa du kasi chen. Saha 

ti mu waa zi bu wa nyɛ nara ki du mu sɔn ti wa hiisa. Doonee pulim bɔnɛ nibinsi ta zi 

wa zim di. Min ya Koosa naa du kasi chen. 

8"Chen wuzu ti sɛma muu sɛm chen zi wau. 

9Chen wuzu ti wa tel, banawara nyɛn Israɛl pulim tɔsi taa ni chen zi wa li pini laal ki 

cheme anawara nara chɔ kaa kpa ta chenu a waa buksi din. Baa zi wa duŋni banawara 

funɛ nyaŋi ba chenu kaa fuksi ba kina maga. Min naa ya Koosa naa zene a kaali kina 

maga chen sɛm chen. 

10Baa zi wa laa pini daasau koo aa daŋni daasa ali duu tuha ni dooni baa zi wa pa laal 

ki cheme damatau di ba fu. Baa zi wa pa banawara funɛ pa ba kina chen gbaan kinau. 

Min naa ya ma Kunyan Koosa naa zene a kpak kpok awa yiko a kaali kina maga chen 

sɛm chen.” 

11"Chen ti wa tum muu zi wa nyɛ baa tɛɛnɛu ali Israɛl pulim ni ba sogli Gɔg. Baa zi 

wa sogli unnu ali doonani baa yir 'Nyinbaan valsa nɛŋbɔ,' a chɔ Nii Siu ti nha bar yɛli 

luk ti ni chen. Baa zi wa sogli Gɔg awa o lanjimasi taa magau ali dooni, chendaha baa 

zi waa yir dooniu, Gɔg awa o lanjimasa nɛŋbɔ. 

12Israɛl tim ta zi wa kpa pɛnsa anɔpɛu a sogli nara ta a peti ka tɛɛnɛ ti zi bu wer. 

13Naa maga nyɛn doon tɛɛnɛ ti ni maga zi wa suŋiu ba sogli nara ta. Wuzu naa mu wa 

di nyusum a peti muu zi bɔ bau ba kuunsi chim. Min naa ya Koosa naa zene a kaali 

kina maga chen sɛm chen. 

14Pɛnsa anɔpɛ ta gantɛl ni, baa zi wa yisi narau ba val doon aa nyini di ba nee baa zi 

na siwɛ tau a pa ba sogli ka tɛɛnɛ ti kɔɔri. 

15Baa zi yaa val ki laau a la na nibine hok ka o chɔ. Saha naa ba wa na chen kin baa zi 

daani unnu, chen ni banawara ya pelsisa chen zi wa zeru a la sogli Gɔg wa o lanjimasi 

nɛŋbɔ ti ni. 

16Tɔha zi wa gbɛr dooniu ba kpa lanjimasi ta sɔn aa yir un. Saha tirɛ tɛɛnɛ ti zi bu wa 

kɔɔri.” 

17Koosa naa zene a kaali kina maga chen fun ŋɔ min, "Nibine be, yir zimebisa awa 

sela ba wa di kɔɔra naa muu kɔɔri di mu nyɛ a. Mu kaa wa kɔɔri kɔɔra zenne ali Israɛl 

pulim bɛ bar nyɛni ti ni, chendaha aa zi wa na namɛu a se kaa leeni chɛl. 

18A wa tel aa di lanjimasi taa bara kaa ki leeni koor bisi ta chɛla. Ba maga zi wa sitiu 

a chi ba kɔrikɛ piisi mal koo buun koo nuwɔl. 

19Saha naa mu wa kpu nara ta a chi nar kɔɔri kɔɔra chen, zimebisi ta zi wa di ba bara 

taa magwa kaa nyɔ ba chɛli taa maga. 

20Aa zi wa kani mu diwe bar diili ti niu a di lanjimasi ta wa ba zaagna ta maga 

chenani maga baa daŋni. Min naa ya Koosa naa zene a kaali kina maga chen sɛm 

chen.” 

21"Muu zi wa nyɛ pulim bɔnɛ nibinsi ta na mu jirima tiu kaa vɛɛn biksi ba chenani mu 

kpa mu yiko ti aa tum mu tuma wa a nyinbaanasi ni. 

22Saha tirɛ Israɛl tim ta zi wa zim di min ya ba Koosa. 

23Pulim bɔnɛ nibinsa kaa zi wa zimu di Israɛl tim ta tum tagni daha ba fun kpaksi ba a 

kaali pulim digi ba laa tum yosi tuma chen. Mu funɛ kpa bau a ta kaa nyɛ ba dɔm ta 

nyaŋi ba a kpu ba ali laal ni. 

24Mu funɛ nyɛ ba diŋlɛrigiu chenani baa daŋni aku ba tum tagni taa daha kaa fun kpa 

ba a ta. 

25"Amaa lalaknɔ muu zi bu ɔm Israɛl tim ta sikiu, a nyɛ baa di nyusum ali ba wɛ maga 

ni, domi ba ya Jekɔb niisisiwa. 

26Saha naa ba wa la nyɛn ba titi pulim ti ni ka nandigi bu vɛɛ muksi ba, baa zi wa 

sugli chenani nara fun du ba hiisa aku baa vɛ mu nɔɔ nuuli chen daha. 

27Muu zi wa kpa mu walɛ tau a bur wa ba pulim a biksi pulim bɔnɛ nibinsa ba zim di 

mu ya Koosi naa du kasirɛ. 

28Doonee mu walɛ taa zi wa zim di min ya ba Koosa. Baa zi wa zim chenu aku muu 

funɛ nyɛ ba kpaksi ba a kaali pulim digi ka mu vɛɛn kpa ba bur wa ba pulim chen 

daha. Ba nandigi waa fun ka ali dooni. 

29Muu zi wa kpa mu siim tiiu a du Israɛl tim taa ni, mu ka waa zi bu wa burigi mu 

gantɛl a chak ba. Min naa ya Koosa naa zene a kaali kina maga chen sɛm chen." 

ƐZIKƐL 40 

1Baa funɛ kpaksi ya a kaali pulim digi chen bun fumlɛ daanyuun tiina naa funɛ ya bun 

fali pɛn chen wuzu fi wuzu. Chen bun ti di baa funɛ chem Jerusalɛm a chɛɛki chen 

funɛ ya bun fidaanaasiwa. Mu funɛ na chenani Koosa yiko ti fun nyɛn mu watiu a fun 

zer min a kaali. 

2Mu funɛ chɔu a na ka Koosa zer min a kaali Israɛl pulim a kpa min la zɔŋ bi nyuha 

ni. Doonee mu fun nyini a na ka damsa chiŋi mu suwachak ni a chi tɔha. 

3O fun zer min la dugli damsi ta mu fun na ka nibine chiŋi aa liili a chi luki kaa kpak 

ki magsi ali o nin ni a chiŋi tɔha ti bar val zuuli ni. 

4Doonee o fun ŋɔ min, "Nibine be, ki nyini mu wati kaa cheŋi diŋsa aa nu kaa ki nyini 

kinaa maga muu biksi hin nan, domi chendaha ba kpa hin wa bar nɔ. Chenani maga i 

sii na i la sɛm Israɛl tim taa ni.” 

5Ɛzikɛl fun ŋɔ, "Mu funɛ nau ka Koosa bar jɛɛmi dama ti chiŋi ka zagbɛr kok un wa 

kaali." Baal ti fun zer ŋmɛn magsi ti a magsi. Dɛ ti ŋmɛn ti ziŋziŋ funɛ ya naa magsi 

fiire. O funɛ magsi zagbɛr ti o buudaha ziŋziŋ funɛ ya naa fiire ka yukyuk ka ya naa 

magsi fi. 

6Doonee o fun kaali bolzɔɔnɔ naa chem nha bar yɛli chen a fun la zini buudaha a la 

magsi zɔɔnɔ ti. O luŋluŋ fun ya naa maasi fi. 

7O nyuudaha ni zɔɔnɔ digi funɛ nyɛn dooni ka ni ilɛ dɛɛna tora nyɛn o luksi maga ni. 

Dɛɛni ta maga funɛ kpak koŋsiwa, o koŋsi ta maga magsi funɛ ya naa fiire ka zagbɛrsi 

naa purike a chen yukyuk ka ya naa magsi ŋmɛnaasa. Dɛ wisa ator ta nyuudaha ni 

nyinbaan we funɛ chɔ dooni aa la dɛ zenzen naa chem jɛɛmi dama ti chen. Nyinbaan ti 

ziŋziŋ gbaan fun ya naa magsi fi. 

8O funɛ la magsi chen dɛ ti o funɛ nau ka luŋluŋ ya naa magsi fidaanaasi. O funɛ chiŋi 

nyinbaan naa chɔ a dugli jɛɛmi dama ti chen bar peti nɛɛ. Zagbɛrsi naa chiŋɛ o bɔɔ ti 

ni chen yukyuk fun ya naa magsi bunaasi. 

10Dɛ wisa anawara funɛ nyɛn nyinbaan we ti lugsi ta maga ni chen funɛ mag dɔŋwa 

ka zagbɛrsi nawara nyɛn a banbaan ni chen gbaan yukyuk mag dɔŋa. 

11Baal ti fun bu magsi nyinbaan we ti pɛnpɛn, o fun ya naa magsi fumlɛ daalɛ ka 

gbanpulim naa nyɛn zɔɔnɔ zen ti ni chen ka fun ya naa magsi fidaanɔra. 

12Dɛ wisi ta suwachaksi maga ni zagbɛrkpure funɛ chiŋi dooni o buudaha zini ya naa 

magsi fumlɛ ka yukyuk ka ya naa fumlɛ. Dɛɛni ta koŋsi maga funɛ ya naa fiire. 

13Doonee o fun magsi zagbɛr naa chiŋi gantɛl ni chen a la tel dɛ naa chiŋɛ a kagli 

nyinbaan we ti chen, o naa magsi fun ya fumlɛ daalɛ. 

14O funɛ vɛɛn magsi dɛ naa chiŋɛ koŋ digi bar peti ni ba val aa zu salbaan ti chenu o 

pɛnpɛn fun ya naa magsi fumtora daanaasi. 

15Piili zɔɔnɔ ti ni aa la zaamun zagbɛr ti ki la dɛɛ naa chiŋɛ mun ni chen funɛ ya naa 

magsi fumŋmɛnaasa daanaasiwa. 

16Bɔɔ wisa funɛ chɔ zaamun zagbɛr ti ni ali dɛɛni taa maga ni awa zagbɛr naa nyɛn 

tuha ni chen wa dɛɛni ta banbaan ni. 

17Baal ti fun kpa min val zɔɔnɔ ti a la zu salbaan ti, mu fun na di dɛɛni fumtorwa ba 

fun sa a mariki zagbɛr ti ka ba fun kpa bunkola a sa kin a gor sal ti maga. 

18Ba funɛ kpa bunkol ta chene a sa gori a kok salbaan ti maga. Chen salbaan ti funɛ 

nyɛn jɛɛmi dama ti damtil nee kaa gil sal tuha kin ti. 

19Zɔɔnɔ funɛ vɛɛn chɔ buudaha ni aa zu dama ti tuha sal ti. Baal ti fun magsi zɔɔnɔsa 

alɛ ta bolbol a maga magsi fun ya naa magsi kɔkwa difumnɔra awa ŋmɛnaasa. 

20Doonee baal ti fun bu magsi zɔɔnɔ naa chɔ nyuudaha aa li damtil sal ti chen. 

21Dɛ wisa atora ta funɛ chiŋi nyinbaan we ti lugsi maga ni chen awa zagbɛrsa anawara 

fun nyɛn a banbaan ni chen awa dɛ zen ti maga fun mag dɔŋwa a chi anawara nyɛn 

nha bar yɛli lug zɔɔnɔ ti ni chen. Bolzɔɔnɔ ti maga ziŋziŋ funɛ ya naa magsi 

fumŋmɛnaasa daanaasiwa ka o pɛnpɛn ka ya fumnaasi daalɛ. 

22Dɛ ti pɛnpɛni ti awa o tokorosa awa bɔnɛ kina anawara ba kɔɔri a chiksi dooni maga 

funɛ chi nha bar yɛli bolzɔɔnɔ tirɛ. Naa lɛli bunɔpɛwa funɛ zɔŋsi dɔŋ ni aa la zɔɔnɔ ti. 

Dɛ pɛnpɛni ti funɛ chiŋi nɔɔ koŋ naa chem salbaan ti chene. 

23Salbaan ti nyuudaha ni, bolzɔɔnɔ digi funɛ chɔ dooni aa zu sal kin ti a chi naa funɛ 

chɔ nha bar yɛli lug ti ni chen. Baal ti fun magsi zɔɔnɔsa alɛ ta bolbol, o fun ya naa 

magsi kɔkwa difumnɔra awa ŋmɛnaasa. 

24Baal ti fun bu kpa min a kaali mun lug ti ya fun bu na ka bolzɔɔnɔ digi chɔ dooni. O 

fun magsi un di o wa kinkin ta mag dɔŋwa. 

25Tokorosa funɛ nyɛn dɛɛna anawara nyɛn chen bolzɔɔnɔsi taa ni chen a chi kinkin ta. 

Chen bolzɔɔnɔ ti ziŋziŋ funɛ ya naa magsi fumŋmɛnaasa daanaasiwa ka pɛnpɛn ka ya 

fumnaasi daalɛ. 

26Naa lɛli bunɔpɛwa funɛ zɔŋ dɔŋ ni aa la un ka o dɛ pɛnpɛni ti gbaan chiŋi mun koŋ ti 

ni a chem salbaan ti. Ba fun kɔɔri kina a chi bone bugila a chiŋi zagbɛrsa anawara 

nyɛn tuha ni a chem nyinbaan we ti chen. 

27Doon gbaanko ni bolzɔɔnɔ funɛ chɔ aa la dam tuha salbaan ti. Baal ti fun magsi 

bolzɔɔnɔsa alɛ ta bolbol a fun ya naa magsi kɔkwa difumnɔra awa ŋmɛnaasa. 

28Baal ti fun bu kpa min a val bolzɔɔnɔ naa chɔ mun ni aa zu dam ti tuha salbaan ti 

chen a fun la magsi bolzɔɔnɔ ti di o wa kinkin ta mag dɔŋwa. 

29O dɛ wisi ta awa o zagbɛrsa maga funɛ mag dɔŋwa a chi bolzɔɔnɔ kinkin ta. 

Tokorosa fun nyɛn dɛɛna anawara chiŋi chen bolzɔɔnɔ ti ni chen. O ziŋziŋ maga funɛ 

ya naa magsi fumŋmɛnaasa daanaasiwa ka pɛnpɛn ka ya fumnaasi daalɛ. 

31O dɛ pɛnpɛni ti funɛ chiŋiu a chem damtil salbaan ti ka ba kɔɔri kina a zɔŋsi 

zagbɛrsi taa ni a chi bone bugila ali nyinbaan we ti ni. Naa lɛli ŋmɛnaasa laa la chen 

bolzɔɔnɔ ti. 

32Baal ti fun kpa min ya val bolzɔɔnɔ naa chɔ nha bar yɛli ni aa zu tuha salbaan chen. 

O fun magsi un a na di o wa kinkin ta maga dɔŋwa. 

33O dɛ wisi ta awa dɛ pɛnpɛnɛ ta awa sal tuha zagbɛrsi maga magsi funɛ mag dɔŋwa a 

chi bolzɔɔnɔ kinkin ta. Tokorosa funɛ nyɛn a wa dɛ pɛnpɛni ti maga ni. A ziŋziŋ maga 

fun vɛɛn ya naa magsi fumŋmɛnaasa daanaasiwa ka pɛnpɛn ka ya fumnaasi daalɛ. 

34Dɛ pɛnpɛni ti funɛ chiŋiu a chem damtil salbaan ti ka ba kɔɔri kina a zɔŋsi zagbɛrsa 

taa ni a chi bone bugila. Naa lɛli ŋmɛnaasa laa tel bolzɔɔnɔ ti. 

35Doonee baal ti fun bu kpa min a kaali bolzɔɔnɔ naa chɔ nyuha ni chen a fun la 

magsi di o wa kinkin ta magsi mag dɔŋwa. 

36O gbaan funɛ kpak dɛ wisau ka ba kɔɔri o zagbɛrsa anawara nyɛn sal tuha ni chen 

awa dɛ pɛnpɛni ka tokorosi nyɛn o maga ni. O ziŋziŋ maga funɛ ya naa magsi 

fumŋmɛnaasa daanaasiwa ka o pɛnpɛn ka ya fumnaasi daalɛ. 

37Dɛ pɛnpɛni ti funɛ chiŋiu a chem damtil sal ti ka ba kɔɔri kina a zɔŋsi zagbɛrsi taa ni 

a chi bone bugila. Naa lɛli ŋmɛnaasa laa tel bolzɔɔnɔ ti. 

38Damtil baan sal ti ni dɛ we digi funɛ chiŋi a chomsi bolzɔɔnɔ naa nyɛn sal tuha ni 

chen ali dama ti nyuha ni. Chen bolzɔɔnɔ ti chɔ aa zu dɛ pɛnpɛni naa chem salbaan ti 

ni ba yaa kpa sela a laa fu a kɔɔri kɔɔrsa aa nyɛ Koosi ni chen. 

39Chen dɛ pɛnpɛni ti ni, teebulsa abanaasi funɛ chiŋi un ni. Abalɛ funɛ chiŋi cheŋ 

maga ni. Chen teebulsi ta nyuha nɛɛ ba yaa fun kpu sela anawara ba kpa kɔɔrsa aa nyɛ 

Koosa ni chen. 

40Dɛ ti sal ni, chen teebulsa abanaasi funɛ vɛɛn chiŋi. Ba funɛ kpa aau a chiksi 

bolzɔɔnɔ naa nyɛn nyuha ni chen luksa alɛ taa maga ni abalɛlɛ. 

41Chendaha teebulsa anawara nyuha ni ba yaa fun kpa sela a wa sak a kɔɔri kɔɔrsa a 

nyɛ Koosa ni chen funɛ ya teebul ŋmɛnaasirɛ. Abanaasi funɛ nyɛn tuha ni ka abanaasi 

ka nyɛn sal ni. 

42Teebulsa abanaasi ta funɛ nyɛn dɛ kinkin ti ni ba kpa sela taa sak a ni a kɔɔri a a pɔ 

fuuli chen funɛ ya bunkoliwa. A zini funɛ ya nin magsi fumlɛwa ka a buudaha ka 

kpak koŋsa a ya nin magsi fumtora. Kina anawara ba kpa aa kɔriki sel taa chen yaa 

fun sak teebulsi taa daha nɛɛ. 

43Ba funɛ kinau a kok teebulsi ta nɔɔsa a wa kaali, a magsi fun ya nin magsi butora ali 

pɛnpɛn ni. Namsa anawara ba yaa fun kpa aa kɔɔri kɔɔrsi ta chen maga yaa fun sak 

teebulsi taa daha nɛɛ. 

44Doonee o fun bu kpa min a la zu dama ti tuha salbaan ti mu fun na ka dɛɛna alɛ 

chiŋi a zɔɔnɔsa puk aa ta tuha salbaan ti ni. Digi fun chem mun zɔɔnɔ naa nyɛn nyuha 

cheŋ digi ti ni chen. 

45Baal ti fun ŋɔ min di dɛ naa chem mun ti chen ya Koosi dama kɔkɔɔrsa banawara 

laa tum jɛɛmi dama ti ni chen kinnɛ. 

46Ka dɛ naa kaa chem nyuudaha chen ka ya kɔkɔɔrsa banawara laa tum ali biŋbiŋ ti 

mun ti ni chen kin. Kɔkɔɔrsi ta maga mun li Zadɔk zɔɔnɔrɛ. Ba waa ya Livai walɛ 

banawara kpak nyinbaan kaa laa zi koti la Koosi suwachak a la tum o tum ta. 

47Baal ti fun magsi dam tuha salbaan ti o fun ya koŋsa a naasi ka o naa magsi fun ya 

kɔkwa difumnɔra awa ŋmɛnaasa. Koosa bar jɛɛmi dama ti funɛ nyɛn nha bar cheli nɛɛ 

ka biŋbiŋ ti ka chiŋi o suwachak ni. 

48Doonee o fun kpa min val jɛɛmi dama ti bolzɔɔnɔ ti a la zu a fun magsi doon 

bolzɔɔnɔ ti o luŋluŋ fun ya naa magsi digto ka pɛnpɛn ka ya fumlɛ daanaasi. O 

zagbɛrsi ta yukyuk funɛ ya naa magsi bunyuunwa. 

49Naa lɛlisa anawara laa zu bolzɔɔnɔ dɛ ti chen pɛnpɛn funɛ ya naa magsi fumtora 

daanaasiwa ka luŋluŋ ka ya fumlɛ. 

ƐZIKƐL 41 

1Baal ti fun bu kpa min a zu jɛɛmi dama ti dɛ naa nyɛn banbaan ni a ya kasi bar chen, 

a fun la magsi nyinbaan we naa chɔ aa zu un chen. O luŋluŋ fun ya naa magsi fi. 

2Pɛnpɛn ka ya naa magsi fi awa ŋmɛnaasa. Zagbɛrsi ta yukyuk ka ya naa magsi 

ŋmɛnaasa. Dɛ ti ziŋziŋ funɛ ya naa magsi fumnɔra awa ŋmɛnaasirɛ ka pɛnpɛn ka ya 

fumtor daanaasi. 

3Doonee o fun zu dɛ naa nyɛn tuha ni chen a la magsi nyinbaan naa chɔ aa zu un chen 

o luŋluŋ fun ya naa magsi butora ka pɛnpɛn ka ya naa magsi fi. O zagbɛrsi ta yukyuk 

ka fun ya naa magsi fidaalɛ. 

4O funɛ magsi chen dɛ ti titi o magsi funɛ ya naa magsi fumtora daanaasiwa ali kɔŋsi 

taa maga ni. Chen dɛ ti funɛ chiŋi dɛ naa chiŋɛ banbaan ni chen nyuha ni. O fun ŋɔ 

min di bar nɔ ya kasi kinkan bar ti. 

5Baal ti funɛ magsi jɛɛmi dama ti zagbɛr naa nyɛn tuha ni chen yukyuk o funɛ ya naa 

magsi fiire. Chen zagbɛr ti mun ni dɛ wisa funɛ kur chiŋi a go jɛɛmi dama ti a pɛnpɛn 

funɛ ya naa magsi bunɔpɛ. 

6Chen dɛɛni ta funɛ zɔŋsi butorwa ka zɔŋi maga ya dɛ fumtora. Jɛɛmi dama ti zagbɛr 

naa funɛ nyɛn sal ni chen funɛ lɛusi a kaali anawara nyɛn tɛɛnɛ ni chen, chen ni dɛɛni 

ta zi koti tiisi zagbɛrsi tau. 

7Nar yaa fun nyini jɛɛmi dama ti zagbɛrsi ta gantɛla ni a maga yukyuk yaa fun mag 

dɔŋwa hali a la zini. Gantɛl zagbɛr ti ni ali gantɛl dɛɛni taa ni, nyinbaanasa alɛwa ba 

fun sa, chen ni nar zi koti val mun dɛ tiu a la tel banbaan dɛɛni ta hali a la tel 

nyuudaha kini ta. 

8Mu fun na ka ba sa zagbɛra a kok un wa kaali a kok zaamun dɛɛni ta. O ziŋziŋ funɛ 

ya naa magsi bunɔrwa. 

9Zagbɛr naa kok damtil dɛɛni ta chen yukyuk ka fun ya naa magsi bunyuun. 

Gbanpulim naa funɛ chɔ dɛɛna anawara nyɛn jɛɛmi dama ti cheŋcheŋa ni chen, 

10aa la kɔkɔɔrsi dɛɛni ta chen pɛnpɛn funɛ ya naa magsi fumlɛwa a go jɛɛmi dama ti 

wa kaali. 

11Cheŋcheŋ dɛɛni ta maga funɛ kpak bar val zuulɛwa hali a la tel gbanpulim naa chɔ 

dooni chen. Digi funɛ chɔ nyuha nɛɛ ka digi ka chɔ mun ni. A banbaan gbanpulim ti 

ka fun ya naa magsi fumtora daanaasi. 

12Dɛ digi ka fun chiŋi jɛɛmi dama ti nha bar cheli lug ti ni o ziŋziŋ fun ya naa magsi 

kɔkwa difumnyuun ka pɛnpɛn ka ya kɔkwa awa fidaanɔra. O zagbɛrsa anawara go un 

chen yukyuk funɛ ya naa magsi digtore. 

13Baal ti funɛ magsi jɛɛmi dama ti damtil, o funɛ ya naa magsi kɔkwa difumnɔra awa 

ŋmɛnaasirɛ ali ziŋziŋ ni. Chiŋi zaamun ti ni aa la nha bar cheli luga ti bolbol ka fun ya 

naa magsi kɔkwa difumnɔra awa ŋmɛnaasa. 

14Chiŋi suwachak ti ni aa la gbanpulim naa funɛ chɔ lugsa alɛ taa ni chen magsi funɛ 

ya kɔkwa difumnɔra awa ŋmɛnaasirɛ. 

15O magsi dɛ ti ziŋziŋ a la tel nha bar cheli luga ti o magsi fun ya kɔkwa difumnɔra 

awa ŋmɛnaasirɛ ali lugsi taa maga ni. Jɛɛmi dama ti dɛ naa ba val aa zu baa yir kasi 

bar chen awa kasi kinkan bar chen. 

16Maga, ba funɛ kpa daasiwa a mariki o maga piili tɛɛnɛ ni hali a la tel tokorosi ta. Ba 

yaa tɔ chen tokorosi ta. 

17Ba funɛ kpa daasiwa a sa kina a tɔ zagbɛrsi anawara nyɛn sal tuha chen hali a zini la 

tel zɔɔnɔsi ta. 

18Bone daasiwa ba fun kpa sa kini ta awa ki zaalɛ wa chɛnɛ. A maga funɛ saksi dɔŋ ni 

chenne a mariki dɛ ti a wa kaali. Ki zaalɛ ta maga ka funɛ kpak see alɛlɛwa. 

19Naa ba fun kpa bone a kɔɔri chen fun kpa nibine seewa aa nyini bar digi ni ka naa 

ba kpa bugil a kɔɔri chen ka fun kpak gbogimta see aa nyini bar digi ni. A funɛ du 

chene a mariki zagbɛra ti. 

20Piili tɛɛnɛ ti ni a zini la tel zɔɔnɔsi ta. 

21Kasi bar dɛ ti zɔɔnɔsa funɛ kpak koŋsiwa. Kasi kinkan bar ti bar val zuuli ti ni kaka, 

kindɔŋ funɛ chiŋi a chi daasi biŋbiŋa. 

22O buudaha zini funɛ ya magsi bunyuunwa ka pɛnpɛn ka ya magsi bunaasi. O koŋsi 

ta awa o mun ti maga, daasiwa ba fun kpa kɔɔri un. Doonee baal ti fun ŋɔ min di 

teebul nɔɔ laa chiŋi Koosa suwachak ni. 

23Zɔɔnɔ funɛ chɔ nyinbaan we ti ni aa la kasi bar ti ka digi ka chɔ nyinbaan we ti bar 

peti ni aa la kasi kinkan bar ti. 

24A funɛ ya zɔɔnɔsa alɛɛwa a puk aa ta banbaan ti ni. 

25Kiniwa ba fun kpa kɔɔri bone bugila awa ki zaalɛ wa chɛnɛ a mariki kasi bar ti 

zɔɔnɔ ni a chi chenani ba fun ya a mariki zagbɛrsi taa chen. Daasiwa ba ka fun kpa a 

kpaasi mariki zɔɔnɔ naa ba val aa zu chen. 

26Tokorosa funɛ nyɛn dɛ ti cheŋcheŋa ni ka ba fun kɔɔri bone bugila a mariki zagbɛrsi 

taa maga. 

ƐZIKƐL 42 

1Doonee baal ti fun kpa min a li damtil ali val bolzɔɔnɔ naa chɔ nyuha ni aa zu jɛɛmi 

dama ti chen. Chen bolzɔɔnɔ ti waa fun bol wa dɛ naa chiŋɛ nha bar cheli lug ni chen. 

2Chen dɛ ti ziŋziŋ funɛ ya magsi kɔkwa difumnɔra awa ŋmɛnaasirɛ ka pɛnpɛn ka ya 

naa magsi fumŋmɛnaasa daanaasi. 

3Cheŋ digi o funɛ chem gbanpulim naa chɔ jɛɛmi dama ti cheŋ digi ni o magsi ya naa 

fumtora daanaasi chene. Cheŋ digi ni kaka o fun chem damtil baan. O funɛ sa butorwa 

a zɔŋ dɔŋ ni a fun bol dɔŋ ni a kaali naa nyɛn mun ni chen. 

4Dɛ ti mun ni nyinbaan we digi funɛ chɔ dooni o pɛnpɛn ya magsi fidaanɔra ka ziŋziŋ 

ka ya kɔkwa difumnɔra awa ŋmɛnaasa ka bar val zuuli nyɛn doon cheŋ ti ni. 

5Dɛɛna anawara funɛ nyɛn buudaha ni chen funɛ fɔmiu a kaali anawara nyɛn banbaan 

awa mun ni chen, domi a waa funɛ li gantɛlu. 

6Dɛɛna anawara funɛ nyɛn zɔŋi butora taa ni chen maga funɛ nyɛn gbanpulimnɛɛ a 

chiŋi a duŋ a duŋ, chendaha ba waa fun sa koŋsa a kpaksi a lagmi dɔŋa ni a chi dɛɛna 

anawara funɛ nyɛn salbaan ti ni chen. 

7Mun dɛɛni taa zagbɛra yukyuk funɛ ya magsi fumŋmɛnaasa daanaasiwa o ziŋziŋ ti 

puriki chen. Dɛɛna funɛ vɛɛn naa nyɛn magsi fumŋmɛnaasi daanaasi naa ka chen ni. 

Buudaha ti ni dɛɛna funɛ chiŋi ziŋziŋ ti maga ni a la peti. 

9Dɛɛni taa mun ni ali doonani zagbɛr ti piili chen, zɔɔnɔ funɛ chɔ dooni aa zu salbaan 

ti. Jɛɛmi dama ti mun ni dɛɛna funɛ chiŋi a chi dɔŋa, a ka waa fun bol wa naa chiŋɛ 

nha bar cheli lug ni chen. 

11Dɛɛni taa suwachak ni, nyinbaan we digi funɛ chɔ dooni a chi naa chɔ nyuha ni 

chen. O magsi awa o saali awa o zɔɔnɔ ti wa nyuha kin ti maga funɛ mag dɔŋwa. 

12Zɔɔnɔ funɛ chɔ dɛɛna anawara nyɛn mun ni ali doonani zagbɛr ti fun piili ali nha bar 

yɛli lug ni chen. 

13Baal ti fun bu ŋɔ Ɛzikɛl ni di dɛɛna alɛ ta maga du kasirɛ. A tuha nɛɛ kɔkɔɔrsi 

banawara laa zu Koosa suwachak chen yaa zuu di kɔɔrsa anawara du kasi chen, domi 

chen dɛɛni ta du kasirɛ kɔkɔɔrsi ta yaa kpa kɔɔrsa anawara du kasi a ya diwe kɔɔrsa 

awa tum tagna kɔɔrsa anawara ba kɔɔri di ba sumi tum tagni gil pɛŋi chenu a zu dau 

chen dɛɛni taa ni. 

14Saha naa kɔkɔɔrsi ta la zu jɛɛmi dama ti ni kaa waa daŋni ba li damtil baan ti, see ba 

ur ba kilaarɛ ta ba laari aa jɛɛmi Koosa chen a dau dɛɛni taa ni. Ba yaa chɛrigi kilaarɛ 

falɛu sari kaa zi li a la tel doonani nara ta lagmi chen. 

15Saha naa baal ti fun magsi jɛɛmi dama ti tuha a peti, o funɛ kpa minnu a val 

bolzɔɔnɔ naa chɔ nha bar yɛli lug ni chen a li a fun li magsi doon sal ti. 

16O funɛ kpa daa na o kpak aa magsi chenu a magsi nha bar yɛli lug ti, o magsi fun ya 

kɔksi ŋmɛnaasa awa fumnaasi. 

17O funɛ magsi nyuudaha lug ti o magsi fun ya o daa magsi ti kɔksa anyuun. 

18O fun bu magsi mun ti, doon gbaan fun ya o daa magsi ti kɔksa anyuun. 

19O fun vɛɛn magsi nha bar cheli lug ti, doon magsi gbaan fun ya daa naa o kpak aa 

magsi chen kɔksa anyuun. 

20Doonee o fun magsi lugsa anaasi ta maga. Zagbɛra ka funɛ kok o maga o magsi fun 

ya o daa ti magsi ziŋziŋ kɔksa anyuun ka pɛnpɛn gbaan ya kɔksa anyuun. Zagbɛr ti 

funɛ puriki doonani du kasi chen ali dooni. 

ƐZIKƐL 43 

1Baal ti fun bu kpa min a kaali bolzɔɔnɔ naa chem nha bar yɛli luga chen. 

2Doonee mu fun na chaani naa li Koosa wati aa wa chen. Koosa taa funɛ ku a chi 

chenani teku yaa chɛɛmi chen ka tɛɛnɛ maga fun chaani wa chen din ti ni. 

3Chenani mu fun na mu bar chɔɔli ni chen funɛ chi chenani mu fun chɔ a na saha naa 

Koosa fun wa chɛɛki Jerusalɛm chene. O funɛ vɛɛn chi chenani mu fun na ali Kɛba 

pol nɔɔ ti ni chene. Mu funɛ na chen wa peti mu funɛ chel chɔ tɛɛnɛ niu a kpa mu see 

a pi tɛɛnɛ. 

4Saha tirɛ mu fun na ka chen din naa laa chaani chen fun chaani chen a la zu Koosa 

bar jɛɛmi dama ti. 

5Doonee Koosa siim fun zer min chiksi a kpa min la zu jɛɛmi dama ti tuha salbaan ti 

mu fun na di Koosa yiko ti funɛ su jɛɛmi dama ti maga. 

6Baal ti fun chiŋi mu chakpal ni a fun nu ka Koosa fun nyɛn jɛɛmi dama ti tuha kaa 

laa sɛm sɛma mu wati, 

7"Nibine be, mu kankoor kor nɛɛnɛ, mu zi nyɛn bar nɔu a dɔ Israɛl tima hali saha naa 

vɛ kpak bɔ. Ba wa ba koorsi ta waa zi buu du mu sɔn naa du kasi chen wa hiisa ali ba 

vursi ta jɛɛmi ni kaa kpa ba nisa aa gbaŋsi siwɛ. 

8Koorsi ta yaa fun sa ba koor damsau a mariki jɛɛmi dama ti, chendaha zagbɛra funɛ 

nyɛn a banbaan ni. Ba yaa funɛ du mu sɔn ti wa hiisau ali tum chɔkma anawara baa 

tum chen ni, chendaha muu zi wa na paan du ba niu a ta ba yɔri. 

9Lalaknɔ ba gil Koosa bɔnɛ jɛɛmɛ kaa pa ba koorsa banawara siti chɔ chen a la sogli, 

chen ni muu zi wa nyɛn ba watiu hali saha naa vɛ kpak bɔ.” 

10Koosa fun bu ŋɔ min, "Nibine be, ŋɔ Israɛl tim ta wa jɛɛmi dama ti laaboora kaa 

biksi ba chenani o saali ti du. Nyɛ hiisi kpak ba aku ba tum tagni taa daha. 

11Saha naa hiisa wa kpak ba aku ba tum taa daha, i biksi ba chenani jɛɛmi dama ti 

saali awa o bolzɔɔnɔsa awa o kina maga du kaa vɛɛn biksi ba o chiksɛsa ta. Sɔbi a 

maga a dau chen ni baa zi koti na chenani o tum taa duu. 

12Biksi ba di jɛɛmi dama ti chiksi nɛɛnɛ. Gbanpulim naa chɔ a go un ali bi ti nyuha ni 

chen du kasirɛ.” 

13Biŋbiŋ ti magsi ka nɛɛnɛ. Bɔɔ funɛ chɔ o mun ni a go, o luŋluŋ ya nin magsi fumlɛ 

ka pɛnpɛn ka ya nin magsi fumlɛ ka magbɔ fun chɔ buudaha ti ni o zini ya nin magsi 

fi. 

14Biŋbiŋ ti zini fun ya naa magsi bunaasiwa ka ba fun bu sa kin a kok un wa kaali ali 

nɔɔ ti ni o ka fun ya magsi fumlɛ a wa kaali ka buudaha zini ka ya nin magsi bunɔpɛ. 

Bulɛ tiin naa go un chen gbaan maga funɛ ya magsi fumlɛwa. 

15Doonani ba yaa fun kpa kɔɔrsa a sak aa fu chen zini funɛ ya naa magsi bunɔpɛwa. 

Koŋsa anaasi ta maga funɛ ziniu a kaali buudaha ti maga. 

16Biŋbiŋ ti buudaha funɛ ya koŋsa anaasiwa. Cheŋ bɛgim maga fun ya naa magsi 

fumlɛ. 

17Banbaan ti gbaan funɛ ya koŋsa anaasiwa ka cheŋ bɛgim maga ya naa magsi fumlɛ 

daanaasi ka kina kok un chen ka ya nin magsi fi ali buudaha zini ni. Bɔɔ naa funɛ go 

un chen funɛ ya nin magsi fumlɛwa ali pɛnpɛn ni. Naa bar nɔsi funɛ chɔ biŋbiŋ ti 

cheŋsi maga ni aa zini buudaha. 

18Koosa naa zene a kaali kina maga chen fun ŋɔ min, "Nibine be, cheŋi diŋsa aa nu 

bar nɔ, saha naa i wa sa biŋbiŋ ti a peti i kɔɔri kɔɔra a kpa un a du mu nin ni. I kɔɔri 

kɔɔra ti i ya o chɛl a misi biŋbiŋ ti. 

19Kɔkɔɔrsa banawara li Livai mun kaa ya Zadɔk niisisa chen kpak nyinbaan wa ba wa 

mu suwachak a wa kɔɔri kɔɔrsi ta. See i wa nyɛ ba nuwole ba kpa a kɔɔri tum tagna 

gil pɛŋi kɔɔra. 

20Ba wa kɔriki sel ti i ya o chɛl a laksi biŋbiŋ ti koŋsa anaasi ta maga awa banbaan ti 

maga awa o nɔɔsi maga. I ya chenni i zi chaksi biŋbiŋ tiu ka o wer a nyɛ min. 

21Saha ti i wa zer nuwole naa ba kpa kɔɔri kɔɔra ti chen a fu o maga ali doonani mu 

biksi ali jɛɛmi dama ti ni chen. 

22"Chɔɔsi wa pusi i bu kpak buun naa bara vɛ chɔki a kɔɔri tum tagna gil pɛŋi kɔɔra a 

ya o chɛl a laksi biŋbiŋ ti a chi chenani i ya nuwole ti chen. 

23Saha naa i wa ya chen a peti i kpaksi nuwɔle awa piisi mal pɔl anawara bara vɛ 

chɔki, 

24a kpa wa nyɛ min. Kɔkɔɔrsi ta zi wa ya yisau a misi a bara kaa fu a a nyɛ min. 

25Wuzu maga i kpa buun awa nuwal awa piisi mal anawara bara vɛ chɔki a kɔɔri 

kɔɔra aa nyɛ min hali a wa tel wuzu bunɔpɛ. 

26See kɔkɔɔrsi ta chaksi biŋbiŋ ti wa chɛl ni hali a wa tel wuzu bunɔpɛ ka ma zi kɔɔri 

kɔɔrsa aa du un ni. 

27Saha naa wuzu bunɔpɛ ta wa kaali kɔkɔɔrsi ta zi piili aa kɔɔri kɔɔrsa anawara ya 

fuuli kɔɔrsa awa dɔŋtiŋi kɔɔrsa awa kɔɔrsi maga aa du biŋbiŋ ti ni. Saha ti muu zi wa 

kpak tusɔɔnau wa ma ni. Min naa ya Koosa naa zene a kaali kina chen sɛm chen." 

ƐZIKƐL 44 

1Baal ti fun bu kpa min ali bolzɔɔnɔ naa nyɛn damtil ti nha bar yɛli lug ni chen, di 

chen bolzɔɔnɔ ti funɛ faru. 

2Doonee ya Kunyan Koosa fun ŋɔ min, "Zɔɔnɔ nɔ kur kaa far nanɛ kaa ta bu puki. 

Nibine wato kaa laa zi val dooni a zu. Min naa ya Israɛl tim Koosa chen val doonee aa 

zu, adaha ma far un saha maga. 

3Koor be naa kanɛ kor ni chen zi koti zu dooniu a zu di diwe naa du kasi chen ali mu 

suwachak ni. O kaa zu o val bolzɔɔnɔ naa chɔ dɛ pɛnpɛni naa chiŋɛ koŋ peti ni chen a 

zu kaa vɛɛn val dooni a li.” 

4Doonee baal ti fun kpa min a val bolzɔɔnɔ naa chɔ nyuha ni ali jɛɛmi dama ti 

suwachak ni chen. Mu fun nyini a na ka chaani naa li Koosa wati aa wa chen fun su 

jɛɛmi dama ti maga a biksi di Koosa nyɛn dooni. Saha tirɛ mu fun chel chɔ tɛɛnɛ ni a 

kpa mu see a pi tɛɛnɛ. 

5Doonee Koosa fun ŋɔ min, "Nibine be, ki nyini chenani maga muu ya kaa ki nu 

chenani maga muu sɛm nan. Mu kaa biksi hin jɛɛmi dama ti chiksɛsiwa. Zim 

banawara kpak nyinbaan wa baa zu dooni awa banawara vɛ kpak nyinbaan wa baa zu 

dooni. 

6"Ŋɔ Israɛl tim taa ni di ba diŋsa wara nu wɛ, adaha min naa ya Koosa naa zene a 

kaali kina maga chen waa zi bu la nɔɔni baa tum ba tum tagni ta. 

7Ba chɔk mu jɛɛmi dama ti tau ali chenani ba nyɛ nibinsi nawara vɛ teŋsi wa nyinbaan 

baa zu dooni chen ali saha naa ba yaa wa kɔɔri kɔɔra a nyɛ min chen. Chendaha mu 

walɛ ta puti chiksi tiu ali ba tum tagni taa ni. 

8Ba wa kpak saha aa nyini kɔɔrsa anawara nara kpa a waa nyɛ min chen ka hɔɔra tau 

la chen tuma aa tum. 

9"Min naa ya Koosa naa zene a kaali kina maga chen ŋɔu di mu wa buraa daŋni naa 

vɛ teŋi kaa ya hɔɔra chen awa naa maga vɛɛ nu nɔɔ chen zu mu jɛɛmi dama ti. Hali 

hɔɔr naa lagmi ma ni a nyɛn ma ta nyɛ un nyinbaan o zu dooni.” 

10"Mu kaa lɛrigi Livai tima awa Israɛl tima banawara vɛ min kaa laa jɛɛmi vursa chen 

diŋsau. 

11Baa zi koti aa nyini bolzɔɔnɔsi tau koo aa tum tuma anawara nyɛn jɛɛmi dama ti ni 

chenu. Baa zi koti aa kɔriki sela anawara nara kpa a wa kɔɔri kɔɔrsa aa nyɛ min chenu 

kaa tum ki nyɛ nara taa ni. 

12Amaa chenani ba te suwachak a kpa Israɛl tim ta aa jɛɛmi vursi kaa nyɛ baa tum tum 

tagna chen daha, min Koosa naa zene a kaali kina maga chen hɛɛsɛu di muu zi lɛrigi 

ba diŋsau. 

13Ba waa zi bu ya kɔkɔɔrsa a kɔɔri kɔɔrsa aa nyɛ min, ba ka wa bu kpak nyinbaan di 

ba gbaŋsi kinkina du kasi ba kpa wa nyɛ min chen koo a zu kasi kinkan bar ti. 

Diŋlɛrigi naa mu kpa a nyɛ ba aku ba tum tagni ta daharɛ mu biksi hin chen. 

14Mu kaa biksi bau tum wisa anawara werwa baa tum ali jɛɛmi dama ti ni.” 

15"Saha naa Israɛl tima fun bur mu mun ni chen, kɔkɔɔrsa banawara li Livai mun kaa 

ya Zadɔk niisisa chen, waa funɛ tiŋ minnu aa jɛɛmi min. Chendaha lalaknɔ ba duŋduŋ 

kpak nyinbaan kaa laa zi koti a zu wa mu suwachak a wa kɔɔri kɔɔrsa aa nyɛ min. 

16Ba duŋduŋ laa zi koti zu jɛɛmi dama ti a zu kɔɔri kɔɔra ali biŋbiŋ ti ni kaa te 

suwachak a kpa nara ta a jɛɛmi min. 

17Saha naa ba wa val bolzɔɔnɔ ti a la zu jɛɛmi dama ti salbaan ti ba laari gar kilaarɛ. 

Saha naa ba wa nyɛn doon aa tum tuma, ba ta wa laari ki laari naa ba kpa sel pusa a 

kɔɔri. 

18See ba laari gar tagta awa o tuntɔla, amaa kaa ta kpak chɛra ki kirsi. 

19Ba wa peti kaa kaa li dama ti damtil baan doonani nara ta kani chen see ba ur chen 

ki laari nawara ba laari a kɔɔri kɔɔrsi ta chen kaa laari ki falɛ, chen ni ba waa zi nyɛ 

nara ta na dɛŋasa. 

20"O wa werwa kɔkɔɔrsi ta ki funi ba nyuuna koor a nyɛ ba nyuksa zug kinkan. Saha 

naa a yaa waa zug ba koti a mag dɔŋa. 

21Saha naa ba yaa wa kaa zu jɛɛmi dama ti ba ta nyɔ sin. 

22Naa maga kaa ya kɔkɔɔra, o ta wa kpa nihaan naa ba vɛ a taali. See o kpa Israɛl tim 

nihaan naa haa vɛ zim nibaal koo kɔkɔɔra naa siwɛɛ luhaan. 

23"Kɔkɔɔrsi ta laa zi biksi nara ta ba zim kinkina du kasi awa kinkina vɛ du kasi koo 

diwi naa ya ki dɔŋ awa naa vɛ ya ki doŋ. 

24Saha naa sɛma yaa wa zu nar wa o dɔŋtiina banbaan ni kɔkɔɔrsi ta laa zi kani a kpa 

mu chiksɛsi ta biksi ti a kɔɔri sɛm ta. O werwa ba tiŋ jɛɛmi wuzu zene tau kaa taa tum 

tum ali hiisi wuzu ti kaa nyɛ o du kasi. 

25"Kɔkɔɔrsi ta ta kpa ba nisa aa gbaŋsi siwɛ see chen siwi ti ya o nibinerɛ. A ya o be 

koo o niinbe koo o towe naa haa vɛ yu baal. 

26Saha naa o kpa nin gbaŋsi siwi ti kaa chaksi o titi see o gil tuma wuzu bunɔpɛ. 

27Kaa zi wa kpa kɔɔra a la zu jɛɛmi dama ti salbaan ti a kɔɔri kɔɔra di Koosa naa zene 

a kaali kina maga chen chaksi un ali doŋsi ti ni. 

28"Kɔkɔɔrsi ta wa kpak kapati digi ali Israɛl pulim ni, amaa kɔɔrsi taa nɛɛ baa di ali 

jɛɛmi dama ti ni. 

29Ba diwe ya diwe kɔɔrsa awa tum tagna gil pɛŋi kɔɔrsa awa chim bɔta kɔɔrsa 

anawara ma kpa wa kɔɔri kɔɔrsa aa nyɛ min chen. Kinaa maga ya mu kin ali Israɛl 

pulim nɔ ni ba kpak ba toriu ali dooni. 

30Nar yaa wa kpa diwi falɛ a wa kɔɔri kɔɔra a nyɛ min, ma yisi kɔkɔɔrsi ta tori a nyɛ 

ba. Nar ka du boroboro o yisi naa o te du chen a nyɛ ba a chi o kɔɔri kɔɔra a nyɛ min, 

chen ni muu zi sumi wusisum weriu a nyɛ ba wa ba damsa ni. 

31Naa maga ya kɔkɔɔra o taa se zimebe maga koo sel naa siwɛɛ ka ba vɛ kɔriki un koo 

sel kpak o dɔŋtiin sel a kpu ba ta wa se o namɛ." 

ƐZIKƐL 45 

1Saha naa ma wa puriki tɛɛnɛ ti a nyɛ zɔɔnɔsi taa maga ni ma puriki bar digi dau o ya 

Koosi kin. Ma nyɛ chen tɛɛnɛ ti ziŋziŋ ya maalisi fi ka pɛnpɛn ka ya ŋmɛnaasa. Doon 

tɛɛnɛ kaa ya tɛɛnɛ naa du kasirɛ. 

2Chen tɛɛnɛ ti ni ma chɔk bar digi dau o kpak koŋsa anaasi o lugsi maga magsi ya naa 

magsi kɔksa ŋmɛnaasa difumnaasi ka gbanpulim digi go un wa kaali. Chen gbanpulim 

ti pɛnpɛn ya naa magsi fumŋmɛnaasa awa abanaasi, chen ni yaa zi wa sa Koosa bar 

jɛɛmi dama tiu ali dooni. 

3Ma puriki tɛɛnɛ ti bar digi o magsi ya maal fi wa bu naasi a dau o duŋ. Doonee jɛɛmi 

dama ti kasi kinkan bar ti zi wa nyɛn. 

4Doon tɛɛnɛ ti zi wa du kasiu ali pulim ti maga ni a ya kɔkɔɔrsa banawara laa tum 

jɛɛmi dama nɔ ni chen kin. Baa zi wa sa ba damsa awa jɛɛmi dama tiu ali dooni. 

5Ma vɛɛn puriki chen tɛɛnɛ ti bar digi a nyɛ Livai tima banawara laa tum jɛɛmi dama 

ti ni chen. Baa zi wa nyɛn tɔsa anawara nyɛn bar nɔ chenu. 

6Ma vɛɛn puriki tɛɛnɛ bar digi o sak doonani du kasi chen o magsi ya ziŋziŋ maal fi ka 

pɛnpɛn ka ya maalisa abalɛ, chen ni Israɛl tima ta zi wa sau a kani dooni. 

7Ma vɛɛn chɔk tɛɛnɛ bar digi a dau o ya kor bisa banawara kanɛ chen kin. Ma chɔk un 

dau tɛɛnɛ naa du kasi chen nha bar cheli lug ni aa la Mɛditareniɛn teku ti. Nha bar yɛli 

lug ni kaka, o chɔ chen aa la pulim ti bar la peti ti nha bar yɛli lug ni. Ma nyɛ o ziŋziŋ 

wa naa ma chɔk a nyɛ Israɛl tim taa ni chen ziŋziŋ mag dɔŋa. 

8Dooni kaa ya kor bisa banawara ya koorsa chen tɛɛnɛ ali Israɛl pulim ni kaa kpa 

tɛɛnɛ ti doonani ka chen a nyɛ Israɛl tim zɔɔnɔsi taa ni. 

9Koosa naa zene a kaali kina maga chen ŋɔ nanɛ, "Ma banawara ya Israɛl tim koorsa 

nan, ma tum tum tagnau a vusi, adaha ma gil ma tum tagni ta awa ma nara muksi ti. 

Maa tum chenani deŋli nyinbaan kaa ya wuti. Muu daŋni mu ŋɔ mau di ma fiɛŋ ma bu 

wa duŋni mu walɛ ta ali ba pulim ni. 

10Naa maga yaa kaa yau kina o kpa wuti kina aa magsi. 

11"Kurba naa ma kpak aa yau sau ma kpa chen kurba ti aa yau kina ya nuu koo nii kin 

maga. Chenani maa zii magsi aa nɛɛnɛ. Kurba bubɛgim ya gbaŋwe fi awa koŋkoŋ 

fiire. 

12"A yukyuksa ka nɛɛnɛ. Kurba fumlɛ a ya garwa bɛgim. Kurba fumnɔra ka ya booto 

awa puriki. 

13"Nanɛ ma ka maa nyini kaa ki magsi ma papasi ta aa nyɛ Koosi ni. Mɛ, ma yaa 

puriki ma mɛ ta maga bunɔra a yisi bu bɛgim a wa nyɛ Koosi ni. Niŋmɛna, kaka ma 

vɛɛn puriki a fumnɔra a yisi ki bɛgim a la nyɛ Koosi ni. 

14Choona ka yaa wa li ka ma tuk nuu ma lagmi ma ŋmaha chooni maga a tuk nuu 

gbaŋsa. Kin kɔkwa tuha ni ma yisi ki bɛgim a la pa Koosa. Ma kpa kurbasa aa magsi 

chooni ta. 

15O ka ya di piisisiwa maa dɛɛsi, kini kɔksa alɛ tuha ni ma yisi ki bɛgim o ya papaha 

kin. Ma yaa kpa ma diwe papasa awa sela anawara maa zi kpa aa kɔɔri fuuli kɔɔrsa 

awa dɔŋtiŋi kɔɔrsa aa waa nyɛ min, chen ni min naa ya Koosa naa zene a kaali kina 

maga chen zi gil ma tum tagni tau a pɛŋ ma. 

16"Naa maga nyɛn ma tɛɛnɛ ti ni o yaa kpa nan papasi naa a laa nyɛ kor bisa banawara 

laa di koorsa ali Israɛl pulim ni chen. 

17Waa laa zi nyɛ ba kpa chen sel ti awa diwe papasi ta awa sina papasi ta awa pɛn fali 

wuzu zen diili papasi ta awa hiisi wuzu ti papasi ta a fu a nyɛ Koosa ni. O zi nyɛ ba fu 

tum tagna papasi tau awa diwe papasi ta awa dɔŋtiŋi papasi taa magwa a sumi Israɛl 

tima tum tagna gil pɛŋi.” 

18Koosa naa zene a kaali kina maga chen ŋɔ nanɛ, "Bun tuha pɛn bɛgim tiina wuzu 

bɛgim wuzu ma yaa kpa nuwɔl naa bara vɛ chɔki a kɔɔri kɔɔra a chaksi jɛɛmi dama ti. 

19Saha ti kɔkɔɔr ti zi ya chen sel ti chɛlu a laksi jɛɛmi dama ti zɔɔnɔsi maga awa 

biŋbiŋ ti lugsa anaasi ta maga awa bolzɔɔnɔ naa chɔ aa zu jɛɛmi dama ti salbaan ti 

chen. 

20Saha naa pɛn ti wa tel wuzu bunɔpɛ wuzu ma vɛɛn kɔɔri chen kɔɔra a sumi 

banawara tum tum tagna kaa vɛ zimi chen tum tagni ta gil pɛŋi. Maa ya chen jɛɛmi 

dama ti zi du kasiu a vɛ kpak doŋa. 

21"Chen pɛn ti wa tel wuzu fidaaanaasi ma piili val la gali wuzu zen ti diili. Chen saha 

ti wa tel maa di boroboro naa vɛ kpak sin muna ali ma damsi ni. 

22Wuzu naa chen wuzu zen ti kaa piili, kor be naa kanɛ kor ni chen zi kpu nuwɔlu a 

sumi Israɛl tima ta tum tagna gil pɛŋiu. 

23Wuzu bunɔpɛ ta tuha ni, wuzu maga o yaa kpu nuwɔla anɔpɛ awa piisi mala anɔpɛ 

anawara bara vɛ chɔki a kɔɔri kɔɔrsa a fu aa nyɛ Koosi ni. Wuzu maga see o vɛɛn kpu 

buun aa sumi tum tagna gil pɛŋi. 

24Saha naa ba yaa wa kaa kpu nuwɔl maga koo piisi mal maga see ba kpa niŋmɛn 

booto puriki awa nuu kɔlbasa atora a gbaari a ya papasi kina. 

25"Pɛnsa anɔpɛ tiina wuzu fidaanyuun wuzurɛ ma kaa piili barsɔn kani wuzu zen diili 

ti. Koor be naa kanɛ chen zi vɛɛn kɔɔri kɔɔrsa anawara o kɔɔri ali val la gali wuzu zen 

ti ni a sumi tum tagna gil pɛŋi awa diwe awa nuu kɔɔrsi ta chenu." 

ƐZIKƐL 46 

1Ya Kunyan Koosa naa zene a kaali kina maga chen ŋɔ nanɛ, "Ma far bolzɔɔnɔ naa 

chɔ nha bar yɛli lug ni aa zu jɛɛmi dama ti salbaan ti chen saha maga. Wuzu bunɔra ta 

ma kpak aa tum tuma chen tuha ni, amaa hiisi wuzu ti awa pɛn fali chiŋi wuzu zen 

diili wuzu yaa wa tel, ma puk un. 

2Kor be naa kanɛ chen zi yaa val damtil baan tiu a zu dɛ pɛnpɛni naa nyɛn bolzɔɔnɔ ni 

chen a la chiŋi cheŋcheŋ ni aa nyini ka kɔkɔɔrsi ta ki fu kɔɔrsi ta maga ka o zi kɔɔri o 

dɔŋtiŋi kɔɔra. O kaa chiŋi bolzɔɔnɔ ti nɛɛ a jɛɛmi ka bur ki li, ma ka waa zi far chen 

bolzɔɔnɔ ti hali zaazɔɔn wa tel. 

3Hiisi wuzu awa pɛn fali chiŋi wuzu zen diili ti yaa wa tel see Israɛl tima maga la 

gbiri a jɛɛmi Koosa ali bolzɔɔnɔ ti ni. 

4"Hiisi wuzu ti yaa wa tel, see kor be ti kpa kɔɔrsa a wa fu a maga a nyɛ Koosi ni. 

Chen kɔɔrsi taa nɛɛnɛ piisi bisa anɔra awa piisi mal bɛgim kaa a maga bara vɛɛ chɔki. 

5O kaa kpa piisi mal maga a kɔɔri kɔɔra o kpa niŋmɛna booto puriki a gbaari, o kaa ka 

kpa piisi be maga a kɔɔri kɔɔra o kpa kina maga o kpak a gbaari. Booto puriki papaha 

maga see o kpa nuu kɔlbasa atora a gbaari. 

6Pɛn fali wuzu zen diili ti ka wa tel o kpa nuwole awa piisi bisa abanɔra awa piisi mal 

naa bara vɛ chɔki a kɔɔri kɔɔra. 

7Sel taa maga nyuha ni see o kpa niŋmɛn booto puriki awa nuu kɔlbasa atora awa kina 

o kpak aa daŋni o kpa gbaari maga. 

8Kor be ti ya chen peti, see o val bolzɔɔnɔ naa o val zu chen a li. 

9"Saha naa nara ta maga yaa wa lagmi di ba jɛɛmi Koosa, banawara val nyudaha 

bolzɔɔnɔ ti a zu chen, saha naa ba wa jɛɛmi peti ba val mun bolzɔɔnɔ ti aa li. Nandigi 

maga fiɛŋ o wa val doonani o val a zuuli chen liili see o val bolzɔɔnɔ digi. 

10See nara ta wa zu jɛɛmi dama ti ka kor be ti ka zi la zu, see ba vɛɛn wa li a peti ka o 

gbaan ka zi li. 

11Wuzu zen diili wuzu ka nar kaa pa papaha nuwɔl koo piisi mal maga nyuha ni see o 

kpa niŋmɛn booto puriki a gbaari awa nuu kɔlbasa atora. 

12"Saha naa kor be ti yaa waa daŋni o kpa o tusɔɔn papaha a la nyɛ Koosi ni koo a pa 

dɔŋtiŋi papaha a fu o maga see ba puk bolzɔɔnɔ naa chɔ nha bar yɛli lug ni aa zu jɛɛmi 

dama ti salbaan ti chen. See o kɔɔri chen kɔɔra ti a chi chenani o kɔɔri hiisi wuzu 

kɔɔra ti chen. Saha naa o ka wa peti kaa kaali see ba far chen bolzɔɔnɔ ti.” 

13Ya Kunyan Koosa ŋɔ nanɛ, "Chɔɔsi maga ma yaa kpa piisi be naa ya bun bɛgim be 

ka o bara vɛ chɔki a kɔɔri kɔɔra a fu o maga a nyɛ Koosa ni. 

14Ma vɛɛn kpa sau kurba bunyuun a kɔɔri kɔɔra aa nyɛ Koosi ni chɔɔsi maga kaa kpa 

nuu kɔlba a lagmi sau ti ni. Ma nyɛ chen kɔɔri ti nyɛn saha naa vɛ kpak bɔ. 

15Chɔɔsi maga ma yaa kpa piisi be ti awa sau ti awa nuu ti a kɔɔri kɔɔra aa nyɛ Koosi 

ni saha maga.” 

16Koosa naa zene a kaali kina maga chen ŋɔ nanɛ, "Saha naa kor be naa kanɛ chen wa 

kpa o tɛɛnɛ ti bar digi a nyɛ o be ni, chen tɛɛnɛ ti kaa ya o bisi kapata. 

17O ka ya di kor be ti kpa tɛɛnɛ ti bar digi a nyɛ banawara laa tum o tum taa chen digi 

nɛɛ, bunsa anawara ba chiksi dɔŋ chen wa kaali tɛɛnɛ ti vɛɛn kaa ya kor be ti kinnɛ, 

domi o duŋduŋ awa o bisa kpak nyinbaan kaa laa zi dɔ un. 

18Kor be naa kanɛ chen ta wa fuksi nara ta nandigi tɛɛnɛ ali tiin wati. O kaa nyɛ o be 

wa tɛɛnɛ see o chɔk o titi tɛɛnɛ ti bar digi a nyɛ un, chen ni o waa zi muksi mu walɛ 

taa digi ali ba tɛɛnɛsi ni.” 

19Doonee baal ti fun bu kpa min a la zu bolzɔɔnɔ naa dɛɛna chem nyuha a dugli 

bolzɔɔnɔ naa nyɛn salbaan ti mun ni chen. Chen dɛɛni ta ya dɛɛna anawara du kasi a 

ya kɔkɔɔrsi ta dɛɛni ta chen. O fun biksi min bar digi ali dɛɛni ta nha bar cheli lug ni. 

20O fun ŋɔ min, "Bar nɔ wa kɔkɔɔrsi ta zii zɔŋ sel naa ba kpa wa kɔɔri tum tagna 

kɔɔra koo chim bɔta kɔɔra kaa vɛɛn kani dooni a kpa sau naa ba kpa wa pa Koosi chen 

a du boroboro, chen ni ba waa zi kpa kina maga du kasi chen ali damtil baan a du nara 

ta wa dɛŋa.” 

21O fun bu kpa min a li damtil baan ti ali biksi min gbanpulim wisa anaasi nawara chɔ 

koŋsa anaasi taa ni chen. Gbanpulim bɛgim maga ziŋziŋ funɛ ya magsi fumnɔra awa 

ŋmɛnaasirɛ ka pɛnpɛn ka ya fumnaasi awa ŋmɛnaasa. 

23A maga ni, ba funɛ kpa bunkolwa a sa zagbɛrkpure a kok a kaa kɔɔri din bar bukse a 

mariki zagbɛr ti. 

24Baal ti fun ŋɔ min di, "Bar nɔ ya doonani Koosa bar jɛɛmi dama ti tumtumsi ta yaa 

zɔŋ sela anawara ba kpa kɔɔri kɔɔrsa chen aa se." 

ƐZIKƐL 47 

1Doonee baal ti fun bu kpa min a la zu jɛɛmi dama ti bolzɔɔnɔ ti. Mu fun na ka nii pal 

bolzɔɔnɔ ti tɛɛnɛ ni ali nha bar yɛli aa wa doonani jɛɛmi dama ti chem chen. O funɛ 

pal chene ali jɛɛmi dama ti mun ni aa la biŋbiŋ ti wati. 

2Doonee baal ti fun bu kpa min a val jɛɛmi dama ti bolzɔɔnɔ naa nyɛn chen a li a kpa 

min a la li bolzɔɔnɔ naa chem nha bar yɛli luga chen. Pol we digi funɛ pal ali bolzɔɔnɔ 

ti mun ni aa wa. 

3Baal ti fun kpa o daa naa o kpak aa magsi chen a magsi naa magsi kɔksa anyuun 

difumnɔra ali pol ti mun ni aa la nha bar yɛli lug ti a fun ŋɔ min di mu tuu val nii ti ni. 

Mu fun tu nii ti a mag naagbarsa. 

4O fun bu magsi naa lɛli kɔksa anyuun difumnɔra mu fun laa tel dooni di nii ti mag 

mu naagbotiwa. O fun bu magsi naa lɛli kɔksa anyuun difumnɔra, mu laa tel dooni di 

nii ti mag mu chɛrwa. 

5Saha naa o fun magsi naa lɛli kɔksa anyuun a gbaari, nii ti funɛ luŋu mu bu vɛ koti aa 

val un ni. Nar waa ki fun tu un a ji see o puŋɛu. 

6Doonee o fun ŋɔ min, "Nibine be, sɔɔni bara aa nyini chen nɛnɛ." Saha tirɛ baal ti fun 

kpa min a bur ji jibaŋ ti. 

7Saha naa mu fun la ji jibaŋ ti, mu funɛ nau ka bugila in kinkan a chiŋi jibaŋsi taa ni. 

8O fun ŋɔ min, "Nii nɔ palu ali tɛɛnɛ naa chɔ nha bar yɛli lug ni chen aa la Jɔɔdan 

nɛŋbɔ ti awa nii siu ti. O yaa pulsi nii naa ya yisi chen niu o wer a mag nyɔɔli. 

9Doonani maga pol ti pal aa la, nyinsa maga awa kɔha sel maga yaa nyɛn dooni. Pol 

we ti nii yaa nyɛ nii siu ti nii lɛm a mag nyɔɔli. 

10Piili Ɛngɛdi pol we ti ni aa la Ɛnɛglem pol we ti, nyinsi nikpaksɛ yaa nyɛn nii nɔɔsi 

taa ni aa bɛriki ba chamna di a hul. Nyin kurgɛ damata zi wa nyɛn dooniu a chi 

chenani a nyɛn Mɛditareniɛn teku ti ni chen. 

11Amaa niita anawara chɔ jibaŋsi taa ni a ya bɛɛŋsi chen waa nii waa zi lɛm. A maga 

kaa ya yisiwa. 

12Pol we ti jibaŋsi maga ni, bugila zi wa chiŋi dooniu aa nɔn nɔna aa nyɛ ma diwe. A 

paputa waa zii hul, chendaha aa zii nɔn nɔni tau saha maga. Pɛn maga aa zi kpak nɔn 

falɛu, domi pol we ti nii naa li jɛɛmi dama ti aa wa chen kaa waa misi a. Bugili ta zi 

waa nɔn nɔnau ka a kpachak ta ka ya luri aa tiibi wichɔtisa.” 

13Doonee Koosa naa zene a kaali kina maga chen fun ŋɔ min, "Tɛɛnɛ naa i kaa puriki 

a nyɛ Israɛl pulim zɔɔnɔ fidaalɛ taa ni chen bɔɔsa nɛɛnɛ. I ka kaa bɔni i nyɛ Josɛf ti 

walɛ wa puriki bulɛ. 

14Min funɛ vɔu di muu zi kpa chen tɛɛnɛ tiu a nyɛ ma nawaalsi ni, adaha ma puriki a 

mag dɔŋa a nyɛ dɔŋ ni. 

15"Zɔɔnɔsa banawara nyɛn pulim nyuha ni chen tɛɛnɛ ya naa chɔ Mɛditareniɛn teku ti 

nha bar yɛli lugi ni chen aa la tɔsa anawara baa yir Hɛtlɔn awa Hamas awa Zɛdad 

chen, 

16awa tɔsa anawara baa yir Bɛrota awa Sibraim a chɔ ma wa Damaskɔs tim koora 

tɛɛnɛ ti banbaan ni chen awa Tikɔn naa chɔ a gbɛr Hauran chen. 

17Chen biksi di ba tɛɛnɛ ti chɔ Mɛditareniɛn nha bar yɛli lug ti ni chene hali a la tel 

Ɛnan hali a la Damaskɔs awa Hamaf tɛɛnɛsa anawara chɔ pulim nyuha ni chen bɔɔsi 

ta. 

18"Magbɔ naa chɔ nha bar yɛli lug ni chen piili ba wa Damaskɔs tim magbɔ naa chɔ 

mun ni chene a la li Hauran ka Jɔɔdan mɔɔg ti puriki a banbaan ni. Israɛl funɛ nyɛn 

nha bar cheli nɛɛ ka Giliad ka nyɛn nha bar yɛli ni, hali a tel nii siu ti. 

19"Magbɔ naa chɔ mun ni chen funɛ piili Tama nɛɛ a la li Kadɛs Mɛriba hali a la tel 

pulim nyuha nha bar cheli lug ti a val Ijipt tim ta tɛɛnɛ ti magbɔ hali a la tel 

Mɛditareniɛn teku ti. 

20"Magbɔ naa chɔ nha bar cheli ni chen ka fun piili Mɛditareniɛn teku ti a la li pulim 

nyuha ti hali a la tel Hamaf nha bar cheli lug ti. 

21"Puriki tɛɛnɛ ti a nyɛ i wa zɔɔnɔsi taa maga ni. 

22Tɛɛnɛ ti ya ma kapati kinnɛ hali saha naa vɛ kpak bɔ. Saha naa ma bɔni tɛɛnɛ ti ma 

bɔni a nyɛ hɔɔra banawara nyɛn ma wati. Ma zer ba a chi Israɛl tima, hali ma yaa kaa 

yo walɛ a ya wi ma nyɛ ba gbaari a yo. 

23Hɔɔra ta tɛɛnɛ ti bɔni kaa li banawara wati ba nyɛn chene. Min naa ya Koosa naa 

zene a kaali kina maga chen sɛm chen." 

ƐZIKƐL 48 

1Zɔɔnɔsa anawara nyɛn pulim nyuha ni chen sɔna nɛɛnɛ. Dan wa o walɛ dɔ lug 

bɛgimnɛ a kpa chen a la tel nha bar yɛli lug ti aa la Mɛditareniɛn teku ti a val Hɛflɔn 

aa la Hamaf-Pas hali a la tel Ɛnɔn tɔha ti. 

2Asa wa o walɛ ka dɔ lug digi ka ba wa Dan walɛ ta du magbɔ. 

3Naftali wa o walɛ ta ka dɔ lug digi ka o wa Asa walɛ du magbɔ. 

4Manasɛ wa o walɛ ka dɔ cheŋ digi ka o wa Asa walɛ du magbɔ. 

5Ifrɛɛm wa o walɛ ka dɔ cheŋ digi ka o wa Manasɛ walɛ ta du magbɔ ali nha bar yɛli 

aa la nha bar cheli lug ti. 

6Rubɛn wa o walɛ ka dɔ cheŋ digi ka o wa Ifrɛɛm walɛ ta du magbɔ piili nha bar yɛli 

luga aa la nha bar cheli lug ti. 

7Juda ka dɔ cheŋ digi ka o wa Rubɛn walɛ ta du magbɔ piili nha bar yɛli aa la nha bar 

cheli ni. 

8Ma kpa tɛɛnɛ ti doonani ka chen a dau aa tum tuma un ni. O werwa chen tɛɛnɛ ti 

pɛnpɛn ya maal fiire piili nyuha aa la mun kaa vɛɛn mag chen ali nha bar yɛli aa la 

nha bar cheli luga a chi anawara ma bɔni a nyɛ zɔɔnɔsi taa ni. Chen tɛɛnɛ ti nɛɛ ma 

kaa sa jɛɛmi dama ti. 

9Tɛɛnɛ ti banbaan ma magsi bar digi o ya maal fi naaval ŋmɛnaasa ma kpa a nyɛ 

Koosa ni. 

10Kɔkɔɔrsi ta kaa dɔ chen tɛɛnɛ ti, domi o du kasirɛ. Piili nha bar yɛli aa la nha bar 

cheli o werwa tɛɛnɛ ti magsi tel maal fiiu. Piili nyuha ni aa la mun ni kaka o werwa 

tɛɛnɛ ti tel maalisa anaasiu. Banbaan ti nɛɛ ma kaa sa Koosa bar jɛɛmi dama ti. 

11Chen tɛɛnɛ ti ya tɛɛnɛ naa du kasirɛ a vɛ kpak doŋa, adaha ma kpa un a nyɛ kɔkɔɔrsa 

banawara ya Zadɔk niisisa chen ni, domi ba waa funɛ tiŋ min wa wuti ni kaa vɛ gbaari 

Israɛl tim taa ni aa tum tum tagna a chi chenani Livai walɛ ta fun tum chen. 

12Chendaha o werwa ba tɛɛnɛ ti dugli Livai tima tau kaa du kasi a kaali a maga. 

13O werwa Livai tim ta gbaan na tɛɛn weriu ali kɔkɔɔrsi tɛɛnɛ ti mun ni. Piili nha bar 

yɛli aa la nha bar cheli o werwa tɛɛnɛ ti tel maal fiiu. Piili nyudaha aa tu mun kaka, o 

ya maalisa anaasi. 

14Doonani ma kpa nyɛ ya Kunyan Koosa ni chen ya tɛɛnɛ naa were a kaali a maga, 

adaha ma ta wa yogli o bar digi koo a kpa o bar digi a nyɛ nandigi ni, domi doon ya 

Koosa kinnɛ a du kasi. 

15Doonani vɛɛn ka a ya maal fi naaval bulɛ chen waa wa ya naa du kasi, adaha nara ta 

maga zi koti tum tumau ali un ni. Baa zi koti sa tɔha tiu ali tɛɛnɛ ti banbaan ni a nyɛn 

dooni aa tum ali tɛɛnɛ ti ni. 

16Tɛɛnɛ ti ka magwa o kpak koŋsa anaasiwa, koŋ magkpaa magsi ya naa magsi 

tusugsa alɛ awa kɔksa anyuun awa fumlɛ. 

17Ma nyɛ gbanpulim digi chɔ a go tɛɛnɛ ti wa kaali o magsi ya naa magsi kɔkwa 

difumnaasi. 

18Tɛɛnɛ naa ma chɔk dau kaa sa tɔha ka o dugli tɛɛnɛ naa du kasi chen mun ni chen 

magsi ya maalisa anaasi bulɛ ali nha bar yɛli lug ni ka nha ba cheli lug ti ni kaka o ya 

maalisa anaasi bulɛ. Chen tɛɛnɛ ti nɛɛ banawara nyɛn tɔha ti ni chen kaa kpa ya ba 

ŋmaana aa par. 

19Naa maga nyɛn tɔha ti ni maga zi koti par tɛɛnɛ ti niu. 

20Adaha doonani ma chɔk a dau banbaan ti ni chen werwa o magsi ya maalisi fiire ali 

cheŋ maga ni. 

21Tɛɛnɛ naa ni jɛɛmi dama ti nyɛn chen nha bar yɛli aa la nha bar cheli chen awa 

kɔkɔɔrsi ta tɛɛnɛ ti awa Livai tim ta tɛɛnɛ ti awa tɔha ti. Doonani ka chen ya kor bisi ta 

kinnɛ. O piili nha bar yɛli lug nɛɛ hali a la li nha bar cheli aa la Mɛditareniɛn teku ti aa 

la magbɔ naa chɔ ba wa Juda tim magbɔ naa chɔ mun ni chen. 

23Zɔɔnɔsi taa ni. Bɛnjaman wa o walɛ dɔ cheŋ bɛgim piili nha bar yɛli aa la nha bar 

cheli luga. 

24Simiɔn wa o walɛ ka dɔ cheŋ bɛgim ka o wa Bɛnjaman walɛ du magbɔ piili nha bar 

yɛli aa la nha bar cheli luga. 

25Isaka wa o walɛ dɔ bar digi ka o wa Simiɔn walɛ du magbɔ ali nha bar yɛli aa la nha 

bar cheli luga ni. 

26Zɛbulum wa o walɛ ka dɔ bar digi ka o wa Isaka walɛ du magbɔ piili nha bar yɛli ni 

aa la nha bar cheli luga. 

27Gad awa o walɛ ka dɔ bar digi ka o wa Zɛbulum walɛ du magbɔ piili nha bar yɛli aa 

la nha bar cheli luga. 

28Gad walɛ taa tɛɛnɛ ti piili pulim nyuha nha bar cheli luga chene ali Tama ni aa la 

Kadɛs baag ti, pulim nyuha nha bar cheli ni kaka ali Ijipt tima tɛɛnɛ ti magbɔ ti a la tel 

Mɛditareniɛn teku ti. 

29Koosa naa zene a kaali kina maga chen fun ŋɔ, "Chene ma kaa bɔni tɛɛnɛ ti a nyɛ 

Israɛl tima zɔɔnɔsi taa ni.” 

30Tɔha ti magsi ziŋziŋ kaa ya naa lɛli tusugsa anaasi awa kɔksa anyuunwa. 

31Ma kpa Israɛl pulim zɔɔnɔsi ta sɔna a du tɔha ti bolzɔɔnɔsi ta aa yir. Maa yir 

bolzɔɔnɔsa atora anawara nyɛn pulim nyuha lug ni chen wa Rubɛn awa Juda awa 

Livai bolzɔɔnɔsa. 

32Nha bar yɛli luga ti tɛɛnɛ naa ya magsi tusugsa anaasi wa kɔksa anyuun chen kpak 

zɔɔnɔsa atorwa. A sɔna ka ya Josɛf awa Bɛnjaman awa Dan bolzɔɔnɔsa. 

33Pulim mun lug naa magsi ya naa tusugsa anaasi wa kɔksa anyuun chen kpak 

bolzɔɔnɔsa atorwa. A sɔna ya Simiɔn awa Isaka awa Zɛbulum bolzɔɔnɔsa. 

34Nha bar cheli luga naa tɛɛnɛ magsi ya tusugsa anaasi awa kɔksa anyuun chen kpak 

bolzɔɔnɔsa atorwa. A sɔna ya Gad awa Asa awa Naftali bolzɔɔnɔsa. 

35Zagbɛra naa kok tɔha ti koŋsa anaasi ta chen maga ziŋziŋ ya naa lɛli tusuk fi awa 

fumŋmɛnaasirɛ. Piili chen saha ti aa la tɔha ti sɔn kaa ya "Ya Kunyan Koosa Nyɛn 

Dooni". 

DANIIL 

DANIIL 1 

1Kankoor Jehoakim funɛ di koora a dɔ Juda pulim bunsa atora tiina, kankoor 

Nɛbukadnɛza naa funɛ ya Babilɔn pulim koora chen funɛ vɔu laalu a chem Jerusalɛm 

a go o maga wa kaali. 

2Ya Kunyan Koosa funɛ nyɛ un kpoku o fun chem kankoor Jehoikim a fun fuksi 

Koosa bar jɛɛmi dama ti nisi kina taa bɔnɛ. O funɛ kpaksi banawara ba kpaksi a tɔ dɛ 

chen bɔnɛu a kaali Babilɔn a la tɔ dɛ kaa fun kpa kina anawara o fuksi ali jɛɛmi dama 

ni chen a du dɛ naa ni ba kpa kina aa dau chen. 

3Kankoor ti funɛ ŋɔ Asfenas naa ya o koor dama nihɛɛti maga nihɛɛ chenu di o 

bunɔpɔla banawara ya koor bisa ali Israɛl tima taa ni kaa ya jɛrigɛ chen. 

4O ka werwa chen tim ta ya bunɔɔna banawara wereu kaa kpak zima awa banawara na 

dɛɛsi kinkan a koti aa buksi wii yaali lalaka kaa ba bara bar digi vɛɛ chɔki, chen ni baa 

zii tumu ali koor dama ti ni. Asfenas ya naa laa zi biksi ba chenani baa zii karimi kaa 

ki sɔbi ali Babilɔn tima sɛmsɛm ti ni. 

5Koor ti funɛ vɛɛn nyɛ chiksirɛ di baa nyɛ chen bunɔɔni ta wa diwe wuzu maga a chi 

chenani baa nyɛ banawara maga nyɛn koor dama ti ni chen. Ba wa la buksi ti bunsa 

atora ma kpa ba a wa kankoor ti suwachak. 

6Banawara ba fun yisi chen funɛ ya Daniil, Hanania, Misaɛl awa Azaria. Ba maga ka 

funɛ ya Juda timwa. 

7Koor dama nihɛɛ ti funɛ nyɛ ba sɔn falɛwa. Ba sɔni ta funɛ ya Bɛltɛsaza, Sadrak, 

Mɛsak awa Abɛdnigo. 

8Daniil waa funɛ daŋni o wa di koor dama diwe ta awa ba sini ta a wa chɔk o titi a ta, 

chendaha o funɛ ŋɔ Asfenas niu di o suŋi un ali chen ti ni. 

9Koosa fun nyɛ Asfenas fun ya naa laa ɔm Daniil wa siki, 

10amaa o funɛ ɔm kankoor tiu, chendaha o fun ŋɔ Daniil ni, "Kankoor ti saksɛ diwe 

naa i zii diiu awa ki nyɔɔlɛ naa i zii nyɔ, adaha i vɛɛ di i waa zi di a kpok a chi i 

dɔŋtima ta a waa gali wa o kpu min.” 

11Doonee Daniil fun kaali naa laa il o wa o chɛnsa nara batora taa ni chen wati, 

12a fun la ŋɔ un, "Zamsi ya wuzu fi a nyɛ yaa di kpachak sɔna kaa ki nyɔ ni duŋduŋ. 

13Kaa nyini ya a nee banawara laa di koor dama diwe ta kaa laa nyɔ ba ki nyɔɔlɛ ta 

chen bara alaafɛ awa ya bara alaafɛ mag dɔŋau.” 

14Ba ni ili ti fun la nɔɔni aa nyɛ ba chen diwe ta wuzu fi. 

15Chen wuzu ti funɛ wa tel, o funɛ na di Daniil awa o chɛnsi ta bara kpak alaafɛu a 

kaali banawara laa di koor dama diwe ta wuzu maga chen. 

16Piili chen ti ni aa la ba ni ili ti funɛ nyɛ baa di kpachak sɔna diwe wa kaa gil chenani 

koor ti biksi di baa nyɛ ba chen. 

17Koosa funɛ nyɛ chen bunɔpɔla nara banaasi ta wa zimau ali tɔn ni awa nara bambi 

wu lise ni. O funɛ vɛɛn nyɛ Daniil wa zimau o koti aa biksi deesisa muna. 

18Bunsa atora ta funɛ wa tel a chi chenani kankoor ti fun biksi chen, Asfenas funɛ kpa 

nara tau a la kankoor Nɛbukadnɛza ti wati. 

19Kankoor ti wa banawara funɛ lagmi koor dama ti ni maga sɛmsɛma ni, Daniil awa 

Hanania awa Misaɛl awa Azaria sɛmsɛma funɛ zu koor ti bambi ni kinkan a kaali 

banawara nyɛn doon chen. Chendaha ba funɛ kpa bau a gbaari koor dama sɛriya ni 

diile taa ni. 

20Pɛɛsi naa maga koor ti yaa fun pɛɛsi, koo wumuksi naa maga yaa fun wa pu ba ali 

koor dama ti ni, Daniil awa o chɛnsi ta yaa zim chen wii ti munu a kaali bu fi ka lure 

tima awa vutisa banawara funɛ nyɛn doon chen vɛ zimi. 

21Daniil funɛ nyɛn koor dama sɛriya bar diili ti ni chene hali kankoor Sairus naa funɛ 

ya Pɛɛsia pulim koora chen fun wa chem Babilɔn pulim a nyaŋi wa laal ni. 

DANIIL 2 

1Kankoor Nɛbukadnɛza funɛ di koora bunsa alɛ tiina o funɛ chɔu a deesi. Chen deesi 

ti funɛ muksi un kinkannɛ o luku do chɔɔli. 

2Doonee o fun tum ba la yir o lure tima awa o vutisa awa banawara see laa na di ba 

wa biksi un deesi ti mun. Saha naa ba fun wa chiŋi o suwachak ni. 

3O funɛ ŋɔ ba nanɛ, "Mu deesi deesire mu tuha chɔk, chendaha muu daŋni ma wa 

biksi min deesi ti mun.” 

4Ba fun jɛrigi koor ti ali Aram sɛmsɛm ni a ŋɔ, "Hin ya ya koora hali saha naa vɛ kpak 

bɔ, adaha ŋɔ ya chenani i chɔ a deesi chen ka ya chaasi o mun a biksi hin.” 

5Kankoor ti fun ŋɔ ba, "Mu vɔwu ali mu bambi ni di see ma biksi min deesi ti mun. 

Ma vɛ koti a biksi min deesi ti mun mu zi nyɛ ba liliisi mau kaa zagsi ma damsi ta 

maga yagsi a chɔ huli, 

6amaa ma kote a biksi min chen deesi ti mun mu zi nyɛ ma papasau kaa nyɛ ma na 

jirima zenzen. Lalaknɔ ma biksi min chenani deesi ti daŋni o biksi awa o mun.” 

7Ba fun vɛɛn jɛrigi koor ti a ŋɔ, "Hin ya ya kankoora, adaha o ya di i ŋɔ ya deesi tiu, 

ya kaa zi biksi hin o munu.” 

8Doonee koor ti fun tɛsi a ŋɔ, "Mu zimu di maa daŋni ma chɔk saharɛ, domi ma zimu 

di mu vɔwu ali mu bambi di, 

9mu nyɛ ma maga wa diŋlɛrigi bɛgim saha naa ma vɛ koti a biksi min deesi ti mun. 

Ma magkpaa vɔwu di maa suni wɛ ali mu wati, domi ma zimu di saha wau wudigi zi 

wa chɛrigi. Ma ŋɔ min chenani deesi ti daŋni o biksi chen ni mu zi zimu di maa zi koti 

biksi min o munu.” 

10Doonee nara ta fun ŋɔ koor ti ni, "Nandigi wato tɛɛnɛ nɔ ni kaa laa zi ŋɔ i waa koora 

chenani ii daŋni i zim chen. Koora koo nibin zen digi ka wato kaa dɛu nan suŋi nɔ ali 

o lure tima awa o vutisa awa o hila wati. 

11Koora, chenani i daŋni chen bɔm kinkannɛ a nyɛ nibine ni vursi ta a wa nibinsi ka 

wara lagmi.” 

12Saha tirɛ koor ti paan fun si kinkan o fun nyɛ chiksi di ba teŋsi Babilɔn zimzimsi ta 

maga nyuuna. 

13Chiksi naa koor ti fun nyɛ chen daha ba funɛ tum narau di ba la dɛu Daniil awa o 

chɛnsi ta a kpu ba. 

14Saha naa Ariɔk naa funɛ ya Babilɔn koora lanjima hɛɛ chen fun li di o la kpu 

zimzimsi ta, Daniil funɛ kpa nɛha awa zimau a sɛm sɛma o wati. 

15O funɛ pɛɛsi koor dama nihɛɛ ti nanɛ, "Baŋaa nyɛ kankoor ti nyɛ chen chiksi kpok ti 

chen?" Doonee Ariɔk fun chaasi chenani ya chen maga a biksi Daniil. 

16Doonee Daniil fun kaali kankoor ti wati a la sumi un di o nyɛ un saha o chaasi o 

deesi ti mun a biksi un, 

17kaa fun bur la dama a la sɛm o chɛnsa Hanania awa Misaɛl awa Azaria ni. 

18O funɛ ŋɔ bau di ba sumi Koosa naa ya buudaha awa tɛɛnɛ Koosa chen o ɔm ba siki 

kaa chaasi nan wu sogli nɔ a biksi ba, chen ni koor ti waa zi kpa ba a lagmi o 

zimzimsi taa ni a kpu ba ali Babilɔn ni. 

19Chen wuzu ti dusum funɛ wa biri, Koosa funɛ chaasi chen wu sogli ti munu a biksi 

Daniil ali o bar chɔɔli ni. Doonee o fun zaami Koosa kinkan aa ŋɔ, 

20"Ma nyɛ yaa pɛki Koosi sɔn ti saha maga, domi o kpak nɛhau kaa vɛɛn kpak yiko 

hali saha naa vɛ kpak bɔ. 

21Waa laa nyini sahasa kaa vɛɛnaa yisi koorsa kaa laa ur ba. Waa laa nyɛ nɛha awa wɛ 

muna zima. 

22O yaa chaasi wɛ anawara sogli birsi niu aa biksi nara, domi o zim wɛ anawara maga 

sogli birsi niu ka o bar nyɛni maga ya chaani. 

23Koosa naa ya mu nawaalsa Koosa, muu zaami hinnu kaa laa nyɛ i sɔn ti wa jirima, 

domi hin nyɛ min nɛha awa kpok. I vɛɛn nu mu wusisumau a biksi ya chenani yaa zi 

sɛm kankoor ti ni.” 

24Saha tirɛ Daniil fun kaali Ariɔk naa koor ti fun yisi di o kpu zimzimsi taa maga chen 

a la ŋɔ un, "Ta wa kpu ba. Kpa min kila kankoor ti wati mu la biksi un o deesi ti 

mun.” 

25Doonee Ariɔk fun kpa Daniil a kaali kankoor Nɛbukadnɛza wati lalaka a la ŋɔ un, 

"Mu na Ju tima banawara nyɛn i pulim nɔ ni chen digiu, o ŋɔ di o zi koti biksi hin i 

deesi ti munu.” 

26Doonee kankoor ti fun pɛɛsi Daniil naa ba fun vɛɛnaa yir Bɛltɛsaza chen, "I zi koti 

biksi min mu deesi ti munuu?” 

27Daniil fun ŋɔ un, "Koora, lure tiina koo hil koo zimzimna nandigi wato kaa laa zi 

koti biksi hin chen mun, 

28amaa Koosa naa nyɛn o tɔha ni chen kote a chaasi wu sogle aa biksi nar. O biksi 

hinnu kinkina kaa wa ya chɔɔsi pusi digi ali i deesi ti ni. Lalaknɔ mu zi biksi hin i 

deesi ti i fun chɔ a deesi chen munu. 

29"Koora, saha naa i fun chɔ i bar chɔɔli ni chen, i funɛ deesi wii naa kaa wa yau 

chɔɔsi pusi digi, doonee Koosa naa chaasi wu sogle mun aa biksi nara chen fun biksi 

hin chenani kaa wa ya. 

30Koosa funɛ chaasi nan wu sogli nɔu a biksi min di i zim chenani i deesi ti mun biksi, 

amaa o wa ya di min kpak nɛha a kaali nara maga. 

31"Koora, i funɛ nau ali i deesi ti ni ka ba ma kindɔŋ a chiksi o chi nibine a chaani kaa 

kpak hansura. 

32O nyuha funɛ ya salmarɛ ka o bambi awa o nisa ka ya anzunfa. O chɛra awa o 

naagbota ka fun ya ki sɛɛm aa ŋmɛɛri. 

33O naasa funɛ ya lukɛwa ka o naapɛɛlsa ka fun ya lukɛ awa chuha. 

34Saha naa i fun chiŋi aa nyini un chen, i funɛ nau ka bunkol zen chɔk ali bi nyuha a 

wa mou o naasi doonani ya lukɛ awa chuha chen a pursi. 

35Doonee kin ti bara doonani ya lukɛ awa salma awa anzunfa awa chuha chen maga 

fun purisi a chi hɛɛra. Peha funɛ pa a magau a kaali, amaa bunkol ti waa funɛ chɔ 

dooniu hali a wa burigi bi a tɔ tɛɛnɛ nɔ maga. 

36"Kankoora, lalaknɔ mu zi biksi hin deesi ti munu. 

37Hin ya koora naa zene a kaali koorsi maga. Koosa naa dɔ buudaha awa tɛɛnɛ chen 

vɔu hin koor ti a nyɛ hin kpok awa yiko awa jirima. 

38O yisɛ hinnu di i dɔ tɛɛnɛ nɔ nibinsa awa o sela maga. Hin vɛɛn ya salma nyuu tiina. 

39Koorsa anaasi tiina zi wa diu a kpok a chi luki naa yaa boriki kina maga chen. O zi 

wa chɛɛki pulimsi magau a chi chenani luki yaa mou kina maga a chɛɛki chen. 

41Chenani i fun vɛɛn na ka o naasi ta bɔnɛ ya chuha ka bɔnɛ ya luki chen, chen mun 

biksi di pulim ti zi wa purikiu. O zi wa kpak luki kpok tiu, chendaha i fun na ka luki 

lagmi chuha ti ni chen. 

42Chenani naasi ta bɔnɛ ya luki ka bɔnɛ ya chuha chen biksi di pulim ti lug digi zi wa 

kpak kpoku ka digi ka vɛ kpaki. 

43Chenani i na ka luki ti lagmi chuha ni chen biksi di pulim ti nihɛɛta zi waa daŋni ba 

wa ba walɛ kɔɔriu ali dɔŋa ni aa kpa dɔŋa, amaa ba waa ki wa koti a chi chenani luki 

yaa kaa lagmi chuha ni a luku chen. 

44Saha naa koorsi naa wa dɔ pulim ti, Koosa naa nyɛn o tɔha ni chen zi wa di koorau a 

dɔ tɛɛnɛ hali saha naa vɛ kpak bɔ. Nandigi waa ki wa nyaŋi un, amaa o zi wa chem 

chen koorsi ta awa ba tɔsi tau a nyaŋi hali saha naa vɛ kpak bɔ. 

45I sii funɛ nau ka bunkol chɔk ali bi nyuha ka nandigi vɛ gbaŋsi un ka o wa chel a 

yag kina ba kpa luki awa salma awa chuha awa anzunfa a ma chen a boriki chen biksi 

di Koosa naa zene chen daŋni o biksi hinnu kinaa kaa wa ya chɔɔsi pusi digi. Lalaknɔ 

mu biksi hin chenani i fun deesi chen awa o munu.” 

46Doonee kankoor Nɛbukadnɛza fun gbiri Daniil suwachak ni kaa chiksi di nara waa 

nyɛ Daniil wa papasa. 

47O funɛ ŋɔ Daniil nanɛ, "I Koosi ti zenee a kaali koosisa maga kaa vɛɛn ya koorsi 

maga kunyana. Waa vɛɛn chaasi wu sogle aa biksi nara. Chenani i chaasi wɛ naa 

muna a biksi min nan nyɛ mu zim chen.” 

48Doonee o fun nyɛ Daniil wa hɛɛsa kaa nyɛ un papasa a nyɛ o dɔ Babilɔn pulim bar 

digi kaa nyɛ o ya zimzimsa banawara funɛ nyɛn koor dama ti ni chen nihɛɛ. 

49Daniil fun sumi koor ti o fun nyɛ Sadrak, Mɛsak awa Abɛdnigo fun ya nihɛɛta aa 

nyini Babilɔn pulim ti lug digi ka Daniil waa fun vɛɛn kpalimi nyɛn koor dama ti ni. 

DANIIL 3 

1Kankoor Nɛbukadnɛza funɛ kpak salma ki maalirɛ o ziŋziŋ fun ya naa fumdigto ka 

pɛnpɛn gbaan ya naa fumdigto. O funɛ kpa unnu a la baŋ Babilɔn doonani vɛ kpak 

bugila baa yir Dura chen. 

2Doonee koor ti fun nyɛ chiksi di ba yir o pulim ti nihɛɛta maga ba wa lagmi ba kpa 

chen ki maali ti a du Koosa nin ni. 

3Saha naa nihɛɛti ta maga fun la lagmi a chiŋi kin ti suwachak ni. 

4Koor dawuru ni mowi ti fun si chiŋi a sɛm taa zaŋa ni a ŋɔ, "Pulimsi maga nara awa 

sɛm kurgɛsi tima maga. 

5Saha naa ma yaa wa nu ka kaabul hu kaa baa mosi loŋsa awa gɔnjisa ma gbiri a jɛɛmi 

salma ki maali naa kankoor Nɛbukadnɛza ma a chiksi chen. 

6Naa maga wa vɛ di o waa zi gbiri a jɛɛmi kin ti, baa zi kpa unnu a yo a du din dɛ ti 

ni.” 

7Chendaha saha naa ba yaa fun wa nu ki mose ta, pulimsi maga nibinsa yaa gbiriu a 

jɛɛmi kina koor ti fun kpa salma a ma chen. 

8Saha tirɛ Babilɔn tima ta fun na nyinbaan di ba kpaksi Ju tima ta. 

9Ba funɛ la kankoor Nɛbukadnɛza watiu a la ŋɔ un, "Koosa laa zi nyɛ i ya koora hali 

saha naa vɛ kpak bɔ. 

10I nyɛ i koor chiksiu di saha naa ki mose ta yaa wa piili aa mosi, nara maga tu gbiri a 

jɛɛmi salma ki maali ti. 

11Ka naa maga vɛ di o waa zi gbiri a jɛɛmi kin ti, baa zi kpa unnu a yo du din dɛ ti ni. 

12Ju tima banawara i yisi ba ya nihɛɛta aa nyini Babilɔn pulim ti bar digi baa yir 

Sadrak awa Mɛsak awa Abɛdnigo chen vɛ i chiksi tiu. Ba yaa vɛu di ba waa zi gbiri a 

jɛɛmi kina i kpa salma a ma chen.” 

13Doonee kankoor ti paan fun si kinkan, o fun ŋɔ di ba la kpaksi ba aa wa. 

14Saha naa ba fun wa tel, o funɛ pɛɛsi ba nanɛ, "Sadrak, Mɛsak awa Abɛdnigo, o ya 

wutirɛ ma vɛ di ma waa zi gbiri a jɛɛmi mu koosa naa mu kpa salma a ma chen? 

15Muu daŋni mu ŋɔ mau di piili zinan kila saha naa ma yaa wa nu kaabulsa awa 

gbeteelsa awa loŋsa awa gɔnjisi ta, ma gbiri a jɛɛmi kin ti. Ma vɛɛ di ma waa zi ya 

chen baa zi kpa mau a du din dɛ ti. Ma baadi Koosa bu nyɛn bar digi ni kaa laa zi a 

fosi mau?” 

16Doonee bunɔɔna nara batora ta fun jɛrigi a ŋɔ, "Koora ya waa ki sɛm a suŋi ya titi. 

O ya di Koosa naa yaa jɛɛmi chen kpak yikou, o zi koti fosi yau ali din ti ni awa i nisi 

ni. 

18Amaa hali o vɛ kpak chen yiko, ya kaa daŋni ya ŋɔ hinnu di ya waa zi gbiri a jɛɛmi 

kina i ma a chiksi chen.” 

19Doonee kankoor Nɛbukadnɛza paan fun si kinkan o see sɛɛri a du Sadrak awa 

Mɛsak awa Abɛdnigo ni. O fun ŋɔ di tumtumsi ta kɔɔri din ti du o num kinkan a kaali 

chenani o du chen. 

20Saha tirɛ o fun ŋɔ o lanjima kpok taa ni di ba vɔti bunɔɔni nara batora ta a yo du din 

ti ni. 

21Chendaha ba funɛ vɔti ba wa ba kilaarɛ niu a yo du din ti ni. 

22Chenani koor ti fun ŋɔ di nara ta kɔɔri din ti du o bu kinkan a num chen, din ti funɛ 

di banawara kpa bunɔɔna batora ta di ba la du un ni chenu a kpu. 

23Amaa ba funɛ vɔti bunɔɔni batora ta chene ka ba chesi din ti ni. 

24Doonee Nɛbukadnɛza fun burigi aa chɔ kaa laa pɛɛsi o nihɛɛta ta, "Nara batora laata 

ya kpa a du din ti ni chen." Ba fun la nɔɔni di ii nara batorwa. 

25O fun bu pɛɛsi di, "Ka yɛrɛ o na ka ba ya nara banaasi aa val din ti ni? Kindɔŋ wa ya 

ba a biksi di ba na dɛŋasau. Ba ka wa vɔti ba.” 

26Chendaha kankoor Nɛbukadnɛza funɛ kaali din ti munu a la chiŋi kaa yir, "Sadrak, 

Mɛsak awa Abɛdnigo banawara ya Koosa naa zene chen tumtumsa, ma li aa wa." 

Doonee ba fun li a wa. 

27Saha ti koor dama nihɛɛti ta maga awa pulim ti nihɛɛta fun wa lagmi aa nyini 

bunɔɔni nara batora ta ka din ti vɛ puksi ba nandigi. Din ti waa fun di ba nyuksa o ka 

waa fun di ba kilaarɛ, ba bara bar digi ka waa funɛ sɔɔri nyɔɔsa. 

28Doonee kankoor ti fun ŋɔ, "Muu zaami Sadrak awa Mɛsak awa Abɛdnigo Koosa tiu 

wa chenani o tum o malaikasa ba wa fosi bunɔɔna naa sii su un baa jɛɛmi un nan ali 

din nɔ ni chenu. Ba vɛu di ba waa zi tiŋ mu chiksɛsa a gbiri a jɛɛmi koosi digi a gbaari 

ba Koosi ti ni. 

29"Chendaha mu chiksɛ pulimsi maga awa nara magau di naa vɛ nyɛ bunɔɔni nara 

batora ta Koosa ti sɔn wa jirima. Mu zi nyɛ ba liisi tiinau kaa chɛɛki o dama, domi 

Koosi wa buto bar digi ni aa zi koti fosi nar ali nan wii ni.” 

30Saha tirɛ koor ti fun gbaari Sadrak, Mɛsak awa Abɛdnigo wa hɛɛsa ali Babilɔn 

pulim ni. 

DANIIL 4 

1Kankoor Nɛbukadnɛza fun kpa taa a nyɛ nara ba naa maga li pulimsa, zɔɔnɔsa awa 

zuliyasa ali tɛɛnɛ nɔ ni a ŋɔ, "Mu zaami mau. 

2O ya min lɛmlɛmnɛ mu ka sɛm ma tum zene awa alaazibu tuma a naa wara Koosa 

naa zene a kaali kina maga chen tum a nyɛ min. 

3"O sɛhɛra funɛ zenu, o tum fun zen kinkan. Koosa ya kankoorre hali saha naa vɛ 

kpak bɔ, o zi diu hali saha naa vɛ kpak bɔ. 

4"Mu wa Nɛbukadnɛza funɛ nyɛn mu dam ni wa tusɔɔna. 

5Mu funɛ deesi deesire o ya min hansura. Mu funɛ chɔ mu ba chɔɔli ni ki maali ti awa 

mu deesi ti funɛ ya min hansurau ali mu bambi ni. 

6Mu fun nyɛ chiksi di Babilɔn nɛha tim ta kuwa a wa biksi min deesi ti mun. 

7Doonee vutisa, kina ni naamɛ, hila awa nɛha tima maga fun wa, mu fun sɛm ba mu 

deesi ti, amaa ba waa fun koti a chaasi a biksi min. 

8Doonee Daniil fun zu wa mu ŋɔ un deesi ti. O sɔn digi funɛ ya Bɛltɛsaza. Koosa naa 

vɛ kpak doŋa nyɛ min nan kpok nɔ, ka Koosa siim ti nyɛn un ni, chendaha mu funɛ 

sɛm un chenani i deesi. 

9Mu fun ŋɔ un, 'Bɛltɛsaza naa ya wuzimsi koora, mu zim di koosi siim kasi ti nyɛn hin 

niu, wudigi wato a kpok a nyaŋi hin, mu deesi nɛɛnɛ biksi min o mun.’ 

10"Mu funɛ chɔ aa chɔ do mu funɛ deesiu bugil zenzen chiŋi tɛɛnɛ banbaan ni. 

11O fun kura si hali a la tel dobaala naa nyɛn doonani maga nara na un ali tɛɛnɛ nɔ ni. 

12O kpachaka funɛ wer kinkannɛ a fun nɔn nɔna o bara maga ni a la tu tɛɛnɛ ni a 

magwa tɛɛnɛ nɔ maga diili, sel galima funɛ hiisi o ba sɔnnɛ, zimebisa fun du zaŋa ali o 

hulsa ni, ka nibine maga funɛ di o nɔni ta. 



1276 

 

© 1999,  Wycliffe Bible Translators, Inc. 
 

 
 

 

13"Saha naa mu fun kani aa lisi deesi nɔ wɛ, mu funɛ nau ka malaika li Koosa tɔha a 

tu wa mu nyini un. 

14O fun sɛm wa ta zaŋ ni, 'Teŋ bugil ti lɔ, a teŋsi o hulsi ta a ta kaa feu o kpachaka ta a 

ta ka kpusi o nɔn ta a ta. Duŋni sel ta ali o mun ni ka duŋni zimebisa ali o hulsi ta ni, 

15amaa gil o munchiika ti awa luti ta, awa lugi awa lugi sɛɛm ti lagmi a nyɛn tɛɛnɛ ti 

ni a lagmi wa doon tɛɛnɛ ti kɔsa ni. " 'Lalaknɔ nyɛ mɛn chel baal nɔ ni, a nyɛ o nyɛn 

awa sel ta awa bugili ta ni, 

16a zi ya bunsa nɔpɛ di o wa kpak nibine bambi, o kaa kpak sel bambire. 

17Nan ta nɔwa malaika ti mɔɔli na ya kasi chen. Chendaha nyɛ nara maga zim di 

Koosa naa zene a kaali koosisa maga chen kpak kpok ali nibinsa pulim ni, ka o bambi 

nyɛ un nibine na were o lisi a kpa aa nyɛ ha chen tiina chɔkmi nibinsa se ni chenani.' “ 

18Kankoor Nɛbukadnɛza fun ŋɔ, "Nan deesi nɔ wa mu deesi. Lalaknɔ, Bɛltɛsaza, biksi 

min deesi ti mun. Mu koor dam nihɛɛti ta ki digi waa ki koti a biksi chen ti. Amaa i 

wa zi kotiu, aku Koosa siim were ti nyɛn hin ni chen daha.” 

19Doonee Daniil naa ba yir Bɛltɛsaza chen, fun nyini o bɔm kpa la chenani o lisisa fun 

du un. Doonee kankoor ti fun ŋɔ, "Bɛltɛsaza, ta nyɛ deesi nɔ koo o mun bɔm nyɛ hin." 

Bɛltɛsaza fun ŋɔ, "Mu kunyana, mu sii su di i laata, deesi ti awa o mun maga bi i 

dɔmwa oo bi chen o wara. 

20Bugil ti ziŋu a la yag dobaala ni nara maga ali tɛɛnɛ nɔ ni koti aa na un. 

21O kpachaka funɛ wer kinkannɛ, o ka funɛ kpak nɔna kinkannɛ nara maga ali tɛɛnɛ 

nɔ ni zi di sel galma hiisi o mun ni, ka zimebisa du zaŋa ali o hulsa ni. 

22"Hin kankoora ya bugil ti, i ziŋu ka kpok, i kpok ti zenu hali a la li dobaala ni, ka i 

kpok ti pisi a su tɛɛnɛ nɔ luksi maga. 

23Kankoora, i funɛ na malaikau ka o li Koosa tɔha a tuu wa a fun wa ŋɔ, 'Teŋ bugil ti 

lɔ a teŋ teŋsi un, amaa gil o munchik ti o baŋ tɛɛnɛ ni, ka gil un doon tɛɛnɛ ti kɔha ti 

tuha ni. Nyɛ mɛn chel baal nɔ ni, a nyɛ o nyɛn dooni wa sel ta ni bunsa nɔpɛ.’ 

24"Kankoora, nanɛ o mun biksi, nanɛ Koosa naa zene a kaali kina maga chen biksi 

chenani ka wa ya hin. 

25Ba zi wa duŋni hinnu ali nibinsa ni i la gbaari sel galma ni a nyɛn. I zi se kɔsau 

bunsa nɔpɛ a chi nuwal, ka ki chɔ damtil ni doonani mɛn zi chel hin ni, chen ni i zi 

zimu di Koosa naa kaali kina maga chen dɔ pulim maga chen, ka o zi vɛɛn koti a kpa 

pulimsi ta a nyɛ na ni o lisi. 

26Malaika ti fun nyɛ chiksi di ba gil da ti munchik ti ali tɛɛnɛ ti ni. Nan biksiu di i zi 

bu ya kankoorau saha naa i see wa su di Koosa la nyini tɛɛnɛ nɔ maga. 

27Kankoora, la nɔɔni a tiŋ mu kpaami, gil tum tagna ka ki tum tum were ka ki ɔm 

nyaa tima wa siki, chen ni i zi bu na nyuweriu.” 

28Nan maga funɛ ya kankoor Nɛbukadnɛza. 

29Pɛn fidaalɛ gantɛl ni, kankoor ti funɛ val ali koor dam zen ti buudaha ni ali Babilɔn 

ni. 

30O fun ŋɔ, "Ki nyini chenani Babilɔn zen mu sa unnu di o ya mu pulim tɔ zen mu 

koti ki biksi mu kpok un ni awa mu zenzen.” 

31Nan sɛm nama ha funɛ nyɛn o nɔ ni ka ta li Koosa tɔha a wa, "Kankoor 

Nɛbukadnɛza, nanɛ mu ŋɔ, i koor kpok ti liu kaa ka hin. 

32Ba zi duŋni hinnu ali nibinsa ni, i kaa lagmi sel galminɛ nyɛn aa se kɔsa a chi nuwal 

bunsa nɔpɛ, chen ni i zi zimu di Koosa naa zene a kaali kina maga chen kpak kpok a 

kaali nibine wa tɛɛnɛ maga, o zi koti a kpa un nyɛ na maga o lisiu.” 

33Chen ti fun ya wuti lalaka. Ba funɛ duŋni Nɛbukadnɛzau ali nibinsa wati, o fun se 

kɔsa a chi nuwal. Mɛn fun chel o bara ni o nyuksa fun si a ziŋziŋ a chi kokoha pusa, 

ka naninfunsa zinziŋ a chi zimebe kina. 

34Kankoor ti fun ŋɔ, "Bunsa nɔpɛ ta funɛ wa kaali mu funɛ nyini dobaala niu mu lisa 

fun bur wa min ni. Mu pɛkɛ Koosa naa zene a kaali kina maga chen o sɔn tiu ka la nyɛ 

un jirima. Waa kur nyɛn hali kpa la saha naa vɛ kpak bɔ. Ka o tɛɛnɛ naa o dɔ a nyini zi 

vɛ kpak peti, 

35O nyini tɛɛnɛ nɔ narau ba vɛ ya kindɔŋ. Malaikasa ali Koosa tɔha ni awa tɛɛnɛ nɔ 

nara wa dɔ ba kpok. Nandigi wa ki biksi o tutɔ koo a pɛɛsi un chenani o ya. 

36"Mu lisi funɛ bur wa min ni mu na jirima, mu zenzen awa mu pulim ti ba funɛ bu 

kpa nyɛ minnu. Mu tɔha nihɛɛta awa nihɛ yuga maga funɛ ya minnu awa waali kaa 

fun kpa mu koor kpok a fun nyɛ min hali a nyɛ min jirima a kaali chenani ba funɛ nyɛ 

min chen. 

37"Lalaknɔ, min Nɛbukadnɛza, pɛgi ka la nyɛ hin jirima a kpa i ŋɔɔli weri aa nyɛ i wa 

i kankoora naa nyɛn o tɔha ni. Kinkin naa maga o ya chen chɔ nyinbaan niu ka ya 

wuti tiina. Ka ba naa kpak nyu kpoka o zi koti a deesi bau." 

DANIIL 5 

1Kankoor Bɛlsaza funɛ kpak wuzu zenu wa o nihɛ yuga a fun a yir ba ba lagmi a tel 

nara tusuga ba fun kani a nyɔ ki nyɔɔlɛ. 

2Saha naa ba fun piili aa nyɔ, Bɛlsaza funɛ piiliu a ŋɔ di ba zer salma awa anzunfa 

gbagme awa kurubasa a naa o nyana Nɛbukadnɛza fun pa ali Jerusalɛm jɛɛmi dam ti 

ni chen. Kankoor ti funɛ tumu di ba kpa a ku wa o wa o nihɛ yuga, awa o haanasa awa 

o samsa zi koti kpa a ki nyɔu. 

3Doonee ba fun kpa salma gbagmesa awa kurubasi ta zuwa, ba maga fun kpa a a nyɔ 

ki nyɔɔlɛ. 

4Saha naa ba funɛ nyɔ ki nyɔɔlɛ ta ba funɛ pɛki vursa a naa ba kɔɔri wa salma, 

anzunfa, lugi sɛm, lugi, daasa awa bunkola chenu. 

5Doonee nibine nin fun wa li aa sɔbi zagbɛrkpure ti ni a li doonani fitina ya tɛ a chaani 

ali koor dam ti ni chen. Kankoor ti funɛ nau ka nin ti funɛ sɔbi. 

6O se funɛ chɛrigiu aa biri hansura fun kpak un o naasa funɛ jigiri. 

7O fun tɛsi di nandigi yir hila awa nɛha tima, ba funɛ zu wa, kankoor ti fun ŋɔ ba, 

"Naa kote a karimi sɔbi nɔ ka biksi min o mun, mu zi nyɛ un mu koor tagtau a laari o 

baŋna wa salma baŋyɔɔkna naa kpak jirima. Ka o ya nar bator tiina a kpak kpok ali 

pulim nɔ ni.” 

8Doonee koor dam nihɛɛti ta fun wa kaali chiŋi suwachak ni, amaa ba nandigi waa fun 

koti a karimi sɔbi ti koo a biksi kankoor ti o mun. 

9Chendaha kankoor ti tuha funɛ chɔku ka o se fun bu koraa biri o nihɛɛ yug ta waa fun 

zim chenani ba kaa ya. 

10Nihaana koor ti fun nu kankoor ti wa o nihɛɛ yugi ta chɛɛma a fun si zu lagmi dɛ ti a 

zu ŋɔ, "Kankoora nyɛn kpa la saha naa vɛ kpak bɔ, ta nyɛ wɛ muksi hin i kɔk chen. 

11Baal digi nyɛn i pulim ni Koosa siim weri ti nyɛn un ni. I nyana funɛ ya kankoora, 

baal nɔ funɛ biksi nɛha, lisa awa zima a chi Koosa zima. Kankoor Nɛbukadnɛza funɛ 

vɔu un koorau o fun ya ni naalɛ, kina ni naamɛ, hila awa zimzimsa nihɛɛ. 

12O kpak kunkul kinkannɛ a nɛɛgi ka kpak zima kpa la deesisa muna biksi, wɛ kɔɔri 

ka la chaasi wɛ a naa ya wu kpoka aa a biksi. Adaha tum a la kpa baal ti baa yir Daniil 

chen aa wa, warɛ kankoor fun du Bɛltɛsaza, ka o koti a biksi hin nan mun.” 

13Ba fun kpa Daniil awa kankoor ti suwachak bu bɛgim, kankoor ti fun ŋɔ un, "Hin ya 

Daniil, Ju tim nara ba naa funɛ chɔ chen digi mu nyan kankoora fun kpa hin li Juda a 

wa bar nɔ chen? 

14Mu nu di Koosa siim weri ti nyɛn hin ni ka i kpak lisi ali wɛ maga ni, ka kpak lisa 

ka kpak zima. 

15Koor dam nihɛɛta awa kina ni naamɛ funɛ zu wau di ba wa karimi sɔbi ti ka biksi o 

mun, amaa ba wa fun koti a biksi o mun du chenani. 

16Lalaknɔ mu nu di i zi koti a biksi wu sogle munau ka biksi kpok du chenani. I kote a 

karimi sɔbi nɔ ka biksi min o mun, mu zi laari hin koorsa tagtau a laari hin salma 

baŋyɔɔka na kpak jirima ka i kpak kpok pulim nɔ ni a sak nara bator tiina ni.” 

17Daniil fun ŋɔ, "Kpa i papasi ta a pusi i titi koo i kpa nyɛ nandigi ni. Mu zi karimi 

sɔbi tiu a nyɛ kankoor ti ni. Ka biksi un o mun du chenani. 

18"Koosa naa zene a kaali kina maga chen funɛ vɔu i nyana kankoor Nɛbukadnɛza ka 

nyɛ un kpok. 

19Hɛɛsi naa ba fun nyɛ un chen daha, nara maga ali pulimsi ni, nara awa zɔɔnɔsa funɛ 

ɔm unnu. O yaa funɛ daŋni o kpu nandigi, o ya kpuu. O ya funɛ daŋni o gil nar o nyɛn 

wa o miisa ni o ya gil unnu. O ya funɛ daŋni o nyɛ nar wa jirima koo a filimi un o yaa 

ya chenu, 

20amaa o funɛ wa burigi nyukpoka tiina awa diŋvɛnuha, ba funɛ lisi un nu ali o 

kankoor koor ti ni ka o kɔŋi o jirima. 

21Ba funɛ duŋni unnu ali nibinsa wati, ka o bambi fun burigi a chi sel bambi. O funɛ 

nyɛn aa se kɔsa a chi nuwal, ka chɔ doonani kindɔŋ vɛ kogi a zi koti a fosi un ali mɛn 

ti ni. A gantɛl ni o funɛ wa zimu di Koosa naa zene a kaali kina maga a dɔ nibinsa wa 

tɛɛnɛ kpok chen, ka o zi koti a kpa nyɛ naa maga o lisi. 

22"Amaa hin, o be, i wa seen kpak i titi, hali i zim nan magau. 

23I purike i titiu kaa ka ya Kunyan Koosa naa nyɛn o tɔha ni ka zer gbagme awa 

kurubasa ali jɛɛmi dam ti ni, hin, i nihɛ yuga, i haanasa awa i samsa fun nyɔ ki nyɔɔlɛ 

ali a ni ka fun pɛki koosa kurgɛ a naa ba kɔɔri wa salma, anzunfa, lugi sɛɛm, lugi, 

daasa a wa bunkol a naa la zi vɛ koti nu sɛma anaa, koo a zim wɛ muna. Amaa i wara 

nyɛ Koosa naa dɔ i miisa wa i wɛ maga wa jirima. 

24Chendaha Koosa ka tɛ un min nɔ a sɔbi nan wɛ na. 

25"Nanɛ ba fun sɔbi, 'Guri, guri, yukyuk awa waligi.’ 

26Nanɛ chen ti mun biksi. Guri: Koosa guri i pulim nɔ diili wuzu nau a kpa un wa tel o 

bɔ. 

27Yukyuk: O kpa hin zɔŋ yuyuk ki maksi ti ni i fuŋsi kinkan. 

28Waligi: I pulim ti waligɛu, ba kpa ba digi a nyɛ Miid tima a ka kpa ba digi a nyɛ 

Pɛɛsia tima.” 

29Bɛltɛsaza fun sɛm o tumtumsa lalaka di ba laari Daniil wa koor tagta ka kpa salma 

baŋyɔɔka naa kpak jirima a laari o baŋna. Ka o fun nyɛ un hɛɛsa o kpak kpok a ya nar 

bator tiina ali o pulim ti ni. 

30A wuzu ti dusum vɛɛna ba fun kpu Bɛlsaza naa ya Babilɔn pulim kankoor ti chen. 

31Dariɔs, Miid tim baal ti, o funɛ ya bun fumnɔra daalɛ wa funɛ bu dɔ pulim ti. 

DANIIL 6 

1O funɛ ya Dariɔs wa tusɔɔn kinkannɛ o fun lisi gɔmnasa kɔkwa awa fumlɛ ba funɛ 

nyini o kankoor pulim ti. 

2Kankoor ti funɛ yisi nihɛɛta nar batorwa Daniil funɛ ya ba ki digi, ba funɛ nyini 

gɔmnasi ta a tiŋ kankoor ti tutɔ. 

3Daniil funɛ wa biksiu di o zi tum tum birigeu a kaali ba ni nyine ta koo gɔmnasi ta, 

amaa o funɛ chiŋi bar bɛgim daha kankoor ti funɛ la nɔɔni a fun kpa un a burigi o 

tɛɛnɛ ti maga nihɛɛ. 

4Ni nyine kinkin ta awa gɔmnasi ta funɛ daŋni ba na Daniil galimsa kpa la chenani o 

tum o tum ta chen, amaa ba waa fun koti, domi Daniil funɛ kpak sii suulirɛ a fun vɛ 

tum wu tagna a puti. O wa fun kpak nyu kpoka awa nyin yɔri. 

5Ba fun burigi ŋɔ dɔŋ ni, "Ya wa zi na wi naa ya zi suni a du Daniil nɔ ni amɛ wudigi 

kpaala o Koosa jɛɛmi por ni daha.” 

6Doonee ba fun kaali a la na kankoora ka ŋɔ, "Kankoor Dariɔs, nyɛn kpa la saha naa 

vɛ kpak bɔ. 

7Ya ba naa maga la nyini i pulim tɛɛnɛ chen, gɔmnasa, lanjima gɔmnasa awa nihɛɛta 

ba naa maga nyɛnɛ maga la nɔɔniu di i chiksi chiksi ka nyɛ o chiŋi a kpok. Nyɛ chiksi 

di kpa la wuzu fumtora nandigi ta bu nyɛ Koosa digi wa jirima koo nibin digi wa 

jirima amɛ i wa koor ti duŋduŋ. Nar vɛɛ ka puti nan chiksi nɔ ya ka kpa un yo du 

nɛmpɔɔl zene bɔ ti nɛɛ. 

8Adaha nyɛ nan chiksi nɔ ka fɛti nin, ka chen ti nyɛn muksi ni, Miid tim chiksɛsa wa 

Pɛɛsia tim chiksɛsa a wa kpak chɛrigi.” 

9Doonee kankoor Dariɔs fun fɛti nin ali chiksi ti ni. 

10Saha naa Daniil fun wa zim di ba fɛtɛ ninu ali chiksi ti ni, o fun kaali dama. O dam 

ti nyuha dɛrɛ ba fun sa o takorosa fun chak Jerusalɛm. Doonee a chi chenani o ya 

punsa ya chen, o funɛ gbiriu ka puk takoro ta a sumi Koosa wuzu bɛgim butora. 

11Saha naa Daniil dɔma fun wa zim di o sumi Koosau, 

12ba maga fun lagmi dɔŋa di ba la suni Daniil nɔ ni. Ba funɛ ŋɔ, "Kankoora, i funɛ fɛti 

nin di wuzu fumtor wa tel ka naa bu sumi koosa digi koo nibin digi ka o vɛ ya hin, ya 

zi kpa un yo du nɛmpɔɔl zene bɔ ti niu." Kankoor ti fun ŋɔ, "Wuti chiksi kpok naa ya 

Miid awa Pɛɛsia tim chiksɛsa o wa kpak chɛrigi.” 

13Doonee ba fun ŋɔ kankoor ti ni, "Daniil naa ya Juda tim nara, ba naa funɛ si chɔ 

chen ki digi chen, wa nyɛ i kpok ti wa jirima koo a tiŋ i chiksi ti. O sumi Koosa 

butorwa wuzu bɛgim.” 

14Saha naa kankoor ti fun nu nan, o funɛ si paanu a fun si di o dɛu nyinbaanasa a naa 

o zi ya kaa fosi Daniil. O funɛ kur nyɛn ba luginɛ hali nha sɛɛm fun wa tu. 

15Doonee nara ta fun bur wa kankoor ti wati awa ŋɔ un, "Kankoora, i zim di Miid awa 

Pɛɛsia tim chiksi tuha ni kankoor chiksɛ o chiksi nyinbaan wato wa chiksi ti bu wa 

chɛrigi.” 

16Doonee kankoor ti fun nyɛ chiksi ba fun kpak Daniil a yo du gbogimta bɔ ti ni. O 

fun ŋɔ Daniil ni, "I Koosa naa i jɛɛmi chen zi fosi hinnu.” 

17Bunkolle ba fun kpa tɔ bɔ ti nɔ, ka kankoor ti fun tɔ un wa o kankoor kpok ni ka o 

nihɛɛta gbaan fun tɔ wa ba kpok bunkol ti nyuha ni, chen ni nandigi wa ki fosi Daniil. 

18Doonee kankoor ti fun bur kaali o dama a la luku do chɔɔli a vɛ koti a di diwe koo a 

kpak tusɔɔn zɔɔsa digi. 

19Chɔɔsa funɛ wa pisi, kankoor ti funɛ siu a chɔ kaali bɔ ti mun. 

20Saha naa kankoor ti fun wa gbɛr bɔ ti o funɛ yiru wa ta zaŋ ni, "Daniil naa ya Koosa 

ti tumtumna chen, i Koosa ti fosi hinnu?” 

21Daniil fun ŋɔ, "Kankoora nyɛn kpa la saha naa vɛ kpak bɔ. 

22Koosa funɛ tum o malaika o fun wa tɔ gbogimtisi ta nɔna, chendaha a vɛ koti a nyɛ 

min dɛŋa. O funɛ yɛ nan ni, domi mu wa zim wudigi wɛ ni mu wa vɛɛn tum a puti i 

wa kankoora.” 

23Kankoor ti tuha funɛ sɔɔniu a la gaasi o fun ŋɔ di ba lisi Daniil ali bɔ ti ni. Doonee 

ba fun lisi un li wa a fun nyini di o wa na dɛŋa, domi o funɛ nyɛ o se su Koosarɛ. 

24Doonee kankoor ti fun chiksi chiksi di ba kpaksi ba naa maga suni Daniil nɔ ni 

chen, ba funɛ kpa ba maga awa ba haanasa a wa ba bisa a yo du bɔ na ni nɛmpɔɔl zene 

fun su chen. Saha naa ba fun la tel bɔ ti mun gbogimtisi ta funɛ kpaksi bau a boriki ba 

hoka. 

25Doonee kankoor Dariɔs fun sɔbi tɔna a nyɛ pulimsa, nara awa zɔɔnɔsa maga ni ali 

tɛɛnɛ nɔ maga ni. 

26"Mu zaamiu, mu chiksɛu ali mu pulim nɔ ni di nara maga ki ɔm ka ki nyɛ Daniil 

Koosa ti o jɛɛmi chen wa jirima. O ya Koosa nyinirɛ o zi kur ki nyiniu hali kpa la saha 

naa vɛ kpak bɔ. O pulim wa zi kur chɔk, o kpok ti wa kpak wa o wa peti. 

27Wa la fosi ka la kok. O ya alaazibu wɛu ka la tum o kpok tuma ali Koosa tɔha ni 

awa tɛɛnɛ nɔ ni, o funɛ fosi Daniil a nyɛ gbogimtisa fun vɛ koti a kpu un.” 

28Daniil funɛ di nyusum a li Dariɔs diili saha awa Sairus ali Pɛɛsia diili saha tirɛ. 

DANIIL 7 

1Bɛlsaza kankoor diili bun bɛgim ali Babilɔn pulim ni, Daniil funɛ deesiu. Deesi ti fun 

nyɛn o bambi ni saha naa o ha fun chɔ o ba chɔɔli ni. O fun sɔbi deesi ti a du tɔn ni 

chenani o fun na a wuzu ti dusum. 

2Peha funɛ kur aa yau ali lugsa maga ni a funɛ mou teku nii ti. 

3Sel kurgɛ zenzene a ba naasi fun li teku nii ti ni a wa li. 

4Teteel kin ti funɛ chi nɛmpɔɔl zenne, amaa kaa ka kpak chɛnɛ a chi tiisi. Mu funɛ 

nyini chɛnɛ ta fun wa kpiriki. Ba fun zer sel ti chiksi o chiŋi a chi nibine. Doonee ba 

fun kpa nibine lisa a nyɛ un. 

5Sel naa funɛ sak bulɛ tiina funɛ chi laŋnɛ a si chiŋi o naasa ni. O funɛ kpa kukzaŋsa 

torwa a kak o nyina ni. Ka taa fun ŋɔ un, "Kila a la se namɛ a chi chenani i daŋni.” 

6Mu funɛ nyini di sel digi funɛ bu li wau a fun chi wiibaaga, amaa o gantɛl ni chɛnɛ a 

ba naasi funɛ baŋsi a chi zimebe chɛnɛ, ka fun kpak nyuuna abanaasi ka ba fun nyɛ un 

kpok o fun dɔ kina. 

7A gantɛl ni mu deesi ti ni sel bunaasi tiina funɛ li wau a kpok kinkan, a kpak hansura 

nar na o bara jigiri a fun kpak lugɛ nyina a aa dusi ka la se sela a naa ya o dɔma. O wa 

fun chi sel kinkin ta, o funɛ kpak nyindaasa fire. 

8Saha naa mu funɛ lisi nyindaasi ta lisa, nyinda wewe digi funɛ nyɛn kinkin ta ni a 

nyu aa zini a fun kpiriki nyindaasa a ba tor ta a fun nyu a kpak nibine se ka kpak nɔ a 

funɛ sɛm o tutɔ ni. 

9Mu funɛ nyini, kankoor kota funɛ bu chiŋi a bar chiŋɛ ni, ka saha digi nar fun kani 

kankoor koor ti ni. O gar funɛ pilimiu a chi bur, ka o nyuksa fun pilimi a chi sel pulim 

pusa. O koor ti funɛ kura diu wa din ni ka koor ti naasa ta funɛ val a chi loori naasa. 

10Ka din funɛ li koor ti ni. Nara tusuga funɛ chiŋi di ba tum ki nyɛ un, ka nara tusugsa 

ka fun chiŋi o gantɛl ni. Sɛriya dɛ fun piili tuma, ka tɔn ti ka fun kur puk. 

11Doonee mu ha fun kura nyini a ku deesi na nyinda ti mu fun deesi chen. Mu funɛ 

nyini chene a wa na ka ba kpu sel ti a zer yo du din fil ni o fun di. 

12Sel kinkin ti ka funɛ la ba kpok maga wa ba fun nyɛ un saha di o ha nyɛn. 

13Mu dusum ti deesi ti ni mu funɛ nyiniu a na kindɔŋ a chi nibine be, o wa awa dobaal 

ni ali Koosa tɔha ni a fun kaali saha digi tim nar ti wati o fun la un a du. 

14Ba funɛ nyɛ un kpoku, jirima awa koor jirima, chen ni nara a li pulimsa, nara awa 

zɔɔnɔsa tum ki nyɛ un. O kpok ti zi kur nyɛnu hali saha naa vɛ kpak bɔ, ka o pulim vɛ 

kpak bɔ. 

15Deesi ti mu fun deesi chen funɛ muksi minnu, ka chen fun nyɛ o muksi min kinkan. 

16Mu fun kaali ba naa funɛ la chiŋi chen ki digi wati di o la chaasi chen maga a biksi 

min. 

17O fun ŋɔ, "Nan sel zene naa ya pulimsa naasi a piili ali tɛɛnɛ nɔ ni. 

18Koosa naa zene a kaali kina maga wa nara chen ka la koor kpok ti a kpak hali saha 

naa vɛ kpa bɔ.” 

19Doonee mu fun bukora daŋni mu zim kpa la sel zen naa funɛ ya a naasi tiin chen naa 

funɛ kur kinkin ta ni chen, sel zen naa funɛ kpak hansura a mosi o dɔma aa dau wa o 

lugi se kaŋni wa o lugi nyina a naa o kpak a se ha chen. 

20Mu funɛ daŋni mu zim nyindasa fi ti funɛ nyɛn nyuha ti ni, ka nyinda digi fun wa si 

a gantɛl ni a fun nyɛ nyindaasa a ba tora kpiriki chesi chen mun o funɛ kpak seewa ka 

kpak nɔ a funɛ dɛɛsi awa nyini yɔri ni. O wɛ ka funɛ kpak hansura a kaali a maga. 

21Mu funɛ nyini nyinda nɔ funɛ si laalu a du Koosa nara ta ni a fun nyaŋi ba, 

22Hali saha fun wa tel naa nyaŋɛ ba hali saha naa vɛ kpak bɔ ka ya sɛriya ni diili chen 

fun gil Koosa nara ta sɛriya diili, saha telu di Koosa nara ta dɔ kankoor kpok ti. 

23Nanɛ mu fun chaasi aa biksi, "Sel naa ya abanaasi tiin ti ya pulimsa naasi tiina ali 

tɛɛnɛ nɔ ni, o zi kur pulimsa maga niu. O zi nyaŋi tɛɛnɛ nɔ magau a duŋni ba. 

24Nyindaasa fi ti ya kankoorsa fire, ba ka kaa li pulim nɔnɛɛ. Ba waa gantɛl ni 

kankoor digi bu kaa kani a kur ba na wara pun te di chen, o kaa lɛli kankoorsa nar 

batorwa. 

25O zi sɛmu a galimi ya Kunyana Koosa ka muksi o nara ta di ba chɛrigi ba jɛɛmi 

chiksɛsa awa ba wuzu zene. Ka o dɔ Koosa nara ta ba wa o kpok bunsa tora wa bunsa 

anɔra, 

26amaa sɛriya dɛ ti tima wa kani ba zi chɔk o kpok tiu hali saha naa vɛ kpak bɔ. 

27Tɛɛnɛ nɔ pulimsa kpok awa zenzen ka nyɛn Koosa naa zen chen ni jɛɛmɛ nisa nɛɛ. 

Ba kankoor kpok ti wa kpak peti, koorsa awa nihɛɛ ta maga zi jɛɛmi un nu kaa ki nyɛ 

un jirima.” 

28Wɛ ta mag bɔ nɛ. Hansura funɛ kpak min kinkannɛ mu fun kɔk, ka fun kpa a maga a 

du mu bambi ni. 

DANIIL 8 

1Bunsa tor tiin naa Bɛlsaza fun burigi kankoora mu waa Daniil funɛ bu na deesi bulɛ 

tiinnɛ. 

2Deesisa alɛ ta tiina mu funɛ na mu titiu Susa tɔ zen ti ni ali Elam pulim ni. Mu funɛ 

chiŋi Ulai pol nɔ ti nɛɛ, 

3pol nɔ ti ni mu funɛ na pemal alɛ wa nyinda ziŋɛ abalɛ, digi fun ziŋ ka fal a kaali 

kinkin ti. 

4Mu funɛ nyini pemal tiu o val chem nha ba cheli awa nha ba cheli nindil awa nha ba 

cheli ningal ni. Sel wa fun to aa ki chem un koo a kpok a chi un. O funɛ tum chenani o 

tuha tɔrirɛ a bi zenzen ni. 

5Saha naa mu funɛ lisi nan mun, buun fun li nha ba cheli a chɔ a wa kaali ka o naasa 

vɛ pu tɛɛnɛ a fun nyu nyinda bɛgim o se fɔkbaan ni. 

6O fun chem pemal nyindaasa alɛ naa funɛ chiŋi pol nɔ ti ni chen wati, o funɛ jim la o 

watiu wa kpok ni. 

7Mu funɛ nyini un nu ka o la su pemal ti. O funɛ su unnu wa paan ni a fun boriki o 

nyindaasa alɛ ta. Pemal ti waa fun bu kpak kpok a zi koti a luk. Buun ti fun mou un a 

la lɔ tɛɛnɛ aa chɛmi o nyuha ni. Kindɔŋ wa fun to ka la ki fosi pemal ti ali nan kpok nɔ 

ni. 

8Buun ti funɛ burigi ki zenu, amaa o kpok ti siili ti funɛ wa nyɛ o nyinda ti fun boti. O 

ba baŋi ti ni nyinda falɛ a ba naasi funɛ nyu ki bɛmbɛgma fun chak nha ba yɛli, nha ba 

yɛli ningal awa nha ba cheli wa nha ba cheli ningal. 

9A maga ki bɛmbɛgma funɛ nyu nyinda wisiwa a zɔŋsi a kpoksa fun chak nha ba cheli 

ningal awa nha ba yaali luga awa vɔwa pulim ti. 

10O funɛ siiu wa kpok ni a fun laa chem Koosa tɔha lanjimasa, wulla ti a fun kpa a 

bɔnɛ a yo tɛɛnɛ a chɛmi a ni. 

11O funɛ kpa o titi a burigi Koosa tɔha koor be a fun nyɛ ba gil wuzu maga kɔkɔɔr ti 

ba kɔɔri aa nyɛ un chen ka bu vɛ nyɛ jɛɛmi dɛ ti wa jirima. 

12Nara funɛ tumu a puti doon ti ni, domi ba waa fun bura kɔɔri wuzu maga kɔkɔɔr titi 

ti, ka jɛɛmi dɛ ti fun chel a la chɔ tɛɛnɛ ni. Nyinda ti funɛ di nyusumu a li chenani 

maga o ya fun ya. 

13Doonee mu fun nu ka malaika digi pɛɛsi o dɔŋ tiina, "Baŋ saharɛ chenani maga funɛ 

li deesi ti ni kpala wuzu maga kɔkɔɔr ti. Koosa tɔha koor be ti awa jɛɛmi dɛ ti ba vɛ 

nyɛ jirima ka la nyini a yɔri chen, saha leema wa a ka gil?” 

14Mu fun nu ka malaika kinkin ti ŋɔ, "Chen ti zi kur nyɛnu hali wuzuuna tusugsa alɛ 

awa kɔksa tora. Nha awa dusumsa maga, chen saha ti zaazɔɔn awa chɔɔsa ba wa zi 

kɔɔri kɔkɔɔrsa. Chen saha ti jɛɛmi dɛ ti zi bur wa o naa binɛ niu.” 

15Saha naa mu wa Daniil funɛ daŋni mu zim deesi ti mun, nandigi fun wa chiŋi mu 

suwachak ni a chi nibine. 

16Ka mu fun nu nibine ta ka o yir a li Ulai pol ti ni, "Gebriɛl, chaasi biksi baal nɔ 

deesi ti mun.” 

17Gebriɛl fun wa chiŋi mu chakpal ni, hansura fun kpak min mu chel tɛɛnɛ ni. O fun 

ŋɔ min, nibine be deesi ti mun ya di o biksi tɛɛnɛ petire. 

18Saha naa o funɛ sɛm mu wati mu funɛ chɔu a daŋni mu laagi do, ka kpa mu see a pi 

tɛɛnɛ ni, o fun gbaŋsi min ka zer min a chiksi mu naasa ni. 

19O ŋɔ, "Mu biksi hin chenani Koosa paan ka wa durɛ, domi deesi ti biksi chenani 

tɛɛnɛ ka wa petirɛ. 

20Pemal ti i na ka o kpak nyindaasa alɛ chen chiŋɛ Miid awa Pɛɛsia pulimsa ba 

chiŋirɛ. 

21Buun ti ya Grik tim kankoora, ka nyinda zenzen ti baŋ o se fɔkbaan ni chen ya teteel 

kankoor ti. 

22Nyindaasa a banaasi a naa nyu teteel nyinda ti funɛ boti chen mun biksi di pulimsa 

abanaasi wa kaa waligi ali zuliyasa ni, a ka wa zi wa koti a kpok a chi teteel pulim ti. 

23"Chen pulimsi ta peti saha wa tel ka a gbarigi ka a bu vɛ kpak kpok ka ba zi ka wa 

diŋlɛrigi, kankoor naa ya ki kpok ka kpak kpok zi kani. 

24O kpok zi bu koo gbaariu, amaa o wa ka ya o titi kpok. O zi chɔk nara kinau ka di 

nyusum ali kinkina maga o ya ni. O zi chɔk nara ba naa ya kpok timau awa nibinsa ba 

naa ya Koosa nara. 

25O zi chɔk wɛu a fosi o titi. O zi kpak nyu kpokau kpa la o titi ni. O zi kpu narau ka 

vɛ nyɛ ba zima wa chen ti ni. O zi nyaŋi kankoor zene magau, amaa o zi wa kɔŋi o 

miisau ka o vɛ ya di nibine yikore. 

26Nan deesi nɔ, chɔɔsa awa zaazɔɔn kɔkɔɔr ti ba chaasi biksi hin chen zi wa ya wutiu, 

amaa kpa un ya wu sogli lalaknɔ, domi saha ti zi bolu ka zi wa ya wuti.” 

27Min Daniil, funɛ kuu ka o ya min wichɔta wuzu damata. Doonee mu fun si a kaali 

tum na kankoor fun nyɛ min chen. Mu deesi ni o funɛ ŋɔu di nibine zim o munu, o fun 

sumi Koosa. 

DANIIL 9 

1Dariɔs naa ya Miid kankoor ti naa funɛ ya Zɛsɛs be ti funɛ diu a nyini Babilɔn tima 

pulim. 

2O funɛ di bun bɛgim saha, min Daniil nuu a li Koosa sɛm tɔn a li chenani ya Kunyan 

Koosa fun sɛm o witiina Jerimaya ni di Jerusalɛm zi nyɛn namsi niu bun fumnɔpɛ. 

3Doonee mu fun burigi a sumi mu Kunyan Koosa awa wusisuma awa fɔuli ni. Kaa 

funɛ mou nin a vɔu nɔ, ka laari tu chɔk ki laari ka kani tɔ ni a biksi mu tuchɔk. 

4Mu funɛ sumi mu Kunyan Koosa kaa fun a chaasi mu tum tagna a biksi un. "Mu 

Kunyan Koosa naa zene a kaali kina maga, naa la su o daŋni vɔwa wa ba naa maga la 

daŋni un ka la nu o nɔ. 

5"Ya tumu a puti hin ka vɛ tiŋ i nyinbaan. Ya vɛ chenani i fun biksi di ya tumu, ka 

chenani i fun biksi ya chen ya wuti. 

6Ya waa fun la nɔɔni a nu chenani i witiinsi ta fun sɛm i sɔn ti ni a nyɛ ya kankoorsa, 

ya tɔha tima, ya nawaalsa awa ya pulim ti maga ni. 

7Hin ya ya Kunyan Koosa, ya ki tum chenani deŋlee, amaa ya wa kur kpa hiisirɛ a du 

ya titi ni. Nan ya wutirɛ ya wati ali ya ba naa nyɛn Juda ni awa nara ba naa nyɛn 

Jerusalɛm ni awa Israɛl maga, doonani gbɛrrɛ wa doonani bolee maga ali pulimsa a 

naa ni i kansi ya chen, aku ya vɛ kpak see suuli wa hin ni chen daha. 

8Ya Kunyan Koosa, ya awa ya kankoorsa, ya korbisa awa ya nyama seesi suu wa hiisa 

ni aku ya tum puti hin daha. 

9Ya Kunyan Koosa ti kpak siki ɔmiu a koti gil aa pɛŋ ya, hali ya vɛ o nɔ ti chen maga. 

10Ya waa fun nu ya Kunyan Koosa ti nɔ koo a kpak chiksɛsa a naa wara o fun tum o 

witiinsi ta di ba wa sɛm ya chen. 

11Israɛl tim maga funɛ puti i chiksɛsi tau ka fun vɛ di ba waa zi nu chenani i sɛm chen. 

Ya tumu a puti hin, chendaha i ŋɔ nɔ a du ya ni ali i tumtumna Mosis chiksɛsa tɔn 

sɔbɛ ta ni. 

12I su sɛmsɛm naa i fun sɛm a nyɛ ya awa ya koorsa ni chenani i kpa namsi a du ya ni 

chen daha. Koosa tɔha ti ni wudigi ha wa ya a chi wɛ a naa wara ya Jerusalɛm ni nan, 

13a chi chenani ba sɔbi ali Mosis chiksɛsi ta ni chen, namsi nɔ maga wa ya niu. Ya ka 

ha wa nu ya Kunyan Koosa nɔ ti a bur kaa ka ya tum tagna ka nu i wuti ti. 

14Ya Kunyan Koosa wa fun gil di o kpa namsi ti a wa du ya ni, ya Kunyan Koosa ya 

na ya daŋni tiinnɛ ali o tum maga ni. Ya ka ha wa nu o nɔ. 

15"Lalaknɔ, ya Kunyan Koosa, naa funɛ kpa i nara ali Ijipt pulim ni awa i kpok nisa ta 

ni, ka fun chiksi i titi sɔn hali wa zinan wuzu nɔ. Ya tum tum tagnau, ya tumu a puti 

hin ni. 

16Ya Kunyan Koosa, chenani i koti a kpak i tum were ta chen, gil i paan ti awa wɛ 

maga a nyɛ i tɔha Jerusalɛm tima ti, i kunkule kasi ti. Ya tum tagna awa ya nyama tum 

tagna nyɛ ya vɛ kpa jirima a li tɔsa anaa wara maga go ya. 

17"Lalaknɔ, ya Kunyan Koosa, nu i tum tumsa wusisuma ka ɔm ya siki, i daha ya 

Kunyan Koosa ɔm i tɔha naa i vɛ ta chen siki. 

18Nyɛ ya i diŋna, o Koosa a nu, puk i se a na pulim naa i vɛ ta ka o nyɛn i sɔn ti ni 

chen. Ya wara yir hin aku i tum were daha, amaa i daŋni ti zene kinkan chen daha. 

19Ya Kunyan Koosa, cheŋi diŋsa, o ya Kunyan Koosa gil pɛŋ, nu ka ta di saha, aku i 

pulim ti awa i nara ta ha chiŋɛ i sɔn ti nɛɛ.” 

20Mu funɛ piili aa sɛm kaa laa sumi Koosa a chaasi mu tum tagna awa mu nara Israɛl 

tima tum tagna, kaa la mou nin mu Kunyan Koosa wati di o bu koo nyɛ o jɛɛmi dam 

kasi ti na kpok. 

21Saha naa mu funɛ sumi Koosa, Gebriɛl naa mu fun pun te na ali mu deesi ni chen 

funɛ za a wa tu doonani mu nyɛn chen. O funɛ ya saha naa zaazɔɔn kɔkɔɔr ti kɔɔri 

chen saharɛ. 

22O fun chaasi biksi, "Daniil, mu wa bar nɔ di mu wa suŋi hinnu i zim wɛ ta muna. 

23Saha naa i fa piili aa mou nin Koosa wati chen, o fa nu i wusisumau. O daŋni hinnu, 

chendaha mu wa di mu wa sɛm hin o jɛrigi hin. Lalaknɔ cheŋi diŋsa a nu chenani mu 

ka chaasi deesi ti a nyɛ hin. 

24"Naaval bunɔpɛ bun fumnɔpɛ ya saha vusi na Koosa nyɛ di o nyɛ i nara ta dɔ ba titi, 

ka lisi i pulim kasi ti ali tum tagna awa muksi ni. Tum tagna gil pɛŋi zi nyɛnu awa mii 

fali na vɛ kpak bɔ, chen ni deesi ti awa sɛm ta zi ya wutiu, ka jɛɛmi dam ti du kasi ba 

zi kpa du Koosa nin ni. 

25Nyini nan ka zim o mun a li saha naa chiksi nɔ chiksi di Jerusalɛm bu sa, hali Koosa 

nibin tɔɔsɛ ta nihɛɛta zi wa. Naaval bunɔpɛ bunsa nɔpɛ zi galiu. Jerusalɛm zi bu koo 

sau awa o nyinbaan zene ni awa kpok ni a zi chiŋi naval bunɔpɛ bun fumnɔra daalɛ, 

amaa nan saha nɔ ka ya yoosa saharɛ. 

26Ka kpa wa chen saha ti ba zi kpu suwachak tiin naa Koosa lisiu ba tum tagna kpuli. 

Lanjimasa zi wa fuksi pulim ti awa jɛɛmi dam tiu awa ba nyuha tiin kpok ni. O ba peti 

ka wa chi ni ya di bar chene a kpa laal awa kina chɔkɛ Koosa fun bun kɔr chiksi. 

27Chen nyuha tiŋ ti zi kpak vɔu kpoku awa nibinsa kinkan ni chen bunsa nɔpɛ. Ka 

chen saha ti baan wa baan wa kaali, o zi gil kɔkɔɔrsa kɔɔriu awa papasa nyɛli. Chen 

chiksi ti zi chiksiu ali jɛɛmi dam ti niu a kpak chen hali naa chiksɛ chiksi ti chen wa 

tel saha naa Koosa nyɛ un." 

DANIIL 10 

1Sairus naa ya Pɛɛsia kankoor chen diili bunsa tor tiina, ta funɛ tum wau ali Daniil naa 

ba fun vɛɛna yir Bɛltɛsaza chen deesi ni. Taa ti funɛ ya wutirɛ, amaa a ka fun bɔm wa 

nar zim o mun. O funɛ chaasiu a nyɛ un ali deesi ni. 

2A li chen saha ti, min Daniil funɛ wiu bakɔisa tora. 

3Mu wa fun di diwi birigi koo a se namɛ a nyɔ ki nyɔɔlɛ digi, koo a chaasi mu nyuksa 

hali bakɔisa tor ta fun wa gali. 

4Bun fali teteel pɛn ti wuzu fumlɛ da naasi tiina, mu funɛ chiŋi mɔɔga zen naa baa yir 

Tagris chen jibaŋ nɛɛ. 

5Mu funɛ nyini buudaha a na ka nandigi laari ki laari nyiksɛ ka vɔu salma ki kirsi. 

6O bara funɛ nyiksiu a chi lugi fali. O see funɛ chaaniu aa chɛr wa din ni, ka o sibe fun 

ya din. O nisa awa o naasa ka funɛ nyiksi a chi lugi naa ba kɔɔri o bara, ka o ta fun 

zen a chi ni damata ta. 

7Mu duŋduŋ funɛ na deesi ti. Nara ba naa funɛ nyɛn mu wati chen waa fun na kindɔŋ, 

amaa hansura funɛ kpak bau ba chɔ sogli. 

8Chendaha mu funɛ ka mu duŋduŋnɛ aa nyini nan deesi zenzen nɔ. Kpok wa fun bu ka 

min ni, mu see chɛrigi hali nandigi ki bu vɛ zim min. 

9Saha naa mu fun wa nu ka o sɛm sɛma, mu funɛ chelu a chɔ a kpa mu see a sogli 

tɛɛnɛ ni ka pi hiisa. 

10Nin funɛ gbaŋsi minnu a kpa min a kansi ka mu jigiri ali mu nisa ni a kpa la li mu 

naagbota ni. 

11Doonee malaika ti fun ŋɔ min, "Daniil, Koosa daŋni hinnu, si chiŋi a nu chenani mu 

ka sɛm hin nan. Ba tum minnu i wati." O funɛ sɛm nan mu funɛ siu kaa la jigiri. 

12Doonee o fun ŋɔ, "Daniil, taa ɔmi. Koosa funɛ pun nu i wusisumau piili wuzu naa i 

fun bum a kpak i titi di i nu chen. I wusisum ti jɛrigi daha mu wa chen. 

13Pɛɛsia pulim kor be ti waa fun gil min wuzu fumlɛ di ki bɛgim tuha ni. Mikɛl, kor bi 

hɛɛ digi funɛ wau a wa suŋi min, domi mu duŋduŋ funɛ ka Pɛɛsia ni. 

14Mu wa di mu wa nyɛ i zim kinkina ka wa ya i nara ta a li saha naa kaa wa wa chen. 

Nan ya deesirɛ a li wɛ a naa ka wa ya.” 

15Saha naa o fun sɛm nan, mu funɛ gur mu nyuha tɛɛnɛ niu a vɛ koti a sɛm wudigi. 

16Doonee malaika digi fun nyɛn a chi nibine a gbaŋsi mu nɔ tune, mu fun puk mu nɔ a 

piili aa sɛm sɛma. Mu funɛ sɛm na chiŋɛ mu suwachak ni chenu di, "Deesi nɔ nyɛ mu 

bara wa yɔɔri kaa laa jigiri. 

17Mu chi yom naa yaa chiŋi o Kunyan suwachak ni chene, yɛrɛ mu zi koti a sɛm sɛma 

i wati? Kpok awa peha na mu zi hiisi wa buto min ni.” 

18Doonee o fun bu gbaŋsi min a nyɛ min kpok. 

19O fun ŋɔ min, "Koosa daŋni hinnu, adaha ta nyɛ kindɔŋ muksi hin koo a kpak hin 

hansura." Saha naa o fun sɛm nan, mu funɛ bukoo na kpokre a ŋɔ, "Mu Kunyan, sɛm 

chenani i daŋni, domi i sɛm ta nyɛ min kpokre.” 

20O fun ŋɔ, "I zim kinkina nyɛ mu wa i wati nanu? O ya di mu wa chaasi biksi hin 

chenani sɔbɛ a nyɛn wuti tɔn ti ni chene. Lalaknɔ mu ka bur lau a la yo wa Pɛɛsia kor 

be ti ni, a gantɛl ni Grik kor be ti zi wau. Nandigi wato ka la zi suŋi min see Mikɛl naa 

ya Israɛl koor be ti chen duŋduŋ." 

DANIIL 11 

1"Waa dɔ di o suŋi min ka ki kok min.” 

2"Ka lalaknɔ yɛrɛ mu ka ya a ŋɔ hin wi na ya wuti. Kor be ti fun ŋɔ, 'Kankoorsa batora 

kaa di a nyini Pɛɛsia pulim naa kaa pɛ nara banaasi ti tiina, kaa ya kin tiina a kaali ba 

maga. O zenzen awa o kpok awa o kini ta daha o zi zamsi Grik pulimu.’ 

3"Saha ti kankoor na kpak kpok kaa zi diu, a dɔ pulim zenzen aa tum chenani maga o 

daŋni. 

4O pulim ti zi nyɛnu a wa purigi bu naasi. Kankoorsa ba naa vɛ ya o niisisa ka di aa 

nyini o pulim ti, amaa ba wa zi kpa kpok naa o kpak chen. 

5"Ijipt kankoora zi kpok kinkannɛ. O lanjima hɛɛ digi zi kpok a kaali unnu a nyini ba 

pulim zenzen ti maga. 

6Kpa la bunsa tama tuhu ni Ijipt pulim kankoor ti zi burigi hɔɔru wa Siriya kankoor ni, 

ka kpa o be nihabichɛl nyɛ un o kpa, amaa hɔɔr ti wa zi vusi a gbaari wa o baal ti awa 

ba be, awa ba tumtumna naa funɛ tiŋ ba chen maga ba zi kpu bau. 

7A chen gantɛl ni o hɛɛn digi zi di kankoorau. O zi wa chem Siriya kankoor ti dɔma 

wa laalu a la zu ba tɔsa ni a chem ba. 

8O zi chuŋi ba vursa awa ba salma awa anzunfa ki malɛ awa Ijipt pulim, awa wa ya 

bun damata ka yosi ta kaali. 

9Siriya kankoora zi wa chemu a fuksi Ijipt, amaa ba zi muksi un nu o bur. 

10"Siriya kankoor ti bisa zi saksi laalu a lagmi lanjima damata. Ba zi chem ba dɔm tau 

a la zu ba pulim ni a chi nii ya di kina chen. 

11Saha ti Ijipt kankoor ti zi la chem Siriya kankoor ti wa o lanjima damata tiu. 

12O zi kpak nyu kpoka wa chenani o nyaŋi awa chenani o kpu lanjima damata ti chen, 

amaa o waa zi nyaŋi aa la saha maga. 

13"Siriya kankoor ti bur la a bukoo la tigsi lanjima damata a chi chenani o pun te ya 

chen. Saha ti fun wa tel o kaali wa lanjima damata awa nibaal ti kina ni. 

14Chen saha ti ni damata funɛ li Ijipt pulim kankoor ti gantɛlu, ba naa ka li o gantɛl 

chen maga ya o nar wa ali o pulim ti ni ba funɛ dɛɛsiu wa chenani baa zi vɛ di nyusum 

chen daha. 

15Saha ti Siriya pulim kankoor ti zi nyɛ o wa o lanjimasa la gor ba pulim ti a du 

banbaan ni. Ijipt lanjimasa wa ki bu yo yosa, hali ba naa ya ba ni kpoka gbaan wa bu 

kpak kpok. 

16Siriya tim laal chem nihɛɛ ti zi ya ba chenani o daŋniu ka vɛ bur gantɛl. O zi chiŋi 

vɔwa pulim ti niu a fuksi a dɔ wa o kpok ni. 

17"Siriya pulim kankoor ti fun si a magsi a kpa o lanjima damata a kaali di o la chem o 

dɔma pulim ti, koo o kpa o be nihabichɛla a nyɛ o hɔɔr niu di o kpa, amaa o magsi ti 

wa fun chiŋi. 

18Chen gantɛl ni o funɛ chem pulim ti timau teku ni a fun nyaŋi ba ni damata, amaa 

lanjima hɛɛ digi funɛ wa chem a nyaŋi un a fun sɔɔni o nyu nyukpok ti. O funɛ bur 

Siriya kankoorsa nyu kpoka tiu a nyɛ un. 

19Kankoor ti fun bur kaali o pulim ali o sambiri tɛɛnɛ ni. Ba funɛ nyaŋi unnu, chen fun 

ya o nyɛni bɔ. 

20"Kankoor digi zi tiŋ o gantɛlu, chen kankoor ti ka wa yisi nihɛɛ digirɛ o la lampo ali 

ba pulim ti ni, ba pulim ti koti a burigi. O wa zi wa vusi ka ba kpu chen kankoor ti, o 

wa ka ya nara tuha ni, o ka wa ka ya laal ni.” 

21Malaika ti funɛ chaasiu a biksi, "Siriya kankoor na ka wa sak chen ka ya tum tagna 

tiin nɛ a vɛ kpak nyinbaan wa o ya kankoora, amaa o kpok awa o sii sɛm daha o fun a 

di. 

22Naa maga ya fun wa di o chem un hali Koosa dam kɔkɔɔr hɛɛ titi o ya fun nyaŋi 

unnu. 

23O la daŋni o kpak gantɛl tiŋsa daha o suni wɛ ali pulimsa ni, chen ti nyɛ o kpok bu si 

a gbaari, hali o la nyini pulim wewe chen maga. 

24O funɛ a chem pulimsa anawara kpak kina ka vɛ lɛrigi ba diŋsa, ka tum tuma a naa 

wara o nawaalsa fun vɛ tumi. Chen saha ti a fun purigi pulimsa anawara kina o fuksi 

laal ti ni chen a bɔni o wa ba naa funɛ la chem chen. O funɛ ya nɛhau a chem pulimsa, 

amaa o saha ka funɛ wa telu. 

25"O funɛ kpak bambiu a kaali wa lanjima damata ni a la chem Ijipt pulim kankoora, 

nara maga funɛ saksi wa o lanjima gbaŋ ni a la chem un wa o lanjima kpoka ni, amaa 

Ijipt kankoor ti funɛ muru ka vɛ nyaŋi. 

26O kandɔŋsi ta ka mur unnu. O lanjimasi ta kinkan kɔŋi ba miisisa laal ni ka bɔnɛ 

nyuksi. 

27Saha bu wa tel kankoorsi ta bukoo lagmi a kani gbaŋ bɛgim ni a di, amaa ba lisa ka 

funɛ ya taginsirɛ, ba chɔ marigi dɔŋa. Ba waa fun na chenani ba daŋni chen, domi 

chen ti saha ha wa fun tel. 

28Siriya kankoor ti funɛ bur kaali o pulim wa kina naa o la fuksi chene, ka o lisa ya di 

o kpu Koosa ni jɛɛmɛ nar ta maga. O funɛ tum chenani maga o daŋniu ka fun bur kaali 

o sɛmbiri tɛɛnɛ. 

29"A wa fun vusi ka o bu la chem a fuksi Ijipt bura, amaa saha ti wɛ funɛ bur wa 

chɛrigiu. 

30Room tim ta funɛ wau awa chem un. O zi fun bur kaali o pulim a la lisi o bambi a li 

Koosa walɛ, ka vɛɛn ki nyɛ ba jirima. 

31"O lanjimasi ta bɔnɛ funɛ chɔk jɛɛmi dam tiu ka bur kaali. 

32Kankoor ti funɛ nyaŋi nibinsa ba naa vɛ kpok ba Koosa ba jɛɛmi ni chennu. 

33Suwachak tima ba naa kpak nɛha chen funɛ bɔni ba nɛsa wa nara maga niu. 

34Nara kpuuli ti kur nyɛn chen di Koosa nar ta zi kur na suŋi tamau. 

35Suwachak nɛsi tim ta bɔnɛ baa zi kpu bau, amaa nar ta ka zi na fosiu. 

36"Siriya kankoor ti funɛ tum chenani o daŋni. O funɛ dɛɛsiu di Koosa wato a tel un. 

37Kankoor ti funɛ gil koosa na o nawaalsa funɛ jɛɛmi chenu. 

38O funɛ tau aa jɛɛmi koosa naa o vɛ zimirɛ. 

39O yaa fun ka yo a suŋi o walɛ o yaa la kpa nibinsa banawara laa jɛɛmi koosa kurirɛ 

wa ba wa suŋi un. 

40"Siriya kankoor ti saha funɛ wa tel Ijipt kankoora funɛ wa chem unnu. 

41O funɛ fuksi o vɔwa pulim tiu ka fun kpu nara tusugsa fi. 

42O funɛ fuksi pulimsi tau hali a vɛ wa gil Ijipt pulim titi. 

43O funɛ zer Ijipt kina a naa maga funɛ sogliu awa salma awa anzunfa. 

44Chendaha laaboorsa a naa funɛ li nha ba yaali awa nha ba yali ningal ni funɛ nyɛ 

hansurrɛ kpak un. 

45O fun si kaali a la du o kankoor lɛu zene ali teku nɔ awa kunkule ti wati doonani 

jɛɛmi dam ti zɔŋ chen." 

DANIIL 12 

1Malaika naa funɛ laari kilaarɛ nyiksi ba yir Mikɛl chen fun ŋɔ, 

2"Banawara pun siti chen ni damata zi vɛɛn si ba siu niu. Ba zi na miisa naa vɛ kpak 

bɔ nyɔɔrau. 

3Suwachak tima ba naa nɛgɛ chen kaa waa nyiksiu ali dobaala ni.” 

4O fun ŋɔ min, "Lalaknɔ Daniil kpak tɔn ti a tɔ hali tɛɛnɛ peti wuzu.” 

5Mu fun na nara balɛ ka ba chiŋi a dugli pol, digi chiŋi pol jibaŋ digi ni ka digi ka 

chiŋi kinkin ti ni. 

6Ba ki digi fun pɛɛsi malaika ti, "Yɛrɛ nan wɛ nama kaa vusi maga?” 

7Malaika ti fun zer o nisa alɛ a tɛ buudaha a pɛki ya Kunyan Koosa a ŋɔ, 

8"Mu funɛ nu chenani o fun sɛm chenu, amaa mu waa fun zim chen mun. 

9"Daniil, kila lalaknɔ, domi nan wɛ nama wer wa a sogliu a ya birsi sɛma hali chen 

saha wa tel. 

10Ni damata zi wa na chaksiu, amaa banawara ya tuhasa tim chen waa zi zim ka tiŋ aa 

ya tuhasa. 

11"Saha naa wuzu maga kɔkɔɔr ti fun wa gil chen funɛ ya a bɔ. 

12Tusɔɔn nyɛn ba naa se su hali wuzu tusuga awa kɔksa tora awa fumtor daanyuunwa 

telu. 

13"Hin Daniil, kpak see suuli hali peti wuzu, saha ti i zi siwu, amaa i zi siiu a la i 

papaha ya kinkina peti saha ti." 

HOSIA 

HOSIA 1 

1Nan laaboorre ya Kunyan Koosa fun kpa nyɛ Bɛɛri be Hosia ni. Chen saha ti kankoor 

banawara funɛ di ali Juda pulim ni funɛ ya Uzia, Jotam, Ahas awa Hɛzikaya ka Jehoas 

be Jeroboam ka fun ya Israɛl pulim koora. 

2Ya Kunyan Koosa funɛ sɛm sɛmau ali Hosia wati a ŋɔ, "Kila a la dɛu haan a kpa, i ka 

wa kpa chen haan ti o zi waa tum sakaal tumau a chi chenani mu walɛ ta fun vɛ min 

kaa laa tum ba tutɔ chen. I bisi maga gbaan zi wa buksi ba nin tum tau aa tum 

chɔkumsi tuma.” 

3Doonee Hosia fun la kpa haan baa yir un Goma naa funɛ ya Diblɛm be chen a fun wa 

lul ba be hɛɛ o ya nibabichɛl. 

4Ya Kunyan Koosa fun ŋɔ Hosia ni, "Du be ti sɔn Jezriil, domi a wa kaa vusi ka mu 

lɛrigi Israɛl tim koor ti diŋna aku chenani o niha Jehu fun kpu nara kinkan ali Jezriil 

ni, chendaha mu zi ur unnu ali o koor ti ni. 

5Mu zi vɛɛn wa chem Israɛl tima awa ba lanjimasi tau a nyaŋi ali Jezriil nɛŋbɔ ti ni.” 

6Goma fun bu wa lul bulɛ tiina o ya nihabichɛla. Doonee ya Kunyan Koosa fun ŋɔ 

Hosia ni, "Du be ti sɔn 'Vɛɛ daŋni,' domi lalaknɔ mu waa zi bu biksi Israɛl tima wa 

daŋni a gil ba tum tagna a peŋ ba, 

7amaa mu zi waa biksi mu daŋniu aa nyɛ Juda tima ni. Min ya ba Kunyan Koosa kaa 

laa zi fosi ba. Mu ka wa kaa kpa takoobi awa toha awa hɛm koo laal zaagni torokosa 

awa a ni zinɛ ni.” 

8Saha naa Goma fun dɛɛsi o nihabichɛl ti o wa burigi, o funɛ bu kpak lou a lul be 

nibabichɛla. 

9Ya Kunyan Koosa fun bu ŋɔ Hosia ni, "Du be ti sɔn 'Ba wa ya mu walɛ,' domi Israɛl 

tim ta waa kpa min ya ba Koosa, mu gbaan ka waa kpa ba ya mu walɛ.” 

10Lalaknɔ Koosa ŋɔu di, "Ma wa ya mu walɛ, amaa saha wau o zi wa ŋɔ ma di ma 

waa ya mu walɛ ta. Chen saha ti o zi wa nyɛ ma iiu a chi mɔɔg hɛchɛ nara vɛ koti ki 

gur ma. 

11Saha ti, Israɛl tima awa Juda tima zi wa lɛmu wa dɔŋ ni. Ba titi zi wa yisi nibin 

bɛgimu ali ba tuha ni o ya ba suwachak tiina ka baa di nyusum ali ba wɛ maga ni. 

Chen wuzu ti kaa wa ya wuzu zenne ali Jezriil ni." 

HOSIA 2 

1"Chendaha ki yir i walɛ Israɛl tima ta wa 'Koosa nara' awa 'Banawara Koosa daŋni.' “ 

2"Mu bisa, maa ŋɔ ma niin ni di hali mu wa un bu vɛ nyɛn dɔŋ ni chen maga, maa 

mou nin o wati di o gil o sakaal tum ta. 

3O vɛɛ kaa laa tum chen, mu zi wa nyɛ o ur o kilaarɛu a ta kaa ki val munkpal a chi 

chenani ba fun lul un o kpak munkpal chen. Mu zi nyɛ o nyɛni chi tɛɛnɛ naa vɛ kpak 

kindɔŋu. Saha ti nnyɔksa zi waa kpu unnu ka o daŋni nii ku o nyɔ. 

4Mu waa zi waa ɔm o bisi ta wa siki, domi ba ya niha sakaal hiisi tiin bisiwa. Ba niin 

ti titi yaa ŋɔu di o zi la o samsi watiu, domi ba waa laa nyɛ un diwe awa nii kaa vɛɛnaa 

nyɛ un kilaarɛ aa ki nyɔɔlɛ. 

6"Chendaha mu kaa sa zagbɛrkpurere a tɔ o nyinbaan naa o yaa kpak aa val chen. 

7O zi wa chɔ tiŋ o samsi ta muni niu, amaa o waa zi waa pu ba. O zi waa dɛu bau, o ka 

waa zii na ba. Saha tirɛ o zi wa ŋɔ, 'Mu zi bur la mu baal buni ti watiu, domi saha naa 

mu fun nyɛn o wati chen, mu nyɛni funɛ ba lalaknɔu.’ 

8"O waa zi wa zim di min yaa nyɛ un diwe awa ki nyɔɔlɛ awa kilaarɛ awa anzunfa 

awa salma naa o yaa kpak aa jɛɛmi Baal vug ti chen. 

9Chendaha kumi saha wa tel, mu zi la kina anawara maga mu nyɛ un a ya kilaarɛ awa 

diwe awa ki nyɔɔlɛ chenu ali o wati. 

10Mu zi vɛɛn wa nyɛ o ur o ki laarɛu ali o samsi taa suwachak ni kaa chiŋi wa 

munkpal ni. Nandigi ka waa zi wa koti a fosi un li munisa awa mu kpok ti ni. 

11Mu zi wa nyɛ o luku o wuzu zen lagmisa awa pɛn fali wuzu lagmisa awa hiisi wuzu 

lagmisa taa maga laaliu. 

12Mu zi wa kpu bugila anawara o samsi ta du a nyɛ un di o kpa aa nyini o titi chen 

magau, kaa nyɛ doon burigi nyaabaan. 

13Mu zi wa lɛrigi o diŋnau aku chenani o sugli mu wɛ kaa laa jɛɛmi baal vug ti chen 

daha. Min naa ya ma Kunyan Koosa chen sɛm chen.” 

14"Chendaha mu bu kaa kpa un kila nyaabaan tirɛ, doonee mu zi la burigi o bambi a 

kpa un wa mu suwachak. 

15Saha naa o wa mu wati, mu zi wa nyɛ bugila anawara o du o ŋmawe ti ni chen maga 

ki nɔn nɔnau ka ka nɛŋbɔ naa baa yir Muksi nɛŋbɔ chen ya o kpok. O zi waa nu mu 

sɛmau ali dooni a chi chenani o fun ya butowe aa nu mu sɛma chen awa chenani o fun 

li Ijipt pulim aa wa aa nu mu sɛma chen. 

16Saha ti o zi waa yir min o baalu. O waa zi waa yir min Baal vug ti. 

17Mu ka waa zi bu wa nyɛ o kpa Baal vug ti sɔn aa sɛm sɛma koo aa tum o tuma. 

18"Saha ti mu zi wa nyɛ mu wa kɔha sela maga awa zimebisa vɔu vɔwa wa dɔŋ ni, 

chen ni a waa zii kpaksi mu walɛ ta koo aa du a dɛŋasa. Mu zi wa nyɛ ba yisi laal kina 

magau ali pulim ti ni, chen ni mu walɛ ta zi nyɛnu wa tusɔɔn ni. 

19"Israɛl tima, mu waa daŋni mau a chi chenani nar yaa daŋni o haan chen. Mu zi wa 

chiŋi wuti niu ali mu daŋni awa mu siki ɔmi ti ni, kaa kpa ma ya mu walɛ hali saha 

naa vɛ kpak bɔ. 

20Mu zi waa lisi mu vɔu tiu a nyɛ ma ya mu walɛ, chen ni maa zi zimu di min ya ma 

Kunyan Koosa. 

21Saha ti, mu zi waa nu mu walɛ Israɛl tim ta wusisumsau a nyɛ doon ki nii, chen ni 

tɛɛnɛ ti zii bi ki parɛu. 

23Mu zi wa nyɛ mu walɛ ta kani tɛɛnɛ ti niu a nyɛ maa di nyusumu ali ba wɛ maga ni. 

Mu zi wa daŋni banawara ba funɛ yir 'Banawara ba vɛɛ daŋni chenu' awa banawara ba 

funɛ yir 'Ba wa ya mu walɛ' chen. Mu zi wa ŋɔ bau di ma waa ya mu walɛ ta, ba gbaan 

kaa zi wa ŋɔ di min ya ba Koosa." 

HOSIA 3 

1Ya Kunyan Koosa fun bu ŋɔ min, "Vɛɛn bur kila a la biksi i daŋni a nyɛ nihaan naa 

nyɛnɛɛ aa tum sakaal tuma chen ni. Laa daŋni un a chi chenani muu daŋni Israɛl tim 

taa chen. Ba yaa fun burigi aa jɛɛmi vursa kaa laa jɛɛmi vuga chen maga di muu daŋni 

bau.” 

2Chendaha mu funɛ bu bɔ anzunfa fidaanyuunwa awa diwe bootosa anɔpɛ sari kaa zi 

nyaŋi yau un. 

3Mu fun ŋɔ unnu di o ta bu wa tum chɔkumsi tuma kaa kani aa pɔ min, mu gbaan kaa 

zi kaniu aa pɔ un. 

4Chene Israɛl tim ta gbaan kaa wa nyɛn a vusi kaa vɛ kpak koorsa awa suwachak 

tima. Ba ka waa zi bu waa jɛɛmi vuga anawara ya bunkola awa kina anawara ba ma a 

chiksi chen, 

5amaa baa zi wa gil ba tum tagin tau a ta kaa ki jɛɛmi ya Kunyan Koosa kaa vɛɛn tiŋ 

ba nawaal kankoor Devid naasa. Saha ti baa zi waa ɔm ya Kunyan Koosau kaa ki na o 

papasi ta. 

HOSIA 4 

1Ya Kunyan Koosa kpak sɛriyau a kaa wa di tɛɛnɛ nɔ nibinsi maga, Israɛl tima, maa 

nu chenani o sɛm, "Wuti awa daŋni wa toma nibinsi taa maga ni. Ma ka wara biksi di 

min ya ma Koosa. 

2Ba vɔu vɔwa, ba waa yaa tum chenani vɔwa ti biksi ba chen kaa laa suni wɛ aa kpu 

nara, aa ŋmɛ kaa vɛɛnaa tum chɔkumsi tuma. Tum tagni ta kuraa gbaariu saha maga 

ka nara miisisa ka kuraa yisi saha maga. 

3Chendaha mu zi nyɛ hul chiŋiu pulim ti hul, chen ni sela awa zimebisa awa kina 

anawara maga nyɛn un ni chen maga zi wa sitiu. Hali niita zi wa hɛɛsiu a nyɛ nyinsa 

siti.” 

4Ya Kunyan Koosa funɛ ŋɔu, "Ma ta kpa mu walɛ ta tum tagna ta galimsa a chuk ba, 

amaa ma Koosi dama kɔkɔɔrsi taa wa muu galimi. 

5Nha awa dusum maga ma wa Koosi witiinsi ta maga yaa nyɛnu a gbigsi kina aa kaali 

kaa vɛ zim ma tum ta nyinbaan, mu zi wa nyɛ ba chɛɛki Israɛl pulim naa ya ma niina 

chenu. 

6Mu walɛ ta nyɛn tuchɔk niu, domi ba wa zim di ba Koosa ya min. Ma banawara ya 

mu bar jɛɛmi dama ti kɔkɔɔrsi taa chen gbaan vɛ mu biksisa tau kaa vɛɛ biksi nara di 

min ya ma Koosa. Chendaha mu gbaan zi vɛ hin a tau, mu ka waa zi wa biksi di bisi ta 

ya mu bar jɛɛmi dama ti kɔkɔɔrsiwa. 

7"Saha naa mu bar jɛɛmi dama ti kɔkɔɔrsi ta waa gbaari, chen saharɛ i yaa tum min 

tum tagna. Chendaha mu zi nyɛ i jirima ti burigi hiisau a nyɛ hin. 

8Mu walɛ ta tum tagna yaa nyɛ i ya kini tiina, chendaha i yaa daŋni baa tum tum 

tagnau saha maga. 

9Mu zi nyɛ i namsiu a chi mu walɛ ta, domi mu zi wa lɛrigi i diŋnau kaa nyɛ i bɔ tum 

tagna anawara maga i tum chen chim. 

10I zi yaa wa di i toriu ali kɔɔrsi taa ni, amaa ka lɔsa ha vɛɛn kpak hin. I zi waa jɛɛmi 

vug naa laa nyɛ lul chenu, amaa kaa ha vɛɛ luli, domi i gil minnu kaa laa jɛɛmi koosi 

bɔnɛ.” 

11Ya Kunyan Koosa ŋɔ nanɛ, "Sin falɛ awa ki bunɛ ta nyɔɔli nyɛ mu walɛ ta vɛ kpak 

nɛsa. 

12Ba yaa daŋni suŋiu aa li da wati kaa laa daŋni chen da ti biksi ba wɛ muna. Ba gil 

mu jɛɛmiu a chi chenani nihaan yaa burigi sakaal aa tum chɔkumsi tuma chen. Ba tiŋ 

aa jɛɛmi koosi bɔnɛwa. 

13Ba yaa zini kunkulsi nyuunau aa kɔɔri kɔɔrsa kaa laa suksi ki sɔɔr lɛma. Ba yaa la 

kani bugila barsɔn niu a ta peha, domi peha yaa lɛm ba niu. Chendaha ma nihabichɛsi 

ta awa ma bisi haanasi ta maga tum sakaal tumwa. 

14Mu zi lɛrigi ba diŋsau aku chen daha, domi ma gbaan titi yaa laa daŋni niha sakaalsi 

banawara nyɛn ma vug dɛɛni ni chenu kaa lagmi aa jɛɛmi ma vursa. Jɛɛgi digi ka ŋɔu 

di, 'Nibinsi nyɛnɛɛ kaa vɛ kpak nɛha, ba bar la peti ya ta yɔrirɛ.’ 

15"Chenani Israɛl tim ta vɛ chiŋi wuti ni a nyɛ min chen, ma waa Juda tima ta ta wa 

tum chen tum tagin ti. Ma taa jɛɛmɛ Gilgal awa Bɛtɛl vuga ta. Ma ka ta kpa ya 

Kunyan Koosa naa nyɛn wa o miisi ni chen sɔnaa vɔu ma vɔusa ali dooni. 

16Israɛl tima ta diŋsa wara nu wɛ a chi kakum bisa, chendaha mu waa ki dɛɛsi ba wa 

diwe ni a chi piisi mala. 

17Ba lisi maga nyɛn vursi wɛɛ nɛɛ, adaha ma gil ba baa tum ba tutɔ. 

18Ba yaa nyɔ ba sinu a dɛɛsi a zi si laa tum chɔkumsi tuma. Ba ka yaa tau daŋni hiisi 

wɛu aa kaali jirima. 

19Nara zi wa chuŋi bau a kaali a chi chenani peha yaa pa kina a kaali chen. Doonee 

hiisa zi wa kpak ba aku ba vursi jɛɛmi ti daha." 

HOSIA 5 

1"Israɛl tima awa ma kɔkɔɔrsa awa ma banawara ya koorsi walɛ chen, ma cheŋi diŋsa 

aa nu bar nɔ, o fa werwa ma di sɛriyau wa wuti ni, amaa ma ka wara ya chen, 

chendaha Koosa zi wa di ma sɛriyau. Lalaknɔ ma chi toroko naa ba yaa dau ali Mispa 

ni chene awa awule naa ba yaa kpa a hiu kina ali Tabɔ bii ti ni chene. 

2Ma vɛɛn chi Akasia tɔha ti bɔɔ luŋluŋi tirɛ, mu kaa zi wa lɛrigi ma diŋsau. 

3Mu zim chenani Israɛl duu, chendaha o waa ki sogli kaa ka min. O wa tiŋ min wa 

wuti ni, chendaha o nibinsi ta waa ki chiŋi mu suwachak ni a jɛɛmi min.” 

4Nara ta tum tagni ta daha ba waa koti aa wa ba koosi ti wati. Ba bambisi maga nyɛn 

vursi jɛɛmi nɛɛ, chendaha ba wa bu zim ya Kunyan Koosa ti. 

5Nyukpok naa Israɛl tima daŋni chen nyɛn ba nyuunee. Ba tum tagni ta wa nyɛ ba 

tuma la suwachak. Juda tima gbaan gbaari ba nɛɛ ba wɛ vɛɛ la suwachak. 

6Ba ya kpa ba piisisa awa nuhɛu a la kɔɔri kɔɔra aa nyɛ ya Kunyan Koosi ni, amaa 

chen ka waa yaa kpak suŋi a nyɛ ba. Ba waa yaa na un, domi o kpa ba a tau. 

7Ba waa chiŋi wuti a nyɛ ya Kunyan Koosi ti ni, chendaha ba bisa wa zim un. Lalaknɔ 

ba wa ba tɛɛnɛsi ta maga zi wa ta yɔriu. 

8"Bɛnjaman walɛ, ma hu kaabul ti ali Gibia ni kaa huusi a ta Rama awa Bɛtɛl ni ba 

saksi ali laal ni. 

9Saha wau, Koosa zi wa na Israɛl galimsa a ta un yɔri. Israɛl tima, ma zim di wutirɛ 

chen ti kaa wa ya.” 

10Ya Kunyan Koosa ŋɔu di, "Mu paan siu, domi Juda tima nihɛɛti ta chem Israɛl a 

nyaŋiu kaa ŋmɛ o tɛɛnɛ. Chendaha mu zi wa lɛrigi ba diŋsau a chi chenani nii yaa di 

nara chen. 

11Israɛl zii namsiu ali nara nisa ni. Lalaknɔ tɛɛnɛ naa funɛ ya o kin chen wa bu ya o 

tɛɛnɛ, domi o yaa la banawara laa zi vɛ koti suŋi un chen watɛɛ di ba suŋi un. 

12Mu zi wa chɛɛki Israɛl awa Juda pulimsi tau. 

13"Saha naa o fun wa na chenani o vɛ kpak alaafɛ, awa chenani Juda wa na ba gbaan 

titi chɔɔra chen, Israɛl tima funɛ kaali di ba la sumi Asiriya tim koor ti di o suŋi ba, 

amaa o waa fun koti tiibi ba. 

14Mu zi wa chem Israɛl tima awa Juda tima wa laalu a chi chenani gbogimta yaa kaa 

kpak sel a se chen. Mu zi ma kpaksi bau a liliisi a kpa ta. Saha naa mu waa tum ba nan 

tuma, nandigi waa ki wa fosi ba. 

15"Mu zi wa vɛ bau a ta ba wa nyɛn aa namsi aku ba tum tagni ta daha, chen ni baa zi 

bu waa dɛu mu bar nyɛniu. O waa galiwa ba namsi ti tuha ni, ba wa dɛu min a na." 

HOSIA 6 

1Nara ta fun ŋɔ, "Ma nyɛ ya bur kila ya Kunyan Koosa wati. O funɛ du ya wichɔtisau, 

amaa o kaa zi tiibi yau. Waa funɛ vɛɛn du ya chɔɔra, amaa ya la o wati o zi chaksi ya 

chɔɔri tau kaa ya luri a du. 

2Wuzu bulɛ kila wuzu butora tuha ni o zi nyɛ ya kpoku a vɛɛn nyɛn o suwachak ni. 

3Ma nyɛ ya har ya titi kaa zim ya Kunyan Koosi ti, chen ni chɔɔsi yaa waa pusi o zi 

yaa teu a wa ya wati a chi chenani do bum yaa nii chen.” 

4Amaa ya Kunyan Koosa yaa ŋɔu, "Israɛl tima awa Juda tima, baŋnɛ maa daŋni mu ya 

ma? Ma daŋni nyuksɛu mu wati a chi chenani bur yaa yɛli a wa nyuksi chen koo 

chenani mɛn yaa yɛli du kɔsi ni chɔɔsa nha waa yɛli o nyuksi chen? 

5Chendaha mu tum mu witiinsa di ba wa ŋɔ ma chenani mu kaa waa di ma sɛriya a ta 

ma yɔri chen. Kinkina muu daŋni ali ma wati chen wa bɔm kaa chɔ nyinbaan. 

6O wa ya di sela anawara ma yaa kpa wa kɔɔri kɔɔrsa aa nyɛ min chene muu daŋni, 

amaa muu daŋni di ma kpak daŋnirɛ wa min ni saha maga. Muu daŋni mu walɛ ta zim 

minnu a kaali wa ba wa kɔɔri kɔɔrsa a fu a aa nyɛ min. 

7"Amaa saha naa ba fun la tel tɛɛnɛ ti a li Adam, ba funɛ chɔk vɔu naa mu fun vɔu wa 

ba ni chenu. 

8Tum tagna nibinsa awa nara ni kpuulɛ su tɔha naa baa yir Giliad chen maga. 

9Kɔkɔɔrsi ta maga nyɛni chi chenani ŋmɛrsi yaa la lagmi kani bar digi ni aa pɔ di 

nandigi waa kaali ba ŋmɛ un chene. Hali ba wa tiŋ nyinbaan aa la Sɛkɛm di ba la 

jɛɛmi Koosa ba yaa kpu narawa ali nyinbaan ni. Ba ka yaa zimu di chen ya tum 

taginnɛ kaa laa tum. 

10Mu see na tum tagna anawara nara tumu ali Israɛl ni. Mu walɛ ta jɛɛmi vursiwa, 

chendaha ba chɔk ba titi a ta. 

11"Ma Juda tima wara, mu yisɛ saharɛ di mu wa lɛrigi ma diŋsa aku tum tagni nawara 

ma tum min chen daha." 

HOSIA 7 

1"Saha naa maga mu waa daŋni mu tiibi mu nara Israɛl tima ta kaa nyɛn wa nyusum 

ni, kinkina mu yaa kur na ba ni yaa kur ya tumtum tagniwa. Ba yaa fuksi dɔŋau kaa 

zagsi dɔŋ damsa aa yagsi tɛɛnɛ ni kaa laa ŋmɛ dɔŋa ali pallɛ nyuuni ni. 

2Ba waa yaa lisi di muu zi wa lisi ba tum tagni ta magwa. Ba tum tagni ta go bau a wa 

kaali, chendaha mu kuraa na aau saha maga.” 

3Ya Kunyan Koosa ŋɔ nanɛ, "Nara yaa mur ba koorsau ali ba vɔu tagna ni.” 

4Ba magkpaa yaa vɛ ba koorsi nɔɔnau kaa laa tum tum tagna. Ba tum tagni taa buu a 

chi chenani ba yaa buksi din di ba pɛu namɛ chen, koo chenani boroboro ni duuli yaa 

buksi din dau, din ti bu o kani aa nyini di o wɔk ka o zi du boroboro ti chen. 

5Koor ti wuzu zen diwe diili ti ni ba funɛ nyɛ o wa o nihɛɛti ta nyɔ sinu womsi ni a bu 

vɛ zim ba titi ni. 

6Wutirɛ, ba tum tagni taa buu a chi din yaa bu chene. Ba paanasi yaa siu dusum a 

purisi kinkan, chɔɔsi waa pusi o yɛli aa ku nyɔɔsa. 

7Ba paan ti yaa siu baa kpu ba nihɛɛta awa ba koorsa. Nara yaa wa chuŋi ba koorsau 

aa la pulim digi, amaa nandigi ka ha wa sumi suŋi ali mu wati. 

8Ya Kunyan Koosa ŋɔu di, "Israɛl tima ta nyɛni chi boroboro bar wee were. Ba yaa 

kaniu aa nyini pulimsa anawara go ba chen di ba wa suŋi ba. 

9Ba ka waa yaa zim di chenani ba yaa dɛu suŋi aa li hɔɔri taa wati chen nyɛ ba bu vɛ 

kpak kpok chen. Ba wuzuuna wa bu mag wudigi, amaa ba ka wa zim. 

10Ba nyukpok wɛ ta maga zɔŋ ba nyuunee. Wɛ anawara maga laa pu ba chen maga di 

ba ha wa vɛɛn burigi a tiŋ min, naa ya ba Kunyan Koosa ti chen. 

11Israɛl nyɛnu a tum chɔkumsi tuma aa kaali a chi kom naa womee. O nibinsa funɛ la 

Ijipt pulimu a laa dɛu suŋi, a fun li doon a vɛɛn dɛu suŋi a la Asiriya pulim. 

12Amaa mu zi wa yo chɛmu a kpaksi ba saha naa ba yaa kaali chen a chi zimebisa. 

Mu zi wa lɛrigi ba diŋsau aku ba tum tagni taa daha. 

13"Ba nyɛn tuchɔk niu, domi ba kpa min tau kaa vɛ di ba waa zi nu mu nɔɔ. Mu zi wa 

ta ba yɔriu. Mu funɛ daŋni mu fosi bau ali ba wumukse ni, amaa ba waa funɛ sɛm min 

wa wuti ni. 

14Ba waa yaa funɛ sumi min wa wuti ni, amaa ba yaa fun kpa ba titi yo dau tɛɛnɛ niu 

aa bilimsi a chi chenani banawara vɛɛ jɛɛmi Koosa yaa ya chen. Mu yaa suŋi bau ba 

na ki parɛ kinkan, amaa ba ka yaa vɛɛn vɛ mu nɔɔu. 

15Min funɛ nyini ba hali ba wa burigi nara, amaa ba funɛ kaniu aa vɔu di ba tum min 

wu tagin. 

16Ba yaa vɛ minnu kaa laa jɛɛmi koosi naa vɛ kpak yiko. Ba tuma gɔlimu a chi da 

gɔlim. Ba nihɛɛti ta zi wa siti siu tagnau Ijipt tima ta ki mɔm ba, domi ba yaa sɛm 

sɛmau wa nyukpok ni." 

HOSIA 8 

1Ya Kunyan Koosa fun ŋɔ, "Ma hu kaabul ti, domi ma dɔm ta la zu ma pulim tiu a chi 

chilsa. Mu walɛ ta puti ba vɔu naa mu fun vɔu wa ba ni chenu kaa vɛ mu biksi ti. 

2Baa yaa yir min ba Koosau kaa laa ŋɔ di mu walɛ ya ba, ka ba zim min, 

3amaa ba vɛ tum were tumiu, aku baa laa ɔm di ba dɔma ta zi waa duŋni bau chen 

daha. 

4"Mu walɛ ta yaa vɔti koorsau ba titi kaa laa yisi ba suwachak tima ba titi kaa vɛɛ 

sumi min. Ba yaa kpa anzunfa awa salmau a kɔɔri vuga aa jɛɛmi, amaa ka a kaa ta ba 

yɔri. 

5Mu bambi wara daŋni chenani baa jɛɛmi nuha be naa ba kpa salma a ma a chiksi ali 

Samaria ni chen. Mu paan siiu kinkan a du ba ni, domi mu wa zim saha naa baa zi wa 

gil ba tum tagna ta tumi. 

6Israɛl tima yaa kani a ma vursi ta, amaa a ka wara suŋi ba, salma ti ba ma a chiksi 

Samaria ni aa jɛɛmi chen zi wa chɛɛkiu a chɔ tɛɛnɛ. 

7Saha ti ba waa daŋni peha, baa zi wa na do pehau. Baa zi yaa du niŋmɛna, amaa ba 

ka waa zi na kindɔŋ. Hali ba ŋmaani ki parɛ piin bi kinkan, hɔɔra kaa di a. 

8Israɛl nyɛni zi chi pulim bɔnɛ taa wa, o nyɛni wa bu kpak nyɔɔra mu wati a chi 

chenani tɔk yaa chɛɛki a vɛ kpak nyɔɔra ali o tiin wati chen. 

9Israɛl tima ta diŋsa wara nu sɛma a chi kakusa. Chendaha ba yaa yisi ba tutɔu aa tum 

kaa laa tiŋ ba titi nyinbaanasa. Ba yaa laa dɛu suŋiu ali Asiriya tima wati kaa vɛɛn bɔ 

malɛ aa nyɛ pulim bɔnɛ nibinsi ni di ka ba wa suŋi ba a kok ba aa li ba wumukse ni. 

10Chendaha lalaknɔ, mu kaa lagmi bau bar bɛgim ni a lɛrigi ba diŋsa, a waa zi vusi ka 

Asiriya tim wa muksi ba ba bara ki wi. 

11"Chenani ba sa biŋbiŋsi kinkan aa kɔɔri kɔɔrsa di ba na tum tagni gil pɛŋi chen, 

chene ba vɛɛn kpak bar damata aa tum tum tagna. 

12Mu yaa sɔbi mu biksisa ta kinkanu a dau di baa buksi, amaa ba yaa vɛ a buksiu kaa 

ŋɔ di a ya wu falɛwa ali ba wati. 

13Ba yaa kɔɔri kɔɔrsau aa nyɛ min kaa laa di chen kɔɔrsi ta, amaa min naa ya ba 

Kunyan Koosa chen tuha waa yaa sɔɔni wa ba kɔɔrsi taa ni. Chendaha mu zi lisi ba 

tum tagni tau kaa lɛrigi ba diŋsa a vɛɛn nyɛ ba bur kila Ijipt pulim. 

14"Israɛl tima sa koor damsau, amaa kaa sugli naa ya ba ni naami chen wɛ. Juda tima 

gbaan yaa sa dam kpokau, amaa mu zi wa nyɛ din wa di ba dam kpoka awa ba koor 

damsi tau." 

HOSIA 9 

1"Israɛl tima, ma gil chenani ma yaa lagmi dɔŋa aa di ma wuzu zen diwe ta a chi 

chenani vursi ni kɔɔrɛ yaa la lagmi dɔŋa aa kɔɔri a chen. Lalaknɔ ma bur ma Koosi ti 

mun niu kaa vɛ tiŋ un wa wuti ni. Ma kpa ma titi a yogli nyɛ Baal vug ti ni a chi niha 

sakaalsa kaa yaa lisi di waa laa nyɛ ma ki parɛ ta maa kum chen. 

2Saha wau maa zi wa daŋni ki parɛ ta awa sin pulim naa ma ya fur chen awa nuu ho a 

ku. 

3Maa zi wa li ya Kunyan Koosa tɛɛnɛ ti niu a bur kaali Ijipt pulim a vɛɛn laa di diwe 

anawara nara vɛ ta a vɛɛ diili chenu ali Asiriya pulim ni. 

4Chen pulimsi taa ni ma waa ki bu wa koti kpa ma papasa aa wa Koosa wati. Ma diwe 

ta maga zi wa ya diwe dɔŋau, chendaha naa maga wa di a o gbaan zi chɔk o titu a ta. 

Nara zi waa nyɛsi aau a chi ludama diwe. Ma kur kaa wa kpa a ki kpu ma lɔsirɛ, amaa 

nandigi waa ki wa kpa a wa ya Kunyan Koosa bar jɛɛmi dama ti. 

5Ka saha wa tel wa nibinsi lagmi a di diwe a nyɛ Koosi sɔn ti wa jirima, yɛrɛ ma kaa 

wa ya? 

6Saha naa sibir ti ma tu ma ni ka nara ta pusi dɔŋ ni, Ijipt tima ta zi wa lagmi a magau 

a la hug Mɛmfis ni. Ma nisi kina anawara ya anzunfa awa doonani ma damsi ta fun 

chiŋi chen maga zi wa nyu sɔtau. 

7"Saha wau nibine maga zi wa na tum tagni naa maga oo tum chen diŋlɛrigi. Chen 

saha ti wa tel, Israɛl tima zi wa zimu. Baa zi yaa ki ŋɔ dɔŋ niu, di ma ŋɔ di Koosi 

witiin naa kpak Koosi siim ti chen womu. Ma waa zi waa daŋni mu wɛ aku ma tum 

tagni ta zen kinkan chen daha. 

8Koosa tum minnu di mu ya o witiina a wa tɛ o walɛ Israɛl tima ta wa nin ali ba tum 

tagni taa ni, amaa doonani maga muu val ba yaa pɔ mu nyinbaanasau a chi chenani 

nar yaa dau toroko di o kpak sel koo zimebe chen. Hali Koosa walɛ ta titi ya o witiin ti 

dɔma. 

9Ba tum maga ya tum tagniwa a chi chenani ba fun nyɛn Gibia ni a du chen. Koosa zi 

wa lisi ba tum tagni ta wɛu a lɛrigi ba diŋsa.” 

10Ya Kunyan Koosa ŋɔu, "Di saha naa dɛu Israɛl tima a la na chen, o funɛ lɛm un niu 

a chi chenani nar yaa la na bonɛ ka o sɛɛri ali duu tuha chen. Saha naa mu fun la na ba 

nawaalsi ta, o funɛ chi chenani nar yaa di bugil fali nɔn chene. Amaa saha naa ba fun 

wa tel bi naa baa yir Piɔ chen, ba funɛ piiliu aa jɛɛmi Baal vug ti a zi fun kpa ba titi a 

burigi vug ni jɛɛmɛ. 

11Israɛl tim sɔn zen ti zi wa dusiu ali ba ni a chi chenani zimebe yaa zi za chen. Saha 

ti ba waa zi bu waa lul bisa, domi ba nihaana waa zi bu waa kpaksi loona. 

12Hali ba ya naa lul bisa, mu zi fuksi chen bisi tau ali ba wati kaa ka ba. Mu kpa ba a 

ta, wu tagna zi pu bau ali ba nyɛni ni.” 

13Ya Kunyan Koosa, mu piin nau ka nara duŋni ba bisi ta a kpaksi aa kpu. 

14Chenani mu kaa sumi hin di i ya nara nɛɛnɛ: Ta bu nyɛ ba nihaani ta ki lul bisa, ka 

ta bu nyɛ ba kpak ila a nyɛ bisi ki ɔsi. 

15Doonee ya Kunyan Koosa fun ŋɔ, "Ba tum tagni ta magkpaa piili Gilgal nɛɛ. 

Doonee mu fun piin piili a vɛɛ daŋni ba wɛ. Ba tum tagni ta daha mu zi yisi bau ali 

mu tɛɛnɛ ti ni. Mu waa zi buu daŋni ba wɛ, domi ba wa ba nihɛɛti maga vɛ mu nɔu. 

16Israɛl tim nyɛni chi ki duha naa luta yaa siti o vɛ koti a du be chene, domi ba waa zi 

buu lul bisa. Hali ba piin lul bisi ta, mu zi kpu bisi nawara baa daŋni chenu.” 

17Koosa naa mu jɛɛmi chen zi wa vɛ o walɛ tau, domi ba wara nu o sɛma. Baa zi wa 

nyɛn pulim bɔnɛ niu aa buuri a vɛ zim doonani baa laali. 

HOSIA 10 

1Israɛl tima nyɛni chi chenani bugil yaa chiŋi ŋmaha ni aa nɔn nɔna saha maga chene. 

Saha naa ba waa di nyusum ali ba wɛ maga ni chen saharɛ ba ka yaa jɛɛmi vursa. Saha 

naa ba tɛɛnɛ ti waa bi ki parɛ kinkan, ba ka yaa kɔɔri kɔɔrsiwa aa nyɛ vuga ni. 

2Koosa zi wa zagsi ba biŋbiŋsa anawara ba sa chenu a yagsi, domi ba bambisa wa 

kpak wuti. Chendaha baa zi wa namsiu aku ba tum tagni taa daha. 

3Baa zi yaa waa ŋɔu di, "Yaa vɛɛ ɔm ya Kunyan Koosa chen daha ya wa kpak koora. 

Ya fu piin kpak koora, baŋnɛ o kaa ya a nyɛ ya?” 

4Ba yaa sɛm sɛma anawara vɛɛ su nɔɔrɛ kaa laa vɔu nusun vɔusa. Wuti burigi nusunnɛ 

ali ba wati a chi chenani kɔ tagni yaa nyu tɛɛnɛ ni chen. 

5Hansura zi wa kpak Samaria timau, domi chenani ba daŋni ba salma vug naa ba ma a 

chiksi Bɛtɛl ni a ku chenu. Baa zi waa huusiu aku chenani o salmasi taa lɛligi chen 

daha. 

6Nara zi wa chuŋi vug tiu a kaali Asiriya a la nyɛ o koor zen ti ni. Saha ti Israɛl tima 

zi wa hiisa niu aku chenani o la nara sɛma aa nu chen. 

7Baa zi wa chuŋi o koor tiu a kaali pulim digi a chi chenani niŋmɛn yaa zer da a kaali 

bar digi a la yo ta chen. 

8Vug anawara nyɛn kunkulsi nyuuni ni baa yir Avɛn chen maga zi wa chɛɛkiu ka ba 

biŋbiŋsi ta maga nyu sɔta. Saha ti nara zi wa chɔ aa la bɛ taa watiu di a tɔ ba ali chen 

wumukse taa ni. 

9Ya Kunyan Koosa ŋɔu, "Piili saha naa Israɛl tim ta fun tum min tum tagna ali Gibia 

ni chen, ba ha wa vɛɛn gil ba chen tum tagni ta. Chendaha mu zi nyɛ nara chem ba 

laalu ali dooni. 

10Mu zi wa chem ba laalu dooni a lɛrigi ba diŋsa aku ba tum tagni taa daha. Pulim 

bɔnɛ nibinsa zi wa lagmi dɔŋ niu a wa chem ba, ba na diŋlɛrigi aku ba tum tagni taa 

daha. 

11"Israɛl tim nyɛni funɛ chi nuha be naa ba dɛɛsi o zim parirɛ. O yaa saksi pɔ pari koo 

buni chuŋi, amaa mu funɛ lisi di see mu kpa ŋmɛnɛ a du o baŋ ni a nyɛ o tum kinkan. 

Mu funɛ nyɛ Juda timwa kpak par ti ka Israɛl tima ka kpak ki haasi ti.” 

12Mu yaa ŋɔ, "Ma par tɛɛnɛ fali a nyɛ ma titi ni, aa tum tum were dooni, chen ni ma 

bɔta zi wa ya nyusumu, domi mu zi wa sumi wusisum weriu a nyɛ ma. Saha telu wa 

ma burigi tiŋ min naa ya ma Kunyan Koosi ti chen, chen ni mu zi nyɛ ma sɔn weriu. 

13"Amaa ma yaa tau aa tum tum tagniwa. Chendaha maa na tum tagni ta nyɔɔrrɛ. Ma 

vɛɛnaa na ma nusunsi ta bɔtirɛ, domi ma sii su di ma kpak zaagni torokosa awa 

lanjimasi kinkan aa chem laal. 

14Laal zi tu ma niu, a nyaŋi ma kaa zagsi ma dam kpok ta maga a yagsi. O kaa wa chi 

chenani kankoor Salman fun chem Bɛtabɛl tima a nyaŋi kaa chɛɛki tɔha ti chene. O 

funɛ kpu nihaana awa ba bichɛsi maga wa. 

15Bɛtɛl tima, chen kaa wa pu ma gbaanko aku ma tum tagni taa daha. Saha naa laal ti 

wa piili chemi, Israɛl tim koor ti zi wa kɔŋi o miisau." 

HOSIA 11 

1Ya Kunyan Koosa ŋɔ nanɛ, "Mu funɛ daŋni Israɛl timau a chi chenani nar yaa daŋni 

bichɛla chen a fun yisi ba ali Ijipt pulim ni a chi o be, 

2amaa mu yaa tau aa yir baa ka ba ka vɛ di ba waa zii wa mu wati kaa laa jɛɛmi Baal 

vug ti,a vɛɛn kɔɔri kɔɔrsa aa nyɛ vursi ni. 

3Min ka funɛ biksi Israɛl tim ta wa vali a chi nar yaa biksi o be wa vali chen. Mu yaa 

fun kpa mu ninu a zer be a chiksi buudaha, amaa ba waa fun zim di min laa nyini ba. 

4Mu yaa fun nyɛ ba tur aa gbɛr minnu ali mu daŋni ti ni. Mu yaa tu lumiu a zer ba a 

nɔŋ kaa laa nyɛ ba diwe. 

5"Amaa ba vɛu di ba waa zi bur wa mu wati, chendaha baa zi bur la Ijipt pulimu a la 

nyɛn Asiriya koor nisi ni o dɔ ba. 

6Nara zi wa chem ba laalu a nyaŋi a chɛɛki ba damsa awa tɔha ti bolzɔɔnɔsi taa maga. 

Laal ti zi wa nyaŋi mu walɛ tau, domi baa tum chenani ba bambisa lisi di o wer nyɛ 

baarɛ. 

7Ba vɛu di ba waa zi bur wa mu wati, chendaha baa zi wa nyɛn muksi niu aa wi, amaa 

nandigi waa zi wa yisi ŋmɛn ti ali ba baŋsi ni. 

8"Israɛl tima, mu waa ki vɛ ma a ta. Adma awa Zeboim tima, mu waa ki ta ma yɔri a 

chi chenani mu fun piin ya ma chen, domi mu bambi daŋni mau kinkan. Mu kaa tum 

chen mu bambi waa zi sɔɔni. 

9Min ya Koosa naa du kasi a vɛ kpak galimsa chen, chendaha mu waa zi lɛrigi ma 

diŋsa ali mu paan ti ni. Mu ka waa zi bu chɛɛki ma pulim ti. 

10"Saha naa mu waa dɛu ma walɛ ta dɔma ta di mu kpaksi a chi chenani gbogimti yaa 

dɛu sel o kpak chen, mu walɛ ta zi wa chɔ li nha bar cheli lukau a wa tiŋ mu mun ni. 

11Baa zi wa li Ijipt pulim ki wau a chi zimebisa, kaa vɛɛn li Asiriya aa wa a chi kosa. 

Saha ti min zi wa kpa bau a bur la ba damsa. Min naa ya ma Kunyan Koosa ti sɛm 

chen.” 

12Koosa ŋɔu di, "Israɛl tim ta kur nyɛn nusun wɛ nɛɛ ka Juda tima kaa vɛ nɔɔ kaa vɛ 

zimi di waa ya Koosi naa vɛ kpak galimsi chen." 

HOSIA 12 

1Piili chɔɔsa aa la dusum, Israɛl tim ta tum maga yaa ya ta yɔri awa tɔ chɛɛk tumwa. 

Tum tagni kuraa gbaari chene ali ba nyɛni ni. Ba wa Asiriya tima vɔu vɔusau ka ba 

Ijipt tima vɛɛnaa di yausa ali dɔŋ wati. 

2Ya Kunyan Koosa wau di o wa na Juda tim ta galimsa kaa vɛɛn lɛrigi Israɛl tima 

gbaan diŋsa aku ba tum tagni daha. 



1303 

 

© 1999,  Wycliffe Bible Translators, Inc. 
 

 
 

 

3Ba nawaal Jekɔb wa o maana Esau funɛ yo dɔŋau ali ba niin loo ni. Saha naa o fun 

wa burigi nar, o wa Koosa funɛ yo dɔŋau. 

4O wa Koosa malaika funɛ yo dɔŋau o nyaŋi un aa wi kaa laa ŋɔ di malaika ti ya 

alibarka a du un ni. Doonee Koosa fun wa o wati ali Bɛtɛl ni a fun sɛm sɛma o wati. 

5Ya Kunyan Koosa naa zene a kpak kpok awa yiko a kaali kina maga chen funɛ wa o 

wati chen. Waa ya Koosa naa werwa jɛɛmi. 

6Adaha ma banawara ya Jekɔb niisisa chen, ma nyɛ ma see su ma Koosa ti ka bur ki 

wa o wati a waa jɛɛmi un. Maa nu o nɔ kaa tiŋ un wa wuti ni kaa vɛɛn kpak kanyita aa 

pɔ o saha ali wɛ maga ni. 

7Ya Kunyan Koosa ŋɔ, "Israɛl tim ta wara ŋɔ wuti a chi Kenan tima, domi ba yaa 

fuksi ba dɔŋtimau ali chenani ba yau ba kina chen ni. 

8Ba yaa kaniu aa ŋɔ dɔŋ ni di ba fuksi narau a ya kin tima, nandigi ka waa ki galimi ba 

a li chenani ba fuksi nara a burigi kini tima chen. 

9Amaa min naa ya ma Kunyan Koosa naa funɛ yisi ma ali Ijipt pulim ni chen zi nyɛ 

ma vɛɛn bur la nyɛn ma lɛwa anawara ni ma fun nyɛn ali nyaabaan ti ni saha naa mu 

fun wa ma wati chen. 

10"Mu yaa fun kpa sɛmau a nyɛ mu witiinsi taa ni a nyɛ ba tɛ ba nin ali mu sɛmsɛm ti 

ni. 

11Chen maga yɔri, ba yaa kpa selau a laa kɔɔri kɔɔrsa ali Giliad ni. Chendaha 

banawara laa jɛɛmi vug ta chen maga zi wa sitiu ka vursi ta maga wa burigi bunkola.” 

12Ya nawaal Jekɔb funɛ chɔu a kaali Mɛsopotemia pulim a fun la dɛu haan ali dooni. 

O funɛ la nyɛn nandigi watiu aa nyini o sela. 

13Ya Kunyan Koosa fun tum o witiinsi taa digi di o wa fosi o walɛ Israɛl tima ta ali 

Ijipt ni kaa ki nyini ba, 

14amaa Israɛl tim ta funɛ nyɛ ya Kunyan Koosa paan siiu kinkan. Chendaha o fun 

nyini di o magwa ba sitiu aku bu tum tagni taa tum daha. O zi lɛrigi ba diŋsau aku 

chenani baa du un hiisa chen ni. 

HOSIA 13 

1Saha digi, Ifrɛɛm zɔɔnɔ ti nara yaa funɛ sɛm sɛm, Israɛl tima maga yaa ɔm hansurau, 

amaa nara ta funɛ wa tum a puti ali Baal vug ti jɛɛmi ni. Chendaha ba maga zi wa 

sitiu. 

2Ba ha vɛɛn kur nyɛn tum tagni ta tumi nɛɛ, domi ba yaa kpa lukɛ naa ya anzunfau a 

kɔɔri vuga a chiksi aa jɛɛmi a. A ka yaa kɔɔri bɔnɛ a chi nuhɛ a yaa ŋɔ ba nihɛɛti taa ni 

di ba kɔɔri kɔɔrsa aa nyɛ a. 

3Chendaha baa zi wa nyuksiu a chi chenani bur yaa yɛli chɔɔsa a wa dusi chen. Baa zi 

wa chuŋi bau a kaali pulim digi a chi chenani peha yaa chuŋi min zɔta a la ta bar digi 

ni chen, koo chenani nyɔɔsi yaa li a zini aa la buudaha chen. 

4Ya Kunyan Koosa ŋɔu di, "Min ya ma Koosa naa funɛ te suwachaka kpak ma ali Ijipt 

pulim ni chen. Ma wa bu kpak Koosi digi a pɛ min ni. Min ka vɛɛn ya ma ni fosi. 

5Saha naa ma fun nyɛn nyaabaan naa vɛ kpak nii chen ni, min funɛ nyɛn ma wati aa 

nyini ma. 

6Amaa saha naa ma fun la tel tɛɛnɛ naa were chen ni, ma tusa funɛ sɔɔniu ma sugli mu 

wɛ kaa laa dɛɛsi nyukpoka. 

7Chendaha mu zi pɔ ma nyinbaanu a chi chenani gbogimta awa wiibaaga yaa chɔ 

nyinbaan ni a pɔ sel di a kpak chen. 

8Mu zi wa kpaksi mau a chi chenani gbeha yaa kpak sel chen a liliisi ma ma logma 

yɛligi, mu zi wa kpaksi mau a lisi a chi gbogimta kaa liliisi ma a chi sel zen. 

9"Mu zi wa na ma galimsau a ta ma yɔri, amaa nandigi ka waa zi wa nyɛn a suŋi ma. 

10Ma yaa kaniu aa ŋɔ di maa daŋni koora awa suwachak timwa, amaa ba ka waa ki 

fosi ma. 

11Chendaha mu funɛ kpa paannɛ a vɔti koorsa nyɛ ma, a vɛɛn kpa chen paan ti a yisi 

ba ali ma wati. 

12"Israɛl tima, ma tum tagni ta maga nyɛn tɔn ni mu kpa sogli bar digi ni aa pɔ ma. 

13Ma funɛ na saha weriu wa ma nyɛn a vusi, amaa ma womsi ti nyɛ ma bu vɛ na chen 

saha ti a chi chenani ba yaa kaa lul bichɛl digi o vɛ di o waa zi li o niina loo ni chen. 

14Mu waa zi bu fosi ba ali siu nyinbaan ni, amaa mu zi nyɛ ba sitiu ka bɔnɛ ta yɔri, 

domi mu waa zi bu wa ɔm ba siki. 

15Hali Israɛl tim ta zi waa lul bisau a chi chenani sinkaafa yaa lul kinkan chen, amaa 

mu zi wa nyɛ pe num li nyaabaan ti ni a wau a wa nyɛ ba bugilsa awa ba guugsi ta 

maga hɛɛsi. Peha ti zi wa zer kinkina maga ya ki daŋnɛ chenu a kaali. 

16Mu zi wa lɛrigi Samaria tim diŋsau a nyɛ ba siti ali laal ni aku baa vɛ di ba waa zi 

nu mu nɔɔ chen daha. Baa zi wa zagsi ba bichɛsau a dau tɛɛn ni aa nɔsi ka ba nihaana 

nawara kpaksi loona chen maga gati ur kaa ka ba munkpal." 

HOSIA 14 

1"Israɛl tima, ma bur kila Kunyana Koosa naa ya ma Koosa chen wati, domi ma tum 

tagni ta nyɛ ma gbigsi kiniwa aa chesi. 

2Ma bur la o wati ma kpa nan wusisum nɔ aa nyɛ un a chi ma kɔɔra. Maa sumi un di o 

gil ma tum tagna a pɛŋ ma kaa nu ma wusisuma, chen ni maa zii pɛki o sɔn tiu a chi 

chenani ma vɔu ali ma bambisi ni chen. 

3Ya Kunyan Koosa yaa sumi hinnu di i ɔm ya siki kaa kok ya ali ya wumukse naa ni 

ka ya wa kpak naa laa zi suŋi ya. Asiriya tima awa ya laal zaagni naa waa ki fosi ya 

ali ya wumukse naa ni.” 

4Ya Kunyan Koosa ŋɔu, "Mu zi kpa mu walɛ tau a bur wa mu wati. Mu zii daŋni bau 

ali mu bambi maga ni kaa ta bu si paan aa du ba ni. 

5Mu zi wa chi chenani dooni yaa nii a du kpachak ni ali tɛɛn huli ni chenu. A yaa tasi 

kpachak falɛu a ta luta a baŋsi tɛɛnɛ ni a kpok kinkan a chi Lɛbanɔn pulim bugila. 

6A yaa siiu a wer a chi 'ɔlif' bugila ka a sɔɔra lɛm a chi Lɛbanɔn duu ti bugila sɔɔra. 

7Chen saha ti mu zi waa nyini aau a koti ki nɔn nɔna aa bi nɛnɛ a chi nar du bugila ali 

o ŋmawe ni aa nɔn nɔna kinkan. A kaa zi wa kpak sɔnu a chi chenani Lɛbanɔn pulim 

ti sin pulim kpak sɔn chen. 

8Saha ti Israɛl tima waa zi bu waa jɛɛmi vursa, chendaha mu zi waa il bau kaa ki nu ba 

wusisumsa. Mu zi wa pilimi tɔ bau aa nyɛ ba bar sɔɔna a chi chenani bugil yaa tasi 

kpachak sɔna aa nyɛ nar wa barsɔn chen. Min laa nyɛ nara wa nyusum ali ba wɛ maga 

ni.” 

9Banawara maga kpak nɛsa kaa zim wɛ muna chen zi kpak chenani mu sɛm nanu a du 

bambisi ni. Ya Kunyan Koosa nyinbaanasi ta maga ya wuti nyinbaanasiwa. Chendaha 

tum were nibinsi ta kote aa tiŋ a, amaa tum tagna nitumɛ ta waa val dooni ba yaa 

gbigsi daasiwa aa chesi, domi ba wara tiŋ Koosi biksi ti. 

JOWƐL 

JOWƐL 1 

1Sɛmsɛm naa yaa Kunyan Koosa fun kpa a nyɛ Pɛtuwɛl be naa funɛ ya Koosi witiina 

baa yir Jowɛl chen nɛɛnɛ. 

2O funɛ ŋɔ unnu di o la sɛm Ju tim taa ni di ba nihɛɛta cheŋi ba diŋsa aa nu o wati, 

domi wii naa la ya chen ha wa ya ba pulim ti ni ba saha koo ba nyama saha ti. 

3Ba sɛm ba bisi ni chenani laa ya, chen ni ba bisa gbaan kaa zi wa sɛm ba bisi niu. Ba 

niisisa ta ka wa si a sɛm chɔɔsi pusi digi nibinsi ni. 

4Di hɔɔna yaa fun wa kani ba ki parɛ niu, a yaa di aa magawa. 

5Sin nyɔɔrsasi ta ki wi kaa ki kaasi, domi kinawara ba kpa a kɔɔri sin chen chɔk a 

magwa. 

6Pulim digi wa o nibinsa wa chem ba pulim ti nibinsa a chɛɛki. Ba ka kpoku kaa vɛɛn 

ii kinkan. Chen pulim ti chi ba kpak nyini wa aa di a chi gbogimta kina. 

7Di ba waa zagsi ba sooma awa sula maga a yagsi, kaa teŋsi ba bugila maga a yagsi a 

lɛligi a pɛrɛ kaa ka a hulsi ta chen. 

8Chendaha baa wi a chi chenani butowe yaa kpak o sam daŋni baa saksi ba yu dɔŋa ka 

o siu chen. 

9Hali Koosa dam kɔkɔɔrsi taa gbaan nyɛn fɔuli nɛɛ, domi ba wa bu kpak diwe koo ki 

nyɔɔlɛ baa zi kpa wa pa ya Kunyan Koosa wa papaha ali o bar jɛɛmi dam ti ni. 

10O chi tɛɛnɛ ti gbaan fɔuliu, domi ba ŋmaana wa kpak ki parɛ, domi a chɔk a magwa 

a hulhul. Hali bugili ta hulu aa loori. 

11Ba ni parɛ ta nyɛ ba tusa chɔk, domi ŋmaani ta ki parɛ maga chɔku. 

12Ba bugili anawara laa nɔn nɔna chen maga hulu aa loori. Chendaha ba nyɛ ba tusa 

chɔk. 

13Banawara ya Koosa dam kɔkɔɔrsa chen gbaan nyɛ ba tusa chɔk, ka baa la Koosa bar 

jɛɛmi dam ti a laa fɔuli aa biksi Koosa hali chɔɔsa wa pusi, domi ki parɛ wa bu to baa 

zi kpa a la pa un papaha. 

14Ba lagmi ba suwachak tima awa Juda tim taa maga ba vɔu nɔɔ kaa kila Koosa bar 

jɛɛmi dam ti a laa fɔuli a biksi un. 

15Di wuzu wau ya Kunyan Koosa zi ta ba yɔri, chen wuzu ti kaa zi wa tagni ba niu. 

16Ba ka fun ŋɔ di tusɔɔn wa bu to Koosa bar jɛɛmi dam ti ni, aku ba ki parɛ mag 

chɔku ba daŋni suŋi a ku. 

17Ba funɛ kur kpa kina a duu a hul a ta tɛɛnɛ ni, chendaha ba wa bu kpak ki duha baa 

zi kpa dau a wa du. Chen nyɛ ba zinkɔta ta kaa ta yɔrirɛ. 

18Hali ba nuhɛ awa ba piisisa nyɛnu lɔsa kpu, domi a waa na kɔsa aa se. Chendaha aa 

namsiu. 

19Koosa witiin ti funɛ fɔuliu aa biksi ya Kunyan Koosa di o na chenani ba pulim ti 

kɔsa awa ba bugili hulhul a chi chenani din yaa di kina chen. 

20Hali kɔha sela maga yaa wiu aa biksi hin, domi pol wisi magkpaa hɛɛsɛu kɔha ni a 

bu vɛ na nii aa nyɔɔli. 

JOWƐL 2 

1Ya Kunyan Koosa funɛ ŋɔ o witiin ti ni di o hu kaabul a ŋɔ banawara nyɛn Jerusalɛm 

awa kunkule naa nyuha ni Koosa bar jɛɛmi dam naa du kasi ti zɔŋ chen. Juda tim ta 

nyɛ hansur kpak ba, domi ya Kunyan Koosa wuzu waali ti wau. 

2A wuzu ti kaa wa biriu kaa du burum, domi dobaala kaa wa su buudaha maga. Hɔɔna 

zi wa tɔ buudaha magau a chi chenani dobaali yaa nyɛ birsi wa chen. Wɛ nawara haa 

vɛ yaali zi wa yau. 

3Hɔɔni ta zi wa di ba ki parɛ magau a kpu a chi chenani din yaa di kɔha chen. Saha ti, 

ba pulim ti zi wa chɔu a chi ŋmaha naa ba funɛ yir Ɛdin chen, amaa nyaabaan naa vɛ 

kpak kindɔŋ chen zi wa chɔ ba pulim ti gantɛl niu. Chendaha kindɔŋ waa zi fosi ba ni. 

4Kin ta zi wa liu a chi zaagna kaa vɛɛn ki chɔ a chi zaagna anawara ba yaa kpa la laal 

ni a laa chɔ chen. 

5Aa zi waa chɔ bɛɛ ta nyuuni niu aa chɛɛmi a chi gbaŋtaksi tɛ a muni ni koo chenani 

din yaa di kin oo yɛligi chen. A kaa zi vɛɛn wa chomsi dɔŋ niu a chi chenani 

lanjimasa yaa chomsi aa la laal ni chen. 

6A wa li naa mag wati, hansura zi kpak unnu. 

7Aa zi wa kpak kpoku a chem ba hali a zini ba zagbɛrkpursa a chi lanjimasa. A wa 

chem ba peti, aa zi chomsi dɔŋ niu aa la suwachak kaa taa bɛ bar digi, 

8koo a li tiŋ nandigi nyinbaan, aa zi vɛɛn wa zu lɔrigisi magau, amaa nandigi waa ki 

wa jiŋ a. 

9O kaa wa chi a zinɛ zaagniwa a chɔ hali a wa zu tɔha ti a chem un kaa za gaasi 

zagbɛrsi ni, a vɛɛn val ba dɛɛna tokorosa aa li a chi ŋmɛɛrsa. 

10Saha naa ba waa ya chen, tɛɛnɛ awa buudaha zi wa zigsiu, nha awa pɛna zi wa dusi 

ka o biri. Saha ti wullɛ gbaan waa zi waa chaani. 

11Ya Kunyan Koosa fun tɛsi o lanjimasi ta a chi nasɛha, kaa sɛm sɛm kpoka a nyɛ ba. 

Banawara funɛ tiŋ un funɛ iiu. O waali wuzu ti zi wa tagniu, adaha nandigi waa ki wa 

koti a kpak bambi a chiŋi a wuzu ti. 

12O funɛ vɛɛn ŋɔ bau di chen mag yɔri, ba chɛrigi ba bambisa a wa wuti ni kaa burigi 

a tiŋ un, a vɔu nɔɔ kaa wa fɔuli chen a biksi un. 

13A vɛɛn ŋɔ ba di ba nyɛ ba tuchɔk ti nyɛn ba bambi ni kaa gil ba liisi ba kilaarɛ aa ta, 

kaa ba bur wa ya Kunyan Koosa naa ya ba Koosa chen wati, o zi ɔm ba sikiu kaa la ba 

a vɛɛn ki daŋni ba. O ka vɛɛn kpak kanyitau kaa laa zii lisi ba chenani o fun vɔu wa ba 

ni chen. Nar ka ya un wi kaa la jɛrigisa, o yaa vɛɛn gil a pɛŋ tiinau kaa vɛ lɛrigi o 

diŋna. 

14O waa gali ya Kunyan Koosa chɛrigi o bambi kaa sumi wusisum weri a du ba ni a 

nyɛ ba na ki parɛ kinkan. 

15O funɛ vɛɛn ŋɔ Jowɛl niu di o hu kaabul ti ali bii naa baa yir Zayɔn chen nyuha ni, a 

nyɛ Ju tim ta lagmi a vɔu nɔɔ a sumi un, 

16di o lagmi baa dɔŋ ni a saksi ba ba lagmi aku o sɔn ti daha di o vɛɛn lagmi nihɛɛta, 

bichɛsa awa bichɛlpulimsa, hali haan falɛ wa ba baalasa maga ba wa chen lagmi ti ni. 

17Kaa vɛɛn ŋɔ banawara ya ya Kunyan Koosa dam kɔkɔɔrsa a yaa laa jɛɛmi un ali o 

bar jɛɛmi dam ti ni chen di baa wi kaa ki sumi un aa ŋɔ, di o ɔm ba siki kaa ta nyɛ 

pulim bɔnɛ nibinsa yaa ki ya ba asaasi aa ŋɔ di ba Koosi ti wato o miisi ni. 

18Doonee ya Kunyan Koosa fun ɔm ba siki ba zim di oo lisi ba wɛu. 

19O funɛ nu ba wusisumau kaa ŋɔ ba di oo zi nyɛ ba na ki parɛu a di hali a puŋ, chen 

ni pulim bɔnɛ nibinsi ta waa zi buu nyɛsi ba. 

20O zi vɛɛn yisi hɔɔn tiu ali a pulim ti niu a nyɛ aa la nyaabaan ti, kaa nyɛ a ki hɛɛti ta 

la chesi nii naa baa yir Nii Siu awa Mɛditareniɛn teku, chen ni a siti aa sɔɔri, di o zi 

wa ta a yɔriu aku chenani ba tum chen daha. 

21Chendaha ba nyɛ ba tusi sɔɔni ali ba pulim ti ni aku chenani ya Kunyan Koosa tum 

a nyɛ ba chen. 

22Ba vɛɛn nyɛ ba sela gbaan tusi sɔɔni, domi o zi nyɛ kɔ sɔna nyɛn ba pulim ti niu, ka 

bugila ki nɔn nɔnau kinkan. 

23Ma nibinsa banawara nyɛn Jerusalɛm ni, ma nyɛ ma tusi sɔɔni aku chenani Koosa 

ya a nyɛ ma chen daha, domi o nyɛ ma do weriu yuu saha awa limaŋ saha. 

24Gbɛntɛli maga zi suu wa mɛɛ ni ka sin wa su ma damsa. 

25Chenani ba nyuksi ba kina a li hɔɔn ti saha chen, muu zi wa nyɛ a maga zu ma 

nisau, domi waa funɛ tum a ma wati. 

26O zi vɛɛn nyɛ ma ki damatau lalaknɔ maa di kaa ki pɛki ya Kunyan Koosa, domi o 

tum alaazibu tumau a nyɛ ba, chen ni nara waa zi buu nyɛsi ba. 

27Chen zi nyɛ Ju tim ta zimu di o nyɛn ba watiu aa suŋi ba. Nandigi wa bu to a gbaari 

un ni, chen ni nara waa zi buu nyɛsi o walɛ ta. 

28O zi wa buti o siim tiu a du nara mag ni a chi nii, chen ni baa zii mɔɔli o sɛmsɛm tiu, 

nihɛɛta zi wa deesi deesisau, ka ba bunɔpɔla chɔ aa na wɛ ali ba bar chɔɔli ni. 

29Saha ti, o zi wa kpa o siim tiu a du o tumtumsa banawara ya nihaana awa nibaala 

mag ni. 

30O zi wa tɛ nara maga wa ninu a wuzu ti ali tɛɛnɛ nɔ awa buudaha ni. Chɛl zi wa liu 

ka nyɔɔsa su luksi maga. 

31Saha ti, nha zi wa dɔɔriu ka pɛna bur wa sɛɛri a chi chɛl sari ka ya Kunyana Koosa 

waali ti zi wa tel, 

32amaa naa maga wa sumi un o zi koti fosiu, domi o funɛ piin ŋɔu di banawara vɛ 

nyɛn Jerusalɛm ni chen zi wa chɔ fosiu. Banawara o yisi chen zi wa zu namsi ti niu a 

la li. 

JOWƐL 3 

1Ya Kunyan Koosa funɛ ŋɔu di saha ti o zi nyɛ Juda awa Jerusalɛm tima kpak 

nyusumu ali o wɛ mag ni. 

2O zi wa lagmi ba magau ali nɛŋbɔ ti ni a di ba sɛriya, domi tum nawara baa tum chen 

daha, domi ba nyɛ Ju tim ta pusiu a kaali pulim bɔnɛ. 

3Di ba yaa fun yo walɛwa di ba na naa laa zi nyaŋi o dɔŋtiina ka yogli ba nibinsa aa 

nyɛ yosi ni, chen ni baa zii tum sakaal tumau. 

4O funɛ vɛɛn ŋɔu di tɔsi anawara baa yir Taaya, Saidɔn awa Filistia chen wara daŋni 

ba ya wudigi a nyɛ un, amaa ba ka har ba titi kaa ya wudigi a nyɛ un, o kaa zi bɔ ba 

chen chimu. 

5Di ba pa o salma awa anzunfa awa o nin kina magau a la du ba jɛɛmi dɛɛni ni, 

6a vɛɛn kpa Ju tim ta a yogli a nyɛ banawara vɛ ya Ju tima chen ni. 

7Lalaknɔ, o kaa yisi bau ali pulim naa ni ba yogli ba aa nyɛ chen. O funɛ vɛɛn ŋɔ ba di 

chenani baa ya o walɛ taa chen, chenne o gbaan kaa ya ba, 

8a nyɛ ba nibabichɛsa awa ba nihabichɛsa burigi yosa ali Juda tim ni. Ba gbaan ka wa 

yogli a nyɛ pulim bar bole tima ni. Chenne ya Kunyan Koosa funɛ sɛm chen. 

9O funɛ vɛɛn ŋɔu di Jowɛl mɔɔli pulim bɔnɛ nibinsi ni di ba saksi a vɔu laal kaa lagmi 

ba lanjimasi ta. 

10Ba kpa ba lukɛ maga a kɔɔri hɛma awa laal ki cheme, kaa nyɛ ba ki pukti maga kila 

laal ti ni. 

11Ŋɔ ba pulimsa nawara wa go ba chen di ba saksi aa li a la lagmi nɛŋbɔ ti ni. 

12Pulim bɔnɛ nibinsi ta mag saksi aa la nɛŋbɔ ti ni di ya Kunyan Koosa di ba sɛriya, 

chen ni o zi wa kaniu a di pulimsi anawara go ba chen sɛriya. 

13Ba maga tum tum tagniwa, chendaha o zi wa peti bau a chi chenani nar yaa du kina 

a wa bi o kum a maga chen. 

14Nibinsi tusugsa zi wa nyɛn nɛŋbɔ ti niu aa pɔ di ya Kunyan Koosa wa di ba sɛriya. 

15Nha awa pɛna awa wullɛ maga zi wa gil chaaniu ka bar mag biri. 

16Ya Kunyan Koosa nyɛn o bar jɛɛmi dam naa nyɛn Jerusalɛm ni chen aa tɛsi a chi 

chenani gbogimta yaa chɛɛmi chen. Adaha banawara nyɛn tɛɛnɛ awa buudaha ni chen 

nyɛ hansur kpak ba, amaa ya Kunyan Koosa zi wa la o walɛ a tau. 

17Doonee Ju tim ta zi zim di ba Kunyan Koosa ya un, domi o kaa wa nyɛn o bar jɛɛmi 

dama naa nyɛn Jerusalɛm ni chennu, chen ni Jerusalɛm zi wa burigi o kinu. Nandigi 

ka waa zi wa koti a nyaŋi ba. 

18Saha ti, kunkulsa awa bɛ nyuuna zi wa burigi ŋmaanau baa par, ka sela vɛɛn su 

dooni. Nii kinkan zi wa su Juda pulimu ali Koosa bar jɛɛmi dam ti ni aa la nɛŋbɔ naa 

baa yir Akasia chen. 

19Ijipt pulim ti zi wa chɔ huliu a burigi nyaabaan ka Idɔm pulim ti chɔ huli, domi ba 

funɛ chem Juda timau a kpu ba banawara vɛ kpak galimsi chen maga. 

20Nibinsa zi wa su Juda pulim awa Jerusalɛm tima hali saha naa vɛ kpak bɔ, 

21amaa o waa naa ya ba Kunyan Koosa chen zi wa nyɛn o bar jɛɛmi dam naa nyɛn 

kunkule nyuha naa baa yir Zayɔn ni chen niu. 

EMƆS 

EMƆS 1 

1Nan wɛ wa piisi gbaŋna naa ba funɛ yir Emɔs ali tɔha naa ba yir Tekowa chen, fun na 

kpaa la Israɛl pulim ni. O funɛ na wɛ na bunsa alɛwa ka tɛɛnɛ fun zigsi, chen saha ti di 

kankoor Uzia ka funɛ ya Juda pulim koora ka Jehoas be naa ba yir Jeroboam chen ka 

fun ya Israɛl pulim koora. 

2Nanɛ Emɔs fun ŋɔ, "Ya Kunyana Koosa paan siu kinkan o tɛsi Ju tima ta wa taa zaŋa 

ali Jerusalɛm ni a chi chenani nasɛha ya tɛɛsi chen. O tɛsi ti nyɛ doonani piisi gbaŋsa 

yaa kpa piisisa a laa se kɔsa chen, kɔsa maga hulu ka bugila nawara nyɛn bi naa nyuha 

ni baa yir Kamɛl chen, maga fun siti.” 

3Ya Kunyan Koosa funɛ ŋɔ, "Damaskɔs tima niu di ba kuraa tum tum tagniwa saha 

maga aa saksi dɔŋ ni. Chendaha o zi lɛrigi ba diŋsau, domi ba chem Giliad pulim 

timau a nyaŋi a chi chenani nar yaa kpa loori a la kum o ŋmaha niŋmɛna chen. 

4O funɛ vɛɛn ŋɔ bau di o zi nyɛ din wa di koor dama naa kankoor Hazaɛl fun sa chen 

awa dama kpoka anawara laa kok kankoor Bɛnhadad chen magau. 

5O zi zagsi Damaskɔs pulim bolzɔɔnɔsi tau a yagsi kaa luksi nibinsa nawara nyɛn 

nɛŋbɔ pulim naa baa yir Avɛn awa banawara nyɛn Bɛf-Ɛdin ni chen ali dooni. Siriya 

pulim dɔma zi wa pa ba magau a kaali pulim naa baa yir Kɛɛ pulim chen a la tɔ dɛ.” 

6Nanɛ ya Kunyan Koosa fun vɛɛn ŋɔ tɔha naa baa yir Gaza che tima ni, "Tum tagna 

kuraa gbaariu saha maga, chendaha mu zi lɛrigi ba diŋsau. Ba funɛ chuŋi pulim birigi 

nibinsa magau a la yogli a nyɛ Idɔm pulim tima ni ba kpa ba burigi yosa. 

7Ba tum tagni taa daha, mu zi wa nyɛ ma dɔma wa chem bau a nyaŋi kaa suk din a du 

Gaza ti damsa maga ni hali wa o dam kpoka anawara laa kok un chen ni. 

8Mu zi vɛɛn wa yisi tɔsa nawara ba funɛ yir Asdɔd awa Askɛlɔn chen nibinsau ali 

dooni kaa lɛrigi banawara nyɛn tɔha naa baa yir Ɛkrɔn chen tima diŋsa. Saha ti Filistia 

tima ta maga zi wa sitiu.” 

9Chenani ya Kunyan Koosa fun sɛm pulim naa ba yir Taaya chen tima ni nɛɛ, "Taaya 

nibinsa maga tum tagni ta kuraa gbaariu saha maga. Chendaha mu zi kur lɛrigi ba 

diŋsau, domi ba funɛ vɛu di ba waa zi tiŋ chiksi naa ba fun chiksi di ba ya niinbisa wa 

pulim bɔnɛ nibinsi ni chen, kaa fun chuŋi pulim birigi maga nibinsa a la yogli Idɔm 

tima ni ba nyɛn doon aa tum yosi tuma. 

10Chendaha mu zi wa nyɛ ma dɔma chem mau a nyaŋi kaa suk din a du ma damsa 

awa ma dam kpoka nawara laa kok ma chen ni.” 

11Nanɛ ya Kunyana Koosa fun vɛɛn sɛm, "Idɔm tima tum tagni ta kuraa gbaari saha 

maga. Chendaha mu zi lɛrigi ba diŋsau ba zim di mu paan siu a du ba ni. Ba paanasa 

wa si o wara sɔɔni, chendaha ba paanasa funɛ siu ba pa chiisa a ŋmɛnsi Israɛl tima 

nawara ya ba niinbisa chen kaa vɛ di ba waa zi ɔm ba siki. 

12Chendaha mu nyɛ din di tɔha naa baa yir Tɛman chen damsau hali a la di doonani 

baa yir Bɔzra chen dama kpoka anawara laa kok ba ali laal ni chen maga.” 

13Nanɛ ya Kunyan Koosa fun vɛɛn sɛm pulim naa baa yir Amɔn chen tima wɛ a biksi 

ba, "Amɔn tima tum tagna kuraa gbaariu saha maga. Chendaha mu zi lɛrigi ba diŋsau, 

domi saha naa ba wa Giliad pulim tima funɛ yo dɔŋa aku tɛɛnɛ nyuha ni chen, ba yaa 

fun kpaksi Giliad tima ta nihaana banawara kpaksi loona aa chɔ ba ali gbanpulimasi 

ni. 

14Tuma anawara baa tum chen daha, mu zi nyɛ ba dɔma nyaŋi bau kaa suk din a du ba 

tɔha naa baa yir Raba chen damsa awa o dɛ kpok anawara laa kok un chen ni. Saha ti 

ba laal chemi wuzu ti. Laal ti kaa zi wa kpoku a chi chenani doon yaa ni aa ya pe kpok 

chen. 

15Baa zi wa kpaksi pulim ti koor zen ti awa o korbisau a kaali pulim digi a la tɔ ba 

dɛ." 

EMƆS 2 

1Ya Kunyan Koosa funɛ ŋɔ pulim naa baa yir Moab chen tima ni nanɛ, "Moab tima 

kuraa tum tum tagnau saha maga. Chendaha mu zi lɛrigi ba diŋsau, domi Idɔm tima 

koora funɛ siu ba waa fun nyɛ un jirima kaa pa o hoka a du din ni a fun di a burigi tɔ. 

2Chendaha mu zi nyɛ ba dɔma nyaŋi bau kaa suk din a du ba damsa awa ba dɛ kpoka 

anawara nyɛn tɔha naa ba yir Kɛriɔf ni chen. Moab tima ta zi wa sitiu ali chɛɛma naa 

ba kaa wa chɛɛmi ali laal chemi ni chen. Lanjimasa kaa waa chɛɛmi kaa ki hu 

kaabulsa ali laal ti ni. 

3Saha ti mu zi vɛɛn wa kpu Moab pulim ti nihɛɛta awa o nyutima magwa ali ba tɛɛnɛ 

ti ni.” 

4Ya Kunyana Koosa fun bu ŋɔ, "Juda pulim tima tum tagna kuraa gbaariu saha maga 

chen ti daha, mu zi lɛrigi ba gbaan diŋsau, domi ba vɛu di ba waa zi nu mu biksisa kaa 

tiŋ anawara ta yɔri chen. Chendaha ba gbaan kaa ta yɔrirɛ. 

5Ba tum taa baa tum chen daha, mu zi nyɛ ba dɔma nyaŋi bau kaa suk din a du ba 

damsa awa ba dɛɛna anawara kpoke aa kok ba chen ni.” 

6Ya Kunyan Koosa funɛ ŋɔ Israɛl tima nanɛ, "Israɛl tima tum tagna ta kuraa gbaariu 

saha maga, aku ba yaa fun kpaksi jɛrigɛ ba naa funɛ ya nyausa banawara yaa fun pɛŋ 

nar mali a vɛ koti aa bɔɔli chennu a yogli aa la natausa. Ba yaa fun kpaksi bau a yogli 

aa nyɛ yosi ni, kaa ka yogli tum were ni tumɛ taa aa la malɛ. 

7Ba yaa funɛ daŋni nyausa taa chɔ tɛɛnɛ nɛɛ baa nɔsi a chi hɛɛra. Ba ka yaa fun na ka 

nyausa a chiŋi nyinbaanasa ni ba yaa zagsi bau a ta. Nar awa o be yaa fun gou a lagmi 

a daŋni nihaan bɛgim, chendaha ba waa funɛ nyɛ mu sɔn naa du kasi chen wa jirima. 

8Ba Koosa bar jɛɛmɛ magkpaa ni, ba ya chɔ gata daha nɛɛ, chen gata taa wa ba yaa 

fuksi ali nyausa banawara vɛ koti aa bɔ chimna chen wati. Ba Koosa bar jɛɛmi dama 

ni ba yaa la sinnɛ a li malɛ anawara ba kpa bɔ ba chim chen a nyɔ. 

9"A maga yɔri, mu walɛ ma nyuunee mu fun chem Amɔr tima ta a nyaŋi ba. Ba waa 

funɛ ziŋ a chi chenani kom bugil yaa ziŋ chen, kaa vɛɛn kpok a chi prim bugil. 

10Min funɛ lisi ma ali Ijipt pulim ni, a fun tiŋ ma mun ni aa il ma bun fumnaasi hali 

ma zu nyaabaan ti ni a la li, ka mu fun kpa Amɔr tɛɛnɛ ti a nyɛ ma di o ya ma pulim.” 

11Ya Kunyan Koosa funɛ vɛɛn ŋɔu, "Wutirɛ min funɛ lisi ma bɔnɛ di ma ya Koosa 

witiinsa kaa ka lisi bɔnɛ di ba ya Naza tima, 

12amaa ma yaa fun muksi naa ya Naza tim chennu o nyɔ sin, kaa ŋɔ Koosa witiinsi taa 

ni di ba fɛŋ ba wa sɛm Koosa sɛmsɛma. 

13Chendaha lalaknɔ mu zi nɔsi mau a mɛrigi a chi chenani loori yaa chuŋi buna a su a 

la nɔsi kindɔŋ ni a mɛrigi chen. 

14Saha ti wa tel, banawara kote aa chɔ kinkan chen waa zi wa o chɔ fosi. Banawara 

kaa ya nibin kpoka chen kaa zi wa nyuksi ba kpoku. Hali ba lanjimasa gbaan wa zi wa 

koti a chɔ fosi ba titi. 

15Banawara laa yo tosa chen waa ki wa koti a chiŋi, ba bar chiŋi, banawara kote aa 

chɔ kinkan chen gbaan ka waa zi wa koti a chɔ fosi. Hali banawara zinɛ zaagna chen 

gbaan waa ki wa koti a chɔ fosi ba titi.” 

16Ya Kunyan Koosa funɛ ŋɔu di a wuzu ti wa tel, hali lanjimasa banawara ya bambi 

kpok tima chen, magkpaa zi wa kpa ba laal ki cheme tau a yo a ta kaa ki chɔ wa nin 

hulɛ ni. 

EMƆS 3 

1Israɛl tima, maa nu sɛmsɛm kinkina ya Kunyan Koosa kpa a nyɛ min di mu kpa wa 

nyɛ ma, "Ma waa ya mu walɛ banawara mu fun lisi ali Ijipt pulim ni. 

2Ma duŋduŋnɛ mu zim kaa laa nyini ali tɛɛnɛ nɔ magkpaa nibinsa ni, amaa ma tum 

tagni taa daha mu zi lɛrigi ma diŋsau.” 

3Nibinsa nar balɛ kaa zer dɔŋ wa chɛnsa see ba maga la nɔɔni a nyɛ dɔŋ ni sari kaa zi 

piili aa tiŋ dɔŋa. 

4Gbogimta waa wosi kinkan kɔha ni amɛ lɔsa kpak un. O ka wa ŋmuuri ali o bar 

chɔɔli ni o yaa kpak kin dɔŋnɛ. 

5Nar wa na ka gburha kpak zimebe, ba yaa hiu gburha tiu a dau. Gburha ti ka wa puti 

huli, kindɔŋ yaa puti un koo nar putɛ un. 

6Kaabul waa hu di nara kila laal ni, hansura yaa kpak nibinsa maga. Sibir tagin ka wa 

nyɛn tɔha ni o yaa ya ya Kunyan Koosa tumtumnɛ. 

7Ya Kunyan Koosa naa zene a kpak kina maga kpok chen kaa ya wi naa maga o yaa 

piin te chaasi o vɔwa tiu a biksi o witiinsa banawara ya o tumtumsa chen. 

8Chenani nibinsa yaa nu gbogimta wosi hansura kpak ba chen, chenne o vɛɛn du. 

Saha naa ya Kunyan Koosa naa zene kaa kpak kina maga kpok chen wa sɛm sɛma 

nibine wati, hansura yaa kpak unnu, o piili aa sɛm Koosa sɛmsɛm ti. 

9Ba sɛm sɛmwa a holi nibinsa banawara nyɛn Ijipt pulim ni awa Asdɔd ni chen, di ba 

magkpaa la lagmi bɛ nawara go Samaria pulim ni chen, a na chenani ba fun tum pulim 

ti tima wa tum tagna. 

10Ya Kunyan Koosa fun ŋɔ, "Ma nan nibinsa naa wa zim chenani maa zi tum tum 

weri, ma yaa ŋmɛ narau kaa fuksi nara kina a su ma dɛɛna, ma ka wa vɛɛn ya nibinsa 

banawara laa ŋɔ wuti. 

11Ma tum tagni ta daha mu zi wa nyɛ ma dɔma wa chem mau a nyaŋi kaa chɛɛki ma 

damsi ta maga, a vɛɛn chɔk ma laal ki cheme ta magkpaa a ta.” 

12Ya Kunyan Koosa funɛ vɛɛn ŋɔ bau, "Nibinsa banawara nyɛn Samaria pulim 

cheŋcheŋa ni chen a zi ka nar tamafiniu. Ba zi wa ka tamau a chi chenani gbogimta 

yaa kpak kɔha sel a di kaa ka a dau nugbaŋna la na a zer chene.” 

13Ya Kunyan Koosa naa zene a kpak kpok a kaali kina maga chen ŋɔu, "Maa nu sɛm 

nawara mu sɛm nan kaa tɛ banawara ya Jekɔb niisisa chen wa nin di ba gil ba tum 

tagni ta. 

14A wuzu naa mu wa kaa lɛrigi Israɛl tima taa diŋsa mu zi wa chɔk vursa biŋbiŋsa 

anawara nyɛn tɔha naa baa yir Bɛtɛl chennu, a nɛɛ ba yaa kɔɔri kɔɔrsa a du chen. 

Biŋbiŋsi ta koŋsa maga zi wa borikiu a chesi tɛɛnɛ ni. 

15Mu zi wa zagsi ba dama zene awa ba dama wisa maga a lɔ tɛɛnɛ ni. Mu zi vɛɛn wa 

zagsi ba damsa anawara ba chɔk malɛ a sa chennu a lɔ tɛɛnɛ." 

EMƆS 4 

1"Ma Samaria tima nihaana banawara zenzenee a chi nuhɛ nawara nyɛn Basan pulim 

ni chen, ma waa yaa muksi nyausa kaa laa namsi banawara vɛ kpak kpok chen. Ma 

yaa vɛɛn aa muksi ma baalasau di baa nyɛ maa sin maa nyɔ. Ma cheŋi ma diŋsa aa nu 

bar nɔ. 

2Ya Kunyan Koosa naa zene a kpak kpok a kaali kina maga chen du kasi daha, o vɔu 

vɔwa a ŋɔ, 'Saha wau ma dɔma zi wa kpaksi ma aa la a chi chenani nar yaa kpa 

konkonte a la pol a la kpak nyine aa la o dama chen. 

3Ma dɔma ta zi wa lɛrigi mau aa li ma damsa anawara funɛ boriki a chesi chen ni, a yo 

ta doonani baa yir Hamɔn chen.’ 

4"Ma sɛɛri see a yaa kila tɔsa anawara baa yir Bɛtɛl awa Gilgal chen a laa tum ma tum 

tagna. Ma yaa kpa ma sela a laa kɔɔri kɔɔrsa aa nyɛ ma vug taa ni chɔɔsi pusi maga 

kaa ki yisi zaka wuzu butotor maga. 

5Ma kpa ma diwe a la kɔɔri kɔɔrsa aa nyɛ ma vug taa ni, kaa vɛɛn kpa ma tusɔɔn 

papasa a waa nyɛ a, domi chenne maa daŋni maa ya saha maga. Ma ka yaa ya chennu 

ka ma tusa sɔɔni. 

6"Min funɛ nyɛ lɔsa chel ma tɔsa taa maga ni chen, amaa ka ma ha vɛɛn vɛ di ma waa 

zi bur wa mu wati. 

7Min yaa fun nyɛ hul chiŋi ma, chen ni ma ki parɛ zi sitiu. Mu yaa fun vɛɛn nyɛ doon 

laa ni tɔ digi niu kaa gil tɔ bɔnɛ, a vɛɛn nyɛ oo ni bɔnɛ ŋmaana ni kaa gil bɔnɛ 

ŋmaana. 

8Nnyɔksa kinkan yaa fun kpak nibinsau ali tɔsa ni baa la tɔ bɔnɛ di ba la dɔ nii a nyɔ, 

amaa ba waa yaa fun na nii a nyɔ aa puŋ. Mu yaa funɛ ya ma anama magau, amaa ma 

ka waa zi chɛrigi kaa bur wa mu wati. 

9"Mu funɛ nyɛ doon ni kinkanu a chɔk ma mɛ, dundura vɛɛn chɔk ma soom bugila a 

ta. Mu funɛ vɛɛn nyɛ hɔɔn wa chɔk ma ki parɛu a ta. 

10"Mu funɛ tum tum tagnau ali Ijipt pulim ni. Ba nibaal kinkan funɛ siti ali laal ni. Ba 

fun vɛɛn ŋmɛ ba zaagna. Ma bar kani ni nara siti a go ma. A maga yɔri ya Kunyan 

Koosa ŋɔ di, 'Ma vɛɛn vɛ unnu'. 

11"Mu funɛ vɛɛn ta ma yɔriu a chi chenani mu fun ta tɔsa nawara baa yir Sɔdɔm awa 

Gomora tima yɔri chen." Ya Kunyan Koosa funɛ ŋɔ nanɛ, "Ma banawara funɛ fosi a 

nyɛn wa ma miisisa ni chen nyɛni funɛ chi din da bore naa ba ya dusi din ni chene. A 

maga yɔri ma funɛ vɛu di ma waa zi bur wa mu wati. 

12Chenani ma Israɛl tima ya min chen daha mu kaa lɛrigi ma diŋsiwa, adaha ma saksi 

a pɔ chen diŋlɛrigi ti.” 

13Ya Kunyan Koosa sɔn ya Koosa naa zenee a kpak kpok a kaali kina maga chen, 

domi waa naami kuŋkulsa awa pe kpoka nawara laa val wuzu maga chen. Waa vɛɛn 

nyɛ dusum awa nha nyɛn tɛɛnɛ nɔ ni, a chaasi o tutɔ wɛ maga aa biksi nibine. O kanɛ 

o kankoor kor niu ali Koosa tɔha ni kaa dɔ tɛɛnɛ nɔ nibinsa maga. 

EMƆS 5 

1Mu tuha chɔkɛ muu daŋni mu lɔ tuchɔk bool, adaha ma cheŋi diŋsa kaa nu mu bool 

ti. 

2Bool ti nɛɛnɛ: "Israɛl pulim tima funɛ kpok kinkannɛ ali laal ni, amaa lalaknɔ ba zi 

wa nyuksi ba kpoku. Lalaknɔ nara magkpaa zi pisi kaaliu kaa kpa ba a ta, chendaha 

nandigi waa zi wa nyɛn di o suŋi ba.” 

3Ya Kunyan Koosa naa zenee a kpak kpok awa yiko a kaali kina maga chen ŋɔ nanɛ, 

"Mu zi wa tum lanjimasa tusugau ba la chem laal, ba ka wa la laal ti ni, ba nar kɔkwa 

kaa wa bur wa. Israɛl pulim tɔ digi kaa zi wa tum lanjimasa kɔkwa di ba la chem laal, 

ba gbaan ka wa la laal ti ni ba nar fi kaa wa kpak miisa a bur wa.” 

4O funɛ vɛɛn ŋɔ Israɛl tima taa nanɛ, "Ma gil vuga anawara ma yaa laa jɛɛmi ali Bɛtɛl 

ni chen, kaa ki jɛɛmi min chene maa zi kpak miisa a bur wa. 

5Ma ta yaa dɛu suŋi aa la Bɛtɛl, domi mu zi wa nyɛ ba dɔma nyaŋi bau a ta ba yɔri. 

Ma ka ta dɛu suŋi aa la Gilgal, domi mu zi wa nyɛ ba gbaan dɔma nyaŋi bau a pa ba a 

kaali pulim digi a laa muksi ba. Ma ta vɛɛn wa la tɔha naa baa yir Bɛɛsɛba chen di ma 

la dɛu suŋi.” 

6Emɔs funɛ ŋɔ Israɛl tima tau, "Maa jɛɛmi ya Kunyan Koosa, chen ni maa zi nyɛnu a 

vusi. Ma ka vɛ o jɛɛmi o zi wa nyɛ ma dɔma kpu ma magau a chi chenani din yaa laŋi 

kɔha a di o maga chen. Laal ti zi wa ya hansurau a chi din, amaa nandigi ka waa ki wa 

gɔɔki. 

7Sibira nyɛn ma nibinsa banawara yaa nyɛ wu weri burigi wu tagin kaa yaa vɛɛnaa fɛl 

nara ali ba wuti kpaki ni chen niu. 

8"Waa naami wullɛ a ta buudaha, limaŋa saha hali awa yu sahasa. O kote a nyɛ chaani 

burigi birsau, kaa vɛɛn nyɛ nha burigi dusum. Waa funɛ naami teku nii a ta tɛɛnɛ ni. 

Naa naami kina maga nan sɔn ya ya Kunyan Koosa. 

9O funɛ nyɛ banawara funɛ kpak kpok chen dɔma nyaŋi bau, kaa zagsi ba dama kpoka 

anawara laa kok ba chen magkpaa a yagsi tɛɛnɛ. 

10"Ma wara daŋni banawara laa daŋni baa sɛm wuti ali sɛriya bar diili ni. 

11Ma yaa vɛɛnaa muksi nyausau kaa laa ŋmɛ ba ki parɛ ali ba ŋmaana ni. Chendaha 

Koosa waa zi nyɛ ma nyɛn ma dama were anawara ma sa chen ni, ma ka waa zi vɛɛn 

na bugila anawara ma du chen nɔna a di. 

12Mu titi zim chenani ma tum tagni ta tagniu awa chenani a magu, domi ma yaa muksi 

banawara laa tum tum were chenu kinkan. Nar ka yaa fun kpa kina wa nyɛ ma di ka 

ma suŋi un ma yaa lau. Ma ka wara daŋni nyau sɛm sɛma a na wuti ali sɛriya bar diili 

ni. 

13Adaha banawara ma ha chen gbaan kpak nɛsa baa zi yaa moori ba nɔɔsau ali saha 

naa wu tagin yaa wa pu ma ni. 

14"Ma nyɛ ma saha nyɛn tum were tumi ni kaa gil tum tagni tumi, chen ni ya Kunyan 

Koosa zi nyɛn ma watiu ali ma nyɛni ni a chi chenani ma piin sɛm di o nyɛn ma watiu 

chen. 

15Ma gil ma tum tagna kaa laa tum tum were, aa ŋɔ wuti ali ma sɛriyasa bar diili ni, o 

waa galiwa ya Kunyan Koosa wa ɔm pulim nɔ nibinsa nawara ka a nyɛn wa ba miisi 

nan siki.” 

16Chendaha ya Kunyan Koosa naa kpak kpok a kaali kina maga chen ŋɔu, "Ma zi waa 

huusiu ali tɔha nɔ luksi maga ni kaa vɛɛn ki wi ali pallɛ nyuuna ni, domi ma tusa 

chɔku kinkan. Ma banawara ya ni parɛ chen zi wa gbaari banawara tuma ya di baa wi 

lu damsa ni chen niu aa wi.” 

17Ya Kunyan Koosa ti funɛ vɛɛn ŋɔ bau, "Ma zi waa huusiu ali ma ŋmaana maga ni. 

Nan nɔ maga zi wa yau a biksi ma di mu nyɛn nyinbaan nɛɛ aa wa di mu wa lɛrigi ma 

diŋsa. 

18"Mu zi wa lɛrigi ma banawara laa daŋni o wa lalaka chen diŋsau kinkan. A wuzu ti 

waa zi wa wer a nyɛ ma. O kaa wa ya wuzu taginnɛ a nyɛ ma a chi chenani nha doon 

yaa tiŋ o burigi birsa chen. 

19A wuzu ti ma diŋlɛrigi ti kaa waa tagniu a chi chenani gbogimta yaa duŋni nar, o 

chɔ aa la a bu la chem wiibaaga chene. O vɛɛn kaa wa chi chenani nar yaa la tum 

tuma a wa si a wa dama di o hiisi dum wa kpak un a dum chene. 

20Ya Kunyan Koosa waali wuzu ti zi wa tagni kinkannɛ a chi chenani wuzu digi nha 

yaa vɛ yɛli ka o kur ya birsa chen. Tu chɔk zi wa nyɛn luksa maga niu a chi chenani 

nha yaa vɛ yɛli birsi nyɛn luksi maga ni chen.” 

21Nanɛ o fun vɛɛn ŋɔ Israɛl tima taa ni, "Mu bambi wara daŋni muu na ma wuzu zen 

diwe ta diili kinkan, domi a sɔɔra ti yaa du min wichɔtirɛ. 

22Mu nau ka, ma dɛɛsi ma sela a kpaksi ki zene ta a chiksi di ma kpa wa kɔɔri kɔɔrsa a 

nyɛ min, ma ka wa kpa chen kɔɔrsi ta a wa mu waa zi la nɔɔni a la a. 

23Mu wara daŋni muu nu ma gɔnjisa nawara ma yaa mosi chen awa ma boola ta 

chɛɛma. 

24Ma nyɛ wuti ŋɔɔli awa tum were tumi kur nyɛn ma wati a taa peti a chi chenani nii 

yaa pal pol ni a vɛɛ hɛɛsi chen. 

25"Israɛl tima, muu daŋni ma zimu di mu funɛ nyɛn ma watiu bun fumnaasi ali 

nyaabaan ti ni hali ma la li, mu ka waa fun ŋɔ di ma kɔɔri kɔɔra a nyɛ min. 

26Amaa lalaknɔ ma zi kpak vuga koorre aa jɛɛmi un baa yir Sakuf kaa vɛɛn ma wulli a 

chiksi aa jɛɛmi un. Adaha doonani maa la, ma pa ma kina a chuŋi.” 

27Ya Kunyan Koosa fun vɛɛn bu ŋɔ ba, "Chenani ma ya chen daha, mu zi nyɛ ma 

dɔma wa muksi mau a chuŋi maa kaali tɛɛnɛ naa duglɛ Damaskɔs chen ma la nyɛn 

doon aa tum." 

EMƆS 6 

1"Ma banawara nyɛn Jerusalɛm awa Samaria ni aa di ma nyuha kaa laa sɛm di ma 

nyɛni mag mau, ka nara yaa la ma wati di maa suŋi ba ali ba wumukse ni chen, ma 

diŋlɛrigi zi wa tagniu kinkan. 

2Maa la a la nyini tɔha naa baa yir Kalna awa tɔha naa ba yir Hamaf chen, kaa saaki 

kila a la nyini Filistia tima tɔha naa baa yir Gaf chen a naa nee ba nyɛni waa bɔ ba ma 

nyɛni, amaa ma tɛɛnɛ ka wa zen a kaali ma tɛɛnɛ. 

3Ma vɛu di ma waa zi lisi di ma diŋlɛrigi ti zi wa tagniu, amaa ma tum tagni ta ka kaa 

nyɛ chen wuzu ti wa lalaka. 

4Ma yaa yausi ki chɔɔlɛ anawara kpak malɛ kinkan chenu aa chɔ, kaa yaa kpu nuhɛ 

anawara zen kinkan chen a ya diwe aa di. Chendaha Koosa zi wa lɛrigi ma diŋsau 

kinkan. 

5Ma yaa naami ma titi boolau a lɔ aa du ma gɔnjisi ni a chi chenani kankoor Devid 

yaa fun kpak o gɔnji aa mou kaa laa lɔ o titi boola chen. 

6Ma sii nau ka Israɛl pulim chɛɛki, amaa chen wa muksi ma ka ma yaa nyɔ sina kaa 

kpa malɛ damata a yau tulale sɔɔr lɛma aa tiksi. 

7Chenani maa ya chen, ma warɛ ma dɔma kaa wa te muksi a pa ma a la ta pulim digi 

ni di maa tum. Saha ti ma waa zi bu wa na nyinbaan aa di ma tusɔɔn diwe ta.” 

8Ya Kunyan Koosa funɛ vɛɛn tɛ Israɛl tima wa ninu kinkan a ŋɔ, "Mu bambi wara 

daŋni ma nyukpok tum ta awa ma damsa nawara ma sa di aa kok ma ali laal ni chen. 

Chendaha mu zi kpa ma pulim ti tɔ zen ti awa kinawara maga nyɛn un ni chennu a du 

ma dɔma ta nisa ni. 

9"Hali nara fi wa chɔ a fosi laal ti ni kaa kpa ba titi a la sogli dam bɛgim ni di ba ta wa 

siwi ba gbaan wa sitiu. 

10Saha ti naa siwɛ maga hɛɛn naa dɔ o luha wɛ zi wa wau di o wa zer siwi ti. O ka wa 

li dam ti, o zi pɛɛsi naa kpak miisa nyɛn dooniu di amɛ nandigi wa bu ka a pɛ un ni 

dooni? "O kaa zi wa ŋɔu, 'Aayi.' "O hɛɛn ti kaa zi wa ŋɔ unnu, 'Chen wara moori i nɔ, 

ka ya maga ki doso wa ya yir ya Kunyan Koosa sɔn.' “ 

11Saha naa ya Kunyan Koosa wa nyɛ Israɛl tima dɔma ta wa o tutɔ kpok di ba kpu ba. 

Ba zi wa chɛɛki ba dama zene awa dama wisa magkpaa nu a lɔ tɛɛnɛ ni. 

12Ma zim zaagnau, a waa koti aa chɔ ali doonani kpak kuŋkulsa awa bunkola bar 

nyɛnɛ ni. Nandigi ka ha waa du nuhɛ wa para a kpa laa par teku nii ni, amaa ma waa 

Israɛl tima vɛ tum were tumiu kaa laa du nara wa lure ni. Ma vɛɛn vɛ wuti ŋɔɔliu kaa 

laa suni wɛ. 

13Ma yaa daŋni sɔnu kaa laa pɛki ma titi di ma waa funɛ chem tɔsa nawara baa yir 

Lodɛba awa Kanem chennu a nyaŋi wa ma kpok ni. 

14Ya Kunyan Koosa naa kpak kpok a kaali kina maga chen titi funɛ ŋɔ Israɛl tima taa 

niu, "Mu zi tum lanjimasa ba li pulim digi a wa su ma pulim nɔ maga. Ba zi wa dɔ 

mau aa muksi ma piili tɔha naa baa yir Hamaf naa nyɛn Israɛl pulim nyuha ni chen 

hali a la tel banawara kaɛ a gbɛr teku nii naa nyɛn Araba ali pulim mun ni chen." 

EMƆS 7 

1Emɔs funɛ chɔu a na ka ya Kunyan Koosa naa kpak kpok awa yiko a kaali kina maga 

chen, fun chaasi wu bɔnɛ a biksi un. O fun ŋɔ o walɛ ni, "Mu na unnu ka o naami hɔɔn 

zam. Saha ti di koora ti funɛ kum o toriu, ka kɔsa zi daŋni a piili nyuuli.” 

2Wɛ nawara o fun chaasi a biksi min chen tuha ni, mu funɛ nau ka hɔɔn tii di ki parɛ 

awa kɔsa awa kpachak sɔna maga. Saha tirɛ mu fun ŋɔ, "Ya Kunyan Koosa naa zenee 

a kpak kpok a kaali kina maga chen, muu sumi hinnu di i gil i walɛ ta tum tagna a pɛŋ 

ba, i vɛ ya chen ba waa ki koti a nyɛn, domi ba ya nara tamnɛ kaa vɛɛn vɛ kpak kpok.” 

3Chenani Emɔs fun sɛm chen daha, ya Kunyan Koosa bambi funɛ chɛrigiu wa chenani 

o kaa ya chen. O fun ŋɔ un di wɛ anawara maga o chɔ a na chen, waa zi tum. 

4Ya Kunyan Koosa naa zene a kpak kpok awa yiko a kaali kina maga chen, funɛ bu 

chaasi nan wɛɛ wa a biksi o witiin ti, oo saksi di o lɛrigi o walɛ ta diŋsau wa din ni. 

Din ti zi wa di teku zenzene ti magwa kaa zi piili a di tɛɛnɛ nɔ. 

5Saha tirɛ Emɔs fun ŋɔ, "Mu Kunyan Koosa, muu sumi hinnu di i gil chenani i kaa ya 

chen, chen ni i walɛ ta zi koti kpak miisau a nyɛn, domi ba wa bu kpak kpok, ba ka wa 

vɛɛn bu mag wudigi.” 

6Saha tirɛ ya Kunyan Koosa funɛ nu o witiin ti sumi ti, o bambi funɛ bu chɛrigiu, o 

fun ŋɔ, "Mu waa zi tum wɛ nawara maga i chɔ a na chen.” 

7Chen gantɛl ni, Emɔs fun bu chɔ a na wɛ bɔnɛ anawara ya Kunyan Koosa fun chaasi 

a biksi un. Emɔs funɛ nau ka o chiŋi a mari zagbɛrkpure naa ba fun kpa ŋmɛn naa ba 

yaa kpa aa maksi dɛ oo deŋli chen. O funɛ chiŋiu ka daa ti nyɛn o nin ni. 

8Doonee o fun pɛɛsi min, "Emɔs, baŋnɛ i si na?" Saha tirɛ mu ŋɔ un, "Mu na ŋmɛn 

naa ba yaa kpa a magsi dɛ aa sa chenne i nin ni." O ka fun bu ŋɔ min, "Muu daŋni mu 

kpa ŋmɛn tirɛ a biksi di mu walɛ ta nyɛni chi dɛ naa ba ya kaa sa a vɛ kpak ki magsi a 

magsi chene. Lalaknɔ mu waa zi chɛrigi mu bambi kpaala ba diŋlɛrigi ni. 

9Mu zi wa mosi doonani Aizik niisisa ta yaa laa jɛɛmi ba Koosa chennu a chɛɛki. 

Israɛl pulim tɔsa nawara du kasi chen maga zi wa chɛɛkiu a burigi diche. Mu zi wa 

nyɛ ba ur kankoor Jeroboam ali o koor ti niu.” 

10Saha ti o funɛ yir baal naa ba funɛ yir Amazia ka o ya Koosa dama kɔkɔɔra ali tɔha 

naa baa yir Bɛtɛl ni chen, awa kankoor Jeroboam ali Israɛl ni a ŋɔ, "Emɔs saksiu di o 

li ma pulim nɔ tima gantɛl. Chenani o sɛm chen zi nyɛ pulim nɔ chɛɛkiu, domi ya waa 

nu o sɛm ta. 

11Emɔs funɛ ŋɔ Israɛl tima taa niu, 'Baa zi wa ŋmɛn kankoor Jeroboam a kpuu ali laal 

ni kaa pa Israɛl tima ta a kaali pulim digi ba la ya yosa a nyɛn dooni.' “ 

12Saha tirɛ Amazia ti ka fun ŋɔ Emɔs ni, "Chenani i sɛm ba chen mag bau. I ya Koosa 

witiinne, bur kila Juda pulim a laa sɛm i Koosa sɛmsɛma. I ka yaa sɛm i nyɛ baa bɔ 

hin chen nyuha ni. 

13Ta buu sɛm nara taa ni wɛ nawara chɛ kaa wa ya ali Bɛtɛl nɔ ni, domi bar nɔ nɛɛ 

pulim nɔ maga Koosa bar jɛɛmi dama ti chiŋi. Doonee koor ti yaa laa jɛɛmi.” 

14Saha tirɛ Emɔs fun ŋɔ un, "Mu wa ya Koosa witiin naa yaa sɛm Koosa sɛmsɛma kaa 

laa la malɛ. Mu funɛ ya nugbaŋnɛ kaa vɛɛnaa nyini bugila anawara laa nɔn nɔna ali 

ŋmaha ni. 

15Amaa ya Kunyan Koosa funɛ lisi minnu ali mu tum taa ni a fun ŋɔ min di mu laa 

sɛm Israɛl tima taa ni wɛ anawara kaa wa ya chɔɔsi pusi digi. 

16Adaha cheŋi diŋsa kaa ki nu chenani ya Kunyan Koosa fun ŋɔ, domi i ŋɔ minu di 

mu ta buu sɛm wɛ anawara kaa wa ya chɔɔsa pusi digi chen, koo mu taa sɛm Koosa 

sɛmsɛma aa bi ma Israɛl tima. 

17Ya Kunyan Koosa ti ŋɔ minnu di mu sɛm i waa Amazia ni, 'I haan zi wa burigi 

sakaalu ali tɔha ti ni. Ba kaa zi wa ŋmɛnsi i bisa maga wa chise awa takoobi niu a kpu 

ali laal ni. Ba zi wa fuksi ma tɛɛnɛ tiu a puriki bɔni nara. I gbaan Amazia titi zi wa la 

siu banawara vɛɛ jɛɛmi Koosa chen pulim niu. Saha ti, Israɛl tima dɔma ta zi wa pa 

bau a kaali pulim digi ba la ya yosa.' " 

EMƆS 8 

1Ya Kunyan Koosa naa zenee a kpak kpok awa yiko a kaali kina maga chen, funɛ 

vɛɛn chaasi nan wɛwa a biksi Emɔs. 

2O funɛ pɛɛsi unnu di, "Baŋnɛ o na?" Emɔs fun ŋɔ un, "Mu nau ka bugila nɔna su 

chenchise a chiŋi." Doonee ya Kunyan Koosa ti ka fun bu ŋɔ, "Mu walɛ Israɛl tima 

nyɛni peteu lalaknɔ. Mu waa zi bu chɛrigi mu bambi see mu kur lɛrigi ba diŋsau. 

3A wuzu ti wa tel, ma waa zi bu wa kpak tusɔɔna aa lɔ boola ali koor dama ti ni, domi 

ma tusa zi wa chɔku maa wi. Siwɛ ka wa siti a su bar maga ni." Ya Kunyan Koosa ŋɔu 

di, "Ma nu chen ma du baalim ka nandigi ta wa nuuli.” 

4Ma banawara yaa fɛl nyausa kaa laa chɔk ba nyɛni ali pulim nɔ ni chen, maa nu bar 

nɔ. 

5Ma yaa kaniu a sɛm, "Saha lɛɛmawa pɛn fali zi siu ka ya zi yogli ya niŋmɛna na? 

Saamurɛ hiisi wuzu ti zi gali ka ya yogli ya niŋmɛna na? Nyinbaan fu nyɛnɛ wa ya 

yogli ya kina ta, ya fa zi gbaari a malɛu kinkan kaa kpa kurba naa zenee ba vɛ kpa aa 

mou kina chen aa mou nara kina, chen ni yaa zi fɛl banawara laa yau ya kina chennu. 

6Ya zi wa yogli mɛ anawara chɔkɛ a vɛ kpak tum ya wati chennu a nyɛ ba malɛ 

damata. Nyau naa vɛ wa koti a bɔ o chim koo a koti a yau natausa yaa zi wa yau unnu 

o ya ya yoma.” 

7Ya Kunyan Koosa naa ya Israɛl tima Koosa chen hɛɛsɛ hɛɛsirɛ a ŋɔ, "Tum tagna 

nawara maga Israɛl tima ta tum min, mu waa zi bu sugli a. 

8Mu zi wa nyɛ tɛɛnɛ nɔ zigsiu, chen ni banawara maga nyɛn un ni chen, zi wa nyɛn 

tuchɔk zenzen niu aa wi. Pulim ti maga zi wa si buudahau kaa chel tɛɛnɛ a chi chenani 

mɔɔga naa baa yir Naal chen, yaa zini buudaha kaa laa tu chen. 

9Saha digi wau nha zi wa nyɛn salbaan nyuha ni, ka mu nyɛ o chel, kaa laa zi vɛɛn wa 

nyɛ nha burigi dusum. 

10Mu zi wa nyɛ ma tusɔɔn diwe anawara maa yaa di chen burigi tu chɔku, kaa maa na 

lusa. Ma zi vɛɛn wa gil ma tusɔɔn boola anawara ma yaa lɔ chennu, kaa ki wi tu chɔk 

wiila. Mu zi wa nyɛ ma tusa chɔku kinkan, ma funi ma nyuuna ka pa ma tu chɔk 

tuchɔk kilaarɛ chen a laari. A wuzu ti ma nɔɔna zi wa haasiu hali a la peti. 

11"Saha digi vɛɛnaa wau, mu zi wa nyɛ kina pɔɔki nyɛn ma pulim nɔ ni kinkan. Ki 

pɔɔki na wa kaa ya diwe awa nii. Mu sɛma kaa wa pɔɔki ma chen." Ya Kunyan Koosa 

naa zenee a kpak kpok awa yiko a kaali kina maga chen ŋɔu, "Baa zi waa daŋniu ba 

nu mu sɛmsɛm ti a chi chenani lɔsa yaa kpak nar oo daŋni diwe o di koo chenani 

nnyɔksa yaa kpak nar o daŋni nii o nyɔ chen. 

12Nibinsa zi wa nyɛn teku nii siu ti wati awa Mɛditareniɛn teku ti niu a buuri aa kaali. 

Ba zi waa buuriu a li pulim nyuha aa la nha bar cheli. Ba zi wa buuriu luksi maga ni 

aa dɛu ya Kunyan Koosa laaboor ti, amaa ba waa zi wa na un. 

13"A wuzu ti wa tel, nnyɔksa zi wa kpak bunɔpɔla awa butoosa banawara kpak kpok 

chennu baa chesi tɛɛnɛ ti. 

14Banawara yaa hɛɛsi vuga anawara nyɛn tɔsa nawara baa yir Samaria awa Dan awa 

Bɛɛsɛba chen, zi wa nyuksi ba kpoku." 

EMƆS 9 

1Emɔs funɛ bu chɔu a na ka ya Kunyan Koosa chiŋi a mari biŋbiŋa naa ba yaa kɔɔri 

kɔɔrsa aa du chen, ka o fun ŋɔ un, "Mou Koosa bar jɛɛmi ti zachik ti kinkan o boriki. 

Nyɛ o boriki chesi nara ta nyuuna ni. Banawara wa ka wa ba miisi ni chen, mu zi 

kpaksi bau a kpu ba. Nandigi waa ki wa chɔ a fosi ali siu ti ni. 

2Hali banawara wa hur bɔɔsa a chɔ zu kaa gbur hɛɛra a tɔ ba titi, mu zi wa chiisi bau a 

kpaksi ba. Hali ha wa chɔ a zini kaali buudaha bar boli, mu zi lɛrigi bau a tu tɛɛnɛ. 

3Ba ka vɛɛn wa chɔ a la sogli bii naa baa yir Kamɛl chen nyuha ni, mu zi na bau a 

kpaksi. Ba ka bu wa chɔ tu kaali teku nii mun ni a la sogli dooni, mu zi nyɛ nii tuha 

nuha dusi bau a kpu. 

4Saha naa ba dɔma ta wa kpaksi ba a kaali pulim digi ti di ba la ya yosa chen, mu zi 

wa nyɛ ba kpu ba magau, domi mu vɔu mu bambiu di mu ta ba yɔri.” 

5Ya Kunyan Koosa naa zenee a kpak kpok a kaali kina maga chen wa kpa nin gbaŋsi 

tɛɛnɛ nɔ o yaa zigsiu. Pulim nɔ maga nibinsa banawara wa ŋɔ di ba si chiŋi, ba yaa 

chesiu a chi chenani Naal mɔɔg ti yaa si kaa laa tu tɛɛnɛ chen. Saha ti nibinsa maga 

tusa zi yaa chɔku baa fɔuli kaa ki wi. 

6O chi ya Kunyan Koosa sa o koor damnɛ ali o tɔha ni. O ka dau dama ti zachik ti 

tɛɛnɛ nɔ nɛɛ. Waa yaa lagmi teku nii ti ta dɔŋ ni a zi kani buudaha ti ni, kaa buti a ta 

tɛɛnɛ nɔ ni. O biksi tɛɛnɛ nɔ di o sɔn ya ya Kunyan Koosa. 

7Nanɛ o fun ŋɔ Israɛl tima taa ni, "Mu bambi lisi Sudan pulim tima wɛ kinkannɛ a chi 

chenani muu lisi ma wɛ chen. Min funɛ vɛɛn yisi Filistia tima ali pulim naa baa yir 

Krit chen ni a vɛɛn yisi Siriya tima ali Kɛɛ pulim ni a chi chenani mu fun yisi ma ali 

Ijipt pulim ni chen. 

8Min naa ya ma Kunyan Koosa naa zenee a kpak kpok a kaali kina maga chen, ha 

vɛɛnaa il Israɛl pulim tima naa laa tum tum tagna chennu. Ba tum tagni taa daha, mu 

zi nyɛ ba dɔma nyaŋi bau a chɛɛki ba pulim ti ali tɛɛnɛ nɔ ni, amaa mu waa zi nyɛ ba 

nyaŋi banawara ya Jekɔb niisisa taa chen maga. 

9"Mu zi wa nyɛ ma dɔma ta wa mu tutɔ kpoku, chen ni baa zi zigsi Israɛl pulim tima 

tau. Ba zi go pulim bɔnɛ nibinsi magau a chi chenani nihaan yaa cheesi sau o vilimi 

mantankeri tuha aa kaali chen. Saha ti ba zi wa luksi banawara nyɛni ta yɔri chennu a 

ta. 

10Banawara maga laa tum tum tagna kaa yaa kani aa sɛm di Koosa waa zi ya ba wu 

tagin chen maga, ba dɔma ta kaa wa ŋmɛnsi bau a kpu wa takoobi ni ali laal bar chem 

ni.” 

11Ya Kunyan Koosa funɛ bu ŋɔ Israɛl tima taa ni nanɛ, "Wuzu digi wau, mu wa nyɛ 

kankoor Devid dama ti vɛɛn bu wa chiŋi o bɔɔ ni. Mu zi wa nyɛ ba sa o bar borike ta 

magau kaa vɛɛn nyɛ damsa anawara chɛɛkɛ chen maga bur wa chiŋi a bɔɔsa ni. Baa zi 

wa sa unnu a chi chenani ba fun piin sa un o du chen.” 

12O funɛ vɛɛn ŋɔ bau di saha ti Israɛl tima ta zii zi wa na kpoku a la chem Idɔm pulim 

tima awa pulima bɔnɛ anawara funɛ ya mu kina chen nibinsau a nyaŋi. 

13Ya Kunyan Koosa funɛ bu ŋɔ bau, "Saha digi wau, nara zi yaa wa du niŋmɛna a si 

lalaka a bu la gaasi a kumi saha ni. Ma bugila anawara laa nɔn nɔna zi wa iiu. Ma di a 

bur wa pu saha. Daporsa gbaan zi wa iiu a tɔ bɛ nyuha. 

14Saha ti mu zi wa kpa mu walɛ tau a bur la ba pulim, chen ni ba zi sa ba tɔsa anawara 

chɛɛkɛ chennu. Ba zi wa par ŋma wisa a du bugila anawara laa nɔn nɔna chennu aa 

nɔn nɔna baa di. 

15Mu zi wa nyɛ mu walɛ ta chel kani mun niu a ta buu la bar digi a chi chenani bugil 

yaa chiŋi a ta luta o munchiik kpok o vɛɛ kpiti chen." 

OBƐDAYA S 

OBƐDAYA 1 

1Ju tim taa funɛ sɛmu, di ya Kunyan Koosa tum narrɛ o wa sɛm ba di ba saksi a la 

chem Idɔm pulim tima wa laal. 

2Ya Kunyan Koosa funɛ ŋɔ Idɔm timau di o zi nyɛ ba gbarigiu ka nara maga kpok 

kaali ba, 

3domi ba nyu kpok ti ta ba yɔriu daha ba yaa chɔ a laa zu gbɛntɛl bɔɔsa a sogli kaa laa 

sɛm di nandigi waa ki bu nyaŋi ba. 

4Hali ba nyɛn buudaha ni a za aa kaali a chi tiisi, o kaa zi vɛɛn nyɛ ba tu tɛɛnɛu. 

5Saha naa ŋmɛɛrsa wa wa ba wati, baa zi pa kinawara baa daŋniu. Ba ki parɛ zi vɛɛn 

wa biu, nara wa kum ba tutɔ kaa ka tama a nyɛ ba. 

6Ba zi vɛɛn wa pa ma nin kina magau. 

7Ba dɔm ta mur bau a duŋni ba ali ba pulim ti ni. Bɔnɛ zi wa nyaŋi bau a pa ba diwe 

aa di. Banawara lagmi ba ni aa di chen zi wa vɔu ba wu tagin yaaliu. Baa zi waa sɛmu 

di ba nɛha ti ba funɛ dɛɛsi chen wa kpak ba nyɔɔra. 

8A wuzu ti, o zi wa lɛrigi Idɔm tima diŋsau kaa ta ba nawara laa dɛɛsi nɛha chen yɔri, 

kaa vɛɛn fuksi ba nɛha ti maga. 

9Teman tima banawara laa yo yoosi chen zi wa na hansur wɛu, ka ba kpu Idɔm tima 

lanjimasa. 

10Baa laa ŋmɛ kaa laa kpu ba niinbisa banawara ya Jekɔb niisisa chen daha, o zi ta ba 

yɔriu kaa nyɛ ba bu vɛ kpak jirima hali saha naa vɛ kpak bɔ. 

11A wuzu ti baa zi wa chiŋi ki nyiniu ka ba dɔm ta wa zu ba pulim ti a chuŋi kinawara 

maga nyɛn Jerusalɛm ni chen a bɔni ba titi. 

12Saha ti o wa werwa ba dɔm ta wa chiŋi aa mɔm ba niinbisa banawara nyɛn muksi ni 

chen. 

13Ba zi wa zu ba tɔha tiu a fuksi ba nin kina kaa kani ki mɔm chenani baa namsi chen. 

14Ba zi wa chiŋi nyinbaanasi niu aa pɔ di ba kpaksi banawara laa daŋni ba chɔ sogli 

chen, koo a kpa ba a nyɛ ba dɔm ni baa muksi. 

15Ya Kunyan Koosa funɛ ŋɔ di saha wau o zi wa di pulimsi maga nibinsa wa sɛriya 

kaa fun vɛɛn ŋɔ di chenani Idɔm tima tum, o kaa wa bɔ ba chen chimu, 

16domi walɛ Ju tim taa namsu kinkan ali o tɔha naa nyɛn kunkule nyuha ti ni chen. 

Chendaha o ka kaa lɛrigi pulim bɔnɛ nawara go un chen nibinsa diŋsau, chen ni ba 

maga zi wa chɔ a nyuksiu. 

17Amaa banawara nyɛn Jerusalɛm ni chen bɔnɛ zi wa chɔ fosiu, kaa ka tɔha ti o burigi 

o kin. Saha ti, banawara ya Jekɔb walɛ chen zi wa dɔ doon pulim tiu. Ya Kunyan 

Koosa funɛ vɛɛn ŋɔu di, 

18"Jekɔb awa Josɛf walɛ zi wa ya ba nibin kpokau a suŋi ba ba chɛɛki Esau walɛ ta 

pulim maga a chi chenani din yaa di kɔha chen. Ba nandigi waa zi wa fosi ali ba nisa 

ni.” 

19Juda tim bɔnɛ zi wa dɔ Idɔm pulimu ka bɔnɛ wa chem Filistia tima a nyaŋi. Israɛl 

tima zi wa dɔ tɔsi nawara ba funɛ yir Ifrɛɛm awa Samaria chenu. Bɛnjaman wa o walɛ 

kaa zi wa dɔ Giliad pulimu. 

20Lanjimasa nawara li Israɛl pulim nyuha a la nyɛn pulim digi ni chen zi wa chem 

Fonisia awa Zarɛfat pulimsau. Banawara li Jerusalɛm a la nyɛn Saadis ni chen zi wa 

siu a wa chem Juda tɔsa maga a nyaŋi. 

21Jerusalɛm nibin kpok ta zi wa chem Idɔm pulimu kaa dɔ dooni. Saha ti ya Kunyan 

Koosa ka kaa wa ya ba koora. 

JONA 

JONA 1 

1Ya Kunyan Koosa sɛmsɛm naa o fun kpa nyɛ Amitai be naa funɛ ya Koosa witiina 

baa yir Jona chen nɛɛnɛ. 

2O funɛ ŋɔ un nanɛ, "Kila tɔha naa baa yir Ninive chen a la sɛm o nibinsa taa ni di mu 

ŋɔ di ba gil ba tum tagna anawara baa tum chen kaa tiŋ mu biksisi ta.” 

3Saha naa Jona fun nu chen a peti, o funɛ tau kpa o seewa a chem bar digi aa la kaa vɛ 

ya Kunyan Koosa tumi ti. O funɛ val chene a la tel tɔha naa baa yir Jɔpa chen, a fun 

na ariŋ zen dooni ka oo la Speen o fun zu, a fun bɔ malɛ a nyɛ ba kaa zu a kaali 

Taasus di o chɔ kaa ka ya Kunyan Koosa. 

4Doonee ya Kunyan Koosa fun tum pe zenzen a du teku nii ti ni. Peha ti fun si a mou 

ariŋ ti o daŋni o chɔk. 

5Hansura fun kpak ba naa nyɛn doon chen kinkan. Ba fun huusi aa yir ba koosisa. Ba 

funɛ luksi buni tau a yo du nii ti ni, chen ni ariŋ ti zi fuŋsiu, amaa Jona funɛ tu chɔ 

ariŋ ti munne aa chɔ do. 

6Doonee ariŋ ti nihɛɛ fun la laasi un a pɛɛsi un, "Yɛrɛ i chɔ aa chɔ do? Si kani a sumi i 

Koosi ti di o wa suŋi ya, o waa gali o wa ɔm ya siki a suŋi ya kaa fosi ya ali ya 

wumukse naa ni. 

7Ma nyɛ ya yo walɛ a yisi naa dɔ nan galimsi nɔ." Baa funɛ yo walɛ ta a wa peti, ba 

funɛ a yisi Jonarɛ. 

8Doonee ba fun pɛɛsi un, "Yɛrɛ i ya a kpa ya a du wumukse naa ni nan? Leene i li a 

wa bar nɔ koo pulim leemwa i li? Zɔɔnɔ baŋa ya hin, sɛmsɛm baŋnɛ ii sɛm?” 

9Saha tirɛ Jona fun ŋɔ ba, "Mu ya Ju narrɛ aa jɛɛmi ya Kunyan Koosa naa naami 

buudaha awa tɛɛnɛ chen. Waa vɛɛn naami tɛɛnɛ huli awa teku nii ti maga.” 

10O fun chaasi a biksi ba di o daŋni o chɔ a fosiu ali ya Kunyan Koosa nin ni. Chen 

fun nyɛ hansur tagin kpak ba, ba fun a pɛɛsi un di, "Baŋnɛ o ya?” 

11Peha ti ha funɛ vɛɛn kur kpoku kinkan hali banawara nyɛn ariŋ ti ni chen fun wa 

pɛɛsi un, "Yɛrɛ ya kaa ya hin ka peha ti gil mowi?” 

12Jona fun jɛrigi a ŋɔ ba, "Ma yisi min a yo du nii ti ni, chen ni peha ti zi chiŋi bar 

bɛgimu a gil mowi, domi mu zimu di min tum a puti Koosa a kpa nan wumukse naa a 

wa du ma ni chen.” 

13Nara ta funɛ haru di ba la ji jibaŋ, amaa ba waa fun koti, domi saha ti niiŋmɛn ti 

funɛ kpok kinkannɛ a nyaŋi ba. 

14Saha tirɛ ba fun huusi a yir Koosa a ŋɔ, "Ya Kunyana, yaa sumi hinnu di i ta ku baal 

naa lagmi ya ni nan daha a yisi ya miisisa. Ya maga zimu di wɛ anawara laa ya nan 

maga ya i yikore.” 

15Ba funɛ sumi wusisum ti a peti kaa zi fun yisi Jona ali ariŋ ti ni a yo a du nii ti ni. 

Saha tirɛ nii ti zi fun bur wa chɔ bar bɛgim. 

16Chen funɛ nyɛ hansur kpak banawara nyɛn ariŋ ti ni chenu, ba fun kɔɔri kɔɔra a nyɛ 

ya Kunyan Koosa ni kaa vɔu ba bambi ni di baa zii jɛɛmi unnu. 

17Ya Kunyan Koosa fun nyɛ nyine zenzen wa zer Jona a lil a li nii ti tuha. O fun nyɛn 

nyine ti tuha ni wuzu butora, nha awa dusum. 

JONA 2 

1Jona fun sumi ya Kunyan Koosa naa ya o Koosa chen, 

2a ŋɔ, "Mu Kunyan Koosa, saha naa mu wa nyɛn wumukse ni kaa sumi hin, i yaa nu 

mu sumi tiu. Hali mu nyɛn doonani chi lɛl dama kaa sumi hin i yaa nu mu wusisumau. 

3Hin kpa min a yo a du nii bar luŋi ni hali nii ti di min a nyɛ niiŋmɛn tagna maga val 

mu daha. 

4Chendaha mu funɛ lisiu di i duŋni minu ali i suwachak ni, chen ni mu waa zi bu na 

nyinbaan a na i bar jɛɛmi dama naa du kasi chen. 

5Nii ti funɛ lim mu bara magwa a fun nyɔɔsi min a nyɛ kɔsa mil mu nyuha maga. 

6Mu funɛ la tel nii ti bar luŋluŋiu a chi mu li bi ziŋziŋi nyuha a la tel o munchiika 

doonani mu ki bu vɛ nyaŋi a zini jibaŋ, amaa mu Kunyan Koosa, hin funɛ bu nyɛ min 

miisa a nyɛ mu zini jibaŋ. 

7"Saha naa mu nyɛni yaa waa gbarigi, mu yaa sumi hinnu i li i bar jɛɛmi naa du kasi 

chen a wa suŋi min. 

8Banawara laa jɛɛmi koosisa anawara vɛ kpak ba nyɔɔr chen chɔk ba jirimarɛ ali i 

suwachak ni. 

9Mu Kunyan Koosa, mu zimu di hin fosi nibine aa li o tum tagna awa o wumukse ni. 

Adaha muu zii lɔ tusɔɔn boolau aa pɛki i sɔn ti kaa ki nyɛ hin i papasa a chi chenani 

mu piin vɔu mu bambi ni chen saha maga.” 

10Doonee ya Kunyan Koosa fun tum o yiko tuma a fun nyɛ nyine ti fun zini jibaŋ a 

fun muti Jona a dau dooni. 

JONA 3 

1Saha tirɛ ya Kunyan Koosa fun bu sɛm sɛma ali Jona wati bulɛ tiina, 

2a fun ŋɔ, "Kila Ninive naa ya tɔ zen chen a la sɛm ba laaboor naa mu piin kpa nyɛ hin 

chen.” 

3Saha tirɛ Jona zi fun nu o tumi ti a fun kaali. Ninive ti funɛ zen kinkannɛ. Hali nar 

kpa wuzu butora o waa ki val a go un. 

4Jona fun piili wuzu birigi maga aa val tɔha ti pallɛ nyuuni ni kaa laa mɔɔli di wuzu 

fumnaasi gantɛl ni, "Ya Kunyan Koosa zi wa chɛɛki Ninive magau.” 



1327 

 

© 1999,  Wycliffe Bible Translators, Inc. 
 

 
 

 

5Tɔha ti tima funɛ nu sɛmsɛm ti, ba funɛ gil ba tum tagni tau kaa sɛm dɔŋ ni di ba vɔti 

nɔɔna a sumi Koosa. Chendaha ba nihɛɛta awa ba bichɛsi maga funɛ laari ba tuchɔk ki 

laarɛu a biksi di ba gil ba tum tagnau. 

6Saha naa Ninive tima koor ti fun nu Jona laaboor ti, o funɛ si o kankoor koor ti niu a 

ur o kilaarɛ a dau kaa zer o tuchɔk kilaarɛ a laari a fun kani tɔɔ daha a biksi di o tuha 

chɔku. 

7O funɛ nyɛ ba mou dawuro a mɔɔli a nyɛ Ninive tima taa ni a ŋɔ, "Ma mɔɔli a sɛm di 

laaboor nɔ li koora awa o nihɛɛti watɛɛ. Piili zinan kila, ma ta nyɛ tɔha nɔ nibinsi 

maga awa sela magkpaa wa diili ba ka ta wa nyɔɔli. 

8Ma magkpaa laari ma tuchɔk kilaarɛ a gil ma tum tagni ta kaa ki sumi Koosa, 

9chen ni o zi nu ya wusisumau a chɛrigi o paan ti kaa ta bu kpu ya.” 

10Koosa funɛ na chenani tɔha ti tima gil ba tum tagni ta a ta chen, o funɛ chɛrigi o 

bambiu a bu vɛ namsi ba a chi chenani o fun vɔu chen. 

JONA 4 

1Paan funɛ kpak Jona kinkan chen daha, o tuha waa fun sɔɔni. 

2Chendaha o funɛ sumi Koosau a ŋɔ, "Mu Kunyan Koosa, saha naa mu fun piin kaa li 

dama ni, mu funɛ piin sɛmu di nanɛ i kaa ya min. Chendaha mu fun chɔ a kaali Speen 

chen. Mu funɛ zimu di i ya Koosa naa laa ɔm nara wa sikire, kaa vɛɛn kpak kanyita ali 

i wɛ maga ni. I vɔu di i ya nar wa wi, i yaa bu ɔm tiin wa sikiu a chɛrigi i bambi. 

3Mu Kunyan Koosa, muu sumi hinnu di i yisi mu miisa, domi lalaknɔ mu siu bɔ mu 

nyɛniu.” 

4Doonee Koosa fun jɛrigi a ŋɔ, "I wa kpak nyinbaan wa i na paan.” 

5Saha tirɛ Jona fun li tɔha ti cheŋcheŋa ali kani nha bar yɛli ni aa nyini di o nee yɛrɛ 

ya Kunyan Koosa kaa ya Ninive. 

6O fun nyɛ bugil nyu a tasi kpachaka a fun kpak barsɔn Jona kani o mun ni. Chen fun 

sɔɔni Jona tuha kinkan, 

7amaa chɔɔsa funɛ wa pusi finini Koosa fun nyɛ taam wa dum bugil ti luru o siu. 

8Saha naa nha fun wa yɛli, Koosa funɛ nyɛ nha pe numnɛ li nha bar yɛli a wa yag Jona 

hali o funɛ daŋni o chel tɛɛnɛ, domi nha ti funɛ kuraa yag o nyuharɛ kinkan. O fun aa 

daŋni di o fa tau siu a fun ŋɔ, "Lalaknɔ mu siu bɔ mu nyɛniu.” 

9Amaa Koosa funɛ ŋɔ unnu, "Ta nyɛ i paan ki siili aku bugil ti siu chen daha." Jona 

fun jɛrigi a ŋɔ un, "Mu kpak nyinbaanu wa mu paan si. Hali mu paan ti siu muu daŋni 

siwi” 

10Doonee ya Kunyan Koosa fun ŋɔ un, "Min funɛ nyɛ bugil ti nyu dusum bɛgim kaa 

vɛɛn nyɛ o siu dusum bɛgim. O wa ya di hin funɛ nyini un hali o wa burigi bugil ka 

baŋaa nyɛ bugil ti siwi ti muksi hin? 

11Muu daŋni i zimu di mu zimu di bichɛsa kaali nara tusuk kɔwa difumlɛu a vɛ zim ba 

nindil awa ba ningal. Chendaha mu zi ɔm tɔha ti tima wa sikiu kaa suŋi ba ali ba 

wumukse taa ni." 

MAIKA 

MAIKA 1 

1Saha naa koorsa banawara ba funɛ yir Jotam, Ahas awa Hɛzikaya chen fun di a dɔ 

Juda pulim chen, ya Kunyan Koosa funɛ kpa o laaboor a nyɛ o witiin Maika naa funɛ 

li Mɔrɛsɛf ni chenu. O funɛ chaasi Jerusalɛm awa Samaria pulim wɛɛ wa a biksi un di 

o la sɛm ba. 

2Ba nibinsa banawara nyɛn tɛɛnɛ ni, ba cheŋi diŋsa aa nu, di ya Kunyan Koosa naa 

zene a kpak kpok a kaali kina maga chen, zi wa kani o bar jɛɛmi dɛ naa du kasi ali o 

tɔha ni chenu kaa sɛm sɛma a lɔ ba. 

3O zi vɛɛn wa si o tɔha naa du kasi chen niu a tu wa a waa val bɛ nyuuni ni. 

4Saha tirɛ bɛ ta zi waa burigi aa chesi a chi chenani ba yaa kpa darma a du din ni o 

ŋmɛɛri a chɔksi aa chesi chen. Aa zi vɛɛn wa burigiu aa chesi nɛŋbɔɔsi ni a chi 

chenani nii yaa li kunkule nyuha aa tu tɛɛnɛ chen. 

5Chen maga zi wa yau aku Ju tima ta vɛ Koosa nɔ kaa laa tum tum tagna chen daha. 

Samaria naa ya Ju tima tɔ zen chen tim ta vɛ o nɔu ka Jerusalɛm tima ka vɛ kaa laa 

jɛɛmi vursa ali Juda pulim ni. 

6Chendaha ya Kunyan Koosa vɔwu di o zi nyɛ Samaria pulim burigi nyaabaanu ba 

kpa bugila aa du dooni. O zi pa kinawara ba kpa aa sa ba nyinbaanasa awa ba 

kodorkosi chenu a yo a ta nyaabaan ni kaa chɛɛki tɔha ti maga. 

7O zi vɛɛn mosi vuga anawara zene ba wati chenu a chɛɛki kaa nyɛ din di nihaana 

nawara ya vuga ta tima chen kina maga. Samaria tim ta funɛ dɛu vuga tau aku ba titi 

gbaari daha, amaa ba dɔma kaa wa duŋni bau kaa pa chen vug ta maga a kaali bar digi 

a laa jɛɛmi. 

8Koosa funɛ sɛm Maika wa chen sɛm sɛm ti a peti, o fun ŋɔ di o zi fɔuliu, aku 

chendaha a biksi nara chenani o tuha chɔk. O funɛ vɛɛn ŋɔu di o zi ur o ki laarɛu a ta, 

kaa ur o natausa a ta kaa ki val munkpal awa naasiita kaa ki wi taa kpok a chi 

chichɛha. 

9O kaa zi koti a suŋi bau a chi chenani chɔɔ yaa nyɛn nar ni ba tiibi un chen. Amaa 

chen namsi ti ka tamau wa o pu Juda pulim tima, domi a ka tamau wa ba chem o walɛ 

nawara nyɛn Jerusalɛm ni chen, kaa ta ba yɔri. 

10Ma ta wa ŋɔ ya dɔma nawara nyɛn Gaf ni chen wa chenani ba nyaŋi ya chen, ma ka 

ta nyɛ ba na ka maa wiili. Bɛtɔfra tima, ma chɔ tɛɛnɛ ni aa bilimsi aa biksi chenani ma 

tusa chɔk. 

11Safi tima, ma kpa ma hiisa awa munkpala aa la pulim digi a la nyɛn. Banawara nyɛn 

Zaanan ni chen waa zi wa li wa. Ma wa na ka Bɛfɛsɛl tima nyɛn fɔuli ni ma zim di ba 

wa kpak naa barsɔn baa zi zu. 

12Marɔf tima, kur sɔɔni bara wa aa pɔ di ya Kunyan Koosa wa fosi ba, domi o nyɛ 

sibirre chel Jerusalɛm tima ni. 

13Ma banawara nyɛn Lakis ni, ma kpa zaagni ta a la vɔti a torokosi ta ni. Ma buksi 

Israɛl tima tum tagni tau, chendaha ma nyɛ Jerusalɛm tima maga tum tum tagniwa. 

14Juda tima, lalaknɔ ma chausi tɔha naa baa yir Mɔrɛsɛf-Gaf chen tima. Israɛl tima 

koorsa ta waa zi bu na suŋi ali Akiziv tima wati. 

15Ya Kunyan Koosa zi wa kpa ma banawara ya Marɛsa tima chennu a du ma dɔma 

nisi ni ba nyaŋi ma kaa fuksi ma tɔha ti. Saha ti Israɛl tima suwachak tima ta zi wa 

chɔu a la sogli gbɛntɛl bɔ naa nyɛn doonani baa yir Adulam chen ni. 

16Juda tima, ma teŋsi ma nyuksa kaa nyɛn fɔuli ni aku ma bisa nawara maa daŋni chen 

daha. Ma nyɛ ma bara du zuutuu a chi zuugsa baa zi wa pa ma bisa tau a kaali pulim 

digi di ba la nyɛn. 

MAIKA 2 

1Tuchɔk nyɛn nibinsi banawara yaa chɔ ma ki chɔɔlɛ daha aa vɔu di ma tum wu tagna 

chen niu. Ma yaa chɔ a vɔu chenne, chɔɔsa piin waa pusi di ma nyɛn chen tum tagna 

taa tumi nɛɛ. 

2Maa daŋni tɛɛnɛ di ma par, ma yaa fuksiu ali tɛɛnɛ tima wati. Ma kaa daŋni damsa di 

ma nyɛn ma yaa vɛɛn fuksiu, hali nar kpak o kapata ma yaa fuksiu a dɔ. 

3Chendaha ya Kunyan Koosa ka ŋɔu di oo saksiu di o nyɛ sibir tagin tu ma maga ni 

ma luku chɔ fosi. Maa zi wa nyɛn wumukse niu kinkan a bu vɛ koti ki val ma 

nyukpok valɛ ta. 

4Saha ti wa tel, nibinsa zi kpa nyubɔm naa funɛ chel ma ni chennu aa biksi nara 

chenani nyubɔm du. Saha ti baa zi waa lɔ nan bool nɔu aa biksi chenani ba bu vɛɛ lil 

wu weri nantɔ, aku wɛ nawara ba piin na daha. Ya Kunyan Koosa ta ya yɔriu ka kpa 

ya tɛɛnɛ ti a nyɛ banawara nyaŋɛ ya chen ni. 

5Adaha saha wa tel di ba bɔni tɛɛnɛ ti a nyɛ Koosa nibinsi ta ni, ma waa zi bu na 

tɛɛnɛ. 

6Ma yaa yisi ma waazu sau aa ŋɔ di Koosa waa zi du ma hiisa, adaha nandigi ta yisɛ 

waazu ki nyɛ ma waa ni. 

7Ma yaa ŋɔu di ya Kunyan Koosa waa ŋɔ nɔ a nyɛ Israɛl tima ni, domi o kpak kanyita 

kinkannɛ. O yaa vɛɛn sɛm jirima niu aa nyɛ banawara laa tum o tutɔ chen ni, chendaha 

o waa zi tum chen tuma. 

8Ya Kunyan Koosa ka fun ŋɔ ba, "Ma chem mu walɛ tau wa laal ni a chi nara wa ba 

dɔma chem dɔŋa. Nibaala li laal ni aa wa kaa laa lisi di ba wa tel dama baa zi fosi ma 

niu, ka ma ha vɛɛn chiŋi nyinbaan ni a pɔ di ba waa kaali ma ŋmɛ ba taktasa ali ba 

gantɛla ni. 

9Ma duŋni ma walɛ ta nihaani tau ali damsa anawara baa daŋni kinkan ni kaa fuksi mu 

alibarka naa mu ya a du ba bisi ta ni chen hali saha naa vɛ kpak bɔ. 

10Ma si aa la. Bar digi wa bu to bar nɔ maa zi nyɛn a na fosi, domi ma tum tagni ta 

chɔ bar nɔ nan, o zi kaa burigi ta yɔri bar. 

11"Ma nan nibinsi naa laa daŋni o ŋɔ di o ya Koosa witiinne kaa gba aa suni wɛ kaa 

laa mur nara di Koosa ŋɔu di sin awa ki nyɔɔlɛ zi wa su bau aa pal a chi nii. 

12"Amaa muu zi wa lagmi ma Israɛl tima banawara ka chennu dɔŋ ni a chi chenani 

piisisa yaa lagmi dɔŋ ni aa la bol chen. Ma pulim ti zi wa suu wa nibinsa ni a chi 

chenani piisisa yaa la su kɔha aa se kɔsa chen.” 

13Koosa zi wa puk nyinbaan a nyɛ bau ba koti la pulim digi a la nyɛn. Ba zi wa puk 

tɔha ti bolzɔɔnɔsa tau kaa li di wudigi wa ya ba. Ya Kunyan Koosa naa ya ba koora 

chen titi zi wa tiŋ ba mun niu hali ba li tɔha ti ni. 

MAIKA 3 

1Ma nihɛɛta nawara dɔ Israɛl pulim chen, maa nu mu wati, o fa weru wa maa tum wu 

were, 

2amaa ma wa tau aa daŋni wu were bar nyɛni see wu tagna. Mu yaa yisi mu walɛ ta 

bar tɔnau kaa se ba bar ta. 

3Hali a chɛɛki ba hoka a chi namɛ naa ba yaa kpa du tempile ni a zɔŋ chen. 

4Saha digi wau ma zi wa wi aa yir ya Kunyan Koosa di o wa suŋi ma, amaa o waa zi 

wa nu ma wusisum ti, domi ma tum tum tagniwa. 

5Bɔnɛ ŋɔ di ba ya Koosa witiinsa wa kaa tiŋ aa mur mu walɛ ta di banawara laa bɔ ba, 

baa zi na tusɔɔnau, amaa banawara vɛɛ nyɛ ba bɔta, chen tima zi na laal ali ba bar kani 

niu. Nan nibinsi naa ni, ya Kunyana Koosa ŋɔ nanɛ, 

6"Ma wuzu kuraa gbɛru chen, nha zi tuu ka o biri a du ma ni. Chenani ma mur mu 

walɛ ta chen daha, ma waa zi bu na wɛ anawara li Koosa wati aa wa, chendaha ma 

waa ki bu zim kina kaa ya suwachak ni a la sɛm nara ni.” 

7Hiisa zi wa di banawara laa sɛm nara ni kina kaa wa ya suwachak ni chennu, domi ba 

sɛm ta wa kaa wa ya wuti. Saha ti, ba maga zi wa du baalimu, aku Koosa vɛ nu ba 

wusisumsi ta daha chen. 

8Amaa ya Kunyana Koosa kpa o siim tiu a su min kaa nyɛ min o kpok ti, a vɛɛn nyɛ 

min nɛha di muu tum wu were, awa bambi kpok naa mu zi kpak aa ŋɔ Israɛl tima wa 

chenani baa tum tum tagna chen. 

9Ma Israɛl tima nihɛɛta nawara ya nyuutima chen, maa nu mu wati. Ma vɛ wuti awa 

tum were nyinbaanu kaa tiŋ tum tagna nyinbaan. 

10Chenani maa ya chi ma kpa nara kpuuli awa wu tagna wa a dau Jerusalɛm naa ya 

Koosa tɔha chen zachik kaa zi sa aa zɔŋ. 

11Tɔha ti nihɛɛta daŋni narawa yaa ki kpak ba naagbota ka ba zi tum tum were aa nyɛ 

ba. Koosa dama kɔkɔɔrsa kaa daŋni nara ta ki bɔ ba ka ba zi chaasi chiksɛsi ta muna 

aa biksi ba. Koosa witiinsi ta gbaan yaa daŋni ba kpa wu sogle aa biksi narau ka kila 

malɛ. Ma maga yaa ya chennu kaa laa ŋɔ di ya Kunyana Koosa nyɛn ba wati, 

chendaha ba waa zi na dɛŋa wuzu digi maga. 

12Chendaha ya Kunyana Koosa zi wa chaasi Zayɔn a chi chenani din yaa di kɔha 

chen. Saha ti, Jerusalɛm zi wa burigi nyaabaan a chɔu ka Koosa bar jɛɛmi dama zi wa 

tɔ wa sɔta ni. 

MAIKA 4 

1Wuzu digi wau, bi naa nyuha ni Koosa bar jɛɛmi dama ti zɔŋ chen zi wa ziŋ a kaali 

bɛ awa kunkulsi maga. Saha ti, pulim bɔnɛ nibinsa zi wa chɔu aa wa dooni. 

2Baa zi waa sɛmu di ma nyɛ yaa la bi naa nyuha ni ya Kunyan Koosa bar jɛɛmi dama 

ti zɔŋ chen. Doonee Israɛl tima Koosa ti nyɛn. Ya la dooni o zi biksi ya chenani oo 

daŋni yaa tumu. Ya gbaan kaa zi tiŋ nyinbaan naa o biksi di ya tiŋ chennu. Ya Kunyan 

Koosa kuraa biksi narau ali Jerusalɛm ni. O yaa nyɛn Zayɔn bi ti nyuha nɛɛ kaa sɛm 

sɛma aa nyɛ o walɛ ni. 

3O zi wa gɔɔki pulim bɔnɛ nibinsau ali ba yoosi ni, kaa gɔɔki nibin kpok banawara 

duglɛ awa banawara bol ma ni chen. Baa zi wa mosi ba takoobisi tau a burigi para, 

kaa ka mosi ba laal ki cheme ta maga a burigi chisi wisa. Saha ti pulim bɔnɛ nibinsa 

waa zi bu wa la laal bar chemi. 

4Nara maga zi wa nyɛnu a kpak tusɔɔna aa la ba ŋmaana awa doonani ba du bugila 

nawara baa yir "fig" chen. Ya Kunyan Koosa naa kpak kpok awa yiko chen ŋɔu di 

hali nandigi waa zi wa du o dɔŋtiina wa hansura. 

5Bɔnɛ ka tiŋ vug wa, amaa ya waa kaa tiŋ ya Kunyan Koosarɛ. 

6Ya Kunyan Koosa funɛ ŋɔu, "Saha wau, muu zi wa lagmi banawara mu lɛrigi ba 

diŋsa ali laal ni a nyɛ ba kpaksi ba la pulim digi a la namsi chen. 

7O chi ba ya gbarigɛwa kaa laa ki bu vɛ koti val a tel ba damsa, amaa mu zi wa nyɛ 

banawara ka chen wa nyɛni faliu kaa nyɛ ba kpok. Mu zi wa kani Zayɔn niu a ya ba 

koora a dɔ ba hali saha naa vɛ kpak bɔ.” 

8Mu zi bu kpa Zayɔn bi ti a bu nyɛ mu walɛ Jerusalɛm tim ni. 

9Yɛrɛ ma Jerusalɛm tima wi? Ma wa kpak koora? Maa namsiu a chi chenani nihaan 

ya kaa lul chen? 

10Jerusalɛm tima, ma ha kur nyɛn fɔula awa namsi ni. Naa maksɛ ka si chɔ Babilɔn 

tima zi kpak unnu a tɔ dɛ. A gantɛl ni ka zi fosi ba. 

11Tum tagna go Zayɔn tima. Pulim bɔnɛ tima ŋɔ ba di ba waa zi kani a nyini ka ba di 

hiisa. 

12Ba wa zim di mu lagmi bau dooni. Mu nam bau a chi ba nam mɛ. 

13Zayɔn chi nuha naa nyindaasa ya lugi o naa hɔkla chi lugi sɛɛm chene. Mu zi nam 

Zayɔn nu a purisi kaa pa ba kina a ya mu kina. 

MAIKA 5 

1Jerusalɛm tima, ma lagmi ma ni kpoka ka lanjimasa go ya tɔha ti. 

2Ya Kunyan Koosa fun ŋɔ Bɛtlihɛm awa Ɛfrafa tima ni, "Ma baadi ma ya nara tamnɛ 

ali ma zɔɔnɔ ni ali Juda pulim ni, amaa ma tuha nɛ mu ka yisi naa ka dɔ ma. Ba 

nawara funɛ piin nyɛn dooni saha digi a li ba nawaalsa saha.” 

3Adaha Israɛl wa buto hali saha naa nara la duri nan wa lul ka o maanasi ta si wa 

gbaari un ni ali Israɛl ni. 

4Saha naa be ti wa si o zi wa dɔ o walɛ tau wa kpok naa ya Koosa naa zene a kpak 

kpok a kaali kina maga chen kpok ti ni. Saha ti o walɛ ta zi wa nyɛnu kaa bu vɛɛ ɔm 

kindɔŋ, domi tɛɛnɛ nɔ maga nibinsa zi wa zimu di o ya nibin zenne. 

5O kaa zi waa nyɛ ba tusɔɔnau. Saha naa Asiriya tima wa go ya pulim ti kaa wa koti a 

zu pulim ti, yaa zi wa yisi ya nibin kpoka banawara ya ya suwachak tima chenu ba 

chem ba. 

6Ba zi wa dɔ Asiriya tima tɛɛnɛ ti awa chise tiu awa Nimrɔd tɛɛnɛ, ka ba bur gantɛl 

awa ba chise ni. Waa la zi yisi ya ali Asiriya ni saha naa o wa zu tɛɛnɛ ti a val la zu 

mak bɔsi ta. 

7Israɛl tima banawara ka chen zi wa nyɛn pulim damata niu a chi mɛn fali naa yaa yɛli 

ali Koosa wati aa du ki duha ni chen. Baa zi wa dɛu suŋi aa la Koosa watiu kaa taa la 

nibine wati. 

8Baa zi wa pusiu a su pulim bɔnɛ a chi chenani lɔsa yaa kpak gbogimta o buuri aa dɛu 

diwe ali duu tuha awa kɔha ni chen. Saha naa o wa na piisisa o yaa kpaksi aau a kpu a 

puuni puuni a ta a vɛɛ lil nantɔ di aa zi fosiu, domi nandigi wato kaa laa zi fosi a. 

9Israɛl tima zi wa chem ba dɔmau a nyaŋi. 

10Ya Kunyan Koosa fun ŋɔ, "Saha ti, mu zi wa fuksi ma zaagni tau ali ma wati kaa 

chɔk a torokosi ta a ta. 

11Muu zi chɛɛki ma tɔ zene ta magau kaa zagsi ma dam kpoka anawara laa kok ma 

chen a dau tɛɛnɛ ni. 

12Mu zi wa chɔk kina anawara ma kpak aa tum lure tum chenu a ta ka ma nyɛn a bu 

vɛ kpak vutisa banawara laa ŋɔ ma suwachak wɛ chen. 

13Muu zi vɛɛn wa chɛɛki ma vursa anawara ma ma wa bunkola ni aa jɛɛmi chenu, 

chen ni ma waa zi bu na nyinbaan aa jɛɛmi kina anawara ma kpa ma nisa a ma chen. 

14Saha ti mu zi wa zaag vug nihaan naa ma ma a chiksi baa yir Asɛra chenu a dau 

tɛɛnɛ. 



1334 

 

© 1999,  Wycliffe Bible Translators, Inc. 
 

 
 

 

15Mu paan zi wa siiu kinkan mu kpa sibira a du pulim bɔnɛ nibinsa banawara vɛ mu 

nɔɔ chen maga ni." 

MAIKA 6 

1Ma cheŋi diŋsa aa nu chenani ya Kunyan Koosa sɛm nɛɛnɛ, o ŋɔ nanɛ, "Ma si chiŋi a 

kpa ma wumukse a biksi Koosa kaa nyɛ bɛ awa kunkulsa nu ma fɔula ti. 

2"O chi bɛ awa kunkulsa anawara ya tɛɛnɛ nɔ zachik naa vɛ kpak siili chen maga 

cheŋe diŋsau aa nu galimsa naa Koosa kpak aa nyɛ o walɛ Israɛl tima ni.” 

3Ya Kunyan Koosa ŋɔ nanɛ, "Mu walɛ, baŋnɛ mu ya ma? Ma biksi min chenani nyɛ 

mu wɛ ya kuusa a nyɛ ma chen. 

4Mu funɛ yisi mau ali Ijipt pulim ni a fosi ma ali yosi ni, kaa fun tum Mosis wa Aarɔn 

awa Miriam di ba wa te ma suwachak a kpa ma ali dooni. 

5Mu walɛ, maa lisi chenani Moab tim koora kankoor Balak fun vɔu di o ya ma awa 

chenani Balaam naa funɛ ya Bɛwɔ be chen fun jɛrigi a ŋɔ un. Ma vɛɛn ki lisi wɛ 

anawara maga funɛ ya ali doonani ma fun kani ali Akasia ni awa saha naa ma funɛ la 

Gilgal chen. Ma lisi nan wɛ naa maga maa zi zimu di mu funɛ ya chenu di mu fosi 

ma.” 

6Saha naa ya wa wa ya Kunyan Koosa naa ya buudaha awa tɛɛnɛ Koosa chen wati di 

ya jɛɛmi un, baŋaa werwa ya kpa a wa nyɛ un? O werwa ya wa kpa nuha be naa wer 

kinkan a wa kɔɔri kɔɔra a nyɛ unnu? 

7Koosa tuha zi sɔɔni wa ya piisisa tusugsa awa "ɔlif" nuu naa ii kinkan chen a wa nyɛ 

unnu? Ya kpa ya be hɛɛta a wa kɔɔri kɔɔra a nyɛ un, aku ya tum tagna daha. 

8Aayi, domi ya Kunyan Koosa biksi ya chenani werwa yaa yau. Chenani oo daŋni yaa 

ya nɛɛnɛ. Yaa tum chenani ya wuti, a chiŋi bar bɛgim ali ya daŋni ni kaa nyɛ ya wa 

Koosa ki tiŋ dɔŋa ali ya nyɛni ni. 

9O ya nɛhau wa nar ki ɔm Koosa. O funɛ yir tɔha ti timau a ŋɔ, "Ma banawara lagmɛ 

ali tɔha ti ni chen, maa nu bar nɔ. 

10Tum tagna nibinsi ta damsa ni, ba kpak nisi kinau, amaa ba wa tiŋ wuti nyinbaan a 

na a. Ba kaa yau nara kina, ba yaa kpa booto zene awa kurba zenewa aa maksi. 

11Mu waa zi gil banawara vɛɛ yau nara kina ali wuti nyinbaan ni chen tum tagna a pɛŋ 

ba. 

12Ma banawara ya kini tima, ma yaa muksi nyausau ka ma maga ya nusunsi tima. 

13Chendaha mu piin piiliu di mu ta ma yɔri aku ma tum tagna taa daha. 

14Maa zi yaa ki di diweu, amaa ma ka waa zii puŋ ka lɔsa vɛɛn kpak ma. Maa zi yaa 

kpa kinau a dau dɛɛna ni kaa wa daŋni a a ku, domi mu zi wa chɔk a magau a ta ali 

laal ni. 



1335 

 

© 1999,  Wycliffe Bible Translators, Inc. 
 

 
 

 

15Maa zi yaa du niŋmɛnau, amaa ma waa zi na a a kum. Maa zi yaa tuk nuu, ma ka 

waa zi na un a di. Maa zi vɛɛn fur sinpulimu, ma ka waa zi na un a nyɔ. 

16Nanɔ maga zi waa tumu aku maa tiŋ kankoor Ɔmri awa o be kankoor Ahab tum 

tagni ta chen daha." 

MAIKA 7 

1Mu wa buraa lil nantɔ, mu zi chi chenani lɔsa yaa kpak nar o nyɛn aa nyini bugili 

daha di o tɔti a nɔn a di kaa daŋni a kun chenne, domi ba tɔrkɛ ki sɛma magwa. 

2Nibin bɛgim wato pulim ti ni a ya wuti tiina kaa laa nu Koosa nɔ. Nara maga dɛu 

nyinbaanasiwa di ba yisi nara miisa. Ba maga ya gbau aa dɛu ba pulim ti tima di ba 

kpu. 

3Ba magkpaa peteu wa tum tagna tumi ni. Nihɛɛta awa sɛriya ni diile maga yaa tɛ ninu 

aa daŋni nara ki kpak ba naagbɔŋ sari ka ba zii suŋi ba. Banawara kpak yiko chen yaa 

biksi bau chenani baa daŋni, chendaha ba maga zi yaa lagmiu a kani aa magsi ba wu 

tagni taa tumi. 

4Hali banawara ya ba nibin birige a chaadi baa ŋɔ wutiu chen nyɛni tagnɛu a chi sɔta. 

Saha zi telu wa Koosa zi namsi ba kaa lɛrigi ba diŋsa, chendaha o piili aa tɛ ba nin ali 

ba kina ni ilɛ ta awa ba banawara ya ba witiinsa chen wa nin. Lalaknɔ ba maga wa bu 

zim chenani baa tum ba tuma. 

5Ma ta bu nyɛ ma see su ma zuudɔŋa koo ma chɛna, kaa vɛɛn doso chenani maa sɛm 

ma haanasa ni. 

6Lalaknɔ, nibabichɛsa zi yaa nyini ba nyamau ba ya womna. Nihabichɛsa kaa vɛ ba 

nima nɔɔna. Nihaana banawara haa vɛ lul vusi chen kpak ba baal nima baa yo dɔŋa. 

Nibine dɔma li o sambir sallɛ, 

7amaa mu zi kpak mu bara a kpoku aa il kaa ki pɔ ya Kunyan Koosa o wa fosi min. O 

kaa zi nu mu sumi tiu, domi waa ya mu Koosa. 

8Ya dɔma ta waa ki bu kani aa mɔm ya aku baŋ daha, ya nyɛni funɛ gbarigiu, amaa 

lalaknɔ ya ka bu siu. O chi ya ha nyɛn birsi nee lalaknɔ, amaa ya Kunyan Koosa zi 

kpa chaaniu a nyɛ ya. 

9Ya tum tum tagnau a puti un, adaha hali o na paan a du ya, o werwa ya kpak kanyitau 

kaa la o paan ti. Ya kote a la paan ti, bar la peti ni o zi la wutiu a nyɛ ya, kaa kpa 

chaani a du ya ni, aa fosi ya ki li ya wɛ maga ni. 

10Saha naa ya dɔma ta wa na chen, hiisa zi kpak bau. Ba waa ya ya dɔma banawara 

funɛ ya ya asaasi kaa laa pɛɛsi ya di, leene ya Kunyan Koosa naa ya ya Koosa chen 

nyɛn ka yaa namsi chen? Ya gbaan kaa zi wa kani ka ba dɔma wa chem ba a nyaŋi, a 

tuksi ba a dau nyinbaanasi ni ba chɔ nara nɔsi ki kaali a chi hɛɛra. 

11Jerusalɛm tima, saha wau maa zi bu wa kɔɔri a sa Koosa bar jɛɛmi dama ti. Saha ti 

wa tel ma pulim magbɔsi ta zi bu wa pɛŋiu a gbaari. 

12Ma walɛ ta zi wa li luksi magau a wa gbaari ma ni. Bɔnɛ zi wa li Asiriya pulim naa 

nyɛn nha bar yɛli ni chennu a wa, bɔnɛ li Ijipt pulim naa nyɛn pulim mun ni, ka bɔnɛ 

vɛɛn li pulim naa nyɛn Yufuretis mɔɔga ti ni chen a wa. Bɔnɛ zi wa li pulimsa 

anawara gbɛr tekusa awa pulimsa anawara gbɛr bɛ chennu a wa, 

13amaa tɛɛnɛ nɔɔ zi wa chɔ huliu aku tum tagna anawara nibinsa nyɛn un ni aa tum 

chen daha. 

14Mu Kunyan Koosa, muu sumi hinnu di ii nyini i walɛ ta a chi chenani piisi gbaŋna 

yaa kpak daŋkpala aa gbaŋ o piisisa chen. Hali ba nyɛn nyaabaan ti ni chen maga, 

tɛɛnɛ weri ka chɔ a go ba. Muu sumi hinnu di i nyɛ ba la nyɛn Basan awa Giliad 

tɛɛnɛsi taa ni aa par a chi chenani ba fun piin ya saha digi ti chen. 

15Mu Kunyan Koosa, muu sumi hinnu di i tum alaazibu tuma a nyɛ ya a chi chenani i 

fun piin tum a kpa ya ali Ijipt pulim ni chen, 

16chen ni hali pulim bɔnɛ nibinsi taa kpak kpok chenani, baa zi na chennu ba bara 

yɔri. Hansura zi wa kpak bau ba moori ba nɔɔna kaa fariki ba diŋsa a vɛɛ daŋni ba nu 

wudigi, 

17Baa zi wa li ba dɛɛna anawara ziŋɛɛ aa kok ba chen niu a tuu gbooni tɛɛnɛ ni a chi 

chenani dum yaa pal chen. Saha ti ba zii zi waa ɔm ya Kunyan Koosa naa ya ya Koosa 

chennu. 

18Mu Kunyana Koosa, mu zimu di Koosa digi wa bu to a pɛ hin ni, i funɛ gil i walɛ 

banawara ka chen tum tagnau a nyɛ ba. I na paan a du ya ni, i paan ti wara vusi, amaa 

i yaa kpak tusɔɔnau a chiŋi bar bɛgim aa biksi ya i daŋni. 

19Muu sumi hinnu di i vɛɛn ɔm ya siki kaa nɔsi ya tum tagni ta a dau tɛɛnɛ ni a chi 

chenani nara yaa nɔsi hɛɛra ni chen, kaa nyɛ ali i bambi ni a chi i kpa aa yo du teku nii 

ni. 

20Hin laa zi biksi i walɛ banawara ya Abraham awa Jekɔb niisisa chen chenani i tiŋ ba 

wa wuti ni kaa vɛɛn chiŋi bar bɛgim aa daŋni ba chen, domi i funɛ piin hɛɛsi chenne a 

nyɛ ya nawaalsi taa ni saha bar boli. 

NAHUM 

NAHUM 1 

1Ninive tima laaboor naa Koosa fun chaasi a biksi baal naa funɛ li Ɛlkɔs baa yir 

Nahum chen nɛɛnɛ. 

2Ya Kunyan Koosa wara la banawara vɛɛ daŋni o wɛ chen aa du o damsi ni. O yaa na 

paanu a du banawara vɛɛ tiŋ o nɔɔ, chen ni a ya ba wu tagna anawara baa ya un chen. 

3O wara na paan lalaka, amaa o kpak kpok awa yikou a koti aa lɛrigi banawara laa 

tum tum tagna chen diŋsa. Doonani o wa val la kaali, dopeha yaa kpiti ka dobaala su 

buudaha a chi chenani nyɛɛ yaa tɔ nyinbaan chen. 

4O wa lɛli nɔɔ a sɛm sɛma ali teku nii wati o yaa hɛɛsiu. Hali tɛɛnɛ naa chɔ Basan ni 

chen gbaan kɔsa yaa hulu ka Kamɛl bi ti burigi ki sɛɛm. Lɛbanɔn gbaan bugila 

kpachak maga yaa huliu. 

5Bɛɛ yaa wurimiu ka kunkulsi chɔksi aa chesi ali ya Kunyan Koosa suwachak ni. Saha 

naa o wa yisi o titi a li gbanpulim, tɛɛnɛ maga yaa zigsiu ka hansur tagin kpak nibinsa 

ba bara jigiri. 

6Saha naa o paan wa si nandigi waa ki chiŋi o suwachak ni, domi o paan ti yaa tagniu 

kinkan. O paan ti yaa tagniu a chi dinfil. Chendaha saha naa o wa na o paan ti a du 

tɛɛnɛ ni bunkola awa kparbunyaŋa yaa pursiu a chi hɛɛra. 

7Ya Kunyan Koosa ka vɛɛn ya Koosa werire, domi o yaa kok o walɛu aa li wumukse 

ni. Banawara kaa burigi a tiŋ o gantɛl o yaa zim ba wɛu aa suŋi ba. 

8O nyaŋɛ o dɔm tau a dau ba tɛɛnɛ ni a chi chenani nii yaa di nara chen. Banawara vɛ 

o nɔɔ chen maga zi wa kɔŋi ba miisisau. 

9Nar kanɛ aa vɔu di o ya ya Kunyan Koosa wa wu tagin a yaa nyaŋi tiinau, domi nar 

wara vɔu di o ya un bulɛ. 

10O zi wa nyɛ din di tiinau a chi chenani din yaa di sɔta a fu a maga chen. 

11Ninive tima, ma tuha nɛɛ nar li a kpak lisi tagna kinkan a yaa kani aa vɔu di o tum 

Koosa wa wutagin. 

12Nanɛ ya Kunyan fun ŋɔ o walɛ Israɛl tima taa ni. Hali Asiriya tima ta ii kinkan kaa 

kpak kpok chen maga yɔri, muu zi wa nyɛ ma chem ba laalu a nyaŋi. Mu walɛ ya ma, 

mu fun nyɛ maa namsi, amaa mu zi bu nyɛ maa kpoku. 

13Lalaknɔ mu zi nyɛ Asiriya tima kpok ti petiu ali ma wati. Ba waa zi bu nyaŋi ma aa 

vɔti ma wa ŋmɛnsi. 

14Chenani ya Kunyan Koosa chiksi Asiriya tima ta funɛ nɛɛnɛ. Ba waa zi bu wa kpak 

niisisa ba kpa ba sɔna aa la tɔsa. Mu zi wa chɛɛki ba vursi ta a tau kaa kpu ba maga a 

pa ba huk. 

15Maa na, narrɛ ba tum o li bɛ bar nyɛnɛ ta aa wa chen di o kpa laaboor weri a wa nyɛ 

ma. O nyɛn nyinbaan nɛɛ aa wa di o wa ŋɔ ma chenani ma kaa di nyusum. Juda tima, 

ma kpak ma tusɔɔn lagmisa kaa ki nyɛ Koosa wa kinkina ma vɔu ali ma bambisi ni 

chen maga. Nibinsi nawara laa tum tum tagna chen waa zi bu koti a chem ma a dɔ ma 

tɛɛnɛ, domi mu chem bau a nyaŋi. 

NAHUM 2 

1Ninive tima, ma saksi a pɔ laal chemi, a pɔ ma nyinbaanasa awa ma dam kpok ta 

maga. Ma saksi ma titi a pɔ, domi laallɛ ba vɔu aa wa di ba wa chem ma. 

2Ya Kunyan Koosa vɔwu di o vɛɛn nyɛ Israɛl tima ta a wa kpok ba vɛɛn bur la chiŋi 

ba bar chiŋi ni a nyaŋi ba dɔma nawara laa muksi ba chen maga. 

3Ma dɔma ta lanjimasi laari gbagnu sɛɛma wa a saksi pɔ di ba wa chem ma. Ba 

zaagna awa a torokosi ta maga yaa nyiksi diniwa. 

4Pallɛ nyuuna maga suu wa zaagna torokosi ni a saksi di a wa chem laal. Hali dusum a 

maga seeta yaa suksi dinau aa nyiksi a chi nar suk laati. 

5Ba yaa tum ba nihɛɛtau baa la kaa laa gbigsi kina ali nyinbaan ni. Ba nicheme ta yaa 

chɔu awa pɔ ba zagbɛrkpursa a kpa ba laal gbagnusi a laari ba titi kaa pɔ nyinbaan. 

6Saha ti niita maga yaa nyɛ ba nyinbaanu ka hansur kpak ba koor damsa maga ba bara 

jigiri. 

7Ba yaa wa kpak koor be nihaan naa ya ba nihaana koor chenu a kaali pulim digi o la 

tum aa nyɛ ba ka o tumtumsa wi a chi chenani kosa yaa wi chen. 

8Ninive zi wa hulu a chi chenani pol yaa hɛɛsi a hul chen. Nara zi waa wiu baa gɔɔki 

ba di ba gil, amaa ba ka waa zi wa gil. 

9Baa zi waa ŋɔ ni cheme taa niu di ba haasi tɔha ti kina maga, hali wa salma awa 

anzunfa ti maga, domi tɔha ti kpak nisi ki damatau. 

10Saha ti ba zi wa chem tɔha ti tima magau a nyaŋi ka chɛɛki o maga o chɔ huli. 

Hansura zi wa kpak ba bambisau a nyɛ ba nagbota ki jigiri ka ba see maga sɛɛri. 

11Tɔha naa nibinsa funɛ kpak kpok a chi gbogimtisa, kaa burigi dooni gbogimtisi funɛ 

di a diwe chen. Chen tɔha ti nibinsa wa bu kpak kpok. 

12Gbogimta yaa kpaksi namsau a se kaa kpa bar digi a dau o dɔŋtiina, chendaha o dɛ 

maga yaa ya namsiwa. 

13Ya Kunyan Koosa naa kpak kpok awa yiko a kaali kina maga chen ŋɔu di waa ya 

Ninive tima dɔm ti, adaha o kaa suk dinnu a du ba zaagna awa a torokosi ta ba kpak 

aa chem laal chen ni. O ka kaa kpu o lanjimasi taa magau ali laal ni kaa fuksi ba kina 

anawara maga ba fun fuksi ali nara wati chen. Saha ti nara waa zi bu waa nu ba sɔn. 

NAHUM 3 

1Tuchɔk nyɛn tɔha naa nibinsa laa suni wɛ kaa laa yisi nara miisisa chen niu. Nara zi 

wa chem bau a nyaŋi kaa fuksi ba nisi kina taa maga. 

2Ma cheŋi diŋsa aa nu zaagna awa a torokosa anawara ba kaa kpa wa chem ma laal ti 

chen chɛɛma awa chenani ba kaa waa chaŋ ma vurma oo ku. 

3Zaagna ni zinɛ ta bambisa zi waa siu kinkan baa burigi takoobisa a nɔɔni ki nyiksi a 

chi din ka hɛma ki yo. Nibinsa zi wa sitiu a chɔ pallɛ nyuuni ni ba pa ba a lagmi dau 

nara val ki kaali kaa ki gbigsi a. 

4Koosa zi lɛrigi Ninive tima diŋsau, domi ba chem pulimsau a nyaŋi kaa kpaksi ba a 

nyɛ ba tum yosi tuma aa nyɛ ba. 

5Ya Kunyan Koosa naa zene a kpak kpok awa yiko a kaali kina maga chen ŋɔ nanɛ, 

"Ninive tima, mu zi lɛrigi ma diŋsau a nyɛ ma magkpaa ur kaa ki val munkpal, chen ni 

pulim bɔnɛ nibinsi ta zi na hiisi kinkina ma diu. 

6Mu zi namsi mau kaa nyɛ ma burigi nibin doŋa, chen ni nara zi nyɛsi mau kinkan a 

vɛɛ daŋni ma bar nyɛnɛ. 

7Saha naa nara yaa wa na Ninive, baa zi yaa ki bur gantɛlu kaa ki pɛɛsi nee, yɛrɛ tɔha 

ti chɛɛki o maga a chɔ huli chen? Hali nandigi wara ɔm o nibinsi ta wa siki aa sɔɔni ba 

bambe.” 

8Ninive tima, ma kpak nyuha a kaali Ijipt tima tɔ zen naa baa yir Tiib chenu? Chen 

tɔha ti mɔɔga zen naa baa yir Naal chen laa kok o gbaanko a chi chenani ba yaa sa 

zagbɛkpure a kok dama chen. 

9Tɔha ti tima funɛ kpak kpoku a dɔ Sudan awa Ijipt tima. Ba funɛ kpak kpoku a dɔ 

pulimsi kinkan see Libia pulim funɛ nyɛn o duŋduŋ. 

10Chen maga yɔri, ba funɛ wa kpaksi Tiib timau a kaali pulim digi ba la nyɛn doon a 

tum aa nyɛ ba. Nara yaa fun tuksi ba bisa chene aa kpu ali pallɛ nyuuni ni kaa ka vɔti 

ba nihɛɛti ta a dau a purigi ba a bɔni dɔŋa. 

11Ninive tima, ma gbaan nyɛni zi wa chi chenani nara yaa nyɔ sin a dɛɛsi aa ya chenu. 

Maa zi waa haru di ma chɔ a fosi ma dɔm nisi ni. 

12Ma dam kpoka ta maga zi wa chi chenani sɔsɔha yaa sɛɛri i zagsi o chesi tɛɛnɛ ni 

chene. 

13Ma lanjimasi ta waa zi wa kpak kpok a chi nihaana. Ma ka waa zi wa kpak naa laa 

zi kok ma ali ma dɔma ta nisi ni. Din zi wa di daasa anawara ma kpa a tɔ ma 

bolzɔɔnɔsi chenu. 

14Hali ma saksɛ a dɔ niita a pɔ ma laal ti kaa bu kɔɔ saksi ma dam kpok anawara laa 

kok ma chen a kpok kinkan. Ma nɔsi tɛ a buti birchisisa a saksi pɔ damsi ta saali. 

15Hali maa daŋni ma ya chenani a kok ma titi. Baa zi wa nyaŋi mau ali laal ti ni kaa 

suk din du ma ni ma maga siti. Baa zi wa kpu ma maga duhau a chi chenani hɔɔn yaa 

wa di ki parɛ a kpu a duha chen. 

16Ma funɛ kpak yau bisau kinkan a chi chenani wullɛ in kinkan ali buudaha ni chen, 

amaa lalaknɔ ba wa bu to ma ni a chi chenani hɔɔn yaa mil bugil a wa si za chen. 

17Ma nihɛɛti ta nyɛni chi chenani sɔnsɔn wuzu hɔɔn yaa lagmi a la mil zagbɛrsi chene. 

A yaa wa si zau a kaali bar digi ka nandigi vɛ zim doonani a kaali. 

18Asiriya tima gɔmna nyuhu tiina, i pulim nyuu tima awa nibinsa banawara laa ŋɔ 

wuti chen situ kaa laa zi bu vɛ si ba siu ni. I walɛ ta pusi dɔŋ niu a su bɛ bar nyɛnɛ aa 

kaali a vɛ kpak naa laa zi kpa ba a wa dama. 

19Lalaknɔ luri wato bar digi kaa laa zi tiibi chɔɔra anawara nyɛn ma bara ni chen, 

domi naa maga wa nu chenani ma dɔma ta nyaŋi ma chen, ba tusa yaa sɔɔni baa 

mɔmsi. Ba yaa pɛɛsi dɔŋau di, "Amɛ nara nyaŋɛ a fosi o titi ali ma namsi nɔ niu?" 

HABAKUK 

HABAKUK 1 

1Laaboora nɔ wa ya Kunyan Koosa fun kpa nyɛ o witiin Habakuk ni. 

2Ya Kunyana, bu ŋmɛniwa mu kaa yir hin i nu min wati, a yisi ya ali yosi naa ni? 

3Yɛrɛ i nyɛ min nyini a chi mu sii wa su hin? Yɛrɛ i la galimsa? Chɔki awa kpok go 

minnu ka yosa nyɛn bar maga ni. 

4Chiksɛ ta wa bu kpok, wuti gbaan wa buto. Banawara la tum tum tagna zi kpak wuti. 

Chendaha kanyita bɔɛ. 

5Doonee ya Kunyan Koosa fun ŋɔ nara taa ni, "Ma chiŋɛ aa nyini pulim bɔnɛ nibinsi 

naa tuma, o zi ya ma alaazibuu. Mu zi tum tum digiu saha naa ma nyɛn nan, chen ni 

maa zi nau ma sii vɛ suuli. 

6Babilɔn tima ya banawara laa ɔm nibinsa bar nyɛni, amaa lalaknɔ mu zi nyɛ ba 

kpoku ba chem a nyaŋi pulim damata a fuksi ba tɛɛnɛsa. 

7Ba yaa kpa nyukpoka awa hansur tagin wɛu aa du nara ni, chendaha ba titi nyɛni ya 

chiksirɛ a nyɛ ba. 

8"Ba zaagna ta num kinkannɛ a kaali wiibaaga, ka ba wɛ maga ya hansura a chi 

chenani lɔsa yaa kpak gbogimta o wɛ ya hansura chen. Ba yaa zini ba zaagni tau a li 

pulim digi aa wa, ka a kpok a chi chenani chilɛ yaa tu di o tu kpak zimi a kpok chen. 

9"Saha naa ba yaa piin laa tel laal bar chem ti di ba lanjimasi ta piin chemu a nyaŋi 

nara ka nara kinkan ɔm ba bar nyɛni. Banawara ba yaa chem a nyaŋi a kpaksi kaali ba 

pulim chen yaa iiu a chi mɔɔg hɛchɛ. 

10Ba yaa muksi koorsau kaa laa ya pulim nihɛɛta wa asaasi. Dam kpoka wato bar digi 

ni aa zi koti kok nibine ba vɛ koti a zu dooni. Ba yaa lagmi tɛɛnɛ nibinsi magwa a 

chem ba laal a nyaŋi kaa kpaksi ba a kaali ba pulim. 

11Ba yaa chaasi tɛɛnɛ nibinsi magau a chi chenani peha yaa mou a chaasi kɔsa maga 

ali tɛɛnɛ ni chen. Chen nibinsi ta kpa ba kpok tirɛ a burigi ba koosa.” 

12Mu Kunyan Koosa, mu zimu di piili ti ni hin piin ya mu Koosa naa du kasi a nyɛn a 

vɛ kpak peti. Hin laa kok min aa li mu wumukse ni saha maga. Hin yisɛ Babilɔn tima 

ta a nyɛ ba kpok di ba dɔ ya aa muksi yau, 

13amaa nara ta tuma tagnɛ kinkannɛ, i see ta ka du kasi kparu wa i kpa aa nyini tum 

tagna. I ka waa ki vɛɛn chiŋi aa nyini ka nara ki tum tum tagna. Adaha muu sumi 

hinnu di i kanɛ aa nyini baa zi chem banawara laa tum tum were a kaali ba chen 

magau a nyaŋi wa laal ni. 

14Nibinsa nyɛni zi chi chenani nyinsa yaa nyɛn nii ni chene, a waa yaa kpak naa dɔ a 

chendaha a yaa nyɛnu a gba aa la doonani aa daŋni. 

15Babilɔn tima ta yaa chem nara wa laal niu a nyaŋi ba a kpaksi ba a chi chenani ba 

yaa yo konkonte koo a yo chɛm a kpaksi nyinsa chen. Ba yaa ya chenu kaa laa chɛɛmi 

tusɔɔn chɛɛmsa, aku baa kpaksi nara ta chen daha. 

16Hali ba yaa kaniu a kɔɔri kɔɔrsa aa nyɛ ba chɛmni taa ni kaa laa jɛɛmi a, domi a yaa 

koti a tum chenani baa daŋniu aa nyɛ ba. 

17Amɛ nara ta kur kaa kpak kpok chene aa chem pulimsi maga wa laal ni ka siki ɔmi 

vɛɛ nyɛnii? 

HABAKUK 2 

1Mu zi chiŋiu aa nyini a nee fɔuli naa maga mu fɔuli nan, yɛrɛ mu Kunyan Koosa ti 

kaa jɛrigi min? 

2Doonee o fun ŋɔ, "Mu kaa chaasi wu bɔnɛwa a biksi hin, adaha sɔbi a a dau, chen ni i 

zi wa karimi aau a biksi nara. 

3Sɔbi a a dau, domi saha nɔ laata chen wii ti kaa tum, amaa saha ti wa bu bol. Chenani 

mu ka kaa biksi hin chen maga zi wa tumu. I zi wa lisi i bambi ni di i pɔ chen a kuu, 

amaa kur sɔɔni bara aa pɔ, domi see chen wii ti tum. 

4Laaboor naa mu kaa kpa nyɛ hin chen nɛɛnɛ. Banawara ya tum tagna nibinsi chen 

waa zi bu wa nyɛn a vusi, amaa banawara laa tum tum were ali Koosa suwachak ni 

chen waa zi wa nyɛnu, aku baa chiŋɛ wa wuti ni a nyɛ Koosa ni chen daha.” 

5Nisi ki damata mur narawa. Nar daŋni o duŋduŋ kin, o nyuha yaa kpok ka o kura tum 

kaa vɛɛ hiisi a chi chenani siu kuraa kpu kaa vɛɛ gili chen. Chendaha ba kura chem 

pulimsi kinkan saha maga chen. 

6Nibinsa banawara nara ta chem a nyaŋi chen zi yaa wa chiŋiu aa ya ba asaasi kaa ki 

ŋɔ. Ba yaa fun fuksi nara kinau a dau, amaa lalaknɔ ma gbaan nyɛn muksi nee. 

Lalaknɔ yɛrɛ ma bu kaa ya aa na kini ta? 

7Ma banawara chem nara wa laal ni aa nyaŋi chen zi wa ka maa zim di ma nyɛn 

chimni nɛɛ ka baa muksi ma di maa sak nyɔɔra ali malɛ anawara ma pɛŋsi chen ni. Ma 

dɔma zi wa du ma hansur taginu a nyaŋi ma. 

8Ma chem pulimsi kinkan nibinsa wa laal niu a nyaŋi, amaa lalaknɔ banawara ka 

pulimsi taa ni a nyɛn wa ba miisisa ni chen gbaan zi wa chem mau a nyaŋi, aku 

chenani ma chem pulimsi kinkan kaa kpa muksi kinkan a du o nibinsi ni chen daha. 

9Mu nyɛn muksi niu, domi ma fuksi narau wa tum tagna ni a nyɛ ma walɛ burigi kini 

tima kaa zii lug di ma kok ma damsa ali wumukse ni. 

10Ma ka du ma walɛ wa hiisirɛ ali ma tuma ni, domi chenani ma chem pulim damata 

nibinsa a nyaŋi kaa chɛɛki ba pulimsi ta a ta chen ti nyɛ ma nyɛn ta yɔri nɛɛ lalaknɔ. 

11Hali lalaknɔ o chi pulimsi ta zagbɛrkpursi ta bunkola maga wiu ka chɛɛm kinkan li 

doon aa wa. 

12Ma nyɛn muksi awa ta yɔri niu, domi ma yaa fun na ka tɔha ti nibinsa tum a puti ma 

ma yaa la kpu bau kaa fuksi ba tɔsa a dɔ. 

13Ya Kunyan Koosa naa zene a kpak kpok awa yiko a kaali kina maga chen piin vɔwu 

di nibinsi nawara ma chem a nyaŋi chen kuunsi ti kaa wa chi chenani ba yaa buti patro 

a du din ni chene. Pulim bɔnɛ nibinsi ta kur kaa kuu a ta yɔri. 

14Nibinsa zi wa na chenani niita su teku awa pola chenu tɛɛnɛ nɔ ni a zim di ya 

Kunyan Koosa werwa jirima nyɛɛliu. 

15Ma nyɛn ta yɔri niu, domi ma funɛ na paan taginu kinkan a du ma dɔma ni, amaa 

lalaknɔ ma burigi jɛrigɛu a du ma zuudɔŋsi wa hiisa. Ma nyɛ ba seewa biri ba val aa 

yeegi a chi chenani nar yaa nyɔ sin aa dɛɛsi chen. 

16Ya Kunyan Koosa zi wa nyɛ maa di hiisau ali ma wɛɛ ni kaa ta buu na jirima ali 

nara wati. Ma titi zi wa burigi sin nyɔɔsau a yaa nyɔ sin aa dɛɛsi. 

17Tum tagna anawara ma tum a nyɛ Lɛbanɔn tima ni chen maga zi wa burigiu a di ma. 

Ma kpu doon sela magwa, lalaknɔ sela ka aa ɔsi ma aa du ma hansur tagin. Chen zi 

wa yau, aku maa kpu nara kinkan ali ma laalsi ni kaa chɔk ba pulimsa awa ba tɔsa a ta 

chen daha. 

18Vur wa kpak nyɔɔra, domi nibine laa kɔɔri un ka aa mur ma ali a nusunsi ni, amaa 

ma yaa nyɛ ma see su aau. A ka waa koti aa sɛm sɛma. 

19Ma nyɛn ta yɔri niu, domi ma ya sɛm sɛmau ali da koo bunkol wati di o si chiŋi, 

amaa vura koo vug ka waa ki koti a chaasi wudigi a biksi nibine. Hali ba kpa salma 

awa anzunfa a naami un o ka wa kpak miisa a chi nibine. 

20Ya Kunyan Koosa nyɛn o bar jɛɛmi dama naa du kasi chen ni. Tɛɛnɛ nɔ nibinsa 

maga, ma moori ma nɔɔna ali o suwachak ni. 

HABAKUK 3 

1Chenani Habakuk fun sumi Koosa di o suŋi un nɛɛnɛ. 

2"Mu Kunyan Koosa, mu nu chenani maga i tum chenu, chendaha hansura kpak min 

wa mu chiŋi i suwachak ni. Lalaknɔ, mu vɛɛnaa sumi hinnu di i tum tum zene 

anawara i yaa piin aa tum chen a biksi ya. Hali o ya di i paan siiu, mu sumi hinnu di i 

ɔm mu siki kaa suŋi min. 

3"Koosa naa du kasi chen funɛ li Idɔm pulim awa Paran doonani kpak kunkulsi chenu 

aa wa ka o zenzen awa o kpok ti su buudaha awa tɛɛnɛ maga ka tɛɛnɛ nɔ nibinsa pɛki 

o sɔn ti. 

4O yaa funɛ wau ka din li o nisa aa chaani bar maga. Doonee o kpok ti yaa fun sogli. 

5O yaa nyɛ wichɔtirɛ te o suwachak ka siu ka zi tiŋ o mun ni. 

6Saha naa o wa chiŋi, tɛɛnɛ yaa zigsiu, o ka wa lɛli o see a nyini pulim bɔnɛ nibinsa 

hansura yaa kpak ba ba bara jigiri ka saha digi bɛ ta wurimi aa chesi. Kunkulsi 

anawara daha o yaa funɛ val chen gbaan yaa lemisu a tu tɛɛnɛ. 

7"Saha ti mu yaa nau ka hansur tagin kpak Kusan tima awa Midian tima. 

8Mu Kunyan Koosa, saha ti mu yaa pɛɛsi mu titiu a nee, pol wisa awa teku nii ti naa 

nyɛ paan tagin kpak hin nan? I yaa val dobaala awa dopeha tuhau aa kaali kpok ni a 

chi chenani nar yaa zini zaaga o kpa un aa chɔ kpok ni chen. A kpa nyusum a wa nyɛ i 

walɛ taa ni ali ba wɛ maga ni. 

9I yaa saksi di i yagsi i dɔm ta wa i toha hɛm ni ka nyɛ nasɛha tɛsi a pɛksi tɛɛnɛ nɔ 

maga. 

10Hali o chi saha naa bɛ gbaan wa na hin hansura yaa kpak a a bara jigiri. Doon yaa 

niiu, nii wa kaa su tɛɛnɛ o magkpaa yɛligi nii ta a kpak niŋmɛn kpoka. 

11"Saha naa nha awa pɛna wa na i to hɛm ka o wa kaali kpok ni a yaa chiŋi bar 

begimnɛ. 

12I paan wa si kinkan i yaa valu ali tɛɛnɛ nɔ maga a nɔsi pulim bɔnɛ nibinsi ta maga a 

dau tɛɛnɛ ni. 

13Saha naa i wa li di i fosi i walɛ ta awa i koor naa i vɔu chen, i yaa kpa vurmau a 

chaŋ tum tagna ni tumɛ ta suwachak tiin ti kaa kpu o gantɛl tiŋsi ta maga. 

14Saha naa nihɛɛ ti wa o gantɛl tiŋsi wa li kaa laa daŋni ba pusi a go ya, i yaa nyɛ 

nihɛɛ ti titi kpa o to hɛm tiu a tau o nyuha a fur. Ba yaa wa miriki seeu a du ya ni a chi 

ba kaa kpaksi ya a lisi. 

15I yaa kpa i zaagnau a wa nɔsi teku ni a nyɛ niiti ta maga lagmi dɔŋ ni a gum chɔ. 

16"Saha naa mu fun na nan wɛ naa maga, hansura funɛ kpak minnu mu nɔɔtune jigiri. 

Chen fun nyɛ mu bara yɔɔri ka mu naasa kariki dɔŋa mu luku vali. Mu zi mooriu kaa 

sɔɔni bara aa pɔ saha naa Koosa zi wa lɛrigi banawara laa chem ya wa laal ni chen 

diŋsa. 

17"Hali sɔsɔha vɛ kpak nɔna ka soom bugila awa sula vɛ nɔni ka ŋmaha ki parɛ magaa 

vɛ biili. Hali nuhɛ awa piisisa awa sela maga siti ka garchesi chiŋi huli, 

18mu haa zi vɛɛn nyɛ mu tuha sɔɔniu, domi ya Kunyan Koosa ya mu ni fosi. 

19"Ya Kunyan Koosa naa zene a kpak kpok awa yiko a kaali kina maga chen laa nyɛ 

min kpok a nyɛ mu naasa kpok a chi weema naasa." 

ZƐFANAYA 

ZƐFANAYA 1 

1Laaboor naa ya Kunyan Koosa fun kpa a nyɛ Zɛfanaya ni saha naa Amɔn be Josia 

fun di koora a dɔ Juda pulim chen nɛɛnɛ. Zɛfanaya funɛ ya kankoor Hɛzikaya awa 

Kusi awa Gɛdalia awa Amaria niharɛ. 

2Ya Kunyan Koosa funɛ ŋɔu, 

3"Min naa ya ma Kunyan Koosa chen ŋɔ nanɛ. Mu zi wa na tɛɛnɛ nɔ nibinsa awa ki 

nyine maga galimsau a ta ba yɔriu. Mu zi wa ta tum tagna nibinsa magau wa yɔri ka 

nandigi ta bu nyɛn wa o miisi ni. 

4"Mu zi wa lɛrigi Jerusalɛm tima awa Juda tima diŋsau. Mu zi wa chɛɛki ba vug naa 

baa jɛɛmi baa yir un Baal chenu. Saha ti nandigi waa zi bu waa lisi ba vug tima ta wɛ. 

5Hali nawara yaa zini ba mampila di ba la jɛɛmi nha awa pɛna awa wullɛ chen, mu zi 

wa chem ba magau a nyaŋi kaa ta ba yɔri. Mu zi vɛɛn wa ta banawara laa hɛɛsi mu 

sɔn kaa yaa vɛɛn kpa vug naa baa yir Molɛk chen aa hɛɛsi hɛɛsa chen wa yɔriu. 

6Mu zi vɛɛn wa chem banawara vɛ di ba waa zi nu mu nɔɔ aa jɛɛmi min chen wa laalu 

a nyaŋi kaa ta ba yɔri.” 

7Wuzu wau ya Kunyan Koosa zi wa kani o kankoor koor ni a di tɛɛnɛ nɔ maga nibinsa 

sɛriya. Chen wuzu ti ka duglɛu, adaha moori i nɔɔ ali ya Kunyan Koosa ti suwachak 

ni, domi o vɔwu di o nyɛ o walɛ ta dɔma wa chem ba laal kaa kpu ba maga. 

8Chen wuzu ti o zi wa lɛrigi koor ti bisa awa nihɛɛta awa banawara laa buksi pulim 

bɔnɛ chiksɛsa chen diŋsau. 

9O zi wa lɛrigi banawara laa jɛɛmi a chi vursi ni jɛɛmɛ kaa laa ŋmɛ kaa vɛɛnaa kpu a 

waa du ba nihɛɛta damsi ni chenu. 

10Ya Kunyan Koosa ŋɔu di, "A wuzu ti, ma zi wa nuu ka nara ki wi ali bolzɔɔnɔ naa 

baa yir nyine bolzɔɔnɔ chen ni ali Jerusalɛm ni. Maa zi wa nuu ka nara ki wi a li tɔha 

ti doonani ya bar fali chen. 

11Saha naa ma wa nu chen maa wi ka ki fɔuli, domi ma yau bisi ta maga zi wa sitiu. 

12"Jerusalɛm tima, saha ti mu zi wa zer fitinau aa dɛu tɔha ti nibinsa. Mu zi wa lɛrigi 

nibinsa banawara yaa kani kaa ŋɔ di ba see su kina anawara ba kpak chen niu. Ba yaa 

kaniu kaa laa ŋɔ di ya Kunyan Koosa wa ya wudigi aa nyɛ ba. 

13Nara zi wa fuksi ba kina magwa kaa chɛɛki ba damsi maga a ta. Ba waa zi wa nyɛn 

damsa anawara ni baa sa chen koo a nyɔ sin pulima anawara baa furiki chen.” 

14Ya Kunyan Koosa wuzu zen ti duglɛu aa wa lalaka. Chen wuzu ti zi wa tagniu hali 

lanjimasi naa bambisa kpok chen maga zi waa wiu kaa ki fɔuli. 

15Chen wuzu ti kaa wa ya wumukse awa fɔuli wuzurɛ, domi chen wuzu ti baa zi wa ta 

yɔriu ka pulim ti maga biri dobaala su o maga. 

16A wuzu ti, baa zi waa nu kaabulsau ali pulim ti maga ni kaa ki nu chenani lanjimasi 

ta chem tɔsa anawara damsa kpok chen nibinsa. 

17Ya Kunyan Koosa ŋɔu di o zi wa kpa sibir tagniu a du nibinsi maga ni a nyɛ nara 

maga gbigsi kina aa kaali a chi chenani nyuluma yaa val aa gbigsi kina chen, domi ba 

tumu a puti min. Chendaha o zi nyɛ ba siti a chɔ tɛɛnɛ niu, chɛl ki pal a chi chenani nii 

yaa pal pol ni chen. Ba kaa zi wa sitiu a chɔ tɛɛnɛ ni a pɔn a maga. 

18A wuzu naa ya Kunyan Koosa wa biksi o paan ti a du nara ni, kindɔŋ waa ki wa fosi 

nar ali chen ti ni. Hali salma awa anzunfa waa ki fosi nar ali o paan ti ni. 

ZƐFANAYA 2 

1Ma pulimsi nawara nibinsa vɛɛ ɔm hiisi chen, maa buksi nɛha. 

2Sari ka ya Kunyan Koosa paan ti tu wa ma ni. Ma vɛɛ maa zi wa hulu a chi chenani 

paputa yaa wa hul aa loori chen, domi chen wuzu tirɛ ya Kunyan Koosa kaa wa biksi 

o paan a du nara ni. 

3Ma banawara ya jɛrigɛ a nyɛn pulim ti ni aa tiŋ Koosa chiksɛsa taa chen, ma burigi a 

tiŋ un kaa ki tum chenani deŋli chen. Ma kpa ma titi a ya jɛrigɛ ali o suwachak ni, 

chen ni o waa gali wa ma wa fosi ali o paan ti ni. 

4O zi wa duŋni nibinsa banawara maga nyɛn Gaza, Askɛlɔn, Asdɔd awa Ekrɔn ni chen 

magau ali ba tɔsi taa ni. 

5Ma Filistia tima, maa zi wa nyɛn sibir tagin niu, domi ya Kunyan Koosa sɛmu a dau 

di o zi wa ta ma yɔriu ka nandigi bu vɛ kaali. 

6Ma tɛɛnɛ naa chɔ teku nii nɔɔ ti ni chen zi wa burigi sela bar diiliu ka fulaanisa yaa 

gbaŋ nuhɛ a laa se kɔsa. 

7Juda tima banawara funɛ fosi ali ba miisisa ni chen zi wa fuksi ma tɛɛnɛ tiu a dɔ. Baa 

zi yaa ki chɔ Askɛlɔn niu kaa nyɛ ba sela ki se kɔsa ali dooni. Saha ti ya Kunyan 

Koosa naa ya ba Koosa chen zi wa nyɛn ba watiu a nyɛ ba di nyusum. 

8Ya Kunyan Koosa naa zene a kpak kpok awa yiko a kaali kina maga chen ŋɔ nanɛ, 

"Mu nu chenani Amɔn tima pini mu walɛ ta zomau kaa laa muksi ba, kaa laa dɛɛsi di 

baa zi fuksi ba tɛɛnɛ tiu a dɔ. 

9Muu daŋni mu ŋɔ mau di min ya Israɛl tima Koosa naa nyɛn wa o miisi ni chen. Mu 

ka kaa ŋɔ mau di, mu zi chɛɛki Moab awa Amɔn pulimsi tau a chi chenani mu fun 

chɛɛki Sɔdɔm awa Gomora chen. Doon zi wa burigi dicheu hali saha naa vɛ kpak bɔ. 

Doon magkpaa kaa zi wa nyu kɔsau. Saha ti mu walɛ banawara funɛ fosi a nyɛn wa ba 

miisisa ni chen zi wa fuksi ba tɛɛnɛsi tau a dɔ.” 

10Moab tima awa Amɔn tima ta kpak nyukpoka aa pini ya Kunyan Koosa naa zene a 

kpak kpok a kaali kina maga chen walɛ ta chen daha, nanɛ o kaa waa lɛrigi ba diŋsa. 

11O zi wa nyɛ hansur tagin zu bau kaa nyɛ ba vursi ta ya yɔri a nyɛ ba. Saha ti, pulimsi 

maga nibinsa zi waa jɛɛmi unnu ali ba tɛɛnɛsi ni. 

12O zi vɛɛn wa mur Sudan tim maga duhau. 

13O zi wa chem Asiriya tima magau a nyaŋi kaa chɛɛki pulim ti a nyɛ Ninive maga 

chɔ huli ka nibinsa vɛ nyɛn un ni. Doon waa zi vɛɛn wa kpak nii kaa ya nyaabaan. 

14Doon zi wa burigi sela maga bar diiliu. Kusa awa zimebi zene anawara nyɛn bugili 

tusa ni ali dooni chen zi yaa waa wiu, a wiili ta val ba takorosa aa zu ba diŋsa ali ba 

damsa ni. Doon zi wa kpak bugil wereu ba ŋmɛnsi a waa nyɔk ba dɛɛnɛ. 

15Chen tirɛ ya Kunyan Koosa kaa wa ya tɔha ti tima, domi baa dɛɛsi nyukpokre kaa 

laa lisi ba bambisi ni di wudigi waa ki ya ba. Ba yaa vɛɛnaa lisiu di tɔha ti sɔn zene a 

kaali tɛɛnɛ nɔ tɔsi maga. Tɔha ti zi wa chɔ huliu ka doon burigi kɔha sela bar chɔ hiisi. 

Naa maga wa val doon aa kaali, o zi yaa wa na dooniu hansur kpak un. 

ZƐFANAYA 3 

1Sibir nyɛn Jerusalɛm tim niu, domi ba vɛu di ba waa zi nu ya Kunyan Koosa nɔɔ kaa 

kpak dɔŋa aa muksi. 

2Ba sii waa su ya Kunyan Koosa ti, chendaha ba wara nu nandigi sɛma, ba ka ya 

wudigi a puti ba wara daŋni nar kpak ba a ta nyinbaan ni, ba vɛu di ba waa zi tur a 

gbɛr Koosa. 

3Ba nihɛɛta awa ba sɛriya ni diile ta bara zi wa haasi ba niu a chi chenani lɔsa yaa 

kpak gbogimta koo gbeha o bara haasi un ni chen. 

4Koosa witiinsi ta nyɛnu aa dɛɛsi nyukpoka kaa vɛɛ daŋni baa nu nandigi sɛma. O 

dama kɔkɔɔrsi ta ka nyɛn aa du o bar jɛɛmi dama ti wa doŋa ali ba nyaŋi ni kaa chɔk 

chiksɛsa ta aa ta. 

5Amaa ya Kunyan Koosa ha vɛɛn nyɛn tɔha ti niu aa tum chenani deŋli chen aa nyɛ ba 

kaa vɛɛ tum ba wutagna. Chɔɔsi pusi maga o tum tum wereu aa nyɛ ba. Chen maga 

yɔri, tum tagna nibinsi ta ha vɛɛn nyɛnu aa tum tum tagna ka hiisa vɛ kpak ba. 

6Ya Kunyan Koosa vɛɛn ŋɔu, di o funɛ chɛɛki pulimsi magwa kaa mur nibinsi maga 

duha a nyɛ zagbɛrkpursi nawara maga ba sa a kok ba titi chen maga wurimi a chesi 

tɛɛnɛ. Tɔsi ta maga funɛ wa chɔ huliu, nandigi bu vɛ nyɛn a ni. 

7Mu funɛ lisi di mu tum chen, baa zi buksi nɛhau ali dooni aa nyɛ mu sɔn ti wa jirima, 

kaa ki ɔm min, amaa a waa fun vusi ka ba sugli a vɛɛn bu nyɛn ba tum tagna tumi ni. 

8Chendaha ya Kunyan Koosa ŋɔ nanɛ, "Ma sɔɔni bara aa pɔ a wuzu naa mu kaa wa na 

pulim bɔnɛ nibinsi galimsa chen, domi mu vɔwu ali mu bambi ni di mu lagmi pulimsi 

maga a biksi ba chenani ba nyɛ mu paan si a du ba ni. Mu paan ti zi wa siu mu suk din 

du tɛɛnɛ nɔ nibinsi maga ni o di ba maga. 

9"Saha ti mu zi wa chɛrigi pulim bɔnɛ nibinsi ta bambisau a nyɛ baa jɛɛmi min saha 

maga kaa ta buu jɛɛmi vuga. Saha ti, baa zi wa nu mu nɔu. 

10Hali banawara pusi a su Sudan chen maga zi wa kpa ba kɔkɔɔrsau aa wa mu wati a 

waa nyɛ min. 

11Saha ti wa tel, ma banawara ya mu walɛ chen waa zi bu wa nyɛ hiisi kpak ma, domi 

maa funɛ vɛ mu nɔɔ nuuli daha. Mu zi wa luksi banawara maga laa dɛɛsi nyukpoka 

chenu ali ma ni, chen ni ma waa zi bu wa vɛ mu nɔɔ nuuli ali kunkule naa du kasi 

chen ni. 

12Mu zi wa nyɛ ba ya jɛrigɛu a nyɛn ba duŋduŋ ka nandigi taa la ba wati, chen ni baa 

zi wa chɔ aa wa mu watiu aa dɛu suŋi. 

13Saha ti, Israɛl tima banawara funɛ fosi ali laal ni chen waa zi bu wa nyɛn aa suni wɛ 

kaa ki tum tum tagna. Baa zi waa di nyusumu ali ba wɛ maga ni, kaa nyɛn a buu vɛ 

ɔm nandigi.” 

14"Ma Jerusalɛm tima awa Israɛl tima, ma nyɛ ma tusa sɔɔni. Maa lɔ tusɔɔn boola kaa 

ki chɛɛmi tusɔɔn chɛɛmsa. 

15Lalaknɔ ya Kunyan Koosa zi gil ma diŋlɛrigiu kaa duŋni ma dɔma ta maga a ta. 

Waa ya Israɛl tima koora a nyɛn ma wati saha maga, adaha ma taa ɔm kindɔŋ. 

16Saha wau nara zi wa ŋɔ Jerusalɛm tima ni, Ma banawara nyɛn tɔha naa baa yir 

Zayɔn ni chen, ma taa ɔm kindɔŋ, ma ka ta wa fɔti ma nisa a kani. 

17Ya Kunyan Koosa naa ya ma Koosa chen nyɛn ma watiu, a nyɛ maa di nyusum ali o 

yiko ti ni. O bambi nyɛn ma niu, chendaha o zi nyɛ ma nyɛni faliu ali o daŋni ti ni. 

18Ya Kunyan Koosa bambi sɔɔnɛu a chi chenani nara yaa la tusɔɔn diwe bar diili ba 

tusa sɔɔni chen. Chendaha o yisi ma hiisi tiu ali ma ni kaa nyɛ ma tusɔɔna. 

19Saha wau, mu zi wa lɛrigi ma dɔma banawara laa muksi ma chen diŋsa. Mu zi wa 

fosi banawara nyɛni chi gbarigɛ chenu kaa kpa banawara nyɛn nara nisi chen a la ba 

damsa. Mu zi wa nyɛ nara ki nyɛ ba jirimau, ka pulim nɔ maga nibinsi ki pɛki ba. 

20Min naa ya ma Kunyan Koosa chen vɛɛn ŋɔ nanɛ. Mu zi wa nyɛ maa di nyusumu ali 

ma wɛ maga ni kaa nyɛ ma sɔn zen ali pulim ti maga ni. Saha wau mu zi wa nyɛ ma 

banawara pusi a su pulimsi chen bur wa ba damsa. Mu zi wa nyɛ maa di nyusumu ali 

ma wɛ maga ni kaa nyɛ ma sɔn zen ali pulim ti maga ni." 

HEGAI 

HEGAI 1 

1Saha naa kankoor Dariɔs fun di koora ali Pɛɛsia pulim ni a wa tel bunsa alɛ tiina, 

pɛnsa anɔra tiina wuzu bɛgim tiina, ya Kunyan Koosa funɛ kpa nan laaboorre a nyɛ o 

witiin naa ba funɛ yir Hegai chen ni. Laaboor ti funɛ ya Juda pulim gɔmna nyuhu tiina 

naa funɛ ya Siitɛl be baa yir un Zɛrubabɛl chen laaboore. A vɛɛn gbaari Jehozadak be 

naa funɛ ya Koosa dama kɔkɔɔrsi nihɛɛ baa yir un Jɔsuwa chen. 

2Ya Kunyan Koosa naa zene a kpak kina maga awa kpok chen funɛ kpa nan laaboore 

a nyɛ Hegai ni di, "Ma ŋɔ di saha ha wa tel wa ba sa Koosa bar jɛɛmi dama ti. 

4Yɛrɛ lalaknɔ, ma sa ma damsa a wer ma nyɛn ka ma vɛ di ma waa zi sa mu bar jɛɛmi 

dama ti? 

5Ma waa na kinkina laa pu ma? 

6Ma yaa du niŋmɛnau kinkan ali ma ŋmaani ni, amaa ma yaa wa kum aau tamafini, 

domi a waa yaa bi kinkan. Ma yaa kpak diweu aa di a ka wara mag ma. A na sin aa 

nyɔ o ka wara dɛɛsi ma. Hali ma kilaarɛ wara tɔ ma waa ali ma bara ni. Tumtumna 

bɔta gbaan waa yaa mag un. 

7Ma zim kinkina nyuha ni chen wɛɛ ta tumu? 

8Lalaknɔ maa daŋni ma zini kunkule nyuha ti a la sa jɛɛmi dama ti, chen ni mu tuha zi 

sɔɔniu mu nyɛ maa jɛɛmi min a chi chenani werwa maa jɛɛmi min chen. 

9"Ma yaa paru aa lisi di maa zi wa kum kinkanu, amaa maa ka yaa kum tamnɛ. Saha 

naa ma wa kpa ki parɛ taa wa dama, mu yaa nyɛ a siim zau. Ma zim kinkina nyɛ muu 

ya ma chenu? Chenani ma vɛ mu bar jɛɛmi dama ti saali kaa laa tum ma tutɔ aa sa ma 

damsa chen nyɛ muu ya ma chen. 

10Chendaha doon vɛ di o waa zi nii, chen ni ki parɛ waa zi nyu. 

11Min kpa hul a du ŋmaana ni awa kunkulsi ni awa ki parɛ awa bugila maga awa kina 

maga laa nyu tɛɛnɛ nɔ maga ni.” 

12Chendaha Zɛrubabɛl awa Jɔsuwa awa Ju tima banawara funɛ li Babilɔn pulim a wa 

chen maga zi fun piili aa tum chenani maga ya Kunyan Koosa fun biksi ba chen. 

Hansura funɛ kpak bau ba fun tiŋ Koosa witiin Hegai sɛmsɛm ti. 

13Hegai fun bu kpa sɛmsɛma a nyɛ nara taa ni a ŋɔ, "Mu vɔwa ya di mu zi nyɛn ma 

watiu.” 

14Saha ti ya Kunyan Koosa naa zene a kpak kpok a kaali kina maga chen funɛ nyɛ 

Zɛrubabɛl awa Jɔsuwa awa banawara maga funɛ li pulim digi a bur wa ba pulim chen 

maga bara kpoku ba zi funɛ sa o bar jɛɛmi dama ti. 

15Chen saha ti di Dariɔs funɛ di koora bunsa alɛ tiina pɛnsa anɔra tiina wuzu fumlɛ 

daanaasi wuzurɛ. 

HEGAI 2 

1Wuzu fumlɛ dikibɛgim wuzu ali pɛnsa anɔpɛ tiina ali chen bun ti ni, ya Kunyan 

Koosa funɛ vɛɛn kpa nan laaboorre a nyɛ Hegai ni. 

2O funɛ ŋɔ unnu di o la ŋɔ Zɛrubabɛl awa Jɔsuwa awa Israɛl tima ta maga ni di, 

3ba lisi chenani o bar jɛɛmi dama ti fun du ka lalaknɔ o zi du chenani. Lalaknɔ o wa 

bu chi Koosa bar jɛɛmi dama. 

4O fun ŋɔ, "Lalaknɔ ma ta nyɛ ma bara ki yɔɔri ka maa tum tuma ta wa sisɛɛm ni, mu 

kaa zi nyɛn ma watiu saha maga. 

5Saha naa ma fun li Ijipt pulim ni, mu funɛ vɔu mau di mu zi nyɛn ma watiu saha 

maga. Mu ha vɛɛnaa lisi chen vɔwa tiu, chendaha ma ta nyɛ hansur kpak ma ka muu 

zi nyɛn ma watiu saha maga. 

6"Mu zi wa nyɛ tɛɛnɛ nɔ awa teku niiti ta maga zigsiu. 

7Mu chem pulim bɔnɛ nibinsi ta nyaŋiu kaa pa ba nisi kina maga a wa di mu kpa ma 

du mu bar jɛɛmi dama ti ni. 

8Tɛɛnɛ nɔ anzunfa awa salma ti maga ya mu kiniwa.” 

9Ya Kunyan Koosa naa zene a kpak kpok awa yiko a kaali kina maga chen ŋɔ nanɛ, 

"Mu zi wa nyɛ mu bar jɛɛmi dam fali ti kpak sɔnu a kaali ki buni ti. Saha ti mu zi wa 

nyɛ mu walɛ ta ki di nyusumu ali ba wɛ maga ni ka ba tusa vɛɛn sɔɔni.” 

10Kankoor Dariɔs diili bunsa alɛ tiina pɛn digto tiina wuzu fumlɛ daanaasi wuzu, ya 

Kunyan Koosa funɛ vɛɛn kpa nan laaboorre a nyɛ Hegai ni, 

11"Pɛɛsi banawara ya kɔkɔɔrsi chen wa nan pɛɛsi nɔ. 

12Nar chuŋɛ namɛ naa ba kpa kɔɔri kɔɔra a nyɛ Koosa ni, ka kinaa ni namɛ ti nyɛn 

chen la gbaŋsi boroboro koo diwe zɔŋɛ, sin awa nuu ho koo diwi maga, chen ti zi nyɛ 

chen diwi ti gbaan weru a vɛ kpak dɔŋaa?" Saha naa o fun pɛɛsi chen pɛɛsi ti, kɔkɔɔrsi 

ta funɛ jɛrigiu di, "Aayi.” 

13Saha tirɛ Hegai fun vɛɛn bu pɛɛsi, "O ya di nar doŋ o titiu aku o gbaŋsi siwi daha. O 

ya di chen nibine ti gbaŋsi diwe tau a gbaan zi burigi diwi doŋau?" Doonee kɔkɔɔrsi ta 

fun jɛrigi di, "Iin.” 

14Doonee Hegai fun ŋɔ ba, "Ya Kunyan Koosa ŋɔu di chene pulim nɔ nibinsa du hali 

wa ba kina maga ni. Ba wa ba kina maga ya ki doŋwa.” 

15Ya Kunyan Koosa funɛ vɛɛn ŋɔ nanɛ, "Saha naa ma fun kaa sa mu bar jɛɛmi dam ti, 

ma waa fun na kinkina funɛ pu ma? 

16Ma yaa fun kum mɛu a dau aa nyini di maa zi wa na bootosi kinkanu, amaa ka wa 

na tamafini. Ma yaa fun la ma sin pulim bar butiu aa daŋni di a su garkisi fumnyuun, 

amaa ma yaa na fumlɛ duŋduŋnɛ. 

17Min yaa fun tum peha di o wa chuŋi ma kini ta maga, chen ni maa zi gil ma tum 

tagni tau kaa bur wa tiŋ min. 

18Zinan ya pɛn digto tiina wuzu fumlɛ daanaasi wuzu naa ma fun peti mu bar jɛɛmi 

dama ti munchiika. Piili lalaknɔ aa la maa nyini kinkina kaa ya. 

19Lalaknɔ ma wa bu kpak niŋmɛna aa di, bugila maga ka ha wara nɔn, amaa mu zi 

piiliu a ya alibarka aa du ma ni saha maga.” 

20Chen wuzu ti pɛn wuzu fumlɛ daanaasi ti, ya Kunyan Koosa funɛ vɛɛn kpa laaboor 

nɔ wa a nyɛ Hegai ni, 

21di o sɛm Zɛrubabɛl naa ya Juda gɔmna nyuhu tiina chen wa nan sɛmsɛm nɔ, "Muu 

saksiu di mu nyɛ tɛɛnɛ awa buudaha zigsi, 

22chen ni mu zi duŋni koorsi magwa kaa fuksi ba kpok ti. Mu zi wa zagsi zaana 

anawara chuŋɛ nara aa la laal ni chenu a lɔ tɛɛnɛ nibinsi ta wa zaagni ta magkpaa siti.” 

23Ya Kunyan Koosa naa zene a kpak kpok awa yiko a kaali kina maga chen funɛ vɛɛn 

ŋɔu, "Chen wuzu ti wa tel, mu zi wa yisi Zɛrubabɛl naa ya mu tumtumna chenu o di 

koora ali mu sɔn ti ni ba zim di o duŋnɛ mu yisi." 

ZƐKARAYA 

ZƐKARAYA 1 

1Kaŋkoor Dariɔs funɛ di Pɛɛsia pulim Koora pɛn ŋmɛnaasa tiina ali bunsa alɛ tuha ni. 

Ya Kunyan Koosa funɛ tum o witiin naa funɛ ya Bɛrɛkia be awa Ido niha baa yir 

Zɛkaraya chennu. 

2O funɛ ŋɔ unnu di o la sɛm o nawaalsi ta ni di o waa Koosa naa zenee a kaali kina 

maga chen na paannɛ du ba ni, 

3amaa lalaknɔ la ŋɔ ba di ba bur wa mu wati mu gbaan kaa zi vɛɛn la bau. 

4Ma waa ta bu nyɛ ma nyɛni chi ma nawaalsi ta nyɛni, domi saha digi Koosa witiinsa 

yaa funɛ sɛm bau di ba taa tum tum tagna, amaa ba yaa fun vɛu di ba waa zi nu mu 

sɛm ta kaa tiŋ min nɔ. 

5Lalaknɔ ma nawaalsi ta awa banawara yaa funɛɛ sɛm mu laaboor ti chen nandigi wa 

bu to a kpak miisa. 

6Mu yaa fun aa tɛ ma nawaalsi ta wa ninu kaa laa nyɛ ba mu tutɔ wɛ ali mu tumtumsi 

ta laaboorsi ta ni, amaa ba yaa fun vɛ a nuuliu kaa zi waa na chen namsi. Saha naa ba 

waa na namsi, ba zi yaa fun cherikiu ka la nɔɔni di min naa ya nara maga Kunyana, a 

kpak kina maga kpok chen laa lɛrigi ba diŋsa aku ba diŋvɛnuha awa chenani mu piin 

saksi di mu ya ba chen daha. 

7Dariɔs funɛ di Koora bunsa alɛ tiina, wuzu fumlɛ daanaasi ali pɛn naa ba funɛ yir 

Sɛbat chen ni, ya Kunyan Koosa funɛ kpa laaboor digirɛ a wa biksi o witiin ti dusum 

ali o bar chɔɔli ni. 

8O witiin ti fun ŋɔ, "Mu funɛ nau ka ya Kunyan Koosa malaika kani zaag sɛɛm daha 

aa zini un. O funɛ zini aa la chenne a la li nɛŋbɔ doonani bugila nyɛn chen a chiŋi. 

Saha ti zaag bɔnɛ ka fun wa chiŋi o gantɛl ni bɔnɛ ya ki sɛɛma, bɔnɛ ya ki pulima ka 

bɔnɛ ka ya ki kɔkta.” 

9Saha tirɛ mu fun pɛɛsi un, "Mu Kunyana, zaagna naa muna ya baŋa?" O ka fun ŋɔ 

min, "Mu zi biksi hin a munau.” 

10Saha tirɛ baal naa funɛ chiŋi a gbɛr bugili taa digi chen fun ŋɔ un, "Ya Kunyan 

Koosa tum a di a wa gba a baari tɛɛnɛ maga,” 

11a fun gba ka wa nyɛ malaika ti wa nan laaboora. Ya gba tɛɛnɛ magau a na o nibinsa, 

a na di tɛɛnɛ nɔ maga nibinsa kanɛu baalim awa tusɔɔn ni. 

12Saha tirɛ ya Kunyan Koosa malaika ti fun ŋɔ, "Koosa naa zenee kaa kpak kpok a 

kaali kina maga, i funɛ na paanu a du Jerusalɛm tima ni awa Juda pulim tɔsa taa ni 

hali a wa tel bun fumnɔpɛ, lalaknɔ muu sumi hinnu di i ɔm ba siki kaa suŋi ba.” 

13Doonee o fun kpa bambi sɔɔna sɛma a nyɛ o malaika ti ni. 

14Malaika ti ka fun ŋɔ min di mu la mɔɔli chenani ya Kunyan Koosa naa zenee a kaali 

kina maga chen sɛm. O funɛ ŋɔ min nanɛ, "Mu bambi daŋni Jerusalɛm naa du kasi 

chen tima kinkannɛ ka ba wɛ muksi min, 

15amaa mu paan si aa du pulimsa anawara kanɛ baalim wa tusɔɔn ni chen tima niu. 

Saha naa mu yaa fun wa na paan a du mu walɛ taa ni mu yaa fun bu gbaari ba namsi 

tiu kinkan. 

16Chendaha mu bur wau di mu wa ɔm Jerusalɛm tima siki kaa suŋi ba. Mu zi nyɛ ba 

bukoo sa mu bar jɛɛmi dama tiu kaa vɛɛn sa tɔha ti zagbɛrkpursa anawara chesi chen.” 

17Malaika ti funɛ vɛɛn ŋɔ min nanɛ di mu sɛm, "Ya Kunyan Koosa naa kpak kpok a 

kaali kina maga chen ŋɔu di o zi vɛɛn kpa Jerusalɛm a burigi o tɔhau kaa nyɛn o tɔ 

wisa taa maga nibinsa wati, chen ni baa zii di nyusumu ali ba wɛ maga ni.” 

18Mu fun vɛɛn bu chɔ mu bar chɔɔli ni a bu na nuchɛmsɛ nyindaasa anaasi. 

19Doonee mu fun pɛɛsi malaika naa laa sɛm sɛma mu wati chen, "Nyindaasa anaasi 

naa mun ya yɛrɛ?" O fun ŋɔ min, "A chiŋɛ tɛɛnɛ nɔ nibin kpoka nawara wɔligɛ Juda 

tima, Israɛl tima awa Jerusalɛm tima ali dɔŋ ni chen bar chiŋirɛ.” 

20Saha tirɛ ya Kunyan Koosa fun biksi min kapintasa nara ba naasi ka ba kpaksi 

hamasa ali ba nisi ni. 

21Mu fun pɛɛsi, "Baŋnɛ nara naa wa di ba wa ya?" O fun ŋɔ min, "Ba wau di ba wa du 

pulim bɔnɛ nawara funɛ pusi Juda tima ali dɔŋ ni chen wa hansura kaa nyaŋi ba." 

ZƐKARAYA 2 

1Mu fun bu chɔ mu bar chɔɔli ni a vɛɛn na baal digi ka o kpak ŋmɛn naa ba kpa aa 

maksi kina ali o nin ni. 

2Doonee mu fun pɛɛsi un di, "Leenee o kpa ŋmɛn ti aa la?" O fun ŋɔ min, "Mu kaa la 

maksi Jerusalɛmnɛ a na o ziŋziŋ awa o pɛnpɛn.” 

3Saha tirɛ mu fun na malaika naa yaa sɛm sɛma mu wati chen ka o li wa chiŋi 

suwachak ni doonee malaika digi fun wa chem un. 

4Tetee tiin ti fun ŋɔ kinkin ti ni, "Ki chɔ a la ŋɔ naa kpak ŋmɛn magsi ti chen di 

Jerusalɛm kaa wa suu wa nibinsa awa nuhɛ kinkan ni, chendaha pulim ti zi wa zenu 

kinkan wa nar koti a sa zagbɛrkpure a kok un. 

5Ya Kunyan Koosa vɔu o bambi niu di o titi kaa wa burigi zagbɛrkpure a kok tɔha ti 

tima wa din ni, kaa nyɛ baa di nyusum saha maga ali ba wɛ ni.” 

6Saha tirɛ ya Kunyan Koosa fun ŋɔ, "Maa wa ali pulim nyuha ni, domi mu funɛ pusi 

mau a go tɛɛnɛ luksa anaasi maga. 

7Zayɔn tima, maa wa mu wati ma banawara nyɛn Babilɔn pulim ni chen ma li aa la 

Jerusalɛm.” 

8Ya Kunyan Koosa naa zenee a kaali kina maga chen kpa nan sɛmsɛmnɛ a nyɛ di mu 

wa ŋɔ ma pulim bɔnɛ, nibinsa nawara go o walɛ ta chen. 

9Ya Kunyan Koosa titi zi wa burigiu a chem ma aa nyɛ banawara funɛ ya ma yosa 

chen burigi a fuksi ma kaa ŋmɛ ma. Saha naa nan wa tum, nara maga zi wa zimu di ya 

Kunyan Koosa naa zenee a kpak kpok kaali kina maga chen tum min. 

10Ya Kunyan Koosa ti funɛ ŋɔu, "Jerusalɛm tima, maa lɔ tusɔɔn boola, domi mu kaa 

wau a wa nyɛn ma wati.” 

11Chen saha ti pulim damata kinkan nibinsa zi wa nyɛn o watiu a burigi o nibinsa. O 

zi wa nyɛn ma watiu a nyɛ ma zim di waa sir tum min ma wati. 

12Saha ti Juda tima zi vɛɛn wa ya Koosa nibinsau, kaa ya tɛɛnɛ naa du kasi wa o nyɛn. 

Jerusalɛm kaa laa zi wa ya tɔha naa o daŋni aa kaali tɔsa maga. 

13Ma banawara maga nyɛn ya Kunyan Koosa suwachak ti ni, ma moori ma nɔɔsa, 

domi o li o bar nyɛni naa du Kasi chenu aa wa. 

ZƐKARAYA 3 

1A gantɛl ni mu fun bu chɔ mu bar chɔɔli ni a na Koosa dama kɔkɔɔr nihɛɛ naa ba 

funɛ yir Jɔsuwa chen ka o chiŋi ya Kunyan Koosa malaika suwachak ni. Sintana ka 

fun chiŋi Jɔsuwa ti gantɛl ni aa pɔ di o galimi un. 

2Saha tirɛ Koosa malaika ti fun ŋɔ Sintana ti ni, "Muu sumi ya Kunyan Koosa naa laa 

daŋni Jerusalɛm tima kinkan chennu di waa laa zi ta hin yɔri. Baal nɔ chiŋɛ nan nyɛni 

chi chenani daasa yaa di din nar la kpak digi a yisi chenne.” 

3Saha ti di Jɔsuwa funɛ chiŋi dooni a laari kilaarɛ doŋa. 

4Doonee malaika ti fun ŋɔ banawara funɛ chiŋi o wati chen, "Ma ur ki doŋ naa ali baal 

nɔ bara ni." Saha tirɛ o fun ŋɔ Jɔsuwa ni, "Mu lisɛ i tum tagni tau ali hin ni, amaa mu 

bu kaa nyɛ hin kilaarɛ falɛwa i laari.” 

5Saha ti o fun vɛɛn tɛsi a ŋɔ banawara chiŋɛ o wati chen di ba kpa nyuchik weri naa vɛ 

kpak doŋa a chik un kaa kpa kilaarɛ falɛ a laari un, saha ti di ya Kunyan Koosa 

malaika ti chiŋɛ dooni aa nyini ba. 

6Ba funɛ ya chen a peti, malaika ti funɛ sɛm Jɔsuwa niu, 

7"Ya Kunyan Koosa naa zenee a kpak kpok a kaali kina maga chen ŋɔ di i tiŋ mu 

chiksɛsa kaa laa tum tuma nawara mu biksi hin chen, mu zi kpa mu bar jɛɛmi dama ti 

awa mu sal ti magau a du i nin ni ii nyini a, mu kaa zi vɛɛn ki nu i wusisumsau a chi 

chenani muu nu mu malaikasa ta nyɛn mu wati wusisumsa ta chen.” 

8Jɔsuwa naa ya Koosa dama kɔkɔɔr nihɛɛ awa ma banawara ya kɔkɔɔrsa aa biksi 

chɔɔsi pusi digi wɛ, chen maa nu mu wati, mu zi tum mu tumtumna naa baa yir ni fosi 

chennu ma wati. 

9Mu ka kaa kpa buŋkol bɛgim naa kpak see nɔpɛ chennu a dau Jɔsuwa suwachak ni a 

sɔbi sak bunkol ti daha di wuzu bɛgimnɛ mu kaa wa chiŋi a luksi tum tagna tima maga 

ali mu pulim ni. 

10Chen wuzu ti wa tel, ma maga zi wa nyɛn wa tusɔɔnau awa ma chɛnsa ni ali ma 

daporsa wa soom bugila ni. 

ZƐKARAYA 4 

1A waa fun vusi ka Koosa malaika fun sɛm sɛma mu wati. A fun laasi min di mu si a 

chi chenani nar yaa chɔ do ba laasi un chen. 

2Saha naa mu fun si wa peti, o funɛ pɛɛsi minnu di, "Baŋnɛ i na?" Mu fun ŋɔ un di mu 

na fitina naa kpak naasiwa ka ba kɔɔri un wa salma ni o kpak naazaŋsa anɔpɛwa. 

Naazaŋ bɛgim maga ka kpak gazɛnɛ bar duuli anɔpɛwa. Ka o nuu bar duuli nyɛn nyu 

daha ni. 

3Sɔsɔha bugila abalɛ chiŋɛ a mari chen fitin ti. Digi chiŋɛ o nindil nee ka digi ka chiŋi 

o ningal ni. 

4Saha tirɛ mu fun pɛɛsi ya Kunyan Koosa malaika ti di, "Kina anawara chiŋɛ nan mag 

muna ya baŋa?” 

5O ka fun pɛɛsi miin, "Amɛ i wa zim a muna?" Doonee mu fun ŋɔ un, "Aayi, mu 

Kunyana, mu wa zim a muna.” 

6Chen gantɛl nɛɛ malaika ti fun kpa sɛmsɛm digi ali ya Kunyana Koosa wati a nyɛ 

min di mu kpa la nyɛ baal naa ba funɛ yir Zɛrubabɛl chen ni. O funɛ ŋɔ minnu di mu 

la sɛm baal ti ni nani, "I zi wa na kpoku a di nyusum ali laal ni, o ka wa kaa wa ya di 

lanjima kpok wa i kpa la laal ti koo i titi kpokre, amaa mu siim ti kaa wa nyɛn i wati a 

nyɛ hin kpok. 

7Wɛ anawara piinsaa bɔɔgi i kpok chen zi wa nyuksiu kaa ka hin hali a wa zen kinkan 

a chi bɛ a wa zi bu wa nyaŋi hin. I zi wa kpak sahau a bukɔɔ sa Koosa bar jɛɛmi dama 

tiu. Saha naa i ka wa zer bunkola naa a zɔŋ di i sa a peti chen, nara ta zi wa pɛkiu aa 

ŋɔ di, 'Dam nɔ weru, dam nɔ weru.' “ 

8Nan sɛmsɛm nɛ ya Kunyana Koosa fun bu kpa a nyɛ min. 

9O funɛ ŋɔ minnu di, "Zɛrubabɛl dau o bar jɛɛmi dama ti munchiika o kaa zi sa unnu a 

peti. Saha naa o ka wa sa un a peti mu walɛ ta zi zimu di ya Kunyan Koosa naa zene a 

kpak kpok awa yiko a kaali kina maga chen tum min ma wati.” 

10Malaika ti fun ŋɔ min, "Fitinsa anɔpɛ ta biksi di ya Kunyana Koosa see ya anɔpɛ wa 

o kpak aa nyini tɛɛnɛ nɔ maga. Ba bara funɛ yɔriu, domi ba funɛ nau ka ba wɛ maga 

vɛ la suwachak, amaa saha naa Zɛrubabɛl wa sa Koosa bar jɛɛmi dama ti a peti ka ba 

na, ba tusa zi wa sɔɔniu.” 

11A gantɛl ni mu fun bu pɛɛsi un, "Ka sɔsɔta alɛ ta chiŋɛ a mari fitin ti chen mun ya 

baŋa? 

12Ka sɔsɔha hulsa alɛ ta chiŋɛ salma pɔmpisa anawara laa li salma nu chen mun vɛɛn 

ya baŋa?” 

13O fun pɛɛsi min di mu wa zim a muna, mu fun ŋɔ di, "Aayi, mu Kunyana, mu wa 

zim a muna.” 

14Saha tirɛ o fun vɛɛn ŋɔ min, "Hulsa abalɛ ta biksi di ya Kunyan Koosa naa dɔ tɛɛnɛ 

nɔ maga chen yisɛ bau di baa tum o tuma." 

ZƐKARAYA 5 

1Saha nɔ mu fun bu nyini buudaha ni a na ka tɔn guti za aa kaali mu suwachak ni. 

2Malaika ti fun pɛɛsi min, "Baŋnɛ i na wa i see ni?" Mu fun ŋɔ un, "Mu na tɔn gutire 

ka o tɛ buudaha ni a za aa kaali. O ziŋziŋ ya namaksi fumtorwa ka pɛnpɛn ka ya 

namaksi fidaanyuun.” 

3Doonee o fun ŋɔ min, "Mu sɔbɛ chenani mu kaa ŋɔ nɔɔ a ta tɛɛnɛ nɔ maga ni chenu a 

sak o daha. Tɔn ti luk digi ni sɔbi ti biksi di ba zi wa lisi ŋmɛɛrsa maga ali pulim ti ni. 

Luk digi ka sɔbi di ba zi pa banawara yaa suni wɛ kaa bu hɛɛsi vuga chennu a kaali 

pulim digi. 

4Ya Kunyana Koosa naa zenee a kpak kpok awa yiko a kaali kina maga chen ŋɔ nɔɔ a 

ta tɛɛnɛ nɔ maga ni. Nɔɔ ti kaa zi di banawara maga laa ŋmɛ awa banawara yaa suni 

wɛ kaa bu hɛɛsi vug chennu. Nɔɔ ti zi wa di bau ali ba damsa ni kaa vɛɛn ta ba yɔri.” 

5Malaika ti fun vɛɛn bu ŋɔ min, "Ki nyini bar nɔ a na kinkina mu bu kaa kpa wa.” 

6Mu fun pɛɛsi un di, "Baŋ kin ya chen kin ti?" O fun ŋɔ min, "Chenchisere o mun ka 

ya di o chiŋɛ tɛɛnɛ nɔ magkpaa tum tagna bar chiŋirɛ.” 

7Chenchise ti funɛ kpak nɔpiikre, mu funɛ nyiniu a wa na ka nɔpiik ti gbini mu fun 

nyini o tuha ni a na ka nihaan kani o tuha. 

8Malaika ti fun lɛli o nɔɔ a ŋɔ min, "Nihaan nɔ chiŋɛ tum tagna kinkan bar chiŋi nɛɛ 

chen." O funɛ sɛm chene a peti. Kaa kpa nɔpiik ti a tɔ chenchise ti. 

9Mu fun bu nyini buudaha ni a na ka nihaana nar balɛ kpak chɛnɛ a za aa wa mu wati 

a chi chenani chilɛ yaa za kpok ni chen. Ba fun za a wa zer chenchise a zini kaali. 

10Saha tirɛ mu fun pɛɛsi malaika ti, "Leenee ba zer chenchise ti aa la?” 

11O fun ŋɔ min, "Ba zer un aa la Babilɔn pulimnɛ chen ba la sa Koosa bar jɛɛmi dama 

a kpa un du. Ba ka la sa jɛɛmi dama ti a peti, ba zi kpa chenchise tiu a chiksi o tuha ni 

baa jɛɛmi un." 

ZƐKARAYA 6 

1Mu funɛ bu chɔu a na ka ya Kunyana Koosa chaasi wu bɔnɛ a biksi min. Mu funɛ 

nau ka zaagna anaasi wa a torokosa tiŋ dɔŋa ali bɛ banbaan a tuu wa. Bɛ ta bara maga 

ka funɛ liiliu a chi luki naa ba kpa kɔɔri malɛ chen. 

2Zaag sɛɛma funɛ lɛrigi toroko naa te chen, ka zaag bilima ta kaa lɛrigi toroko naa sak 

un ni chen. 

3Toroko naa kaa funɛ sak atora tiin chen, zaag pilima funɛ lɛrigi un, zaag bɔrsɛ ka 

funɛ lɛrigi toroko naa sak anaasi tiin chen. 

4Saha tirɛ mu fun pɛɛsi malaika ti di, "Mu Kunyana, torokosi naa mun ya baŋa?” 

5O fun ŋɔ min, "A mun biksi di chɛnɛ anaasiwa ali ya Kunyan naa dɔ tɛɛnɛ nɔ maga 

kpok chen wati.” 

6Toroko naa zaag bilim tii lɛrigi chen la Babilɔn pulim nyuharɛ ka naa zaag pilim tii 

lɛrigi chen kaa la nha bar cheli, ka zaag bɔrsɛ ta kaa la pulim naa nyɛn mun ni chen. 

7Saha naa zaag bɔrsɛ ta fun li wa chen, a waa fun kpak kanyita wa a la baari kinkina 

nyɛn tɛɛnɛ nɔ ni. Saha tirɛ malaika ti fun ŋɔ ba, "Maa la a la baari tɛɛnɛ maga." 

Doonee a fun tum chen. 

8Malaika ti fun sɛm taa zaaŋa mu wati a ŋɔ, "Zaagna anawara li kaali Babilɔn pulim 

nyuha chen nyɛ ya Kunyana Koosa paan ti sɔɔniu.” 

9Ya Kunyana Koosa ti funɛ bu kpa nan sɛmsɛmnɛ a nyɛ min. 

10O funɛ ŋɔ minnu di, "Mu pa papasa anawara nibinsa banawara nyɛn pulim digi ni 

baa yir Hɛldai awa Tobija awa Jɛdaya fun kpa nyɛ chen aa la Josaya naa ya Zɛfanaya 

be chen dama lalaka. Nan nibinsa naa maga li yosa nisa niu ali Babilɔn pulim ni. 

11Ma kɔɔri nyuchika o ya salma awa anzunfa anawara ba kpa wa nyɛ chen a kpa chik 

Koosa dama kɔkɔɔr nihɛɛ naa ya Jɛhozadak be naa baa yir Jɔsuwa chen nyuha. 

12Ŋɔ un di ya Kunyana Koosa naa zenee a kpak kpok awa yiko a kaali kina maga 

chen ŋɔu nanɛ, 'Baal naa baa yir ni bɛɛli ti chen zi wa li wau a wa bukoo sa Koosa bar 

jɛɛmi dama ti. 

13Waa laa zi wa sa un, chen ni ba zi wa nyɛ un jirimau a biksi di o sir ya koorre. O zi 

wa dɔ o walɛ kpoku ka o wa Koosa dama kɔkɔɔrsa maga ya nɔɔ bɛgim a lagmi aa tum 

tuma wa tusɔɔn ni.’ 

14Zɛmɛ zi wa zu ya Kunyana Koosa bar jɛɛmi dama tiu a kpa nyuchika ti a nyɛ 

Hɛldai, Tobija, Jɛdaya awa Josaya ni o ya sɛhɛra baa lisi di ba funɛ suŋi Koosa bar 

jɛɛmi dama ti saaliu.” 

15Nibinsa banawara nyɛn bar bole ni chen maga zi wa wau a wa suŋi ba bukoo sa ya 

Kunyan Koosa bar jɛɛmi dama ti. Ba ka wa sa un a peti saha tirɛ ma zi wa zim di ya 

Kunyana Koosa naa zenee a kpak kpok a kaali kina maga chen sir tum min ma wati. 

Sari ka nan wɛ naa maga tum see ma tiŋ ya Kunyan Koosa naa ya ma Koosa ti chen 

chiksɛsa taa wa. 

ZƐKARAYA 7 

1Kaŋkoor Dariɔs funɛ di koor bunsa anaasi tiina pɛn naa laa sak digto tiina baa yir 

Kislɛf chen wuzu bunaasi, wuzu ya Kunyana Koosa funɛ bu kpa sɛmsɛm digirɛ a nyɛ 

min. 

2Bɛtɛl tima kpa Sarɛza awa Rɛgɛm-Mɛlɛk chenne a kaali ya Kunyan Koosa naa zenee 

a kpak kpok a kaali kina maga bar jɛɛmi dama tirɛ di ba la sumi wusisuma kaa sumi 

wusisum weri a nyɛ ba. 

3Saha naa ba ka la ba pɛɛsi Koosa dama kɔkɔɔrsa ta awa Koosa witiinsi ta nan pɛɛsi 

nɔ, "O wɛrwa ya ha vɛɛn nyɛ ya tusa chɔku aku Koosa bar jɛɛmi dam ti chɛɛkɛ ti 

daha? Koo o werwi ya ha yaa vɛɛn ki vɔti nɔɔna pɛnsa anyuun tiin ti ni a chi chenani 

ya piinsaa ya bun damata chen?” 

4Sɛmsɛm naa ya Kunyan Koosa fun bu kpa a nyɛ min nɛɛnɛ. 

5O funɛ ŋɔ min nanɛ, "Bun fumnɔpɛ naa kaali chen, ma funɛ vɔti nɔɔna. Pɛnsa anyuun 

awa pɛnsa nɔpɛ tiina. 

6Di ka ba yaa fun vɛɛn wa di a puŋ.” 

7Chen sɛmsɛmnɛ ya Kunyan Koosa ti fun kpa a nyɛ Jerusalɛm tima ni saha naa ba wɛ 

funɛ la suwachak ka nibinsa su ba pulim ti awa pulimsa anawara go un chen ni. 

Nibinsa funɛ kur go ba piili pulim mun ni aa la nha bar cheli luka. 

8Ya Kunyan Koosa fun vɛɛn kpa nan sɛmsɛma a nyɛ min. 

9O funɛ ŋɔ minnu di saha digirɛ o fun kpa o tutɔ kpoka a chiksi o walɛ ta. Chen tutɔ 

kpok ta funɛ ya di ba nyɛ wuti nyɛn ba wati kaa ki nyɛ dɔŋa wa jirima a vɛɛn ki ɔm 

dɔŋ siki. 

10O funɛ vɛɛn ŋɔ bau di ba taa muksi luhaana awa sunsa awa hɔɔra banawara li tɔ digi 

a wa nyɛn ba pulim ti ni kaa ta vɛɛn ki muksi banawara ya nyaa tima chen. Ba ka taa 

dɛu nyinbaanasa di baa du dɔŋa wa dɛŋasa. 

11O funɛ sɛm chene a peti kaa ŋɔ, amaa mu walɛ ta diŋsa wara nu wɛ, chendaha ba 

wara daŋni ba pogli ba bambisa a la wɛ aa du ba bambisi taa ni. 

12Ba yaa nyɛ ba bambisi taa kpoku kinkan a chi gbɛntɛl. Mu paan funɛ siu a du ba ni, 

aku ba vɛ di ba waa zi nu biksisa anawara mu kpa nyɛ mu witiin ti ni di o kpa la nyɛ 

ba saha bar boli ti chen daha. 

13Hali mu yaa vɛu di mu waa zi nu ba wusisumsa, domi mu gbaan ŋɔ ba di ba sɛm 

wudigi ba yaa vɛu. 

14Chendaha mu funɛ nyɛ ba dɔma pa bau a kaali pulim digi ba la nyɛn a chi chenani 

kanvilima yaa wa pa kina aa la chen. Saha naa ba fun pa ba a kaali chen, ba tɛɛnɛ ti 

funɛ chɔ hulirɛ, domi nandigi waa fun bu nyɛn un ni, amaa tɛɛnɛ ti funɛ wer kinkannɛ. 

ZƐKARAYA 8 

1Ya Kunyan Koosa naa zenee a kpak kpok awa yiko a kaali kina maga chen funɛ kpa 

nan sɛmsɛmnɛ a nyɛ Zɛkaraya ni, 

2"Chenani a vusi ka mu ha vɛ suŋi Jerusalɛm tima taa chen muksi minnu, domi mu 

bambi daŋni ba wɛu kinkan. Chen daŋni ti funɛ nyɛ mu na paan a du ba dɔma ni. 

3Mu zi bur la Jerusalɛm naa ya mu tɔ kasi chennu a la nyɛn dooni. Saha ti nara maga 

zi nau ka tɔha ti nibinsa ki ŋɔ wuti. Ya Kunyana Koosa naa kpak kpok awa yiko a 

kaali kina maga chen bi ti wa du kasiu. 

4Saha ti ma zi wa na ka nihahɛɛta awa nibahɛɛta banawara kpak daŋkpalsa aa val 

chennu ka ba la kani tɔha ti luksi maga ni, 

5amaa bunɔɔna awa butoosa zi wa su pallɛ nyuunau aa val. 

6"Pulim bɔnɛ nibinsa banawara nyɛn wa ba miisisa ni chen zi wa na chennu a ŋɔ di o 

bɔmu wa chen ya, amaa chen waa zi wa bɔm mu wati. 

7Mu zi wa fosi mu walɛ tau ali ba dɔma nisi ni a li pulim naani ba nyɛn chen. 

8Saha ti mu zi wa kpa bau ali pulim naa ni ba fun pa ba a du ba ya yosa chen a bur la 

ba tɔha Jerusalɛm. Mu zi wa ya ba Koosau a nyɛn ba wati ka ba ka ya mu nibinsa. 

9"Ma banawara nu chenani Koosa witiin ti sɛm kpaa la Koosa bar jɛɛmi dama ti saali 

ni chen, ma waa ya piili a chi chenani ba yaa dau dɛ munchiika chen, adaha ma kpak 

ma bara a kpok kaa sa o bar jɛɛmi dama ti. 

10Sari ka chen saha ti fun wa tel nandigi waa funɛ zer nar o la tum aa nyɛ un ka oo bɔ 

un. Nandigi ka waa fun koti aa tum o tuma nɛnɛ aku o dɔma daha, domi mu funɛ haasi 

nibinsa magau a du dɔŋa ni, 

11amaa lalaknɔ banawara kpak miisa a ha nyɛn pulim nɔ ni chen, mu wa ba nyɛni zi 

kaa kur saha digi tima taa niu. 

12Baa zi wa kpak tusɔɔnau aa par ba ŋmaana kaa ki du ba kina. Ba ŋmaana ta bugila zi 

waa nɔn nɔnau baa di a ki parɛ ali ba tɛɛnɛ ti ni. Doon zi vɛɛn wa niu aa mag ba ki 

parɛ. Nan nɔɔ weri nɔ magwa mu kaa wa ya a du mu walɛ banawara funɛ ka a ha kpak 

miisa a nyɛn chen ni. 

13Israɛl awa Juda tima, sahasa naa kaali chen pulim bɔnɛ nibinsa yaa fun ŋɔ nɔɔsa aa 

nyɛ ba titi ni aa ŋɔ di o werwa sibir naa funɛ pu ma chen pu bau, amaa mu kaa zi wi 

fosi mau ali chen sibir ti ni, chen ni pulim bɔnɛ nibinsa ta zi vɛɛn wa ŋɔ di ba na nɔɔ 

weri naa fun ya a du Juda awa Israɛl tima ni chen dɔŋtiinau. Adaha ma kpak ma bara 

kpok kaa ta nyɛ hansura kpak ma. 

14"Saha naa ma nawaalsi ta fun wa nyɛ mu paan si chen, mu funɛ vɛɛn vɔwu di mu 

nyɛ wu tagini zen wa tu ba ni mu ka waa fun chɛrigi mu bambi kaa sir nyɛ chen tum. 

15Amaa lalaknɔ mu zi vɔu mu bambi niu di mu sumi wusisum weri a du Jerusalɛm 

awa Juda tima taa ni. Ma ta nyɛ ma banchesa ki yɛli. 

16Wɛ anawara werwa maa ya nɛɛnɛ. Maa ŋɔ dɔŋa wa wuti, hali ma sɛriya bar diile ni 

maa ŋɔ wuti, chen ni ma maga zi kpak tusɔɔnau. 

17Ma ta yaa ki dɛu nyinbaanasa di maa du dɔŋ wa dɛŋasa. Ma ka ta yaa di nusun 

sɛhɛra kaa ki hɛɛsi vuga, domi mu bambi wara daŋni nusuna awa tum tagna bar 

nyɛni.” 

18Chen gantɛl ni ya Kunyan Koosa naa zenee a kpak kpok chen funɛ kpa nan sɛmsɛm 

nɛ a nyɛ Zɛkaraya ni, 

19"Chenani ma tusa yaa fun chɔk maa vɔti nɔɔna pɛnsa anaasi awa pɛnsaa nyuun awa 

pɛnsa anɔpɛ awa pɛn fi tiina ali buna tuha ni chen zi burigi pɛnsa anawara ni maa di 

tusɔɔn diweu ali ma Juda pulim ti ni. Chendaha o werwa ma nyɛ wutirɛ nyɛn ma nyɛni 

ni ka ma vɛɛn kpak tusɔɔna wa dɔŋ ni. 

20"Saha wau nibinsa kinkan zi wa li tɔsa a wa di ba wa nyɛn Jerusalɛm ni. 

21Tɔ digi tima zi wa yir tɔ digi timau a ŋɔ ba di, yaa lau ya la jɛɛmi ma Kunyan Koosa 

naa zenee a kpak kpok a kaali kina maga chen kaa sumi un di o sumi wusisum weri a 

du ya ni, adaha ma gbaan ki wa yaa la a la jɛɛmi un. 

22Nibin damata ka wa li pulimsa anawara kpak kpok kinkan chen magkpaa ni. Ba zi 

wa wa Jerusalɛm di ba wa jɛɛmi un. Yaa sumi hinnu di ii ɔm ya siki. 

23Saha ti wa tel pulim bɔnɛ nibinsa zi yaa wa ma banawara ya Ju tima chen watiu a 

wa ŋɔ ma. Yaa daŋni ya wa gbaari ma ni ya nyɛn, domi ya nuu di Koosa nyɛn ma wati 

ali ma tɔha nɔ ni." 

ZƐKARAYA 9 

1Ya Kunyan Koosa funɛ chiksi chiksirɛ di o zi lɛrigi Hadrak tima awa Damaskɔs tima 

diŋsau. O wa ya di Israɛl tima duŋduŋ ya o nibinsa, amaa Siriya pulim tɔ zen ti gbaan 

ya o kinnɛ. 

2Hamaf naa ya Hadrak pulim magbɔ chen awa tɔsa nawara nyɛn Taaya awa Saidɔn ni 

chen gbaan ya o walɛ wa. Zima naa maga ba kpak chen maga li o waa Koosa watɛɛ. 

3Taaya tima ta funɛ sa dam kpokau di aa kok ba ali laal ni a fun vɛɛn lagmi salma awa 

anzunfa a saŋi a chi chenani nar yaa chaasi chaasa a saŋi chen, 

4amaa ya Kunyan Koosa zi wa la kina anawara maga ba kpak chennu ali ba wati. O zi 

wa pa ba nisa kina magau a yo du teku nii ni kaa suk din a du ba kina maga ni o di 

tɔha ti maga kaa ka tɛɛn huli. 

5Tɔsa anawara baa yir Askɛlɔn awa Gaza chen zi na chenani Koosa tum chennu 

hansura zu ba ka ba nyɛn namsi ni. Gaza zi wa kɔŋi ba koorau ka Askɛlɔn tɔha ti ka 

chɔ huli. Tahamasa anawara Ɛkrɔn tima gbaan kpak chen zi wa ya yɔriu. 

6Nibinsa banawara ya zɔɔnɔ bulɛlɛ walɛ chen zi wa gbaariu a nyɛn tɔha naa baa yir 

Asdɔd chen ni. Ya Kunyan Koosa funɛ vɛɛn ŋɔ di o zi wa nyɛ Filistia tima banawara 



1361 

 

© 1999,  Wycliffe Bible Translators, Inc. 
 

 
 

 

ya nyukpoka tima chen burigi jɛrigɛu. Ba waa zi bu waa se namɛ ka chɛl nyɛn un ni 

koo aa di diwe anawara vɛ werwa diili chen. 

7Ba banawara ha kpak miisa a nyɛn chen zi wa burigi mu walɛu a nyɛn Juda pulim ni 

a chi ba wa baa ya hɛɛna. Ɛkrɔn tima gbaan zi wa burigi mu walɛ ta bɔnɛu a chi 

chenani Jebus tima ta fun burigi mu walɛ chen. 

8Saha ti mu zi waa il mu pulim tiu kaa ta bu nyɛ pulim bɔnɛ lanjimasa wa chem doon 

wa laal ni. Mu zim kinaa ka yau. Mu wa zi bu lɛrigi mu walɛ diŋsa hali saha naa vɛ 

kpak bɔ. 

9"Ma banawara nyɛn Jerusalɛm ni chen, ma nyɛ ma tusa sɔɔni maa lɔ tusɔɔn boola. 

Maa na chenani ma koor ti wa ma wati wa chenani o di nyusum ali laal ni, amaa o kpa 

o titiu a ya jɛrigi a kani kakum pɔl daha aa wa.” 

10Nanɛ ya Kunyana Koosa fun vɛɛn ŋɔ, "Mu zi luksi zaagna torokosau mu zi vɛɛn wa 

chɔk ba tosa hɛma nawara ba kpak aa la laal ni chennu a ta. Ma koor ti zi wa nyɛ ma 

wa pulim bɔnɛ nibinsa ta kpak tusɔɔnau wa dɔŋ ni. O zi wa dɔ doon nibinsau piili teku 

nii nɔ ni aa la teku digi nii nɔ. O zi vɛɛn wa dɔ nibinsa banawara nyɛn Yufuretis mɔɔg 

ti nɔɔ ni chennu aa la tɛɛnɛ nɔ magbɔ.” 

11"Ya Kunyana Koosa funɛ vɛɛn bu ŋɔ di o vɔu vɔwa naa o wa ba fun vɔu wa dɔŋ ni 

chen awa chɛl ni. Lalaknɔ ma bɔnɛ ya yosiwa ali pulim digi ni, amaa mu ka zi fosi 

mau. 

12Ma banawara nyɛn pulim digi ni a ya yosa chen ma bur kuwa ma pulim, domi 

lalaknɔ tahama zi nyɛn mau. Ma wa ma pulim ti ma zi nyɛnu wa alaafɛ ni. Namsi 

kinkina ma di chen maga mu zi sumi wusisum weri a bɔ ma chen chim naaval bulɛ. 

13Mu zi wa kpa Juda timau wa laal ni a chi lanjima zer o toha naa ba kpa la laal ni, ka 

Israɛl tima ka gbaari a chi toha ti hɛm. Banawara nyɛn Jerusalɛm ni chen ka kaa wa li 

wa chiŋi a tum a chi laal takoobi, chen ni ba maga zi lagmiu a chem Grik pulim tima 

wa laal ni. 

14Ya Kunyan Koosa naa zenee a kpak kpok awa yiko a kaali kina maga chen zi wa 

nyɛn buudaha niu, kaa ki yo o toha ti hɛma aa tu a chi nasɛha tɛsi. O zi wa kpa o see a 

chem pulim munu kaa ki hu kaabul. 

15O zi vɛɛn wa kok o walɛ tau ali ba dɔma nisa ni kaa nyɛ ba nyaŋi ba dɔma ta. Ba 

tusa zi wa sɔɔniu baa chɛɛmi kinkan ali laal ti ni, domi baa zi wa kpu ba dɔma tau chɛl 

ki pal tɛɛnɛ a chi chenani ba yaa kɔriki sel a du vura ni a chak chɛl aa du kurba ni 

chen. 

16A wuzu ti wa tel ya Kunyan Koosa zi wa fosi o walɛ tau ali ba dɔma nisa ni, a chem 

kanvilima naa li nha ba yɛli nindil ni. Ba nyɛni zii zi wa weru aa lili a chi nyuchika 

naa salmasa mariki. 

17Saha ti doon pulim ti zi wa weru kinkan o bunɔpɔla na diwe aa di awa ki nyɔɔlɛ aa 

naa ka nyɛ ba kpak kpok kinkan." 

ZƐKARAYA 10 

1Ya Kunyan Koosa funɛ vɛɛn ŋɔ Israɛl tima taa nanɛ. Saha naa maga ma yaa daŋni 

doon ma sumi ya Kunyan Koosa, domi waa dɔ doon ti o ni aa du kɔsa awa ki parɛ ni, 

chen ni a zi yaa sɔɔniu a beŋi. Waa yaa vɛɛn nyɛ dobaala nyɛn buudaha ni. 

2Saha naa a wa muksi bɔnɛ ba yaa dɛu suŋiu aa la vursa awa vutisa wati, amaa ba ka 

waa yaa koti a suŋi ba, ka wɛ anawara ba yaa ŋɔ ba chen yaa ya nusun wɛɛwa. Bɔnɛ 

yaa ŋɔ di baa biksi deesisa munau a zi nyɛn aa mur ma, domi wi naa ba yaa kpa nyɛ 

ma chen wara suŋi ma. Chendaha ma zi nyɛnu a buuri aa kaali a chi chenani piisi yaa 

nyuksi o nyinbaan a nyɛn aa kaali chen. Ba nyɛn wumukse niu a vɛ kpak suwachak 

tiina. 

3Ya Kunyan Koosa naa kpak kpok awa yiko a kaali kina maga chen funɛ vɛɛn ŋɔu, 

"Mu paan laa si wa chenani pulim bɔnɛ nibinsa ta dɔ mu walɛ ta chen. Mu zi wa lɛrigi 

ba diŋsau, domi Juda tima ta ya mu walɛwa. Mu kaa zii nyini bau a nyɛ baa kpok 

kinkan ali laal ni a chi chenani zaaga naa yaa kpok chɔchɔha ni ali laal bar chemi ni 

chen. 

4Juda tima zi wa lisi narau ali ba tuha ni suwachak tima awa koorsa ba dɔ mu walɛ ta. 

5Juda tima ta zi wa kpak kpoku aa di nyusum ali ba laalsa ni a kpu ba dɔma a dau 

tɛɛnɛ ni a chi chenani lanjimasa yaa la laal ni a la chem nyaŋi kaa kpu nara a saŋi pallɛ 

nyuuna ni chen. Ba zi wa na chen kpoku aa chem laal ti, domi ya Kunyan Koosa kaa 

wa nyɛ ba chen kpok ti. Ba kaa zi wa nyaŋi ba dɔma ta wa ba laal zaagna ta magwa.” 

6Ya Kunyan Koosa fun vɛɛn bu ŋɔ, "Mu zi nyɛ Juda tima ta wa kpoku kaa vɛɛn fosi 

Israɛl tima ali ba dɔma nisi ni. Mu zi wa ɔm ba sikiu kaa kpa ba a bur la ba pulim. Mu 

wa ba zi wa nyɛnu o lɛm a chi mu waa fun vɛ ba a ta saha digi. Min ya ba Kunyan 

Koosa ti, adaha muu zii nu ba wusisumsau. 

7Israɛl tima ta zi wa kpak kpoku a chi lanjimasa kaa vɛɛn kpak tusɔɔna a chi chenani 

nar yaa nyɔ sin o tuha sɔɔni oo sɛm sɛm damata chen. Ba niisisa zi wa na chenani ya 

Kunyan Koosa tum a nyɛ ba chennu ba tusa sɔɔni, domi ba nawaalsa funɛ di nyusum 

ali laal ni. 

8"Mu zi wa yir mu walɛ tau a lagmi dɔŋ ni a fosi ba ali ba dɔma nisa ni. Kaa nyɛ ba 

wasi kinkan a chi chenani ba fun piin mag chen. 

9Hali mu nyɛ ba pusi a su pulim bɔnɛ chen maga ba kaa zii lisi mu wɛu a li doonani 

maga ba nyɛn. Ba wa ba bisa maga zi wa kpak miisau a bur wa ba pulim. 

10Mu zi wa lisi bau ali Ijipt awa Asiriya pulimsi ta ni a kpa ba wa ba titi pulim. Saha 

naa ba wa, mu zi wa nyɛ bɔnɛ kani Giliad niu ka bɔnɛ ka kani Lɛbanɔn ni, chen ni 

pulim ti maga zi wa suu wa nibinsa ni. 

11Ba wa la tel teku nii naa laa muksi nara wa niŋmɛn ni chen, mu zi nyɛ niŋmɛn ti gilu 

ka ba val la kaali. Mu zi vɛɛn wa nyɛ mɔɔga naa baa yir Naal chen chiŋi ka ba val a la 

ji. Asiriya tima laa dɛɛsi nyukpoka, amaa ba kaa zi wa burigi jɛrigɛu. Chenani Ijipt 

tima gbaan kpak kpok chen ba waa zi bu wa kpak kpok. 

12Min naa ya ma Kunyan Koosa chen ŋɔ di mu zi nyɛ mu walɛ ta ki jɛɛmi minnu kaa 

ki nu mu nɔɔ sɛma, chen ni mu zi nyɛ ba kpoku ali ba laal chem ni." 

ZƐKARAYA 11 

1"Lɛbanɔn tima, ma puk nyinbaan ka din wa di bugil ziŋziŋɛ anawara nyɛn ma tɔha ti 

ni chen. 

2Saha ti ma zi wa wiu kaa ki fɔuli wa chenani bugil zenzene awa ki ziŋziŋɛ ta maga 

chesi tɛɛnɛ ni chen. O chi Basan gbaan bugila ta kaa waa wiu, domi ba ŋmɛnsi ba tɔha 

ti bugil ziŋziŋɛ anawara laa kok ba chen magau a lɔ tɛɛnɛ ni. 

3Ma cheŋi diŋsa aa nu chenani nugbaŋsi taa wi, domi doonani ba sela yaa laa se kɔsa 

chen maga di dinu. Ma vɛɛn ki nu chenani gbogimtasa taa wi, di a dama naa nyɛn 

Jɔɔdan mɔɔga duu ti ni chen maga di dinu.” 

4Saha tirɛ ya Kunyana naa ya mu Koosa chen fun ŋɔ min, "Burigi ni gbaŋɛ aa gbaŋi 

sela anawara ba kaa kpu chen. 

5A tima ya kpaksi aau aa kpu, amaa nandigi ka wara lɛrigi ba diŋsa. Banawara yaa 

yogli a namsa taa chen yaa yogliu a peti a ŋɔ. Ya Kunyan Koosa ti sɔn werwa pɛkiu. 

Lalaknɔ ya gbaan zi ya kin timawa, domi a nigbaŋɛ gbaan titi wara ɔm a siki.” 

6Ya Kunyana Koosa fun vɛɛn bu ŋɔ, "Lalaknɔ mu waa zi bu ɔm nandigi wa siki ali 

tɛɛnɛ nɔ ni. Mu titi kaa nyɛ ba ni dɔɔlɛ ta kpok, ba chɛɛki tɛɛnɛ nɔ tɔsa maga, saha ti 

mu ka waa zi bu wa fosi ba ali ba dɔma taa nisa ni. 

7"Saha tirɛ mu zi fun burigi sel nawara ba yaa yogli a kpu chen ni gbaŋi. Mu funɛ lisi 

daŋkpalsa alɛwa a du digi sɔn ɔm siki, kaa ka du digi sɔn nɔ bɛgim a fun kpak a aa 

gbaŋ sel ta. 

8Nugbaŋsi ta nara batora funɛ ha min. Chendaha mu waa fun kpak kanyita kaa duŋni 

ba a ta pɛn bɛgim tuha ni. 

9Doonee mu fun ŋɔ sel taa ni, lalaknɔ mu waa zi bu ya ma ni gbaŋɛ, ma banawara laa 

siti chen ki siti ka anawara laa namsi chen kaa namsi. Baa zi wa chem anawara ba kaa 

nyaŋi chennu a nyaŋi, amaa anawara ka chen zi wa burigi ki chem dɔŋau aa se dɔŋa. 

10Saha ti mu zi wa zer daŋkpala naa sɔn ya ɔm siki chennu a boti ta chen biksi di mu 

dusi chiksi naa ya Kunyan Koosa fun vɔu wa pulim bɔnɛ nibinsa ni chennu a ta. 

11A wuzu ti vɔwa ti zi wa dusiu, banawara yaa fun yau sel ta a laa yogli chen gbaan 

zii zi wa chiŋiu aa nyini min. Saha tirɛ baa zi wa zim di ya Kunyan Koosa tii biksi 

min di mu ya wɛ naa maga. 

12Saha ti mu zi wa ŋɔ bau, 'Maa daŋni ma bɔ min mu tum kuunsa ma ka vɛɛ daŋni ma 

gil.' Doonee ba fun kpa anzunfa fumtora a nyɛ min di mu tum kuunsa chen.” 

13A gantɛl ni ya Kunyan Koosa fun bu ŋɔ o witiin ti ni, "Kpa malɛ ta a la du Koosa 

bar jɛɛmi dama ti malɛ gbaŋ ti ni. Doonee mu fun kpa anzunfa ti a la du dooni. 

14Saha tirɛ mu fun boti daŋkpala naa laa sak alɛ tiina o sɔn ya nɔɔ bɛgim chen, saha 

tirɛ Juda awa Israɛl tima fun bu vɛ kpak nɔɔ bɛgim.” 

15Saha tirɛ ya Kunyan Koosa ti fun bu ŋɔ min, "Bu chiŋi nugbaŋɛ bar chiŋi ni lalaknɔ 

o ka kaa ya ni gbaŋɛ naa vɛ kpak nyɔɔrrɛ. 

16Mu funɛ kpa nugbaŋna di oo gbaŋ mu sela, amaa o ka wara gbaŋ a nɛnɛ ka kina 

kpaksi a. Hali a digi nyuksɛɛ o wara dɛu o bar nyɛni, a digi kaa wi o waa zi tiibi. O ka 

wa vɛɛn kpa a aa la kɔha a laa se kɔsa see o tau kpaksi a kpu a ki zene ta a kpa se a ka 

hoka tamafini. 

17Mu zi ta chen nugbaŋna ti wa yɔriu, domi o kpa o sel ta a tau a pusi dɔŋ ni o waa zi 

wa na kpok a chem laal o nin zi wa siwu ka nindil siu ka nindil si nyulumi." 

ZƐKARAYA 12 

1Ya Kunyan Koosa naa naami buudaha awa tɛɛnɛ chen funɛ bu kpa nan sɛm sɛmnɛ a 

nyɛ o witiin ti ni di o kpa la nyɛ Israɛl tima ta ni, 

2"Mu zi nyɛ nibinsa ki daŋni Jerusalɛm tima kinkanu a chi chenani nar yaa na sin wa 

gbaŋa aa daŋni o nyɔ chen. Pulim bɔnɛ nibinsa zi wa go Jerusalɛm awa Juda timau di 

ba chem ba. 

3Chen saha ti ka wa tel mu zi wa nyɛ Jerusalɛm tima wa kpoku nandigi ka waa ki wa 

koti nyaŋi ba a chi chenani bunkol zen yaa chɔ nar kaa zer o yuk chen. Pulim bɔnɛ 

nibinsa maga zi wa lagmi dɔŋ niu aa chem ba laal. 

4Mu kaa zi wa nyɛ hansura zu ba zaagna taa niu kaa nyɛ banawara laa zini a chen 

nyuuna burigi. 

5Mu zi vɛɛn wa nyɛn Juda tima gbaan watiu aa il ba zim di min laa il ba ba kpak kpok 

chen. 

6"Saha ti wa tel mu zi wa nyɛ Juda tim ta wa kpoku ba nyaŋi ba dɔma ta maga a chi 

chenani din yaa chel kɔha ni a di o maga chen. Jerusalɛm tima zi wa kaniu baalim ali 

ba tɔha ni. 

7"Min naa ya ma Kunyan Koosa chen zi wa nyɛ Juda tima lanjimasa wa kpoku sari, 

chen ni jirima naa Devid niisisa ta kaa na chen zi wa kaali jirima naa Jerusalɛm tima 

kaa na chennu. 

8Chen saha ti wa tel, ya Kunyan Koosa zi wa kok banawara nyɛn Jeruslaɛm ni chennu 

ali ba dɔma nisa ni. Hali ba ki pukta magkpaa zi wa kpoku a chi chenani kankoor 

Devid fun kpok chen. Banawara ya Devid niisisa chen kaa wa te ba suwachak a kpa 

baa aa tum tuma a chi Koosa malaika koo Koosa titi. 

9Saha ti mu zi wa chɛɛki pulimsa magau a ta kaa nyɛ Jerusalɛm tima dɔma ta la chem 

ba wa laal ni. 

10"Mu zi wa kpa nara siki ɔmi siimau a du banawara ya Devid niisisa awa banawara 

maga nyɛn Jerusalɛm ni. Mu zi vɛɛn nyɛ ba kpak wusisuma siimau. Ba zi wa na 

banawara ba yaa daŋni ba kpu chennu a bu fɔuli ki nyɛ ba a chi chenani nar yaa kpak 

be bɛgim o wa siu oo wi chen, koo a chi chenani nar be hɛɛ yaa siu o tuha chɔk oo 

fɔuli chen. 

11Saha ti wa tel fɔuli naa kaa wa nyɛn Jerusalɛm ni chen zi wa tagniu a kaali fɔula naa 

funɛ nyɛn doonani ba funɛ yir Hadad-Rimɔn ali Mɛgido tɛɛnɛ ni chen. 

12Ba maga zi waa fɔuliu kaa ki wi a li lul ni. Ba haanasa zi waa fɔuliu ba gbaan ki 

fɔuli. Devid dɛ ti wa ba nihaana kaa wa te wi a zi kpa nyɛ Netan dama awa ba haanasa 

ni. 

13A gantɛl ni Livai dɛ ti awa ba haanasa kaa zi wa wiu kaa fɔuli kaa zi kpa a nyɛ 

Simei dɛ awa o haanasa ni. 

14Chen saha zɔɔnɔ zɔɔnɔsi ta maga wa ba haanasa zi wa wiu kaa fɔuli." 

ZƐKARAYA 13 

1Ya Kunyan Koosa naa zenee a kpak kpok awa yiko a kaali kina maga chen funɛ ŋɔu, 

"A wuzu ti wa tel mu kaa wa puk pɔmpirɛ o li nii a chaksi banawara ya kankoor 

Devid niisisa ta chen tum tagni ta a ta kaa vɛɛn yisi Jerusalɛm tima ali ba vursa jɛɛmi 

ti ni. 

2Mu zi wa dusi ba vursa ta sɔnau a ta, chen ni ba waa zi bu zim a aa jɛɛmi. Mu zi vɛɛn 

duŋni ba banawara ya vuga ta witiinsa ta chennu a ta, chen ni a jɛɛmi waa zi bu wa 

nyɛn ba bambi ni. 

3Naa ka wa vɛ kaa laa sɛm wɛ anawara chɛ kaa wa ya chen, o nyana awa o niina naa 

lul un chen zi wa ŋɔ unnu di o zi siwu, aku o kpa ya Kunyan Koosa sɔnu aa suni wɛ 

daha. Chendaha o bu wa sɛm wɛ anawara kaa ya suwachak ni, o nyana awa o niina titi 

zi wa tau unnu a kpu. 

4Saha ti Koosa witiina wato kaa laa zi bu waa dɛɛsi wa chenani Koosa chaasi wɛ aa 

biksi un ali o bar chɔɔli ni. O ka waa zi bu waa laari Koosa witiin takta, chen ni o waa 

zi nyɛn aa mur nara, 

5amaa ba titi zi wa lɛli nɔu a ŋɔ nara ni. Mu wa ya Koosa witiina mu ya patirɛ mu 

kuraa paru mu nyɛni maga ni. 

6Saha ti nandigi kaa zi wa pɛɛsi unnu di ka baŋ chɔɔra nyɛn o bambi ni nan. O kaa zi 

wa ŋɔu di o na a ali o chɛn digi dama nɛɛ.” 

7Ya Kunyan Koosa naa zenee a kpak kpok a kaali kina maga chen ŋɔ o witiin ti ni 

nanɛ, "Si chiŋi a zer i takoobi ti a la ŋmɛn nugbaŋna naa laa gbaŋ mu sel taa chen. 

Ŋmɛn un a kpu, chen ni sel ta zi pusiu ali dɔŋ ni. Mu gbaan titi zi ŋmɛnsi mu walɛ tau 

a li laal a nyaŋi. 

8Laal ti bar chemi ni nara ta puriki bulɛ chen zi wa sitiu ali puriki butor tuha. 

9A gantɛl ni puriki bu bɛgim naa ka chen mu zi wa zamsi ba nyɛniu a chaksi ba ali ba 

tum tagna taa ni ba wer a chi chenani luuta ya kpa luki a du din ni o li a wer chen. 

Saha ti mu zii zi waa nu ba wusisumsau. Mu zi wa ŋɔ bau di ba ya mu walɛ wa. Ba 

gbaan zi wa bur gantɛlu a ŋɔ di min ya ba Koosa." 

ZƐKARAYA 14 

1Saha duglɛu wa ya Kunyan Koosa wa kani o kankooora kor ni a di tɛɛnɛ nɔ nibinsa 

wa sɛriya. Saha ti Jerusalɛm tima dɔma ta zi wa pa ba kina magau a bɔni dɔŋa ka ba 

chiŋi aa nyini. 

2Ya Kunyan Koosa zi wa lagmi pulim bɔnɛ nibinsa magau ba ya nɔ bɛgim a chem 

Jerusalɛm tima wa laal. Ba zi wa chɛɛki tɔha tiu kaa pa o kina maga kaa kpaksi ba 

nihaana a daŋni ba. Ba zi vɛɛn wa muksi bau a pa ba kaali pulim digi ba la ya yosa. 

Banawara kaa ka chen waa zi wa kpalimi tɔha ti ni. 

3Saha ti ya Kunyan Koosa titi zi wa siiu a la chem pulimsa anawara chem Israɛl pulim 

ti chen wa laal a chi chenani o yaa fun piin yo aa nyɛ ba saha digi chen. 

4O zi wa chiŋi bi naa baa yir Ɔlif chen nyuha niu ali Jerusalɛm nha bar yɛli luk ni, 

saha ti Ɔlif bi ti zi wa puriki bulɛu piili nha bar yɛli kila nha bar cheli kaa banbaan ti 

zi chɔ nɛŋbɔ. Bi ti cheŋ digi zi wa tutiu a la chiŋi pulim nyuha ni ka cheŋ digi ka tuti a 

la chiŋi pulim mun ni. 

5Maa zi wa fosiu saha naa ma wa chɔ la zu nɛŋbɔ nɔ. Ma kaa zi vɛɛn wa kotiu a si za 

a chi chenani ma nawaalsi ta fun ya saha naa tɛɛnɛ fun zigsi a li Juda pulim koora naa 

ba funɛ yir Uzia chen saha ti. 

6Mu Kunyan Koosa ti zi kpa o malaikasi ta wau ba wa suŋi ma. Chen saha ti ka wa tel 

bur waa zi bu wa nyɛn. 

7Birsa gbaan waa zi bu wa nyɛn. Wuzu magkpaa kur kaa chaaniu a chi nha yɛlɛ, hali 

dusum o ka chaaniu a chi nha. See ya Kunyana Koosa ka zim saha naa chen kaa tum. 

8Saha ti vɛɛn wa tel nii fali zi wa yɛliu ali Jerusalɛm ni. Naazaŋ digi zi wa palu aa la 

nii siu ti ka naazaŋ digi ka pal kila Mɛditareniɛn teku ti hali a la tel buna. Limaŋ saha 

awa yu saha maga o zii palu kaa taa hɛɛse. 

9Saha ti ya Kunyan Koosa zi wa ya tɛɛnɛ nɔ maga koor zenu. Nara maga zi wa zim 

unnu di ba Koosa ya un aa jɛɛmi un. 

10Tɔsa anawara baa yir Giba awa Rimɔn ali Jerusalɛm ni chen tɛɛnɛ zi wa mag dɔŋau 

a chi doonani baa yir Araba chen. Jerusalɛm sɔn zi wa ziniu a kaali doon tɔsa ta maga. 

O zi wa sau a la tel bolzɔɔnɔ naa ya Bɛnjaman zɔɔnɔ bolzɔɔnɔ chen aa la bolzɔɔnɔ naa 

tee ali tɔha ti koŋ digi ni chen. Tɔha ti zi vɛɛn wa pɛŋiu hali a la tel dɛ ziŋziŋi naa 

nyɛn tɔha naa baa yir Hananɛl chen. 

11Jerusalɛm tima zi wa kpak bambi sɔɔnau a nyɛn dooni ka nandigi ta buu chem ba 

laal. 

12Ya Kunyana Koosa zi wa nyɛ wichɔ taginu chel pulim bɔnɛ nibinsa banawara laa 

chem Jerusalɛm tima wa laal ni chen. Baa zi kpak miisau a nyɛn ka ba bara ki pɔn. Ba 

see awa ba zulima zi wa pɔn chene ka ba haa nyini. 

13Saha ti wa tel, ya Kunyan Koosa zi wa nyɛ pulim bɔnɛ nibinsi taa butiu ka hansura 

zu ba, chen ni naa maga val la chem ba ki digi o zi du un yoosau. 

14Juda tima zi wa vɔu laalu a la suŋi Jerusalɛm tima. Baa zi wa chem pulim bɔnɛ 

nibinsa tau a nyaŋi kaa pa ba salmasa anzunfa kilaarɛ damata anawara ya ba nisa kina 

chennu a kaali ba tɔha. 

15Wichɔ tagin vɛɛn kaa wa kpak ba dɔma ta zaagna awa ba kakusa awa ba lakoomisi 

taa maga. 

16Chen wa ya a peti pulim bɔnɛ nibinsa banawara kpak miisa a nyɛn aa chem 

Jerusalɛm ti chen zi bu waa la Jerusalɛm tiu a laa jɛɛmi ya Kunyana Koosa naa zenee 

a kpak kpok awa yiko a kaali kina maga chenu kaa ŋɔ di waa ya ba Koora. Baa zi yaa 

vɛɛn la kpak tusɔɔn diwe diiliu dooni ali chenani Israɛl tima ta yaa fun la baŋsi lɛwa 

kɔha ni a nyɛn chen. 

17Pulim naa nibinsa wa vɛ di ba waa zi la jɛɛmi un di o ya ba koorre doon waa zi ni 

chen pulim ti ni. 

18Ijipt tima ta gbaan wa vɛ ba waa zi la jɛɛmi ya Kunyan Koosa ti kaa lisi chenani 

Israɛl tima ta fun du ba lɛu a nyɛn nyaabaan ti ni chen. O zi wa nyɛ wichɔ tagin chel 

ba niu a chi chenani o fun piin kpa wichɔ tagin a du pulim bɔnɛ nibinsa banawara vɛɛ 

di ba waa zi la jɛɛmi un chen ni. 

19Ijipt tima awa pulim bɔnɛ nibinsi ta wa vɛ di ba waa zi la Jerusalɛm a la lisi chenani 

Israɛl tima ta yaa fun baŋsi lɛuwa a nyɛn ali nyaabaan ti ni chen, chen diŋlɛrigirɛ 

Koosa kaa wa kpa nyɛ ba. 

20A wuzu ti wa tel baa zi wa sɔbi a sak ba zaagna ta kukzaŋsi niu di, "Kasi a nyɛ ya 

Kunyana Koosa ni." Tempilsa anawara ba kpak aa zɔŋ diwe ali Koosa bar jɛɛmi dama 

ti ni chen gbaan zi wa du kasiu a chi kurba naa ba yaa fun kpa chiksi biŋbiŋ naa ba 

yaa fun kɔɔri kɔɔra aa du chen suwachak ni. 

21Saha ti baa zi wa la tempilsa anawara maga ba kpak aa zɔŋ diwe ali Jerusalɛm awa 

Juda tɔsa taa ni chennu a la chiksi ya Kunyana Koosa naa zenee a kpak kpok a kaali 

kina maga chen bar jɛɛmi dama ti niu di ba kpak ki zɔŋ diwe dooni. Naa maga yaa wa 

kɔɔri kɔɔra ali Koosa bar jɛɛmi dama ti ni o zi kpa tempilsi taa digiu a zɔŋ namɛ ti. Ma 

waa zi bu wa luk dɔŋa a ŋɔ di bɔnɛ wa ya Ju tima. Ba ka waa zi bu waa ŋɔ di hɔɔra 

lagmi ba niu. 

MALAKAI 

MALAKAI 1 

1Sɛmsɛm kinkina ya Kunyan Koosa fun kpa a nyɛ o witiin naa ba funɛ yir Malakai di 

o la sɛm Ju tim taa ni chen funɛ nɛɛnɛ. 

2O funɛ ŋɔ un nanɛ, "Kila a la sɛm ba di saha maga mu yaa kuraa daŋni bau." Amaa 

ba ka yaa ŋɔ di, "Yɛrɛ nyinbaan nɛɛ muu biksi ba mu daŋni?" Ya Kunyan Koosa ka 

fun ŋɔ ba di Esau awa Jekɔb funɛ ya niinbisiwa, 

3amaa o funɛ duŋni Esau walɛu ali ba pulim ni kaa kpa doon a nyɛ kɔha sel ni a nyɛn. 

4Hali Esau zɔɔnɔ naa ba funɛ yir Idɔm tima chen wa ŋɔ di ba pulim chɛɛkɛu, amaa baa 

zi bu sa ba pulim tiu, ya Kunyan Koosa kaa zi wa ŋɔ ba di baa sa. Hali ba wa sa un, o 

zi vɛɛn zagsi o dɛɛna awa o zagbɛr kpursau a yagsi, saha ti nara zi waa yir pulim ti 

tima tum tagna tima awa pulim naa ya Kunyan Koosa na paan a du ba niu hali saha 

naa vɛ kpak bɔ. 

5Ju tim ta titi see zi wa na chennu a lɛli ba nɔɔna a ŋɔ di ya Kunyan Koosa kpak 

kpoku hali ali pulim naa maga vɛ ya Ju pulim ni. 

6Ya Kunyan Koosa naa zene a kpak kpok awa yiko a kaali kina maga chen funɛ vɛɛn 

sɛmu di be yaa nyɛ o nyana wa jirimarɛ, tumtumna kaa nyɛ o nihɛɛ wa jirima, amaa ba 

waa ka wara nyɛ un jirima a chi ba nihɛɛ ya un, di baŋaa ya? Ba yaa vɛ unnu a ta kaa 

laa pɛɛsi di, baŋaa biksi di ba vɛ un a tau? 

7Chenani ba ka vɛ un a ta nɛɛnɛ. Ba yaa kpa diwe tagnau a wa yisi zaka aa nyɛ un kaa 

buraa pɛɛsi di, baŋaa biksi di ba wara nyɛ un jirima? O ka yaa biksi ba di ba see waa 

su o jɛɛmi, 

8a fun pɛɛsi ba di o werwa nar kpa sel naa nyulimɛ koo a gbarigi koo naa laa wi a wa 

kɔɔri kɔɔra a nyɛ unnu? Di ba gbaan nyini a nee ba kpa chen sel a pa pulim nyuutiina 

wa papaha o tuha zi sɔɔniu. 

9Adaha hali ba Koosa dama kɔkɔɔrsi ta ka baa daŋni ba sumi ki weri chenani ali 

Koosa wati o waa zi nyɛ ba, domi ali ba tum nɛɛ. 

10Ya Kunyana Koosa naa kpak kpok a kaali kina maga chen ŋɔu di o fa werwa o far o 

bar jɛɛmi dama ti zɔɔnɔsa tau, chen ni ba waa zi bu kpa ba kɔɔr chɔkmi ta a waa zu 

dooni. Di o bambi waa sɔɔni wa chenani baa ya chen, chendaha o waa zi nu ba 

wusisumsa ta. 

11Tɛɛnɛ nɔ maga nibinsaa nyɛ un jirimau kaa laa jɛɛmi un luksi maga ni, amaa ba waa 

wara nyɛ un jirima, 

12domi ba yaa kpa kinawara ba vɛ a ta chennu a wa yisi zaka aa nyɛ un kaa ŋɔ di o 

suwachak ti waali wa kpak nyɔɔra. 

13Ba yaa vɛɛn ŋɔ di ba kuraa kuu ali ba jɛɛmi ni kaa burigi ba gantɛla a chak un. A 

yaa vɛɛn kpa sela anawara laa wi kaa vɛ koti aa vali chen a wa kɔɔri kɔɔra aa nyɛ un. 

Chendaha o gbaan waa zii nu ba wusisumsa. 

14Sibir tagin nyɛn niibine naa kpa sel naa o vɛ a ta a wa yisi un zaka kaa hiini sel weri 

naa o vɔu o bambi di o kpa wa nyɛ min chen niu, domi mu ya koor zenne, chendaha 

pulimsa maga nibinsa ɔm minnu. 

MALAKAI 2 

1Ya Kunyana Koosa naa zene a kpak kpok a kaali kina maga chen funɛ kpa nan chiksi 

kpokre a nyɛ o dam kɔkɔɔrsi ta ni, 

2"Maa nyɛ min jirima ali ma tumtum ni. Ma ka vɛɛ di ma waa zii nu mu nɔɔ mu zi ŋɔ 

nɔu a nyɛ ma awa kinawara ma kpa aa suŋi ma titi chen ni. Mu piin ŋɔ nɔɔ a nyɛ a, 

domi ma waa kpa mu chiksɛsi ta a ya sisɛɛm. 

3Muu zi wa lɛrigi ma bisi ta diŋsau kaa pa sela chɛla nawara baa kpu chen a mal ba 

seeta kaa kpaksi ba a la tɔ dɛ, 

4chen ni maa zi wa zimu di mu funɛ nyɛ ma chiksɛsi tau di ma wa mu dama kɔkɔɔrsa 

banawara ya Livai lul chen vɔwa ti wa chɔk dɔŋ ni daha. 

5"Mu funɛ vɔu vɔwa di muu zi nyɛn ma watiu aa nyɛ ma miisa awa nyɛn weri saha ti 

ma ka sir funɛ nyɛ min jirimau kaa laa ɔm min. 

6Saha ti ma yaa funɛ biksi dɔŋa wa chenani werwa yaalirɛ ka vɛɛ biksi wu tagna yaali. 

Ma wa min funɛ vɛɛn kpak nɔɔ bɛgimu kaa laa tum wɛ nawara deŋli nyinbaan, a vɛɛn 

suŋi nara baa gil ba tum tagna tumi. 

7O ya ma Koosi dama kɔkɔɔrsa taa tumnɛ wa maa biksi nara wa Koosa wuti ti. O ka 

vɛɛn werwa nar yaa wa ma watiu a wa buksi Koosa tutɔ ti, domi ma waa ya ya 

Kunyana Koosa naa zenee a kpak kpok a kaali kina maga chen tumtumsa. 

8"Amaa ma gil chiksi naa mu fun kpa a nyɛ ma chennu kaa tiŋ tum tagna nyinbaan. 

Ma biksisa ta tau nyɛ nara tum tum tagniwa. 

9Chendaha mu gbaan kaa zi nyɛ Israɛl tima ki nyɛsi mau aku chenani ma vɛ di ma 

waa zi tum mu tutɔ chen daha. Ma ka vɛɛn kpak lukire ali ma tum ni, ma wara biksi 

mu walɛ ta maga wa biksi bɛgim.” 

10Mu kaa daŋni ma zimu di nibin bɛgim lul ya, Koosa bɛgim ka vɛɛn naami ya, adaha 

ma ta nyɛ yaa chɔk ya vɔusa, ma ka ta nyɛ ya vɛ chiksɛsa nawara Koosa fun kpa a nyɛ 

ya nawaalsi taa ni chen tiŋi. 

11Juda pulim tima chɔk vɔu naa ba wa Koosa fun vɔu chennu kaa tum tum tagin ali 

Jerusalɛm tɛɛnɛ ni. Ba tum doŋsi tumau a chɔk ya Kunyana Koosa bar jɛɛmi dama ti 

oo daŋni kinkan chen a ta, domi ba kpa nihaana banawara laa jɛɛmi pulim bɔnɛ vuga 

chene. 

12Mu Kunyana Koosa, muu sumi hinnu di i tɔɔsi banawara laa tum nan tuma Israɛl 

pulim ni chen ali ya ni ka ba ta bu wa lagmi ya pulim ti walɛ ni saha naa ya wa kpa ya 

papasa wa di ya wa nyɛ hin, domi hin kpak kpok saha maga. 

13Wu bɛgim naa ma vɛɛnaa tum nɛɛnɛ. Ma yaa chiŋi ya Kunyana Koosa bar jɛɛmi 

biŋbiŋ ti dahau aa wi taa zaŋa ka sini pal aa tu aku chenani o vɛ di o waa zi bu la ma 

papasa taa chen daha. 

14Ma yaa pɛɛsiu di, baŋ daha o bu vɛɛ la ma papasa taa chen? Chenani ma kaa ya un 

chen chi chenani nar yaa fariki nihaan ka o kpuri, haan ti bu wa zen o vɛ un chene. O 

yaa sɛmu di Koosa titi ya sɛhɛra di waa kaa kpa un, amaa kaa wa vɛ un. 

15Koosa yaa nyɛ nibaal ti awa nihaan ti bara awa ba siimsa ya ki bɛgimnɛ, chen ni baa 

zi lul bisau ba wa ya nibin wutɛ a nyɛ un. Adaha ma ta nyɛ ma wa ma haanasa ki chɔk 

ma vɔusa. 

16Nanɛ ya Kunyana Koosa fun ŋɔ, "Mu bambi wara daŋni nar duŋni o haan aa ta, 

adaha saha naa ma digi wa ya chen, o waa yaa sɔɔni mu bambi. Chenani ma yaa vɔu 

di maa zi chiŋi wa wuti niu a nyɛ ma haanasa taa ni chen, ma ta yaa chɔk chen ki 

taali.” 

17Ma zi nyɛ ya Kunyana Koosa ti zi kuu wa ma sɛmsɛmsɛ ni, amaa ma yaa ŋɔ di, 

"Baŋnɛ ma ya un ka o ku?" Ma yaa vɛɛn ŋɔu di waa kpak kpok a kaali kina maga, 

chendaha o waa lisi di tum tagna ni tumɛ maga ya nibin werewa. O kaa daŋni bau 

kinkan. Ma yaa vɛɛnaa pɛɛsi dɔŋau di, "Leenee Koosa naa lawa oo tum tum were 

chen nyɛn?" 

MALAKAI 3 

1Saha ti ya Kunyana Koosa naa kpak kpok awa yiko a kaali kina maga chen ka yaa ŋɔ 

mau, "Muu zi tum mu tumtumnau o wa saksi nyinbaan a nyɛ min ka mu zi wa. Saha ti 

maa zi wa na ma Kunyana naa maa daŋni chennu ali o bar jɛɛmi dama ti ni. Mu 

tumtumna naa ma vusi naali ni chen zi wa wau. Waa ka nyɛn nyinbaan ni a wa.” 

2A wuzu na o ka kaa wa chen, nandigi waa ki wa chiŋi o suwachak ni nandigi ka waa 

ki wa chɔ a fosi ali un ni. O zi wa kpoku a chi chenani kɔya weri yaa kpok aa di koo 

chenani ba yaa kpa luki yuk a du din o di a sɛɛri chen. 

3O zi wa kaniu aa di nara sɛriya aa tɔɔsi ba ni were a chi chenani nar yaa kpa anzunfa 

a du din ni, doŋ bu vɛ mari un chen. O zi di Koosa dama kɔkɔɔrsi ta wa sɛriyau a 

chaksi ba, ba bu vɛ kpak doŋa a chi salma awa anzunfa yaa vɛ kpak doŋa chen. Saha ti 

baa zi wa kpa papa birigeu a waa pa ya Kunyana Koosa. 

4O tuha kaa zi wa sɔɔniu o la papasa anawara Juda tima awa Jerusalɛm tima ta kpa wa 

di ba wa nyɛ un chen a chi saha digi o yaa funɛ la ba papasa chen. 

5Ya Kunyana Koosa naa kpak kpok chen ŋɔ nanɛ, "Mu zi wau a wa di ma sɛriya, mu 

ka wa kani di mu di ma sɛriya ti, muu zi wa sɛm a lɔ banawara maga laa dɛɛsi lure 

awa banawara laa tum chɔkimsi tuma nusunsi tuma, awa banawara yaa la luhaana, 

sunsa awa hɔɔra a dɔ chen hali awa banawara vɛɛ nyɛ min jirima chen niu.” 

6"Min ya tɛɛnɛ nɔ maga Kunyana mu ka wara chɛrigi. Adaha ma banawara ya Jekɔb 

niisisa chen ha waa nyuksi. 

7Ma gbaan vɛu di ma waa zi tiŋ mu chiksɛsi ta a chi chenani ma nawaalsi ta fun vɔu di 

ba wara tiŋ a chen. Mu yaa ŋɔ mau di ma burigi a tiŋ min ka mu gbaan ka tiŋ ma. Ma 

yaa pɛɛsiu di, yɛrɛ ma kaa ya kaa burigi a tiŋ min? 

8Mu kaa daŋni mu sɛm mau di o wa deŋli wa nibine ki fɛl Koosa, amaa ma kaa fɛl 

minnu saha maga. Ma zi lisiu di, yɛrɛ biksi di maa fɛl minnu? Mu kaa daŋni mu ŋɔ 

mau di ma papasa awa ma zakasa taa nɛɛ maa fɛl min. 

9Mu ŋɔ nɔu a nyɛ ma zinan di maa zi ta yɔriu, domi ma pulim ti nibinsa magkpaa fɛl 

minnu. 

10Ma kpa ma zakasa maga aa wa mu bar jɛɛmi dama ti, chen ni mu zi nyɛ ma diweu 

kinkan. Ma zamsi min a na ali ma zakasi yisi ni, chen ni muu zi puk Koosa tɔha 

tokorosau kaa nyɛ diwe were maga tu wa ma wati ma luku diili. 

11Muu zi kok ma ki parɛu ali ki seele ni, ka ma bugila nawara laa nɔn nɔna chen 

gbaan chiŋi aa nɔn kinkan. 

12Saha ti pulim bɔnɛ nibinsa zi waa yir ma tusɔɔn nibinsau, domi ma tɛɛnɛ ya tɛɛnɛ 

werire.” 

13Ya Kunyana Koosa funɛ ŋɔ bau, "Ma yaa kaniu a sɛm wu tagna kinkan aa nyɛ min, 

amaa kaa laa ŋɔ di ma wara sɛm wudigi. 

14Ma yaa ŋɔ di Koosa jɛɛmi wa kpak nyɔɔra, di hali nar vɛ tum ya Kunyana Koosa 

naa kpak kpok chen tutɔ, yɛrɛ a zi kaa val o tuha vɛ sɔɔni? 

15Ma yaa vɛɛn ŋɔu di nyukpok tima laa na tusɔɔna. O ka wa vɛɛn ya di tum tagna 

nibinsa yaa di nyusumu ali ba wɛ maga ni, amaa ba yaa vɛɛn zamsi Koosau a na 

chenani o kanyita du ali ba tum tagni taa ni kaa laa la.” 

16Saha ti banawara laa ɔm ya Kunyan Koosa chen yaa sɛm sɛma dɔŋ wati, o ka yaa nu 

ba sɛma tau. Ya Kunyan Koosa suwachak ni o sɔbɛ banawara laa ɔm un kaa laa nyɛ 

un jirima chen wɛu a du tɔn ni a dau. 

17Ya Kunyana naa kpak kpok chen funɛ ŋɔ, "Mu daŋni mau kinkan, kaa nyɛ ma tiŋ 

wuti. Mu zi kok mau a chi nar ya kok be naa yaa tiŋ o nɔ chenu. 

18Mu zi waa daŋni ba naa tiŋ mu nɔu a kaali ba naa vɛɛ tiŋ min." 

MALAKAI 4 

1Ya Kunyan Koosa naa zenee a kpak kina maga kpok chen ŋɔu di, "Wuzu digi wau 

din zi wa di nyukpok tima awa tum tagna ni tumɛ maga a chi chenani min kɔlɛ yaa di 

din chen. Din ti zi wa di ba magau ka ba nandigi bu vɛ kaali, 

2amaa o kpok naa o kpak aa fosi nara chen zi wa kok banawara laa nu o nɔɔ chennu a 

chi chenani nha weri yaa yɛli du nara ni a gbaari un alaafiɛ chen. Saha ti ba tuha zi wa 

sɔɔniu kinkan. 

3A wuzu naa o kpok ti wa tu wa ba ni baa zi wa nyaŋi tum tagna nibinsa tau a nɔsi ba 

a dau tɛɛnɛ ni a chi naa hɛɛra.” 

4Ba ha vɛɛn ki lisi biksisa awa chiksi kpoka nawara o fun kpa a nyɛ o tumtumna naa 

ba funɛ yir Mosis chen ni ali Sanai bi ti nyuha ni di o kpa a nyɛ ba chen. 

5Amaa sari ka ya Kunyana Koosa wuzu zen ti awa o wuzu tagin ti wa tel o kaa wa te a 

tum o witiin naa baa yir Elija chenne o li ba wati. 

6O zi wa nyɛ nyama awa bisa bu wa lagmi dɔŋ niu, domi chen vɛ wa yaali o zi wa ta 

pulim ti nibinsa maga wa yɔri. 

Tampulma - All Bible  
 

 

MAT 

MAT. 1 

Yesu Kristo Nawaalsa Sɛmi 
(Luk 3.23-38) 

1Yesu Kristo nawaalsa nɛɛnɛ. Koor Devid funɛ ya Yesu nawaal bunirɛ. Abraham 

gbanko funɛ ya Yesu nawaal bunirɛ. 

2Abraham be funɛ ya Aizik. Aizik be funɛ ya Jakɔb. Jakɔb be funɛ ya Juda awa o 

niinbisa. 

3Juda bisa funɛ ya Pirɛz awa Zɛra. Ba niina funɛ ya Tamar. Pirɛz be funɛ ya Hɛzrɔn. 

Hɛzrɔn be funɛ ya Ram. 

4Ram be funɛ ya Aminadab. Aminadab be funɛ ya Nasɔn. Nasɔn be funɛ ya Salmɔn. 

5Salmɔn be funɛ ya Bɔaz. O niina funɛ ya Rahab. Bɔaz be funɛ ya Ɔbɛd. O niina funɛ 

ya Rut. Ɔbɛd be funɛ ya Jɛsɛ. 

6Jɛssɛ be funɛ ya koor Devid. Devid be funɛ ya Solomon. O niina funɛ ya Yuraya 

haan. 

7Solomon be funɛ ya Rihɔbɔam. Rihɔbɔam be funɛ ya Abaija. Abaija be funɛ ya Asa. 

8Asa be funɛ ya Jɛhɔsafat. Jɛhɔsafat be funɛ ya Jɔram. Jɔram be funɛ ya Yuzaya. 

9Yuzaya be funɛ ya Jɔtam. Jɔtam be funɛ ya Ahaz. Ahaz be funɛ ya Hɛzɛkaya. 

10Hɛzɛkaya be funɛ ya Manasi. Manasi be funɛ ya Amɔn. Amɔn be funɛ ya Jɔsia. 

11Jɔsaya be funɛ ya Jakonaya awa o niinbisa. Saha naa nara fun wa kpaksi Ju tima a 

kaali tɔhɔn naa ba funɛ yir Babilɔn chen di ba la nyɛn dooni. 

12Ba funɛ la tel Babilɔn chen, Jɛkonaya awa o haan fun lul be naa ba funɛ yir Sialtiɛl. 

Sialtiɛl be funɛ ya Zɛrubabɛl. 

13Zɛrubabɛl be funɛ ya Abayud. Abayud be funɛ ya Ilayakim. Ilayakim be funɛ ya 

Ezɔr. 

14Ezɔr be funɛ ya Sadɔk. Sadɔk be funɛ ya Ekim. Ekim be funɛ ya Ilayud. 

15Ilayud be funɛ ya Ɛliezar. Ɛliezar be funɛ ya Mattan. Mattan be funɛ ya Jakɔb. 

16Jakɔb be funɛ ya Josɛf naa ya Mɛri baal. Mɛri funɛ ya Yesu niina. Yesu funɛ ya 

Kristo naa Koosa fun ŋɔ di o zi wa tumu wuzu digi chen. 

17I gur nyama awa bisa a lagmi dɔŋ ni Abraham saha ti hali a wa tel Devid saha, ba 

funɛ ya nyama fidanaasiwa awa bisa fidanaasi. I gur ba a lagmi dɔŋ ni Devid saha ti 

hali saha naa ba fun wa kpa Ju tima a kaali Babilɔn, ba funɛ ya nyama fidanaasiwa 

awa bisa fidanaasi. I gur ba a lagmi dɔŋ ni chen saha ti hali saha naa ba fun wa lul 

Yesu Kristo, ba funɛ ya nyama fidanaasiwa awa bisa fidanaasi. 

Chenani Ba Fun Lul Yesu Kristo 
(Luk 2.1-7) 

18Chen funɛ tum ka ba zi lul Yesu. O niin Mɛri fun la nɔɔni di o kaa yu baal naa ba 

funɛ yir Josɛf, amaa o ha wa fun la o baal ti dama. Chen saha tirɛ o fun zim di Koosa 

siim weri nyɛ o kpak lo. 

19Josɛf funɛ ya wuti tiinne. Chendaha o funɛ daŋni o tum chenani deŋlee. O wa funɛ 

daŋni o du Mɛri wa hiisa nara suwachak ni a la daŋni o sogli a vɛ un. 

20Josɛf funɛ lisi a nama maga, Koosa malaikasi ta digi fun wa o wati. Josɛf fun na un 

a chi oo deesi. Malaika ti fun ŋɔ un, “Josɛf, Devid bi luli, Koosa siim weri ti nyɛ Mɛri 

kpak lo. Ta ɔmi wa i kpa un wa i dama. 

21O zi lul nibabichɛlau. O wa bi, o zi wa yisi ba naa Koosa fun lisi nyɛ o titi niu a li ba 

tum tagna ni. Chendaha o lawa i du o sɔnu Yesu.” Malaika ti fun kaali. 

22Kin naa maga funɛ ya chenani Koosa witinsi ta digi fun sɔbi a li Koosa sɛm tɔn ti ni 

saha digi zi wa ya wutiu. 

23O fun ŋɔ di, “Butowe naa vɛ zim nibaal o zi wa kpak lo a lul nibabichɛla. Ba zi wa 

yir unu Imanuɛl. Sɔn ti mun ya, ‘Koosa nyɛn ya wati’.” 

24Josɛf funɛ si do bar chɔɔli ni, o funɛ tum chenani Koosa malaika ti fun ŋɔ unu a kpa 

Mɛri a kaali o dama. 

25Amaa o wa un waa fun chɔ hali o wa lul o nibabichɛl ti. O funɛ wa lul un, Josɛf fun 

du o sɔn Yesu. 

MAT. 2 

Hɔɔra Ba Naa Funɛ Li Nha Bar Yɛli 

1Ba funɛ lul Yesu a li tɔhɔn naa ba yir Bɛtlihɛm a li Judia pulum ni. Chen saha ti koor 

digi funɛ nyɛn doon a dɔ dooni. Ba funɛ yir un Hɛrɔd. Nara ba naa funɛ zim wula ta 

mun wɛ, ba waa funɛ wa Jɛrusalɛm a li nha bar yɛli ni. 

2Ba fun pɛɛsi nara, “Leene ba fun lul be naa kaa wa ya Ju tim koora chen? Ya wau di 

ya wa jɛɛmi un, domi ya na o wulu ka o li nha bar yɛli aa wa.” 

3Koor Hɛrɔd funɛ nu ka hɔɔra tima wa pɛɛsi be ti wɛ, o fun muksi un kinkan. Chen 

gbanko fun muksi Jɛrusalɛm tim maga. 

4Hɛrɔd fun a yir Koosa dam kɔkɔɔrsa awa Koosa chiksɛ nibiksɛ maga ba lagmi o wati. 

O fun pɛɛsi ba, “Leene ba lul naa Koosa fun ŋɔ di o zi wa tumu chen?” 

5Ba ŋɔ un di, “Koosa witinsi ta digi funɛ sɔbi a li Koosa sɛm tɔn ti ni saha digi di ba zi 

wa lul unu a li Bɛtlihɛm naa nyɛn Judia pulum ni. O fun ŋɔ, 

6‘Ba zi wa lul nyuhu tiinau a li Bɛtlihɛm ni. Waa la zi il mu Ju tima. Chendaha 

Bɛtlihɛm ya kibirigire a kaali tɔsi naa maga nyɛn Judia pulum ni.’ ” 

7Hɛrɔd funɛ nu ba sɛma, o fun yir hɔɔra ba naa li nha bar yɛli chen, ba wa lagmi o 

wati ba duŋduŋ. O fun pɛɛsi ba nɛnɛ, “Ma zim saha naa ma na wul tiuu?” Ba fun ŋɔ 

un saha ti. 

8O fun ŋɔ ba, “Ma la Bɛtlihɛm a la dɛu be ti nɛnɛ. Ma la na un, ma bur kuwa a wa ŋɔ 

min, chen ni n gbanko zi la jɛɛmi unu.” 

9Doone hɔɔra ta fun si a kaali Bɛtlihɛm. Ba funɛ nyɛn nyinbaan ni a la chene, ba fun 

bukoo na wul naa funɛ li nha bar yɛli chen. O fun te ba suwachak, hali a fun wa chiŋi 

doonani Yesu nyɛn. 

10Hɔɔra ta funɛ na wul ti chiŋi dooni chen, ba tusa fun sɔɔni a la gali. 

11Ba fun la zu dam ti a na be ti awa o niina Mɛri. Ba fun wa gbiri o suwachak ni a 

jɛɛmi un a puk ba kapursa a yisi kina a nyɛ un. Ba fun kpa salma awa tulale naa ba yir 

firaŋkinsens awa mɛr a nyɛ un, a la hiisi. 

12Ba funɛ hiisi chene, Koosa fun sɛm ba a li ba deesi ni a ŋɔ, “Ma ta bur la Hɛrɔd 

wati.” Doone ba fun si a tiŋ nyinbaan digi a kaali ba tɔha. 

Yesu Wa O Walɛ Fun Si Kaali Ijipt Pulum 

13Ba funɛ kaali, Josɛf fun bukoo na Koosa malaika ti a li o deesi ni. O ŋɔ un, “Koor 

Hɛrɔd dɛu i be tiu di o kpu un. Si a zer be ti awa o niina a chɔ la Ijipt pulum. Nyɛn 

doon hali n wa ŋɔ hin di i bur kuwa.” 

14Josɛf fun si lalaga a zer be ti awa o niina dusum ti ni a kaali Ijipt. 

15O wa ba fun la nyɛn dooni hali Hɛrɔd wa sou. Ba funɛ ya chene di chenani Koosa 

witinsi ta digi fun sɔbi a li Koosa sɛm tɔn ti ni saha digi zi ya wutiu. O fun sɔbi di 

Koosa ŋɔɛɛ di, “Mu funɛ yir n beu a li Ijipt ni”. 

Bichɛsa Kpuuli Saha 

16Hɛrɔd funɛ zim di hɔɔra tima mur unu, o fun na paan kinkan. O fun yir o lanjimasa a 

tum ba di ba la kpu nibabichɛsa ba naa maga vɛ tel bunsa lɛ a nyɛn Bɛtlihɛm awa tɔsa 

naa maga go un ni. Hɔɔra tima funɛ piin ŋɔ unu saha naa Mɛri lul. 

17Lanjimasi ta funɛ kpu bichɛsi ta, sɛma naa Koosa witiina naa ba yir Jɛrɛmaya fun 

sɛm chen ya wutiu. 

18O ŋɔ di, “N nu nandigi tarɛ ka o kaasi a la wi kinkan. Haan naa ba yir Rachɛl funɛ 

nyɛn Rama ni. O bisi maga fun siti. Nandigi wa fun koti a belimi un.” 

Yesu Wa O Walɛ Fun Bur Li Ijipt Pulum Ni 

19Hɛrɔd funɛ sou, Koosa malaika ti fun bur wa Josɛf wati a li Ijipt pulum ni. 



1376 

 

© 1999,  Wycliffe Bible Translators, Inc. 
 

 
 

 

20O fun ŋɔ un a li o deesi ni, “Naa la daŋni o kpu i be ti chen, sou. Si a zer be ti awa o 

niina a bur kila Ju tim pulum.” 

21Doone Josɛf fun si a zer ba ba bur kaali. 

22Ba funɛ la tel dooni, a funɛ nu di Hɛrɔd be, naa ba funɛ yir Arkɛlaus chen, di Judia 

koora. Nan sɛm na nyɛ o ɔm di o nyɛn dooni. Amaa Koosa funɛ bukoo ŋɔ unu a li o 

deesi ni, 

23di o la sa o dama a li tɔhɔn naa ba yir Nazarɛt a li Galili pulum ni. O fun ya chen, 

chenani Koosa witinsi ta fun sɛm saha digi, chen ya wuti. Ba funɛ ŋɔ di, “Koosa be la 

zi yir Nazarɛt nar.” 

MAT. 3 

Jɔn Fun Mɔɔli Nyabaan Ni 
(Maak 1.1-8; Luk 3.1-18; Jɔn 1.19-28) 

1Chen saha ti baal naa ba funɛ yir Jɔn fun si a wa nyabaan naa nyɛn Judia pulum ni. O 

funɛ biksi narau Koosa wɛ a la chaksi ba wa ni ni. 

2O funɛ ŋɔ ba, “Koosa duglɛu a la daŋni o dɔ ma. Chendaha ma gil ma tum tagna a 

burgi a tiŋ o nyinbaan.” 

3Koosa witiina naa ba fun yir Azaaya funɛ sɔbi Jɔn wɛ a li Koosa sɛm tɔn ti ni saha 

digi. O fun ŋɔ, “Nandigi la mɔɔli nyabaan ni a ŋɔ, ya kunyana wau. Maa saksi ka o zi 

wa. Ma kɔɔri o nyinbaan o wer.” 

4Jɔn kilaarɛ funɛ ya lakom tɔnnɛ, ka o kpa ganɛ a vɔu o chɛra. O funɛ di hɔɔna awa 

toon. 

5Nidamata fun li Jɛrusalɛm awa Judia pulum awa tosi naa go Jɔɔdan mɔɔga ni. 

6Ba funɛ nu o biksi ti, ba fun la nɔɔni di ba tum tum tagnau ka o fun kpa ni a chaksi ba 

a li Jɔɔdan mɔɔga ti ni. 

7Jɔn funɛ na Ju tima ba naa funɛ yir ba titi Farisi tima awa ba naa funɛ yir ba titi 

Sajusi tim nidamata la wa o wati di o chaksi ba, o fun ŋɔ ba, “Ma naa chi duma. Anti 

ŋɔ ma di Koosa zi na paanu a du ma ni a lɛrgi ma diŋsa ka ma chɔ? 

8Ma gil ma tum tagnau a la tum tum were a biksi nara chenani ma bambe burgi. 

9Ma ta lisi di chenani ma ya Abraham bi lulɛ, chen zi chiŋi ma tum were bar chiŋi niu. 

Ma nyɛ mu ŋɔ ma di Koosa koti a kpa buŋkul na a burgi Abraham bi lulɛ. 

10Ma chi bugila naa vɛ nɔnirɛ. Koosa saksɛ o saan zenu di o teŋsi ma a du din ni. 

11N kpa nire a chaksi ma bara a biksi nara di ma gil ma tum tagna. Naa nyɛn n gantɛl 

ni aa wa, o ka zi wa kpa Koosa siim weri a du ma ni a chaasi ma a chi din zaamsɛ 

salma. Waa ya nihɛɛ a kaali min. N kpurɛu di mu fiisi o natausa a nyɛ un. 

12O zi kpak o tundau di o tuk o mɛ a kpa a a du o zuŋkɔr ni, a kpa munzɔta a du din 

naa nara vɛ koti a dusi ni.” 

Jɔn Fun Chaksi Yesu Wa Ni Ni 
(Maak 1.9-11; Luk 3.21-22) 

13Chen saha ti Yesu fun li Galili ni a kaali Jɔɔdan mɔɔga di Jɔn chaksi un wa ni ni. 

14Jɔn funɛ na un, o fun vɛ la nɔɔni di o chaksi Yesu a ŋɔ un, “I fu wa zi wa mu wati di 

mu chaksi hin. Hin fu la zi chaksi min.” 

15Yesu fun ŋɔ un, “O deŋlu wa i chaksi min. O ya Koosa tutɔrɛ.” Jɔn funɛ nu o sɛm ta, 

o fun la nɔɔni a chaksi un. 

16Yesu funɛ li mɔɔga ti tuha ni, o fun vaan na buudaha ka o puk o na Koosa siim weri 

ti. O funɛ chi komne a tu wa a zɔŋ o nyuhu ni. 

17Ba fun nu ta a li buudaha ni ka o ŋɔ, “Mu be daŋni nɛɛnɛ. Mu sii su nara chen.” 

MAT. 4 

Sintana Fun Zaamsi Yesu 
(Maak 1.12-13; Luk 4.1-13) 

1Wuzu digi Koosa siim weri ti fun te Yesu suwachak a kaali kɔha. Sintana funɛ daŋni 

o la pu Yesu dooni a zaamsi un. 

2Yesu wa fun di diwe dooni wuzu fumnaasi ka lɔsa fun kpak un kinkan. 

3Sintana fun wa zaamsi un a ŋɔ, “I sir ya Koosa be, nyɛ buŋkul na burgi diwe i di.” 

4Amaa Yesu wa fun la nɔɔni a ŋɔ un, “Ba funɛ sɔbiu a li Koosa sɛm tɔn ti ni saha digi 

a ŋɔ, ‘Nibine tiŋ Koosa ŋɔ wa ya kibirigi a kaali diwe naa o di.’ ” 

5Ba fun li dooni ka sintan ti fun kpa Yesu a la zini zɔŋ Koosa bar jɛɛmi dam mampil 

nyuhu ni a li Jɛrusalɛm ni, 

6a ŋɔ un, “I sir ya Koosa be, li mampil nɔ nyuhu ni a chel tɛɛnɛ ni. I zim di ba funɛ 

sɔbiu a li Koosa sɛm tɔn ti ni a ŋɔ, ‘O malaikasi ta go hinu. O zi ŋɔ au di a kpa a nisa a 

chak hin, chen ni i chiksi tɛɛnɛ ni, i naŋgere wa zi huusi.’ ” 

7Yesu fun ŋɔ un, “Ba gbanko funɛ sɔbiu a li Koosa sɛm tɔn ti ni a ŋɔ, ‘O wa lawa i 

zaamsi i kunyan Koosa.’ ” 

8Ba fun bu li dooni, ka sintan ti fun kpa Yesu a zini bi ziŋziŋi nyuha a biksi un tɛɛnɛ 

maga tɔsa awa a jirima kinkan. 

9Sintan ti fun ŋɔ un, “I gbiree a jɛɛmi min, n zi nyɛ i wa dɔ a magau.” 

10Yesu fun ŋɔ un, “Sintana, kila a ka min. Ba funɛ sɔbiu a li Koosa sɛm tɔn ti a ŋɔ, 

‘Kijɛɛmi i kunyan Koosa a tum aa nyɛ o duŋduŋ ni.’ ” 

11Sintan ti funɛ nu o sɛm ta, o fun kaali a ka un. Doone Koosa malaikasa fun wa suŋi 

Yesu. 

Yesu Fun Piili A Biksi Nara 
(Maak 1.14-15; Luk 4.14-15) 

12Wuzu digi ba fun kpak Jɔn a tɔ un dɛ. Yesu funɛ nu chenani yɛɛ, o fun si a kaali 

Galili pulum. 

13O funɛ wa li Nazarɛt a gali a la nyɛn tɔha naa ba funɛ yir Kapɛrnaum ni. Tɔha nɔ 

funɛ nyɛn Galili bɛɛŋ nɔ nɛɛ. Zɛbulun awa Naftalai tima koora funɛ dɔ un. 

14Yesu fun la dooni di chenani Koosa witiina Azaaya fun sɔbi a li Koosa sɛm tɔn ti ni 

chen ya wuti. 

15O fun ŋɔ, “N daŋni mu sɛm ma Galili pulum bar digi naa Zɛbulun awa Naftalai tima 

koora dɔ wɛwa. O nyɛn Jɔɔdan jibaŋ kinkin ti tɛɛnɛ nɛɛ a la bɛɛŋ zen ti wati. Ba naa 

vɛ ya Ju tima nidamata nyɛn dooni. 

16Ma waa vɛ zim Koosa a la tum tum tagna saha maga. O chi ma nyɛn birsi nɛɛ, amaa 

lalaknɔ chɔɔsa pisu ma wati.” 

17Saha ti kpa la Yesu yaa fun la biksi nara a ŋɔ ba, “Ma gil ma tum tagna a burgi tiŋ 

Koosa nyinbaan. Saha ti duglɛu di Koosa dɔ nara.” 

Yesu Fun Yir Nyinkpaksa Nara Banaasi 
(Maak 1.16-20; Luk 5.1-11) 

18Yesu funɛ val Galili bɛɛŋ nɔ ni, o fun na nara balɛ, Simɔn awa o niinbe Andiru ka 

ba yo cham bɛɛŋ ti ni. 

19Yesu fun yir ba a ŋɔ, “Ma si a wa tiŋ min. Ma tum ya nyinsa kpaksirɛ hali wa zinan, 

amaa lalaknɔ mu kpa tum fali a nyɛ ma di ma nyɛ nara wa tiŋ min.” 

20O fun vaan sɛm chen, ba fun gil ba chamna a si tiŋ un. 

21O funɛ bu kaali suwachak tama, o fun na niinbisa ba nara balɛ, Jems awa Jɔn, 

Zɛbɛdi bisa. Ba wa ba nyana funɛ nyɛn ba arŋ tuhu ni a kɔɔri ba chamna. Yesu fun a 

yir ba. 

22Ba fun vaan gil ba nyana awa arŋ ti aa tiŋ un. 

Yesu Funɛ Biksi A La Tiibi Wichɔɔrsa 
(Luk 6.17-19) 

23A saha tirɛ Yesu fun a gba Galili maga a zu ba bar lagmi dɛɛna aa biksi nara Koosa 

laaboor weri naa o zi wa dɔ ba wɛ. O gbanko funɛ tiibi wichɔɔrsa bawu maga ni a nyɛ 

ba. 

24O laaboora fun pisi a su pulum naa ba funɛ yir Siiriya chen, chen ni ba naa funɛ 

nyɛn dooni, ba fun kpa wichɔɔrsi ta a wa di o tiibi fun nyɛn ba. Alizin tagna funɛ kani 

nara tima bɔnɛ nyuhu ni, kigbimgbiŋsa ka fun nyɛn ba bɔnɛ ni, ba bɔnɛ nisa awa 

naŋgere ka fun siti. Yesu fun tiibi ba maga. 

25Zɛmɛ kinkan fun tiŋ un a li Galili pulum awa Dɛkapɔlis pulum, Jɛrusalɛm, Judia, 

awa Jɔɔdan mɔɔga jibaŋ digi ni. 

MAT. 5 

Yesu Funɛ Biksi Nara Kuŋkule Nyuhu Ni 

1Wuzu digi Yesu fun na zɛmɛ ta a fun zini a kani kuŋkule nyuhu ni. O gantɛl tiŋsi ta 

fun lagmi a go un. 

2O fun piili a biksi ba. 

A Li Wuti Bambi Sɔɔni 
(Luk 6.20-23) 

3O fun ŋɔ, “Ba naa zimɛɛ di ba daŋni Koosa suŋi ba, o zi wa dɔ bau a nyɛ ba tu sɔɔna. 

4Ba naa tusa chɔkɛɛ ba tum tagna daha, Koosa zi belimi bau a nyɛ ba tu sɔɔna. 

5Ba naa ya jɛrgɛ, ba zi na kin nawara Koosa fun vɔu di o nyɛ bau, a nyɛ ba tu sɔɔna. 

6Ba naa yaa kpak un ba bambe ni di ba tum chenani Koosa daŋni di ba tum, o zi suŋi 

bau a nyɛ ba tu sɔɔna. 

7Ba naa yaa ɔm nara wa siki, Koosa zi kpak ba sikiu a nyɛ ba tu sɔɔna. 

8Ba naa kpak tu chaan Koosa wati, o zi nyɛ ba na unu a nyɛ ba tu sɔɔna. 

9Ba naa kpa bar sɔɔna a wa nara wati, Koosa zi yir ba o bisau a nyɛ ba tu sɔɔna. 

10Ba naa nara muksi kinkan domi baa tum chenani Koosa daŋni ba tumnɛ, o zi wa dɔ 

bau a nyɛ ba tu sɔɔna. 

11“Nara pini ma zoma a la muksi ma a suni wɛ aa nyɛ ma domi maa tiŋ mu nyinbaan, 

ma tusa zi sooniu. 

12Chene nibinsa funɛ muksi Koosa witinsa ba naa funɛ nyɛn saha digi chen kinkan. 

Koosa funɛ kpa o papaha zenu a chiŋsi o tɔha ni di o nyɛ ma. Chendaha ma nyɛ ma 

tusa sɔɔni kinkan.” 

Yisa Awa Nha 
(Maak 9.50; Luk 14.34-35) 

13“Nara yaa kpa yisa a du ba kina ni di a ta chɔki. Ma chi chen yisawa. Ma lɛmlɛm 

liee, ma wa kpak nyinbaan naa ma zi bukoo lɛm. Ma ya yɔrirɛ. Ba zi kpa mau a yo ta 

aa val ma daha ni. 

14“Ma chi nharɛ a chaani tɛɛne maga ni. Ma wa kisogli tɔhɔn naa ba fun sa kuŋkule 

nyuhu ni. 

15Nandigi wa zi suk fitina a kpa gbaŋa a chik un ni. O ka suk un a chiŋsi fitin bar 

chiŋi nɛɛ. Doone o zi chaani nara maga ni a li dɛ ti ni. 

16Chen vɛɛna, maa chaani nara wati, chen ni ba zi na ma tum were naa ma tum chenu 

a pɛgi ya kunyana Koosa naa nyɛn o tɔha ni.” 

Yesu Fun Biksi Ba Ju Tim Ta Chiksɛ Wɛ 

17“Ma ta lisi di n funɛ wau di mu biksi chiŋi Ju tim chiksɛ awa Koosa witinsa biksi 

bar chiŋi nɛɛ. N wa fun wa di mu wa ya chene, amaa n wa di n wa biksi nara a wuti 

munwa. 

18Ma nu nan. Hali kina maga wa si peti, nandigi wa zi koti a nyɛ Koosa chiksɛ ta 

kiwewe wa si peti. 

19Nar wa vɛ Ju tim chiksɛ ta kiwewe a la biksi nara di ba gbanko vɛ, waa la zi ya 

gantɛl a li Koosa koor ti ni. Nar ka tiŋ Ju tim chiksɛ ta a la biksi nara di ba gbanko tiŋ, 

waa la zi te suwachak a li Koosa koor ti ni. 

20Koosa chiksɛ nibiksɛ ta awa Farisi tim ta yaa ŋɔ nara ni di ba tiŋ Koosa nyinbaan. 

Ma daŋni ma zu Koosa koor ti, o lawa ma tiŋi iiu a kaali ba kinkan.” 

Yesu Fun Biksi Ba Paan Wɛ 
(Luk 12.57-59) 

21“Ma funɛ nuu di nibinsa funɛ biksi ma nawaalsa saha digi a ŋɔ ba di ba ta kpu nara. 

Ba kpu nibine, ba zi kpa bau a wa sɛria bar diili dɛ, 

22amaa n ŋɔ mau saha nɔ, nar na paan a du a o dɔŋtiin ni, ba zi kpa un a wa sɛria tiin 

wati. Nar sɛm yɔri yɔri a nyɛ o dɔŋtiin ni, ba zi kpa unu a wa sɛria nidiile tima wati. 

Nar yir o dɔŋtiina nibin wom, o zi kpak hansura wa Koosa kpa un a du din dam ni. 

23Adaha ma daŋni ma kpa papaha a nyɛ Koosa ni o bar jɛɛmi dam ti ni, ma zi lisi di 

ma niinbe funɛ kpak wu digirɛ a li ma wati, 

24ma wa gil ma papaha ti a dau Koosa bar jɛɛmi dam ti ni. Ma la ma niinbe wati 

lalaga ma la kɔɔri a ya nɔ bɛgim. Ma wa un ya nɔ bɛgim, ma bur kuwa a wa kpa ma 

papaha ti a nyɛ Koosa ni. 

25“Nar kpa ma la sɛria bar diili dɛ, ma nyɛ ma wa un ya chɛnsa a la nyinbaan ni. Ma 

vɛ ya chen, ka ma la tel, o zi kpa mau a du sɛria nidiile tima digi nin ni. Nidiili ti ka 

kpa ma a nyɛ lanjima ni o tɔ ma dɛ. 

26N ŋɔ mau, ma zi nyɛn dooniu hali ma wa bɔ ma chim maga.” 

Yesu Fun Biksi Ba Chɔkumsa Tuma Wɛ 

27“Ma funɛ nuu di nibinsa funɛ biksi ma nawaalsa saha digi di ba ta tum chɔkumsa 

tuma, 

28amaa n ŋɔ mau saha nɔ, nibine naa nyini nihaan a la daŋni o wa un chɔ, o tum 

chɔkumsau a li o tuhu ni. 

29Adaha ma nindil si nyɛ ma tum tum tagin, yisi un a yo ta. Ma ya chen, waa bɔɛɛ wa 

ba kpa ma bara a yo du din dam ti ni. 

30Ma nindil nisa nyɛ ma tum tum tagin, ma teŋsi a a yo ta. Ma ya chen, waa bɔɛɛ wa 

ba kpa ma bara a yo du din dam ti ni.” 

Yesu Fun Biksi Ba Haan Vɛɛli Wɛ 
(Mat. 19.9; Maak 10.11-12; Luk 16.18) 

31“Nibinsa gbanko funɛ biksi bau saha digi di nar vɛ o haan, o sɔbi tɔn a biksi di o vɛ 

unu, 

32amaa n ŋɔ mau saha nɔ, o haan si su un ka o baal vɛ un ka o yu baal digi, waa nyɛ o 

haan ti tum chɔkumsa tuma. Baal naa o yu chen gbanko tum chɔkumsa tumau.” 

Yesu Fun Biksi Ba Nɔ Ŋɔɔli Wɛ 

33“Ma funɛ nuu di nibinsa funɛ biksi ma nawaalsa saha digi di ba ta chɔk ba vɔwi naa 

ba fun nyɛ Koosa ni chen. 

34Amaa n ŋɔ mau saha nɔ, ma vɔu vɔwɛ, ma ta bu hɛɛsi. Ma ta hɛɛse Koosa tɔha ti, 

domi o nyɛn doonee. 

35Ma ta hɛɛse tɛɛnɛ nɔ maga domi o ya o naŋgere bar hiisire. Ma ta hɛɛse Jɛrusalɛm, 

domi o ya doon koor zenne. 

36Ma ta hɛɛsɛ ma nyuuna, domi ma wa koti a chɛrgi nyuk bilim o burgi kipilim koo a 

chɛrgi kipilim o burgi kibilim. 

37Ma la nɔɔni koo aai. Ma sɛmɛɛ a kaali nan ni, ma sɛm ta maga li sintana watɛɛ.” 

Yesu Fun Biksi Ba Lɛusi Wɛ 
(Luk 6.29-30) 

38“Ma funɛ nuu di nibinsa funɛ biksi ba saha digi, nandigi yisɛ ma se, ma gbanko yisɛ 

o si. Nandigi yisɛ ma nyina, ma gbanko yisi o nyin, 

39amaa n ŋɔ mau saha nɔ, nandigi ya wu tagin a nyɛ ma, ma ta bur ya wu tagin ti a nyɛ 

un. Nandigi mo ma nindil lɛha, nyɛ o mo ma ningal lɛha gbanko. 

40Nandigi kpa ma la sɛria bar diili dɛ ma takta wewe daha, ma nyɛ un ma takta zenzen 

a gbaari. 

41Nandigi muksi ma di ma chuŋi o buna a val maal bɛgim, ma val maalisa lɛ a gbaari. 

42Nandigi sumi ma kundɔŋ, ma kpa nyɛ un. Nandigi daŋni o pɛŋ kundɔŋ, ma kpa pɛŋ 

un.” 

Chenani Ya Zi Daŋni Ya Dɔma 
(Luk 6.27-28, 32-36) 

43“Ma funɛ nuu di nibinsa funɛ biksi ma nawaalsa saha digi di ba daŋni ba dɔŋtima a 

ha ba dɔma, 

44amaa n ŋɔ mau saha nɔ, maa daŋni ma dɔma a kitum tum were a nyɛ ba. Maa sumi 

Koosa o suŋi ba naa la pini ma zoma a la muksi ma kinkan. 

45Ma ya chen, Koosa naa nyɛn o tɔha ni zi nyɛ ma burgi o bisau. Waa funɛ naami nha 

di o chaani nibin tagna awa nibin were ni, a nyɛ doon mi ba naa la tum tum tagna awa 

ba naa la tum tum were daha. 

46Ma daŋni ba naa la daŋni ma duŋduŋ, yɛrɛ ma kaa ya a na Koosa papaha? Hali 

lampo nilalɛ gbanko daŋni nara chene. 

47Ma zaami ma chɛnsa duŋduŋ, yɛrɛ ma tum a kaali nara? Hali ba naa funɛ vɛ ya Ju 

tima, ba ya chene. 

48Ma nyɛ ma tusa kichaani a chi chenani ma nyana Koosa naa nyɛn o tɔha ni tuha 

chaani chen.” 

MAT. 6 

Yesu Fun Biksi Ba Di Ba Ta Daŋni Sɔn 

1“Ma tum tum were a nyɛ nara ni, ma ta nyɛ a li gbampulim nara maga naali. Ma tum 

chen, ma wa zi na papaha a li ma kunyan Koosa naa nyɛn o tɔha ti ni. 

2“Adaha ma yaa tum tum were a nyɛ nara ni, ma ta mo luŋa yau ni awa ma bar lagmi 

dɛɛni ta ni a daŋni sɔn a chi nara bɔnɛ tum. Ba tum chene di nara pɛgi ba. Ma nu mu 

sɛma. Chenani nara pɛgi ba ya ba papaha. 

3Ma tum tum were a nyɛ nara ni, ma ta nyɛ hali ma walɛ zim o wɛ. 

4Ma tum tum were a duŋduŋ, ma kunyan Koosa naa na chenani maa tum, o zi nyɛ ma 

o papahau.” 

Yesu Fun Biksi Ba Chenani Ba Zi Sumi Koosa 
(Luk 11.2-4) 

5“Ma sumi Koosa, ma ta sumi a li gbampulim ni. Nara bɔnɛ daŋni ba chiŋi yau ni awa 

ba bar lagmi dɛɛni nɛɛ a sumi Koosa di nara na ba a pɛgi ba. Ma nu mu sɛma. Chenani 

nara pɛgi ba ya ba papaha, 

6amaa ma ka sumi, ma zu ma dɛɛna ma duŋduŋ a far zɔɔnɔ a sumi ma kunyan Koosa 

naa na ma o duŋduŋ. Ma ya chen, o zi nyɛ ma o papahau. 

7“Ma sumi un, ma ta sɛm sɛm damata a chi ba naa vɛ ya Ju tim chen. Ba waa lisi di 

Koosa zi nu ba sɛmau domi ba sɛmu a vusi. 

8Ma ta tiŋ ba nyinbaan. Ma sumi Koosa, o waa piin zim kinkin naa ma daŋni o watiu. 

9Nan nyinbaan nɔwa ma zi sumi Koosa. ‘Ya kunyan Koosa, ya daŋni i sɔn naa la 

chaani chiŋiu. 

10Ya daŋni i wa dɔ narawa, chen ni ba zi tiŋ i tutɔ daŋni a li tɛɛnɛ nɔ maga niu a chi 

chenani i malaikasi ta tiŋ hin a li i tɔha ti ni chenu. 

11Nyɛ ya zinan wuzu nɔ diwe, 

12aa gil ya taali a pɛŋ ya, ka ya ka gil aa pɛŋ ba naa laa tum ya wu tagna. 

(( 13Domi i kpak jirima awa chaani wa kpok kinkan hali saha naa vɛ kpak bɔ. Ami.))’ 

14“Ma gil tum tagna naa nara tum a nyɛ ma, ma kunyan Koosa naa nyɛn o tɔha ti ni, 

gbanko zi gil a nyɛ mau, 

15amaa ma ka vɛ gil tum tagna naa nara tum a nyɛ ma, ma kunyan Koosa naa nyɛn o 

tɔha ti ni, gbanko wa zi gil ma tum tagni ta a nyɛ ma.” 

Yesu Fun Biksi Ba Nɔ Vɔwi Wɛ 

16“Ma vɔti nɔɔna, ma ta nyɛ ma se nyakmi a chi ba naa vɔti nɔɔna a li gbampulim ni. 

Ba waa bɔrsi ba se, chen ni nara maga zi zim di ba vɔti nɔɔniwa. Ma nu mu sɛma. Ba 

waa piin na ba papahau. 

17Ma ka vɔti nɔɔna, ma sɛm ma se a chaasi ma nyuksa, 

18chen ni nara wa zi koti a zim di ma vɔti nɔɔna. Ma kunyan Koosa, naa na chenani 

ma tum ma duŋduŋ, o zi nyɛ ma o papahau.” 

Chenani Ya Zi Chiksi Kidamata A Li Koosa Tɔhɔn Ni 
(Luk 12.33-34) 

19“Ma ta chiŋsɛ kidamata a li tɛɛnɛ nɔ maga ni. Chau awa doon zi wa chɔk au ka 

ŋmɛɛrsa chɔk dɛ ti a zu ŋmɛ a dooni. 

20Amaa ma ka kpa kidamata a chiŋsɛ a li Koosa tɔha ti ni. Chau awa doon wa zi wa 

chɔk a. Ŋmɛɛrsa gbanko wa zi wa kikoti a chɔk dɛ ti a ŋmɛ a. 

21Ma bambe zi nyɛn doonani ma kidamata nyɛnu.” 

Chenani Ya Se Nyɛ Ya Na 
(Luk 11.34-36) 

22“Ma se nyɛ ma bara la doonani ma daŋni. Ma se weree ma zi na nyinbaanu. Chen 

vɛɛna, ma tusa weree, ma zi tiŋ Koosa nyinbaanu nɛnɛ, 

23amaa ma ya nyuluma ma wa zi zim doonani maa la. Chen vɛɛna, ma tusa vɛɛn biriu, 

ma wa zi na o nyinbaan a nyuksi. Chenani ma du zi tagniu a kaali nyuluma.” 

Koosa Nyɛ Ya Kin Naa Maga Ya Daŋniu 
(Luk 12.22-31) 

24“Nibɛgim wa kisuŋi nihɛɛta nara balɛ. O zi daŋni digiu a ha digi. O si zi su digiu a 

vɛ digi. Chen vɛɛna, ma wa zi koti a tum a nyɛ Koosa ni a ya si tima. 

25“Nan nyinbaannɛ n sɛm ma. Saha maga maa daŋni diwe awa ni awa kilaarɛ. Ma ta 

nyɛ kin nama muksi ma. Ma miisa wa kaali ma diwe awa nii? Ma bara wa kaali 

kilaarɛ ta ma laarɛ chenn? 

26Ma nyini zimebisa la za buudaha ni. A wara par ŋmaana koo a kum kiparɛ koo a kpa 

a a du napagsi ni. Ya kunyan Koosa naa nyɛn o tɔha ti ni la nyini a. Ma wa kaali 

zimebisa ta kinkann? 

27Ma anti la zi gbaari o bunsa a li muksi daha? 

28“Yɛrɛ kilaarɛ wɛ muksi ma? Maa nyini chenani kɔsa yeligisa du. A wara tum tuma 

koo a ar kilaarɛ a nyɛ a titi ni. 

29Amaa n ŋɔ mau, ma lisi Ju tim koor naa ba funɛ yir Solomon chen. O funɛ ya kin 

tiinne saha digi a kaali ba maga, amaa o wa fun laarɛ kilaarɛ a wer a chi kɔsa yeligisa 

na. 

30Koosa la nyɛ kɔsa wa kilaarɛ. A wa bi a vusi ka limaŋ wa pisi, din yaa wa di a. O 

wati ma kaali kɔsa kinkan. O wa zi bu koti a nyɛ ma kilaarɛɛ? Ma se wa su un nɛnɛ. 

31“Ma ta muksi ma titi a ŋɔ, baŋnɛ ya kaa ya na diwe a di? Baŋnɛ ya kaa ya na ni a 

nyɔ? Baŋnɛ ya kaa ya na kilaarɛ a laarɛ? 

32Kin namawa ba naa vɛ ya Ju tima yaa daŋni chen, amaa ma kunyana naa nyɛn o 

tɔha ti ni o zimu di maa daŋni kin ta magau. 

33O lawa ma nyɛ chenani Koosa dɔ ma awa o tutɔ tiŋi te ma bambe ni. Maa lisi nan, o 

zi kpa kin naa maga ma daŋniu a nyɛ ma. 

34Adaha ma ta nyɛ chɛ kina kimuksi ma. Wuzu maga kpak a tumawa a muksi ya. 

Adaha ma ta kpa chɛ kina a lagmi zinan kin ni.” 

MAT. 7 

Ma Ta Na Ma Dɔŋtiina Galimsa 
(Luk 6.37-38, 41-42) 

1“Ma ta na ma dɔŋtiina galimsa, chen ni Koosa gbanko wa zi na ma galimsa. 

2Chenani ma tum a nyɛ ma dɔŋtim ni, Koosa gbanko zi tum chenu a nyɛ ma. O zi tiŋ 

chen nyinbaanu a chi chenani maa tiŋ ma dɔŋtima chen. 

3O chi danugil nyɛn ma dɔŋtim se ni ka dagume nyɛn ma se ni. Yɛrɛ ma kaa ya a na 

danugil ti ma dɔŋtim ta se ni? 

4Yɛrɛ ma ya a ŋɔ ma dɔŋtim ta ni, ma nyɛ ya lisi danugil ti a ta ma se ni ka ma kpak 

dagume a li ma se ni? 

5Ma mur ma titirɛ. Ma te a yisi dagume ti a ta ma se ni, a zi koti a na a yisi danugil ti a 

ta ma dɔŋtim se ni. 

6“Ma ta kpa Koosa kiwere a biksi ba naa la zi nyɛ a jirima. Ma ta kpa kiwere a nyɛ 

vasi ni a zi bur a dusi ma. Ma ta kpa ma bunɔɔta kin a yo ta kurchu suwachak ni, chen 

ni aa zi val a daha a chɔk.” 

Chenani Ya Zi Sumi Kina Koosa Wati 
(Luk 11.9-13; 6.31) 

7“Ma sumi Koosa di o nyɛ ma kundɔŋ o zi nyɛ mau. Ma daŋni kundɔŋ, o wati ma zi 

na unu. Ma yir un o zi wa puk zɔɔnɔu ma zu o wati. 

8Nara maga sumi Koosa di o nyɛ ba kundɔŋ, o zi nyɛ bau. Nara maga la daŋni kundɔŋ 

o wati, ba zi na au. Ba yir un, o zi wa puk zɔɔnɔu ba zu o wati. 

9Ma naa ya nyama nan, lɔsa kpak ma bisa ka ba daŋni diwe di ba di, ma zi zer buŋkul 

a nyɛ bauu? 

10Ba daŋni nyinsa di ba se, ma zi zer dum a nyɛ bauu? 

11Ma ya nibin tagna, amaa ma zim chenani ma zi kpa kiwere a nyɛ ma bisi ni. Ma 

kunyan Koosa naa nyɛn o tɔha ti ni, waa kaali ma a la kpa wu were a nyɛ ba naa la 

sumi un ni. 

12“Ma tum wɛ were a nyɛ ma dɔŋtim ni a chi chenani maa daŋni ba tum kinyɛ ma. Ma 

kpa chenani Ju tim chiksɛ wa Koosa witinsa maga biksi nara a lagmi dɔŋ ni a mun 

chen.” 

Nyinbaan Wewe Tiŋi 
(Luk 13.24) 

13“Ma nyɛni chi vallɛ. Nyinbaan pɛnpɛni ti tiŋi wa bɔm. Chendaha nidamata tiŋ un. 

Ba wa tel o bɔ, Koosa zi wa chɔk bau. 

14Ma ta tiŋi a chi ba. Ma ka tiŋ nyinbaan wewe naa tiŋi bɔmɛɛ. Nara tama val dooni. 

Ba wa tel o bɔ, Koosa zi wa nyɛ ba o mi faliu.” 

Bugili Nɔni Awa Naa Vɛ Nɔni Wɛ 
(Luk 6.43-44) 

15“Ma doso a kinyini witinsa ba naa vɛ zim Koosa. Ba wa wa ma wati, ba chi 

piisisiwa, amaa ba tusi ni ba chi gbesiwa a naa la daŋni diwewa. 

16Ba tum nɛɛ ma zi zim ba. Koom bugil wara nɔn soom nɔna. Kpaglim bugil wara nɔn 

maŋgo nɔna. 

17Bugil weri la nɔn nɔn were. Bugil tagin ka nɔn nɔn tagna. 

18Bugil weri wa kinɔn nɔn tagna. Bugil tagin wa kinɔn nɔn were. 

19Bugil naa vɛ nɔn nɔn were, ba yaa teŋ unu a dau a suk din du un ni. 

20Chene ma zi zim witinsa ba naa vɛ zim Koosa a li ba tum ni.” 

Ba Naa La Zi Zu Koosa Koor Ti 
(Luk 13.25-27) 

21“Koosa wa zi wa dɔ ba naa maga wa mu wati a yir min ba kunyana. Ba naa la tum 

chenani mu kunyan Koosa naa nyɛn o tɔha ti ni daŋni ba tum, waa la zi wa dɔ ba. 

22O wa wa di o wa di tɛɛnɛ nɔ maga sɛria, nidamata zi wa ŋɔ minu ‘Ya kunyana. Ya 

funɛ biksi nara Koosa laaboor weri ti wɛ a li i sɔn daharɛ. Ya gbanko funɛ kpa i sɔnnɛ 

a duŋni alizin tagna a ta nara ni a la tum alaazibu tuma kinkan.’ 

23Ba sɛm nan peti, n zi ŋɔ bau, ‘N wa kut zim ma. Ma naa la tum tum tagna nan, ma la 

a ka min.’ ” 

Chenani Nara Balɛ Sa Ba Damsa 
(Maak 1.22; Luk 6.47-49) 

24“Nara maga nu mu sɛm na aa tiŋ a, ba waa chi nibin nɛɛgi naa funɛ sa o dama a zɔŋ 

gbɛntɛl nyuhu ni chen. 

25Pe kpok awa doon fun wa kinkan a wa li o dam ti ni, ka pola fun su a pal a la mo 

dam ti gbanko. Amaa o wa fun chel, domi o tiin ti funɛ sa unu a zɔŋ gbɛntɛl nyuhu 

nɛɛ. 

26“Nara maga nu mu sɛm na a vɛ tiŋ a, ba waa ka chi nibin wom naa funɛ sa o dama a 

zɔŋ hɛɛra daha ni chen. 

27Pe kpok ti awa doon ti fun wa kinkan a wa li o dam ti ni, ka poli ta fun su a pal a la 

mo dam ti gbanko. O fun chel burum. Baŋ namsirɛ dam ti tiin namsi ka o chel nan!” 

Chenani Yesu Fun Biksi Ba Wa O Bambi Kpok Ni 

28“Yesu funɛ sɛm nan maga peti, alaazibu fun kpak zɛmɛ ta kinkan a li o biksi ti daha. 

29Waa funɛ biksi ba wa o bambi kpok ni. Chenani o fun biksi ba awa chenani Koosa 

chiksɛ nibiksɛ ta fun biksi ba wa ya kibɛgim.” 

MAT. 8 

Yesu Fun Tiibi Zagum 
(Maak 1.40-45; Luk 5.12-16) 

1Yesu funɛ li kuŋkule nyuhu ni, zɛmɛ kinkan fun tiŋ un. 

2Zagum digi fun si a wa gbiri o suwachak ni a sumi un, “I fu la nɔɔni, i fu tiibi mu 

wichɔɔr nɔu.” 

3Yesu fun kpa o nin a gbaŋsi un a ŋɔ di, “Mu daŋni i na alaafɛu. N tiibi hinu.” O funɛ 

ŋɔ chen ni, zagumti ti vaan gil un, ka o na alaafɛ. 

4Yesu fun ŋɔ un, “I fiɛŋ i sɛm nandigi ni, amaa kila Koosa dam kɔkɔɔrsi ta digi wati, 

chen ni o zi koti a na hinu. O na hin, i nyɛ o kɔɔri kɔɔri ti a nyɛ hin a chi Mosis funɛ 

biksi ya saha digi chen. Chen la zi biksi nara di i zagumti ti petiu.” 

Yesu Fun Tiibi Lanjima Nihɛɛ Tumtumna 
(Luk 7.1-10) 

5Saha naa Yesu fun wa tel Kapɛrnaum chen, lanjima nihɛɛ digi fun wa chem un a 

sumi di o suŋi un. 

6O fun ŋɔ Yesu ni, “Mu kunyana, mu tumtumna nyɛn mu dam ni. O nisa awa o 

naŋgere sou ka o wi kinkan.” 

7Yesu fun ŋɔ un, “N zi wau a wa tiibi un.” 

8Lanjima nihɛɛ ti fun ŋɔ un, “Mu kunyana, aai. Mu wa ya nibin weri naa i zi zu mu 

dam ti. Doonani ya nyɛn nan i waa sɛm sɛma, mu tumtumna zi na alaafɛu. 

9N kpak nihɛɛ zeneu ba naa la zi ŋɔ min chenani mu tumu. N gbanko kpak lanjimasa 

ba naa n zi ŋɔ di ba tum tumau. N yaa ŋɔ digi ni di o la. O kaali. N yaa ŋɔ digi ni, 

kuwa. O wa. N yaa ŋɔ n yom ni, tum nan. O tum chen.” 

10O sɛm ta fun jɛri Yesu kinkan. O fun burgi a ŋɔ zɛmɛ naa funɛ tiŋ un chen, “Wutirɛ 

n ŋɔ ma, n funɛ pu Ju tim nidamata ba naa se su min. Baal naa vɛ ya Ju nan, si suuli 

kaali ba. 

11Maa nu mu sɛm na. Wuzu digi nidamata zi wa li bawu maga niu a wa lagmi 

Abraham, Aizik awa Jakɔb wati a li Koosa koor ti ni a di diwe. 

12Ma Ju tima, ma waa fu zi zu dooni. Amaa ma vɛ zuuli chen. Chendaha Koosa zi wa 

kpa mau a yo du birsi ni. Dooni ma zi wa wi kinkan.” 



1387 

 

© 1999,  Wycliffe Bible Translators, Inc. 
 

 
 

 

13Doone Yesu fun burgi a ŋɔ lanjima nihɛɛ ti ni, “Kila dama. Chenani i si suuli du zi 

tum nyɛ hinu.” O tumtum ti fun vaan na alaafɛ. 

Yesu Fun Tiibi Nidamata 
(Maak 1.29-34; Luk 4.38-41) 

14Yesu fun si dooni a kaali Pita dama a la na ka o hila wi. Kabilima funɛ kpak un, ka o 

chɔ o dam ti ni. 

15Yesu fun zu o dɛ a la gbaŋsi o nin. Yesu funɛ ya chen, o kabilima ti peti. O fun si a 

piili a ya diwe di o nyɛ ba. 

16Nha funɛ wa chel, tɔhɔn tima kpa ba wichoorsa awa ba naa alizin tagna nyɛn ba ni a 

wa Yesu wati. O fun ŋɔ alizin tagni ta ni a duŋni a a ta a tiibi wichɔɔrsi ta maga. 

17O funɛ ya chene di chenani Koosa witiina Azaaya fun sɔbi a li Koosa sɛm tɔn ti ni 

saha digi, chen ya wuti. O fun ŋɔ, “O titi la zi tiibi ya wichɔɔrsi ta maga.” 

Ba Zi Ya Yesu Gantɛl Tiŋsau 
(Luk 9.57-62) 

18Yesu funɛ na ka zɛmɛ ta go un, o fun ŋɔ o gantɛl tiŋsi ta ni di ba la ji bɛɛŋ ti jibaŋ 

kinkin ti. 

19Ba funɛ saksi di ba la ji, Koosa chiksɛ nibiksɛ ta digi fun wa ŋɔ un, “Mu kunyana, n 

saksɛu di n tiŋ hin a la doonani ii la.” 

20Yesu fun ŋɔ un, “Helsa nyɛn bɔ ni ka zimebisa ka nyɛn zaŋ ni, amaa n waa nibine 

be, n wa kpak doonani n zi chɔ a chɔ do.” 

21O gantɛl tiŋsi ta digi fun wa ŋɔ un, “Mu kunyana, n gbanko daŋni n tiŋ hinu, amaa 

nyɛ mu te a la sogli mu nyana.” 

22Yesu fun ŋɔ un, “Tiŋ min lalaknɔ, ka nyɛ ba naa vɛ tiŋ min sogli un.” 

Yesu Fun Jiŋ Peha 
(Maak 4.35-41; Luk 8.22-25) 

23Yesu wa o gantɛl tiŋsi ta fun zu arŋa a kaali. 

24Ba funɛ la chene, pe kpok fun wa si aa viigi. O fun a mo arŋ ti kinkan, a teŋ ni a du 

arŋ ti tuhu ni o daŋni o lim. Amaa Yesu funɛ chɔ dore. 

25O gantɛl tiŋsi ta fun a laasi un a ŋɔ, “Ya kunyana, yaa daŋni ya sou, la ya a ta.” 

26Yesu fun si o do ti ni a pɛɛsi ba, “Yɛrɛ ma ɔm chen ni? Ma se wa su minn?” O fun 

burgi a ŋɔ pehe ti ni di o chiŋi a ŋɔ ni ti ni di o du balimm. Pehe ti fun chiŋi. Ni ti 

gbanko fun a du balimm, hali o wa fun a dam tama. 

27O fun ya ba alaazibu kinkan. Ba funɛ pɛɛsi dɔŋa, “Baal ŋɔ, baŋ nibine ya un? Hali o 

koti a sɛm sɛma peha awa ni wati a nu o nɔ.” 

Yesu Fun Tiibi Alizin Tagna a Li Nara Balɛ Ni 
(Maak 5.1-20; Luk 8.26-39) 

28Ba funɛ la ji bɛɛŋ ti jibaŋ kinkin ti, ba fun wa tel Gɛrasin tima pulum. Nara balɛ fun 

nyɛn dooni a kpak alizin tagna ba nyuuni ni. Nandigi wa fun kpak kpok a kaali ba. 

Chendaha nandigi wa fun koti a gba dooni. Yesu funɛ wa li arŋ ti ni, nara balɛ ta fun 

wa li doonani nara yaa sogli ba nawaalsa di ba wa chem un. 

29Ba nidigi fun tɛsi a pɛɛsi un, “I waa Koosa be, baŋnɛ ii daŋni ya wati? A wuzu naa 

Koosa zi wa di tɛɛnɛ nɔ maga nara sɛria ha wa tel. I te wau di i wa namsi ya ka saha ti 

zi wa tell?” 

30Kurchusa funɛ nyɛn kuŋkule nyuhu ni a di diwe. 

31Alizin tagni ta fun a sumi Yesu a ŋɔ, “I duŋni ya a ta, nyɛ ya la zu kurchusi ta ni.” 

32Yesu fun ŋɔ ba, “Ma la dooni.” Ba fun li a la zu kurchusi ta ni. Kurchusi ta fun si a 

chɔ a la wilsi a chesi bɛɛŋ ni ti ni. Ni ti fun di a maga. 

33Ba naa funɛ nyini kurchusi ta chen, ba fun chɔ kaali ba tɔha a la ŋɔ ba naa nyɛn 

dooni chenani ya ba naa alizin tagni ta fun nyɛn chen. 

34Tɔhɔn ti tima maga fun li a wa Yesu wati a sumi un di o li ba pulum ni. 

MAT. 9 

Yesu Fun Tiibi Naa Naŋgere awa O Nisa Funɛ Sou 
(Maak 2.1-12; Luk 5.17-26) 

1Yesu fun zu arŋ ti a bur la ji jibaŋ ti a kaali Kapɛrnaum. 

2Baal naa nisa awa o naŋgere funɛ sou chen, chɔ o kichɔɔli ni a li dooni. Nara bɔnɛ 

fun zer un a wa Yesu wati. O funɛ zim chenani ba se su un kinkan, o ŋɔ baal naa nisa 

awa o naŋgere funɛ sou chen, “Mu be, kpak i bambi. N waa nibine be gil i tum tagna a 

nyɛ hinu.” 

3Koosa chiksɛ nibiksɛ ta bɔnɛ funɛ nyɛn dooni a lisi ba tusa ni, “O sɛm sɛma nan ni, o 

kpa o titirɛ a chiŋsi Koosa bar chiŋi ni.” 

4Yesu funɛ piin zim o tuhu niu chenani ba lisi a pɛɛsi ba, “Baŋnɛ ma lisi lisi tagin na 

ma tusa ni? 

5Baal nɔ, n ŋɔ un di Koosa gil o tum tagna a nyɛ un koo n ŋɔ un di o si a val, o leema 

bɔm? 

6N daŋni ma zimu di n waa nibine be kpak kpok a li tɛɛnɛ nɔ maga ni, chen ni mu zi 

kotiu a gil nara tum tagna a nyɛ ba.” O fun ŋɔ wichɔɔr ti ni, “Si chiŋi a zer i kichɔɔli ti 

a la dama.” 

7Baal ti vaan si chiŋi a zer o kichɔɔli ti a kaali dama. 

8Ba naa funɛ chiŋi dooni na chenani o ya, hansura fun kpak ba kinkan. Ba fun a pɛgi 

Koosa o kpa o kpok a nyɛ Yesu ni o tum chen daha. 

Yesu Fun Yir Matiu 
(Maak 2.13-17; Luk 5.27-32) 

9Yesu fun bu si a li dooni. O funɛ la chene, o fun na baal naa ba yir Matiu chen. O 

funɛ kani lampo bar laali nɛɛ a la lampo ti. Yesu fun ŋɔ un, “Si a tiŋ min aa wa.” O 

fun gil o tuma a si tiŋ un a kaali. 

10Yesu awa o gantɛl tiŋsi ta fun kaali Matiu dama di ba la di diwe. Lampo nilalɛ awa 

wu tagna tima kinkan fun tiŋ Yesu ka ba bɔnɛ la gbaari un ni awa o gantɛl tiŋsi ta ni. 

Ba maga fun kani a di diwe ta. 

11Ba naa funɛ ya Farisi tim ta bɔnɛ, funɛ na bau ka ba di diwe ta. Ba fun pɛɛsi o gantɛl 

tiŋsi ta, “Yɛrɛ ma kunyana wa wu tagna tima awa lampo nilalɛ ta lagmi a di diwe?” 

12Yesu funɛ nu chenani ba pɛɛsi a ŋɔ ba, “Nibinsa ba naa kpak alaafɛ, ba wara la lure 

tiin wati, amaa ba naa vɛ kpak alaafɛ, ba waa le la lure tiin wati. 

13Ba funɛ sɔbiu a li Koosa sɛm tɔn ti ni saha digi di o ŋɔ, ‘Chenani ma kpak dɔŋa wa 

siki ya min lɛmlɛmu a kaali chenani ma kɔɔrigi kina a nyɛ min papaha nau.’ Maa la a 

la dɛu chenani Koosa ŋɔ ma chen mun. N wa wa di n wa yir ba naa nara yir ba nibin 

were. Ba naa nara yir nibin tagna daharɛ, mu wa.” 

Chenani Yesu Gantɛl Tiŋsa Fun Vɛ Vɔu Nɔ 
(Maak 2.18-22; Luk 5.33-39) 

14Wuzu digirɛ Jɔn naa funɛ chaksi nara wa ni ni chen, gantɛl tiŋsa fun wa pɛɛsi Yesu, 

“Yɛrɛ ya wa Farisi tim ta gantɛl tiŋsa yaa vɔu nɔ, ka i waa gantɛl tiŋsi ta vɛ vɔwi?” 

15Yesu fun burgi a pɛɛsi ba, “Nar kpa haan ka o chɛnsa tusa bu chɔkuu? Aai. Ba wa zi 

ya chen. Saha naa ba zi wa kpak baal ti a kaali, chen wuzu ba zi wa vɔu nɔnau.” 

16O fun bu ŋɔ ba, “Ba wa kpa gar fali a lik takta buni bɔ di o vusi. Ba ka kpa gar fali ti 

a lik takta buni ti, o zi bukoo chɛɛsi kibuni tiu a gbaari. 

17Ba wa kpa sin fali a du sin tɔk buni ni di o vusi. Ba ya chen ni, ka a wa bi a pursi, o 

zi chɔk tɔk tiu ka sin ti pisi. Sin fali daŋni tɔk falirɛ.” (O funɛ biksi ba chene ba zim di 

o biksi ti ya biksi falirɛ.) 

Yesu Fun Tiibi Ju Tim Nihɛɛ Nihabichɛla 
(Maak 5.21-43; Luk 8.40-56) 

18Yesu funɛ sɛm peti, Ju tim nihɛɛ digi fun wa gbiri o suwachak ni a ŋɔ un, “Mu 

nihabichɛla ha vaan sou nan. Mu sumi hinu di i wa kpa i nisa a sak un ni, chen ni o zi 

si o sou niu.” 

19Yesu wa o gantɛl tiŋsi ta fun si tiŋ un a kaali. 

20-21Haan digi funɛ nyɛn dooni a kpak wichɔɔr digi bun fidalɛ. O fun ya nin ka o vɛ 

peti. O funɛ lisi o tuha ni di, “N fu koti a la gbaŋsi o kilaarɛ nɔ, n fu zi na alaafɛu.” O 

fun li Yesu gantɛl a wa gbaŋsi o kilaari ti. 

22Yesu fun burgi a gantɛl a na un a ŋɔ, “Mu nihabichɛla, kpak bambi. I si suuli nyɛ i 

na alaafɛu.” O funɛ sɛm sɛm nama, o fun vaan na alaafɛ. 

23Yesu funɛ la tel Ju tim nihɛɛ ti dama, o fun na nizɔɔlɛ ka ba lagmi kani a nu nara 

chɛɛma. 

24O fun ŋɔ ba, “Ma maga si la ma damsa. Be ti wa sou. O chɔ dore.” Ba fun a mɔmsi 

un. 

25Nara tima maga funɛ kaali, o la zu be ti dɛ chɔɔli ti a kpak o nin. O funɛ ya chene, 

be ti vaan si o sou ni. 

26Chenani Yesu fun tum chen mɔɔli a su tɔsi naa maga go dooni. 

Yesu Fun Tiibi Nyulum Nara Balɛ 

27Yesu fun li dooni. O funɛ val nyinbaan ni chene, nyuluma nara balɛ fun na un a tiŋ 

un. Ba fun tɛsi a ŋɔ un, “Koor Devid be luli, ya sumi hinu di i kpak ya siki.” 

28Yesu fun la zu dama, nyuluma nara balɛ ta fun tiŋ un a la zu. Yesu fun pɛɛsi ba, 

“Ma se su minu di n zi suŋi mauu?” Ba la nɔɔni. 

29Doone Yesu fun kpa o nisa a sak ba se ni a ŋɔ ba, “Nyɛ o ya a chi chenani ma se 

suuli du.” 

30Ba se fun vaan lɛli ka ba na. Yesu fun tɛ ba nin a ŋɔ ba, “Ma fiɛŋ ma ŋɔ nandigi ni 

kinkin naa yɛɛ.” 

31Amaa nara balɛ ta funɛ kaaliu a la mɔɔli laaboor ti chenani Yesu fun tiibi ba a li tɔsa 

naa nyɛn dooni chen. 

Yesu Fun Tiibi Diŋgbiti Tiina 

32Nara tima funɛ la chen, nara bɔnɛ fun kpa baal digi a wa Yesu wati. Alizin tagin 

funɛ kani o nyuhu ni, ka o vɛ koti a sɛm sɛma. 

33Yesu funɛ duŋni alizin tagin ti a li baal ti ni, o fun piili a sɛm sɛma. Alaazibu fun 

kpak ba naa funɛ chiŋi dooni kinkan. Ba funɛ ŋɔ dɔŋ niu, “Ya ha wa na kundɔŋ a chi 

nan a li Ju tim pulum ni.” 

34Amaa Farisi tima funɛ ŋɔ dɔŋ niu, “Alizin tagna tiina funɛ nyɛ baal ti kpok di o 

duŋni a a li nara ni.” 

Yesu Fun Kpak Nara Tima Siki 

35A saha tirɛ Yesu funɛ gba aa go tɔsa awa tɔ wisa. O fun a biksi nara tima Koosa 

koor laaboor weri ti wɛ a li ba bar lagmi dɛɛni ta ni. O gbanko funɛ tiibi wichɔɔrsa 

magau. 

36O fun nyini zɛmɛ ta, ba wɛ fun kpak un siki, domi muksi funɛ kpak ba kinkan ba 

daŋni suŋi. Ba funɛ chi piisisi naa vɛ kpak nigbaŋirɛ aa nyuksi. 

37Doone o fun ŋɔ o gantɛl tiŋsi ta ni, “Kumi kinkan nyɛnu, amaa nikumɛ ka wa i. 

38Ma sumi Koosa naa ya kumi tiina, di o nyɛ nikumɛ kinkan wa kum a du o napaga 

ni.” 

MAT. 10 

Yesu Fun Lisi O Nitumɛ Nara Fidalɛ 
(Maak 3.13-19; Luk 6.12-16) 

1Yesu fun yir o gantɛl tiŋsa fidalɛ ba wa o wati, a kpa o kpok a nyɛ ba, chen ni ba zi la 

duŋni alizin tagnau a ta nara ni a kitiibi wichɔɔrsa. 

2Nitumɛ nara fidalɛ na sɔna funɛ ya Simɔn (Yesu fun du un sɔn fali Pita), o niinbe 

Andiru, Jems awa o niinbe Jɔn, Zɛbɛdi bisa, 

3Filip, Batɔlɔmi, Tɔmas, Matiu naa funɛ ya lampo nilali, Jems, Alfius be, awa Tadius, 

4awa Simɔn naa o pulum wɛ nyɛn o bambi ni, awa Judas Iskariɔt naa funɛ li Yesu 

gantɛl chen. 

Yesu Fun Tum Ba Baa Biksi Nara 
(Maak 6.7-13; Luk 9.1-6) 

5Yesu fun ŋɔ ba, “Ma li bar nɔ, ma ta zu Samaria tɔsa awa ba naa vɛ ya Ju tima 

pulum. 

6Ma ka la gba doonani Ju tim ta nyɛn. Ba waa chi piisisi naa funɛ nyuksi a nyinbaan. 

7Ma la biksi ba di saha zi wa telu Koosa dɔ nara. 

8Ma tiibi wichɔɔrsa awa zaguma a kilɛligi siwe a li ba sou ni aa duŋni alizin tagna a li 

nara ni. Mu wa ŋɔ di ma bɔ kpok naa mu kpa nyɛ ma chen. Chendaha ma ta nyɛ ba 

naa ma tiibi chen, bɔ ma. 

9Ma ta kpa malɛ du ma jifɔsi ni. 

10Ma ta zer buna a chi kapursa, takta wisa lɛ, natausa, koo daŋkpalsa. O deŋlu wa 

tumtumsa kidi a li ba tum nɛɛ. 

11“Ma wa la tel tɔha, ma zu a nyini naa la zi la ma a du. Ma nyɛn doon hali a wuzu 

naa ma wa li tɔhɔn ti ni. 

12Ma wa la zu dam digi, ma zaami ba a ŋɔ, ‘Koosa nyɛ ma bar sɔɔna’. 

13Ba la ma a du, Koosa zi nyɛ ba bar sɔɔnau. Ba ka vɛ la ma duuli, Koosa wa zi nyɛ 

ba. 

14Dam digi koo tɔ digi nara vɛ la ma duuli koo ba vɛ nu ma sɛma, ma piisi ma naasa 

hɛɛra a ta a li dooni. 

15Ma nu mu sɛm na. Koosa wa wa di o wa di tɛɛnɛ tim maga sɛria, o zi kpak sikiu a li 

Sɔdɔm awa Gamɔra tima a kaali ba.” 

Yesu Fun Ŋɔ Ba Chenani Ba Zi Wa Namsi 
(Maak 13.9-13; Luk 21.12-17) 

16“Maa nu mu wati. Ma naa mu tum nan, ma zi chi piisisau gbesa bambaan ni. Adaha 

maa nɛɛgi a chi duma aa ya jɛrgɛ a chi koma. 

17Ma doso. Nara zi kpak mau wa kpok ni a la sɛria bar diili dɛ. Ba zi tuksi ma wa 

vurmsi niu a li ba bar lagmi dɛɛni ta ni. 

18Ba zi wa kpa ma a la koorsa awa nihɛɛta suwachaku di ba di ma sɛria mu daha. Nan 

daha, ma zi na nyinbaanu a sɛm ba awa ba naa vɛ ya Ju tima Koosa laaboor weri ti 

wɛ. 

19Ba wa kpa ma a wa sɛria bar diili dɛ, ma ta nyɛ chenani ma kaa wa sɛmi kimuksi 

ma. Saha naa ma kaa wa sɛm, Koosa zi wa biksi ma sɛm naa ma zi wa sɛmu. 

20Ma nyan Koosa siim weri zi wa chiŋi ma bar chiŋi niu a sɛm nyɛ ma. 

21“Nara zi wa kpa ba niinbisau a la nyɛ nara ni ba kpu ba. Bisa nyama gbanko zi wa 

ya chenu. Bisa vɛɛn kaa wa ya ba nyama awa ba numa chene. 

22Nara maga zi ha mau domi maa tiŋ min daha. Nar di kanyita a vusi hali muksi ti wa 

peti, Koosa zi wa yisi unu a li un ni. 

23Ba muksi ma a li tɔ digi ni, ma li dooni a la bar digi. Wutirɛ n ŋɔ ma, ma wa zi tum 

ma tum maga a peti a li Ju tim tɔsi ta ni, hali n waa nibine be wa bur wa. 

24“Nibuksi wa to a la zi zim a kaali o nibiksi. Yom wa to a zen a kaali o kunyana. 

25Nibuksi ti ta daŋni o kaali o nibiksi ti, amaa o kpaŋi o titi ka ba mak dɔŋa. Yom ti 

gbanko ta daŋni o kaali o kunyan ti. O na nyinbaan o nyɛ o wa o kunyan ti mak dɔŋa. 

Biɛlzɛbub ya alizin tagna maga nihɛɛ. Nara yir min o sɔn ti, ba zi yir mu gantɛl tiŋsi ta 

gbanko o sɔn ti.” 

Yesu Fun Ŋɔ Ba Di Ba Ta Ɔm Kundɔŋ 
(Luk 12.2-7) 

26“Ma ŋɔ nara ni Koosa laaboor weri ti wɛ, ma ta ɔm ba. Kin nawara sogle zi wa li 

gbampulimu. 

27Chendaha o lawa ma biksi nara gbampulim ni chenani mu sogli a biksi ma. 

28Ma ta ɔm nibinsa ba naa la kpu nara bara. Ba wa kikoti a kpu ba siimsa, amaa ma ka 

ɔm Koosa naa koti a chɔk nara bara awa ba siimsa a li din dam ti ni. 

29Ma kikoti a kpa kobo a yau zimebisa lɛ a li yau niu. Hali zimebe bɛgim wa zi chel 

tɛɛnɛ ni ka i nyana Koosa nin vɛ nyɛn dooni. 

30Ma wa wara, hali Koosa funɛ gur ma nyuksau a li ma nyuuni ni. 

31Adaha ma ta ɔm chenani nibinsa kaa ya ma. Ma wa kaali zimebisa kinkan Koosa 

wati.” 

Chenani Ya Zi Ŋɔ Nara Ni Yesu Wɛ 
(Luk 12.8-9) 

32“Nibine naa maga ŋɔ nara ni gbampulim ni di min dɔ ba, n zi sɛm chenu a nyɛ ba 

mu kunyan Koosa naa nyɛn o tɔhɔn ti ni suwachak ni. 

33Nibine naa maga ka vɛ ŋɔ nara ni gbampulim ni di min dɔ ba, n wa zi sɛm chen a 

nyɛ ba mu kunyan Koosa naa nyɛn o tɔhɔn ti ni suwachak ni.” 

Chenani Nara Zi Purigi Dɔŋ Ni 
(Luk 12.51-53; 14.26-27) 

34“Ma ta lisi di mu biksi nɔ zi nyɛ nara lagmi a nyɛn wa bar sɔɔniu. O ka zi nyɛ nara 

purigi dɔŋ niu. 

35Nibabichɛsa zi wa burgiu a du ba nyam ni. Nihabichɛsa gbanko zi wa burgiu a du ba 

num ni. Ba bisa haanasa zi wa ya chenu a du ba hilsa ni. Nannɛ mu fun kpa wa tɛɛnɛ 

nɔ maga. 

36A li nan tuhu nɛɛ ma zi wa zim di nibine walɛ ya o dɔm. 

37“Nar la daŋni o nyana koo o niina a kaali min, o wa deŋli di o tiŋ min. Nar la daŋni 

o nibabichɛla koo o nihabichɛla a kaali min, o gbanko wa deŋli di o tiŋ min. 

38Nar vɛ saksi di o namsi koo a wa sou mu daha, o wa deŋli di o tiŋ min. 

39Nar daŋni o kpak o titi miisa a ta namsi, o zi nyuksi unu. Nar nyuksɛ o miisa n daha, 

waa la zi bukoo kpak un.” 

Chenani Koosa Zi Wa Kpa O Papaha A Nyɛ Ya 
(Maak 9.41) 

40“Nar la ma du, o la mu gbankore. Nar la min du, o la Koosa naa funɛ tum minnɛ. 

41Nar la Koosa nitumi du domi o chiŋi mu bar chiŋi ni daha, o wa un zi wa bɔni o 

papaha naa Koosa zi nyɛ unu wuzu digi. Nar la wuti tiina du domi o chiŋi mu bar 

chiŋi ni daha, o wa o gbanko zi wa bɔni o papaha naa Koosa zi nyɛ unu wuzu digi. 

42Maa nu mu sɛm na. Nar kpa ni sɔɔni a nyɛ bichɛl tiin ni di o tiŋ min daha, Koosa zi 

sir nyɛ un o papahau wuzu digi.” 

MAT. 11 

Jɔn Fun Tum O Gantɛl Tiŋsa Yesu Wati 
(Luk 7.18-35) 

1Saha naa Yesu fun ŋɔ o gantɛl tiŋsa nara fidalɛ ta ni a peti chen, o fun li dooni a kaali 

di o la biksi nara ba naa funɛ nyɛn tɔsi ni a dugli dooni Koosa laaboor weri ti wɛ. 

2Jɔn naa funɛ chaksi nara wa ni ni chen, fun kpalimi Hɛrɔd dɛ naa ba tɔ nara chen. O 

funɛ nu chenani Yesu tum, Jɔn fun tum o gantɛl tiŋsi ta bɔnɛ o wati. 

3Ba funɛ la tel o wati, ba fun pɛɛsi un, “Hin ya baal naa Jɔn fun ŋɔ di i kaa wau chen, 

akoo yaa nyini nandigi nyinbaan nii?” 

4Yesu fun ŋɔ ba, “Ma bur kila gantɛl a la ŋɔ Jɔn ni chenani maa nu aa na. 

5Nyuluma bukoora nau, gbarigisa val, ka muu tiibi zaguma gbanko. Diŋgbiti tima 

gbanko nuu ka mu fun lɛli nara a li ba sou ni. Fara tim nɛɛ mu gbanko fun sɛm Koosa 

laaboor weri ti a nyɛ. 

6Ba naa vɛ beeli mu wɛ, ba tusa sɔɔnɛu.” 

7Jɔn gantɛl tiŋsi ta funɛ bur a la o wati, Yesu fun burgi a ŋɔ zɛmɛ ta ni Jɔn wɛ. O fun 

ŋɔ ba, “Ma funɛ li a kaali Jɔn wati nyabaan ni chen, baŋnɛ ma funɛ daŋni ma na? Ma 

funɛ daŋni ma na bambi bilɛ tiinnee? 

8Ma funɛ li di ma na baal naa laari kilaarɛ weri chenee? Ba naa la laari kilaarɛ were a 

chi chen, nyɛn koor damsi nɛɛ. 

9Ma funɛ li di ma na Koosa witinsi ta digirɛɛ? Mu funɛ ŋɔ mau di ma na nibine naa 

kaali Koosa witinsi ta magau. 

10Ba funɛ sɔbi Jɔn wɛu a li Koosa sɛm tɔn ti ni saha digi di Koosa ŋɔ, ‘Mu nitumi 

nɛɛnɛ. Mu zi te tum unu i suwachak ni o la kɔɔri nyinbaan a nyɛ hin.’ 

11Wutirɛ mu sɛm ma, Jɔn naa funɛ chaksi nara wa ni ni chen, kaali ba naa maga funɛ 

nyɛn o piili ti ni. Amaa nar ya gantɛl tiŋna a li Koosa koor ti ni, waa kaali Jɔn. 

12Saha naa Jɔn fun te biksi nara hali wa zinan, kpok tima funɛ gba a go Koosa koor ti 

a daŋni ba chɔk un. 

13Chiksɛ naa Koosa fun te kpa nyɛ Mosis ni awa chenani Koosa witinsi ta maga fun 

biksi nara ka Jɔn zi wa, ba maga funɛ sɛm Koosa koor ti wɛ. 

14Ma la nɔɔni chenani ba sɔbi chen, ma zi zimu di Jɔn ya Koosa witiina Ɛlaijarɛ. Ba 

funɛ sɔbi Koosa sɛm tɔn ti ni di o zi wa bur a wau saha nɔ. 

15Maa cheŋi ma diŋsa a nu mu sɛma. 

16“Mu daŋni n ŋɔ ma chenani zinan nara durɛ. Ba chi bichɛsa ba naa lagmi a kani yau 

ni a yir ba dɔŋtima a ŋɔ ba, 

17‘Ya funɛ mo gurou a du ma, amaa ma ka wa fun gɔ. Ya funɛ lɔ zɛɛm boolau, amaa 

ma tusa ka wa fun chɔk.’ 

18Jɔn funɛ wa a vɔu o nɔ, nara maga funɛ ŋɔ dɔŋ ni di alizin tagin kanɛ o nyuhu ni. 

19N waa min nibine be funɛ wa a vɛ vɔu n nɔ, nara maga funɛ ŋɔ dɔŋ ni, ‘Ma nyini 

baal nɔ. O ya pumpo tiinne a la nyɔ sin kinkan. O ya lampo nilalɛ chɛnnɛ awa ba naa 

la tum tum tagna gbankore.’ Koosa biksi nara o wuti nyinbaanisa, a naa kurgɛu.” 

Tɔsi Tima Wa Fun Nyɛ Ba Se Su Yesu 
(Luk 10.13-15) 

20Yesu funɛ tum alaazibu tum damatau a go tɔsa naa duglɛ dooni, amaa tɔsi ta tima ha 

wa fun vɛɛn gil ba tum tagna. O fun zulimi ba a ŋɔ, 

21“Ma Korezin tima, yɛrɛ o kaa wa du ma ni? Ma Bɛtseida tima, yɛrɛ o kaa wa du ma 

gbanko ni? N fu tum alaazibu tum na a li Taaya awa Saidɔn tɔsa ni a chi chenani n fun 

tum ma wati nan, ba naa funɛ nyɛn dooni saha digi chen, ba fu zi gil ba tum tagnau. 

Ba fu zi laari takta naa la lɔk ba bara a kpa tɔ a buk ba se. Chen fu zi biksi di ba 

burgiu a tiŋ Koosa nyinbaan. 

22Wutirɛ mu ŋɔ ma, Koosa zi wa di tɛɛnɛ nɔ maga tima sɛriau, o zi wa kpak Taaya 

awa Saidɔn tima sikiu a kaali ma. 

23Ma Kapɛrnaum tima. Ma waa la daŋni ma zer ma titi buudaha. A wuzu ti wa tel, ba 

waa la zi zer ma a yo du din dam ti ni. N fu tum alaazibu tum na a li Sɔdɔm tɔhɔn ni 

saha digi a chi chenani n fun tum ma wati nan, Koosa fu wa zi di ba sɛria a chɔk ba. 

24Wutirɛ mu ŋɔ ma, Koosa zi wa di tɛɛnɛ nɔ maga tima sɛriau, o zi wa kpak Sɔdɔm 

tima sikiu a kaali ma.” 

Yesu Zi Nyɛ Ya Hiisiu 
(Luk 10.21-22) 

25A saha ti Yesu fun sumi Koosa a ŋɔ, “Mu nyana, koor naa dɔ buudaha awa tɛɛnɛ nɔ 

maga. Kin nawara i fun kpa sogli a li ninɛɛgɛ tim wati chen, i funɛ kpa biksi ba naa ya 

nyu bilim timwa. N zaami hinu kin nama daha. 

26Mu nyana, i funɛ tum chenani i titi daŋniu.” 

27Doone Yesu fun burgi a ŋɔ zɛmɛ ta ni, “Mu nyan ti funɛ kpa kina magau a nyɛ min. 

Mu wa mu nyan ti duŋduŋ zim dɔŋa. Mu nyɛ ba naa mu lisi zim o gbanko. 

28“Ma naa maga chuŋi ma bun yuga a ku chen, ma wa n wati. N zi nyɛ ma hiisiu. 

29Mu biksi chi nuha pararɛ. Ma kpa un a laari ma gbaŋsi ni. Mu ya nibin jɛrgɛrɛ. Ma 

nyɛ mu biksi ma, ma zi hiisiu. 

30Nuha para naa n zi kpa a nyɛ ma nan, o wa bɔm. Bun naa n zi kpa a chuk ma nan, a 

wa yuk.” 

MAT. 12 

Chenani Yesu Fun Tum Ju Tim Hiisi Wuzu 
(Maak 2.23-28; Luk 6.1-5) 

1Hiisi wuzu digi Yesu awa a gantɛl tiŋsi ta fun la zu kiparɛ tuha aa la. Ba funɛ la 

chene, lɔsa fun kpak o gantɛl tiŋsi ta ba pini kiparɛ ta a se. 

2Farisi tim ta bɔnɛ funɛ na chenani ba tum, ba fun ŋɔ Yesu ni, “Yɛrɛ i gantɛl tiŋsi ta 

chɔk ya chiili wuzu hiisi ti?” 

3Yesu fun burgi a pɛɛsi ba, “Ma yaa karimi koor Devid wɛ a li Koosa sɛm tɔn ti ni 

chen, ma wa zim o munn? 

4Wuzu digi lɔsa funɛ kpak Devid awa o dɔŋtima, o fun kaali a la zu Koosa bar jɛɛmi 

dam ti a la zer boroboro, a chɔk a se a kpa nyɛ o dɔŋtim ni ba gbanko fun se. Nan 

boroboro nɔ funɛ chi wa sɛɛliu, see Koosa dam kɔkɔɔrsi ta duŋduŋ funɛ se. 

5Ma ha wa karimi chenani Mosis fun sɔbi a li Koosa sɛm tɔn ti ni di Koosa dam 

kɔkɔɔrsi ta tum o bar jɛɛmi dam ti ni hiisi wuzuu? Ba waa yaa chɔk ya chiili wuzu 

hiise ta, amaa nandigi wa na ba galimsa. 

6Ma nyɛ mu ŋɔ ma di n waa nibine be awa n biksi kaali Koosa bar jɛɛmi dam ti. 

7Ba funɛ sɔbi a li Koosa sɛm tɔn ti ni di o ŋɔ, ‘Chenani ma kpak dɔŋa wa siki ya min 

lɛmlɛmu a kaali chenani ma kɔɔrigi kina a nyɛ min papaha nan.’ Ma zim sɛm na mun, 

ma wa zi di ba naa vɛ tum galimsa sɛria a ŋɔ di ba chelu. 

8Mu waa nibine be dɔ hiisi wuzu ti gbanko.” 

Yesu Fun Tiibi Baal Naa Nin Siwɛɛ 

(Maak 3.1-6; Luk 6.6-11) 

9Yesu funɛ li dooni a la zu ba bar lagmi dɛ digi. 

10Baal digi funɛ nyɛn doon. O nin fun sou. Ba naa funɛ nyɛn dooni nyini di ba na 

Yesu galimsa a koti a fiksi un. Ba fun wa pɛɛsi un, “I tiibi nar ya hiisi wuzu, i chɔk ya 

chi tiuu?” 

11Yesu fun ŋɔ ba, “Ma nidigi kpak piisi ka o chel bugil ni hiisi wuzu, ma wa zi la lisi 

unuu? 

12Nibine kaali piisi kinkan. Chendaha nar suŋɛ o dɔŋtiina hiisi wuzu, o wa chɔk ma 

chi ti.” 

13O fun ŋɔ baal naa nin sou chen di o tuuni o nin ti. O fun tuuni un. O nin ti fun vaan 

peti. 

14Farisi tim ta fun li kaali aa daŋni nyinbaan chenani ba zi ya a kpu Yesu. 

Yesu Funɛ Ya Koosa Tumtumna 

15Yesu funɛ nu nan wɛ, o funɛ li dooni a kaali. Nidamata fun tiŋ un. O fun tiibi ba 

wichɔɔrsa maga, 

16a fun ŋɔ ba di ba fiɛŋ ba ŋɔ o wɛ nandigi ni. 

17O fun sɛm nan, chen ni sɛm naa Koosa witiina Azaaya fun sɔbi saha digi chen zi ya 

wutiu. 

18O funɛ sɔbiu di Koosa ŋɔ, “Mu tumtumna nɛɛnɛ, naa mu fun lisi a nyɛ mu titi ni. 

Mu daŋni unu. Waa la ya min lɛmlɛm kinkan. N zi kpa mu siim weri tiu a du un ni, 

chen ni o zi biksi ba naa vɛ ya Ju tima chenani Koosa daŋni o nyɛ ba nyinbaan deŋli o 

suwachak ni. 

19O biksi ba nan, o wa ba wa zi di amɔrɛ akoo tɛsi ba yau ni. 

20O zi wa suŋi fara tima ba naa chi kɔ borke chenu. O zi wa kpa o kpok a nyɛ jɛɛgɛ 

tima ba naa chi fitin nyiksi ni. O wa zi wa gil nan yaali hali o biksi ti wa di. 

21Nara maga zi kpa ba bambi bɛgimu a du un ni.” 

Chenani Yesu Fun Duŋni Alizin Tagna A Li Nara Ni 
(Maak 3.20-30; Luk 11.14-23; 12.10) 

22Doone nara bɔnɛ fun kpa baal digi a wa Yesu wati. O funɛ ya nyulumnɛ awa wom, 

domi alizin tagin funɛ nyɛn un ni. Yesu fun tiibi un, chen ni o fun bur a na a la sɛm. 

23Alaazibu fun kpak zɛmɛ ta. Ba funɛ pɛɛsi dɔŋa, “Baal nɔ, waa ya Devid bi luli naa 

Koosa ŋɔ di o zi tumu chenn?” 

24Farisi tim ta funɛ nu chenani ba sɛm dɔŋ ni, ba fun ŋɔ ba, “Biɛlzɛbub, naa ya alizin 

tagna maga koora, nyɛn un ni a la nyɛ un kpok saha maga, chen ni o zi koti a duŋni 

alizin tagnau a li nara ni.” 

25Yesu funɛ zim chenani ba lisiu a ŋɔ Farisi tim ta ni, “Tɔhɔn tima vɛ kpak nɔ bɛgim, 

ba dɔma wa zi wa a chɔk ba tɔhɔn tii? Dam bɛgim nara burgi a yo dɔŋa, chen dam ti zi 

pisiu a chel. 

26Sintana wa o nitumɛ yo dɔŋa, o wa zi chɔk o koor tii? O gbanko wa zi chiŋ vusi. 

27Ma wa ŋɔ zɛmɛ ta ni di Biɛlzɛbub yaa kpa o kpok a nyɛ min, chen ni mu zi kotiu aa 

duŋni alizin tagna a li nara ni. Ma gantɛl tiŋsa gbanko koti a duŋni a a li nara ni. Anti 

nyɛ ba chen kpok ti? Ba waa biksi di chenani ma sɛm mu wɛ wa ya wuti. 

28Koosa siim weri ti ka nyɛ min kpok mu yaa duŋni alizin tagna a li nara ni. Nan biksi 

ma di saha ti telu di Koosa wa dɔ ma. 

29“Nara vɛ te kpak nikpok a vɔwi, yɛrɛ ba kaa ya a zu o dama a fuksi o kina? 

30“Nar kaa vɛ di o wa chiŋi mu gantɛl ni, waa la chɔk chenani mu tum. Nar kaa vɛ 

gbaari min ni a gbaŋ mu piisisa, o pisi au. 

31Wutirɛ mu ŋɔ ma, Koosa koti a gil nara tum tagna maga awa chenani ba pini un. 

Nara pini Koosa siim weri ti, Koosa ka wa zi gil chen a nyɛ ba. 

32Nara pini n waa nibine be, Koosa zi koti a gil chen a nyɛ bau. Nara ka pini Koosa 

siim weri ti, Koosa wa zi gil chen a nyɛ ba, hali saha naa vɛ kpak bɔ.” 

Bugil Weri La Nɔn Nɔn Weri 
(Luk 6.43-45) 

33Yesu fun bu ŋɔ Farisi tim ta ni, “Bugil weri la nɔn nɔn were, amaa bugil tagin ka la 

nɔn nɔn tagna. Nara zi zim bugil weri awa bugil tagin a li a nɔn nɛɛ. 

34Ma chi dumwa. Maa tum tum tagniwa, yɛrɛ ma kaa ya a sɛm sɛm were? Ma sɛm 

chenani nyɛn ma bambe nee. 

35Nibine bambi chi o kina bar chiŋsirɛ. Kiwere nyɛn doon, o zi kpa a a li sɛmu. 

Kitagna ka nyɛn doon, o zi kpa a a li sɛmu. 

36“Wutirɛ n ŋɔ ma nan, a wuzu naa Koosa zi wa di tɛɛnɛ nɔ tim maga sɛria, o zi wa 

pɛɛsi nara magau ba sɛm yɔrisa naa ba fun sɛm wɛ. 

37Koosa zi di ma sɛriau a li ma sɛm ni. Chenani o nu ma sɛma, o zi ŋɔ mau di ma tum 

galimsau akoo ma nisa wa to.” 

Ju Tima Funɛ Daŋni Ba Na Alaazibu Tum 
(Maak 8.11-12; Luk 11.29-32) 

38A saha ti Koosa chiksɛ nibiksɛ ta awa Farisi tim ta bɔnɛ fun wa ŋɔ un, “Ya kunyana, 

tum alaazibu tum a nyɛ ya.” 

39Yesu fun ŋɔ ba, “Ma zinan nibinsa vɛ Koosirɛ kinkan a la tum tum tagna. Mu wa la 

nɔɔni di mu tum alaazibu tum a nyɛ ma lalaknɔ. Alaazibu tum naa ma zi wa na wuzu 

digi kaa wa chi chenani Koosa fun tum nyɛ o witiina Joona ni saha digi chene. 

40Koosa fun tum nyin zen di o lil Joona. O nyɛn o tuha ni wuzu butora a li. Chen 

vɛɛna ba wa kpu n waa nibine be, ba zi wa te sogli minu wuzu butora wuzu ka mu wa 

si mu sou ni. 

41Koosa wa wa di o wa di tɛɛnɛ nɔ tim maga sɛria, ba naa nyɛn doonani ba yir Ninivi 

chen, zi wa siu a fiksi ma. Joona funɛ biksi ba Koosa wɛ saha digi, ba fun gil ba tum 

tagna a tiŋ un. Mu waa naa nyɛn ma wati bar nɔ nan, min kaali Joona kinkan. 

42Koosa wa wa di o wa di tɛɛnɛ nɔ tim maga sɛria, koor nihaan naa nyɛn doonani ba 

yir Siba chen, zi wa siu a fiksi ma. O funɛ li bar bolire a wa koor Solomon wati di o 

wa nu o zima sɛma. Mu waa naa nyɛn ma wati bar nɔ nan, min kaali Solomon 

kinkan.” 

Alizin Tagin Awa O Chɛnsa Nɔpɛ 
(Luk 11.24-26) 

43O fun bu ŋɔ ba, “Alizin tagin li nar nyuhu ni, o ya gbau a kaali nyabaan a la nyini 

doonani o zi nyɛn. O vɛ koti a na bar digi doonani o zi nyɛn, 

44o zi ŋɔ o titi niu, ‘N zi bur la zu baal naa nyuha mu fun li chenu.’ Adaha o bur kaali 

a la zu dooni a na un ka o chiŋi a wer. 

45O bukoo li a gba a dɛu o dɔŋtima alizin tagna kina nɔpɛ a kpa a a bur wa zu dooni. 

Alizin tagna nɔpɛ ta tum tagna kaali o tuma. Saha naa alizin tagin ti fun tum o tuma 

peti, chenani baal ti du fun bukoo tagini a kaali o piili ti ni. Nannɛ o zi wa du zinan 

nara ba naa la tum tum tagna ni.” 

Yesu Nitiŋɛ Ya O Wuti Walɛ 
(Maak 3.31-35; Luk 8.19-21) 

46Yesu funɛ sɛm chene, o niina awa o niinbisa fun wa tel a wa chiŋi dam ti dentil ni a 

tum nara di ba zu a yir un. 

47Ba fun wa zu o wati a ŋɔ un di o niina awa o niinbisa nyɛn dentil ni a pɛɛsi o wɛ. 

48Zɛmɛ ba naa funɛ kani a go un, o fun pɛɛsi ba, “Anti ya mu niin wuti awa mu 

niinbisa?” 

49O fun a nyini nibinsa ba naa kanɛ a go un chen, a ŋɔ, “Ma na mu numa awa mu 

niinbisa nɛɛnɛ. 

50Ba naa maga la tum chenani mu kunyana Koosa naa nyɛn o tɔhɔn ti ni daŋni ba tum, 

ba waa ya mu numa awa mu niinbisa.” 

MAT. 13 

Yesu Fun Ŋɔ Ba Nipari Naa Zaasi Kiduha Wɛ 
(Maak 4.1-9; Luk 8.4-8) 

1A wuzu ti Yesu fun li dam ti ni a bu wa bɛɛŋ ti nɔ a wa kani a biksi nara Koosa wɛ. 

2Zɛmɛ kinkan fun wa o wati a wa go un. Domi ba funɛ iiu kinkan, o fun a nyini arŋ 

bar nyɛni a la zu a la tama. Zɛmɛ ta waa funɛ chiŋi jibaŋ nɛɛ. 

3O fun jɛɛgi jɛɛgɛ a biksi kidamata a nyɛ ba a ŋɔ, “Baal digi funɛ nyɛn doon a fun si a 

kaali o ŋmaha di o la zaasi kiduha. 

4O funɛ zaasi chene, kiduhu ti bɔnɛ fun chesi nyinbaan ni. Zimebisa fun wa pini a naa 

chesi nyinbaan ti ni chen maga a di. 

5Bɔnɛ ka fun chesi buŋkul tuhu ni. Hɛɛra wa fun to dooni kinkan. Chendaha a fun nyu 

lalaga. 

6A wa fun koti a ta lur ta nɛnɛ. Saha naa nha fun wa si a kpak a, a fun fiimi a siti. 

7Kiduhu ti bɔnɛ ka fun chesi sɔta bar nyɛni ni a nyu a zini. Sɔti ta gbanko fun nyu a si 

a tɔ a. Chendaha a wa fun koti a lul. 

8Bɔnɛ ka fun chesi tɛɛn weri ni a nyu a zini a lulsi nɛnɛ. Bɔnɛ fumtotora, fumnɔnɔra, 

kɔkkɔkwa.” 

9Doone Yesu fun ŋɔ ba di, “Ma naa kpak diŋsa aa nu, maa nu nɛnɛ.” 

Chenani Yesu Fun Jɛɛgi Jɛɛgɛ A Nyɛ Nara Ni 
(Maak 4.10-12; Luk 8.9-10) 

10Doone o gantɛl tiŋsi ta fun wa pɛɛsi un, “I funɛ biksi nara, baŋnɛ i fun jɛɛgi jɛɛgɛ a 

nyɛ ba?” 

11Yesu fun ŋɔ ba, “Koosa funɛ kpa o koor ti kin naa o fun kpa a sogli chen a chiŋsi a 

nyɛ ma a li gbampulim ni di ma zim a muna. Amaa o ha wa ya chen a nyɛ ba. 

12Nar la kpaŋi, waa la zi na a gbaari. Nar ka vɛ kpaŋi, o zi chel a maga niu. 

13Chendaha mu jɛɛgi jɛɛgɛ a nyɛ nara ni. Ba kpak seu a vɛ naali. Mu ŋɔ bau, ba ka wa 

zim mu sɛm ta mun. 

14Chenani Koosa witiina Azaaya fun sɔbi ba wɛ a li Koosa sɛm tɔn ti ni saha digi chen 

ya wutiu. O funɛ sɔbi di Koosa ŋɔ, ‘Ba kpak seu a vɛ naali. Mu ŋɔ bau, ba ka wa zim 

mu sɛm ta mun. 

15Nar nama bambe situ. Ba tɔ ba diŋsiwa awa ba se gbanko. O vɛ ya chen, ba bambe 

fu zi lisiu ka ba nu mu sɛma a koti a na. Ba bambe zi chɛrgiu, chen ni mu gil ba tum 

tagna a nyɛ ba.’ 

16“Ma wa kpak nyusumu. Ma se weru ma na a zim mu sɛm ta mun. 

17Ma nyɛ mu ŋɔ ma, Koosa witinsa nidamata awa tum were tima funɛ daŋniu kinkan 

di ba na kin nawara ma na, amaa ba wa fun koti a na a. Ba funɛ daŋniu kinkan di ba 

nu sɛm naa ma nu, amaa ba wa fun koti a nu a.” 

Yesu Fun Ŋɔ Ba Nipari Naa Zaasi Kiduha Chen Mun 
(Maak 4.13-20; Luk 8.11-15) 

18“Maa nu chenani n zi biksi ma nizaasi ti jɛɛgi mun. 

19Kiduha naa funɛ chesi nyinbaan ti ni chen chi Koosa koor laaboor weri naa nibinsa 

nu a vɛ zim o mun. Sintana funɛ siu lalaga a wa yisi laaboor ti a li ba bambe ni. 

20Kiduha naa funɛ chesi buŋkula tuhu ni chen chi ba naa nu laaboor weri ti ka ba tusa 

sɔɔni, 

21amaa laaboor weri ti wa fun ta lur ta ba ni. Ba funɛ tiŋ tamnɛ, amaa saha naa namsi 

wa kpak ba chen laaboor weri ti daha, ba vɛ un a vɛ tiŋi. 

22Kiduha naa funɛ chesi sɔta bar nyɛni ni chen chi ba naa nu laaboor ti, amaa tɛɛnɛ nɔ 

maga wi yaalɛ awa ba malɛ daŋni kinkan wa zu ba bambe ni a chɔk laaboor weri ti, 

chen ni o wa koti a lul ba tusa ni. 

23Kiduha naa funɛ chesi tɛɛn weri ni chen chi ba naa nu laaboor weri ti ka ba bambe 

kpak un nɛnɛ a wa lulsi fumtotora, fumnɔnɔra, awa kɔkkɔkwa.” 

Yesu Fun Ŋɔ Ba Mɛ Wa Kɔsa Wɛ 

24Yesu fun bu jɛɛgi jɛɛgɛ a ŋɔ ba, “Koosa koor ti chi baal naa funɛ kaali o ŋmaha di o 

la du mɛ. 

25Wuzu digi dusum nara maga funɛ chɔ do, o dɔm fun kaali o ŋmaha ti a la chɔɔsi 

kɔsa a kaali. 

26Mɛ ta funɛ nyuu a zini a daŋni loona kpaksi, kɔsi ta gbanko fun nyu a zini. 

27Wuzu digi ŋmaha tiina tumtumsa fun wa ŋɔ un, ‘Ya kunyana, mɛ ta i fun kpa nyɛ ya 

di ya la du i ŋmaha ti ni chen, a wa wer? Yɛrɛ kɔsa nyu a zini a ni?’ 

28O fun ŋɔ ba, ‘Mu dɔm funɛ la chɔɔsi kɔsi ta.’ Ba fun pɛɛsi un, ‘I daŋni ya pirigi a a 

tauu?’ 

29O fun ŋɔ ba, ‘Ma gil a. Ma kaa pirigi a, ma zi pirigi mɛu a gbaari. 

30Ma nyɛ mɛ ta wa kɔsi ta lagmi a bi. Kumi saha wa tel, mu zi nyɛ nikumɛ ta waligi 

kɔsi tau a fu a, a ka kpa mɛ ta wa du mu suŋkɔr ni.’ ” 

Yesu Fun Ŋɔ Ba Kidusi Maga Kiwewe Wɛ 
(Maak 4.30-32; Luk 13.18-19) 

31Yesu fun bukoo jɛɛgi jɛɛgɛ a ŋɔ ba, “Koosa koor ti chi kiduha naa ba yir ‘mastad’ ba 

yaa kpa a du chene. Waa yaa kidusi maga kiwewe. 

32A gantɛl ni a si a zen a kaali bugil pum maga kɔha ni. Zimebisa yaa wa du a zaŋa a 

hulsi ni.” 

Yesu Fun Ŋɔ Ba Sinmuna Wɛ 
(Luk 13.20-21) 

33Yesu fun bukoo jɛɛgi jɛɛgɛ a ŋɔ ba, “Koosa koor ti chi sinmuna naa nihaan yaa kpa 

gbaari sau ni o maga fɔsi chen ni.” 

Chenani Yesu Fun Jɛɛgi Jɛɛgɛ A Nyɛ Nara Ni 
(Maak 4.33-34) 

34Yesu sɛm sɛma zɛmɛ ta wati, o yaa jɛɛgi jɛɛgɛwa a nyɛ ba. 

35O ya chene di chenani Koosa witinsi ta digi fun sɔbi a li Koosa sɛm tɔn ti ni saha 

digi wa ya wuti. O funɛ sɔbiu di Koosa ŋɔ, “Mu sɛm sɛma nara tima wati, mu zi jɛɛgi 

jɛɛgɛ a nyɛ ba. Mu funɛ naami tɛɛnɛ nɔ maga, mu fun kpa kidamata a sogli. Mu zi kpa 

au a li gbampulimu a biksi ba.” 

Yesu Fun Ŋɔ Ba Mɛ Wa Kɔsa Chen Mun 

36Doone Yesu fun gil zɛmɛ ta a fun la zu dama. O funɛ wa zu dooni, o gantɛl tiŋsi ta 

fun wa ŋɔ un, “I funɛ jɛɛgi kɔsa na jɛɛgiu a li ŋmaha ni. Ŋɔ ya o mun.” 

37Yesu fun ŋɔ ba, “Tɔ, o chi mu waa nibine be funɛ du mɛ mu ŋmaha ni. 

38Ŋmaha ti ya tɛɛnɛ nɔ maga. Mɛ ta ka ya ba naa Koosa dɔ. Kɔsi ta ka ya ba naa 

sintan dɔ. 

39Sintana, naa ya ya dɔm, waa funɛ du kɔsi ta mu ŋmaha ti ni. Kumi saha wa ya tɛɛnɛ 

nɔ maga siili. Nikumɛ ka wa ya Koosa malaikasa. 

40Nikumɛ ta wa haasi kɔsi ta a suk din a du a ni. O zi wa du chene tɛɛnɛ nɔ maga siili 

saha. 

41Mu waa nibine be zi wa tum Koosa malaikasi tau di ba la lagmi ba naa la tum tum 

tagna awa ba naa la biksi nara tum tagna nyinbaan a purigi ba a li ba naa Koosa dɔ ni. 

42Malaikasi ta zi kpa tum tagna tim tau a yo du din dam ti ni. Dooni ba zi wa wi 

kinkan. 

43Tum were nitumɛ ta ka zi chaaniu a chi nha a li ba kunyan koor ti ni. Ma naa kpak 

diŋsa, maa nu.” 

Yesu Fun Ŋɔ Ba Salma Naa Ba Fun Sogli Wɛ 

44“Koosa koor ti chi salma naa sogli nyɛn tɛɛnɛ nɛɛ. Baal digi fun wa hur a la na un a 

bukoo sogli un lalaga. O tuha funɛ sɔɔniu kinkan salma ti daha. O la yogli o kina 

maga a bur kaali tɛɛnɛ ti tiina wati a la yau salma ti bar nyɛni ti.” 

Yesu Fun Ŋɔ Ba Salma Baŋyɔɔksa Wɛ 

45“Koosa koor ti chi kina niyogli naa la daŋni o yau salma baŋyɔɔksiwa. 

46O na kinkin naa yogla kpokee a kaali a maga, o la yogli o kina maga a bur kaali 

baŋyɔɔka ti tiin wati a la yau un.” 

Yesu Fun Ŋɔ Ba Cham Wɛ 

47“Koosa koor ti gbanko chi baal naa la yo cham a li mɔɔga nɛɛ di o kpaksi nyin 

kuurgɛ maga. 

48Cham ti ya fun su, nyinsa nikpaksi ti ya lɛrgi cham tiu a zini jibaŋ. Ba ya tel dam nɛ, 

ba zi purigi nyinsa naa ba di a du gbaŋsi niu a kpa nyin tagna a yo ta. 

49Chen vɛɛna, tɛɛnɛ nɔ maga siili saha wa tel, Koosa malaikasi ta zi wa purigi nibin 

were a li nibin tagna ni. 



1402 

 

© 1999,  Wycliffe Bible Translators, Inc. 
 

 
 

 

50Ba zi wa kpa tum tagna tim tau a yo du din dam ti ni. Dooni ba zi wa wi kinkan a 

kise ba nyina.” 

Wuti Bunɛ Awa Wuti Falɛ 

51Yesu funɛ vaan sɛm jɛɛgi ta peti, o fun pɛɛsi nara tima, “Maa nu chenani n sɛm ma 

chenuu?” Ba fun ŋɔ un, “Ya nuu.” 

52Yesu fun bukoo ŋɔ ba, “Nibinsa ba naa funɛ tiŋ Koosa chiksɛ gantɛl duŋduŋ ka 

Koosa dɔ ba lalaknɔ, ba waa chi ba naa kpak napagsa. Ba waa kote a lisi wuti bunɛ 

awa wuti falɛ a li ba napagsi ta ni a biksi nara.” 

Chenani Nazarɛt Tim Ta Fun Vɛ Yesu 
(Maak 6.1-6; Luk 4.16-30) 

53Yesu funɛ jɛɛgi jɛɛgɛ ta a nyɛ nara tima ni peti, o fun li dooni, 

54a bu kaali o sɛmbiri tɔha. Wuzu digi o fun la zu ba bar lagmi di a biksi nara Koosa 

wɛ. O fun ya ba naa nyɛn dooni alaazibu kinkan. Ba funɛ pɛɛsi dɔŋa, “Baal nɔ, leene o 

pu zima nɔ? Ka yɛrɛ o zi yaa ya aa tum o tum zene nama? 

55O laata funɛ ya bugilsal be a nyɛn bar nɔ ni chenn? O niina laata ya Mɛri chenn? 

Jems, Josɛf, Simɔn awa Judas laata ya a niinbisa chenn? 

56Ya wa o toosa laata lagmi nyɛnn? Leene o pu sɛm nama maga?” 

57Ba funɛ zim unu. Chendaha ba wa un wa fun lɛm dɔŋ ni. Yesu fun ŋɔ ba, “Nara 

maga nyɛ Koosa witiina jirimau, amaa o sɛmbiri tɔhɔn nara wa o dam walɛ, ba waa vɛ 

nyɛ un jirima.” 

58Ba se wa fun su un tɔhɔn ti ni. Chendaha o wa fun koti a tum tum zene maga doon 

ni. 

MAT. 14 

Chenani Koor Hɛrɔd Fun Kpu Jɔn 
(Maak 6.14-29; Luk 9.7-9) 

1Chen saha ti Galili tim koora naa ba funɛ yir Hɛrɔd chen, fun nu Yesu wɛ. 

2O fun ŋɔ o nihɛɛta ni, “Jɔn naa funɛ chaksi nara wa ni ni chen, si o sou ni a bu kpak 

miisa. Chendaha o koti a tum tum zene.” 

3Hɛrɔd fun a kpa o titi niinbe Filip haan. O haan ti sɔn funɛ ya Hɛrɔdias. 

4Jɔn fun ŋɔ un, “Chenani i ya chen, o wa wer.” O funɛ ŋɔ chene, Hɛrɔdias fun nyɛ 

Hɛrɔd tum nara ba la kpak Jɔn a tɔ un dɛ. 

5Hɛrɔd funɛ daŋni o kpu un, amaa Ju tim tawa o funɛ ɔm. Ba funɛ lisi di o ya Koosa 

witinsi ta digirɛ. 

6Hɛrɔd bun luli wuzu funɛ wa tel, o fun a yir nidamata di ba wa di o luli wuzu diwe. 

Ba funɛ wa di chene. Hɛrɔdias nihabichɛla fun wa zu dɛ naa ba di diwe ta chen a gɔ a 

du ba. O gɔɔli ti fun ya Hɛrɔd lɛmlɛm. 

7O fun hɛɛsi a ŋɔ un, “Kin naa maga ii daŋni, ŋɔ min, n zi nyɛ hinu.” 

8Nihabichɛl ti fun kaali o niin wati a la pɛɛsi un kin naa o zi sumi. O funɛ pɛɛsi chen, 

o fun bur kaali koor ti wati a la ŋɔ un, “Mu sumi Jɔn nyuhurɛ di ba kpa du pɛŋ ni a wa 

nyɛ min.” 

9O sɛm ta fun chɔk Hɛrɔd tuha kinkan. O funɛ hɛɛsi o walɛ ta suwachak ni di o zi nyɛ 

un kundɔŋu, chen fun ya un hiisa. O wa fun bu koti a vɛ, a tum lanjimasa di ba tum 

chenani o fun ŋɔ. 

10Ba fun kaali doonani ba fun tɔ Jɔn dɛ chen a la tɛŋ o nyuha, 

11a kpa sak pɛŋ ni a wa nyɛ nihabichɛl ti ni. O fun kpa la nyɛ o niin ti ni. 

12Jɔn gantɛl tiŋsi ta funɛ nu chen wɛ, ba fun la zer un a sogli a la ŋɔ Yesu ni. 

Yesu Fun Kpa Diwe A Dɛɛsi Nara Tusugsa Nyuu 
(Maak 6.30-44; Luk 9.10-17; Jɔn 6.1-14) 

13Yesu funɛ nu laaboor ti, o fun zu arŋa a la ji a kaali nyabaan o duŋduŋ. O funɛ la 

chene, nidamata fun a na un a li ba tɔsi ni a kpa ba naŋgere a chɔ a te o suwachak a la 

tel doon ka o zi wa. 

14Yesu funɛ wa li arŋ ti ni, o fun na zɛmɛ kinkan ka ba chiŋi dooni. Ba wɛ fun ya un 

siki ka o tiibi ba wichɔɔrsa. 

15O wa o gantɛl tiŋsi ta funɛ nyɛn dooni a vusi, ba fun wa ŋɔ un, “Nha daŋni o chelu. 

Bar nɔ ya nyabaannɛ. Nyɛ zɛmɛ ta kila tɔ wisa a naa go bar nɔ a la yau diwe a di.” 

16Yesu fun ŋɔ ba, “N wa zi tum ba. Ma titi nyɛ ba diwe ba di.” 

17Ba fun ŋɔ un, “Ya kpak boroborosa nyuu awa nyinsa lɛwa bar nɔ. A wa zi kut tel 

ba.” 

18O fun ŋɔ ba, “Ma kpa a a wa nyɛ min.” 

19O fun a nyɛ nara tima maga kani kɔ tota daha ni, ka o zer boroborosa nyuun ta awa 

nyinsa lɛ ta a nyini buudaha ni a sumi Koosa a du a ni. O fun zer diwe ta a chɔksi a 

nyɛ o gantɛl tiŋsi ta ni di ba kpa bɔni nara tima. 

20Ba maga fun se puŋ. Ba funɛ se peti chen, Yesu gantɛl tiŋsi ta fun pa ba kidikaalɛ 

tima a su chenchisa fidalɛ. 

21Ba naa funɛ se boroborosa awa nyinsi ta chen, ba nibaala duŋduŋ funɛ ya tusugsa 

nyuunwa. 

Yesu Fun Val Ni Daha 
(Maak 6.45-52; Jɔn 6.16-21) 

22A saha ti Yesu fun ŋɔ o gantɛl tiŋsi ta ni di ba la a la zu arŋa a la ji bɛɛŋ ti jibaŋ 

kinkin ti ka o ta nara tima nyinbaan ni aa wa. 

23O fun ta nara tima nyinbaan ti ni a kaali kuŋkule nyuuna bar nyini di o la sumi 

Koosa. Dusum funɛ wa biri, Yesu duŋduŋ funɛ nyɛn jibaŋ ti ni. 

24O gantɛl tiŋsi ta ka fun a nyɛn arŋ ti ni a li bɛɛŋ ti bambaan ni. O fun na ba ka peha 

mo ba a li ni ti ni arŋ ti yeegi. 

25O funɛ wa ya zimal hɛɛta yeligi saha, Yesu fun si a val ni daha ni a la ba wati. 

26Ba maga funɛ na unu ka o val ni daha ni, hansura fun kpak ba kinkan. Ba fun kpa un 

a yir lɛlɛ. Chendaha ba funɛ huusi kinkannɛ. 

27Yesu fun vaan ŋɔ ba, “Ma kpak ma bambe. Minnɛ. Ma ta ɔmi.” 

28Pita fun ŋɔ un, “Mu kunyana, o ya hin nan, ŋɔ min mu li arŋ nɔ ni a wa gbaari hin ni 

ni ti ni.” 

29Yesu fun ŋɔ un, “Li wa.” Pita fun li arŋ ti ni a la Yesu wati. 

30O funɛ la chene, o fun na ka pehe ti kpok kinkan. Hansura fun kpak un o daŋni o lim 

ni ti ni. O fun tɛsi a ŋɔ, “Mu kunyana, yisi min.” 

31Yesu fun vaan tuuni o nin a kpak un a ŋɔ, “I si wa su minn? Yɛrɛ i beeli?” 

32Yesu wa Pita fun la zu arŋ ti. Pehe ti fun gil. 

33O gantɛl tiŋsa ba naa funɛ kpalimi arŋ ti tuhu ni, funɛ jɛɛmi Yesu a ŋɔ, “Wutirɛ i ya 

Koosa bere.” 

Yesu Fun Tiibi Wichɔɔrsa 
(Maak 6.53-56) 

34Ba fun la ji jibaŋ kinkin ti a fun la tel tɔhɔn naa ba yir Gɛnɛsarɛt a kpa arŋ ti a vɔu 

dooni. 

35Ba naa funɛ nyɛn dooni chen fun na Yesu a zim un. Ba fun la zu tɔsi naa go dooni a 

kpa ba wichɔɔrsa a wa o wati. 

36Ba fun sumi un di o nyɛ wichɔɔrsi ta gbaŋsi o takta nɔ, chen ni ba zi na alaafɛu. Ba 

naa maga funɛ gbaŋsi o takta ti nɔ, ba fun a na alaafɛ. 

MAT. 15 

Chenani Ju Tim Nawaalsa Fun Biksi Ya 
(Maak 7.1-13) 

1Farisi tim ta awa Koosa chiksɛ nibiksɛ ta bɔnɛ, ba naa funɛ li Jɛrusalɛm, ba fun wa 

lagmi Yesu wati a pɛɛsi un, 

2“Yɛrɛ i gantɛl tiŋsi ta vɛ ya nawaalsa nyinbaan a kpa nin doŋa a di?” 

3Yesu fun ŋɔ ba, “Ma tiŋ ma titi chiiniwa aa vɛ tiŋ Koosa chiksɛ ta. 

4Ba funɛ sɔbiu a li Koosa sɛm tɔn ti ni saha digi di o ŋɔ, ‘Maa nyɛ ma nyama awa ma 

numa jirima. Nara maga pini o niina koo o nyana zoma, ba kpu un.’ 

5Ma waa ka yaa biksi nara ma nawaalsa nyinbaan di nar ŋɔ o nyana awa o niin ni di 

kin naa o zi kpa a suŋi ba ya Koosa kinnɛ, 

6ma wa zi la nɔɔni di o suŋi ba. Ma wa chɔk Koosa chiksɛ a li ma nawaalsa nyinbaan 

dahaa? 

7Ma ya nusun timwa. O funɛ ya wutirɛ chenani Koosa witiina Azaaya fun sɔbi ma wɛ 

saha digi a du Koosa sɛm tɔn ti ni chen. 

8Doonee Koosa fun ŋɔ di, ‘Nara nama jɛɛmi min ba nyina nɛɛ, ka ba tusa wa to min 

ni. 

9Ba kpa nibinsi chiiniwa a biksi nara a ŋɔ di a ya Koosa chiiniwa. Chendaha ba jɛɛmi 

min yɔrirɛ.’ ” 

Kin Naa Nyɛ Nibini Tuha Doŋ 
(Maak 7.14-23) 

10Yesu fun bukoo yir nara tima ba wa o wati. O fun ŋɔ ba, “Ma cheŋi ma diŋsa a nyɛ 

mu sɛma zu ma bambe ni nɛnɛ. 

11Kin naa la zu ma nɔɔna wara nyɛ ma doŋa, amaa kinkin naa la li ma nɔɔna ni, a 

warɛ nyɛ ma doŋa.” 

12O gantɛl tiŋsi ta fun wa ŋɔ un, “Chenani i sɛm chen, i pini Farisi tim ta zomwa.” 

13Yesu fun ŋɔ o gantɛl tiŋsi ta ni, “Mu nyana naa nyɛn o tɔhɔn ti ni chi nipari yaa du o 

kina. Wuzu digi o zi wa ŋɔ o tumtumsi niu ba la kpirki kin naa maga o vɛ duuli a ta. 

14Ma ta nyɛ chenani Farisi tim ta sɛm muksi ma. Ba chi nyuluma la lɛrgi dɔŋa. Ba ya 

chen, ba maga zi chel bɔ niu.” 

15Pita fun ŋɔ un, “Ŋɔ ya jɛɛgi nɔ mun.” 

16Yesu fun pɛɛsi ba, “Ma gbanko wa kpak nɛhaa? 

17Ma wa zim di kin naa la zu ma tusa, ma loore o yaa zu ka ma la somi chenn? 

18Chenani ma nɔɔna sɛm li ma bambe nee. Kin nama nyɛ ma kpak doŋa. 

19Kinkin naa nyɛn ba tusa ni, nyɛ nibinsa lisi wu tagna a la tum chɔkumsi tuma awa 

sakaal tuma, a la kpu nara a la ŋmɛ a la suni wɛ a la chɔk nara sɔna. 

20Nan tuma nyɛ nibinsa kpak doŋa, amaa nara vɛ sɛm ba nisa a di diwe, chen wara 

nyɛ nibinsa kpak doŋa.” 

Nihaan Digi Si Funɛ Su Yesu 
(Maak 7.24-30) 

21Yesu fun si dooni a kaali Taaya awa Saidɔn pulum. 

22Ba fun lul haan digi dooni. O fun wa sumi Yesu, “Mu kunyan koor Devid bi luli, 

kpak min siki. Alizin tagin kanɛ mu nihabichɛl nyuhu ni a vɛ weri.” 

23Yesu wa fun sɛm un wu digi. O gantɛl tiŋsi ta fun wa sumi un, “Duŋni nihaan nɔ ta. 

O tiŋ yau a chɛɛmi.” 

24Yesu fun ŋɔ ba, “Koosa funɛ tum min di mu wa la Ju tim duŋduŋ. Ba waa chi piisi 

nyuksɛ.” 

25Nihaan ti funɛ nu o sɛma, o fun wa gbiri o suwachak ni a ŋɔ, “Mu kunyana, mu 

sumi hinu di i suŋi min.” 

26Yesu fun ŋɔ un, “O wa deŋli wa ba kpa bichɛsi diwe a nyɛ vasi ni a di.” 

27Nihaan ti fun ŋɔ, “Mu kunyana, o ya wutirɛ, amaa vasi ta ka yaa di diwe naa bichɛsi 

ta yaa di ka a chesi chene.” 

28Yesu fun ŋɔ un, “I si su min kinkanu. Mu zi tum chenani i daŋniu a nyɛ hin.” O funɛ 

sɛm chene, o be ti vaan na alaafɛ. 

Yesu Fun Tiibi Nidamata 

29Yesu fun li dooni a fun la gba Galili bɛɛŋ nɔ. O funɛ la li bar digi, o fun la zini 

kuŋkule nyuha a kani. 

30O funɛ kani dooni chen, zɛmɛ kinkan ba naa funɛ tiŋ un, wa o wati. Ba fun kpa ba 

wichɔɔrsa ba naa la chel chɛrsa awa nyuluma awa gbarɛgɛ awa womna a kansi o 

suwachak ni. O fun a tiibi ba maga. 

31Zɛmɛ ta maga funɛ nu womni ta sɛm sɛma a na gbarɛgsi ta val awa chɛrchelsi ta ka 

ba deŋli a val awa nyuluma ka ba na, alaazibu kinkan fun kpak ba. Ba funɛ pɛgi Ju 

tima Koosa a la nyɛ un jirima kin nama daha. 

Yesu Fun Kpa Diwe A Dɛɛsi Nara Tusugsa Naasi 
(Maak 8.1-10) 

32Yesu fun yir o gantɛl tiŋsi ta a ŋɔ ba, “Nara nama wɛ kpak min sikirɛ, domi wuzu 

butoranɛ ba nyɛn mu wati a vɛ kpak diwe a diili. N ta ba nyinbaan di ba la ba damsa 

awa lɔsa ni, ba zi la gbarigi nyinbaan niu.” 

33O gantɛl tiŋsi ta fun ŋɔ, “Ei, bar nɔ ya nyabaannɛ. Yɛrɛ ya kaa ya na boroboro a nyɛ 

nara nama ni ba se?” 

34O fun burgi a pɛɛsi ba, “Boroborosa ŋmɛnwa ma kpak ma wati?” Ba fun ŋɔ, 

“Boroborosa nɔpɛ awa nyinsi tamnɛ ya kpak ya wati.” 

35O fun a nyɛ zɛmɛ ta maga kani tɛɛnɛ ni. 

36O fun kpa boroborosa nɔpɛ awa nyinsi ta a sumi Koosa a du a ni, a chɔksi a a nyɛ o 

gantɛl tiŋsi ta ni di ba kpa a bɔni zɛmɛ ta. Ba fun kpa a bɔni ba. 

37Ba fun se puŋ a ka. Ba funɛ se peti chen, Yesu gantɛl tiŋsi ta fun pa ba kidikaalɛ a su 

chenchisa nɔpɛ. 

38Ba naa funɛ se boroborosi ta awa nyinsi ta chen, ba nibaala duŋduŋ funɛ ya tusugsa 

naasiwa. 

39Yesu fun ta nara tima nyinbaan ni, ka o wa o gantɛl tiŋsi ta fun la zu arŋa a la tel 

pulum naa ba yir Magdala. 

MAT. 16 

Ju Tima Funɛ Daŋni Ba Na Alaazibu Tum 
(Maak 8.11-13; Luk 12.54-56) 

1Farisi tim ta awa Sajusi tim ta bɔnɛ fun wa Yesu wati a daŋni o tum alaazibu tuma a 

biksi ba ba zim di o kpok sir li Koosa watɛɛ. 

2O fun ŋɔ ba, “Nha wa chel ka buudaha sɛri, ma zim di doon wa zi mi. 

3Nha ka wa yɛli ka buudaha buri, ma zim di doon zi miu. Ma zim di doon zi miu koo 

o wa zi mi, amaa ma wa koti a zim kin nawara la ya zinan mun.” 

4Yesu fun bukoo ŋɔ ba, “Ma zinan nibinsa vɛ Koosirɛ kinkan a la tum tum tagna. Mu 

wa la nɔɔni di mu tum alaazibu tum a nyɛ ma lalaknɔ. Alaazibu tum naa ma zi wa na 

wuzu digi zi chi chenani Koosa fun tum nyɛ o witiina Joona ni saha digi chene.” Yesu 

fun gil ba a kaali. 

Farisi Tima Awa Sajusi Tima Biksi 
(Maak 8.14-21) 

5Ba funɛ la jibaŋ kinkin ti, Yesu gantɛl tiŋsi ta fun sugli ba diwe. 

6Yesu fun ŋɔ ba, “Ma kpak ma titi nɛnɛ aa kidoso Farisi tim ta awa Sajusi tim ta lure 

naa ba yaa kpa a du boroboro ni.” 

7O funɛ ŋɔ chene, ba fun a pɛɛsi dɔŋa, “Ya vɛ kpak boroboro daha o sɛm ya nann?” 

8Yesu funɛ zimu di ba wa zim di Farisi tim ta biksirɛ o biksi ba chen, o fun a pɛɛsi ba, 

“Ka yɛrɛ boroboro naa ma sugli chen wɛ muksi ma ka ma pɛɛsi dɔŋa nan? Ma se wa 

su min nɛnɛ. 

9Ma ha wa vɛɛn zimm? Ma wa bur a lisi chenani n fun zer boroborosa nyuun ta a 

chɔksi bɔni ma awa nara tusugsa nyuun ta chenn?” 

10O fun bu pɛɛsi ba, “N funɛ bukoo zer boroborosa nɔpɛ ta a chɔksi bɔni ma awa nara 

tusugsa naasi ta chen, chenchisa ŋmɛnwa kidikaalɛ ta fun su? 

11N funɛ piin te ŋɔ mau di ma doso ma titi ni Farisi tim ta awa Sajusi tim ta lure naa 

ba kpa a du boroboro ni chen wɛ. N wa funɛ sɛm chenani ma sugli diwe ta a ta chen 

wɛwa.” 

12Ba funɛ nu o sɛm ta, ba fun zim di o ŋɔ ba di ba doso Farisi tim ta awa Sajusi tim ta 

biksi ti ni. O wa funɛ ŋɔ ba di ba doso lure naa ba yaa kpa a du boroboro ni chen. 

Chenani Pita Fun Sɛm Yesu Wɛ 
(Maak 8.27-30; Luk 9.18-21) 

13Doone Yesu wa o gantɛl tiŋsi ta fun si a kaali tɔsi naa nyɛn Sɛsarɛa Filipai pulum ni. 

Ba funɛ la tel dooni, o fun pɛɛsi ba, “Yɛrɛ nibinsa yaa yir min?” 

14Ba fun ŋɔ, “Bɔnɛ yaa yir hin Jɔn naa la chaksi nara wa ni ni chen. Bɔnɛ ka yir hin 

Ɛlaija. Bɔnɛ ka ŋɔ di Jɛrɛmaya koo Koosa witinsi tima digi bur wa.” 

15O fun pɛɛsi ba, “Yɛrɛ ma ka yir min?” 

16Simɔn Pita fun ŋɔ un, “Hin ya Koosa naa nyɛn chen be. I gbanko ya Kristo naa 

Koosa fun ŋɔ di o zi wa tumu wuzu digi chene.” 

17Yesu fun ŋɔ un, “Simɔn, Jɔn be, Koosa zi nyɛ i tuha sɔɔniu kinkan. Nibine wa fun 

koti a biksi hin wuti sɛm naa i sɛm nan, amaa mu nyana naa nyɛn o tɔhɔn ti ni, waa ka 

funɛ biksi hin. 

18Adaha mu gbanko ŋɔ hinu, Pita, ba naa Koosa dɔ chi dam naa n sarɛ. I waa ya o 

sɛchik. Sintana awa o alizin tagna maga wa zi kut a chɔk un. 

19N zi kpa Koosa koor ti saafibisa a nyɛ mau. Kin nawara i kpa chiŋsi tɛɛnɛ nɔ maga 

ni di nara tiŋ, a zi chiŋi Koosa tɔhɔn ti gbanko niu. Kin nawara i vɛ kpa chiŋsi tɛɛnɛ nɔ 

maga ni, a wa zi chiŋi dooni.” 

20Doone Yesu fun ŋɔ o gantɛl tiŋsi ta ni di ba fiɛŋ ba ŋɔ nandigi ni di waa ya Kristo 

naa Koosa fun ŋɔ di o zi wa tumu wuzu digi chen. 

Yesu Fun Sɛm Di O Zi Namsiu A Sou 
(Maak 8.31–9.1; Luk 9.22-27) 

21Chen saha ti kpa la, Yesu fun a biksi o gantɛl tiŋsi ta a ŋɔ ba, “O lawa mu la 

Jɛrusalɛmu. Doonee tɔhɔn nihɛɛta awa Koosa dam kɔkɔɔrsi ta awa Koosa chiksɛ 

nibiksɛ ta zi wa nyɛ mu namsiu kinkan ka ba kpu min. Amaa wuzu butora wuzu n zi si 

a li mu sou niu.” 

22Pita fun yir un a li cheŋcheŋa a galimi un a ŋɔ, “Koosa suŋi hin chen ta wa ya hin.” 

23Yesu fun burgi a ŋɔ Pita ni, “Tur dooni, domi i lisi chi sintannɛ. I tɔ min 

nyinbaannɛ. Chenani i sɛm chen wa li Koosa wati. A li nibinsa watɛɛ.” 

24Yesu fun ŋɔ o gantɛl tiŋsi ta ni, “Nar la daŋni o tiŋ min, o vɛ o tutɔ a zer o daakakli a 

baasi aa tiŋ min. 

25Nar la daŋni o si sɛrɛ wa o titi nyɛni, o zi wa chelu. Nar ka kpa min awa Koosa 

laaboor weri ti a te o tutɔ nyɛni, o zi wa na Koosa mi fali tiu. 

26Nar koti a na tɛɛnɛ nɔ maga lɛmlɛm, baŋ nyɔɔrrɛ o wa di? O wa zi wa na Koosa mi 

fali ti. Baŋnɛ nibine zi bukoo zer a kpiŋi a na lɛmlɛm titi? 

27N waa nibine be zi wa bur wau awa Koosa kpok ni awa o malaikasa awa o jirima ni. 

N wa bur wa, n zi pa nara magau a li ba tum ni. 

28Ma nyɛ mu ŋɔ ma nan. Nara nyɛn bar nɔ a la zi vɛ siti hali ba wa na mu waa nibine 

be ka mu wa a chi koora.” 

MAT. 17 

Chenani Yesu Se Fun Chaani A Chi Nha 
(Maak 9.2-13; Luk 9.28-36) 

1A wuzu bunɔra gantɛl ni, Yesu fun yir Pita, Jems awa o niinbe Jɔn. Ba fun la zini bi 

digi nyuha a fun nyɛn doon ba duŋduŋ. 

2Ba funɛ nyɛn dooni, Yesu si nyine fun a chɛrgi ba suwachak ni. O se funɛ chaaniu a 

chi nha. O kilaarɛ gbanko fun chɛrgi a pilimi kinkan aa chaani. 

3Ba fun a nyini ka Ɛlaija awa Mosis fun nyɛn Yesu wati a sɛm sɛma. 

4Pita fun ŋɔ Yesu ni, “Mu kunyana, o ya wu werire ya nyɛn bar nɔ nan. Nyɛ ya du 

lɛuwa tora a nyɛ ma, chen ni i kpak kibɛgim, Mosis kpak kibɛgim, Ɛlaija gbanko kpak 

kibɛgim.” 

5Pita funɛ sɛm chene, dobaal naa la chaani fun wa tɔ ba, zuuuu. Ba fun nu ta dobaal ti 

ni ka o ŋɔ, “N be daŋni nɛɛnɛ. Waa la ya min lɛmlɛm kinkan. Maa nu o sɛma.” 

6Yesu gantɛl tiŋsi ta funɛ nu ta ti, hansura fun kpak ba kinkan. Ba bara jigiri. Ba fun 

pimi tɛɛnɛ ni. 

7Yesu fun wa gbaŋsi ba a ŋɔ. “Ma si. Ma ta ɔmi.” 

8Ba fun si a nyini aa go. Ba wa fun bukoo na nandigi, amaa Yesu duŋduŋ funɛ nyɛn 

ba wati dooni. 

9Saha naa ba fun li bi ti nyuhu ti a tu wa chen, Yesu fun ŋɔ ba, “Kinkin naa ma na 

nan, ma fiɛŋ ma wa sɛm nandigi ni, hali a wuzu naa mu waa nibine be wa si a li mu 

sou ni.” 

10Ba fun pɛɛsi un, “Yɛrɛ Koosa chiksɛ nibiksɛ ta yaa ŋɔ di Ɛlaija kaa te wa a zi nyɛ 

Koosa Kristo ni?” 

11O fun ŋɔ ba di, “Wutirɛ Ɛlaija funɛ sir te wau a wa ya kina maga siri. 

12N ŋɔ mau di Koosa witiina Ɛlaija funɛ piin wau. Nara wa fun zim di o ya warɛ ka ba 

fun ya un chenani ba daŋni. Ba gbanko zi wa ya mu waa nibine be chenani ba 

daŋniu.” 

13O gantɛl tiŋsi ta funɛ nu chenani o sɛm ba chen, ba funɛ zimu di o sɛm ba Jɔn naa la 

chaksi nara wa ni ni chen, wɛwa. 

Yesu Fun Duŋni Alizin Tagin A Li Be Digi Ni 
(Maak 9.14-29; Luk 9.37-43) 

14Ba wa un funɛ sɛm peti, ba fun wa tel o gantɛl tiŋsi kinkin wati ka nara kinkan fun 

chiŋi a go ba. Baal digi fun wa gbiri Yesu suwachak ni, 

15a ŋɔ, “Mu kunyana, kpak mu nibabichɛl nɔ siki. Kigbimgbiŋ nyɛn un ni a namsi un. 

Saha maga o yaa chesi din nɛɛ awa ni ni a daŋni o kpu o titi. 

16Mu funɛ wa sumi i gantɛl tiŋsi tau di ba tiibi un, ba ka wa fun koti a tiibi un.” 

17Yesu fun ŋɔ un, “Ma zinan nara se wa su min. Saha maga ma yaa tum tum tagniwa. 

Saha yɛrɛ mu kaa nyɛn ma wati hali ma wa zim min? Saha yɛrɛ n zi ya ma kanyita? 

Kpa be ti kuwa mu wati.” 

18Ba fun kpa un a wa. Yesu fun ŋɔ alizin tagin ni di o li be ti ni. Be ti fun vaan na 

alaafɛ. 

19A gantɛl nɛɛ o gantɛl tiŋsi ta fun wa Yesu wati ba duŋduŋ a pɛɛsi un, “Yɛrɛ ya vɛ 

koti a duŋni alizin tagin ti a taali?” 

20O fun ŋɔ ba, “Ma se wa su min kinkan. Chendaha ma vɛ koti a duŋni un a taali. Ma 

nyɛ mu ŋɔ ma, ma se suuli awa ‘mastad’ kiduha naa ya kiwewe chen mak dɔŋa, ma zi 

koti a ŋɔ kuŋkule nɔ ni, si a la bar nɔ. O si a kaali dooni. Chen ni ma zi kotiu a tum 

tum maga.”  

(( 21Nan alizin tagin nɔ ka ma vɛ sumi Koosa nɛnɛ, ma wa kikoti a duŋni un a ta.)) 

Yesu Fun Bu Sɛm O Sou Ti Wɛ 
(Maak 9.30-32; Luk 9.43-45) 

22Yesu wa o gantɛl tiŋsi ta fun gil dooni a wa Galili. Ba funɛ nyɛn doonee, o fun ŋɔ 

ba, “Nara zi wa kpa n waa nibine be a nyɛ ba naa la zi kpu min nisa niu. 

23Amaa ba wa kpu min, wuzu butora wuzu n zi si mu sou niu.” O gantɛl tiŋsi ta fun 

nu o sɛma, ba tusa chɔk. 

Chenani Yesu Fun Bɔ O Lampo 

24Yesu awa o gantɛl tiŋsi ta funɛ wa tel Kapɛrnaum, Koosa bar jɛɛmi dama lampo 

nilalɛ fun wa Pita wati a wa pɛɛsi un, “I kunyan ti bɔ Koosa bar jɛɛmi dam lampo 

tiuu?” 

25Pita fun ŋɔ un, “O bɔu.” Pita funɛ zu gbaari Yesu ni dam ti ni di o ŋɔ un chenani 

yɛɛ, Yesu fun te pɛɛsi un, “Simɔn Pita, anti bɔ lampo a nyɛ pulum nɔ nihɛɛ ti ni? 

Hɔɔra koo pulum ti timaa? Yɛrɛ i lisi?” 

26Pita fun ŋɔ un, “Hɔɔri ta bɔu.” Yesu fun bukoo ŋɔ di, “Chen duuti pulum ti tima wa 

zi bɔ, 

27amaa ya wara daŋni ya muksi nara nama. Ma la bɛɛŋ ti a la yo konkunte a kpaksi 

nyinsa. Nyine naa ma wa te kpak, ma zi na malɛu o nɔ ni. Malɛ ta zi iiu a bɔ mu awa 

hin Koosa bar jɛɛmi dam lampo. Kpa a a la bɔ lampo nilalɛ ta.” 

MAT. 18 

Anti Ya Nihɛɛ A Li Ma Tuhu Ni? 
(Maak 9.33-37; Luk 9.46-48) 

1Chen saha ti Yesu gantɛl tiŋsi ta fun wa o wati a pɛɛsi un, “Ba naa maga Koosa dɔ, 

anti ya ba nihɛɛ?” 

2Yesu fun zer be a nyɛ o chiŋi ba bambaan ni, 

3a ŋɔ ba, “Ma nyɛ mu ŋɔ ma, di Koosa wa kiwa dɔ ma, see ma kpa ma titi a burgi chi 

bichɛla. 

4Nar la nyini Koosa se ni a chi chenani o nyini o nyan se ni, waa ya ba naa maga 

Koosa dɔ nihɛɛ. 

5Nar la be nɔ a du di o tiŋ min daha, minnɛ o la du chen.” 

Ma Ta Bur A Li Yesu Tiŋi Ni 
(Maak 9.42-48; Luk 17.1-2) 

6“Nar wa na bichɛla naa si su min a la mur un di o tiŋ wu tagna nyinbaannɛ, ba kpa 

ŋmɛn a vɔu nam a zer laari o baŋna a kpa la yo du mɔɔga ni, chen fu zi bɔ o nyɛniu. 

7Nibin bɔnɛ yaa daŋniu di ba mur nara ba tiŋ wu tagna nyinbaan. 

8“Nibine kpa o nin koo o naŋgeri a tum tum tagna, o teŋ o nin ti koo o naŋgeri ti a yo 

ta. Nibine naa kpak nin bɛgim koo naŋgeri bɛgim a kpak Koosa miisa, waa bɔɛɛ wa o 

kpak nisa lɛ koo naŋgere lɛ a la zu din dam ti. 

9Nibine ka kpa o si a tum tum tagna, o yisi o si ti a yo ta. Nibine naa kpak si bɛgim a 

kpak Koosa miisa, waa bɔɛɛ wa o kpak se lɛ a la zu din dam ti.” 

Yesu Fun Ŋɔ Ba Piisi Nyuksi Wɛ 
(Luk 15.3-7) 

10“Ma doso ma ta wa ŋɔ di bisa nama ya yɔrirɛ. Ma nyɛ mu ŋɔ ma di ba malaikasa 

nyɛn mu kunyan Koosa naa nyɛn o tɔha ti ni suwachak ni.  

((11Mu waa nibine be funɛ wa dɛu a na ba naa nyuksɛɛ chen.)) 

12“Nar kpak o piisisi kɔkwa ka a kibɛgim nyuksi, yɛrɛ ma lisi di o zi yau? O zi gil o 

dɔŋtimau kuŋkule nyuuna ni a la dɛu un. 

13N ŋɔ mau, o la na un chen, o tuha sɔɔnɛ kinkan o daha a kaali piisisi naa vɛ nyuksi 

chen. 

14Chen vɛɛna, i nyan Koosa naa nyɛn o tɔha ni, o wara daŋni bichɛsi ta nidigi nyuksi.” 

I Dɔŋtiina Tum Tum Tagin A Nyɛ Hin 
(Luk 17.3) 

15“I dɔŋtiina tum tum tagin a nyɛ hin, kila o titi wati a la ŋɔ un di o tum galimsau. O la 

nɔɔni, o wa hin bu ya nɔ bɛgim. 

16O vɛ nu i nɔ, i kpa chɛn bɛgim koo nara balɛ, chen ni ba waa la zi ya i sɛhɛra tima a 

li chenani i wa i dɔŋtiina ŋɔ dɔŋ ni. 

17O gbanko vɛ nu ba nɔ, la ŋɔ ba naa ya Koosa nitiŋɛ ni o wɛ ta maga. O vɛ nu ba nɔ, 

ma ta kpak wu digi wa un ni a chi chenani ma vɛ kpak wu digi wa lampo nilalɛ awa 

hɔɔra ni chen.” 

Chenani Ma Zi Lagmi Dɔŋ Ni A Sumi Koosa 

18“Wutirɛ mu ŋɔ ma, kin nawara ma kpa chiŋsi tɛɛnɛ nɔ maga ni di nara tiŋ, a zi chiŋi 

Koosa tɔha gbanko niu. Kin nawara ma vɛ kpa chiŋsi tɛɛnɛ nɔ maga ni, a wa zi chiŋi 

dooni. 

19“Ma nyɛ mu sɛm ma gbaari ma nara balɛ lagmi a sumi kundɔŋ Koosa wati ka ma la 

nɔɔni chenani ma sumi chen, ma kunyan Koosa naa nyɛn o tɔha ti ni, zi kpa nyɛ mau. 

20Nara balɛ akoo nara batora wa lagmi dɔŋ ni mu sɔn daha, n wa ba zi lagmi nyɛnu.” 

Yesu Fun Ŋɔ Ba Koor Digi Tumtumna Wɛ 

21Doone Pita fun wa Yesu wati a wa pɛɛsi un, “Mu kunyana, bu ŋmɛnwa mu dɔŋtiina 

zi koti tum tum tagna a du mu ni ka mu gil a nyɛ un? Gil a nyɛ un bu nɔpɛɛ?” 

22Yesu fun ŋɔ un, “Ta gil nyɛ un bu nɔpɛ duŋduŋ. Gil a nyɛ un aa la. 

23Ma nyɛ mu ŋɔ ma chenani o du. Koosa koor ti chi koor digirɛ. Wuzu digirɛ o fun yir 

o tumtumsa di o pɛɛsi ba chenani ba tum. 

24Ba wa koor ti funɛ lagmi, ba fun yisi o tumtumsi ta digi a chiŋsi o suwachak ni. O 

funɛ pɛŋ o malɛ kinkan. O chim wa fun kpak bɔ. 

25O wa fun koti a bɔ o chim ti. Adaha o kunyan ti fun ŋɔ ba di ba kpa o kina maga a 

yogli a kpa o wa o haan awa o bisa maga a yogli ba burgi yosa, chen ni o zi na o 

malɛu. 

26O tumtum ti funɛ nu koor ti sɛm ta chen, o fun la gbiri o suwachak ni a sumi un, 

‘Mu kunyana, ya min kanyita. N zi bɔ hin i malɛ ta magau.’ 

27Koor ti fun kpak un siki kinkan a ŋɔ un, ‘Gil chim ti. Ta bu bɔ malɛ ta. Ma nyɛ o la.’ 

28“O tumtum ti fun li a la chem baal naa la tum koor ti wati. Baal ti funɛ pɛŋ tumtum 

ti malɛ tamnɛ. Tumtum ti fun la kpak baal ti baŋna a hɛmsi a ŋɔ un, ‘Bɔ min n malɛ 

naa i fun pɛŋ chen.’ 

29Baal ti fun gbiri o suwachak ni a sumi un, ‘Ya min kanyita. N zi bɔ un i malɛ ta 

magau,’ 

30amaa tumtum ti funɛ vɛu di o wa zi kpak un kanyita. O fun kpa un a la tɔ dɛ hali o 

fun wa koti a bɔ un o malɛ ta maga. 

31Koor ti tumtumsi ta bɔnɛ fun na chenani yɛɛ, o fun muksi ba kinkan. Ba fun kaali ba 

kunyan ti wati a fun la ŋɔ un chenani ba na. 

32Adaha koor ti fun yir o tumtum ti di o wa o wati. O fun wa, koor ti ŋɔ un, ‘I ya 

tumtum yɔrirɛ. I funɛ sumi min chene, n fun gil malɛ naa maga i fun pɛŋ n wati a nyɛ 

hin. 

33Mu funɛ kpak hin sikiu. I gbanko fu zi kpak baal naa pɛŋ i malɛ chen wa sikiu.’ 

34Koor ti fun na paan kinkan ka o fun kpak un a la tɔ dɛ di ba lɛrgi o diŋna hali o wa 

bɔ o chim ti maga.” 

35Yesu funɛ sɛm a la mak o bɔ, o fun ŋɔ ba naa la nu chen, “Chen vɛɛna, ma vɛ gil 

nyɛ ma dɔŋtim ni ma bambe ni, mu kunyan Koosa naa nyɛn o tɔha ni gbanko wa zi gil 

nyɛ ma.” 

MAT. 19 

Yesu Fun Biksi Ba Haan Vɛɛli Wɛ 
(Maak 10.1-12; Luk 16.18) 

1Yesu funɛ sɛm peti chen, o fun li Galili ni a bu kaali Judia pulum a la ji Jɔɔdan jibaŋ 

kinkin ti. 

2Zɛmɛ kinkan fun wa lagmi o wati ka o tiibi ba wichɔɔrsa dooni. 

3Farisi tim ta bɔnɛ fun wa di ba wa mo o lo a na o galimsa. Ba fun pɛɛsi un, “Nar 

duŋni o haan a ta, chen ya chiree?” 

4Yesu fun ŋɔ ba, “Ba fun sɔbi a li Koosa sɛm tɔn ti ni di, ‘Saha naa Koosa fun naami 

tɛɛnɛ nɔ maga a li o piili ni, nibaal awa nihaannɛ o fun naami,’ 

5a ŋɔ di, ‘Chen weru di nibaal zi gil o nyana awa o niinau a kpa haan, chen ni ba nara 

balɛ ta zi burgi nibɛgimu.’ Ma funɛ karimi chenuu? 

6Ba naa Koosa fun a nyɛ ba burgi nibɛgim chen, o wa deŋli di nibine nyɛ ba nyinbaan 

di ba waligi dɔŋ ni.” 

7Farisi tim ta fun pɛɛsi un, “Chenani i ŋɔ, chen ya wutirɛ, amaa baŋnɛ Mosis funɛ 

biksi nara saha digi di nar vɛ o haan, o sɔbi tɔn a biksi nara di o vɛ unu?” 

8Yesu fun ŋɔ ba, “Ma bambe ya bambi sitɛwa. Chendaha Mosis fun sɔbi chen di maa 

tiŋ. Amaa Koosa funɛ naami tɛɛnɛ nɔ magau, o ka wa fun du chen.” 

9Yesu fun bukoo ŋɔ ba, “Nar haan si vɛ su un ka o vɛ un a bu kpa haan digi, o tum 

galimsau a du o haan ti ni. O ya chɔkumsa tiinne.” 

10O gantɛl tiŋsi ta fun ŋɔ un, “O ya di nibaal awa o haan nyɛn nannɛ, nar vɛ kpa haan, 

chen bɔɛɛ.” 

11O fun ŋɔ ba, “Nara maga wa zi koti a tiŋ ma biksi nɔ. Ba naa Koosa fun lisi duŋduŋ 

koti a tiŋ chen. 

12Ba lul nibaal bɔnɛu ba si a vɛ koti a luli. Ba chɛrgi bɔnɛ di ba ya namugilsa. Ba naa 

Koosa dɔ bɔnɛ ka wa kpa haanasa o koor ti daha. Ba naa koti a tiŋ mu biksi nɔ, ma 

nyɛ ba tiŋ un.” 

Yesu Fun Sumi Koosa A Nyɛ Bichɛsi Ni 
(Maak 10.13-16; Luk 18.15-17) 

13Nara fun a kpa ba bisa a wa Yesu wati di o kpa o nisa a gbaŋsi ba a sumi Koosa a du 

ba ni. O gantɛl tiŋsi ta fun a nyiigi ba. 

14Yesu fun ŋɔ o gantɛl tiŋsi ta ni, “Ma nyɛ bichɛsa ta kuwa mu wati. Ma ta duŋni ba. 

Ma wa zim di ba naa se su min a chi bichɛsa, ba waa nyɛn Koosa koor ti nii?” 

15O fun kpa o nisa a gbaŋsi ba a kaali. 

Bunɔɔn Naa Funɛ Ya Kin Tiina 
(Maak 10.17-31; Luk 18.18-30) 

16Yesu funɛ nyɛn nyinbaan ni a la chene, bunɔɔn digi fun wa pɛɛsi un, “Mu kunyana, 

baŋ tum werire mu kaa tum a wa na Koosa miisa naa vɛ kpak bɔ?” 

17Yesu fun burgi a pɛɛsi un, “Yɛrɛ i pɛɛsi min kinkin naa were wɛ? Nandigi wa to a 

koti a ya nibin weri hali o wa peti see Koosa duŋduŋ. I daŋni i na o miisa naa vɛ kpak 

bɔ, ii tiŋ o chiksɛ.” 

18Bunɔɔn ti fun pɛɛsi un, “Chiksɛ baŋwa?” Yesu fun ŋɔ, “Koosa chiksɛ ta nɛɛnɛ. ‘Ma 

ta kpu nibinsa, a gil chɔkumsi tumi a ta ŋmɛɛli a ta suni wɛ a nyɛ dɔŋ ni. 

19Maa nyɛ ma nyana awa ma niina jirima a kidaŋni dɔŋa a chi ma titi.’ ” 

20Bunɔɔn ti fun ŋɔ un, “Kin naa magawa mu yaa tiŋ. Baŋa ka mu kaa ya?” 

21Yesu fun ŋɔ, “Ii daŋni Koosa nyɛ hin o mi fali, kila a la kpa i kina maga a yogli a 

kpa malɛ ta a nyɛ fara tim ni a wa tiŋ min. I ya chen, i zi wa na kinau a li Koosa wati.” 

22Bunɔɔn ti funɛ ya kin tiinne. O funɛ nu Yesu sɛm ta chen, o tuha fun chɔk kinkan ka 

o kaali. 

23Doone Yesu fun ŋɔ o gantɛl tiŋsi ta ni, “Ba naa ya kin tima, o zi bɔmu ba wati hali 

ba wa koti a zu Koosa koor ti. 

24Ma nyɛ mu bukoo ŋɔ ma, bɔla koti a zu nɛɛsi bɔ, kin tiina gbanko zi koti a wa zu 

Koosa koor tiu.” 

25O sɛm ta fun ya o gantɛl tiŋsi ta alaazibu kinkan a kaali a maga. Ba fun ŋɔ un, “O 

chi nan, anti la zi koti a zu Koosa koor ti?” 

26Yesu fun a nyini ba a ŋɔ, “O li nibinsa wati, ba wa kikoti a wa zu dooni. Amaa o li 

Koosa wati, kundɔŋ wa to o zi ya a vɛ koti.” 

27Doone Pita fun ŋɔ un, “Kina, ya gil ya kina magau aa tiŋ hin. Yɛrɛ o zi du ya ni?” 

28Yesu fun ŋɔ un, “Wutirɛ n kaa ŋɔ ma nan. Mu waa nibine be wa bur wa di mu wa dɔ 

tɛɛnɛ nɔ maga nara a di ba sɛria, ma gantɛl tiŋsa nara fidalɛ na gbanko zi wa di Ju tim 

buri fidalɛ sɛriau. 

29Nar gil o dama, o maanasa, o niinbisa, o nyana awa o niina, awa o bisa awa o ŋmaha 

mu daha, Koosa zi wa kpa a kina kɔkwau a gbaari un a kpa o mi fali naa vɛ kpak bɔ a 

nyɛ un. 

30Nara kinkan ba naa te suwachak a ya nihɛɛta lalaknɔ, ba zi wa burgiu a tiŋ gantɛl. 

Ba naa tiŋ gantɛl zi wa burgi nihɛɛtau a te suwachak.” 

MAT. 20 

Tumtumsa Ba Naa Nyɛn Ŋmaha Ni 

1“Koosa koor ti chi ŋmaha tiinne. Chɔɔsa fun pisi, o li a gba di o dɛu tumtumsa ba la 

par o ŋmaha. 

2O funɛ lagmi ba, o fun ŋɔ ba di o zi bɔ a wuzu ti malɛu. Ba la nɔɔni ka o nyɛ ba kaali 

o ŋmaha ti. 

3Nha ha funɛ vɛ wa num kinkan, o fun kaali yawa a la na nara bɔnɛ ka ba chiŋi. 

4O fun ŋɔ ba, ‘Ma la mu ŋmaha a la par. N zi bɔ ma chenani deŋliu.’ Ba fun kaali. 

5Nha sal baan nyuha awa zazɔɔn saha, o funɛ nyɛ niparɛ bɔnɛwa a kaali. 

6Nha funɛ wa dugli cheli, o fun bu kaali yawa a la na nara ka ba chiŋi. O pɛɛsi ba, 

‘Baŋnɛ ma chiŋi bar nɔ a ya zinan maga?’ 

7Ba fun ŋɔ un, ‘Nandigi wa kpa ya a la o ŋmaha.’ O fun bukoo ŋɔ ba, ‘Ma gban kila n 

ŋmaha a la par.’ 

8“Nha funɛ wa chel, ŋmaha ti tiin ti fun ŋɔ tumtumsi ta nihɛɛ ni, ‘Yir niparɛ ta di ba 

wa. Ba wɛɛ, i bɔ ba ba malɛ. Te a piili a bɔ ba naa tiŋ gantɛl a wa chen, a bɔ a la peti 

ba naa te wa chen ni.’  

9Doone nihɛɛ ti fun bɔ ba naa funɛ wa ka nha dugli cheli chen ba wuzu ti malɛ. 

10Nihɛɛ ti funɛ wa bɔ ba naa funɛ te wa chɔɔsa chen, ba funɛ lisi di ba malɛ zi kaali ba 

naa tiŋ gantɛl wa chen malɛu. Amaa nihɛɛ ti gbanko funɛ bɔ ba ba wuzu ti malɛ. 

11O funɛ bɔ ba ba malɛ, ba fun a piili zulimi a du ŋmaha tiin ni. 

12Ba nidigi fun wa ŋɔ un, ‘Ba naa i nyɛ ba tiŋ gantɛl a kaali i ŋmaha ti di ba la par 

chen, ba wa fun tum vusi. Ya ka tum nha birigi magwa ka i bɔ ba nha birigi malɛ a chi 

chenani i la nɔɔni di i bɔ ya chen.’ 

13Ŋmaha ti tiina fun ŋɔ baal ti ni, ‘N chɛna, kinu n wati. Mu wa di ma, domi ma wa 

min la nɔɔni di ma zi la wuzu bɛgim malɛu. 

14Adaha ma zer ma malɛ a la dama. N zi nyɛ ba naa tiŋ gantɛl a wa chen gbanko wuzu 

birigi malɛu. 

15N wa kpak nyinbaan naa n zi tum chenani mu daŋnii? I di handɔtarɛ domi mu bɔ 

nara namau a kaali chenani mu fu zi bɔ ba.’ ” 

16Yesu funɛ sɛm jɛɛgi ti peti, o fun ŋɔ o gantɛl tiŋsi ta ni, “Ba naa te suwachak, ba zi 

wa bur gantɛlu. Ba naa ka tiŋ gantɛl wa te suwachak.” 

Yesu Fun Bukoo Sɛm O Sou Ti Wɛ 
(Maak 10.32-34; Luk 18.31-34) 

17Yesu awa o gantɛl tiŋsi ta funɛ nyɛn nyinbaan ni aa la Jɛrusalɛm, o fun ŋɔ ba ba 

duŋduŋ. 

18O funɛ ŋɔ ba, “Maa nu, ya la Jɛrusalɛmnɛ. Ya wa tel dooni, ba zi wa kpak n waa 

min nibine beu a kpa min a du Koosa dam kɔkɔɔrsi ta awa Koosa chiksɛ nibiksɛ ta 

nisa niu. Ba zi wa di mu sou sɛriau, 

19a kpa min du ba naa vɛ ya Ju tim ta nisa ni. Ba zi wa mɔmsi minu a tuk min a zi kpu 

min. Wuzu butora wuzu Koosa zi lɛli minu a li n sou ni.” 

Jems Awa Jɔn Niina Fun Sumi Yesu 
(Maak 10.35-45) 

20Doone Jems awa Jɔn, Zɛbɛdi bisa, awa ba niina fun wa Yesu wati. Ba niin ti fun wa 

gbiri o suwachak ni a sumi un. 

21Yesu fun pɛɛsi un, “Baŋnɛ ii daŋni n ya a nyɛ ma?” O fun ŋɔ un, “Saha naa i wa di i 

koor ti, i vɔu a nyɛ min di mu bisa lɛ kaa wa ya i mun nikanɛ, digi wa kani i nindil ni, 

digi ka wa kani i ningal ni.” 

22Yesu fun ŋɔ un, “Kin naa i sumi chen, i wa zim chenani o kaa wa du o gantɛl ni. 

Namsi naa n kaa wa namsi nan, i bisi ta zi wa koti namsi chenuu?” Ba fun ŋɔ di ba zi 

kotiu. 

23Yesu fun ŋɔ ba, “Wutirɛ namsi naa mu kaa wa namsi chen, ma gbanko zi wa namsi 

chenu. Amaa mu mun nindil nikani awa mu mun ningal nikani, Koosa piin yisi ba a 

chiŋsiu, chen ni ba zi wa kani dooniu. N waa laata dɔ ba lisi.” 

24O gantɛl tiŋsa nara fi funɛ nu chenani Jems awa Jɔn niina fun pɛɛsi Yesu ba daha, ba 

na paan kinkan. 

25Yesu fun lagmi ba a ŋɔ, “Ma zimu di ba naa vɛ ya Ju tima koorsa, ba wa dɔ ba tɔhɔn 

ti tima a la biksi ba kpok. Ba nihɛɛta gbanko fun biksi ba kpok, 

26amaa o wa lawa ma ya chen. 

27Nar la daŋni o wa ya ma koora, see o tum a chi yoma a nyɛ ma. 

28N waa min nibine be wa fun wa di n wa dɛu tumtumsa di ba wa tum a nyɛ min. N ka 

funɛ wau di n wa tum a nyɛ tɛɛnɛ nɔ maga nara nɛɛ a sou a la nibinsa nyuuna a nyɛ 

ba.” 

Yesu Fun Tiibi Nyulum Nara Balɛ 
(Maak 10.46-52; Luk 18.35-43) 

29Ba funɛ wa tel tɔ digirɛ ba yir Jɛriko. Nidamata fun lagmi Yesu wati. 

30Ba funɛ wa a la li dooni, nyulum nara balɛ fun nyɛn dooni a kani nyinbaan nɔ ni. Ba 

funɛ nu di Yesu la kaali chen, ba fun a tɛsi a yir un a ŋɔ, “Hin koor Devid bi luli, ɔm 

ya siki a suŋi ya.” 

31Ba naa funɛ nyɛn dooni chen, tɛsi di ba gil chɛɛma, amaa ba fun vɛ a tɛsi kinkan a 

kaali chenani ba fa te tɛsi chen, a yir un a ŋɔ, “Hin koor Devid bi luli, ɔm ya siki a 

suŋi ya.” 

32Yesu fun a chiŋi a yir ba ba wa o wati. O pɛɛsi ba, “Baŋnɛ maa daŋni mu ya nyɛ 

ma?” 

33Ba fun ŋɔ un, “Yaa daŋni i lɛligi ya sewa a nyɛ ya.” 

34Yesu fun ɔm ba siki a kpa o nin a gbaŋsi ba se ta. Ba se ta fun vaan lɛli. Ba fun tiŋ 

un a kaali. 

MAT. 21 

Yesu Fun La Zu Jɛrusalɛm 
(Maak 11.1-11; Luk 19.28-40; Jɔn 12.12-19) 

1Ba fun wa tel tɔha naa ba yir Bɛtfaji chen a fun wa tel bi naa ba yir Ɔlif chen a wa 

dugli Jɛrusalɛm. Yesu fun a tum o gantɛl tiŋsa nara balɛ a ŋɔ ba, 

2“Ma te ya suwachak a la zu tɔhɔn ti. Ma vaan la zu dooni, ma zi na kokuma awa o be 

pɔlu, a naa ba vɔu chiŋsi doon chenu. Ma pur a a kpa wa. 

3Ma wa pur a ka nandigi wa pɛɛsi ma, ‘Yɛrɛ ma pur a?’ Ma ŋɔ un, ‘Ya kunyana la 

daŋni a’. Baal ti zi nyɛ ma nyinbaanu ma pur a aa la.” 

4Yesu fun ŋɔ ba nan di chenani Koosa witinsi ta digi fun sɔbi a li o sɛm tɔn ti ni saha 

digi, zi wa ya wutiu. 

5O funɛ sɔbiu a ŋɔ, “Ma la a la ŋɔ tɔhɔn naa ba yir Zaiyɔn chen nara ni. Ma koora naa 

ya jɛrgi tiina zi zini kokum be pɔlu a wa ma wati.” 

6O gantɛl tiŋsa nara balɛ ta fun te ba suwachak a tum chenani Yesu ŋɔ ba chen. 

7Ba fun la pur kokum ti awa o be pɔl ti a bur wa o wati. Ba fun ur ba kilaarɛ bɔnɛ a 

saksi kokum be pɔl ti ni. Yesu fun zini a kani un ni. 

8Zɛmɛ kinkan funɛ go ba. Nidamata fun kpa ba gata a pogli bɛrigi nyinbaan ni, chen 

ni Yesu zi kpa kokum tiu a val a daha. Bɔnɛ ka fun kaali nyinbaan nɔ a la teŋsi bugil 

hulsa a wa bɛrigi dau. 

9Ba funɛ nyɛn nyinbaan ti ni a la chene, ba naa funɛ te o suwachak awa ba naa funɛ 

tiŋ o gantɛl, ba maga fun a nyɛ un jirima a la chɛɛmi a ŋɔ, “Tabarkala. I waa Devid bi 

luli naa Koosa tum chen, yaa zaami hinu kinkan.” 

10Yesu funɛ la zu Jɛrusalɛm, tɔhɔn ti maga fun dam. Nara ta maga funɛ pɛɛsi dɔŋa, 

“Baŋ baal nɛɛnɛ?” 

11Zɛmɛ ta bɔnɛ ba naa wa Yesu zu tɔhɔn ti, fun ŋɔ ba, “Koosa witiina Yesure. O li 

Nazarɛt naa nyɛn Galili pulum ni chene.” 

Yesu Fun La Zu Koosa Bar Jɛɛmi Dama 
(Maak 11.15-19; Luk 19.45-48; Jɔn 2.13-22) 

12Yesu fun la zu Koosa bar jɛɛmi dama ka niyogle awa niyawɛ fun nyɛn dooni. O fun 

la duŋni ba maga a ta. O fun burgi malɛ nichɛrɛ tima tebulsa a naa funɛ chiŋi dooni, a 

burgi ba naa la yogli kosa chen kuta a ta, 

13a ŋɔ ba, “Ma wa zim chenani ba fun sɔbi a du Koosa sɛm tɔn ti ni chenn? Ba funɛ 

sɔbiu di, ‘N dam nɔ ya nara maga Koosa bar jɛɛmi damnɛ.’ Ba funɛ sɔbi nannɛ, amaa 

ma wa kpa a burgi ŋmɛɛrsa bar kani.” 

14Nyuluma awa gbarɛgɛsa funɛ wa Yesu wati dooni ka o tiibi ba. 

15Koosa dam kɔkɔɔrsi ta awa Koosa chiksɛ nibiksɛ ta funɛ na chenani o tum alaazibu 

tuma awa chenani bichɛsa funɛ pɛgi un a ŋɔ, “Yaa zaami koor Devid bi luliu,” ba fun 

na paan a du un ni. 

16Ba fun wa zulimi un a ŋɔ, “I wara nu chenani baa zaami hin chenn?” Yesu fun la 

nɔɔni a pɛɛsi ba, “Ma funɛ karimi chenani ba fun sɔbi a li Koosa sɛm tɔn ti ni a ŋɔ, 

‘Koosa funɛ lisi bichɛsa awa bichɛl wisa a nyɛ o titi ni di ba pɛgi un.’ ” 

17Yesu fun gil ba a li tɔhɔn ti ni a kaali tɔhɔn naa ba yir Bɛtani a la chɔ dooni. 

Yesu Fun Ŋɔ Nɔ A Nyɛ Bugil Digi Ni 
(Maak 11.12-14, 20-24) 

18Chɔɔsa funɛ wa pisi, ba fun bur kaali Jɛrusalɛm. Lɔsa fun wa kpak Yesu. 

19Ba funɛ la chene, o fun na bugil naa ba yir ‘fig’ ka o chiŋi nyinbaan nɔ ni. O fun 

kaali o mun a daŋni o di o nɔna. O ka wa fun na kundɔŋ. Kpachak duŋduŋnɛ o fun 

kpak. Yesu fun ŋɔ bugil ti ni, “Nandigi wa zi bu di i nɔna zinan wuzu nɔ kpa la saha 

maga.” Bugil ti kpachaga fun vaan loori ka o sou. 

20O gantɛl tiŋsi ta fun na chen, o ya ba alaazibu kinkan. Ba fun a pɛɛsi dɔŋa, “Yɛrɛ 

bugil ti sou lalaga?” 

21Yesu fun ŋɔ ba, “Ma nyɛ mu ŋɔ ma, ma se su min ka ma vɛ beeli, ma zi wa koti a 

tum a chi chenani mu ya bugil ti. Hali ma zi wa kotiu a ŋɔ kuŋkule ŋɔ ni di o si a la 

chiŋi mɔɔga ni. O si a la chiŋi dooni. 

22Ma se su min nɛnɛ, ka ma sumi Koosa di o nyɛ ma kundɔŋ, o zi nyɛ mau.” 

Kpok Naa Nyɛ Yesu Tum O Tuma 
(Maak 11.27-33; Luk 20.1-8) 

23Ba fun a bur wa Jɛrusalɛm a la zu Koosa bar jɛɛmi dam ti. Yesu funɛ biksi nara 

chene, Koosa dam kɔkɔɔrsi ta awa Ju tim nihɛɛti ta fun wa lagmi a pɛɛsi un, “Anti kpa 

kpok nɔ a nyɛ hin i koti aa tum tum na nan? Anti nyɛ hin nyinbaan di i val aa kiya 

nan?” 

24Yesu fun ŋɔ ba, “N gbanko kpak pɛɛsiu a zi pɛɛsi ma. N pɛɛsi ma ka ma koti a ŋɔ 

min o mun, n gbanko zi biksi ma naa nyɛ kin kpak ti muu tum kin maa maga chenu. 

25“Tɔ. Jɔn naa funɛ chaksi nara wa ni ni chen, Koosa funɛ nyɛ un chen kpok ti akoo 

nibinsiwaa?” O funɛ pɛɛsi ba chene, ba di dɔŋa amɔrɛ a ŋɔ, “Ya ŋɔ di Koosa funɛ nyɛ 

un chen kpok ti, o zi burgi a pɛɛsi yau, yɛrɛ ya se fun vɛ su un?” 

26Bɔnɛ fun ŋɔ di, “Ya ka wa kiŋɔ di nibinsa funɛ nyɛ un chen kpok ti, zɛmɛ ta zi na 

paanu a du ya ni, domi ba funɛ yir Jɔn Koosa witiinne.” 

27Ba fun ŋɔ Yesu ni, “Ya wa zim.” Yesu ka fun a ŋɔ ba, “N gbanko wa zi biksi ma 

naa nyɛ min kpok ti muu tum kin naa maga chenu.” 

Yesu Fun Ŋɔ Ba Bichɛsi Nara Balɛ Wɛ 

28“Ma nu mu sɛm na. Baal digi funɛ nyɛn dooni a kpak nibaal bichɛsa lɛ. Wuzu digi o 

fun kaali a bi hɛɛ wati a ŋɔ un, ‘Kila a la par mu ŋmaha zinan ni.’ 

29O be ti fun ŋɔ un, ‘N wara daŋni mu la.’ O fun ya tama o bambi fun chɛrgi ka o fun 

kaali ŋmaha ti. 

30O nyan ti funɛ kaali a la ŋɔ bichɛl tiin ni di o gbanko kila o ŋmaha ti. O fun la nɔɔni 

di o zi lau, amaa o ka wa fun la.” 

31Doone Yesu fun pɛɛsi ba, “Ba nara balɛ na, anti tum chenani ba nyana daŋni?” Ba 

fun ŋɔ un, “Nihɛɛ ti.” Yesu fun bukoo ŋɔ ba, “Wutirɛ mu sɛm ma, lampo nilalɛ ta awa 

nihaana ba naa la daŋni nibaala yɔri yɔri, ba waa la zi gil ba tum tagna a te ma 

suwachak a zu Koosa koor ti. 

32Jɔn naa funɛ chaksi nara wa ni ni chen, funɛ wau di o wa biksi ma nyinbaan deŋli 

ma tiŋ, amaa ma se wa fun su o biksi ti. Lampo nilalɛ ta awa nihaana ba naa la daŋni 

nibaala yɔri yɔri, ba se ka funɛ su o biksi ti. Hali ma yaa fun a na nan, ma vɛ gil ma 

tum tagna a tiŋ un.” 

Yesu Fun Ŋɔ Ba Tumtumsa Ba Naa Il Ŋmaha Wɛ 
(Maak 12.1-12; Luk 20.9-19) 

33Yesu fun bukoo ŋɔ ba, “Ma nyɛ mu ŋɔ ma jɛɛgi digi. Baal digi funɛ nyɛn doon a par 

o ŋma we. O fun baŋsi daasa a go un a du chɛɛnsa a baŋsi zaŋa a dɛu tumtumsa di ba 

wa il o ŋma we ti. O funɛ wa ya chen maga peti, o fun bu kaali tɔ bar boli. 

34Chɛɛnsi ta pini saha fun wa tel, o fun tum o dam bisa o tumtumsi ta wati di ba la la 

chɛɛnsi ta bɔnɛ a wa. Ba fun kaali ba wati. 

35Tumtumsi ta fun kpaksi ba a tuk digi a kpu digi a yaksi digi wa buŋkuli ni. 

36Ŋmaha ti tiina fun bukoo tum o dam bisi ta nidamata a kaali chenani o fa tum chen, 

amaa tumtumsi ta funɛ vɛɛn ya ba chene. 

37O sɛmbiri be daŋni duŋduŋ funɛ wa ka, ŋmaha ti tiina fun ŋɔ o titi ni, ‘N zi tum n titi 

beu. O la doon, ba zi nyɛ un jirimau.’ O fun tum un. O kaali ba wati. 

38O tumtumsi ta funɛ na o be ti, ba fun a ŋɔ dɔŋ ni, ‘Be nɔ nyana wa sou, o zi la o kina 

magau. Adaha ma nyɛ ya kpu un, chen ni ka o nyan ti wa sou, o kin ta zi burgi ya 

kinau.’ 

39Ba fun la kpak un a kpu a lɛrgi un a li ŋma we ti ni. 

40“Ŋmaha ti tiin ti nu chenani ba ya chen, yɛrɛ o kaa wa ya ba? 

41O zi wa kpak bau a kpu a kpa o ŋmaha ti a bu nyɛ nara bɔnɛ ni, chen ni chɛɛnsi ta 

pini saha wa tel, o zi na o toriu.” 

42Yesu fun pɛɛsi ba, “Ma ha wa karimi Koosa sɛm tɔn ti aa zim o muna doonani o ŋɔ 

di, ‘Buŋkul naa tɛsaalsa fun vɛ chen, waa ya buŋkul kpok aa ya kibirigi? Koosa zi kpa 

un a baŋ dɛ ti zɛchik ni. Koosa tuma funɛ chi chene. A fun ya nara alaazibu kinkan.’ ” 

43Yesu funɛ sɛm a la mak o bɔ, o fun ŋɔ ba, “Baal ti ŋmaha ti chi Koosa koor tire. 

Koosa zi wa duŋni mau a li o koor ti ni a bu nyɛ ba naa la tum tum were chiŋi ma bar 

chiŋi ni.”  

(( 44Buŋkul ti wa min ya kibɛgimnɛ. Ba naa vɛ nyɛ ba se su min chi ba naa val a wa 

mosi minnɛ. Ba naa se vɛ su min ka ba wa siti, o chi mu kaa wa chel ba nɛɛ a mɛrigi 

ba a du hɛɛra ni.)) 

45Koosa dam kɔkɔɔrsi ta awa Farisi tim ta fun nu chenani Yesu sɛm a zim di o bi ba 

warɛ. 

46Ba funɛ daŋni ba kpak un, amaa zɛmɛ ta daha hansura fun kpak ba. Zɛmɛ ta yaa lisi 

di Yesu ya Koosa witinsi ta digirɛ. 

MAT. 22 

Yesu Fun Ŋɔ Ba Haan Kpaali Wɛ 
(Luk 14.15-24) 

1Yesu funɛ bukoo a sɛm jɛɛgɛu a nyɛ zɛmɛ ta ni. 

2O fun ŋɔ ba, “Koosa koor ti chi koora naa saksɛ a yir nara di ba wa o dama a wa di 

diwe domi o be funɛ kpa haan. 

3O funɛ tum o tumtumsiwa di ba la yir ba, ba ka wa funɛ daŋni ba wa. 

4O fun bukoo yir nibɔnɛ a ŋɔ ba, ‘Ma la ŋɔ nara tima ni, ya kunyana diwe zene ta ya 

siriu. O lisɛ o nuhɛ awa o piisi daŋnɛwa a kɔɔrigi di o nyɛ ma. Adaha ma kpaŋi ma titi 

a wa.’ O funɛ sɛm peti chene, o fun tum ba ba wati, 

5amaa nara tima ba naa ba kunyan ti fun yir chen, ba baga wa fun nyɛn. Ba nidigi funɛ 

kaali o ŋmaharɛ, digi ka fun kaali yawa o la yogli kina. 

6Ba naa funɛ ka chen, fun kpaksi koor ti tumtumsi ta kpok ni a tuksi ba hali ba wa siti. 

7Koor ti funɛ nu chenani ba ya o tumtumsi ta, o fun na paan kinkan. O fun a tum o 

lanjimasa di ba la ba tɔha. Ba funɛ la tel dooni, ba fun kpu ba naa funɛ kpu o tumtumsi 

ta chen, a chɔk tɔhɔn ti maga wa din ni. 

8O lanjimasi ta funɛ nyɛn nyinbaan na aa la, koor ti funɛ bukoo yir tumtumsi nifalɛwa 

ba wa o wati. O ŋɔ ba, ‘Diwe zene naa n zɔŋ chen ya siriu, amaa ba naa n yir chen 

tusa wa tɔɔri di ba wa. 

9Adaha ma la nyinbaan chaksa a la yir ba naa maga ma na dooni di ba wa mu dam ti a 

wa di diwe.’ 

10O tumtumsi ta fun kaali nyinbaan chaksisi ta a la yir ba naa maga ma na dooni. 

Nibin were awa nibin tagna funɛ wa lagmi a su koor ti dam ti. 

11“Ba maga funɛ wa lagmi chen, koor ti fun la zu doonani ba nyɛn a zaami ba a na 

baal digi ka o laari takta zɛrki. 

12Koor ti fun ŋɔ un, ‘N chɛna, yɛrɛ i ya zu bar nɔ a vɛ laari i takta weri?’ Baal ti wa 

fun sɛm un wu digi. 

13Doone koor ti fun burgi a ŋɔ o tumtumsi ta ni, ‘Ma kpak baal nɔ a kpa o naŋgere 

awa o nisa a lagmi dɔŋ ni a vɔu. Ma kpa un a la yo ta birsi ni bar boli ni. Dooni o zi wi 

kinkan a se o nyina.’ ” 

14Yesu funɛ sɛm la mak o bɔ, o fun ŋɔ zɛmɛ ta ni, “Koosa yir nidamata di ba wa o 

wati, amaa o funɛ lisi nara tamnɛ.” 

Lampo Bɔɔli Wɛ 
(Maak 12.13-17; Luk 20.20-26) 

15Koosa dam kɔkɔɔrsi ta awa Farisi tim ta fun gil un a la daŋni ba mo o lo a na 

chenani o zi sɛm ka ba na nyinbaan a kpu un. 

16Ba fun tum ba nitiŋɛ bɔnɛ awa Hɛrɔd nitiŋɛ Yesu wati a wa ŋɔ un, “Ya kunyana, ya 

zimu di i ya wuti tiinne. I bak wa to chenani nibinsa sɛm i wɛ. I wara ɔm nibin zene se 

wa wuti ti sɛmi. 

17Ya yaa bɔ ya lampo a nyɛ koorsi ta nyuhu tiina Siiza ni, chen weru koo o wa wer? 

Ya yaa kibɔ koo ya ta bɔɔlii?” 

18Yesu fun zim di ba daŋni ba mo o lore a ŋɔ ba, “Ma ya nusun timwa. Yɛrɛ murirɛ 

ma mur min nan? 

19Ma kpa malɛ naa ma kpa bɔ lampo chen a wa mu na.” Ba fun kpa a a wa o wati. 

20O fun pɛɛsi ba, “Anti nyuha awa o sɔn sak un ni nan?” 

21Ba fun ŋɔ di, “Koor Siiza nyuhu tiina awa o sɔnnɛ.” O fun ŋɔ ba, “Tɔ, ma kpa koor 

Siiza nyuhu tiina kina a nyɛ un a ka kpa Koosa kina a nyɛ un.” 

22Ba funɛ nu chen, o fun ya ba alaazibu kinkan. Ba fun gil un a kaali. 

A Wuzu Naa Nara Maga Zi Wa Si Ba Sou Ni 
(Maak 12.18-27; Luk 20.27-40) 

23Doone Sajusi tim ta bɔnɛ fun wa Yesu wati. Ba yaa fun a ŋɔ di nara siwɛɛ, ba wa zi 

bu koti a si ba sou ni. 

24Ba fun ŋɔ un, “Ya nawaalsa nihɛɛ, Mosis, funɛ biksi ya a li Koosa sɛm tɔn ti ni, 

nandigi kpa haan ka o wa o haan ti vɛ luli ka o sou, ya nyɛ o niinbe kpa o maan ti haan 

ti a lul bisa a nyɛ o maan ti ni, chen ni o sɔn wa zi sou. 

25Nibaala nara banɔpɛ funɛ nyɛn dooni, ba naa ya niin bɛgim awa nyan bɛgim bisa. 

Ba nihɛɛ fun wa si a kpa haan. O wa o haan ti wa fun lul be ka o baal ti sou. O niinbe 

fun kpa o haan ti. O wa o gbanko wa fun lul be ka o gbanko sou. 

26Chen funɛ ya ba nara banɔpɛ ta maga. 

27Nara banɔpɛ ta maga funɛ sitiu, a gantɛl nɛɛ haan ti gbanko fun wa sou. 

28Tɔ. A wuzu naa nara maga zi wa si ba sou ni, haan nɔ, anti kaa wa dɔ un? Ba nara 

banɔpɛ ta maga funɛ kpa unu.” 

29Yesu fun ŋɔ ba, “Ma wa zim Koosa sɛm tɔn ti ni nɛnɛ. Chendaha ma nyuksi 

nyinbaan. Ma wa vɛɛn zim o kpok gbanko. 

30A wuzu naa nara maga zi wa si ba sou ni, nibaal wa zi bu kpa haanasa. Nihaana 

gbanko wa zi bu yu baalasa. Ba maga zi wa chi Koosa malaikasa, ba naa nyɛn Koosa 

tɔha ti ni chene. 

31Ma waa tɔ di nibinsa wa zi si ba sou niu, ma ha wa karimi a li Koosa sɛm tɔn ti ni a 

zim chenani o ŋɔ o mun. O fun ŋɔ di, 

32‘Min ya Koosa naa ma nawaalsa Abraham, Aizik awa Jakɔb yaa jɛɛmi.’ Ba naa sitɛɛ 

laata la jɛɛmi Koosa, amaa ba naa kpak miisa.” 

33Zɛmɛ ta funɛ nu chenani o biksi ba, alaazibu fun kpak ba kinkan. 

Koosa Chiksi Naa Kpokee 
(Maak 12.28-34; Luk 10.25-28) 

34Farisi tim ta funɛ nu chenani Sajusi tim ta fun a pɛɛsi Yesu ka o biksi a nyinbaan 

nɛnɛ a nyɛ ba chen, ba fun lagmi a wa o wati. 

35Ba nidigi funɛ ya Koosa chiksɛ nibiksi a daŋni o mo Yesu lo a pɛɛsi un, 

36“Koosa chiksɛ naa o leema kpok a kaali a maga?” 

37Yesu fun ŋɔ un, “ ‘Maa daŋni Koosa wa ma bambe ni awa ma siima awa ma lise 

maga ni.’ 

38Chiksɛ nɔ kpok kaali a maga. 

39Nara sak un ni chi nan ni, ‘Maa daŋni dɔŋa a chi chenani maa daŋni ma titi.’ 

40Chiksɛ naa maga Koosa fun ŋɔ ma nawaal Mosis ni chen awa Koosa witinsi ta maga 

biksi ti nyini chiksɛ lɛ na se nee.” 

Naa Koosa Fun Ŋɔ Di O Zi Tumu Chen Wɛ 
(Maak 12.35-37; Luk 20.41-44) 

41A gantɛl nɛɛ Farisi tim ta fun bu lagmi a wa Yesu wati, o fun pɛɛsi ba, 

42“Anti be lulirɛ ma ya ŋɔ di Kristore?” Ba fun ŋɔ, “O ya koor Devid be lulirɛ.” 

43O fun bu pɛɛsi ba, “O ya di wutirɛ, yɛrɛ Koosa siim weri ti funɛ biksi Devid di o yir 

Kristo o kunyana. Ba funɛ sɔbiu a li Koosa sɛm tɔn ti ni di Devid ŋɔ, 

44‘Mu kunyana Koosa funɛ ŋɔ mu kunyan ti ni, kani mu nihɛɛti bar kani ni, ka mu nyɛ 

i dɔma burgi i yosa.’ 

45Devid titi funɛ yir un o kunyan ti chen ni, yɛrɛ o bu kaa ya a zen a kaali un?” 

46Nandigi wa fun bu koti a sɛm sɛma o wati. Saha ti kpa la, nandigi wa fun kpak un o 

bambi ni di o pɛɛsi un wu digi. 

MAT. 23 

Yesu Fun Tɛ Ba Nin A Du Ju Tim Nibiksɛ Ta Ni 

(Maak 12.38-40; Luk 11.43, 46; 20.45-46) 

1Yesu fun bukoo biksi zɛmɛ ta awa o gantɛl tiŋsi ta ni. 

2O fun ŋɔ ba, “Koosa chiksɛ nibiksɛ ta awa Farisi tim ta, ba duŋduŋ kpak nyinbaan a 

yaa biksi ma chiksɛ naa Koosa kpa nyɛ Mosis ni chen. 

3Ba titi wara tiŋ chenani ba biksi nɛnɛ. Chendaha o lawa maa tiŋ chenani ba biksi ma, 

amaa ma ta tiŋ chenani ba tumi. 

4Ba fun a saksi bun yuga a lagmi dɔŋ ni a nyɛ nara chuŋi a, amaa ba wa fun kpa ba 

nisa a gbaŋsi bun tima. 

5Ba fun kpa Koosa sɛm tɔn ti kiwiwisa a naa ba fun guti a vɔti ba tilsa awa ba nisa, ba 

funɛ gutiu a zen. Zɔsɛ naa ba fun kpa gbaari ba kilaarɛ ziŋziŋɛ ni, ba fun nyɛ a gbanko 

zen. Ba funɛ ya chene di nibinsa nyɛ ba sɔna. 

6Ba wa lagmi a di diwe wuzu zen wuzu, ba yaa daŋni ba di nihɛɛta bar diili nee. Ba 

yaa daŋni ba kani kor were ni a li ba bar lagmi dɛɛni ta ni. 

7Ba yaa daŋni narawa kizaami ba a li yau ni a kinyɛ ba jirima a kiyir ba nibiksɛ. 

8Ma ta daŋni sɔn aa nyɛ nara kiyir ma nibiksɛ. Ma maga ya niinbisiwa a kpak nibiksi 

bɛgim duŋduŋ. 

9Ma ta yir ba naa maga nyɛn tɛɛnɛ nɔ maga ni mu kunyana. Ma maga kpak kunyan 

bɛgim duŋduŋnɛ. O nyɛn o tɔhɔn ti ni. 

10Ma ta daŋni sɔn aa nyɛ nara kiyir ma nyuhu tima. Min, naa ba yir Kristo, mu 

duŋduŋ ya ma maga nyuhu tiina. 

11Ma daŋni ma zen a kaali ma dɔŋtima, ma kpa ma titi a burgi ba tumtumna. 

12Nar laa daŋni sɔn, Koosa zi nyɛ o bur gantɛlu. Nar laa daŋni o ya jɛrgi, Koosa ka zi 

nyɛ o ya suwachak tiinau.” 

Yesu Fun Na Ju Tim Nibiksɛ Ta Galimsa 
(Maak 12.40; Luk 11.39-42, 44, 52; 20.47) 

13“Ma Koosa chiksɛ nibiksɛ awa Farisi tima, yɛrɛ o kaa wa du ma ni? Ma ya nusun 

timwa. Chenani maa biksi nara chi ma tɔ Koosa koor ti bulzɔɔnɔ a nyɛ ba. Ma titi 

wara daŋni Koosa wa dɔ ma. Ma gbanko daŋni ma tɔ ba naa la wa Koosa wati 

nyinbaannɛ.  

(( 14Ma Koosa chiksɛ nibiksɛ awa Farisi tima, yɛrɛ o kaa wa du ma ni? Ma ya nusun 

timwa. Ma yaa zaami Koosa wa ma zaamirɛ a vusi a bu ŋmɛ luhaana kina. Koosa wa 

di ma sɛria, ma zi wa na namsiu kinkan a kaali ma dɔŋtima.)) 

15“Ma Koosa chiksɛ nibiksɛ awa Farisi tima, yɛrɛ o kaa wa du ma ni? Ma ya nusun 

timwa. Ma se sɛrɛu kinkan di ma nyɛ nibinsa bur tiŋ ma Koosa jɛɛmi nyinbaan. Ba wa 

burgi, ba zi tum tum tagnau a kaali chenani ma tum. 



1424 

 

© 1999,  Wycliffe Bible Translators, Inc. 
 

 
 

 

16“Ma naa te nara suwachak a vɛ na nyinbaan. Yɛrɛ o kaa wa du ma ni? Ma waa la 

biksi ba di nar hɛɛsɛ Koosa bar jɛɛmi dam ti, o kikpak o vɔwi koo o wa kikpak un. 

Amaa o ka hɛɛsɛ salma malɛ naa nyɛn Koosa bar jɛɛmi dam ti ni, o lawa o kpak unu. 

17Ma ya womniwa a chi ba naa ya nyuluma. Koosa bar jɛɛmi dam naa o nyɛn wa kaali 

salma malɛ naa nyɛn dooni chen. 

18Ma gbanko la biksi ba di nar hɛɛsɛ bar kɔɔri naa nyɛn Koosa bar jɛɛmi dam ti ni, o 

kikpak o vɔwi koo o wa kikpak un. O ka hɛɛsɛ Koosa papaha naa nyɛn bar kɔɔri ti ni, 

o lawa o kpak unu. 

19Ma ya womniwa a chi ba naa ya nyuluma. Bar kɔɔri ti wa kaali Koosa papaha naa 

nyɛn un ni chen. 

20Nar hɛɛsɛ bar kɔɔri naa nyɛn Koosa bar jɛɛmi dam ti ni, o hɛɛsɛ warɛ awa Koosa 

papaha naa nyɛn un ni chen. 

21Nar hɛɛsɛ Koosa bar jɛɛmi dam ti, o hɛɛsɛ warɛ awa Koosa naa nyɛn dooni chen. 

22Nar hɛɛsɛ Koosa tɔhɔn ti, o hɛɛsɛ o kor ti awa Koosa naa kani un ni chene. 

23“Ma Koosa chiksɛ nibiksɛ ta awa Farisi tim ta. Yɛrɛ o kaa wa du ma ni? Ma ya 

nusun timwa. Ma nyɛ ya lisi kin nawara ma kpa du ma disa ni a lɛm. Koosa chiksɛ ta 

biksɛɛ di ma lisi kibɛgim a li kin fi ni a nyɛ Koosa ni. Ma tiŋ au ka chen wer. Koosa 

chiksɛ ta gbanko biksi di maa tum tum werewa a kpak nara siki aa ya wuti tima. Kin 

nama ya wu birigi a kaali suwachak kin tima kinkan, amaa ma wara tum a. 

24Ma naa te nara suwachak a vɛ na nyinbaan. Ma chi nandigi yaa lisi chɛnyɛ a ta a li o 

ni nyɔɔli ni a wa lil lakom, killim. 

25“Ma Koosa chiksɛ nibiksɛ ta awa Farisi tim ta. Yɛrɛ o kaa wa du ma ni? Ma ya 

nusun timwa. Ma daŋni ma di diwe, ma doso a sisi ma gbakmisa awa ma kurwasa, 

amaa ma tusa yaa kpak doŋau. Ma kpa kpoku a fuksi kina nara wati a ya se tima. 

26Ma Farisi tim ta, ma naa chi nyuluma. Ma te chaksi ma tusa ka nara zi zim di maa 

tum tum were wutirɛ. 

27“Ma Koosa chiksɛ nibiksɛ ta awa Farisi tim ta. Yɛrɛ o kaa wa du ma ni? Ma ya 

nusun timwa. Ma chi hugilsa a naa bara weree ka hoga awa birsa su a tusiwa. 

28Chene ma vɛɛn a mur nara di ma tum tum werewa, amaa ma tusa su wa tum tagna 

awa nusunsiwa.” 

Chenani Koosa Zi Lɛrgi Ba Diŋsa 
(Luk 11.47-51) 

29“Ma Koosa chiksɛ nibiksɛ ta awa Farisi tim ta, yɛrɛ o kaa wa du ma ni? Ma ya 

nusun timwa. Ma fun kɔɔri Koosa witinsa awa nibin were, ba naa funɛ siti saha digi, 

hugilsa a wer. 

30Ma yaa fun a ŋɔ dɔŋ niu, ya fun nyɛn ya nawaalsa saha ti, ya fu wa zi kpa ya titi a 

gbaari ba naa funɛ kpu Koosa witinsi ta ni. 

31Ma sɛm nama biksɛɛ di ma ya ba naa funɛ kpu Koosa witinsi ta chen, bisiwa. 

32Ma kpa min a peti chenani ma nawaalsi ta fun piili a chiŋsi. 

33Ma nawaalsa funɛ chi dumwa. Chendaha ma chi ba. Koosa wa wa di o wa di tɛɛnɛ 

nɔ maga tima sɛria, o zi wa na ma galimsau a kpa ma du din dam ti ni. Yɛrɛ ma kaa 

wa ya a chɔ li dooni? 

34Adaha mu ŋɔ mau, n zi wa tum witinsa awa nibin nɛɛgɛ awa nibiksɛ ba wa ma 

watiu. Ma zi kpaasi ba bɔnɛu a marigi daakaklɛ niu a kpu ba. Ma ka zi wa tuk ba bɔnɛ 

awa vurmsi niu a li ma bar lagmi dɛɛni ta ni a duŋni ba a li ma tɔsi ni. 

35Ma nawaalsi ta funɛ te kpu nar ba yir Abel naa nin funɛ vɛ nyɛni chen. Ba funɛ kpu 

nibin were damatiwa. A gantɛl nɛɛ ba fun kpu Zɛkaraya, Barakaya be, gbanko a dugli 

bar kɔɔri ti a li Koosa bar jɛɛmi dam ti ni. Koosa zi lɛrgi ma diŋsau a ŋɔ di ma wa dɔ 

ba naa maga nisa vɛ nyɛni nan sou. 

36Wutirɛ n ŋɔ ma, Koosa zi wa lɛrgi Ju tima ba naa nyɛn zinan diŋsau a ŋɔ di ba wa dɔ 

kin nama.” 

Chenani Yesu Funɛ Daŋni Jɛrusalɛm Tima 
(Luk 13.34-35) 

37Doone Yesu fun ŋɔ, “Ma Jɛrusalɛm tima. Ma yaa kpu witinsa ba naa Koosa tum ma 

wati. Mu yaa daŋniu n kok ma maga bu damata a chi zimi kok o bisa awa o chɛnɛ ni 

chen. Amaa ma wara daŋni n kok ma. 

38O wa zi vusi ka ma damsa wa chɔk. 

39Mu ŋɔ mau lalaknɔ ma wa zi bu na min, hali n zi wa bur wa ka ma ŋɔ, ‘Ma nyɛ ya 

pɛgi naa Koosa tum nan.’ ” 

MAT. 24 

Chenani Nara Zi Chɔk Koosa Bar Jɛɛmi Dama 
(Maak 13.1-2; Luk 21.5-6) 

1Yesu funɛ wa si dooni a li Koosa bar jɛɛmi dam ti ni, o gantɛl tiŋsi ta fun yir un di o 

wa nyini Koosa bar jɛɛmi dam ti dɛɛna. 

2O fun ŋɔ ba, “Ma nyɛ mu ŋɔ ma bar nɔ wɛ. Saha zi wa wau, nara zi wa chɔk kina 

maga a li bar nɔ ni. Ba wa zi wa gil buŋkul bɛgim o sak o dɔŋtiin ni.” 

Tɛɛnɛ Nɔ Siili Saha Namsi 
(Maak 13.3-23; Luk 21.7-19) 

3Ba fun la zini bi Ɔlif ti nyuha daha a kani dooni, o gantɛl tiŋsi ta fun wa Yesu wati ba 

duŋduŋ. Ba fun pɛɛsi un, “Saha leemawa chen kaa wa ya? Baŋa kaa wa te ya a biksi 

ya di tɛɛnɛ nɔ maga siili awa i waali saha telu?” 

4Yesu fun ŋɔ ba, “Ma doso ma ta nyɛ nandigi wa mur ma. 

5Nidamata zi wa wau a kpa mu sɔn a yir ba titi. Ba maga zi wa ŋɔu di ba ya Kristo naa 

Koosa fun ŋɔ di o zi tumu wuzu digi chen a mur nidamata. Adaha ma fiɛŋ ma wa tiŋ 

ba. 

6Ma wa nu laal wɛ ka a duglɛ akoo bar nyɛni bol, ma ta ɔmi. Chen wa biksi di tɛɛnɛ 

nɔ maga siili ti saha duglɛu. 

7Tɛɛnɛ nɔ maga nara awa ba koorsa zi wa siu a chem dɔŋa wa laal ni. Tɛɛnɛ zi wa 

jimu kinkan ka lɔsa zi wa chel pulumsi ta maga niu. 

8Kina maga kaa wa piili wiilire. 

9“Saha naa kina maga wa kaa ya, ba zi wa kpa ma a du ba naa la namsi nara nisa niu 

ba kpu ma. Nara maga zi wa ha mau, domi maa tiŋ min daha. 

10Chen saha ti nidamata se wa zi bu wa su min. Ba zi wa li dɔŋ gantɛlau a ha dɔŋa. 

11Witinsi ta nidamata ba naa vɛ zim Koosa, zi wa wau a mur nara kinkan, 

12domi nibinsa tum tagna la pisi bawu maga ni, nidamata wa zi bu daŋni dɔŋa. 

13Nar di kanyita a vusi hali muksi ti wa peti, Koosa zi wa la o nyuhau a nyɛ un. 

14Nibinsa zi wa kpa Koosa laaboor weri tiu a biksi nara di Koosa daŋni o dɔ bau. Nara 

maga zi wa na nyinbaanu a nu o laaboor weri ti ka tɛɛnɛ nɔ maga peti.” 

Kundɔŋ Kitagin Naa Nyɛ Nara Na Namsi 
(Maak 13.14-23; Luk 21.20-24) 

15“Maa nu mu sɛm na nɛnɛ. Koosa witiina naa ba funɛ yir Daniɛl funɛ sɔbi saha digi 

kundɔŋ kitagin naa kaa nyɛ nara wa na namsi kinkan a li Koosa sɛm tɔn ti ni. Ma zi na 

unu ka o chiŋi doonani o vɛ lawa o chiŋi, 

16ba naa nyɛn Judia pulum ni, ba si chɔ lalaga a la sogli kuŋkule nyuuna bar nyɛni ni. 

17Ba naa duglɛ dama a nu nan wɛ, ba ta zu ba dɛɛna a pa ba kina. 

18Ba naa nyɛn ŋmaana ni a nu nan wɛ, ba ta bur la tɔhɔn ti di ba la pa ba gata. 

19Nihaan naa kpak lo awa ba naa kpak bi pilimsa, o zi wa bɔmu kinkan ba wati chen 

saha. 

20Maa sumi Koosa chen ni a wuzu ti ta wa ya o wuzu naa o zi wa bɔm wa nibinsi 

gbaali akoo hiisi wuzu. 

21Koosa funɛ te naami nibinsa saha digi hali wa zinan, namsi kinkan ha wa zin nyɛn. 

Namsi wa bu to a zi wa maksi nara a kaali chen. 

22Koosa piin bɔɔgi namsi wuzuni tau, domi ba naa o fun lisi di ba tiŋ un chen daha. O 

funɛ vɛ bɔɔgi namsi wuzuni ta, nandigi fu wa zi wa li namsi ti ni. 

23“Chen saha ka nandigi wa ŋɔ, ‘Kina, Kristo nyɛn bar nɔ.’ Nandigi ka wa ŋɔ, ‘Kristo 

nyɛn dooni,’ ma ta tiŋ o nɔ. 

24Nara bɔnɛ zi wa siu a mur nara a ŋɔ di ba ya Kristore. Bɔnɛ ka wa ŋɔ di ba ya Koosa 

witinsiwa. Ba zi wa tum alaazibu tumau kinkan a daŋni ba mur ba naa Koosa fun lisi 

di ba tiŋ un chen. 

25Maa nu mu sɛm nama nɛnɛ. Mu piin te ŋɔ mau chenani ba zi wa yau. 

26“Chen saha nandigi wa ŋɔ, ‘Kina, Kristo nyɛn nyabaan ti ni.’ Nandigi ka wa ŋɔ, 

‘Kina, Kristo sogli nyɛn dɛ ni,’ ma ta tiŋ o nɔ. 

27Mu waa nibine be wa bur wa, n zi wa chi nasɛha din ya nyiksi a su buudaha maga 

chene. 

28“Ma zim chenani zuugsa yaa wa go kisiweu. Chen vɛɛna, tɛɛnɛ nɔ maga wa si, ma 

zi zimu di mu wau.” 

N Waa Nibine Be Bur Waali 
(Maak 13.24-37; Luk 21.25-28) 

29“A wuzuni ta namsi ti wa peti, ‘Nha wa pɛna zi wa burgi birsau ka wula wa li 

buudaha a chesi. Kin nawara nyɛn buudaha ni a kpok, zi wa na muksiu kinkan.’ 

30Kin nama maga la zi biksi di mu waa nibine be zi wa nyɛn nyinbaan ni a dugli. 

Tɛɛnɛ nɔ maga nara zi wa kpak hansurau kinkan. Ba zi wa na min ka mu li dobaal 

tuha a wa awa kpok ni awa n jirima ni a kichaani kinkan. 

31Koosa malaikasi ta digi zi wa hu kabulu kinkan. Doone mu zi wa tum ba di ba pisi a 

su tɛɛnɛ nɔ maga a lagmi o nara ba naa Koosa fun lisi di ba tiŋ un chen.” 

Chenani Totoha Bugil Biksi Ya 
(Maak 13.28-31; Luk 21.22-33) 

32“Ma nyɛ totoha bugil biksi ma nɛha. Ma wa na a kpachak falɛ, ma yaa zimu di pari 

duglɛu. 

33Chen vɛɛna, ma wa na kin nama ka a wa ya, ma zi zimu di namsi saha ti waali 

duglɛu. 

34Ma nyɛ mu ŋɔ ma, zinan nara wa zi wa siti hali kin naa maga wa ya. 

35Buudaha awa tɛɛnɛ zi wa petiu wuzu digi, amaa mu sɛma wa zi kut peti.” 

Nandigi Wa Zim Mu Bur Waali Wuzu 
(Maak 13.32-37; Luk 17.26-30, 34-36) 

36“Nandigi wa zim saha naa n waa nibine be waali ti wuzu. Hali mu wa Koosa 

malaikasi ta gbanko wa zim. Mu kunyana Koosa duŋduŋ zimɛɛ. 

37Mu waali ti zi wa chi chenani o fun du Nowa saha tirɛ. 

38Saha naa Nowa funɛ kɔɔri o arŋ zen chen, nara maga funɛ nyɛn ba tutɔ nyɛnirɛ. Ba 

yaa funɛ di diweu a la nyɔ kinyɔɔlɛ ka nibaala kpa haanasa. Ba funɛ ya chene hali a 

wuzu naa Nowa fun wa peti o arŋ ti a zu o tuha. 

39Ba wa fun zim di Koosa zi wa tum niu o wa su tɛɛnɛ nɔ maga. Ba ka wa fun saksi di 

ba siti a siti. N waa nibine be waali ti zi wa chi chen saharɛ. 

40A wuzu ti nara balɛ zi wa par ŋmaha niu. Koosa malaikasi ta zi wa zer digiu a ka 

digi. 

41Nihaana nara balɛ gbanko zi wa nam sawu. Ba zi wa zer digiu a ka digi. 

42Ma wa zim a wuzu naa ma kunyana zi wa bur wa. Adaha maa il nɛnɛ. 

43Ma nyɛ mu ŋɔ ma nan. Dam tiin zim a saha naa ŋmɛɛr zi wa wa a zu o dama, o wa 

zi chɔ do a kpak un. 

44Ma wa zi wa lisi di mu waa nibine be zi bur wau, ka mu bur wa. Adaha o lawa maa 

saksiu saha maga.” 

Tumtumna Weri Awa Tumtumna Tagin Wɛ 
(Luk 12.41-48) 

45“Ma anti la zi ya wuti tiina awa ninɛɛgɛ a li kin nama maga ni? O chi dam tiina naa 

lisɛ o tumtumsa nidigi di o nyini o dam nara a kinyɛ ba diwe ba diwe diili saha. 

46O kunyan ti wa la a bur wa a na di o tum chenani o ŋɔ un, o tumtum ti tuha zi 

sɔɔniu. 

47N ŋɔ ma wutirɛ, o kunyan ti zi nyɛ o nyini o kina magau a nyɛ un, 

48amaa tumtum naa o lisɛ chen vɛ ya wuti tiina, o zi ŋɔ o titi niu di o kunyan ti zi 

vusiu. 

49Adaha o zi tuk o dɔŋtim tumtumsi tau. O gbanko zi la lagmi ba naa nyɔ sin a dɛɛsiu 

a di diwe. 

50A wuzu naa o vɛ lisi di o kunyan ti zi wau, o zi wau. 

51O kunyan ti zi wa na paanu kinkan. O zi kpa unu a gbaari ba naa ya nusun tim ni a 

ta un yɔri. Dooni o zi wa wiu kinkan a se o nyina.” 

MAT. 25 

Yesu Fun Ŋɔ Ba Nihabichɛsa Fi Wɛ 

1“Mu bur wa, Koosa koor ti zi wa chi nihabichɛsa fi, ba naa funɛ siu a zer ba fitinsa a 

kaali di ba la chem haan fali baal. 

2Ba nara banyuu funɛ ya womna. Ba nara banyuu ka fun ya ninɛɛgɛ. 

3Womni ta fun zer ba fitinsi ta a vɛ zer a nu a gbaari, 

4amaa ninɛɛgɛ ta wa ka funɛ zer nurɛ a gbaari ba fitinsi ta ni. 

5Haan fali baal ti funɛ vusiu ka nihabichɛsa ta fun chɔ do. 

6“O funɛ wa ya tɔhɛɛsirɛ, baal digi fun tɛsi a ŋɔ, ‘Haan fali baal ti wau. Ma wa chem 

un.’ 

7Nihabichɛsa nara fi ti fun yɛrsi a si a dusi ba fitinsi ta, 

8amaa womni ta fitinsi ta nu funɛ petiu. Ba ŋɔ ninɛɛgɛ ta ni di ba yoli ba nu ti a nyɛ 

ba. 

9Ninɛɛgɛ ta fun ŋɔ ba, ‘Ya nu ti wa kimak ya maga. Ma la niyogle wati a la yau.’ 

10Nihabichɛl womni ta fun li a kaali a la yau. Ba funɛ kaali chen, haan fali baal ti fun 

wa. Nihabichɛl nɛɛgɛ ba naa funɛ saksi awa ba nu ti ni, ba wa un fun la zu o dama di 

ba la di diwe. Ba funɛ la zu, ba tɔ bulzɔɔnɔ. 

11“A funɛ wa ya tamnɛ, nihabichɛl womni ta ka bur wa a na di bulzɔɔnɔ ti faru. Ba fun 

wa mo un a yir di ba wa puk. 

12Haan fali baal ti funɛ nu ba ta a ŋɔ ba, ‘Ma gil ma chɛɛm ti. N wa zim ma.’ ” 

13Yesu funɛ sɛm peti, o fun ŋɔ o gantɛl tiŋsi ta ni, “Maa saksi. Ma wa zim saha naa 

mu kaa bur wa.” 

Yesu Fun Ŋɔ Ba Tumtumsa Nara Batora Wɛ 
(Luk 19.11-27) 

14“Mu bur wa, Koosa koor ti zi wa chi baal naa la saksi di o li o dam ni a gbau. O fun 

yir o tumtumsa a fun a kpa o kina maga a du ba nisa ni. 

15O funɛ bɔni o kin timau a nyɛ ba a li chenani ba tum nɛɛ. Nibɛgim fun la sidi 

tusugsa nyuu, digi fun la sidi tusugsa lɛ, digi ka la sidi tusuga. O fun bɔni chen peti a 

kaali. 

16Tumtum naa funɛ la sidi tusugsa nyuu chen, funɛ kpa au a la yausi kina aa piŋi a na 

nyɔɔra sidi tusugsa nyuu. 

17Tumtum naa funɛ la sidi tusugsa lɛ chen, funɛ kpa au a na nyɔɔra sidi tusugsa lɛ. 

18Amaa tumtum naa funɛ la sidi tusuga chen, fun la hur bɔ a kpa o kunyan malɛ ta a 

sogli dooni. 

19“O funɛ vusiu ka tumtumsi ta kunyan bur wa a fun yir ba ba lagmi o wati. O fun 

pɛɛsi ba chenani ba kpa o malɛ ta a tum. 

20Tumtum naa funɛ la sidi tusugsa nyuu chen, o fun wa o suwachak a ŋɔ un, ‘Mu 

kunyana, i funɛ kpa sidi tusuga nyuunwa a nyɛ min. Mu ka gbaari sidi tusugsa nyuu.’ 

21O kunyan ti fun ŋɔ un, ‘I kpaŋi i titiu. I ya nibin werire a la tum tum were. Mu funɛ 

kpa malɛ tamnɛ a du i nin ni ka i ya wuti tiina. Lalaknɔ mu zi kpa malɛ damatau a du i 

nin ni. I wa min zi kpak tu sɔɔnau.’ 

22Tumtum naa funɛ la sidi tusugsa lɛ chen, o fun wa o suwachak a ŋɔ un, ‘Mu 

kunyana, i funɛ kpa sidi tusugsa lɛwa a nyɛ min. Mu ka gbaari sidi tusugsa lɛ.’ 

23O kunyan ti fun ŋɔ un, ‘I kpaŋi i titiu. I gbanko ya nibin werire a la tum tum were. 

Mu funɛ kpa malɛ tamnɛ a du i nin ni. I wa min zi kpak tu sɔɔnau.’ 

24Tumtum naa funɛ la sidi tusuga chen, o fun wa o suwachak a ŋɔ un, ‘Mu kunyana, n 

zim di i kpak tu haasau. I kum kina doonani i vɛ duuli a pa be naa i vɛ tugi. 

25I funɛ kpa i malɛ ta a nyɛ min chen, hansura fun kpak min. N fun kaali a la hur bɔ a 

kpa a a sogli dooni. Kina, i malɛ ta nɛɛnɛ mu wati bar nɔ.’ 

26O kunyan ti fun na paan a du un ni a ŋɔ, ‘I waa ya nibin tagin awa zanyɛrka tiinnɛ. I 

lisi di mu kum kina doonani mu vɛ duuli a kpa be naa mu vɛ tugi. 

27I fu kpa mu malɛ ta a la nyɛ naa fu zi la a wa gbaari min nyɔɔra tama.’ 

28Doone o kunyan ti fun burgi a ŋɔ ba naa funɛ chiŋi dooni digi di o la malɛ ta o wati 

a nyɛ mu tumtum naa kpak sidi tusugsa fi ni. 

29Nar la kpaŋi, waa la zi na a gbaari. Nar ka vɛ kpaŋi, o zi chel a maga niu. 

30Ma lisi tumtum yɔri ti tiina a ta birsi bar nyɛni ni. Dooni o zi wiu kinkan a se o 

nyina.” 

Chenani Mu Zi Bur Wa A Di Tɛɛnɛ Nɔ Tim Sɛria 

31“N waa nibine be wa Koosa malaikasi ta zi wa wau, mu zi wa kani mu kor niu a dɔ 

tɛɛnɛ nɔ maga, 

32a yir nara maga ba lagmi mu wati. Mu zi purigi ba bilɛu a chi piisi gbaŋna yaa 

waligi piisisa a li buuna ni chen. 

33Mu zi kpa ba naa chi piisisi ta chenu a chiŋsi mu nindil ni a ka kpa ba naa chi buuni 

ta chen a chiŋsi mu ningal ni. 

34Mu naa dɔ tɛɛnɛ nɔ maga zi ŋɔ ba naa nyɛn mu nindil ni, ‘Mu kunyana Koosa nyɛ 

ma nyusum. O funɛ naami tɛɛnɛ nɔ maga chen, o fun saksi kina a chiŋsi ma. Ma wa a 

wa la a lalaknɔ. 

35Lɔsa funɛ kpak min, i nyɛ min diwe mu di. Nyɔksa gbanko fun kpak min, i nyɛ min 

ni mu nyɔ. Mu funɛ ya hɔɔrrɛ, ma la min a du ma damsi ni. 

36Mu wa fun kpak kilaarɛ, ma nyɛ min kilaarɛ mu laari. Wichɔɔrta fun kpak min, ma 

nyini min. Ba fun tɔ min dɛ, ma wa zaami min.’ 

37Ba naa funɛ ya tum were nitumɛ a chiŋi mu nindil ni chen, ba nidigi zi wa ŋɔ minu, 

‘Mu kunyana, saha leemawa ya fun na hin ka lɔsa kpak hin, ya nyɛ hin diwe i di? 

Saha leemawa ya fun na hin ka nyɔksa kpak hin, ya nyɛ hin ni i nyɔ? 

38Saha leemawa ya fun na hin ka i ya hɔɔr, ya la hin a du ya damsi ni? Saha leemawa 

ya fun na hin ka i vɛ kpak kilaarɛ, ya nyɛ hin kilaarɛ i laari? 

39Saha leemawa ya fun na hin ka wichɔɔrta kpak hin akoo ka ba tɔ hin dɛ, ya wa 

zaami hin?’ 

40Mu zi ŋɔ bau, ‘Wutirɛ n ŋɔ ma, chen naa maga ma fun ya a nyɛ mu gantɛl tiŋsi ta ni 

hali ba bichɛl tiin ni, mu nɛɛ ma tum nyɛ chen.’ 

41“Doone mu zi burgi a ŋɔ tum tagna nitumɛ, ba naa nyɛn mu ningal niu, ‘Ma naa 

Koosa fun ŋɔ nɔ a nyɛ chen, ma la mu wati. Ma la din dama naa Koosa fun kɔɔri a 

chiŋsi sintana awa o malaikasa. 



1431 

 

© 1999,  Wycliffe Bible Translators, Inc. 
 

 
 

 

42Lɔsa funɛ kpak min, ma wa fun nyɛ min diwe mu di. Nyɔksa funɛ kpak min, ma wa 

fun nyɛ min ni mu nyɔ. 

43N funɛ ya hɔɔr, ma wa fun la min a du ma damsi ni. N funɛ vɛ kpak kilaarɛ, ma wa 

fun nyɛ min kilaarɛ mu laari. Wichɔɔrta funɛ kpak min ka ba fun tɔ min dɛ, ma wa fun 

wa nyini min.’ 

44Ba naa funɛ chiŋi o ningal ni, ba nidigi zi wa ŋɔ minu, ‘Mu kunyana, saha leemawa 

ya fun na lɔsa kpak hin, akoo nyɔksa kpak hin? Saha leemawa ya fun na hin ka i ya 

hɔɔr akoo i vɛ kpak kilaarɛ? Saha leemawa ya fun na hin ka wichɔɔrta kpak hin akoo 

ba tɔ hin dɛ, ka ya vɛ wa suŋi hin?’ 

45N zi bukoo ŋɔ bau, ‘Wutirɛ n ŋɔ ma, saha naa maga ma wa vɛ suŋi mu gantɛl tiŋsi ta 

hali ba bichɛl tiina, ma vɛ mu suŋirɛ.’ 

46Koosa zi kpa ba naa la tum tum tagna chenu a du namsi naa vɛ kpak bɔ bar ni, amaa 

o ka zi kpa ba naa la tum tum were chenu a nyɛ ba o miisa naa vɛ kpak bɔ.” 

MAT. 26 

Chenani Ju Tim Funɛ Daŋni Ba Kpak Yesu 
(Maak 14.1-2; Luk 22.1-2; Jɔn 11.45-53) 

1Yesu funɛ biksi o gantɛl tiŋsi ta kina maga a peti, o fun ŋɔ ba, 

2“Wuzu zen naa Ju tima yir val la gali ti chen wa tel wuzu bilɛ wuzu. A wuzu ti wa 

tel, ba zi wa kpa n waa nibine beu a du ba naa la zi kpaasi min a mari daakakli ti ni 

mu sou nisa niu.” 

3Chen saha tirɛ Koosa dam kɔkɔɔrsi ta awa Ju tim nihɛɛti ta fun lagmi dɔŋ ni a li 

Kaifas naa ya ba koora dam zen ti ni, 

4a dɛu nyinbaan ba duŋduŋ chenani ba zi ya a kpak Yesu a kpu un. 

5Amaa ba fun ŋɔ dɔŋ ni, “Ya kpak un ba naa lagmi di ba di wuzu zen ti tuhu ni, ba zi 

damu.” 

Haan Digi Fun Yoli Tulale A Du Yesu Ni 
(Maak 14.3-9; Jɔn 12.1-8) 

6Wuzu digirɛ Yesu fun nyɛn Bɛtani ni Simɔn naa funɛ ya zagum a peti chen dam ni a 

kani a di diwe. 

7Haan digi fun wa o wati a kpak tulale naa malɛ funɛ kpok a weli du o nyuhu ni. 

8O gantɛl tiŋsi ta funɛ na chenani o ya, ba fun na paan. Ba fun lisi ba tusa ni, “Yɛrɛ 

haan nɔ zer tulale nɔ a chɔk ta nan ni? 

9O fu kpa tulale nɔ a yogli malɛ damata a fu kpa a a nyɛ fara tim ni, chen fu wa bɔɔ?” 

10Yesu funɛ zim chenani ba lisiu a ŋɔ ba, “Ma gil un. Yɛrɛ ma muksi un chen? O ya 

wu werire a nyɛ min. 

11Saha maga fara tim ta yaa nyɛn ma watɛɛ, amaa mu wa zi nyɛn ma wati aa la. 

12Haan ti funɛ kpaŋiu kinkan. O funɛ te kɔɔri mu barau di ba wa sogli min. 

13Mu ŋɔ ma wutirɛ, doonani maga ba zi wa biksi Koosa laaboor weri ti, ba zi wa sɛm 

nihaan nɔ wɛu awa chenani o fun a tum nyɛ minu. O sɔn zi wa chɔu aa la.” 

Judas Fun La Nɔɔni Di O Li Yesu Gantɛl 
(Maak 14.10-11; Luk 22.3-6) 

14Yesu gantɛl tiŋsi ta nibɛgim naa ba funɛ yir Judas Iskariɔt, o fun si kaali Koosa dam 

kɔkɔɔrsi ta wati, 

15a ŋɔ ba, “N kpa Yesu a du ma nisa ni, baŋnɛ ma kaa nyɛ min?” Ba fun kpa malɛ 

aniita fumtora a nyɛ un. 

16Chen saha ti a kpa la, Judas fun piili a dɛu nyinbaan di o li Yesu gantɛl. 

Yesu Wa O Gantɛl Tiŋsa Fun Di Val La Gali Diwe 
(Maak 14.12-21; Luk 22.7-14, 21-23; Jɔn 13.21-30; 1 Kɔr. 11.23-26) 

17Wuzu zen wuzu naa Ju tima funɛ yir val la gali ti chen wa tel. A wuzu ti ba yaa fun 

piili a se boroboro naa ba vɛ du luri chen. Yesu gantɛl tiŋsi ta fun wa o wati a wa pɛɛsi 

un, “Leene i daŋni ya la a la saksi val la gali ti diwe ta i wa di?” 

18O fun ŋɔ ba, “Ma la baal digi wati a li tɔhɔn ti ni a la ŋɔ un, ya nibiksi tum ya di ya 

wa ŋɔ hin di o siwi saha duglɛu. O wa ya daŋni ya wa di val la gali diwe ta i dam nɛɛ.” 

19O gantɛl tiŋsi ta fun tum chenani o ŋɔ ba a fun a ya diwe ta dooni. 

20Nha funɛ wa chel, Yesu wa o gantɛl tiŋsi ta fun lagmi a kani di ba di diwe ta. 

21Ba funɛ di chene, Yesu fun ŋɔ ba, “Mu ŋɔ ma wutirɛ, ma nidigi la daŋni o li mu 

gantɛl.” 

22O gantɛl tiŋsi ta tusa fun chɔk. Ba pɛɛsi un nibɛgim bɛgima, “Mu kunyana, i bi 

minɛɛ?” 

23Yesu fun ŋɔ ba, “Nar wa min kpa boroboro a suk disa a li hɛn bɛgim ni nan, waa kaa 

wa li mu gantɛl. 

24N waa nibine be zi wa sou a chi chenani ba fun sɔbi a li Koosa sɛm tɔn ti ni chen. 

Yɛrɛ o kaa wa du naa kaa wa li mu gantɛl. Ba fu vɛ lul chen tiina, o fu bɔu.” 

25Judas naa funɛ daŋni o li Yesu gantɛl chen fun pɛɛsi un, “Mu kunyana, i bi minɛɛ?” 

Yesu fun ŋɔ un, “Hinnɛ.” 

Yesu Fun Sumi Koosa A Du Kidiili Ta Ni 
(Maak 14.22-26; Luk 22.14-20; 1 Kɔr. 11.23-25) 

26Ba funɛ di chene, Yesu fun zer boroboro a sumi Koosa a du a chɔksi a bɔni o gantɛl 

tiŋsi ta, a ŋɔ ba, “Mu bara nɛɛnɛ. Ma zer a di.” 

27O fun bu zer gbakme awa kinyɔɔli a sumi Koosa a du a kpa nyɛ ba. O fun ŋɔ ba, 

“Mu chɛl nɛɛnɛ. Ma kpa a purigi a nyɛ dɔŋ ni. 



1433 

 

© 1999,  Wycliffe Bible Translators, Inc. 
 

 
 

 

28N zi kpa unu a nyɛ nidamata ni, chen ni Koosa zi gil ba tum tagnau a nyɛ ba. Mu ya 

chen, chen la zi biksi di o wa nara ya nɔ bɛgimnɛ. 

29Mu sɛm ma wutirɛ, kinyɔɔli naa mu nyɔ nan, n wa zi bu nyɔ un hali mu wa ma wa 

lagmi a nyɔ kinyɔɔli fali a li Koosa koor ti ni.” 

30Ba funɛ di diwe ta peti, ba fun lɔ bool a nyɛ Koosa ni a si a li kaali Ɔlif bi ti nyuha. 

Yesu Fun Ŋɔ Pita Ni Chenani O Zi Vɛ Un 
(Maak 14.27-31; Luk 22.31-34; Jɔn 13.36-38) 

31Yesu fun ŋɔ ba, “Ba funɛ sɔbiu a li Koosa sɛm tɔn ti ni, ‘Koosa zi wa kpu piisi 

nigbaŋiu ka o piisisi ta maga pisi dɔŋ ni.’ Dusum nɔ ma maga kaa wa pisiu a gil min. 

32Amaa mu wa si n sou ni, n zi wa te ma suwachaku a la Galili.” 

33Doone Pita fun ŋɔ un, “Hali nara maga wa vɛ hin a ta, n waa wa zi gil hin.” 

34Yesu fun ŋɔ, “Nyɛ n ŋɔ hin. Dusum nɔ i zi te tɔ butorau di i wa min wa zim dɔŋa, ka 

zimal zi yeli.” 

35Pita fun ŋɔ kpok ni, “Aai, mu wa zi kut ŋɔ di n wa zim hin. Hali n wa hin zi sou, n 

wa zi ŋɔ chen.” O gantɛl tiŋsi ta maga fun ŋɔ chen. 

Yesu Fun Sumi Koosa A Li Getsamanɛ 
(Maak 14.32-42; Luk 22.39-46) 

36Ba fun wa tel doonani ba yir Getsamanɛ. Yesu fun ŋɔ o gantɛl tiŋsi ta ni, “Ma kani 

bar nɔ ka mu la sumi Koosa a wa.” 

37O funɛ la chene, o fun nyɛ Pita, Jems awa Jɔn, Zɛbɛdi bisa, fun tiŋ un. O fun piili a 

na namsi kinkan a chi o kaa sou. O tuha fun chɔk kinkan. 

38O fun ŋɔ ba, “Tu chɔk naa nyɛn mu tuhu ni nan zenu. Ma kani bar nɔ a il min.” 

39O fun la suwachak tama a la pimi tɛɛnɛ ni a sumi Koosa a ŋɔ, “Mu kunyana, mu 

sumi hinu di o ya i tutɔrɛ i lisi namsi nɔ a li min ni. Nyɛ i tutɔ ti ya a kaali mu tutɔ.” 

40O fun a bur kaali o gantɛl tiŋsi nara bator ta wati a la na ka ba chɔ do. O fun ŋɔ Pita 

ni, “Yɛrɛ ma vɛ koti a kani a il tama aa la chɔ do? 

41Ma si a il a kisumi Koosa, chen ni sintana wa zi wa mur ma ma tiŋ o nɔ. Ma tusa 

daŋni ma ya chenani mu sɛm chenu, amaa ma bara vɛ kpoki.” 

42O fun bukoo a la sumi Koosa a ŋɔ, “Mu kunyana, i daŋni mu na namsi nɔ, nyɛ i tutɔ 

ti ya.” 

43O fun bur a wa. O wa fun ya o gantɛl tiŋsi ta tutɔrɛ ba chɔ do chen. Do bar funɛ 

kpak ba kinkan. 

44Yesu fun vɛɛn a la sumi Koosa a chi chenani o fun te la sumi chen. 

45O fun bur wa ba wati a pɛɛsi ba, “Ma ha vɛɛn a hiisiu a la chɔ doo? Kina maga 

petiu. Saha telu wa ba kpa mu waa nibine be a du ba naa la tum tum tagna nisi ni. 

46Ma si. Yaa la. Maa na, baal naa li mu gantɛl la wa chen.” 

Chenani Ba Fun Kpak Yesu 
(Maak 14.43-50; Luk 22.47-53; Jɔn 18.3-12) 

47O ha funɛ vɛɛn a sɛm chene, Judas naa ya o gantɛl tiŋsi ta digi chen, wa zɛmɛ 

kinkan fun wa. Koosa dam kɔkɔɔrsi ta awa Ju tim nihɛɛti ta fun a tum ba. Ba fun kpak 

chise zene awa daasa a wa kpak un. 

48Nar funɛ li Yesu gantɛl chen fun te ŋɔ ba, “Ya wa pu ba, mu zi zaami nandigiu a 

mɔksi un. Tiina chen. Ma kpak un kpok.” 

49Ba funɛ wa tel ba wati, Judas fun vaan kaali Yesu wati a la zaami un a ŋɔ, “Mu 

kunyana,” a mɔksi un a chi chɛnsa yaa mɔksi dɔŋ chen. 

50Yesu fun ŋɔ un, “Mu chɛna, kitum chenani i daŋni i tum.” Ba naa funɛ tiŋ Judas 

chen, fun wa kpak un kpok ni. 

51Yesu gantɛl tiŋsi ta nidigi fun foŋ a chise zen a kpa ŋmɛn Koosa dam kɔkɔɔrsi ta 

nihɛɛ yom digi diŋna. 

52Yesu fun ŋɔ un, “Kpa i chise zen ti a du o lɔk ni. Nar zer chise zen a la laal ni, o vɛ 

doso, chise zenne ba zi kpa a kpu un. 

53Ma wa zim di n zi koti a yir mu kunyana o nyɛ o malaikasa a naa i kinkan a wa suŋi 

min? 

54Mu ya chen, kin nawara ba fun a sɔbi n wɛ a li Koosa sɛm tɔn ti ni chen, wa zi wa 

ya wuti.” 

55Yesu fun burgi a ŋɔ zɛmɛ ta ni, “Mu ya ŋmɛɛrrɛ ma kpa chise zene awa daasa di ma 

wa kpak minn? N yaa fun kaniu a biksi ma a li Koosa bar jɛɛmi dam ti ni ka ma vɛ wa 

kpak min. 

56Chenani Koosa witinsi ta fun sɔbi saha digi a li o sɛm tɔn ti ni, chen la ya zinan.” 

Doone o gantɛl tiŋsi ta maga fun si chɔ kaali a ka un. 

Ba Fun Kpa Yesu A La Nihɛɛta Bar Lagmi 
(Maak 14.53-65; Luk 22.54-55, 63-71; Jɔn 18.13-14, 19-24) 

57Ba fun kpa Yesu a kaali Koosa dam kɔkɔɔrsi ta nihɛɛ naa ba funɛ yir Kaifas, dama. 

Ba funɛ la tel dooni, Koosa chiksɛ nibiksɛ ta awa Ju tim nihɛɛti ta fun lagmi dɔŋ ni. 

58Pita fun sogli a tiŋ gantɛl a wa zu Koosa dam kɔkɔɔrsi ta nihɛɛ ti sal a la kani Koosa 

dam bisa wati di o na chenani kaa ya. 

59Koosa dam kɔkɔɔrsi ta awa sɛria nidiile ta maga funɛ nyɛn dooni a nyini di ba na 

nandigi o wa ba suwachak a wa ŋɔ ba di o na Yesu ka o tum tum tagna, chen ni ba zi 

na nyinbaanu a kpu un. 

60Ba funɛ nyiniu hali a wa ku. Nidamata fun li ba suwachak a sɛm sɛma a du Yesu ni, 

amaa ba sɛm ta wa fun ya wuti. Doone nara balɛ fun wa li ba suwachak, 

61a ŋɔ, “Ya funɛ nu chenani Yesu sɛm di o zi chɔk Koosa bar jɛɛmi dam tiu a burgi a 

sa un wuzu butora wuzu.” 

62Koosa dam kɔkɔɔrsi ta nihɛɛ ti fun si a chiŋi ba bambaan ni a pɛɛsi Yesu, “Sɛm naa 

maga nara nama sɛm a du hin ni nan ka i moori. I wa kpak wu digi a la zi sɛm?” 

63Yesu fun moori. O fun ŋɔ un, “Mu daŋni i hɛɛsi Koosa naa nyɛn nan daharɛ a sɛm 

min wuti. I laata ya Koosa be, Kristo tii?” 

64Yesu fun ŋɔ, “Min ya un. Nyɛ mu ŋɔ hin di wuzu digi i zi wa na mu waa nibine beu 

ka mu kani Koosa nihɛɛ bar kani ni, a bukoo na min n wa bur wa dobaala tuhu ni.” 

65O funɛ ŋɔ chen, Koosa dam kɔkɔɔrsi ta nihɛɛ ti fun chɛsi chɛsi o gar a ŋɔ, “Yɛrɛ ya 

bukoo kaa ya a dɛu sɛhɛra tima? Ma maga fun a nu chenani o kpa o titi a maksi 

Koosa. 

66O chelu akoo o wa chell?” Ba maga fun ŋɔ di o chelu. Waa dɛu o sou. 

67Ba bɔnɛ fun si a tɔɔsi nantɔsa a du un ni a la tuk un, 

68a ŋɔ, “Hin ŋɔɛɛ di i ya Kristore. Ŋɔ ya ba naa la tuksi hin nan.” 

Pita Fun Vɛ Di O Wa Zim Yesu 
(Maak 14.66-72; Luk 22.56-62; Jɔn 18.15-18, 25-27) 

69Ba funɛ ya chen maga, Pita ha funɛ vɛɛn nyɛn sal nɛɛ. Nihabichɛl digi funɛ nyɛn 

doon a ya Koosa dam kɔkɔɔrsi ta nihɛɛ ti dam be. Waa funɛ na un a ŋɔ, “I gbanko wa 

tiŋ Yesu naa li Galili pulum nɛɛ?” 

70O fun tɔ ba naa maga funɛ chiŋi doon chen suwachak ni a pɛɛsi un, “Yɛrɛ i sɛm 

chen? N wa zim chenani i sɛm chen,” 

71a fun si a la chiŋi bulzɔɔnɔ ni. Dam ti nihabichɛl digi fun bukoo na un a ŋɔ ba naa 

funɛ chiŋi dooni chen, “Baal nɔ ya Yesu Nazarɛt gantɛl tiŋsi ta digirɛ.” 

72O fun bukoo tɔ a ŋɔ, “Mu hɛɛsɛu mu wa zim baal ti.” 

73O fun ya tama ba naa funɛ chiŋi dooni chen, ŋɔ un, “I sɛmu a chi Galili tim baal. 

Chendaha i ya ba nidigirɛ.” 

74Doone Pita fun hɛɛsi Koosa a nyɛ o titi ni a ŋɔ, “Baal naa ma sɛm nan, n wa zim 

un.” Zimal fun vaan yeli. 

75Pita vaan lisi chenani Yesu fun ŋɔ un chen di o zi wa tɔ butorau di o wa un wa zim 

dɔŋa, ka zimal yeli. Chenani maga o fun lisi zu o nyuha. O fun kaali a la wi kinkan. 

MAT. 27 

Ba Fun Kpa Yesu A La Nyɛ Pailɔt Ni 
(Maak 15.1; Luk 23.1-2; Jɔn 18.28-32) 

1Chɔɔsa funɛ wa pisi, Koosa dam kɔkɔɔrsi ta awa Ju tima nihɛɛti ta maga fun lagmi a 

na dɔŋa di ba kpu Yesu. 

2Ba funɛ sɛm peti, ba fun vɔu o nisa a kpa un a la nyɛ gɔbnati nyuhu tiina naa ba yir 

Pailɔt ni chen. 

Chenani Judas Fun Sou 
(Tuma 1.18-19) 

3Judas, naa funɛ li Yesu gantɛl, o funɛ na ka ba di Yesu sou sɛria, o tuha fun chɔk. O 

fun bur kaali Koosa dam kɔkɔɔrsi ta awa nihɛɛti ta wati di o la nyɛ ba malɛ aniita 

fumtora naa ba bɔ un chen, 

4a ŋɔ ba, “Koosa na mu galimsa. N funɛ li naa nin vɛ nyɛn ni gantɛl niu. Ma di o sou 

sɛria lalaknɔ.” Ba fun ŋɔ un, “Baŋnɛ chen ya ya? I tum chen.” 

5Judas funɛ nu ba sɛma, o fun zer malɛ ta a yo ta Koosa bar jɛɛmi dam ti bambaan ni. 

O fun kaali a la tɛ o titi wa ŋmɛn a sou. 

6Judas funɛ li, Koosa dam kɔkɔɔrsi ta fun wa a wa pini malɛ ta a ŋɔ dɔŋ ni, “Malɛ na 

funɛ yau baal ti sou. Ya chiksɛ ta wa la nɔɔni di ya kpa a a gbaari Koosa bar jɛɛmi 

dam malɛ ta ni.” 

7Ba funɛ wa na dɔŋ peti, ba fun kpa malɛ ta a yau tɛɛnɛ naa ba funɛ yir tempilsa bar 

kɔɔri. Ba funɛ daŋni ba kpa dooni a burgi hɔɔra bar hugsiwa. 

8Chendaha ba yir doon tɛɛnɛ ti chɛl bar nyɛni hali wa zinan. 

9Koosa witiina Jɛrɛmaya funɛ sɔbi nannɛ saha digi a ŋɔ di, “Ju tim ta funɛ la nɔɔniu di 

ba zi bɔ malɛ aniita fumtorau a yau tempilsa bar kɔɔri tɛɛnɛ ti. 

10Adaha ba fun kpa malɛ ta a yau dooni a chi chenani Koosa fun ŋɔ min chen.” 

Chenani Koosa dam kɔkɔɔrsi ta fun tum nyɛ Jɛrɛmaya sɛm ya wuti. 

Pailɔt Fun Pɛɛsi Yesu Awa Sɛma 
(Maak 15.2-5; Luk 23.3-5; Jɔn 18.33-38) 

11Yesu fun chiŋi Pailɔt suwachak ni. Pailɔt fun pɛɛsi un, “Hin ya Ju tim koor chenn?” 

O fun ŋɔ, “Chenani i kut ŋɔ chen.” 

12Koosa dam kɔkɔɔrsi ta awa Ju tim nihɛɛti ta funɛ fiksi unu, o moori. 

13Pailɔt fun bukoo pɛɛsi un, “Wu damata naa ba sɛm a du hin ni nan, i wara nu aa? I 

wa kpak wu digi a la zi sɛmm?” 

14Yesu fun moori a vɛ sɛm wu digi. O fun ya Pailɔt alaazibu kinkan. 

Ju Tima Fun Di Yesu Siwi Sɛria 
(Maak 15.6-15; Luk 23.13-25; Jɔn 18.39–19.16) 

15Ba wuzu zen wuzu Pailɔt yaa fun puk dɛ naa ba yaa tɔ nara chen zɔɔnɔ a nyɛ 

nibɛgim li. 

16Ba naa maga funɛ lagmi Jɛrusalɛm ni funɛ zim ba naa ba tɔ dɛ ni chen digiu. Ba 

funɛ yir un Barabas. 

17Zɛmɛ ta fun wa lagmi Pailɔt dam til ni. O fun pɛɛsi ba, “Ma daŋni mu yisi Barabasrɛ 

a nyɛ ma koo mu yisi Yesu naa ba yir Kristo chen a nyɛ maa?” 

18Pailɔt funɛ zimu di Koosa dam kɔkɔɔrsi tima handɔta daha ba fun kpak Yesu a wa o 

wati. 

19Pailɔt funɛ kani sɛria bar diili dɛ ti ni, o haan fun holi a ŋɔ un, “Dusum ti mu dɛ 

namsu kinkannɛ baal nɔ daha a li mu deesi ni. O nin wa to. Adaha i yisi un a ta.” 

20Koosa dam kɔkɔɔrsi ta awa tɔhɔn nihɛɛti ta fun ŋɔ zɛmɛ ta ni di ba sumi Pailɔt o yisi 

Barabas a kpu Yesu. 

21Pailɔt fun bu pɛɛsi ba, “Nara balɛ na, antirɛ ma daŋni mu lisi?” Ba fun ŋɔ, “Ya daŋni 

Barabasrɛ.” 

22Pailɔt fun bu pɛɛsi ba, “Baal naa ba yir Kristo nan, yɛrɛ n kaa ya un?” Ba fun ŋɔ, 

“Nyɛ ba kpaasi un a mari daakakli daha ni o sou.” 

23Pailɔt fun bu pɛɛsi ba “Yɛrɛ? Tum tagna baŋnɛ o tumm?” Ba fun tɛsi kinkan a ŋɔ, 

“Nyɛ ba kpaasi un a mari daakakli ti daha ni o sou.” 

24Pailɔt funɛ zimu di o wa zɛmɛ ta sɛm ta wa kpak mun ka ba daŋni ba dam, o fun zɔk 

ni a sɛm o nisa zɛmɛ ta maga suwachak ni a ŋɔ, “Mu nisa wa to baal nɔ sou ni. Ma 

waa dɔ un.” 

25Zɛmɛ ta maga fun ŋɔ un, “Koosa la zi na ya wa ya nilulɛ galimsa a lɛrgi ya diŋsa o 

sou daha.” 

26Doone Pailɔt fun yisi Barabas a nyɛ ba, a nyɛ ba ka tuk Yesu wa vurmsi ni. Ba funɛ 

tuk un peti, o fun ŋɔ di ba kpa un a la kpaasi mari daakakli ti o sou. 

Lanjimasa Funɛ Mɔmsi A La Zɔ Yesu 
(Maak 15.16-20; Jɔn 19.2-3) 

27O lanjimasa fun kpa un a la zu Pailɔt dɛ zen, a fun yir ba dɔŋtima ba wa. 

28Ba fun ur Yesu kilaarɛ a zer ba gar sɛm digi a wa laari un. 

29Ba fun kpa sɔta a wa sɔ a chi koora nichiga a kpa chik o nyuha a kpa da a baŋ o 

nindil ni. Ba fun wa gbiri o suwachak ni a mɔm un a ŋɔ, “Ju tim koora, ya zaami 

hinu.” 

30Ba fun tɔɔsi nantɔsa a du un ni a kpiti da ti a mo o nyuha. 

31Ba fun mɔmsi un peti a kpa gar sɛm ti a ur a zer o titi kilaarɛ a laari un, a kpa un li di 

ba la kpaasi un a mari daakakli ti ni o sou. 

Ba Fun Kpak Yesu A Kpaasi A Mari Daakakli Ni 
(Maak 15.21-32; Luk 23.26-43; Jɔn 19.17-27) 

32Ba funɛ nyɛn nyinbaan ni a la chene, ba fun la chem baal naa ba yir Simɔn a li 

Sairini pulum ni. Ba fun lɛrgi un a nyɛ o zer Yesu daakakli ti a baasi a tiŋ ba kaali. 

33Ba fun la tel doonani ba yir Gɔlgɔta. Chen mun ya, ‘nyukɔkri bar’. 

34Doone ba fun kpa luri a wa nyɛ Yesu ni a daŋni o nyɔ. O fun lɛmsi un a vɛ nyɔɔli. 

35Ba fun kpak un a kpaasi a mari daakakli ti ni a kpa o gata a dau di ba yo walɛ di ba 

na anti kaa di a. 

36Ba funɛ peti a maga, ba fun kani a hiisi a la nyini un. 

37Ba fun wa sɔbi o yaali a ŋɔ, “Yesu nɛɛnɛ. Waa ya Ju tim koora.” Ba fun kpa chenani 

ba sɔbi chen a mari o nyuha a li daakakli ti ni. 

38Ba fun kpaasi ŋmɛɛrsa nara balɛ gbanko a gbaari Yesu ni, digi o nindil ni, digi o 

ningal ni. 

39Ba naa funɛ nyɛn dooni chen, fun val la gali a la gumsi ba nyuuna a pini o zoma a 

ŋɔ, 

40“Hin funɛ ŋɔ di i zi chɔk Koosa bar jɛɛmi dam ti a bur sa un wuzu butora chen niuu? 

I sir ya Koosa bere, yisi i titi a tu wa daakakli ti ni ya na.” 

41Koosa dam kɔkɔɔrsi ta awa Koosa chiksɛ nibiksɛ ta awa tɔhɔn nihɛɛti ta, ba gbanko 

funɛ mɔmsi un a la ŋɔ dɔŋ ni, 

42“Maa na. O laata fun yisi nara chen a vɛ koti a yisi o titii? O funɛ ŋɔ di o ya Ju tim 

koorrɛ. Ma nyɛ ya na o zi yisi o titi daakakli ti ni a tu wa tɛɛnɛ, chen ni ya se zi su 

unu. 

43O ŋɔ di o ya Koosa bere ka o si su un. Ma nyɛ ya na Koosa baga nyɛn di o wa yisi 

un lalagau.” 

44Ŋmɛɛrsi naa ba fun kpaasi a gbaari un ni chen, gbanko funɛ pini unu. 

Chenani Yesu Fun Sou 
(Maak 15.33-41; Luk 23.44-49; Jɔn 19.28-30) 

45Nha funɛ wa tel sal baan nyuha, doon fun wa biri a vusi hali saha naa niparɛ yaa par 

a si chen. 

46Chen saha tirɛ Yesu fun tɛsi kinkan a ŋɔ a li o titi sɛm ni, “Ɛli, ɛli, lama sabagtani.” 

Chen mun ya, “Koosa, Koosa, yɛrɛ i gil min?” 

47Nara bɔnɛ fun chiŋi dooni a nu chenani o sɛm chen a ŋɔ dɔŋ ni, “O yir Koosa 

witiina Ɛlaijarɛ.” 

48Ba nidigi fun chɔ a la zer kizɛrgi a tau kinyɔɔli haasi ni a kpa sak da ni a tɛ un. 

49Ba naa funɛ chiŋi dooni ŋɔ dɔŋ ni, “Ma nyɛ ya pɔ a na Ɛlaija zi wa suŋi unu.” 

50Yesu fun bukoo tɛsi kinkan a sou. 

51O funɛ wa sou, gar zen naa ba fun kpa purigi Koosa bar jɛɛmi dam ti chen, o fun 

chɛɛsi a li buudaha ni hali a wa peti tɛɛnɛ ni. Tɛɛnɛ fun zigsi ka gbɛntɛla pɛgsi. 

52Hugilsa fun puk ka Koosa nara ba naa funɛ siti chen bɔnɛ si ba sou ni. 

53Yesu funɛ si o sou ni wuzu butora wuzu, ba fun kaali a la zu Jɛrusalɛm. Nidamata 

fun na ba dooni. 

54Lanjimasa kɔkwa nihɛɛ awa o lanjimasa ba naa funɛ chiŋi bɔnɛ a il Yesu, ba funɛ na 

tɛɛnɛ zigsɛɛ awa chenani maga yɛɛ, hansura fun kpak ba kinkan. Ba funɛ sɛm dɔŋ ni, 

“Wuti baal nɔ sir ya Koosa bere.” 

55Nihaana ba naa funɛ tiŋ un a la suŋi un a li Galili ni chen, gbanko fun a chiŋi bar 

boli ni a nyini chenani funɛ ya. 

56Ba bɔnɛ sɔna funɛ ya Mɛri Magdala awa Mɛri, Jems awa Josɛf niina, awa Zɛbɛdi 

bisa niina. 

Ba Fun Kpa Yesu A La Sogli Un 
(Maak 15.42-47; Luk 23.50-56; Jɔn 19.38-42) 

57Dusum funɛ wa biri, malɛ tiin digi fun wa dooni. O sɔn funɛ ya Josɛf. O tɔha funɛ 

ya Arimatia, ka o tiŋ Yesu. 

58O fun kaali Pailɔt wati a la sumi di ba yisi Yesu a li daakakli ti ni a nyɛ un o la sogli. 

Pailɔt fun la nɔɔni a tum chen. 

59Ba funɛ yisi un a dau, Josɛf fun zer gar gali a mɛɛsi un, 

60a kpa un a la du gbɛntɛl bɔ fali naa ba fun te kɔɔri a nyɛ Josɛf ni. Ba fun bilimsi 

gbɛntɛl zen a tɔ bɔ ti zɔɔnɔ a kaali. 

61Mɛri Magdala awa o tɔguma Mɛri ba naa funɛ tiŋ Josɛf chen, ba fun kpalimi dooni 

aa nyini hugil ti. 

Lanjimasa Funɛ Il Yesu Hugil Ti 

62Asibri wuzu fun wa pisi, Koosa dam kɔkɔɔrsi ta awa Farisi tim ta fun lagmi a wa 

Pailɔt wati. 

63Ba fun ŋɔ un, “Ya kunyana, nusun tiin ti ha funɛ vɛɛn nyɛn, ya funɛ lisi o wɛu di o 

ŋɔ ya di wuzu butora wuzu Koosa zi wa lɛli unu a li o sou ni. 

64Tum i lanjimasi ta ba la il o hugil ti hali wuzu butora wa tel. I ya chen, o gantɛl tiŋsi 

ta wa zi koti a la ŋmɛ un a ŋɔ nara ta ni di Koosa lɛli un a li o sou ni. Ba la ŋɔ nan, o zi 

bɔmu a kaali chenani o fa du ya wati.” 

65Pailɔt fun la nɔɔni a ŋɔ ba, “N zi nyɛ ma lanjimasi tau ma wa ba la il o hugil ti 

chenani ma daŋni.” 

66Ba wa lanjimasi ta fun kaali a la tel Yesu hugil ti mun. Ba fun pɛɛsi zɔɔnɔ ti buŋkul 

fari ti, a kpa lanjimasi ta a chiŋsi ba bar chiŋɛ ni. 

MAT. 28 

Chenani Yesu Fun Si A Li O Sou Ni 
(Maak 16.1-10; Luk 24.1-12; Jɔn 20.1-10) 

1Ba hiisi wuzu ti funɛ wa gali, aleedi wuzu chɔɔsa funɛ wa pisi, Mɛri Magdala awa o 

tɔguma Meri fun si a la nyini hugil ti. 

2Ba funɛ la tel hugil ti mun, tɛɛnɛ fun zigsi kinkan ka Koosa fun tum o malaikasi ta 

digi di o wa bilimsi buŋkul ti a ta hugil ti nɔ ni a kani o daha ni. 

3O kilaarɛ funɛ pilimiu kinkan. Chiŋi o nyuhu ni awa o naŋgere maga funɛ chɛr ba se. 

4Hansura fun zu lanjimasi ta kinkan. Ba bara funɛ jigiriu a gigmi a chi siwɛ bara. 

5Malaika ti fun ŋɔ nihaan tima ni, “Ma ta ɔmi. N zimu di ma dɛu Yesu naa ba fun kpu 

daakakli ti ni chene. 

6O wa bu to bar nɔ. O si o sou niu a chi chenani o fun ŋɔ ma chen. Ma wa nyini 

doonani ba fun kpa un dau chen a na. 

7Ma la lalaga a la ŋɔ o gantɛl tiŋsi ta ni di o si o sou ti niu. O piin te ba suwachakrɛ a 

la Galili. Doonee ba zi wa la na unu. Ma ta suglɛ chenani mu ŋɔ ma chen.” 

8Nihaan tima tusa fun sɔɔni kinkan amaa hansura gbanko funɛ nyɛn ba niu. Ba fun si a 

chɔ kaali lalaga di ba la ŋɔ o gantɛl tiŋsi ta ni chenani malaika ti sɛm ba. 

9Ba funɛ nyɛn nyinbaan ni a chɔ la, Yesu titi fun chem ba a zaami. Ba fun la gbiri o 

suwachak ni a kpak o naŋgere a la jɛɛmi un. 

10Yesu fun ŋɔ ba, “Ma ta ɔmi. Ma la ŋɔ mu gantɛl tiŋsi ta ni di ba wa pu min Galili 

ni.” 

Lanjimasa Fun Bur La Ŋɔ Chenani Yɛɛ 

11Nihaan tima funɛ nyɛn nyinbaan ni aa la, lanjimasa ba naa funɛ il hugil ti bɔnɛ, fun a 

bur wa tɔhɔn tuha, a wa ŋɔ Koosa dam kɔkɔɔrsi ta kina maga yɛɛ. 

12Koosa dam kɔkɔɔrsi ta awa Ju tim nihɛɛti ta fun wa lagmi dɔŋ ni a lisi chenani ba zi 

ya. Ba funɛ wa na dɔŋ peti, ba fun kpa malɛ damata a la nyɛ lanjimasa ta ni, 

13a ŋɔ ba, “Nara maga pɛɛsi ma chenani yɛɛ, ma ŋɔ ba di ma funɛ chɔ dore, ka baal ti 

gantɛl tiŋsi ta fun wa dusum a wa lisi un a li o hugil ti ni. 

14Pailɔt nu nan wɛ, ya zi chaasi ya tusau a ŋɔ un o lisi ma a li namsi ni. Chendaha ma 

ta nyɛ o muksi ma.” 

15Lanjimasi ta fun zer malɛ ta a tiŋ chenani ba fun ŋɔ ba. Ju tim ta yaa mɔɔli laaboor 

tiu bawu maga ni hali wa zinan. 

Yesu Gantɛl Tiŋsa Fun Bu Na Un 
(Maak 16.14-18; Luk 24.36-49; Jɔn 20.19-23) 

16Yesu gantɛl tiŋsa nara fi di nibɛgim fun kaali kuŋkule nyuha a li Galili pulum ni 

doonani Yesu fun ŋɔ ba di ba wa pu un. 

17Ba funɛ la pu unu a jɛɛmi un, ba bɔnɛ funɛ beeli di Yesu laata. 

18Yesu fun la dugli ba a ŋɔ, “Koosa funɛ kpa buudaha awa tɛɛnɛ kpok magau a nyɛ 

min. 

19Ma la biksi Koosa laaboor weri ti a nyɛ nibinsa ba naa nyɛn bawu maga ni. Ma 

chaksi ba wa ni ni, chen ni ba zi burgiu mu wa mu kunyan Koosa awa o siim weri ti 

gantɛl tiŋsa. 

20Ma biksi ba baa tiŋ kin naa maga n fun biksi ma chen. Ma lisi nan. Mu zi nyɛn ma 

watiu hali tɛɛnɛ nɔ maga siili saha wa tel.” 

Maak 

Maak 1 

Jɔn Fun Mɔɔli Nyabaan Ni 
(Mat. 3.1-12; Luk 3.1-18; Jɔn 1.19-28) 

1Koosa laaboor weri piili nɛɛnɛ. O ya o be Yesu Kristo wɛwa. 

2Koosa witiina, Azaaya, funɛ sɔbi a li Koosa sɛm tɔn ti ni chen a ŋɔ di Koosa ŋɔ, “N 

zi tum n nitumi o zi te i suwachak a la saksi a nyɛ hin i wa. 

3O zi wa nyɛn nyabaan niu a mɔɔli. Ba zi nu o tau ka o ŋɔ, ya kunyana wau. Maa 

saksi ka o zi wa. Ma kɔɔri o nyinbaan o weri.” Chene Azaaya fun sɔbi a li Koosa sɛm 

tɔn ti ni chen, chen funɛ ya. 

4Baal digi fun si a wa nyabaan ti. O sɔn funɛ ya Jɔn. O fun biksi narau Koosa wɛ a la 

chaksi ba wa ni ni. O fun ŋɔ ba, “Ma maga gil ma tum tagna a burgi a tiŋ Koosa 

nyinbaan. Ma ya chen, n zi chaksi ma wa ni niu ka Koosa zi gil ma tum tagni ta a nyɛ 

ma.” 

5Nidamata fun li Judia pulum awa Jɛrusalɛm a kaali o wati. Ba funɛ nu o biksi ti, ba 

fun la nɔɔni di ba tum tum tagnau ka o fun kpa ni a chaksi ba a li Jɔɔdan mɔɔga ni. 

6Jɔn kilaarɛ funɛ ya lakom tɔnnɛ, ka o kpa ganɛ a vɔu o chɛra. O funɛ di hɔɔna awa 

toonne. 

7O funɛ wi aa la ŋɔ, “Nandigi nyɛn n gantɛl ni aa wa. Waa ya nihɛɛ a kaali min. N 

kpurɛu wa n gbiri o suwachak niu a ur o natausa a nyɛ un. 

8N kpa nire aa chaksi ma bara, amaa naa la wa chen, o ka wa kpa Koosa siim weri a 

du ma ni.” 

Jɔn Fun Chaksi Yesu Wa Ni Ni 
(Mat. 3.13–4.11; Luk 3.21-22; 4.1-13) 

9Chen saha ti Yesu fun li tɔhɔn naa ba yir Nazarɛt a li Galili pulum ni. O fun wa Jɔn 

wati di o kpa ni a chaksi un. 

10Saha naa Jɔn fun chaksi un chen ka Yesu fun li mɔɔga ti tuha a wa li chen, o fun 

vaan na buudaha ka o puk ka o na Koosa siim weri ti. O funɛ chi komne a tu wa a zɔŋ 

o nyuhu ni. 

11Ba fun nu ta a li buudaha ni ka o ŋɔ, “Mu be daŋni nɛɛnɛ. Mu si su nara chen.” 

12Doone Koosa siim weri ti fun kpa Yesu kaali kɔha doonani sela fun nyɛn. 

13O fun nyɛn doon wuzu fumnaasi. Saha naa o fun nyɛn dooni chen, sintana fun wa o 

wati di o wa mur un o tum tum tagna, amaa Koosa fun tum o malaikasau di ba wa 

suŋi un. 

Yesu Fun Yir Nyinkpaksa Nara Banaasi 
(Mat. 4.12-22; Luk 4.14-15; 5.1-11) 

14A gantɛl nɛɛ koor Hɛrɔd fun nyɛ ba kpak Jɔn a tɔ un dɛ, Yesu fun si dooni a kaali 

Galili pulum a wa mɔɔli Koosa laaboor weri ti a nyɛ nara ni, 

15a fun ŋɔ ba, “Saha teliu wa Koosa koora dugli. Ma gil ma tum tagna a nyɛ ma se su 

o laaboor weri ti, chen ni o zi dɔ mau.” 

16Yesu funɛ val Galili bɛɛŋ nɔ ni, o fun na nara balɛ, Simɔn awa o niinbe Andiru, ka 

ba yo cham bɛɛŋ ti ni. 

17Yesu fun yir ba a ŋɔ, “Ma si a wa tiŋ min. Ma tum ya nyinsa kpaksirɛ hali wa zinan, 

amaa lalaknɔ mu kpa tum fali a nyɛ ma di ma nyɛ nara wa tiŋ min.” 

18O fun vaan sɛm chen, ba fun gil ba chamna a si tiŋ un. 

19O funɛ bu kaali suwachak tama, o fun na niinbisa ba nara balɛ, Jems awa Jɔn, 

Zɛbɛdi bisa. Ba funɛ nyɛn ba arŋ tuhu ni a kɔɔri ba chamna. 

20O fun a yir ba. Ba fun a gil ba nyana awa o tumtumsa arŋ ti ni ka ba tiŋ Yesu. 

Yesu Fun Duŋni Alizin Tagin A Li Baal Digi Ni 
(Luk 4.31-37) 

21Ba fun wa tɔhɔn naa ba yir Kapɛrnaum. Ba hiisi wuzu ti funɛ wa tel, Yesu kaali a la 

zu ba bar lagmi dɛ a fun biksi ba Koosa wɛ. 

22Nibinsa ba naa funɛ nu o biksi chen, o ya ba alaazibu, domi o biksi ti wa fun chi 

Koosa chiksɛ nibiksɛ biksi. O funɛ kpak kpoku a kaali ba biksi ti. 

23Doone baal naa alizin tagin fun kani o nyuhu ni fun wa ba bar lagmi dɛ ti a tɛsi 

kinkan a ŋɔ, 

24“Hee, Yesu Nazarɛt nar, baŋnɛ ii daŋni ya wati? I wa bar nɔ di i wa chɔk yau. Mu 

zimu di i ya tu chaan tiinne. I ya Koosa bere.” 

25Yesu fun ŋɔ alizin tagin ti ni, “Gil chɛɛma a kili baal ti ni.” 

26Alizin tagin ti nyɛ baal ti bara jigiri kinkan, a huusi a li un ni. 

27Nibinsa ba naa funɛ nyɛn dooni chen, o ya ba alaazibu kinkan. Ba funɛ ŋɔ dɔŋ ni, 

“Baŋa nɛɛnɛ? Baŋ biksi fali nɛɛnɛ? Ma wa na chenani o kpak kpok kinkan a koti a ŋɔ 

alizin tagna di a li nara ni a laa?” 

28Lalaknɔ ba naa maga nyɛn Galili pulum ni fun nu chenani o tum. 

Yesu Fun Tiibi Nidamata 
(Mat. 8.14-17; Luk 4.38-41) 

29Yesu fun si a li ba bar lagmi dɛ ti ni a la. O wa Jems awa Jɔn fun kaali a la zu Simɔn 

awa Andiru dama, 

30ka Simɔn hila funɛ wi. Kabilima funɛ kpak un, ka o fun chɔ dam ni. Saha naa Yesu 

fun la tel dooni chen, ba ŋɔ un haan ti wɛ. 

31Yesu fun zu o dɛ ti a la kpak o nin a suŋi un di o si chiŋi. O funɛ ya chen, o kabilima 

ti fun peti. O piili a ya diwe di o nyɛ ba. 

32Nha funɛ chel chen, tɔhɔn ti tima kpa ba wichɔɔrsa awa ba naa alizin tagna nyɛn ba 

ni a wa Yesu wati. 

33Tɔhɔn ti tima fun lagmi Yesu dam nyɛni suwachak ni. 

34Yesu fun tiibi nara kinkan, ba naa kpak wichɔɔr ta a duŋni alizin tagna kinkan a li 

nara ni. Alizin tagin tima maga funɛ piin zim unu. Adaha Yesu wa fun nyɛ ba sɛm wu 

digi. 

Yesu Fun Biksi Galili Tima Koosa Wɛ 
(Luk 4.42-44) 

35Zimal hɛɛta yeligi saha, Yesu funɛ siu a li tɔhɔn ti ni a kaali bar digi o duŋduŋ di o 

la sumi Koosa dooni. 

36Chɔɔsa funɛ wa pisi, Simɔn awa o chɛnsa fun si dooni a nyini di Yesu wa to a fun si 

a la dɛu un. 

37Saha naa ba wa na un chen, ba fun ŋɔ un, “Nara maga la daŋni hin.” 

38Yesu fun ŋɔ ba, “Ma nyɛ ya si a la suwachak tɔ wisa, a naa kaɛɛ, chen ni n zi la ŋɔ 

ba Koosa wɛu ba nu. Chendaha n fun wa.” 

39Ba fun si a gba a go Galili pulum a la ŋɔ nara ni Koosa wɛ ba bar lagmi dɛɛni ni, a 

la duŋni alizin tagna a li nara ni. 

Yesu Fun Tiibi Zagum 
(Mat. 8.1-4; Luk 5.12-16) 

40Zagum digi fun si a wa gbiri o suwachak ni a sumi un, “I fu la nɔɔni, i fu tiibi mu 

wichɔɔr ti nɔu.” 

41Yesu fun ɔm un siki a kpa o nin a gbaŋsi un a ŋɔ, “N daŋni i na alaafɛu. N tiibi 

hinu.” 

42O funɛ ŋɔ chene, zagumti ti vaan gil un, ka o na alaafɛ. 

43Yesu fun ŋɔ un kpok ni, “Kila. 

44I fiɛŋ i sɛm nandigi ni, amaa kila Koosa dam kɔkɔɔrsi ta digi wati, chen ni o zi koti a 

na hin. O na hin, i nyɛ o kɔɔri kɔɔri ti a nyɛ hin a chi Mosis funɛ biksi ma saha digi 

chen. Chen la zi biksi nara di i zagumti ti petiu.” 

45Zagum ti fun kaali a vɛ tiŋ chenani Yesu ŋɔ un, amaa o funɛ sɛm nara maga niu 

chenani Yesu ya nyɛ un. Domi o funɛ sɛm chen, Yesu wa fun koti a zu tɔsa see o sogli 

a wa, ka o fun kaali a la nyɛn nyabaan ni. Lalaknɔ nara fun li bawu maga a wa o wati. 

Maak 2 

Yesu Fun Tiibi Naa Naŋgere Awa O Nisa Funɛ Sou 
(Mat. 9.1-8; Luk 5.17-26) 

1Yesu fun nyɛn doon wuzu bilɛ a bur wa Kapɛrnaum. Tɔhɔn ti tima fun nu di waa 

nyɛn o dam zuuli ni. 

2Nara kinkan fun lagmi dooni. Gbampulim wa fun to dɛ ti ni hali dɛ ti zɔɔnɔ ni. Yesu 

fun ŋɔ ba Koosa laaboor weri ti wɛ. 

3Saha naa Yesu funɛ ŋɔ ba Koosa wɛ chen, nara bɔnɛ fun chuŋi baal naa nisa awa o 

naŋgere funɛ sou. Ba funɛ ya nara banaasiwa a kpa un a sak amaŋka ni a daŋni ba kpa 

un a wa Yesu wati. 

4Ba wa fun koti a kpa un tel doonani Yesu chiŋi chen, domi zɛmɛ funɛ iiu kinkan. 

Adaha ba fun zini pɛŋ ti daha a hur bɔ, a kpa ŋmɛnsa a vɔti amaŋka ti luksa naasi a 

kpa un a tu Yesu suwachak ni a li dɛ ti bambaan ni. 

5Yesu funɛ zim chenani ba se su un kinkan chen, o fun ŋɔ baal naa nisa awa o naŋgere 

funɛ sou chen, “Mu be, n waa nibine be funɛ gil i tum tagnau a nyɛ hin.” 

6Koosa chiksɛ nibiksɛ bɔnɛ funɛ kani dooni a lisi ba tusa ni, 

7“Baal nɔ, baŋ sɛmwa o sɛm chen? Anti la zi koti a gil nara wu tagna a nyɛ ba? See 

Koosa duŋduŋ la zi koti chen. O sɛm sɛma nan ni, o wara tiŋ Koosa nɔ. O kpa o titi a 

maksi Koosa.” 

8Yesu funɛ piin zimu o tuhu ni chenani ba lisiu a pɛɛsi ba di, “Baŋnɛ ma lisi ma tusa 

ni nan ni? 

9Baal naa naŋgere awa o nisa funɛ sou chen, n ŋɔ un di Koosa gil o wu tagna a nyɛ un 

koo n ŋɔ un di o si a val, o leema bɔm? 

10N daŋni ma zimu di n waa nibine be kpak kpok a li tɛɛnɛ nɔ maga ni, chen ni mu zi 

koti a gil nara wu tagna a nyɛ ba.” O fun ŋɔ wichɔɔr ti ni, 

11“Mu sɛm hinu, si chiŋi a zer i kichɔɔli ti a la dama.” 

12Baal ti fun vaan si chiŋi a zer o kichɔɔli ti a li lalaga. Ba naa funɛ chiŋi a nyini un, o 

fun ya ba alaazibu kinkan. Ba fun a pɛgi Koosa a ŋɔ, “Ya ha wa na nan see zinan 

wuzu nɔ.” 

Yesu Fun Yir Livai 
(Mat. 9.9-13; Luk 5.27-32) 

13Yesu fun bu si a li dooni a kaali Galili bɛɛŋ ti nɔ. Zɛmɛ fun wa o wati, ka o fun piili 

a biksi ba Koosa wɛ. 

14O funɛ biksi ba a peti, o fun bukoo si a la na baal naa ba funɛ yir Livai, Alfius be. O 

funɛ kani lampo bar laali nɛɛ aa la lampo ti. Yesu fun ŋɔ un, “Si a tiŋ min aa wa.” O 

fun gil o tuma a si tiŋ un a kaali. 

15Yesu awa o gantɛl tiŋsa fun kaali Livai dama di ba la di diwe. Lampo nilalɛ awa wu 

tagna tima kinkan funɛ tiŋ Yesu ka ba bɔnɛ la gbaari un ni awa o gantɛl tiŋsi ta ni. Ba 

maga fun kani a di diwe. 

16Koosa chiksɛ nibiksɛ ta bɔnɛ, ba naa funɛ ya Farisi tima, ba waa funɛ na ba ka ba di 

diwe ta. Ba fun a pɛɛsi o gantɛl tiŋsi ta, “Yɛrɛ Yesu wa wu tagna tima awa lampo 

nilalɛ ta lagmi a di diwe?” 

17Yesu fun nu chenani ba pɛɛsi a ŋɔ, “Nibinsa ba naa kpak alaafɛ, ba wara la lure tiin 

wati, amaa ba naa vɛ kpak alaafɛ, ba waa le la lure tiin wati. N wa wa di n wa yir ba 

naa nara yir ba nibin werewa. Ba naa nara yir ba nibin tagna daharɛ, mu wa.” 

Chenani Yesu Gantɛl Tiŋsa Fun Vɛ Vɔu Nɔ 
(Mat. 9.14-17; Luk 5.33-39) 

18Wuzu digirɛ Jɔn naa funɛ chaksi nara wa ni ni chen, gantɛl tiŋsa awa Farisi tim ta 

gantɛl tiŋsa fun vɔu nɔ. Doone nara bɔnɛ fun wa Yesu wati a wa pɛɛsi un, “Yɛrɛ Jɔn 

gantɛl tiŋsi ta awa Farisi gantɛl tiŋsi ta vɔu nɔ, ka i waa gantɛl tiŋsi ta vɛ vɔwi?” 

19Yesu fun burgi a pɛɛsi ba, “Nar kpa haan ka o chɛnsa bu vɔu nɔɔ? Aai. Ba wa zi ya 

chen. 

20Saha naa ba zi wa kpak baal ti a kaali, chen wuzu ba zi wa vɔu nɔu.” 

21O fun bu ŋɔ ba, “Ba wa kpa gar fali aa lik takta buni bɔ di o vusi. Ba ka kpa gar fali 

ti a lik takta buni ti, o zi bukoo chɛɛsi kibuni tiu a gbaari. 

22Ba wa kpa sin fali a du sin tɔk buni ni di o vusi. Ba ya chen ni ka o wa bi a pursi, o 

zi chɔk tɔk tiu ka sin ti pisi. Sin fali ti daŋni tɔk falirɛ.” (O funɛ biksi ba chen ni ba 

zim di o biksi ti ya biksi falirɛ.) 

Chenani Yesu Fun Tum Ju Tim Hiisi Wuzu 
(Mat. 12.1-8; Luk 6.1-5) 

23Hiisi wuzu digi Yesu awa o gantɛl tiŋsi ta fun la zu kiparɛ tuha aa la. Ba funɛ la 

chene, o gantɛl tiŋsi ta fun pini kiparɛ ta. 

24Farisi tim ta bɔnɛ fun ŋɔ Yesu ni, “Kina, yɛrɛ i gantɛl tiŋsi ta chɔk ya chiili wuzu 

hiisi?” 

25Yesu fun burgi a pɛɛsi ba, “Ma yaa karimi Devid wɛ a li Koosa sɛm tɔn ti ni chen, 

ma wa zim o munn? 

26Saha naa Abayata funɛ ya Koosa dam kɔkɔɔrsa nihɛɛ chen, wuzu digi lɔsa funɛ kpak 

koor Devid awa o dɔŋtima, o fun kaali a la zu Koosa bar jɛɛmi dama a la zer boroboro 

a chɔk a se a kpa nyɛ o dɔŋtim ta ni ba gbanko fun se. Nan boroboro nɔ funɛ chi seeliu 

see Koosa dam kɔkɔɔrsi ta duŋduŋ funɛ se. 

27“Koosa wa fun te lisi hiisi wuzu ti a ŋɔ nara ni di ba tiŋ un. O funɛ te naami narawa 

a lisi hiisi wuzu ti a nyɛ ba a ŋɔ di ba tiŋ un. 

28Mu waa nibine be dɔ hiisi wuzu ti gbanko.” 

Maak 3 

Yesu Fun Tiibi Baal Naa Nin Siwɛɛ 
(Mat. 12.9-14; Luk 6.6-11) 

1Yesu fun bur kaali a la zu ba bar lagmi dɛ ti. Baal digi funɛ nyɛn dooni. O nin fun 

sou. 

2Ba naa funɛ nyɛn dooni fun nyini Yesu di ba na o zi tiibi baal ti hiisi wuzu tiu koo o 

wa zi tiibi. Ba funɛ nyiniu di ba na Yesu galimsa a koti a fiksi un. 

3Yesu fun ŋɔ baal naa nin funɛ sou chen, “Si a wa,” 

4a ŋɔ nara tima ni, “Ma zim Koosa chiu. Hiisi wuzu ti ma ya chi di ma ya wu werewa 

a nyɛ nara ni, akoo ma ya chi di ma ya wu tagniwa a nyɛ nara nii? Ma nyɛ nara miisa 

koo ma kpu nara, o leemawa maa chi?” Ba fun moori. 

5Yesu fun na paan a nyini a go ba a zim di ba bambe kpoku. O fun ŋɔ baal ti ni di o 

tuuni o nin ti. O fun tuuni o nin ti. O nin ti fun vaan peti. 

6Farisi tim ta fun si kaali. Ba wa Hɛrɔd walɛ funɛ lagmiu aa daŋni nyinbaan chenani 

ba zi ya a kpu un. 

Yesu Fun Tiibi Nidamata Bɛɛŋ Nɔ Ni 

7Yesu awa o gantɛl tiŋsi ta fun li dooni a kaali bɛɛŋ ti. Nara kinkan fun tiŋ un a li 

Galili ni a la dooni. 

8Bɔnɛ fun li Jɛrusalɛm awa Judia pulum. Bɔnɛ fun li Idumia pulum awa pulum naa 

maga nyɛn Jɔɔdan mɔɔga jibaŋ kinkin ti ni. Bɔnɛ ka fun li Taaya awa Saidɔn awa 

doon pulum ti maga. Ba maga funɛ nu tum zene nawara Yesu fun tumu a li ba tɔsi ta 

ni a wa o wati. 

9Yesu fun ŋɔ o gantɛl tiŋsi ta ni di ba dɛu arŋa a kɔɔri a saksi chiŋsi un, domi zɛmɛ ta 

funɛ iiu kinkan chen ni ba zi zaksi un. 

10Yesu funɛ tiibi nara kinkan. Chendaha zɛmɛ ta funɛ zaksi dɔŋa di ba la gbaŋsi un. 

11Hali ba naa alizin tagna fun nyɛn ba ni ka ba na un, ba yaa chel tɛɛnɛ nɛɛ o 

suwachak ni a tɛsi kinkan a ŋɔ, “I ya Koosa bere.” 

12Yesu fun ŋɔ alizin tagni ta wa kpok ni di a fiɛŋ a ŋɔ o wɛ nandigi ni. 

Yesu Fun Lisi O Nitumɛ Nara Fidalɛ 
(Mat. 10.1-4; Luk 6.12-16) 

13Yesu fun si dooni a kaali kuŋkule digi nyuha. O fun la tel dooni a fun yir nibinsa ba 

naa o daŋni ba wa o wati. 

14O fun lisi nara fidalɛ a li ba ni di ba tiŋ un, chen ni o zi tum bau tɔ wisi ta ni di ba 

biksi nara Koosa wɛ. 

15O fun kpa kpok a nyɛ ba, chen ni ba zi koti a duŋni alizin tagnau a ta nara ni. 

16O nara fidalɛ ta sɔna funɛ ya Simɔn (Yesu fun du un sɔn fali Pita), 

17Jems awa o niinbe Jɔn, Zɛbɛdi bisa. O gbanko funɛ nyɛ ba sɔn falɛwa Boanɛjis. Ba 

sɔn ta muna funɛ ya nibin numa. 

18O gbanko funɛ lisi Andiru, Filip, Batɔlɔmi, Matiu, Tɔmas, awa Jems, Alfius be, 

Tadius, Simɔn naa o pulum wɛ fun nyɛn o bambi ni, 

19awa Judas Iskariɔt, naa funɛ li Yesu gantɛl chen. Ba warɛ o fun lisi a kaali dama. 

Chenani Yesu Fun Duŋni Alizin Tagna A Li Nara Ni 
(Mat. 12.22-32; Luk 11.14-23; 12.10) 

20Zɛmɛ kinkan bur lagmi a wa. Hali Yesu awa o gantɛl tiŋsi ta wa fun na nyinbaan a 

di diwe. 

21Yesu walɛ funɛ wa nu chen wɛ, ba fun wa di ba la kpak un a ŋɔ di o zu galɛŋwa. 

22Koosa chiksɛ nibiksɛ ta bɔnɛ fun li Jɛrusalɛm a ŋɔ dɔŋ ni, “Biɛlzɛbub, naa ya alizin 

tagna maga koora, nyɛn un ni a la nyɛ un kpok saha maga, chen ni o zi kotiu a duŋni 

alizin tagni ta a li nara ni.” 

23Yesu fun yir ba a jɛɛgi jɛɛgɛ a nyɛ ba a pɛɛsi ba, “Yɛrɛ sintana kaa ya duŋni o titi a 

ta? 

24Tɔhɔn tima vɛ kpak nɔ bɛgim, ba dɔma wa zi wa a chɔk ba tɔhɔn tii? 

25Dam bɛgim nara burgi a yo dɔŋa, chen dam ti zi pisiu a chel. 

26Sintana awa o nitumɛ yo dɔŋa, o wa zi chɔk o koor tii? O gbanko wa zi chiŋ vusi. 

Adaha o wa ya di sintana nyɛ min kpok. 

27“Ma vɛ te kpak nikpok a vɔwi, yɛrɛ ma kaa ya a zu o dama a fuksi o kina? 

28“Ma nyɛ mu ŋɔ ma nan. Koosa koti a gil nara tum tagna maga awa chenani ba vɛ ya 

un jirima a nyɛ ba. 

29Nara vɛ nyɛ Koosa siim weri ti jirima, Koosa wa zi gil chen a nyɛ ba, hali saha naa 

vɛ kpak bɔ.” 

30O funɛ sɛm a nama domi bɔnɛ ŋɔ di alizin tagin kani o nyuhu ni. 

Yesu Nitiŋɛ Ya O Wuti Walɛ 
(Mat. 12.46-50; Luk 8.19-21) 

31Doone Yesu niina awa o niinbisa fun wa tel a wa chiŋi dam ti dentil ni a tum nara di 

ba zu a yir un. 

32Ba fun wa zu o wati a ŋɔ un di o niin ti awa o niinbisi ta nyɛn dentil ni a pɛɛsi o wɛ. 

33Zɛmɛ ba naa funɛ kani a go un, o fun pɛɛsi ba, “Anti ya mu niin wuti awa mu 

niinbisa?” 

34O fun nyini nibinsa ba naa kanɛ a go un chen a ŋɔ, “Ma na mu numa awa mu 

niinbisi ta nɛɛnɛ. 

35Ba naa maga la tum chenani Koosa daŋni ba tum, ba waa ya mu numi ta awa mu 

niinbisi ta.” 

Maak 4 

Yesu Fun Ŋɔ Ba Nipari Naa Zaasi Kiduha Wɛ 
(Mat. 13.1-9; Luk 8.4-8) 

1Yesu fun bu wa bɛɛŋ ti a biksi nara Koosa wɛ. Zɛmɛ kinkan fun wa o wati a wa go 

un. Domi ba funɛ iiu kinkan, o fun a nyini arŋ bar nyɛni a la zu, amaa zɛmɛ ta wa funɛ 

chiŋi jibaŋ nɛɛ. 

2O fun jɛɛgi jɛɛgɛ a biksi kidamata a nyɛ ba a ŋɔ, 

3“Baal digi funɛ nyɛn doon a fun si a kaali o ŋmaha di o la zaasi kiduha. 

4O funɛ zaasi chene, kiduhu ti bɔnɛ fun chesi nyinbaan ni. Zimebisa fun wa pini a naa 

chesi nyinbaan ni chen maga a di. 

5Bɔnɛ ka fun chesi buŋkul tuhu ni. Hɛɛra wa fun to dooni kinkan. Chendaha a fun nyu 

lalaga. 

6Saha naa nha fun wa num a kpak a, a fun fiimi a siti. A wa fun koti a ta luta nɛnɛ. 

7Kiduhu ti bɔnɛ ka fun chesi sɔta bar nyɛni ni a nyu a zini. Sɔti ta gbanko fun nyu a 

zini a tɔ a. Chendaha a wa fun koti a lul. 

8Bɔnɛ ka fun chesi tɛɛn weri ni a nyu a zini a lulsi nɛnɛ. Bɔnɛ fumtotora, fumnɔnɔra, 

kɔkkɔkwa.” 

9Yesu fun ŋɔ ba, “Ma naa kpak diŋsa aa nu, maa nu nɛnɛ.” 

Chenani Yesu Fun Jɛɛgi Jɛɛgɛ A Nyɛ Nara Ni 
(Mat. 13.10-17; Luk 8.9-10) 

10O funɛ wa ka o duŋduŋ, ba naa funɛ tiŋ un awa o gantɛl tiŋsa fidalɛ ta, ba fun wa a 

wa pɛɛsi un o jɛɛge ta mun. 

11O fun ŋɔ ba, “Ma warɛ Koosa nyɛ ma zim o koor ti kina, amaa ba naa vɛ nyɛn 

Koosa koor ti ni chen, jɛɛgɛwa n yaa jɛɛgi a nyɛ ba chen, 

12‘Chen ni ba zi nuu aa kidaŋni ba zim a muna amaa ba wa kizim. Ba zim a muna, ba 

bambe zi chɛrgiu, chen ni Koosa zi gil ba tum tagna a nyɛ ba.’ ” 

Yesu Fun Ŋɔ Ba Nipari Naa Zaasi Kiduha Chen Mun 
(Mat. 13.18-23; Luk 8.11-15) 

13O fun pɛɛsi ba, “Ma wa zim jɛɛgi nɔ munn? Ma vɛ zim jɛɛgi nɔ mun, yɛrɛ ma kaa ya 

a zim a nawara kɛɛ muna? 

14Baal naa funɛ zaasi kiduhu ti chen, Koosa laaboor weri tirɛ o fun a zaasi chen. 

15Kiduhu naa funɛ chesi nyinbaan ni chen chi ba naa nu, amaa sintana funɛ siu lalaga 

a wa yisi laaboor ti a li ba bambe ni. 

16Kiduhu naa ka funɛ chesi buŋkula tuhu ni chen chi ba naa nu laaboor weri ti ka ba 

tusa sɔɔni, 

17amaa laaboor weri ti wa fun ta lur ta ba ni. Ba funɛ tiŋ tamnɛ, amaa saha naa namsi 

wa kpak ba chen laaboor weri ti daha, ba vɛ un a bu vɛ tiŋi. 

18Kiduhu naa ka funɛ chesi sɔta bar nyɛni ni chen chi ba naa nu laaboor weri ti, 

19amaa ba tɛɛnɛ nɔ wi yaalɛ awa ba malɛ daŋni kinkan awa ba wi lise maga wa zu ba 

bambe ni a chɔk laaboor weri ti, chen ni o wa kikoti a lul ba tusa ni. 

20Kiduhu naa ka funɛ chesi tɛɛn were ni chen chi ba naa nu laaboor weri ti ka ba 

bambe kpak un nɛnɛ a wa lulsi fumtotora, fumnɔnɔra, awa kɔkkɔkwa.” 

Nar Suk Fitina, Leene O Kpa Un A Chiŋsi? 
(Luk 8.16-18) 

21Yesu fun pɛɛsi ba, “Nar suk fitina, o zi bu kpa tempile a chik un niu koo o zi kpa un 

a chiŋsi o bar chiŋi niu o chaani kinkann? 

22Kina maga soglee, a maga zi wa li gbampulimu, chen ni ma zi na au. 

23Ma naa kpak diŋsa a la nu, ma nyɛ a nu nɛnɛ. 

24“Maa nu chenani n kaa ŋɔ ma nan. Ma doso a nu mu sɛma a gbaari, Koosa zi suŋi 

mau ma zim a gbaari. 

25Nar la nu nɛnɛ, Koosa zi suŋi unu o zim a gbaari. Nar ka vɛ nu nɛnɛ, tam naa o zim 

chen, Koosa zi yisi au o wati.” 

Yesu Fun Ŋɔ Ba Chenani Kiduha Nyu A Zini Wɛ 

26Yesu fun ŋɔ di, “Koosa koor ti chi nipari naa funɛ si a la o ŋmaha di o la zaasi o 

kina chene. 

27O funɛ zaasi kin ta a peti, o fun la chɔ a hiisi. Wuzu kama o yaa siu a la tum a wa 

hiisi. O funɛ ya chene, o ka wa zim chenani kiduhu ti ya a nyu aa zini. 

28Tɛɛnɛ ti titi yaa chɛrgi kiduhu ti a nyu a zini. A waa zini a peti chen, a zi kpaksi 

loona a lulsi. 

29A wa bi a mak kumi chen, ba kpa chisa a kaali ŋmaha ti a la kum a.” 

Yesu Fun Ŋɔ Ba Kidusi Maga Kiwewe Wɛ 
(Mat. 13.31-32; Luk 13.18-19) 

30Yesu fun bu pɛɛsi ba, “Baŋ kinnɛ ya zi koti a kpa lagmi Koosa koor ti ni a nyini a 

kpa maksi a koor ti? 

31O chi kiduha naa ba yir ‘mastad’ ba yaa kpa aa du chene. Waa ya kidusi maga 

kiwewe. 

32A gantɛl ni a si a zen a kaali bugil pum maga kɔha ni. Zimebisa yaa wa du a zaŋa a 

hulsi ni, domi a funɛ zenu a kpak basɔn were.” 

33Yesu fun a jɛɛgi jɛɛgɛ kinkan a nyɛ ba a biksi ba Koosa wɛ a chi chen, hali ba zima 

wa peti. 

34O waa ya biksi ba wu digi a gbaari, see jɛɛgɛ duŋduŋ. O wa o gantɛl tiŋsi ta funɛ 

nyɛn ba duŋduŋ, o fun a biksi ba a maga muna. 

Yesu Fun Jiŋ Peha 
(Mat. 8.23-27; Luk 8.22-25) 

35A wuzu ti nha funɛ wa chel, o fun ŋɔ o gantɛl tiŋsi ta ni, “Ma nyɛ ya la ji bɛɛŋ ti 

jibaŋ kinkin ti.” 

36O gantɛl tiŋsi ta fun gil zɛmɛ ta a zu pu Yesu arŋ tuhu ni ba kaali. Bɔnɛ gbanko fun 

zu arŋ bɔnɛ a tiŋ un. 

37Ba funɛ la chene, pe zen digi fun wa si a viigi. O fun a mo arŋ ti kinkan, a teŋ ni ti a 

du arŋ ti tuhu ni o daŋni o lim. 

38Yesu fun chɔ arŋ gantɛl ni a sul nyusula a chɔ do. O gantɛl tiŋsi ta fun laasi un a 

pɛɛsi, “Ya kunyana, ya daŋni ya sou. I bak wa to ya nii?” 

39O fun si o do ti ni a ŋɔ pehe ti ni di o chiŋi a ŋɔ ni ti ni di o du balimm. Pehe ti fun 

chiŋi. Ni ti gbanko fun a du balimm, hali o wa fun a dam tama. 

40Yesu fun pɛɛsi o gantɛl tiŋsi ta, “Yɛrɛ maa ɔm chen ni? Ma se wa su minn?” 

41O fun a ya ba alaazibu kinkan. Ba funɛ pɛɛsi dɔŋa, “Baal nɔ, baŋ nibine ya un? Hali 

o koti a sɛm sɛma peha awa ni wati a nu o nɔ.” 

Maak 5 

Yesu Fun Tiibi Alizin Tagna A Li Nar Ni 
(Mat. 8.28-34; Luk 8.26-39) 

1Ba funɛ la ji bɛɛŋ jibaŋ kinkin ti, ba fun wa tel Gadaria tima pulum. 

2Baal digi funɛ nyɛn dooni a kpak alizin tagna o nyuhu ni. 

3Nandigi wa fun koti a vɔu un. Ba yaa fun kpa zɔglɛ zenewa a vɔu un. O yaa fun a 

kasi a. 

4Ba yaa fun kpa zɔglɛ a vɔti o naŋgere awa o nisa hali ba wa ku, amaa o yaa fun kasi a 

magau. Nandigi wa fun kpak kpok a kaali un. 

5O fun chɔ kaali di o la nyɛn doonani ba yaa sogli ba nawaalsa chen awa kuŋkule 

nyuuna bar nyɛni ni saha maga, a la huusi a zer buŋkula aa teŋsi o titi. 

6Yesu funɛ wa li arŋ ti ni, baal ti fun la chiŋi doonani ba sogli ba nawaalsa chen a li 

bar boli ni. O funɛ na un, o fun chɔ a wa gbiri o suwachak ni a zaami un. 

7-8Yesu fun ŋɔ alizin tagin ti ni di o li baal ti ni. O fun tɛsi kinkan a pɛɛsi un, “I waa 

Yesu, Koosa zen be, baŋnɛ i daŋni n wati? Kinyini Koosa a gil mu muksi.” 

9Yesu fun burgi a pɛɛsi un, “I sɔn ya baŋa?” O fun ŋɔ, “Mu sɔn ya ‘zɛmɛ’, domi ya 

iiu.” 

10O funɛ sumi Yesu kinkan di o ta duŋni a a li ba pulum ni. 

11Kurchusa funɛ nyɛn kuŋkule nyuhu ni a di diwe. A funɛ tel tusugsa lɛu. 

12Alizin tagni ta fun a sumi Yesu di o nyɛ a la zu kurchusi ta ni. 

13Yesu fun nyɛ a nyinbaan. A fun li a la zu kurchusi ta ni. Kurchusi ta fun si a chɔ a la 

wilsi a chesi bɛɛŋ ni ti ni. Ni ti fun di a maga. 

14Ba naa funɛ nyini kurchusi ta chen, ba fun chɔ kaali dama a la ŋɔ ba naa nyɛn dooni 

awa ba naa ba pu kɔha ti ni. Tɔhɔn ti tima fun li a wa Yesu wati di ba la na kin naa 

yɛɛ. 

15Ba fun wa na baal naa alizin tagna kinkan fun kani un ni chen laari gar a kani Yesu 

wati. O wa fun bu a zu galɛŋa. Hansura fun kpak ba. 

16Ba naa funɛ nyɛn dooni a na chenani funɛ ya alizin tagni ta awa kurchusi ta, ba fun 

ŋɔ ba naa wa chen. 

17Ba funɛ nu ba sɛm chen, ba wa Yesu wati a wa sumi un di o li ba pulum ni. 

18Saha naa o fun si a la zu arŋ ti chen, baal naa funɛ kpak alizin tagna chen, fun wa 

sumi Yesu di o nyɛ o tiŋ un ba la. 

19Yesu fun ŋɔ un, “Aai. Kila i dam walɛ wati a la ŋɔ ba chenani i kunyana suŋi hin a 

ɔm hin siki.” 

20O fun kaali a la ŋɔ ba naa nyɛn Dɛkapɔlis pulum wati chenani Yesu fun ya nyɛ un. 

O ya ba maga alaazibu. 

Yesu Fun Tiibi Ju Tim Nihɛɛ Nihabichɛla 
(Mat. 9.18-26; Luk 8.40-56) 

21Yesu fun zu arŋa a la ji bɛɛŋ ti jibaŋ kinkin ti. O funɛ la tel dooni, zɛmɛ kinkan fun 

wa a wa go un bɛɛŋ ti nɔ ni. 

22Ba bar lagmi dɛ nihɛɛ digi funɛ gbaari zɛmɛ ta ni. O sɔn funɛ ya Jairus. Saha naa o 

fun wa na Yesu, o fun la gbiri o suwachak ni, 

23a sumi un kinkan a ŋɔ, “Mu nihabichɛla la wi a daŋni o sou. Mu sumi hinu kinkan, 

kuwa a wa kpa i nisa a sak un ni, chen ni o zi na alaafɛu.” 

24Yesu fun tiŋ Jairus a kaali. Nara kinkan gbanko funɛ tiŋ un aa zaksi un. 

25Nihaan digi funɛ nyɛn doon a kpak wichɔɔr digi bun fidalɛ. O fun ya nin ka o vɛ 

peti. 

26Hali luri tima nidamata fun a tiibi un a wa ku. O fun chɔk o malɛ maga ka o nin ti vɛ 

peti a fun bukoo gbaari. 

27O fun a nu Yesu wɛ a la lisi o tuhu ni, 

28“N fu koti a la gbaŋsi o kilaari nɔ, n fu zi na alaafɛu.” 

29O fun zu zɛmɛ ta ni a la pu Yesu a gbaŋsi o kilaarɛ gantɛl. O funɛ la gbaŋsi o kilaari 

ti chen, o nin ti fun vaan teŋ. Doone o fun zim di o na alaafɛu. 

30Yesu fun zim di nandigi gbaŋsi unu domi o kpok ti bar digi funɛ liu. O fun burgi o 

gantɛl a pɛɛsi, “Anti gbaŋsi mu takta nan ni?” 

31O gantɛl tiŋsi ta fun burgi a pɛɛsi un, “I waa na zɛmɛ ta la murgi nan ni ka i pɛɛsi ya 

di, anti gbaŋsi hinu?” 

32Yesu ha fun vɛɛn a nyini a go di o na nar gbaŋsi un chen. 

33Hansura fun kpak haan ti kinkan. O bara fun a jigiri. O fun zim di Yesu tiibi unu a 

fun wa gbiri o suwachak ni a sɛm o tuha chaani maga a nyɛ un. 

34Yesu fun ŋɔ un, “N be, i si suuli nyɛ i na alaafɛu. Kila dama awa tu sɔɔn ni. I 

wichɔɔrti ti petiu. O wa zi bu bur wi.” 

35Yesu ha funɛ vɛɛn a sɛm, nara bɔnɛ fun a li ba bar lagmi dɛ nihɛɛ dama a wa nihɛɛ ti 

wati a ŋɔ un, “I be nihabichɛl ti sowu. Ta bu muksi nibiksi ti di o waali.” 

36Yesu fun nu chenani ba sɛm chen a ŋɔ nihɛɛ ti, “Ta nyɛ o muksi hin. Nyɛ i si su 

min.” 

37Yesu wa fun a daŋni nandigi tiŋ un amaa a nyɛ Pita, Jems awa o niinbe Jɔn ba 

duŋduŋ funɛ tiŋ un kaali. 

38Ba funɛ la tel ba bar lagmi dɛ nihɛɛ ti dama, ba fun a nu ba chɛɛma ka ba wi kinkan. 

39Yesu fun la zu dam ti a pɛɛsi ba, “Yɛrɛ ma chɛɛmi a la wi? Be ti wa sou. O chɔ 

dore.” 

40Ba fun a mɔmsi un. O fun duŋni ba a ta, a kpa be ti nyana awa o niina awa o gantɛl 

tiŋsa nara batora duŋduŋ a la zu be ti dɛ chɔɔli ti. Be ti funɛ ya bun fidalɛwa. 

41Yesu fun la kpak be ti nin a ŋɔ un a li o titi sɛm ni, “Talita kumi.” Chen mun ya, “n 

be nihabichɛla, n ŋɔ hinu, kisi.” 

42Nihabichɛl ti fun vaan si chiŋi a val. O ya ba alaazibu kinkan. 

43Yesu fun ŋɔ di ba ya diwe a nyɛ be ti ni o di, a fun ŋɔ ba kpok ni, “Ma ta nyɛ 

nandigi zim kinkin naa yɛɛ.” 

Maak 6 

Chenani Nazarɛt Tim Ta Fun Vɛ Yesu 
(Mat. 13.53-58; Luk 4.16-30) 

1Yesu fun a li dooni a bu kaali o sɛmbiri tɔha, o wa o gantɛl tiŋsi ta ni. 

2Ba funɛ nyɛn dooni, ba hiisi wuzu fun wa tel. O fun kaali a la zu ba bar lagmi dɛ a 

biksi nara Koosa wɛ. Nara kinkan funɛ nyɛn doon a nu o biksi ti. O ya ba alaazibu 

kinkan. Ba funɛ pɛɛsi dɔŋa, “Leene baal nɔ pu sɛm nama maga? Ka leene o vɛɛn pu 

zima nɔ? Ka yɛrɛ o zi yaa ya a tum o tum zene nama? 

3O laata funɛ ya bugilsal a nyɛn bar nɔ ni chenn? O niina laata ya Mɛri chenn? Jems, 

Josɛf, Judas awa Simɔn laata ya o niinbisa chenn? Ya wa o toosa laata lagmi nyɛnn?” 

Ba wa un wa fun lɛm dɔŋ ni, domi ba funɛ zim unu. 

4Yesu fun ŋɔ ba, “Nara maga nyɛ Koosa witiina jirimau, amaa o sɛmbiri tɔhɔn nara 

wa o dam walɛ awa o lul, ba wara nyɛ un jirima.” 

5O funɛ nyɛn dooni chene, o fun kpa o nin a sak wichɔɔrsi nara tam ni a tiibi ba. Chen 

duŋduŋnɛ o fun koti a tum. O wa fun koti a tum tum zene, domi ba se wa fun su un. 

6O fun jɛri Yesu kinkan. O fun si a kaali tɔ wisa naa nyɛn dooni chen, a biksi nara 

Koosa wɛ. 

Yesu Fun Tum O Nitumɛ Nara Fidalɛ Baa Biksi Nara 
(Mat. 10.5-15; Luk 9.1-6) 

7Doone o fun a lagmi o gantɛl tiŋsa nara fidalɛ ta a wa tum ba nara balɛlɛ, a nyɛ ba 

kpok di baa kiduŋni alizin tagna a li nara ni. 

8O fun ŋɔ ba, “Ma wa kaa la, ma fiɛŋ ma zer buna a chi diwe, malɛ awa kapursa. 

9Ma du natausa, amaa ma ta laari takta wisa lɛ a zer ma daŋkpalsa a la. 

10Ma wa la tel tɔha, ma nyɛn dam bɛgim naa ba nyɛ ma di ma chɔ chen, hali a wuzu 

naa ma wa li tɔhɔn ti ni. 

11Amaa ma wa zu tɔ digi ka tɔhɔn ti nara vɛ la ma duuli koo a vɛ nu nyɛ ma, ma li 

dooni, a piisi ma naasa hɛɛra a ta, chen ni ba zi zim di a li ba nɛɛ. O wa li ma ni.” 

12Yesu funɛ biksi ba chene, ba fun si a kaali a la sɛm Koosa wɛ a nyɛ nara ni, a ŋɔ di 

ba gil ba tum tagna a burgi a tiŋ Koosa nyinbaan. 

13Ba fun vɛɛn a duŋni alizin tagna a li nara kinkan ni, a zer nu tama a tiksi a du 

wichɔɔrsi ta ni a tiibi ba. 

Chenani Koor Hɛrɔd Fun Kpu Jɔn 
(Mat. 14.1-12; Luk 9.7-9) 

14Nara tim maga fun a sɛm Yesu wɛ. Bɔnɛ fun ŋɔ di Jɔn, naa funɛ chaksi nara chen si 

o sou niu. Chendaha o koti a tum tum zene. 

15Bɔnɛ fun kpa un a yir un Koosa witiina naa ba yir Ɛlaija. Bɔnɛ ka fun ŋɔ di o chi 

witiinsi naa Koosa tum chen digirɛ. 

16Koor zen digi funɛ nyɛn doon. Ba funɛ yir un Hɛrɔd. O funɛ nu Yesu wɛ, o fun ŋɔ o 

titi ni, “Baal nɔ wa Jɔn naa la chaksi nara chen ya nibɛgimnɛ. Mu nyɛ ba fun teŋ o 

nyuha, amaa o bur si o sou niu.” 

17Hɛrɔd fun a kpa o niinbe Filip haan. O haan ti sɔn funɛ ya Hɛrɔdias. 

18Jɔn fun te ŋɔ un, “Chenani i ya chen, o wa wer.” O funɛ sɛm chen, Hɛrɔdias fun nyɛ 

Hɛrɔd tum nara ba la kpak Jɔn a tɔ un dɛ. 

19Doone Hɛrɔdias fun a ha Jɔn a daŋ o kpu un. 

20Hɛrɔd funɛ ɔm Jɔnu a la nyɛ un jirima, domi o funɛ zim di Jɔn ya nibin werere. 

Adaha o fun vɛ la nɔɔni di ba kpu un. Hali Jɔn sɛm ta fun muksi un kinkan, amaa o ha 

funɛ vɛɛn a daŋni o nu o sɛm tau. 

21Hɛrɔd bun luli wuzu funɛ wa tel, o fun a yir o nihɛɛ zene awa o lanjimasa nihɛɛta 

awa nibin zene, ba naa maga nyɛn Galili ni di ba wa di o luli wuzu diwe. Ba fun wa 

di. 

22Doone Hɛrɔdias nihabichɛla fun wa zu dɛ naa ba di diwe ta chen a gɔ a du ba. O 

gɔɔli ti fun ya Hɛrɔd awa o chɛnsi ta lɛmlɛm kinkan. Hɛrɔd fun pɛɛsi un, “Baŋnɛ ii 

daŋni? Kin naa maga ii daŋni n zi nyɛ hinu.” 

23O fun hɛɛsi a ŋɔ, “Kin naa maga ii daŋni, ŋɔ min, n zi nyɛ hinu. Hali ii daŋni n 

pulum nɔ, n zi purigiu a nyɛ hin.” 

24Nihabichɛl ti fun kaali o niin wati a la pɛɛsi un, “Baŋnɛ n kaa la sumi un?” O niin ti 

fun vaan na nyinbaan a ŋɔ di o la a la sumi Jɔn nyuha. 

25O fun bur kaali koor ti wati lalaga a la ŋɔ un, “Mu sumi Jɔn nyuhurɛ di ba kpa du 

pɛŋ ni a wa nyɛ min.” 

26O sɛm ta fun chɔk Hɛrɔd tuha kinkan. O wa fun bu koti a vɛ, domi o fun hɛɛsi o 

walɛ ta suwachak ni di o zi nyɛ un kundɔŋu. 

27O fun a tum o lanjimasi ta digi di o la a la teŋ Jɔn nyuha a kpa wa. O fun kaali 

doonani ba fun tɔ un dɛ chen a la teŋ Jɔn nyuha, 

28a kpa sak pɛŋ ni a wa nyɛ nihabichɛl ti ni. O fun kpa la nyɛ o niin ti ni. 

29Jɔn gantɛl tiŋsi ta funɛ nu chen wɛ, ba fun la zer un a sogli. 

Yesu Fun Kpa Diwe A Dɛɛsi Nara Tusugsa Nyuu 
(Mat. 14.13-21; Luk 9.10-17; Jɔn 6.1-14) 

30Yesu nitumɛ fidalɛ, ba naa o fun tum chen, bur wa a ŋɔ un kin naa maga ba tum awa 

kin naa maga ba biksi nara ta. 

31Yesu fun ŋɔ ba, “Ma si. Ma nyɛ ya la nyabaan ti ya duŋduŋ a la hiisi tama.” Nara 

kinkan yaa fun a wa o wati a la bur, ba wa fun kpak bar digi a di diwe. 

32Ba fun si a li a la zu arŋa a kaali nyabaan ti ba duŋduŋ. 

33Ba funɛ la chene, nidamata fun a na ba a fun vaan zim ba a li ba tɔsi ni a kpa ba 

naŋgere a chɔ a te ba suwachak a la tel doon ka ba zi wa. 

34Yesu funɛ wa li arŋ ti ni, o fun a na zɛmɛ kinkan ka ba chiŋi dooni. Ba funɛ chi 

piisisa a naa vɛ kpak nigbaŋirɛ. Ba wɛ fun ya un siki, ka o vɛɛn a biksi ba wu damata 

dooni. 

35Ba funɛ nyɛn doon a vusi, Yesu gantɛl tiŋsi ta fun wa o wati a wa ŋɔ un, “Nha daŋni 

o chelu. Bar nɔ ya nyabaannɛ. 

36Nyɛ zɛmɛ ta kila ŋmaana awa tɔ wisa a naa go bar nɔ a la yau diwe a di.” 

37Yesu fun ŋɔ ba, “Ma titi nyɛ ba diwe ba di.” Ba fun pɛɛsi un, “Ei, yɛrɛ ya kaa ya na 

diwe a nyɛ nara nama ni ba di? Ya yau boroboro sidi tusugsa nyuu, o wa zi tel.” 

38Yesu fun pɛɛsi ba, “Boroborosa ŋmɛnwa ma kpak ma wati bar nɔ? Ma la nyini.” Ba 

fun la na a wa ŋɔ un, “Boroborosa nyuunwa awa nyinsa lɛ nyɛn doon.” 

39O fun ŋɔ, “Chen weru.” O fun a nyɛ nara tima maga kani kɔ tota daha ni, 

40pukpuk ni, puk digi kɔkwa, puk digi fumnyuu, puk digi kɔkwa, puk digi fumnyuu, 

hali a kaali. 

41Doone Yesu fun zer boroborosa nyuun ta awa nyinsa lɛ a nyini buudaha ni a sumi 

Koosa a du a ni. O fun zer boroborosi ta a chɔksi a nyɛ o gantɛl tiŋsi ta ni di kpa bɔni 

nara tima. Ba fun kpa bɔni ba. O fun bukoo zer nyinsa lɛ ta a chɔksi a bɔni ba. 

42Ba maga fun se puŋ. 

43Ba funɛ se peti chen, Yesu gantɛl tiŋsi ta fun pa ba kidikaalɛ tima a su chenchisa 

fidalɛ. 

44Ba naa funɛ se boroborosi ta chen, ba nibaala duŋduŋ funɛ ya tusugsa nyuunwa. 

Yesu Fun Val Ni Daha 
(Mat. 14.22-33; Jɔn 6.15-21) 

45O fun ŋɔ o gantɛl tiŋsi ta ni di ba la a la zu arŋa a la ji bɛɛŋ ti jibaŋ kinkin ti a la 

Bɛtsaida ka o ta nara tima nyinbaan ni a wa. 

46Ba fun kaali ka o ta nara tima nyinbaan ni a kaali kuŋkule nyuuna bar nyɛni di o la 

sumi Koosa. 

47Dusum funɛ wa biri, Yesu duŋduŋ fun a nyɛn jibaŋ ti ni ka o gantɛl tiŋsi ta fun a 

nyɛn arŋ ti ni a li bɛɛŋ ti bambaan ni. 

48O fun na ba ka peha mo ba a li ni ti ni ba luk ku jibaŋ ti jili. O funɛ wa ya zimal 

hɛɛta yeligi saha, Yesu fun si a val ni daha ni a la ba wati a daŋ o gali ba ni. 

49Doone ba maga fun a na un ka o val ni daha ni. Ba fun kpa un a yir lɛlɛ. 

50Hansura fun kpak ba. Ba fun a huusi kinkan. Yesu fun ŋɔ ba, “Ma ta ɔmi. Minnɛ. 

Ma nyɛ ma bara sɔɔni.” 

51O fun wa zu arŋ ti a gbaari ba ni. Saha naa o fun wa zu arŋ ti, pe ti fun gil. O fun ya 

ba alaazibu a kaali a maga. 

52O funɛ ya ba alaazibu chen, domi ba fa wa zim chenani Yesu fa kpa boroborosi ta a 

nyɛ zɛmɛ ta ni chen. 

Yesu Fun Tiibi Wichɔɔrsa 
(Mat. 14.34-36) 

53Ba fun la ji jibaŋ kinkin ti a fun la tel tɔhɔn naa ba yir Gɛnɛsarɛt a kpa arŋ ti a vɔu 

dooni. 

54Yesu funɛ wa li arŋ ti tuhu ni, nara ta fun vaan a zim un. 

55-56Yesu yaa fun gba a la tɔ zene awa tɔ wisa awa ŋmaana. Ba yaa funɛ nu di o wau, 

ba chɔ kaali ba damsa a la kpa ba wichɔɔrsa a du amaŋkasi ni a kaali yawa a la sumi 

un di o nyɛ wichɔɔrsi ta gbaŋsi o takta nɔ, chen ni ba zi na alaafɛu. Ba naa maga funɛ 

gbaŋsi o takta ti nɔ, ba fun na alaafɛ. 

Maak 7 

Chenani Ju Tim Nawaalsa Fun Biksi Ya 
(Mat. 15.1-9) 

1Farisi tim ta awa Koosa chiksɛ nibiksɛ ta bɔnɛ ba naa funɛ li Jɛrusalɛm a wa lagmi 

Yesu wati. 

2Ba funɛ nyɛn o wati, ba fun wa na di o gantɛl tiŋsi ta funɛ chɔk ba chi ti kibɛgimnɛ, 

domi ba wa fun a sɛm ba nisa a kpa nin doŋa a di diwe. 

3Farisi tim ta awa Ju tim maga ba wa kaa di diwe, see ba te sɛm ba nisawa. Ba funɛ ya 

chen a tiŋ ba nawaalsa nyinbaannɛ. 

4Ba wara yau diwe a li yau ni, see ba te chaksi a a zi di. Ba gbanko funɛ tiŋ ba 

nawaalsa nyinbaan naa la biksi ba kisisi ba gbaŋsa, tempilsa awa lugɛ tempilsa a zi di. 

5Farisi tim ta awa Koosa chiksɛ nibiksɛ ta fun a pɛɛsi un, “Yɛrɛ i gantɛl tiŋsi ta waa vɛ 

ya nawaalsi ta nyinbaan ti a kpa nin doŋa a di?” 

6Yesu fun ŋɔ ba, “Ma ya nusun timwa. O funɛ ya wutirɛ chenani Koosa witiina 

Azaaya fun sɔbi ma wɛ saha digi a du Koosa sɛm tɔn ti ni. O funɛ ŋɔ, ‘Nara nama 

jɛɛmi min ba nyina nɛɛ, amaa ba tusa wa to min ni. 

7Ba kpa nibinsa chire a biksi nara a ŋɔ di a ya Koosa chire. Chendaha ba jɛɛmi min 

yɔrirɛ.’ 

8“Maa tiŋ chenani Azaaya fun sɔbi saha digi chen. Ma wa gil Koosa chiksi ti a ta a la 

tiŋ ma nawaalsa nyinbaan. 

9“Ma kpa ma titi zima a tiŋ ma titi chiksi aa vɛ tiŋ Koosa chiksɛ ta. 

10Mosis funɛ sɔbiu a li Koosa sɛm tɔn ti ni saha digi, ‘Ma nyɛ ma nyama awa ma 

numa jirima. Nara maga pini o nyana koo o niina zoma, ba kpu un.’ 

11Ma waa ka yaa biksi nara bun kam yaali di nar ŋɔ o nyana awa o niin ni di kina o zi 

kpa a suŋi ba ya ‘kɔban’ kinnɛ, chen mun ya, ‘Koosa kinnɛ’, 

12ma wa zi la nɔɔni di o suŋi ba. 

13Ma wa chɔk Koosa chiksɛ ta a li ma bun kam yaali dahaa? Ma funɛ kpa bun ka yaali 

damatau a dau a la biksi ma bisa di ba tiŋ a.” 

Kin Naa Nyɛ Nibine Tuha Doŋ 
(Mat. 15.10-20) 

14Yesu fun bukoo yir nara tima ba wa o wati. O fun ŋɔ ba, “Ma cheŋi ma diŋsa a nyɛ 

mu sɛm zu ma bambe ni nɛnɛ. 

15Kin naa la zu ma tuha, o wara nyɛ ma doŋa, amaa kinkin naa la li ma nɔ ni, warɛ 

nyɛ ma doŋa.  

((16Ma naa kpak diŋsa aa nu, ma nyɛ a nu nɛnɛ.”)) 

17O funɛ gil zɛmɛ ta a kaali dama, o gantɛl tiŋsi ta fun wa pɛɛsi un o jɛɛgi ti mun. 

18Yesu fun a pɛɛsi ba, “Ma gbanko wa kpak nɛhaa? Ma wa zim di kin naa la zu ma 

tuha, a waa kikoti nyɛ ma doŋaa? 

19Ma loore o yaa zu ka ma la somi. O wara zu ma bambe ni.” Yesu fun ŋɔ ba a nama 

maga, chen ni ba wa zi bu chi diwe maga. 

20O fun ŋɔ, “Kinkin naa la li ma bambe, waa nyɛ ma tum ma titi doŋa. 

21Kinkin naa nyɛn ba tuhu ni, nibinsa lisi wu tagna a la tum sakaal tuma a la ŋmɛ a la 

kpu doŋa, 

22a la tum chɔkumsa a la daŋni ba dɔŋtim kina a la tum dɔŋa wa tum tagna a la mur 

dɔŋa a la ya dɔŋa wa handɔta a la pin dɔŋ zoma a la daŋni sɔn, aa la tum womsi tima. 

23Wu tagin naa maga yaa li ba bambe nɛɛ. A waa yaa nyɛ nibinsa kpak doŋa.” 

Nihaan Digi Si Funɛ Su Yesu 
(Mat. 15.21-28) 

24Yesu fun si dooni a kaali Taaya awa Saidɔn pulum. O funɛ la zu o dam chɔɔli dooni, 

o wa fun a daŋni nandigi zim di o nyɛn dam ti nɛɛ, amaa o sogli ti funɛ a li 

gbampulimu. 

25-26Haan digi fun piin nu Yesu wɛ. Haan ti niina awa o nyana funɛ ya Girik timwa. 

Ba fun a lul un dooni. Alizin tagin fun a nyɛn o nihabichɛla nyuhu ni. O fun wa Yesu 

wati a wa gbiri o suwachak ni a sumi un di o duŋni alizin tagin ti a ta o be ti ni. 

27Yesu fun ŋɔ haan ti ni, “Nyɛ ba te kpa diwe tima a nyɛ bichɛsi ni ba di puŋ. O wa 

deŋli wa ba kpa bichɛsi ta diwe a nyɛ vasi ni a di.” 

28Nihaan ti fun ŋɔ, “Mu kunyana, o ya wutirɛ, amaa vasi ta ka yaa di diwe naa bichɛsi 

ta yaa di ka a chesi chen.” 

29Yesu fun ŋɔ un, “Chenani i sɛm nan, mu nuu. Kila dama. Alizin tagin ti piin gil i be 

tiu.” 

30O fun kaali dama ka o be chɔ kichɔɔli ni. Alizin tagin ti fun sir gil un. 

Yesu Fun Tiibi Baal Naa Ya Diŋgbiti Tiina A Ya Wom 

31Yesu fun a li Taaya pulum ni a bur kaali tɔhɔn naa ba yir Saidɔn a la gali un ni, a 

fun la gali Dɛkapɔlis pulum ni a la li Galili bɛɛŋ ti. 

32O funɛ la tel dooni chen, ba fun kpa baal naa funɛ ya diŋgbiti tiina. O wa fun koti aa 

sɛm sɛma nɛnɛ. Ba fun a sumi Yesu di o kpa o nisa a gbaŋsi un, chen ni o zi na 

alaafɛu. 

33Yesu fun a yir un a li zɛmɛ ta ni a kaali ba duŋduŋ a la kpa o naninsa lɛ a kpa tasi o 

diŋsi ni a tɔɔsi nantɔ a du o zulum ni. 

34O funɛ ya chene ka o fun a nyini buudaha ni a heeli a ŋɔ baal ti ni a li o titi sɛm ni, 

“Ɛfata.” Chen mun ya, “nyɛ i diŋsi puk.” 

35O diŋsi ta fun vaan puk. O zulum ti burgi. O fun a koti a sɛm sɛma nɛnɛ. 

36Yesu fun ŋɔ ba kpok ni di ba fiɛŋ ba ŋɔ nandigi ni chenani yɛɛ, amaa ba funɛ vɛu a 

mɔɔli nidamata ni. 

37Nara tima fun ŋɔ dɔŋ ni, “Kundɔŋ wa to baal nɔ zi vɛ koti a yaali. Hali o koti a tiibi 

diŋgbiti tima awa womna.” O fun ya ba alaazibu kinkan a vɛ weri. 

Maak 8 

Yesu Fun Kpa Diwe A Dɛɛsi Nara Tusugsa Naasi 
(Mat. 15.32-39) 

1A wuzuni ta gantɛl nɛɛ zɛmɛ kinkan fun lagmi a go Yesu. Kundɔŋ wa fun to ba zi di. 

Yesu fun yir o gantɛl tiŋsi ta a ŋɔ ba, 

2“Nara nama wɛ kpak min sikirɛ, domi wuzu butora wa ba nyɛn mu wati a vɛ kpak 

diwe aa diili. 

3N ta ba nyinbaan ni di ba la ba damsa awa lɔsa ni, ba zi la gbarigi nyinbaan niu. Ba 

bɔnɛ funɛ li bar bolile a wa.” 

4O gantɛl tiŋsi ta fun ŋɔ un, “Ei, bar nɔ ya nyabaannɛ. Yɛrɛ ya kaa ya a na boroboro a 

nyɛ nara nama ni ba se?” 

5O fun burgi a pɛɛsi ba, “Boroborosa ŋmɛnwa ma kpak ma wati?” Ba fun ŋɔ, 

“Boroborosa nɔpɛwa ya kpak ya wati.” 

6O fun nyɛ zɛmɛ ta maga kani tɛɛnɛ ni ka o zer boroborosa nɔpɛ ta a sumi Koosa a du 

a ni, a chɔksi a a nyɛ o gantɛl tiŋsi ta ni di ba kpa a bɔni zɛmɛ ta. Ba fun kpa a a bɔni 

ba. 

7Nyin wisa gbanko funɛ nyɛn ba wati. O fun a sumi Koosa a du a ni a zer a chɔksi a a 

nyɛ o gantɛl tiŋsi ta ni di ba kpa gbaari zɛmɛ ta. Ba fun kpa a a nyɛ ba. 

8Ba fun se puŋ a ka. Kidikaali ta fun a su chenchisa nɔpɛ. Nara tima funɛ tel tusugsa 

naasiu. 

9Ba funɛ se a peti chen, o fun ta ba nyinbaan ni, 

10ka o wa o gantɛl tiŋsi ta fun la zu arŋa a la tel pulum naa ba yir Dalmanuta. 

Ju Tima Funɛ Daŋni Ba Na Alaazibu Tum 
(Mat. 16.1-4; Luk 12.54-56) 

11Farisi tim ta bɔnɛ fun wa Yesu wati a wa di un amɔrɛ a la daŋni o tum alaazibu tuma 

a biksi ba di ba zim di o kpok ti sir li Koosa watɛɛ. 

12Yesu miisa funɛ mo unu. O fun heeli a ŋɔ, “Yɛrɛ ma zinan nibinsa daŋni mu tum 

alaazibu tuma maa na? N ŋɔ ma wutirɛ, kin nawara maa daŋni chen, n wa zi nyɛ ma 

na a.” 

13O fun gil ba dooni a bur la zu arŋa a la ji bɛɛŋ ti jibaŋ kinkin ti. 

Farisi Tima Awa Koor Hɛrɔd Biksi 
(Mat. 16.5-12) 

14Ba funɛ daŋni ba la jibaŋ kinkin ti, ba fun a sugli ba diweu. Boroboro bɛgim 

duŋduŋnɛ ba fun kpa a du arŋ ti ni. 

15Yesu fun ŋɔ ba, “Ma kpak ma titi nɛnɛ aa kidoso Farisi tim ta awa Hɛrɔd luri naa ba 

kpa a du boroboro ni.” 

16O funɛ ŋɔ chene, ba fun a pɛɛsi dɔŋa, “Ya vɛ kpak boroboro daha o sɛm ya nann?” 

17Yesu funɛ zimu di ba wa zim di Farisi tim ta biksirɛ o biksi ba chen, o fun pɛɛsi ba, 

“Ka yɛrɛ boroboro naa ma sugli chen wɛ muksi ma ka ma pɛɛsi dɔŋa nan? Ma bambisi 

ta nak ya bambi sitɛwaa? Ma ya wa vɛɛn zimm? 

18Ma bambe siwɛɛ, ma se wa bur a naa? Ma se vɛ naali, ma diŋsa wara nuu? 

19Ma wa bur a lisi chenani n fun zer boroborosa nyuun ta a chɔksi bɔni ma awa nara 

tusugsa nyuun ta chenn? Kidikaalɛ tima funɛ su chenchisa ŋmɛnwa?” Ba fun ŋɔ, 

“Chenchisa fidalɛwa a su.” 

20O fun bu pɛɛsi ba, “N funɛ bukoo zer boroborosa nɔpɛ ta a chɔksi bɔni ma awa nara 

tusugsa naasi ta chen, kidikaalɛ tima funɛ su chenchisa ŋmɛnwa?” Ba fun ŋɔ, 

“Chenchisa nɔpɛ a su.” 

21O fun bu pɛɛsi ba, “Ma ha wa vɛɛn zimm?” 

Yesu Fun Tiibi Nyulum 

22Ba fun wa tel tɔhɔn naa ba yir Bɛtseida a li Galili pulum ni. Ba funɛ wa tel dooni, 

nara bɔnɛ fun kpa nyulum digi a wa Yesu wati a wa sumi un di o kpa o nin a gbaŋsi 

un di o se lɛli. 

23Yesu fun kpak nyulum ti nin a kpa un a li tɔhɔn ti ni a la tɔɔsi nantɔsa a du o se ni a 

kpa o nin a sak un ni a pɛɛsi un, “I koti a na doon niuu?” 

24O fun a kpaŋi o titi a nyini a na ka dooni ya bɔr, a ŋɔ, “N na nibinsiwa ka ba val 

dooni a chi bugila.” 

25Yesu fun bu kpa o nin a sak baal ti se ni. O fun bukoo a kpaŋi o titi kinkan di o nyini 

a na dooni nɛnɛ. 

26Yesu fun ŋɔ, “Kila dama. Ta bu bur la tɔhɔn ti.” 

Chenani Pita Fun Sɛm Yesu Wɛ 
(Mat. 16.13-20; Luk 9.18-21) 

27Doone Yesu wa o gantɛl tiŋsi ta fun si a kaali tɔsi naa nyɛn Sɛsarɛa Filipai pulum ni. 

Ba funɛ nyɛn nyinbaan ni a la chene, o fun pɛɛsi o gantɛl tiŋsi ta, “Yɛrɛ nibinsa yaa yir 

min?” 

28Ba fun ŋɔ, “Bɔnɛ yaa yir hin Jɔn naa la chaksi nara wa ni ni chen. Bɔnɛ yir hin 

Ɛlaija. Bɔnɛ ka ŋɔ di Koosa witinsi tima digi bur wa.” 

29O fun pɛɛsi ba, “Yɛrɛ ma ka yir min?” Pita fun ŋɔ, “Hin ya Kristo naa Koosa fun ŋɔ 

di o zi wa tumu wuzu digi chen.” 

30Yesu fun ŋɔ ba, “Ma doso ma ta ŋɔ nandigi ni chen wɛ.” 

Yesu Fun Sɛm Di O Zi Namsiu A Sou 
(Mat. 16.21-28; Luk 9.22-27) 

31Doone o fun a biksi ba a ŋɔ, “Ba zi wa ya n waa nibine be n namsi kinkan. Tɔhɔn 

nihɛɛta, Koosa dam kɔkɔɔrsi ta awa Koosa chiksɛ nibiksɛ ta zi wa vɛu a kpu min. 

Amaa wuzu butora wuzu n zi si a li mu sou niu.” 

32O fun a chaasi kin naa maga nɛnɛ wa si sɛm ni a biksi ba. Pita fun yir un a li 

cheŋcheŋa a galimi un. 

33Yesu fun burgi a nyini a go o gantɛl tiŋsi ta a ŋɔ Pita ni, “Tur dooni, domi i lisi chi 

sintannɛ. Chenani i sɛm chen wa li Koosa wati. A li nibinsa watɛɛ.” 

34Yesu fun a yir o gantɛl tiŋsi ta awa zɛmɛ ta a ŋɔ ba, “Nar la daŋni o tiŋ min, o vɛ o 

tutɔ a zer o daakakli a baasi a tiŋ min. 

35Nar la daŋni o si sɛrɛ wa o tutɔ nyɛni, o zi wa chelu. Nar ka kpa min awa Koosa 

laaboor weri ti a te o tutɔ nyɛni, o zi wa na Koosa mi faliu. 

36Nar koti a na tɛɛnɛ maga lɛmlɛm, baŋ nyɔɔrrɛ o wa di? O wa zi wa na Koosa mi fali 

ti. 

37Baŋnɛ nibine zi bukoo zer a kpiŋi a na lɛmlɛm titi? 

38Zinan nara vɛ Koosirɛ kinkan a la tum tum tagna. Nar kpa hiisa a du mu biksi nɔ ni 

lalaknɔ, saha naa n waa nibine be wa bur wa awa Koosa jirima awa o malaikasi ta, n 

gbanko zi wa kpa hiisau a du un ni.” 

Maak 9 

1Yesu fun ŋɔ ba, “Maa nu mu wati. Ma bɔnɛ nyɛn bar nɔ, ma wa zi sou hali Koosa zi 

wa dɔ nara wa kpok ni.” 

Chenani Yesu Si Fun Chaani A Chi Nha 
(Mat. 17.1-13; Luk 9.28-36) 

2A wuzu bunɔra gantɛl ni, Yesu fun yir Pita, Jems, awa Jɔn. Ba fun la zini bi digi 

nyuha a nyɛn doon ba duŋduŋ. Ba funɛ nyɛn doon, Yesu si nyine fun a chɛrgi ba 

suwachak ni. 

3O kilaarɛ gbanko fun chɛrgi a pilimi kinkan aa chaani. Nandigi wa to tɛɛnɛ nɔ ni a la 

zi koti a chaksi o kina a pilimi a du chen. 

4Ba fun a nyini ka Ɛlaija awa Mosis fun nyɛn Yesu wati a sɛm sɛma. 

5Pita fun ŋɔ Yesu ni, “Mu kunyana, o ya wu werire ya nyɛn bar nɔ nan. Nyɛ ya du 

lɛuwa atora a nyɛ ma, chen ni i kpak kibɛgim, Mosis kpak kibɛgim, Ɛlaija gbanko 

kpak kibɛgim.” 

6O fun sɛm hansura sɛmwa, domi o wa fun zim chenani o sɛm chen. Hansura funɛ 

kpak ba kinkan. 

7Doone dobaal fun wa tɔ ba, zuuuu. Ba fun nu ta dobaal ti ni ka o ŋɔ, “N be daŋni 

nɛɛnɛ. Maa nu o sɛma.” 

8Ba funɛ nu peti, ba fun a nyini a go. Ba wa fun bukoo na nandigi amaa Yesu duŋduŋ 

funɛ nyɛn ba wati dooni. 

9Saha naa ba fun li bi ti nyuhu ti a tu wa chen, Yesu fun ŋɔ ba, “Kinkin naa ma na 

nan, ma fiɛŋ ma wa sɛm nandigi ni, hali a wuzu naa mu waa nibine be zi wa si a li mu 

sou ni.” 

10Ba fun kpa o sɛm ta a du ba tuhu ni a pɛɛsi dɔŋa o sou siili ti mun. 

11Ba fun pɛɛsi Yesu, “Yɛrɛ Koosa chiksɛ nibiksɛ ta yaa ŋɔ di Ɛlaija kaa te wa a zi nyɛ 

Koosa Kristo ni?” 

12O fun ŋɔ ba, “Wutirɛ, Ɛlaija funɛ sir te wau a wa ya kina maga siri. Ba funɛ sɔbiu a 

li Koosa sɛm tɔn ti ni, n waa min nibine be wa wa, ba zi wa zɛɛmi min a namsi min. 

Yɛrɛ ba fun sɔbi chen? 

13Maa nu n wati. Ɛlaija funɛ piin wau. O funɛ wa, ba fun ya un chenani ba daŋni a chi 

chenani ba sɔbi a du Koosa sɛm tɔn ti ni chen.” 

Yesu Fun Duŋni Alizin Tagin A Li Be Digi Ni 
(Mat. 17.14-21; Luk 9.37-43) 

14Ba wa un funɛ sɛm peti, ba fun wa tel o gantɛl tiŋsi ta bɔnɛ wati ka nara kinkan fun 

chiŋi a go ba. Ba wa Koosa chiksɛ nibiksɛ ta funɛ di amɔrɛ. 

15Zɛmɛ ta funɛ wa na Yesu, o fun jɛri ba kinkan. Ba fun chɔ a la pu un a zaami. 

16Yesu fun pɛɛsi ba, “Yɛrɛ ma wa ba di amɔrɛ chen ni?” 

17Zɛmɛ ta nidigi fun ŋɔ un, “Mu kunyana, alizin tagin nyɛn mu be nyuhu ni. O ya 

diŋgbiti tiina awa womnɛ. 

18Alizin tagin ti yaa si un ni a zer un lɔ tɛɛnɛ ni. Saha naa maga o yaa zer un lɔ. Nantɔ 

fukla yaa li o nɔ ni ka oo se o nyina. O bara maga gigmi. N sumi i gantɛl tiŋsi ta di ba 

duŋni alizin tagin ti a li mu be ti ni. Ba wa fun koti a duŋni un.” 

19Yesu fun ŋɔ un, “Ma zinan nara se wa su min. Saha yɛrɛ mu kaa nyɛn ma wati hali 

ma wa zim min? Saha yɛrɛ n zi ya ma kanyita? Kpa be ti kuwa mu wati.” 

20Ba fun kpa un a wa. Alizin tagin ti funɛ wa na Yesu, o fun bukoo si kinkan a zer be 

ti a lɔ tɛɛnɛ ni. O fun a bilimsi. Nantɔ fukla a li o nɔ ni. 



1463 

 

© 1999,  Wycliffe Bible Translators, Inc. 
 

 
 

 

21Yesu fun pɛɛsi be ti nyana, “Saamurɛ alizin tagin ti kpak un?” O nyan ti fun ŋɔ, “O 

bichɛsi nɛɛ o kpak un. 

22Saha maga o yaa fun zer unu a lɔ din ni. Saha maga o ka yaa fun zer unu a lɔ ni ni a 

daŋni o kpu un. Nyini ya namsi. I zi koti a ya kundɔŋ a suŋi ya, i suŋi ya.” 

23Yesu fun pɛɛsi un, “Yɛrɛ i lisi i bambi ni di n waa kikoti a suŋi hin? Nibine naa si 

suɛɛ, o zi kotiu a tum kina maga.” 

24Be ti nyan ti vaan la nɔɔni a ŋɔ, “N si suu, amaa o wa mak min. Suŋi min.” 

25Ba funɛ sɛm chene, nidamata fun chɔ a wa Yesu wati. Yesu funɛ wa na ba, o fun 

vaan ŋɔ alizin tagin ti ni, “Hin alizin tagin naa nyɛ be nɔ ya diŋgbiti tiina awa wom, n 

ŋɔ hinu, kili be ti ni a ta bu nyɛn un ni.” 

26Alizin tagin ti fun huusi kinkan a si un ni kinkan a li. O funɛ wa li un ni, ba 

nidamata fun ŋɔ di o sou. 

27Yesu fun kpak be ti nin a zer un chiŋsi. 

28Yesu wa o gantɛl tiŋsi ta funɛ la zu dam ti ba duŋduŋ, ba fun pɛɛsi un, “Yɛrɛ ya vɛ 

koti a duŋni alizin tagin ti a taali?” 

29O fun ŋɔ ba, “Nan alizin tagin nɔ ka ma vɛ sumi Koosa nɛnɛ, ma wa kikoti a duŋni 

un a ta.” 

Yesu Fun Bu Sɛm O Sou Ti Wɛ 
(Mat. 17.22-23; Luk 9.43-45) 

30Ba fun a gil dooni a la gali Galili ni a la. Ba funɛ la chene, Yesu wa fun a daŋni 

nandigi zim ba wɛ, 

31domi o funɛ biksi o gantɛl tiŋsi ta kin naa la zi wa yau. O fun ŋɔ, “Ba zi wa kpa n 

waa nibine beu a du ba naa la zi wa kpu min nin niu. Amaa ba wa kpu min, wuzu 

butora wuzu n zi si mu sou niu.” 

32O funɛ ŋɔ nan, ba wa fun zim o sɛm ta mun, amaa ba funɛ ɔmu di ba pɛɛsi un. 

Anti Ya Nihɛɛ A Li Ma Tuhu Ni? 
(Mat. 18.1-5; Luk 9.46-48) 

33Ba funɛ wa tel tɔhɔn naa ba yir Kapɛrnaum a zu dama, o fun pɛɛsi ba, “Ya funɛ 

nyɛn nyinbaan ni a wa chen, baŋ sɛmwa ma funɛ sɛm chen?” 

34Ba fun a moori. Nyinbaan nɛɛ ba fun a di zenzen amɔrɛ wɛ. Chendaha ba fun a 

moori. 

35Yesu fun a kani a yir o gantɛl tiŋsa fidalɛ ta ba wa o wati. O fun ŋɔ ba, “Maa gil 

suwachak tiina daŋni. Nar kpa o titi a burgi bichɛl tiina a tum a nyɛ o dɔŋtim ni, waa 

ya suwachak tiina.” 

36O fun zer bichɛla a nyɛ o chiŋi ba bambaan ni a kpa o nin a kok un a ŋɔ ba, 

37“Nar la bichɛla nɔ a du di oo tiŋ min daha, minnɛ o la du chen. Nar la min, naa tum 

min chene o la du.” 

Ba Naa La Tum Yesu Tuma Wɛ 
(Mat. 10.42; Luk 9.49-50) 

38Jɔn fun ŋɔ un, “Mu kunyana, ya funɛ na baal digirɛ ka o kpa i sɔn aa duŋni alizin 

tagna a li nara ni. O wa fun ya ya nidigi. Chendaha ya fun ŋɔ un di o gil.” 

39Yesu fun ŋɔ ba, “Ma bu na un ka o ya chen, ma ta nyɛ o gili. Nar kpa n sɔn aa tum 

alaazibu tuma, a gantɛl ni o wa kikoti a chɔk n sɔn lalaga. 

40Nar wa ya vɛ yo dɔŋa, ya wa un ya nibɛgimnɛ. 

41Wutirɛ n sɛm ma, nar kpa ni tama a nyɛ ma di ma nyɔ domi maa ya Kristo nitiŋɛ 

daha, Koosa zi bɔ un o chimu.” 

Ma Ta Bur A Li Yesu Tiŋi Ni 
(Mat. 18.6-9; Luk 17.1-2) 

42“Nar wa na bichɛla naa si su min a la mur un di o tiŋ wu tagna nyinbaannɛ, ba kpa 

ŋmɛn a vɔu nam a zer laari o baŋna a kpa la yo du mɔɔga ni, chen fun zi bɔ o nyɛniu. 

43-44Nibine kpa o nin a tum tum tagna aa tiŋ tum tagna nyinbaan, o teŋ o nin ti a yo ta, 

domi nibine naa kpak nin bɛgim a kpak Koosa miisa, waa bɔɛɛ wa o kpak nisa lɛ a la 

zu din dama. 

45-46Nibine ka kpa o naŋgeri a tum tum tagna aa tiŋ tum tagna nyinbaan, o teŋ o 

naŋgeri ti a yo ta, domi nibine naa kpak naŋgeri bɛgim a kpak Koosa miisa, waa bɔɛɛ 

wa o kpak naŋgere alɛ a la zu din dam ti. 

47Nibine ka kpa o si a tum tum tagna aa tiŋ tum tagna nyinbaan, o yisi o si ti a yo ta, 

domi nibine naa kpak si bɛgim a kpak Koosa miisa, waa bɔɛɛ wa o kpak se alɛ a la zu 

din dam ti. 

48‘Vugilsa wara siti dooni. Din ka wara dusi.’ 

49“Koosa zi kpa din a yuksi nara maga a chi chenani ba yaa kpa yisa a yuksi disa ni 

chen. Maa ya chen, ma tusa zi mɛlsiu a chi ba yaa kpa yisa a du disa ni di o lɛm chen. 

50“Yisa mɛlsɛu, amaa o mɛlsi ti wa peti, yɛrɛ ba zi koti a bu ya o lɛm? Adaha ma wa 

ma dɔŋtima ma ka lɛm dɔŋ ni a chi yisa yaa nyɛ disa lɛm chen.” 

Maak 10 

Yesu Fun Biksi Ba Haan Vɛɛli Wɛ 
(Mat. 19.1-12; Luk 16.18) 

1Yesu fun li dooni a kaali Judia pulum a la ji Jɔɔdan jibaŋ kinkin ti. Nara kinkan fun 

wa lagmi o wati. O fun biksi ba Koosa wɛ. O yaa fun a biksi ba Koosa wɛ aa la. 

2Farisi tim ta bɔnɛ fun wa di ba wa mo o lo a na o galimsa. Ba fun pɛɛsi un, “Nar 

duŋni o haan a ta, chen ya chiree?” 

3Yesu fun burgi a pɛɛsi ba, “Yɛrɛ Mosis fun biksi ma di ma tiŋ?” 

4Ba fun ŋɔ un, “Mosis funɛ ŋɔ ya di nar vɛ o haan, o sɔbi tɔn a biksi nara di o vɛ unu.” 

5Yesu fun ŋɔ ba, “Ma bambe ya bambi siwɛwa. Chendaha Mosis fun sɔbi chen di maa 

tiŋ. 

6Saha naa Koosa fun naami tɛɛnɛ nɔ a li o piili ni, nibaal awa nihaannɛ o fun naami, 

7a ŋɔ di chen weru di nibaal zi gil o nyana awa o niinau a kpa haan, chen ni ba nara 

balɛ ta zi burgi nibɛgimu. 

8O kpa haan, ba nara balɛ ta wa bu ya nara balɛ. 

9Adaha ba naa Koosa fun a nyɛ ba burgi nibɛgim chen, o wa deŋli di nibine nyɛ ba 

nyinbaan di ba waligi dɔŋ ni.” 

10Yesu wa o gantɛl tiŋsi ta funɛ wa kaali dama, ba fun kpa sɛm nɔ a pɛɛsi un. 

11O fun ŋɔ ba, “Nar vɛ o haan a bu kpa haan digi, o tum galimsau o du a haan ti ni. O 

ya chɔkumsi tiinne. 

12Nihaan ka vɛ o baal a bukoo yu baal digi, o tum galimsau a du o baal ti ni. O gbanko 

ya chɔkumsi tiinne.” 

Yesu Fun Sumi Koosa A Nyɛ Bichɛsi Ni 
(Mat. 19.13-15; Luk 18.15-17) 

13Nara bɔnɛ fun kpa ba bisa a wa Yesu wati di o kpa o nisa a gbaŋsi ba a du ba alaafɛ. 

O gantɛl tiŋsi ta fun a nyiigi ba. 

14Yesu funɛ wa na chen ni, o fun na paan a ŋɔ o gantɛl tiŋsi ta ni, “Ma nyɛ bichɛsi ta 

kuwa n wati. Ma ta duŋni ba. Ma wa zim di ba naa se su min a chi bichɛsa, ba waa 

nyɛn Koosa koor ti nii? 

15Ma nyɛ mu ŋɔ ma nan. Nar la nɔɔni a chi bichɛla di Koosa dɔ un, Koosa zi wa dɔ 

unu.” 

16Yesu fun kpa bichɛsi ta a nɔŋ o naŋgere ni a kpa o nisa a saksi ba ni a du ba alaafɛ. 

Bunɔɔn Naa Funɛ Ya Kin Tiina 
(Mat. 19.16-30; Luk 18.18-30) 

17Yesu fun li dooni a la bar digi chen. Baal digi fun wa chem un a gbiri o suwachak ni 

a pɛɛsi un, “Mu kunyan weri, yɛrɛ n kaa ya a wa na Koosa miisa naa vɛ kpak bɔ?” 

18Yesu fun burgi a pɛɛsi un, “Yɛrɛ i yir min i kunyan weri? Nandigi wa to a koti a ya 

nibin weri hali o wa peti see Koosa duŋduŋ. 

19I piin zim Koosa chiksɛ tau. Koosa funɛ ŋɔ di, ‘Ma ta kpuuli a ta ŋmɛɛli a gil 

chɔkumsi tuma a ta suni wɛ a nyɛ dɔŋ ni aa gil dɔŋ diili. Ma nyɛ ma nyama awa ma 

numa jirima.’ ” 

20O fun ŋɔ, “Mu kunyana, kin naa maga n fun tiŋ n bichɛsi ni hali wa zinan.” 

21Yesu fun nyini baal ti. O wɛ ya un lɛmlɛm kinkan ka o fun ŋɔ un, “Wu bɛgim kaɛɛ i 

ha vɛ yaali. Kila a la kpa i kina maga a yogli a kpa malɛ ta a nyɛ fara tim ni. I ya chen, 

i zi wa na kinau a li Koosa wati a wa tiŋ min.” 

22Yesu funɛ wa ŋɔ un nan chen, domi o funɛ kpak wu damatau. O tuha fun chɔk. O 

fun a nyakmi o se a fun si a kaali. 

23Yesu fun a nyini nara tima a go a ŋɔ o gantɛl tiŋsi ta ni, “Ba naa ya kin tima, o zi 

bɔm ba watiu hali ba wa koti a zu Koosa koor ti.” 

24O funɛ wa ŋɔ chen, alaazibu fun kpak ba kinkan. O fun bukoo ŋɔ, “Mu bisa, wutirɛ 

ba naa la lisi ba kidamata wɛ, o zi wa bɔmu wa ba gil ba kin ta hali ba wa koti a zu 

Koosa koor ti. 

25Bɔla koti zu nɛɛsi bɔ, kin tima gbanko zi koti a wa zu Koosa koor ti.” 

26O ya o gantɛl tiŋsi ta alaazibu kinkan a kaali a maga. Ba fun ŋɔ dɔŋ ni, “O chi nan, 

anti la zi koti a zu Koosa koor ti?” 

27Yesu fun a nyini ba a ŋɔ, “O li nibinsa wati, ba wa kikoti a zu Koosa koor ti. Domi o 

li Koosa wati, kundɔŋ wa to o zi ya a vɛ koti.” 

28Doone Pita fun ŋɔ un, “Kina, ya gil ya kina magau a tiŋ hin.” 

29Yesu fun ŋɔ, “Wutirɛ n kaa ŋɔ ma nan. Nar gil o dama, o maanasa, o niinbisa, o 

nyana, o niina, o bisa awa o ŋmaha mu wa laaboor weri ti daha, 

30Koosa zi wa bɔ un o chimu a bukoo gbaari un kinkan, chen ni o zi bukoo na 

damsau, maanasa, niinbisa, numa, bisa awa ŋmaana, a na namsi a gbaari lalaknɔ a 

kpak Koosa miisa naa vɛ kpak bɔ. 

31Nara kinkan ba naa te suwachak a ya nihɛɛta lalaknɔ, ba zi wa burgiu a tiŋ gantɛl. 

Ba naa ka tiŋ gantɛl, ba zi wa burgi nihɛɛtau a te suwachak.” 

Yesu Fun Bukoo Sɛm O Sou Ti Wɛ 
(Mat. 20.17-19; Luk 18.31-34) 

32Ba fun nyɛn nyinbaan ni a la Jɛrusalɛm. Yesu fun te ba maga suwachak a gba aa la 

Jɛrusalɛm. O fun ya o gantɛl tiŋsi ta alaazibu. Ba naa maga funɛ tiŋ un, hansura fun a 

kpak ba maga. O fun waligi o gantɛl tiŋsa fidalɛ ta a ŋɔ ba chenani ba zi wa ya un, 

33a bukoo ŋɔ, “Maa nu, chenani yaa la Jɛrusalɛm nan, ya wa tel dooni, ba zi wa kpak 

n waa min nibine beu a kpa min a du Koosa dam kɔkɔɔrsi ta awa Koosa chiksɛ nibiksɛ 

ta nisa niu. Ba zi wa di mu sou sɛriau a kpa min du ba naa vɛ ya Ju tim nisa ni. 

34Ba zi wa mɔmsi min a tɔɔsi nantɔsa a du min ni a tuk min a kpu min. Wuzu butora 

wuzu Koosa zi lɛli minu a li mu sou ni.” 

Jems Awa Jɔn Fun Sumi Yesu 
(Mat. 20.20-28) 

35Doone Jems awa Jɔn, Zɛbɛdi bisa, fun wa Yesu wati a wa ŋɔ un, “Ya kunyana, wu 

digirɛ yaa daŋni ya sumi hin i ya a nyɛ ya.” 

36O fun pɛɛsi ba, “Baŋnɛ maa daŋni n ya a nyɛ ma?” 

37Ba fun ŋɔ un, “Saha naa i wa di i koor ti, ya waa kaa wa ya i mun nikanɛ, digi wa 

kani i nindil ni, digi ka wa kani i ningal ni.” 

38Yesu fun ŋɔ ba, “Kin naa ma sumi chen, ma wa zim chenani o kaa wa du o gantɛl 

ni. Namsi naa n kaa wa namsi nan, ma gbanko zi wa namsi chenuu?” 

39Ba fun ŋɔ un, “Ya zi kotiu.” Yesu ŋɔ ba, “Wutirɛ namsi naa mu kaa wa namsi chen, 

ma gbanko zi wa namsi chenu. 

40Amaa mu mun nindil nikani awa mu mun ningal nikani, Koosa piin lisi ba a chiŋsiu, 

chen ni ba zi wa kani dooniu. N waa laata dɔ ba lisi.” 

41O gantɛl tiŋsa nar fi funɛ nu chenani Jems awa Jɔn fun pɛɛsi Yesu, ba na paan 

kinkan a du ba ni. 

42Yesu fun lagmi ba a ŋɔ, “Ma waa zim chenani o du ba naa vɛ ya Ju tim wati. Ba naa 

la yir ba titi koorsa, ba wa dɔ ba tɔhɔn ti tima a la biksi ba kpok. Ba nihɛɛta gbanko 

biksi ba kpok, 

43amaa o wa lawa ma ya chen. 

44Nar la daŋni o wa ya ma koora, see o tum a chi yoma a nyɛ ma. 

45N waa min nibine be wa fun wa di n wa dɛu tumtumsa di ba wa tum a nyɛ min. N ka 

funɛ wau di n wa tum a nyɛ tɛɛnɛ nɔ nara nɛɛ a sou a la ba nyuuna a nyɛ ba.” 

Yesu Fun Tiibi Bartimius 
(Mat. 20.29-34; Luk 18.35-43) 

46Ba funɛ wa tel tɔ digirɛ ba yir Jɛriko. Nidamata fun lagmi o wati. Ba funɛ wa a la li 

dooni, baal digi fun nyɛn doon a kani nyinbaan nɔ ni. Ba yir un Bartimius, Timius be. 

O fun ya nyulumnɛ a la sumi kina. 

47O funɛ nu di o ya Yesu Nazarɛtrɛ a kaali chen, o fun a tɛsi a yir un a ŋɔ, “Yesu hin 

koor Devid bi luli. Ɔm min siki a suŋi min.” 

48Ba naa funɛ nyɛn doon chen, tɛsi di o gil chɛɛma, amaa o fun vɛ a tɛsi kinkan a kaali 

chenani o fa te tɛsi chen, a yir un a ŋɔ, “Yesu, hin koor Devid bi luli. Ɔm min siki a 

suŋi min.” 

49Yesu fun chiŋi a ŋɔ di ba yir un o wa. Ba fun yir un a ŋɔ, “Nyɛ i bara sɔɔni ka i si a 

wa. O yir hinu.” 

50O fun a ur o gar a ta a si chiŋi a kaali Yesu wati. 

51Yesu fun pɛɛsi un, “Baŋnɛ ii daŋni mu ya nyɛ hin?” O fun ŋɔ, “Mu kunyana, muu 

daŋni i lɛli mu se nawa a nyɛ min.” 

52Yesu fun ŋɔ un, “Kila. I si suuli nyɛ i se ta lɛliu.” O se ta fun vaan lɛli. O fun tiŋ 

Yesu a kaali. 

Maak 11 

Yesu Fun La Zu Jɛrusalɛm 
(Mat. 21.1-11; Luk 19.28-40; Jɔn 12.12-19) 

1Ba fun wa tel tɔsi naa ba yir Bɛtfaji awa Bɛtani, awa bi naa ba yir Ɔlif chen a wa 

dugli Jɛrusalɛm. Yesu fun a tum o gantɛl tiŋsa nara balɛ a ŋɔ ba, 

2“Ma te ya suwachak a la zu tɔhɔn ti. Ma vaan la zu dooni, ma zi na kokum be pɔlu ka 

ba vɔu un chiŋsi dooni. Nandigi ha wa zini un. Ma pur un a kpa wa. 

3Ma wa pur un ka nandigi wa pɛɛsi ma, ‘Yɛrɛ ma pur un?’ Ma ŋɔ un, ‘Ya kunyana la 

daŋni un. O wa peti, o zi nyɛ ya kpa un bur wau lalaga.’ ” 

4Ba fun kaali a la na kokum be pɔl ti ka ba vɔu un chen a chiŋsi dam ti bulzɔɔnɔ ni. Ba 

fun pur un. 

5Ba funɛ pur un chene, ba naa chiŋi dooni fun pɛɛsi ba, “Yɛrɛ ma pur un?” 

6Ba fun ŋɔ ba chenani Yesu ŋɔ ba chen ka ba fun nyɛ ba pur un a kpa un ba kaali Yesu 

wati. 

7Ba funɛ wa tel o wati, ba ur ba kilaarɛ bɔnɛ a saksi kokum be pɔl ti ni. Yesu fun zini 

a kani un ni. 

8Nidamata fun a kpa ba gata a pogli a bɛrigi nyinbaan ni di Yesu kpa kokum ti a val a 

daha ni. Bɔnɛ ka fun kaali nyinbaan nɔ a la teŋsi bugil hulsa a wa bɛrigi dau. 

9Ba funɛ nyɛn nyinbaan ni a la chene, ba naa funɛ te o suwachak awa ba naa funɛ tiŋ o 

gantɛl, ba maga fun a nyɛ un jirima a la chɛɛmi a ŋɔ, “Tabarkala. I waa naa Koosa tum 

chen, yaa zaami hinu kinkan. 

10Koosa suŋi hin a suŋi i nawaal Devid koor ti naa i zi wa di. Zinan ya pɛgi ya kunyan 

Koosau.” 

11Yesu funɛ wa tel Jɛrusalɛm, o fun la zu Koosa bar jɛɛmi dam ti a nyini aa go kina 

maga a li kaali. Domi nha funɛ wa chel, Yesu wa o gantɛl tiŋsi ta wa fun nyɛn doon 

vusi, amaa ba funɛ buru a kaali Bɛtani. 

Yesu Fun Ŋɔ Nɔ A Nyɛ Bugil Digi Ni 
(Mat. 21.18-19) 

12Chɔɔsa funɛ wa pisi, ba fun bu si Bɛtani ni a li kaali. Lɔsa fun wa kpak Yesu. 

13O fun na bugil naa ba yir ‘fig’ ka o kpak kpachaga a chiŋi bar boli ni. O fun kaali o 

mun a daŋni o di o nɔna. O ka wa fun na kundɔŋ. Kpachak duŋduŋnɛ o fun kpak. O 

nɔni saha ha wa fun tel. 

14Yesu fun ŋɔ bugil ti ni, “Nandigi wa zi bu di i nɔna zinan wuzu nɔ kpa la saha 

maga.” O gantɛl tiŋsi ta fun nu chen. 

Yesu Fun La Zu Koosa Bar Jɛɛmi Dama 
(Mat. 21.12-17; Luk 19.45-48; Jɔn 2.13-22) 

15Ba fun la tel Jɛrusalɛm. Yesu fun la zu Koosa bar jɛɛmi dam ti ka niyogle awa 

niyawɛ fun nyɛn dooni. O fun la duŋni ba maga a li dooni. O fun burgi malɛ nichɛrɛ 

tima tebulsa a naa funɛ chiŋi dooni, a burgi ba naa la yogli kosa chen kuta a ta. 

16O wa fun la nɔɔni di nandigi bu kpa kundɔŋ a la zu Koosa bar jɛɛmi dam ti tuhu ni. 

17O fun vɛɛn biksi nara tima. O funɛ biksi ba chene, o pɛɛsi ba, “Ma wa zim chenani 

ba fun sɔbi a du Koosa sɛm tɔn ti ni chenn? Ba funɛ sɔbiu di, ‘N dam nɔ ya nara maga 

Koosa bar jɛɛmi damnɛ.’ Ba funɛ sɔbi nannɛ, amaa ma waa kpa a burgi ŋmɛɛrsa bar 

kani.” 

18Doone Koosa dam kɔkɔɔrsi ta awa Koosa chiksɛ nibiksɛ ta fun a nu chenani yɛɛ aa 

dɛu nyinbaan chenani ba zi ya a kpak Yesu a kpu un. Ba yaa fun a ɔm di ba kpu un, 

domi o biksi ti yaa fun a ya zɛmɛ ta alaazibu kinkan. 

19Zaazɔn saha funɛ wa tel, Yesu wa o gantɛl tiŋsi ta fun li tɔhɔn ti ni. 

Chenani Bugil Naa Yesu Fun Ŋɔ Nɔ Nyɛ Chen Biksi Ya 
(Mat. 21.20-22) 

20Chɔɔsa funɛ wa pisi, ba fun wa a daŋni ba gali bugil ti ni. O luta fun a pɔ ka bugil ti 

hul. 

21Pita fun a lisi Yesu sɛm ta a ŋɔ un, “Kina, bugil naa i fun ŋɔ nɔ a nyɛ chen, o maga 

hulu.” 

22Yesu fun ŋɔ ba, “Ma nyɛ ma se su Koosa. 

23Ma nyɛ n ŋɔ ma, ba naa maga se su Koosa ka ba ŋɔ bi nɔ ni di o si a chel bɛɛŋ nɔ ni 

a vɛ beeli, o zi siu. 

24Maa daŋni kundɔŋ aa sumi Koosa, ma sumi un wa se suuli. Ma sumi un wa se suuli, 

Koosa zi nyɛ mau. 

25Saha naa maga ma yaa wa daŋni ma sumi Koosa, ma yaa kilisi. Nandigi tum tum 

tagin a nyɛ ma, ma te gil o wu tagin a nyɛ un a kisumi Koosa.”  

(( 26Amaa ma ka vɛ gil tum tagna naa nara tum a nyɛ ma, ma kunyan Koosa naa nyɛn 

o tɔha ni, gbanko wa zi gil ma tum tagni ta a nyɛ ma.)) 

Kpok Naa Nyɛ Yesu Tum O Tuma 
(Mat. 21.23-27; Luk 20.1-8) 

27Ba fun a bur wa Jɛrusalɛm a la zu Koosa bar jɛɛmi dam ti. Yesu funɛ val dooni, 

Koosa dam kɔkɔɔrsi ta, Koosa chiksɛ nibiksɛ ta awa tɔsi nihɛɛti ta maga fun wa lagmi 

o wati, 

28a pɛɛsi un, “Anti kpa kpok nɔ a nyɛ hin i koti aa tum tum na nan? Anti nyɛ hin 

nyinbaan di i val aa kiya nan?” 

29Yesu fun ŋɔ ba, “N gbanko kpak pɛɛsiu a zi pɛɛsi ma. N pɛɛsi ma ka ma koti a ŋɔ 

min o mun, n gbanko zi biksi ma naa nyɛ min kpok ti muu tum kin naa maga chenu. 

30Tɔ. Jɔn naa funɛ chaksi nara wa ni ni chen, Koosa funɛ nyɛ un chen kpok ti akoo 

nibinsiwaa?” 

31O funɛ pɛɛsi ba chene, ba di dɔŋa wa amɔrɛ a ŋɔ, “Ya ŋɔ di Koosa funɛ nyɛ un chen 

kpok ti, o zi burgi a pɛɛsi yau, ‘Yɛrɛ ya se fun vɛ su un?’ “ 

32Bɔnɛ fun ŋɔ, “Ya ka wa kiŋɔ di nibinsa funɛ nyɛ un chen kpok ti, zɛmɛ ta zi na 

paanu a du ya ni, domi ba yir Jɔn Koosa witiinne.” 

33Ba fun ŋɔ Yesu ni, “Ya wa zim.” Yesu ka fun ŋɔ ba, “N gbanko wa zi biksi ma naa 

nyɛ min kpok ti muu tum kin naa maga chenu.” 

Maak 12 

Yesu Fun Ŋɔ Ba Tumtumsa Ba Naa Il Ŋmaha Wɛ 
(Mat. 21.33-46; Luk 20.9-19) 

1Yesu fun bukoo jɛɛgi jɛɛgɛ a nyɛ ba, “Baal digi funɛ nyɛn doon a par o ŋma we. O 

fun baŋsi daasa a go un a du chɛɛnsa a baŋsi zaŋa a dɛu tumtumsa di ba wa il o ŋma 

we ti. O funɛ wa ya chen maga peti, o fun bu kaali tɔ bar boli. 

2Chɛɛnsa pini saha fun wa tel, o fun tum o dam be o tumtumsi ta wati di o la la 

chɛɛnsi ta bɔnɛ a wa. O fun kaali ba wati. 

3Ba fun kpak un a tuk a vɔm un chɛɛnsi ta a duŋni un a ta. O fun bur a kaali. 

4Ŋma we ti tiina fun bukoo a tum o dam be digi ba wati. Ba fun bukoo kpak un a tuk a 

fur o nyuha a du un hiisa. 

5O fun bukoo tum nara bator tiina. Ba fun kpu un. Ba funɛ ya chene saha maga a tuk 

bɔnɛ aa kpu bɔnɛ. 

6O sɛmbiri be daŋni duŋduŋ funɛ wa ka, ŋmaha ti tiina fun ŋɔ o titi ni, ‘N zi tum n titi 

beu. O la doon, ba zi nyɛ un jirimau.’ O fun tum un. O kaali ba wati. 

7O tumtumsi ta funɛ na o be ti, ba fun ŋɔ dɔŋ ni, ‘Be nɔ nyana wa sou, o zi la o kina 

magau. Adaha ma nyɛ ya kpu un, chen ni ka o nyan ti wa sou, o kin ta zi burgi ya 

kinau.’ 

8Ba fun la kpak un a kpu a lɛrgi un a li ŋma we ti ni. 

9“Ma zim chenani ŋma we ti tiina zi wa ya bau? O zi wa kpak bau a kpu a kpa o 

ŋmaha ti a bu nyɛ nara bɔnɛ ni.” 

10Yesu fun pɛɛsi ba, “Ma ha wa karimi Koosa sɛm tɔn ti aa zim o mun doonani o ŋɔ 

di, ‘Buŋkul naa tɛsaalsa fun vɛ chen, waa ya buŋkul kpok aa ya kibirigii? Koosa zi 

kpa unu a baŋ dɛ ti zɛchik ni. 

11Koosa tuma funɛ chi chene. O fun ya ya alaazibu kinkan.’ ” 

12Yesu funɛ wa sɛm a nama maga a peti, o dɔma fun zim di ba warɛ o kpa lagmi dɔŋ 

ni a nyini a la jɛɛgi jɛɛgɛ. Ba fun a daŋni ba kpak un, amaa zɛmɛ ta daha hansura fun 

kpak ba. Ba gil un a kaali. 

Lampo Bɔɔli Wɛ 
(Mat. 22.15-22; Luk 20.20-26) 

13Ba fun burgi a nyini Farisi tim ta bɔnɛ awa Hɛrɔd nitiŋɛ bɔnɛ di ba la mo o lo a na 

chenani o zi sɛm ka ba na nyinbaan a kpu un. 

14Ba fun wa ŋɔ un, “Ya kunyana, ya zimu di i ya wuti tiinnɛ. I bak wa to chenani 

nibinsa sɛm i wɛ. I wara ɔm nibin zene se wa wuti ti sɛmi. Ya yaa bɔ ya lampo a nyɛ 

koorsi ta nyuhu tiina Siiza ni, chen weru koo o wa wer? Ya yaa kibɔ koo ya ta bɔɔlii?” 

15Yesu fun zim di ba daŋni ba mo o lore. O fun pɛɛsi ba, “Yɛrɛ murirɛ ma mur min 

nan? Ma kpa malɛ ta a wa n na.” 

16Ba fun kpa a a wa o wati. O pɛɛsi ba, “Anti nyuha awa o sɔn sak a ni nan?” Ba fun 

ŋɔ, “Koor Siiza nyuha awa o sɔnnɛ.” 

17O fun ŋɔ ba, “Tɔ, ma kpa koor Siiza kina a nyɛ un a ka kpa Koosa kina a nyɛ un.” 

Ba funɛ nu chen, o fun ya ba alaazibu kinkan. 

A Wuzu Naa Nara Maga Zi Wa Si Ba Sou Ni 
(Mat. 22.23-33; Luk 20.27-40) 

18Doone ba naa ba yir Sajusi tim chen bɔnɛ fun wa o wati. Ba yaa fun a ŋɔ di nara 

siwɛɛ, ba wa zi bu koti a si ba sou ni. 

19Ba fun ŋɔ Yesu ni, “Ya nawaalsa nihɛɛ, Mosis, funɛ biksi ya a li Koosa sɛm tɔn ti 

ni, ‘Nandigi kpa haan ka o wa o haan ti vɛ luli ka o sou, ya nyɛ o niinbe kpa o maan ti 

haan ti a lul bisa a nyɛ o maan ti ni, chen ni o sɔn wa zi sou.’ 

20Nibaala nara banɔpɛ funɛ nyɛn dooni, a ya niin bɛgim awa nyan bɛgim bisa. Ba 

nihɛɛ fun wa si a kpa haan. O wa o haan ti wa fun lul be ka o baal ti sou. 

21Doone nara funɛ sak un ni chen ka kpa o haan ti, o wa o gbanko wa fun lul be ka o 

gbanko sou. Ba tora tiin ti gbanko funɛ ya chene. 

22Ba nara banɔpɛ ta maga fun kpa luhaan ti. Ba nidigi wa un wa fun lul be, ka ba 

maga siti. Haan ti gbanko fun wa sou. 

23Tɔ. A wuzu naa nara maga zi wa si ba sou ni, haan nɔ, anti kaa wa dɔ un? Ba nara 

banɔpɛ ta maga funɛ kpa unu.” 

24Yesu fun ŋɔ ba, “Ma wa zim Koosa sɛm tɔn ti ni nɛnɛ. Chendaha ma nyuksi 

nyinbaan. Ma wa vɛɛn zim o kpok gbanko. 

25A wuzu naa nara maga zi wa si ba sou ni, nibaala wa zi bu kpa haanasa. Nihaana 

gbanko wa zi bu yu baalasa. Ba maga zi wa chi Koosa malaikasa, ba naa nyɛn Koosa 

tɔhɔn ti ni chene. 

26Ma waa tɔ di nibinsa wa zi si ba sou niu, ma ha wa karimi a li Koosa sɛm tɔn ti ni a 

zim o muna doonani Mosis fun la na ka din di bugil pum chenn? O funɛ na bugil pum 

ti, Koosa fun ŋɔ un, ‘Min ya Koosa naa ma nawaalsa Abraham, Aizik awa Jakɔb yaa 

jɛɛmi.’ 

27Ba naa sitɛɛ laata la jɛɛmi Koosa, amaa ba naa kpak miisa. Ma sɛm nan di nibinsa 

wa zi si ba sou ni, ma nyuksɛ nyinbaanu.” 

Koosa Chiksi Naa Kpokee 
(Mat. 22.34-40; Luk 10.25-28) 

28Yesu wa Sajusi tim ta funɛ sɛm chene, Koosa chiksɛ nibiksɛ ta digi fun wa chiŋi a 

nu chenani ba fun a pɛɛsi Yesu ka o biksi a nyinbaanasa nɛnɛ a nyɛ ba chen. O ka fun 

a pɛɛsi un, “Koosa chiksɛ naa o leema kpok a kaali a maga?” 

29Yesu fun ŋɔ un, “Chiksɛ nɔ kpok kaali a maga. Ba funɛ sɔbi a li Koosa sɛm tɔn ti ni, 

‘Ju tima, maa nu. Ya kunyana Koosa ya nibɛgimnɛ. 

30Maa daŋni un wa ma bambe awa ma siima awa ma lise awa ma kpok maga ni.’ 

31Nara sak un ni chi nan ni. ‘Maa daŋni dɔŋa a chi chenani maa daŋni ma titi.’ Chiksɛ 

wa to a kpok kaali a nama.” 

32Koosa chiksɛ nibiksi ti fun ŋɔ un, “Mu kunyana, i sɛm ta ya wutirɛ. Koosa bɛgim 

nyɛnɛɛ. Nandigi wa bu to dooni a gbaari un ni. 

33Yaa daŋni un wa ya bambe awa ya lise awa ya kpok maga ni aa kidaŋni ya dɔŋtima 

a chi chenani yaa daŋni ya titi, nan bɔɛɛ wa ya fu kɔɔrigi sela a nyɛ un.” 

34Baal ti funɛ wa ŋɔ chen, Yesu fun zim di o lisi o wɛu nɛnɛ. O fun ŋɔ un, “O ka 

tamnɛ ka i zi zu Koosa koor ti ni.” Dooni nandigi wa fun kpak bambe a la zi pɛɛsi un 

wu digi. 

Naa Koosa Fun Ŋɔ Di O Zi Tumu Chen Wɛ 
(Mat. 22.41-46; Luk 20.41-44) 

35Yesu funɛ biksi ba a li Koosa bar jɛɛmi dam ti ni, o fun a pɛɛsi ba, “Yɛrɛ Koosa 

chiksɛ nibiksɛ ta yaa sɛm di Kristo ya koor Devid lullɛ? (Ba lisu di Devid funɛ ya 

nizen a kaali un. Chendaha ba yaa sɛm chene.)36Koosa siim weri ti funɛ biksi Devid 

saha digi, Devid fun a sɛm Kristo wɛ, ‘Mu kunyana Koosa funɛ ŋɔ mu kunyan ni, kani 

mu nihɛɛti bar kani ni, ka mu nyɛ i dɔma burgi i yosa.’ 

37Devid titi yir un o kunyana chen ni, yɛrɛ o bu kaa ya a zen a kaali un?” Zɛmɛ ta fun 

nu Yesu sɛma. O ya ba lɛmlɛm. 

Yesu Fun Tɛ Ba Nin A Du Ju Tim Nibiksɛ Ta Ni 
(Mat. 23.1-36; Luk 11.37-54; 20.45-47) 

38O funɛ biksi ba chene, o fun ŋɔ, “Ma doso ma ta nyɛ Koosa chiksɛ nibiksɛ ta yaa 

kimur ma. Baa daŋni takta ziŋɛ laarɛ kinkan a la daŋni ba val yau ni, chen ni nara zi 

nyɛ ba jirimau a kizaami ba. 

39Ba yaa daŋni ba kani kor were ni a li ba bar lagmi dɛɛni ni. Ba wa lagmi a di diwe 

wuzu zen wuzu, ba yaa daŋni ba di nihɛɛta bar diili nɛɛ. 

40Ba yaa zaami Koosa wa ba zaamirɛ a vusi a bu ŋmɛ luhaana kina. Koosa wa di ba 

sɛria, ba zi wa na namsiu kinkan a kaali ba dɔŋtima.” 

Luhaan Fara Tiina Fun Kpa O Kin Maga A Nyɛ Koosa Ni 

(Luk 21.1-4) 

41Yesu fun la kani a dugli doonani ba yaa kpa ba malɛ a dau a nyɛ Koosa ni. O fun 

kani a il nara tima malɛ bar dawi ti ni. Malɛ tim damata fun wa dooni a wa dau ba 

malɛ. 

42Luhaan fara tiina ka fun wa a wa kpa o kobosa lɛ a dau. 

43Yesu fun yir o gantɛl tiŋsi ta a ŋɔ ba, “Maa nu mu wati nɛnɛ. Luhaan fara tiin nɔ 

kobosa lɛ kaali kin tim na malɛ. 

44Ba lisɛ ba malɛ damata tuhu nɛɛ a wa dau, amaa o waa kpa o malɛ magwa a wa 

dau.” 

Maak 13 

Chenani Nara Zi Chɔk Koosa Bar Jɛɛmi Dama 
(Mat. 24.1-2; Luk 21.5-6) 

1Yesu funɛ wa si dooni a li Koosa bar jɛɛmi dam ti ni, o gantɛl tiŋsi ta digi fun ŋɔ un, 

“Mu kunyana, i wa na chenani ba fun kpa buŋkul na a sa dam nɔ a di un bunɔtaa? 

Dam wisa gbanko waa di bunɔtaa?” 

2Yesu fun ŋɔ un, “Damsi ta weru, amaa saha zi wa wau, nara zi wa chɔk kina maga a 

li bar nɔ ni. Ba wa zi wa gil buŋkul bɛgim o sak o dɔŋtiin ni.” 

Tɛɛnɛ Nɔ Siili Saha Namsi 
(Mat. 24.3-14; Luk 21.7-19) 

3Ba fun la zini bi Ɔlif ti nyuhu daha a kani dooni a nyini Koosa bar jɛɛmi dam ti. Pita, 

Jems, Jɔn awa Andiru fun pɛɛsi Yesu ba duŋduŋ, 

4“Saha lɛɛmawa chen kaa wa ya? Baŋa kaa wa te ya a biksi ya di saha ti telu?” 

5Yesu fun ŋɔ ba, “Ma doso ma ta wa nyɛ nandigi wa mur ma. 

6Nidamata zi wa wau a kpa mu sɔn a yir ba titi a ŋɔ di ba ya minnɛ a mur nidamata di 

baa tiŋ ba. 

7Ma wa nu laal wɛ ka a duglɛ akoo bar nyɛni bol, ma ta ɔmi. Chen wa biksi di tɛɛnɛ 

maga siili ti saha duglɛu. 

8Tɛɛnɛ nɔ maga nara awa ba koorsa zi wa siu a chem dɔŋa wa laal ni. Tɛɛnɛ zi wa 

jimu kinkan ka lɔsa zi wa chel pulumsi ta maga niu. Kina maga kaa wa piili wiilire. 

9“Ma doso ma titi ni. Ba zi wa kpak mau wa kpok ni a muksi ma kinkan. Ba zi wa kpa 

mau a kaali ba bar lagmi dɛɛna nihɛɛti wati ba di ma sɛria a tuk ma. Ba gbanko zi wa 

kpa ma la koorsa suwachaku ba di ma sɛria domi maa tiŋ min daha. Ba wa di ma 

sɛria, ba gbanko zi wa nu Koosa laaboor weri tiu. 

10Tɛɛnɛ nɔ maga nara zi wa te nu Koosa laaboor weri wɛu ka kin naa maga zi ya. 

11Ba wa kpa ma la sɛria bar diili, ma ta nyɛ chenani ma kaa wa la sɛm sɛria nidiile ta 

wati kimuksi ma. Koosa siim weri ti zi wa biksi ma chenani ma zi wa la sɛmu. 

12Chen saha ti wa tel, nibinsa zi wa kpa ba niinbisau a la nyɛ nara ni ba kpu ba. Bisa 

nyama gbanko zi wa ya chenu. Bisa vɛɛn kaa wa ya ba nyama awa ba numa chen. 

13Nara maga zi wa ha mau domi maa tiŋ min daha. Nar di kanyita a vusi hali muksi ti 

wa peti, Koosa zi wa la o nyuhau a nyɛ un.” 

Kundɔŋ Kitagin Naa Nyɛ Nara Na Namsi 
(Mat. 24.15-28; Luk 21.20-24) 

14“Maa nu mu sɛm na nɛnɛ. Saha naa ma wa na kundɔŋ kitagin naa kaa nyɛ nara wa 

na namsi kinkan ka o chiŋi doonani o vɛ lawa o chiŋi, ba naa nyɛn Judia pulum ni, ba 

si chɔ lalaga a la sogli kuŋkule nyuuna bar nyɛni ni. 

15Ba naa duglɛ dama a nu nan wɛ, ba ta zu ba dɛɛna a pa ba kina. 

16Ba naa nyɛn ŋmaana ni a nu nan wɛ, ba ta bur la tɔhɔn ti di ba la pa ba gata. 

17Nihaan naa kpak lo awa ba naa kpak bi pilimsa, o zi wa bɔmu kinkan ba wati chen 

saha. 

18Maa sumi Koosa chen ni a wuzu ti ta wa ya o wuzu naa o zi wa bɔm wa nibinsi 

gbaaliu. 

19Koosa funɛ te naami nibinsa saha digi hali wa zinan, namsi kinkan ha wa zin nyɛn. 

Namsi wa bu to a zi wa maksi nara a kaali chen. 

20Koosa piin bɔɔgi namsi wuzuni tau, domi ba naa o fun lisi di ba tiŋ un chen daha. O 

funɛ vɛ bɔɔgi namsi wuzuni ta, nandigi fu wa zi wa li namsi ti ni. 

21“Chen saha ka nandigi wa ŋɔ, ‘Kina, Kristo nyɛn bar nɔ.’ Nandigi ka wa ŋɔ, ‘Kristo 

nyɛn dooni,’ ma ta tiŋ o nɔ. 

22Nara bɔnɛ zi wa siu a mur nara a ŋɔ di ba ya Kristore. Bɔnɛ ka wa ŋɔ di ba ya Koosa 

witinsiwa. Ba zi wa tum alaazibu tumau kinkan a daŋni ba mur ba naa Koosa fun lisi 

di ba tiŋ un chen. 

23Ma doso. Mu piin te ŋɔ mau chenani ba zi wa yau.” 

N Waa Nibine Be Bur Waali 
(Mat. 24.29-31; Luk 21.25-28) 

24“A wuzuni ta namsi ti wa peti, ‘Nha wa pɛna zi wa burgi birsau. 

25Wula zi wa li buudahau a chesi. Kin nawara nyɛn buudaha ni a kpok zi wa na 

muksiu kinkan.’ 

26Doone ba zi wa na n waa min nibine be ka mu li dobaal tuhu a wa awa kpok ni wa n 

jirima ni a kichaani kinkan. 

27N zi wa tum Koosa malaikasau di ba pisi a su tɛɛnɛ maga aa lagmi tɛɛnɛ nɔ nara ba 

naa Koosa fun lisi di ba tiŋ un chen.” 

Chenani Totoha Bugil Biksi Ya 
(Mat. 24.32-35; Luk 21.29-33) 

28“Ma nyɛ totoha bugil biksi ma nɛha. Ma wa na a kpachak falɛ, ma yaa zimu di pari 

duglɛu. 

29Chen vɛɛna, ma wa na kin nama ka a wa ya, ma zi zimu di namsi saha ti waali 

duglɛu. 

30Ma nyɛ mu ŋɔ ma, zinan nara wa zi wa siti hali kin naa maga wa ya. 

31Buudaha awa tɛɛnɛ zi wa petiu wuzu digi, amaa mu sɛma wa zi kut peti.” 

Nandigi Wa Zim Mu Bur Waali Wuzu 
(Mat. 24.36-44) 

32“Nandigi wa zim saha naa n waa nibine be waali ti wuzu. Hali mu wa Koosa 

malaikasi ta gbanko wa zim. Mu kunyana Koosa duŋduŋ zimɛɛ. 

33Ma il a kisaksi ma kina, chen ni o wa zi wa jɛri ma. Ma wa zim saha naa chen zi wa 

ya. 

34O zi wa chi baal naa funɛ si di o la tɔ digi a biksi o tumtumsi maga tum naa ba zi 

tumu a ŋɔ o dam niili ni di o il o dam ti nɛnɛ a nyɛ un. 

35A chi chenani o vɛɛn sɛm ba chen, mu ŋɔ mau. Ma kunyana zi wa dusumuu? Akoo 

tɔhɛsirɛ o kaa waa? Koo zimal yeligi saharɛ o kaa wa? Koo chɔɔsa pisirɛ o kaa wa? 

Ma wa zim. 

36Maa il nɛnɛ, chen ni ma kunyan ti wa zi wa wa ka ma chɔ do. 

37Chenani mu ŋɔ ma nan, min ŋɔ nara maga nɛɛ. Maa nyini nɛnɛ.” 

Maak 14 

Chenani Ju Tima Funɛ Daŋni Ba Kpak Yesu 
(Mat. 26.1-5; Luk 22.1-2; Jɔn 11.45-53) 

1O funɛ ka wuzu bilɛwa ka Ju tima wuzu zen naa ba yir val la gali ti tel. Chen wuzu 

ba yaa fun piili a se boroboro naa ba yaa vɛ du luri chen. Koosa dam kɔkɔɔrsi ta awa 

Koosa chiksɛ nibiksɛ ta fun a daŋni ba kpak Yesu a kpu, 

2amaa ba funɛ ŋɔ dɔŋ ni, “Ya kpak un lalaknɔ a li, ba naa lagmi di ba di wuzu zen 

diwe chen tuhu ni, o zi damu.” Doone ba fun a na dɔŋa a sɛm chenani ba zi ya a sogli 

a kpak un. 

Haan Digi Fun Weli Tulale A Du Yesu Ni 
(Mat. 26.6-13; Jɔn 12.1-8) 

3Yesu funɛ nyɛn Bɛtani ni Simɔn naa funɛ ya zagum a peti chen, dam ni. O funɛ nyɛn 

dooni a di diwe, haan digi fun wa o wati a kpak tulale naa malɛ funɛ kpok ka o nyɛn 

kɔlba we birigi ni. O fun zer a chɛɛgi a kpa tulale ti a buti a du Yesu nyuhu ni. 

4Ba naa funɛ kani dooni bɔnɛ fun na chenani o tum chen a na paan a du un ni. Ba fun 

lisi ba tuhu ni, “Yɛrɛ haan nɔ zer tulale nɔ a chɔk ta nan ni? 

5O fu kpa tulale nɔ a yogli malɛ damata a fu kpa a a nyɛ fara tim ni, chen fu wa bɔɔ?” 

Ba fun a pini o zoma. 

6Yesu fun ŋɔ ba, “Ma gil un. Yɛrɛ ma muksi un chen? O ya wu werire a nyɛ min. 

7Saha maga fara tim ta yaa nyɛn ma watɛɛ. Chenani maa daŋni ma suŋi ba, ma yaa 

koti a suŋi ba. Amaa mu wa zi nyɛn ma wati aa la. 

8Haan ti funɛ kpaŋiu kinkan. O funɛ te kɔɔri mu barau di ba wa sogli min. 

9N ŋɔ ma wutirɛ, doonani maga ba zi wa biksi Koosa laaboor weri ti, ba zi wa sɛm 

nihaan nɔ wɛu awa chenani o fun a tum nyɛ min. O sɔn zi wa chɔu aa la.” 

Judas Fun La Nɔɔni Di O Li Yesu Gantɛl 
(Mat. 26.14-16; Luk 22.3-6) 

10Yesu gantɛl tiŋsi ta nibɛgim naa ba funɛ yir Judas Iskariɔt, o fun si kaali Koosa dam 

kɔkɔɔrsi ta wati a ŋɔ ba di o zi kotiu a suŋi ba ba kpak Yesu. 

11Ba funɛ wa nu o sɛm ta chen, ba tusa sɔɔni. Ba fun ŋɔ un di o koti tum chen, ba zi bɔ 

unu. Judas fun wa li a piili a dɛu nyinbaan di o li Yesu gantɛl. 

Yesu Wa O Gantɛl Tiŋsa Fun Di Val La Gali Diwe 
(Mat. 26.17-25; Luk 22.7-14, 21-23; Jɔn 13.21-30) 

12Wuzu zen naa ba funɛ te di ba kpu val la gali piisisi chen, Yesu gantɛl tiŋsi ta fun 

pɛɛsi un, “Leene i daŋni ya la a la saksi val la gali ti diwe ta i wa di?” 

13O fun tum o gantɛl tiŋsa nara balɛ a ŋɔ ba, “Ma wa la zu tɔha, ma zi chem nandigiu 

ka o chuŋi ni. 

14Ma tiŋ un a la zu dam naa o kaa zu, a ŋɔ dam ti tiin ni, ‘Ya kunyana tum ya di ya wa 

pɛɛsi hin di, leene dɛ nyɛn o wa o gantɛl tiŋsi ta kaa wa di val la gali ti diwe ta?’ 

15O zi biksi mau dɛ zenzen bɛgim naa ba kɔɔri weru. Ba funɛ sa un a zɔŋ dɛ digi 

nyuhu nɛɛ. Ma la zu dɛ ti a saksi ya wa.” 

16O gantɛl tiŋsi ta fun kaali a la zu tɔhɔn ti tuha a fun na chenani Yesu fun ŋɔ ba chen. 

Ba fun la saksi val la gali ti diwe ta dooni. 

17Saha funɛ wa tel wa ba di, Yesu wa o gantɛl tiŋsi ta fun wa kani aa di. 

18Ba funɛ di chene, Yesu fun ŋɔ ba, “N ŋɔ ma wutirɛ. Nar wa min la di diwe nan, o zi 

wa li mu gantɛlu.” 

19O gantɛl tiŋsi ta tusa fun chɔk. Ba pɛɛsi un nibɛgim bɛgima, “I bi minɛɛ?” 

20Yesu fun ŋɔ, “Nar wa min kpa boroboro a suk disa a li hɛn bɛgim ni nan, waa kaa 

wa li mu gantɛl. 

21N waa min nibine be zi wa sou a chi chenani ba fun sɔbi a li Koosa sɛm tɔn ti ni 

chen. Yɛrɛ o kaa wa du naa kaa wa li n waa nibine be gantɛl. Ba fu vɛ lul chen tiina, o 

fu bɔu.” 

Yesu Fun Sumi Koosa A Du Kidiili Ta Ni 

(Mat. 26.26-30; Luk 22.14-20; 1 Kɔr. 11.23-25) 

22Ba funɛ di chene, Yesu fun zer boroboro a sumi Koosa a du a chɔksi a bɔni o gantɛl 

tiŋsi ta a ŋɔ ba, “Ma zer a a di, domi o ya mu barawa.” 

23O fun bu zer gbakme awa kinyɔɔli a sumi Koosa a du a kpa nyɛ ba. Ba fun kpa 

kinyɔɔli ti a nyɔ. 

24Yesu fun ŋɔ ba, “Mu chɛl nɛɛnɛ. N zi kpa unu a nyɛ nidamata ni. Mu ya chen, chen 

la zi biksi di Koosa wa nara ya nɔ bɛgimnɛ. 

25Mu sɛm ma wutirɛ, kinyɔɔli naa mu nyɔ nan, n wa zi bu nyɔ un hali mu wa nyɔ 

kinyɔɔli fali a li Koosa koor ti ni.” 

26Ba funɛ a di diwe ta peti, ba fun lɔ bool a nyɛ Koosa ni a si a li kaali Ɔlif bi ti nyuha. 

Yesu Fun Ŋɔ Pita Ni Chenani O Zi Vɛ Un 
(Mat. 26.31-35; Luk 22.31-34; Jɔn 13.36-38) 

27Yesu fun ŋɔ ba, “Ba funɛ sɔbiu a li Koosa sɛm tɔn ti ni, ‘Koosa zi wa kpu piisi 

nigbaŋiu ka o piisisi ta pisi dɔŋ ni.’ Dusum nɔ ma maga kaa wa pisiu a gil min. 

28Amaa mu wa si n sou ni, n zi wa te ma suwachaku a la Galili.” 

29Doone Pita fun ŋɔ un, “Hali nara maga wa vɛ hin a ta, n waa wa zi gil hin.” 

30Yesu fun ŋɔ, “Nyɛ n ŋɔ hin. Dusum nɔ i zi te tɔ butorau di i wa min wa zim dɔŋa, ka 

zimal zi yeli bilɛ.” 

31Pita fun ŋɔ kpok ni, “Aai, mu wa zi kut ŋɔ di n wa zim hin. Hali n wa hin zi sou, n 

wa zi ŋɔ chen.” O gantɛl tiŋsi ta maga fun ŋɔ chen. 

Yesu Fun Sumi Koosa A Li Gɛtsamanɛ Ni 
(Mat. 26.36-46; Luk 22.39-46) 

32Ba fun wa tel doonani ba yir Gɛtsamanɛ. Yesu fun ŋɔ o gantɛl tiŋsi ta ni, “Ma kani 

bar nɔ ka mu la sumi Koosa a wa.” 

33O funɛ la chene, o fun nyɛ Pita, Jems awa Jɔn fun tiŋ un. O fun piili a na namsi 

kinkan a chi o kaa sou. O tuha fun chɔk kinkan. 

34O fun ŋɔ ba, “Tu chɔk naa nyɛn mu tuhu ni nan zenu. Ma kani bar nɔ a il min.” 

35O fun la suwachak tama a la pimi tɛɛnɛ ni a sumi Koosa a ŋɔ, “Mu sumi hinu di o ya 

i tutɔrɛ, i lisi namsi nɔ a li min ni.” 

36O fun bu sumi, “Mu kunyana, hin koti a ya kina maga. Chendaha muu sumi hin di i 

lisi namsi nɔ a li min ni. Nyɛ i tutɔ ti ya a kaali mu tutɔ.” 

37O fun a bur kaali o gantɛl tiŋsa nara bator ta wati a la na ka ba chɔ do. O fun ŋɔ Pita 

ni, “Simɔn, yɛrɛ ma vɛ koti a kani a il tama aa la chɔ do? 

38Ma si a il a kisumi Koosa, chen ni sintana wa zi wa mur ma ma tiŋ o nɔ. Ma tusa 

daŋni ma ya chenani mu sɛm chenu, amaa ma bara vɛ kpoki.” 

39Yesu fun vɛɛn a la sumi Koosa a chi chenani o fun te la sumi chen. 

40O fun bur a wa. O wa fun ya o gantɛl tiŋsi ta tutɔrɛ ba chɔ do chen. Do bar funɛ 

kpak ba kinkan. Ba wa fun zim chenani ba zi ŋɔ un. 

41O fun a wa ba wati naaval butora a pɛɛsi ba, “Ma ha vɛɛn a hiisiu a la chɔ doo? Kina 

maga petiu. Saha telu wa ba kpa mu waa min nibine be a du ba naa la tum tum tagna 

nisi ni. 

42Ma si a na baal naa li mu gantɛl chen.” 

Chenani Ba Fun Kpak Yesu 
(Mat. 26.47-56; Luk 22.47-53; Jɔn 18.3-12) 

43O ha funɛ vɛɛn a sɛm chene, Judas naa ya o gantɛl tiŋsi ta digi chen, wa zɛmɛ 

kinkan fun wa. Koosa dam kɔkɔɔrsi ta, Koosa chiksɛ nibiksɛ ta awa tɔhɔn nihɛɛti ta 

fun tum ba. Ba fun kpak chise zene awa daasa a wa kpak un. 

44Nar funɛ li Yesu gantɛl chen fun te ŋɔ ba, “Ya wa pu ba, mu zi zaami nandigiu a 

mɔksi un. Tiina chen. Ma kpak un kpok, chen ni o wa kichɔ a li.” 

45Ba funɛ wa tel ba wati, Judas fun vaan kaali Yesu wati a la zaami un a ŋɔ, “Mu 

kunyana,” a mɔksi un a chi chɛnsa yaa mɔksi dɔŋ chen. 

46Ba naa funɛ tiŋ Judas chen, fun wa kpak un kpok ni. 

47Yesu gantɛl tiŋsi ta nidigi fun foŋ o chise zen a kpa ŋmɛn Koosa dam kɔkɔɔrsi ta 

nihɛɛ yom digi diŋna. 

48Yesu fun burgi a ŋɔ zɛmɛ ta ni, “Mu ya ŋmɛɛrrɛ ma kpa chise zene awa daasa di ma 

wa kpak minn? 

49N yaa fun kaniu a biksi ma a li Koosa bar jɛɛmi dam ti ni ka ma vɛ wa kpak min. 

Chenani ba fun sɔbi saha digi a li Koosa sɛm tɔn ti ni la ya zinan chen.” 

50Doone o gantɛl tiŋsi ta maga fun si chɔ kaali a ka un. 

51Ba nidigi funɛ niŋi gar duŋduŋnɛ. Ba fun kaa kpak un, 

52o ur o gar ti a ta a chɔ wa bara kpeli ni a kaali. 

Ba Fun Kpa Yesu A La Nihɛɛta Bar Lagmi 
(Mat. 26.57-68; Luk 22.54-55, 63-71; Jɔn 18.13-14, 19-24) 

53Ba fun kpa Yesu a kaali Koosa dam kɔkɔɔrsi ta nihɛɛ ti dama. Ba funɛ la tel dooni, 

Koosa dam kɔkɔɔrsi ta, tɔhɔn nihɛɛti ta, awa Koosa chiksɛ nibiksɛ ta fun lagmi dɔŋ ni. 

54Pita fun sogli a tiŋ gantɛl a wa zu Koosa dam kɔkɔɔrsi ta nihɛɛ ti sal a la kani Koosa 

dam bisa wati a weeri din. 

55Koosa dam kɔkɔɔrsi ta awa sɛria nidiile ta maga funɛ nyɛn dooni a nyini di ba na 

nandigi o ŋɔ ba di o na Yesu ka o tum tum tagna, chen ni ba zi na nyinbaanu a kpu un. 

Ba funɛ nyiniu hali a wa ku. 

56Nidamata fun li ba suwachak a sɛm sɛma nibɛgim bɛgima, amaa ba sɛm ta wa fun 

ya kibɛgim. 

57Ba bɔnɛ fun li a sɛm nusuna a ŋɔ, 

58“Ya funɛ nu chenani Yesu sɛm di o zi chɔk Koosa bar jɛɛmi dama naa ba kpa nisa a 

sa chenu, a burgi a sa un wuzu butora wuzu a ta kpa nisa a sa un.” 

59Amaa ba gbanko sɛm ta wa fun ya kibɛgim. 

60Koosa dam kɔkɔɔrsi ta nihɛɛ ti fun si a chiŋi ba bambaan ni a pɛɛsi Yesu, “Sɛm naa 

maga nara nama sɛm a du hin ni nan ka i moori. I wa kpak wu digi a la zi sɛmm?” 

61Yesu fun moori. O fun bu pɛɛsi un, “I laata ya Koosa be, Kristo tii?” 

62Yesu fun ŋɔ, “Min ya un. Wuzu digi i zi wa na n waa min nibine beu ka mu kani 

Koosa nihɛɛ bar kani ni, a bukoo na min n wa bur wa dobaala tuhu ni.” 

63O funɛ ŋɔ chen, Koosa dam kɔkɔɔrsi ta nihɛɛ ti fun chɛsi chɛsi o gar a ŋɔ, “Yɛrɛ ya 

bukoo kaa ya a dɛu sɛhɛra tima? 

64Ma maga fun a nu chenani o kpa o titi a maksi Koosa. O chelu akoo o wa chell?” Ba 

maga fun ŋɔ di o chelu. Waa dɛu o sou. 

65Ba bɔnɛ fun si a tɔɔsi nantɔsa a du un ni a kpa gar a tɔ o se. Ba bɔnɛ ka fun mo un a 

pɛɛsi un, “I zim naa mo hin nanuu?” Koosa dam bisi ta gbanko funɛ tuk unu. 

Pita Fun Vɛ Di O Wa Zim Yesu 
(Mat. 26.69-75; Luk 22.56-62; Jɔn 18.15-18, 25-27) 

66Ba funɛ ya chen maga, Pita ha funɛ vɛɛn nyɛn sal nɛɛ. 

67Nihabichɛl digi funɛ nyɛn doon a ya Koosa dam kɔkɔɔrsi ta nihɛɛ ti dam be. Waa 

funɛ na un ka o weeri din dooni. O fun a nyini Pita hali a vusi a ŋɔ un, “I gbanko tiŋ 

Yesu Nazarɛtrɛɛ?” 

68O fun tɔ a pɛɛsi un, “Yɛrɛ i sɛm chen? N wa zim chenani i sɛm chen,” a fun si a la 

chiŋi bulzɔɔnɔ ni. 

69Nihabichɛl ti fun vɛɛn na un dooni a ŋɔ ba naa chiŋi dooni chen, “Baal nɔ ya Yesu 

gantɛl tiŋsi ta digirɛ.” 

70O fun bukoo a tɔ. O fun ya tama, ba naa funɛ chiŋi dooni chen, ŋɔ un, “O ya wutirɛ i 

ya ba nidigirɛ, domi i li Galilirɛ.” 

71Doone Pita fun hɛɛsi Koosa a nyɛ o titi ni a ŋɔ, “Baal naa ma sɛm nan, n wa zim 

un.” 

72Zimal fun vaan yeli bilɛ. Pita vaan lisi chenani Yesu fun ŋɔ un chen di o zi wa tɔ 

butorau di o wa un wa zim dɔŋa, ka zimal yeli bilɛ. Chenani maga o fun lisi zu o 

nyuha. Oo wi. 

Maak 15 

Ba Fun Kpa Yesu A La Nyɛ Pailɔt Ni 
(Mat. 27.1-2, 11-14; Luk 23.1-5; Jɔn 18.28-38) 

1Chɔɔsa funɛ wa pisi, Koosa dam kɔkɔɔrsi ta, tɔhɔn nihɛɛti ta, Koosa chiksɛ nibiksɛ ta 

awa sɛria nidiile, ba fun lagmi a na dɔŋa Yesu daha. Ba funɛ sɛm peti, ba fun vɔu o 

nisa a kpa un a la nyɛ gɔbnati nyuhu tiina naa ba yir Pailɔt ni chen. 

2Pailɔt fun pɛɛsi un, “Hin ya Ju tim koor chenn?” O fun ŋɔ, “Chenani i kut ŋɔ chen.” 

3Koosa dam kɔkɔɔrsi ta fun a suni Yesu nɔ ni a fiksi un. 

4Pailɔt fun bukoo pɛɛsi un, “Wu damata naa ba sɛm a du hin ni nan, i wara nu aa? I 

wa kpak wu digi a la zi sɛmm?” 

5Yesu fun moori a vɛ sɛm wu digi. O fun ya Pailɔt alaazibu kinkan. 

Ju Tima Fun Di Yesu Siwi Sɛria 
(Mat. 27.15-26; Luk 23.13-25; Jɔn 18.39–19.16) 

6Ba wuzu zen wuzu Pailɔt yaa fun puk dɛ naa ba yaa tɔ nara chen zɔɔnɔ a nyɛ nibɛgim 

li. 

7Ba funɛ kpa nara bɔnɛ a tɔ dɛ ba naa funɛ dam a kpu nara dooni. Ba nidigi sɔn funɛ 

ya Barabas. 

8Nidamata fun wa Pailɔt wati a wa sumi un di o tum chenani o yaa tum ba wuzu zen 

wuzu a nyɛ ba chen. 

9Pailɔt fun pɛɛsi ba, “Maa daŋni n lisi Ju tim koor ti a nyɛ maa?” 

10Pailɔt funɛ zimu di Koosa dam kɔkɔɔrsi tima handɔta daha ba fun kpak Yesu a wa o 

wati. Chendaha o fun pɛɛsi nara tima. 

11Koosa dam kɔkɔɔrsi ta fun ŋɔ nara tima ni di ba sumi Barabas a ka Yesu. Ba maga 

fun tiŋ ba nɔ a ŋɔ Pailɔt ni di baa daŋni o lisi Barabasrɛ a ka Yesu. 

12Pailɔt fun bu pɛɛsi ba, “Baal naa maa yir Ju tim koora nan, yɛrɛ n kaa ya un?” 

13Ba fun tɛsi kinkan a ŋɔ, “Nyɛ ba kpaasi un a mari daakakli daha ni o sowu.” 

14Pailɔt fun bu pɛɛsi ba, “Yɛrɛ? Tum tagna baŋnɛ o tumm?” Ba fun tɛsi kinkan a kaali 

chenani ba fun te tɛsi chen a ŋɔ, “Nyɛ ba kpaasi un a mari daakakli ti daha ni o sou.” 

15Zɛmɛ ta nɔ sɛma daha, Pailɔt fun nyɛ Barabas li, amaa o funɛ kpa Yesu a nyɛ nara 

tima bɔnɛ ni di ba tuk un wa vurmsi ni. Ba funɛ tuk un peti, o fun ŋɔ di ba kpa un a la 

kpaasi mari daakakli ti o sou. 

Lanjimasa Funɛ Mɔmsi A La Zɔ Yesu 
(Mat. 27.27-31; Jɔn 19.2-3) 

16O lanjimasa fun kpa un a la zu dɛ zen naa ba yir Pirtɔrium, a fun yir ba dɔŋtima ba 

wa. 

17Ba fun zer ba gar sɛm digi a wa laari un a kpa sɔta a wa sɔ a chi koora nichiga a kpa 

chik o nyuha, 

18a zaami un a ŋɔ, “Ju tim koora, ya zaami hinu.” 

19Ba fun zer da a mo o nyuha, a tɔɔsi nantɔsa a du un ni, a gbiri o suwachak ni a nyɛ 

un jirima. 

20Ba funɛ zɔ un a mɔmsi un peti, ba fun kpa gar sɛm ti a ur a zer o titi kilaarɛ a laari 

un, a kpa un li di ba la kpaasi un a mari daakakli ti ni o sou. 

Ba Fun Kpak Yesu A Kpaasi A Mari Daakakli Ni 
(Mat. 27.32-44; Luk 23.26-43; Jɔn 19.17-27) 

21Ba funɛ nyɛn nyinbaan ni a la chene, ba fun la chem baal naa ba yir Simɔn a li 

Sairini pulum ni. Waa funɛ ya Alɛzanda awa Rufus nyana, a li kɔha bar boli ni a wa. 

Ba fun lɛrgi un a nyɛ o zer Yesu daakakli ti a baasi a tiŋ ba kaali. 

22Ba funɛ kpa Yesu a wa tel doonani ba yir Gɔlgɔta. Chen mun ya, ‘nyukɔkri bar’. 

23Doone ba fun kpa luri a wa nyɛ Yesu ni a daŋni o nyɔ. O fun vɛ di o wa zi nyɔ. 

24-25Nha ha funɛ vɛ wa tel sal baan nyuha, ba fun kpak un a kpaasi a mari daakakli ti 

ni. Ba fun kpa o gata a dau di ba yo walɛ di ba na anti kaa di a. 

26Ba fun wa sɔbi o yaali a mari daakakli ti ni a ŋɔ, “Ju tim koor ti nɛɛnɛ.” 

27Ba fun kpaasi ŋmɛɛrsa nara balɛ gbanko a gbaari Yesu ni, digi o nindil ni, digi o 

ningal ni. 

28Chenani ba fun sɔbi saha digi a li Koosa sɛm tɔn ti ni fun wa ya wuti di ba zi wa 

nyini Yesu a chi o gbanko ya tum tagna tiinne. 

29Ba naa funɛ nyɛn dooni chen, fun val la gali a la gumsi ba nyuuna a pini o zoma a 

ŋɔ, “Kina, hin funɛ ŋɔ di i zi chɔk Koosa bar jɛɛmi dam ti a bur sa un wuzu butora 

chen niuu? 

30Yisi i titi a tu wa daakakli ti ni ya na.” 

31Koosa dam kɔkɔɔrsi ta awa Koosa chiksɛ nibiksɛ ta gbanko funɛ mɔmsi un a la ŋɔ 

dɔŋ ni, “Maa na. O laata fun yisi nara chen a vɛ koti a yisi o titii? 

32O funɛ ŋɔ di o ya Ju tim Kristo koorre. Ma nyɛ ya na o zi lisi o titi daakakli ti ni a tu 

wa tɛɛnɛ, chen ni ya se zi su unu.” Ŋmɛɛrsi naa ba fun kpaasi a gbaari un ni chen, 

gbanko funɛ pini unu. 

Chenani Yesu Fun Sou 
(Mat. 27.45-56; Luk 23.44-49; Jɔn 19.28-30) 

33Nha funɛ wa tel sal baan nyuha, doon fun wa biri a vusi hali saha naa niparɛ yaa par 

a si chen. 

34Chen saha tirɛ Yesu fun tɛsi kinkan a ŋɔ a li o titi sɛm ni, “Ɛloi, ɛloi, lama 

sabagtani.” Chen mun ya, “Koosa, Koosa, yɛrɛ i gil min?” 

35Nara bɔnɛ fun chiŋi dooni a nu chenani o sɛm chen a ŋɔ dɔŋ ni, “O yir Koosa 

witiina Ɛlaijarɛ.” 

36Ba nidigi fun chɔ a la zer kizɛrgi a tau kinyɔɔli haasi ni a kpa sak da ni a tɛ un a ŋɔ 

ba, “Ma nyɛ ya pɔ a na Ɛlaija zi wa kpa un a li daakakli ti ni a tu wau.” 

37Yesu fun bukoo tɛsi kinkan a sou. 

38O funɛ wa sou, gar zen naa ba fun kpa purigi Koosa bar jɛɛmi dam ti chen, o fun 

chɛɛsi a li buudaha ni hali a wa peti tɛɛnɛ ni. 

39Lanjimasa kɔkwa nihɛɛ funɛ chiŋi daakakli ti mun ni a il Yesu. O funɛ na chenani o 

sou, o fun ŋɔ o titi ni, “Wuti baal nɔ sir ya Koosa bere.” 

40-41Nihaana ba naa funɛ tiŋ un a la suŋi un Galili pulum ni chen, gbanko bɔnɛ funɛ 

chiŋi bar boli ni a nyini chenani la ya. Ba bɔnɛ sɔna funɛ ya Salome, Mɛri Magdala, 

awa Mɛri, Jems awa Josɛs niina. Nihaan damata funɛ tiŋ un a la Jɛrusalɛm. Ba gbanko 

funɛ nyɛn dooni. 

Ba Fun Kpa Yesu A La Sogli Un 
(Mat. 27.57-61; Luk 23.50-56; Jɔn 19.38-42) 

42Baal digi funɛ nyɛn doon. Ba yir un Josɛf a li Arimatia ni. 

43O funɛ ya sɛria nidiili ta nidigirɛ. Nara fun a nyɛ un jirima. O funɛ nyini di o wa na 

saha naa Koosa zi wa dɔ nara. Dusum funɛ wa biri, o fun si a kpak o bambi a kaali 

Pailɔt wati a la sumi di ba yisi Yesu a li daakakli ti ni a nyɛ un o la sogli. O funɛ ya a 

wuzu naa ba saksi a pɔ hiisi wuzurɛ. Chendaha o la sumi un chen ni. 

44O funɛ wa ŋɔ Pailɔt ni chen, o fun ya Pailɔt alaazibu kinkan di Yesu sou lalagau. O 

fun yir lanjimasa kɔkwa nihɛɛ ti o wa o wati. O pɛɛsi un, “Wutirɛ ba ŋɔ di Yesu sou 

chenn?” O fun ŋɔ, “O ya wutirɛ o sou.” 

45Doone Pailɔt fun a nyɛ Josɛf nyinbaan di o la yisi un a li o daakakli ti ni a la sogli. 

46Josɛf fun li a la yau gar pilim a la yisi un daakakli ti ni a kpa mɛɛsi un a kpa un a la 

du gbɛntɛl bɔ fali naa ba yaa sogli ba nara chen a bilimsi gbɛntɛl zen a tɔ bɔ ti zɔɔnɔ. 

47Mɛri Magdala awa Mɛri, Josɛs niina, ba naa funɛ tiŋ Josɛf chen, fun la na doonani 

ba sogli un. 

Maak 16 

Chenani Yesu Fun Si A Li O Sou Ni 
(Mat. 28.1-8; Luk 24.1-12; Jɔn 20.1-10) 

1Ba hiisi wuzu ti funɛ wa gali, dusum saha Mɛri Magdala, Mɛri, Josɛs niina, awa 

Salome, ba fun si a kaali a la yau nu naa sɔɔra weree di ba kpa wa tiksi Yesu. 

2O funɛ ya aleedi chɔɔsa pisirɛ, ba fun si a la doonani ba sogli Yesu chen, 

3a la pɛɛsi dɔŋa, “Anti la zi koti a bilimsi buŋkul ti a li hugil ti zɔɔnɔ ni a nyɛ ya?” 

4Ba funɛ la tel dooni, ba fun na di buŋkul ti piin bilimsiu a chiŋi. Buŋkul ti funɛ zenu 

kinkan. 

5Ba fun la zu hugil ti tuha a na bunɔɔn digi ka o laari gar pilim a kani ba nindil ni. 

6Bunɔɔn ti fun ŋɔ ba, “Ma ta nyɛ o ya ma alaazibu kinkan. N zimu di ma dɛu Yesu 

Nazarɛtrɛ, naa ba fun kpu daakakli ti ni chen. O wa bu to bar nɔ. O si o sou niu. Ma 

wa nyini doonani ba fun kpa un dau chen a na. 

7Ma la ŋɔ Pita awa Yesu gantɛl tiŋsi ta maga di Yesu piin te ba suwachaku a kaali 

Galili a chi chenani o fun ŋɔ ba chen. Ba la dooni, ba zi na unu.” 

8Ba fun li hugil ti ni a chɔ aa la. Hansura fun kpak ba kinkan. Ba bara jigiri. Domi 

hansura funɛ kpak ba kinkan chen, ba wa koti a ŋɔ nandigi ni. 

Mɛri Magdala Fun Bu Na Yesu 
(Mat. 28.9-10; Jɔn 20.11-18) 

(( 9Yesu funɛ si o sou ni aleedi wuzu chɔɔsa chen, Mɛri Magdala, naa Yesu fun duŋni 

alizin tagna nɔpɛ a li un ni chen, waa funɛ te a na un. 

10Mɛri fun la Yesu gantɛl tiŋsi ta wati. Ba tusa ha funɛ vɛɛn chɔk ka baa wi. 

11O fun ŋɔ ba di Yesu si o sou niu a bu kpak miisa, ka o na un. Ba se wa fun su di o ya 

wutiu. 

Yesu Gantɛl Tiŋsa Nara Balɛ Fun Bu Na Un 
(Luk 24.13-35) 

12Nara balɛ funɛ li tɔhɔn ti ni a val nyinbaan ni, Yesu fun wa pu ba a kɔr ba ni. 

13Ba fun bur kaali o gantɛl tiŋsi ta wati a ŋɔ ba, amaa ba se ha wa fun su di o ya wutiu. 

Yesu Gantɛl Tiŋsa Fun Bu Na Un 
(Mat. 28.16-20; Luk 24.36-49; Jɔn 20.19-23; Tuma 1.6-8) 

14Doone Yesu gantɛl tiŋsa nara fi di nibɛgim funɛ kani aa di diwe, Yesu fun wa ba 

wati. O fun zulumi ba, domi ba bambe funɛ kpoku. Ba se wa fun su ba naa ŋɔ ba di o 

si o sou niu. 

15O funɛ nyɛn ba wati chene, o fun ŋɔ ba, “Ma si aa la tɔsa naa maga nyɛn tɛɛnɛ nɔ ni 

a la sɛm Koosa laaboor weri ti a nyɛ nara maga ni. 

16Ba naa maga se su min, ma nyɛ ba chaksi ba wa ni ni, ka Koosa zi yisi ba a li ba wu 

tagna ni, amaa ba naa maga se ka vɛ su min, Koosa zi wa lɛti ba diŋsau a ta ba yɔri. 

17Ba tum nɛɛ ma zi wa zim ba naa se su min. Ba zi koti a kpa mu sɔnu a duŋni alizin 

tagna a li nara ni a bu sɛm sɛm falɛ, 

18a kikpaksi duma a kinyɔ sambosa ka o ta ya ba kundɔŋ, aa koti a kpa ba nisa a saksi 

wichɔɔrsi ni ba na alaafɛ.” 

Chenani Yesu Fun Si A Ziŋi Koosa Tɔha 
(Luk 24.50-53; Tuma 1.9-11) 

19Ba kunyan Yesu funɛ sɛm ba peti, o zini a kaali buudaha a la kani Koosa nihɛɛ bar 

kani ni. 

20O gantɛl tiŋsi ta ka fun si a kaali bar damata aa la sɛm Koosa laaboor weri ti a nyɛ 

nara ni. Koosa fun suŋi ba ba koti a tum tum kpoka aa gbaari, chen ni nara zi zimu di 

ba sɛm ta ya wutirɛ.)) 

Luk 

Luk 1 

Kin Naa Nyɛ Mu Sɔbi Tɔn Nɔ 

1Min, Luk, la sɔbi tɔn nɔ a nyɛ mu kunyan Tɛɔfilus ni nan. Nidamata funɛ kpaŋi ba 

titiu a sɔbi kin naa maga funɛ ya ya wati. 

2Ba waa funɛ sɔbi chenani ba nu a li sɛhɛra tima ba naa funɛ piin na a o piili ti ni a fun 

la biksi nara a wɛ. 

3Adaha, mu kunyana, n funɛ kpa laaboor nɔ magau a lagmi dɔŋ ni a nyini a kpa a a 

chiŋsi a sɛmbiri bar chiŋɛ ni. 

4Mu sɔbi tɔn nɔ a nyɛ hin nan, chen ni i zi zim di kin nawara ba fun biksi hin chen sir 

ya wutirɛ. 

Koosa Malaikasi Ta Digi Fun Sɛm Chenani Ba Zi Lul Jɔn 

5Baal digi funɛ nyɛn doon. Ba yir un Zɛkaraya. O funɛ ya Koosa dam kɔkɔɔrsa 

nidigirɛ. O funɛ ya kɔkɔɔrsi ta digi walɛrɛ. Ba funɛ yir un Abia. O haan sɔn funɛ ya 

Ɛlizabɛt. O nyana gbanko funɛ ya kɔkɔɔrrɛ. Saha naa ba fun nyɛn chen, koor digi funɛ 

nyɛn doon a dɔ Judia pulum. O sɔn funɛ ya Hɛrɔd. 

6O wa o haan ti funɛ ya nibin werewa aa tiŋ Koosa chiksɛ nɛnɛ. 

7Ba funɛ hɛɛsiu kinkan a vɛ kpak bisa, domi Ɛlizabɛt funɛ ya nihaan barirɛ. 

8Wuzu digi o funɛ ya Zɛkaraya tum wuzurɛ ka o fun a tum Koosa tuma a li o bar 

jɛɛmi dam naa nyɛn Jɛrusalɛm ni chen. 

9Koosa dam kɔkɔɔrsi ta yaa fun a yo walɛ di ba yisi nibɛgim a li ba tuhu ni o suk din a 

du poora naa sɔɔra were ni a nyɛ Koosa ni. A wuzu tirɛ ba fun yisi Zɛkaraya. O fun la 

zu Koosa bar jɛɛmi dam ti a tum o tuma. 

10O funɛ nyɛn doonee, zɛmɛ kinkan ba naa funɛ wa di ba wa jɛɛmi Koosa, ba maga 

funɛ chiŋi sal nɛɛ. 

11Zɛkaraya funɛ suk pora ti, Koosa malaikasi ta digi fun wa li o wati a wa chiŋi 

doonani ba suk pora ti nindil ni. 

12Zɛkaraya funɛ na un, hansura fun kpak un. 

13Amaa malaika ti funɛ ŋɔ unu, “Zɛkaraya, ta ɔmi. Koosa funɛ nu chenani i sumi un, 

ka i haan Ɛlizabɛt zi lulu nibabichɛla. O wa lul, i du o sɔn Jɔn. 

14O zi nyɛ i wa i haan awa nidamata tusa sɔɔniu kinkan. 

15Koosa zi wa nyɛ o ya nibin zenu o se ni. O wa zi wa nyɔ sin kpok, ka Koosa kpa o 

siim weri a du un ni. Saha naa ba zi wa lul un a kpa la, Koosa siim weri ti zi wa si un 

niu. 

16O zi wa nyɛ Ju tim nidamata bur wa tiŋ ba kunyana Koosau. 

17Saha digi Koosa funɛ kpa o kpok a du o witiina Ɛlaija ni a nyɛ o ya o nitumi. Jɔn 

gbanko zi wa ya Koosa nitumi a chi un. O zi wa kpa bisa awa ba nyamau ba naa 

waligɛ dɔŋ ni a lagmi. Ba naa vɛ tiŋ Koosa nyinbaan, o zi wa nyɛ ba bur wau a wa 

tum tum were. O zi wa saksi Koosa narau ba la un.” 

18Zɛkaraya fun ŋɔ malaika ti ni, “Yɛrɛ n kaa ya a zim di chenani i sɛm chen ya 

wutirɛ? Mu wa mu haan ti maga hɛɛsɛu.” 

19Malaika ti fun ŋɔ un, “N sɔn ya Gabriɛl. N yaa chiŋi Koosa suwachak nɛɛ. Waa ya 

funɛ tum min di n wa sɛm hin laaboor weri nɔ. 

20Chenani mu fun sɛm ma chen zi wa ya wutiu. I si wa su chen. Chendaha i wa zi koti 

a sɛm sɛma hali wuzu naa kin naa maga kaa wa ya.” 

21Malaika ti funɛ sɛm sɛma Zɛkaraya wati chene, zɛmɛ ta funɛ chiŋi sal nɛɛ a pɔ un. 

Ba funɛ ŋɔ dɔŋ ni, “Yɛrɛ o vusi dam ti ni chen ni?” 

22Malaika ti funɛ kaali, Zɛkaraya funɛ li dam ti niu a wa chiŋi nara tima suwachak ni. 

O funɛ vɛ koti a sɛm sɛm chen, o fun kpa o nisa a sɛm sɛma ba wati. Nara tima funɛ 

na Zɛkaraya ka o kpa o nisa a sɛm sɛm chen, ba fun a zim di o na kundɔŋnɛ o deesi ni 

a li dam ti ni. 

23O tum saha funɛ wa peti a li Koosa bar jɛɛmi dam ti ni, o fun kaali o dama. 

24Chen gantɛl nɛɛ, o haan Ɛlizabɛt fun kpak lo a fun vɛ li o dam ti ni pɛnsa nyuu. 

25Doone o fun ŋɔ o chɛnsa maga ni, Koosa funɛ vusi di o suŋi min, amaa lalaknɔ o 

suŋi minu n na be. O yisɛ n hiisau a li nara se ni. 

Koosa Malaika Ti Fun Sɛm Chenani Ba Zi Lul Yesu 

26Ɛlizabɛt funɛ kpak lo pɛnsa nɔra, Koosa fun tum o malaika Gabriɛl a li tɔhɔn naa ba 

funɛ yir Nazarɛt. O nyɛn Galili pulum nɛɛ. 

27Nihabichɛla digi fun nyɛn dooni. Ba funɛ yir un Mɛri. O funɛ la nɔɔniu di o yu baal 

naa ba yir Josɛf. Josɛf funɛ ya koor Devid be lulirɛ. 

28Malaika ti fun wa zaami Mɛri a ŋɔ un, “Koosa dugli hinu a daŋni o suŋi hin.” 

29Mɛri funɛ nu o sɛm ta, hansura fun kpak un kinkan. O funɛ daŋni o zim o sɛm ta 

mun. 

30Malaika ti fun bukoo ŋɔ un, “Mɛri, ta nyɛ hansura kpak hin. Koosa la daŋni o suŋi 

hin. 

31Koosa zi nyɛ i kpak lou a wa lul nibabichɛla. I wa lul un, ŋɔ i baal ni di o du o sɔn 

Yesu. 

32O zi wa ya nibin zenu kinkan. O zi ya Koosa zen beu. Ya kunyana Koosa zi vɔu un 

koorau, a chi chenani o fun vɔu o nawaal Devid saha digi chen. 

33O zi wa dɔ Jakɔb bi lulɛ magau hali saha naa vɛ kpak bɔ. O koor ti wa zi wa kpak 

bɔ.” 

34Mɛri fun ŋɔ malaika ti ni, “N wa zim nibaal, ka yɛrɛ Koosa kaa ya a nyɛ min lo?” 

35Malaika ti fun ŋɔ un, “Koosa zi wa kpa o siim weri tiu a du hin ni a kpa o kpok a 

nyɛ hin. Chen la zi wa nyɛ i kpak lo. Be naa i kaa wa lul chen, o zi wa ya tu chaan 

tiinau a ya Koosa be. 

36I funɛ nu chenani ya i towe Ɛlizabɛtu, ba funɛ ŋɔ di o ya nihaan barirɛ. O funɛ ya 

nihaan hɛɛrɛ, amaa lalaknɔ o kpak lore pɛnsa nɔra. 

37Koosa kpak kpok a tum tum maga.” 

38Mɛri fun ŋɔ un, “Koosa dɔ min. Nyɛ o du min ni a chi chenani i ŋɔ chen.” O funɛ 

sɛm chen peti, malaika ti fun kaali. 

Mɛri Fun La Zaami Ɛlizabɛt 

39Mɛri funɛ vaan saksiu di o la tɔhɔn naa kuŋkule nyuuna go un a li Judia pulum ni. 

40O funɛ la tel dooni, o fun la zu Zɛkaraya dama a zaami o haan Ɛlizabɛt. 

41Ɛlizabɛt funɛ nu ka Mɛri zaami, o be ti fun si a go o tuha. A saha ti Koosa fun nyɛ o 

siim weri ti si Ɛlizabɛt ni, 

42a ŋɔ Mɛri ni wa ta kpok ni, “Koosa nyɛ hin tu sɔɔna a kaali nihaana maga. I wa lul 

be, Koosa zi nyɛ o gbanko tu sɔɔnau. 

43O wa deŋli mu wati di Koosa be niina wa zu mu dam ti. 

44N funɛ nu i zaami ti, n tuha funɛ sɔɔniu ka n be si a go mu tuha. 

45I si funɛ su di chenani Koosa fun ŋɔ hin chen zi yau, o sir ya wuti. Chendaha i tuha 

gbanko sɔɔni.” 

Mɛri Fun Lɔ Bool A Pɛgi Koosa 

46Doone Mɛri fun ŋɔ, “N pɛgi Koosau wa mu bambi ni. 

47Waa funɛ yisi min a li mu tum tagna ni di mu tiŋ un. Chendaha mu tuha sɔɔni. 

48Min ya o bichɛl tumtumna ka o lisi mu wɛ. Saha nɔ kpa la, nara maga zi wa zimu di 

Koosa funɛ suŋi min, 

49domi o tum tum zenewa a nyɛ min. O sɔn ti funɛ zenu kinkan, ka o ya tu chaan tiina. 

50O ɔm sikirɛ a nyɛ ba naa maga la nyɛ un jirima, tɛɛnɛ nɔ maga piili ti ni hali wa 

zinan. 

51O fun kpa o kpok kinkan a bur ba naa zer ba titi buudaha awa ba bambe sir yaali a 

tu tɛɛnɛ. 

52O funɛ ur koor zeneu a ta, a ka kpa jɛrgɛ tima a te ba suwachak. 

53Ba naa zimɛɛ di Koosa ya ba wu werewa, waa la zi suŋi ba, amaa o burgi o gantɛllɛ 

a chak ba naa vɛ zim un. 

54O fun a tum chenani o vɔu a nyɛ ya nawaalsi ni saha digi. O fun wa suŋi o be Israɛl, 

55a kiɔm Abraham siki. O zi ɔm Abraham bi lulɛ maga gbanko sikiu hali saha naa vɛ 

kpak bɔ.” 

56Mɛri funɛ sɛm peti, o fun kpalimi Ɛlizabɛt wati pɛnsa tora. O saha funɛ wa tel, o fun 

a bur kaali o dama. 

Chenani Ba Fun Lul Jɔn 

57Ɛlizabɛt luli saha funɛ wa tel, o fun lul nibabichɛla. 

58O walɛ awa o dɔŋtima funɛ nu chenani Koosa ɔm o siki kinkan ka ba wa un kpak tu 

sɔɔna kinkan. 

59Be ti funɛ wa tel wuzu bunɔpɛ wuzu, nihɛɛta fun wa dam naa ba lul un chen di ba 

wa teŋ un. Ba fun a ŋɔ o nyan ni di o nyɛ ba yir be ti gbanko Zɛkaraya, 

60amaa be ti niina funɛ vɛu, a ŋɔ di ba yir un Jɔn. 

61Ba fun ŋɔ un, “Nandigi wa kpak chen sɔn ti ya lul ni.” 

62Doone ba fun kpa ba nisa a sɛm sɛma be ti nyan ti wati. Ba fun pɛɛsi un, “Sɔn baŋnɛ 

ii daŋni i du be ti?” 

63Zɛkaraya fun ŋɔ ba di ba lisi tɔn awa kisɔbi a nyɛ un. Ba fun lisi a nyɛ un. O fun 

sɔbi tɔn ti ni a ŋɔ di o daŋni o be ti sɔn ya Jɔnnɛ. Alaazibu fun kpak ba maga. 

64Zɛkaraya funɛ sɔbi peti, o fun vaan piili a sɛm sɛma bura a la pɛgi Koosa. 

65Ba naa maga funɛ nyɛn dɛ ti ni chen, ba funɛ bu nu ka Zɛkaraya sɛm sɛma, hansura 

fun kpak ba kinkan. Ba fun li a mɔɔli laaboor naa ba nu a su tɔsi na kuŋkule nyuuna 

go a li Judia pulum ni. 

66Ba naa maga funɛ nu laaboor ti, ba fun lisi o wɛ a la pɛɛsi dɔŋa, “Be nɔ wa ya nihɛɛ, 

yɛrɛ o kaa du?” Ba funɛ na di Koosa kpa o kpokre a nyɛ un. Chendaha ba funɛ pɛɛsi 

chen. 

Zɛkaraya Fun Sɛm A Chi Koosa Witinsi Ta Digi 

67Chen saha tirɛ Koosa siim weri ti fun si o nyan Zɛkaraya ti ni a sɛm a chi Koosa 

witinsi ta digi. 

68O fun ŋɔ, “Ya kunyana naa ya Ju tim Koosa, funɛ la o nara nyuunau a nyɛ ba. Ma 

nyɛ ya pɛgi un nan daha. 

69Waa funɛ nyɛ ya nibin zen naa ya Devid be luli. Waa la zi yisi ya a li ya tum tagna 

ni ya tiŋ un. 

70Saha digi Koosa funɛ ŋɔ o witinsa naa o fun lisi a nyɛ o titi ni di ba sɔbi a li o sɛm 

tɔn ti ni, 

71a ŋɔ di o vɔu di o zi wa yisi yau a li ya dɔm nisa ni. 

72Ba gbanko fun ŋɔ di o zi ɔm ya nawaalsa sikiu a ta suglɛ chenani o wa ba ya nɔ 

bɛgim chen. 

73-74O funɛ vɔu vɔu kpokre a nyɛ ya nawaal Abraham ni di o zi yisi ya a li ya dɔm 

nisa ni, a nyɛ ya tiŋ un aa ta ɔmi. 

75O gbanko funɛ vɔu di o zi nyɛ ya o kpoku di yaa tum tum were a ya tu chaan tima o 

wati a kpa la hali ya wuzuna nyɛni maga.” 

76Doone Zɛkaraya fun ŋɔ, “Mu be, hin la zi ya Koosa zen witiina. Hin la zi te naa 

Koosa ŋɔ di o kaa tumu chen suwachak a saksi o nyinbaan a nyɛ un. 

77Hin la zi ŋɔ o nara ni di ba gil ba tum tagna a bur tiŋ Koosa, o zi yisi bau. 

78Ya kunyan Koosa ya jɛrgi tiina a kpak ya siki. Chenani o daŋni o yisi ya a li ya tum 

tagna ni chi nha yaa yɛli chene. 

79O wara daŋni o na ya galimsa a ta ya yɔri, amaa o ka daŋni o te ya suwachakrɛ a 

biksi ya o bar sɔɔn nyinbaan.” 

80Zɛkaraya be Jɔn ti fun bi a burgi nibaal. O fun li a la nyɛn nyabaan ni, hali saha naa 

o fun la li a biksi Ju tim ta gbampulim ni. 

Luk 2 

Chenani Ba Fun Lul Yesu Kristo 
(Mat. 1.18-25) 

1A saha ti koor digi funɛ dɔ dooni. Ba funɛ yir un Ɔgastus. O funɛ daŋni o gur a zim 

nibinsa ba naa nyɛn o koor ti ni. 

2O funɛ gur nara tima maga, baal digi funɛ ya nihɛɛ a li Siiriya pulum ni. Ba funɛ yir 

un Sairinius. 

3Nara tima maga funɛ kaali ba tɔsau di ba la sɔbi ba sɔna a du tɔn ni. 

4Josɛf fun li Nazarɛt naa nyɛn Galili pulum ni a kaali tɔhɔn naa ba yir Bɛtlihɛm a li 

Judia pulum ni. Ba fun lul koor Devid dooni saha digi. Josɛf funɛ ya koor Devid bi 

lulirɛ. Chendaha o fun kaali dooni. 

5Mɛri, naa la nɔɔni di o yu un, wa un fun kaali. O funɛ kpak lore. 

6Ba funɛ la tel Bɛtlihɛm, o saha fun wa tel di o lul, 

7amaa dam naa hɔɔra fun nyɛn chen funɛ su wa nara ni. Chendaha o fun lul o tol be 

nibabichɛla a li sel bar nyɛni nɛɛ. O fun kpa gar a fɔu un a sak a diwe bar diili ni. 

Piisi Gbaŋsa Fun La Chem Koosa Malaikasa 

8Piisi gbaŋsa bɔnɛ funɛ nyɛn dooni a nyini piisisi ta dusum a li kɔha ni. 

9Koosa malaikasi ta digi fun wa li ba wati, ka Koosa chaani kinkan fun wa tɔ ba. 

Hansura fun kpak ba kinkan, 

10amaa malaika ti funɛ ŋɔ bau, “Ma ta ɔmi. Mu kpak laaboor weri naa la zi nyɛ nara 

maga tusa sɔɔni kinkan a kaa ŋɔ ma. 

11Dusum nɔwa ba lul bichɛla a li Devid tɔha Bɛtlihɛm ni. Waa la zi wa yisi ma a li ma 

tum tagna ni maa tiŋ Koosa. Waa ya ya kunyan Kristo. 

12Ma la dooni a la dɛu be ti. Ma zi na unu ka ba kpa gar a fɔu un a sak sela diwe bar 

diili ni. Chenani ma na dooni la biksi ma di mu sɛm ta ya wutirɛ.” 

13Malaika ti funɛ sɛm chen peti, malaika damata fun li buudaha a wa gbaari un ni. Ba 

funɛ lɔ boola a pɛɛsi Koosa a ŋɔ, 

14“Ma nyɛ ya nyɛ Koosa naa nyɛn o tɔha ni, jirima kinkan. Naa o fa tum zi nyɛ ba naa 

la ya Koosa lɛmlɛm ya nɔ bɛgim wa dɔŋ ni.” 

15Malaikasi ta funɛ lɔ bool ta peti, ba fun bur a kaali Koosa tɔhɔn ti. Piisi gbaŋsi ta fun 

ŋɔ dɔŋ ni, “Ma nyɛ ya la Bɛtlihɛm a la na be naa Koosa malaika ti ŋɔ ya o wɛ chen.” 

16Ba fun chɔ kaali a la na Josɛf awa Mɛri wa be ti ka o nyɛn sela diwe bar diili ti ni. 

17Piisi gbaŋsi ta funɛ na be ti, ba fun ŋɔ Josɛf awa Mɛri ni chenani Koosa malaika ti 

ŋɔ ba o wɛ. 

18Ba naa maga funɛ nyɛn dooni, piisi gbaŋsi ta sɛm ta funɛ ya ba alaazibu kinkan. 

19Mɛri fun lisi ba sɛm ta mun kinkan a kpa a a du o bambi ni. 

20Piisi gbaŋsi ta fun bur a kaali ba piisisi ta wati. Ba funɛ nyɛn nyinbaan ni a la chene, 

ba fun lɔ boola a la pɛgi Koosa. Malaika ti sɛma awa be ti naali nyɛ ba tusa sɔɔni. 

Chenani malaika ti fun ŋɔ ba sir ya wutirɛ. 

Chenani Yesu Nyana Fun Du O Sɔn 

21Wuzu bunɔpɛ gantɛl nɛɛ, ba fun teŋ be ti ka o nyan du o sɔn Yesu. Sɔn nɔwa 

malaika ti fun te du un ka o niin zi kpak o lo. 

Ba Fun Kpa Yesu A Nyɛ Koosa Ni A Li Jɛrusalɛm Ni 

22Ju tim chiksɛ funɛ biksi ba di nar lulɛɛ, o kpa o wa be ti a la Jɛrusalɛm ba chaksi o 

lul chen doŋa a ta. Saha ti wa tel di Josɛf awa Mɛri ya chen, ba fun la kpa be ti a nyɛ 

Koosa ni dooni. 

23Nannɛ ba fun sɔbi a li Koosa sɛm tɔn ti ni a ŋɔ, “Nibabichɛla naa ma te lul, ma zi 

kpa unu a la nyɛ Koosa ni, chen ni o zi dɔ unu. 

24Ma gbanko zi kɔrigi kambugilsa lɛ a nyɛ Koosa ni.” Chendaha Josɛf awa Mɛri funɛ 

daŋni ba ya chen. 

25Baal digi funɛ nyɛn Jɛrusalɛm ni. Ba yir un Simiɔn. O funɛ ya narrɛ a la tiŋ Koosa 

nɛnɛ. O funɛ pɔ di Koosa tum naa kaa wa yisi Ju tim tum tagna. Koosa siim weri ti 

nyɛn un ni. 

26Waa funɛ vɔu a nyɛ un di o wa zi wa sou, see o wa na Kristo naa Koosa fun ŋɔ di o 

zi wa tumu wuzu digi chen. 

27Josɛf awa Mɛri wa be ti funɛ wa tel Jɛrusalɛm, ba fun la zu Koosa bar jɛɛmi dam ti a 

tum chenani Koosa sɛm tɔn ti biksi ba. Ba funɛ la zu dooni, Koosa siim weri ti fun nyɛ 

Simiɔn gbanko fun zu pu ba. 

28Simiɔn fun zer be ti a pɛgi Koosa a ŋɔ, 

29“Mu kunyana, zinan nɔ i tum i vɔwi tiu. Lalaknɔ i zi nyɛ n waa naa ya i tumtumna, 

sou awa tu sɔɔn ni. 

30Mu funɛ na naa la zi yisi nara tima tum tagna a tau awa mu se ni. 

31I funɛ tum unu di o wa suŋi tɛɛnɛ nɔ maga nara. 

32Be nɔ zi nyɛ Ju tima ba naa i lisi a nyɛ i titi ni chen burgi i jirima narau. O gbanko zi 

chi i fitinau. Waa la zi biksi ba naa vɛ ya Ju tima ba tiŋ i nyinbaan.” 

33Josɛf awa Mɛri funɛ nu sɛm naa Simiɔn fun sɛm ba be ti we chen, alaazibu fun kpak 

ba kinkan. 

34Simiɔn fun a sumi Koosa di o suŋi ba, a ŋɔ be ti niin ni, “Koosa funɛ tum i be nɔu di 

o wa chɔk Ju tim ba naa vɛ un a yisi ba naa la un a li ba tum tagna ni. Lalaknɔwa o 

nyɛn, Koosa zi muksi nara magau ba lisi chenani ba daŋni. Nidamata zi vɛ unu, 

35ka ba wu lise naa sogli li gbampulim. I titi bambi zi botiu ka i na namsi kinkan. O zi 

chi ba kpa chise zenne di ba tau hin.” 

36Koosa witinsi ta digi funɛ nyɛn doon a ya nihaan hɛɛ. Ba funɛ yir un Ana. O nyɛn 

baal dama ni bun fu nɔpɛwa ka o baal sou. O nyan sɔn funɛ ya Fanuɛl a li Asa lul ni. 

37O funɛ ya luhaannɛ bun fummɛnasa danaasiwa. O funɛ nyɛn Koosa bar jɛɛmi dam ti 

nɛɛ a vɛ la bar digi. Nha wa dusum maga, o yaa funɛ jɛɛmi Koosarɛ a la sumi un a la 

vɔu nɔ. 

38Saha naa Josɛf awa Mɛri funɛ sɛm Simiɔn wati, Ana fun wa gbaari ba ni dooni. O 

funɛ na be tiu, o fun a zaami Koosa o daha. O fun kaali a la ŋɔ Jɛrusalɛm tima ba naa 

maga funɛ pɔ di Koosa wa la ba nyuuna a nyɛ ba be ti wɛ ni. 

Yesu Awa O Walɛ Fun Bur Kaali Nazarɛt 

39Josɛf awa Mɛri funɛ tum chen peti chenani Koosa sɛm tɔn ti fun biksi ba, ba fun li 

Jɛrusalɛm ni a bur kaali ba tɔha Nazarɛt a li Galili pulum ni. 

40Be ti funɛ biu a kpak kpok a gbaari. Koosa fun a suŋi un kinkan aa kpa o zima a nyɛ 

un. 

Yesu Fun Nu Ju Tim Nibiksɛ A Li Koosa Bar Jɛɛmi Dam Ni 

41Bun maga Yesu nyan ti awa o niin ti yaa la Jɛrusalɛm di ba la di wuzu zen naa ba 

funɛ yir val la gali. 

42Yesu funɛ ya bun fidalɛ, ba fun la di wuzu zen wuzu ti dooni. 

43Wuzu zen wuzu ti funɛ wa peti, o nyan ti awa o niin ti fun li dam nyinbaan. Ba wa 

fun zim di ba be Yesu ti ka kpalimi Jɛrusalɛm nɛɛ. 



1492 

 

© 1999,  Wycliffe Bible Translators, Inc. 
 

 
 

 

44Ba funɛ lisi di o lagmi nara nɛɛ. Ba funɛ val hali nha wa chɛl, ba fun gba ba dɔŋtima 

wati a dɛu o bar nyɛni. 

45Ba wa fun na un, a bur kaali Jɛrusalɛm di ba la dɛu o bar nyɛni dooni. 

46Wuzu butora gantɛl nɛɛ, ba fun la na un Koosa bar jɛɛmi dam ti ni. O wa Ju tim 

nibiksɛ funɛ kani a nu ba sɛma aa la pɛɛsi ba sɛma. 

47Ba naa maga funɛ nyɛn dooni a nu chenani o sɛm ba wa nɛha sɛm ni, alaazibu fun 

kpak ba kinkan. 

48O nyan ti awa o niin ti funɛ na un, alaazibu fun kpak ba gbanko kinkan. O niin ti fun 

ŋɔ un, “N be, yɛrɛ i ya ya nan? I nyana awa min nyini i bar nyɛni a vusi. I namsi yau 

kinkan.” 

49O fun ŋɔ ba. “Yɛrɛ ma dɛu n bar nyɛni? Ma wa zim di o deŋlu wa mu fu nyɛn mu 

kunyan dam nii?” 

50Amaa ba wa fun zim chenani o ŋɔ ba. 

51Yesu wa ba fun a bur kaali Nazarɛt. Dooni o fun tiŋ ba nɔ. O niin ti fun kpa chenani 

maga yɛɛ a du o bambi ni. 

52Yesu funɛ bi a kpak Koosa zima a gbaari. O fun ya Koosa awa nara tima lɛmlɛm 

kinkan a gbaari. 

Luk 3 

Jɔn Fun Mɔɔli Nyabaan Ni 
(Mat. 3.1-12; Maak 1.1-8; Jɔn 1.19-28) 

1Jɔn naa funɛ ya Zɛkaraya be, funɛ la zu nyabaan di o biksi nara Koosa wɛ, kaŋkoor 

zen naa ba funɛ yir Tibɛrias, funɛ kani o kor ni bun fidanyuunwa. Baal naa funɛ dɔ 

Galili pulum, chen sɔn funɛ ya Hɛrɔd. O niinbe, naa ba funɛ yir Filip chen, ka fun dɔ 

Ituria pulum awa Trakɔnaitis pulum. Baal naa funɛ dɔ Abilini pulum, chen sɔn funɛ ya 

Lisanias. 

2Koosa dam kɔkɔɔrsa nihɛɛta nara balɛ, ba naa funɛ nyɛn Jɛrusalɛm ni, chen sɔna funɛ 

ya Anas awa Kaifas. Chen saha ti, Koosa fun tum Jɔn nyabaan ti ni di o la biksi nara o 

wɛ. 

3Jɔn fun gba a go nyabaan naa duglɛ mɔɔga naa ba funɛ yir Jɔɔdan chen jibaŋa. O 

funɛ biksi nara a ŋɔ ba, “Ma bur a li ma tum tagna ni, chen ni mu zi kotiu a chaksi ma 

wa ni ni. Ma ya chen, Koosa zi gil ma tum tagni tau a nyɛ ma. 

4Koosa witiin naa ba funɛ yir Azaaya fun sɔbi a li Koosa sɛm tɔn ti ni saha digi a ŋɔ, 

‘Nandigi la tɛsi nyabaan ti ni a ŋɔ, ya kunyana wau. Maa saksi ka o zi wa. Maa kɔɔri o 

nyinbaan o deŋli. 

5Maa su bar nɛŋɛ awa hɛɛra ni a teŋ nyinbaan a burigi kuŋkulsa nyuuna a mak dɔŋa. 

Ba naa vɛ zim Koosa nyinbaan deŋli, nyɛ ba bur a tiŋ un. Ba naa tiŋ ba tutɔ daŋnɛ, nyɛ 

ba bur a tiŋ o tutɔ. 

6Ba naa maga tum chen, Koosa zi gil ba tum tagnau a nyɛ ba.’ ” 

7Zɛmɛ kinkan fun wa Jɔn wati di o chaksi ba wa ni ni. O fun ŋɔ ba, “Ma naa chi 

duma. Anti ŋɔ ma di Koosa na paan a du ma naa yaa tum tum tagna ni a la zi wa lɛrgi 

ma diŋsa ka ma chɔ? 

8Ma gil ma tum tagna a ka la tum tum were a biksi nara chenani ma bambe burgi. Ma 

ta lisi di chenani ma ya Abraham bi lulɛ, chen zi chiŋi ma tum were bar chiŋi niu. Ma 

nyɛ mu ŋɔ ma di Koosa koti a kpa buŋkul nama a burgi Abraham bi lulɛ. 

9Ma chi bugila naa vɛ nɔnirɛ. Koosa piin zer o saan zenu a teŋsi ma a du din ni.” 

10Ba naa funɛ nu chen nidigi fun pɛɛsi un, “Yɛrɛ i daŋni ya tum?” 

11O fun ŋɔ un, “Nara maga kpak taktasa lɛ, o lawa ba yisi digiu a nyɛ naa vɛ kpaki ni. 

Nara maga kpak diwe, o lawa ba purigi a nyɛ naa vɛ kpaki ni.” 

12Lampo nilalɛ bɔnɛ fun wa di Jɔn chaksi ba wa ni ni. Ba fun pɛɛsi un, “Ya kunyana, 

yɛrɛ i daŋni ya tum?” 

13O fun ŋɔ ba, “Ma ta la lampo ti a kaali chenani ma zi la.” 

14Lanjimasa bɔnɛ ka fun wa pɛɛsi un, “Yɛrɛ ya gbanko kaa tum?” O fun ŋɔ ba, “Ma ta 

kpak kpok a la nara malɛ a kisuni ba nɔɔni ni. Ma nyɛ ma tusa sɔɔni awa ma bɔta ni.” 

15Zɛmɛ ta funɛ lisi ba bambe niu a gbaari di Jɔn funɛ ya Kristo naa Koosa fun ŋɔ di o 

zi tumu. 

16Jɔn funɛ zim chenani ba lisiu a ŋɔ ba, “N kpa ni a chaksi ma bara. Naa nyɛn n gantɛl 

ni aa wa, o ka zi wa kpa Koosa siim weri tiu a du ma ni a chaksi ma a chi din zaamsi 

salma. Waa ya nihɛɛ a kaali min. N purɛu di mu ur a natausa a nyɛ un. 

17O zi kpak o tundau di o tuk o mɛ a kpa a a du o zuŋkɔr ni. O ka zi kpa munzɔtau a 

du din naa nara vɛ koti a dusi ni.” 

18Jɔn funɛ kpa nyinbaan damatarɛ a biksi Koosa laaboor weri ti a nyɛ nara ni. 

19Koor Hɛrɔd fun kpa o niinbe haan naa ba yir Hɛrɔdias, a la tum tum tagna kinkan. 

Chendaha Jɔn fun a galimi un. 

20Wuzu digirɛ Hɛrɔd fun kpak Jɔn a la tɔ un dɛ o funɛ zulimi un daha. 

Jɔn Fun Chaksi Yesu Wa Ni Ni 
(Mat. 3.13-17; Maak 1.9-11) 

21Nan gantɛl nɛɛ, Yesu fun wa Jɔn wati di o chaksi un wa ni ni. O funɛ sumi Koosa 

chene, o fun vaan na buudaha ka o puk, 

22ka o na Koosa siim weri ti. O funɛ chi komne a tu wa a zɔŋ un ni. Ba fun nu ta a li 

buudaha ni ka o ŋɔ, “Mu be daŋni nɛɛnɛ. Mu si su nara chen.” 

Yesu Kristo Nawaalsa Sɛmi 
(Mat. 1.1-17) 

23Yesu funɛ wa dugli bun fumtora, o fun piili a gba a biksi nara. Nara fun sɛm di o ya 

Josɛf bere. Josɛf nyana sɔn funɛ ya Hɛli. 

24Hɛli nyana funɛ ya Matat. Matat nyana funɛ ya Livai. Livai nyana funɛ ya Mɛlki. 

Mɛlki nyana funɛ ya Janai. Janai nyana funɛ ya Josɛf. 

25Josɛf nyana funɛ ya Matatayas. Matatayas nyana funɛ ya Amos. Amos nyana funɛ 

ya Nahum. Nahum nyana funɛ ya Ɛsli. Ɛsli nyana funɛ ya Nagai. 

26Nagai nyana funɛ ya Mat. Mat nyana funɛ ya Matatayas. Matatayas nyana funɛ ya 

Sɛmɛin. Sɛmɛin nyana funɛ ya Josɛk. Josɛk nyana funɛ ya Jɔda. 

27Jɔda nyana funɛ ya Jɔanan. Jɔanan nyana funɛ ya Rɛsa. Rɛsa nyana funɛ ya 

Zɛrubabɛl. Zɛrubabɛl nyana funɛ ya Sialtiɛl. Sialtiɛl nyana funɛ ya Nɛri. 

28Nɛri nyana funɛ ya Mɛlki. Mɛlki nyana funɛ ya Adi. Adi nyana funɛ ya Kɔsam. 

Kɔsam nyana funɛ ya Elmadam. Elmadam nyana funɛ ya Er. 

29Er nyana funɛ ya Jɔsua. Jɔsua nyana funɛ ya Elieza. Elieza nyana funɛ ya Jɔrim. 

Jɔrim nyana funɛ ya Matat. Matat nyana funɛ ya Livai. 

30Livai nyana funɛ ya Simɛɔn. Simɛɔn nyana funɛ ya Juda. Juda nyana funɛ ya Josɛf. 

Josɛf nyana funɛ ya Jɔnam. Jɔnam nyana funɛ ya Ilayakim. 

31Ilayakim nyana funɛ ya Mɛlɛa. Mɛlɛa nyana funɛ ya Mɛna. Mɛna nyana funɛ ya 

Matata. Matata nyana funɛ ya Natan. Natan nyana funɛ ya koor Devid. 

32Devid nyana funɛ ya Jɛsɛ. Jɛsɛ nyana funɛ ya Ɔbɛd. Ɔbɛd nyana funɛ ya Bɔaz. Bɔaz 

nyana funɛ ya Salmɔn. Salmɔn nyana funɛ ya Nasɔn. 

33Nasɔn nyana funɛ ya Aminadab. Aminadab nyana funɛ ya Admin. Admin nyana 

funɛ ya Arni. Arni nyana funɛ ya Hɛzrɔn. Hɛzrɔn nyana funɛ ya Pirɛz. Pirɛz nyana 

funɛ ya Juda. 

34Juda nyana funɛ ya Jakɔb. Jakɔb nyana funɛ ya Aizik. Aizik nyana funɛ ya 

Abraham. Abraham nyana funɛ ya Tɛra. Tɛra nyana funɛ ya Nahɔr. 

35Nahɔr nyana funɛ ya Sɛrug. Sɛrug nyana funɛ ya Riu. Riu nyana funɛ ya Pɛlɛg. 

Pɛlɛg nyana funɛ ya Ɛber. Ɛber nyana funɛ ya Sila. 

36Sila nyana funɛ ya Kenan. Kenan nyana funɛ ya Arpaksad. Arpaksad nyana funɛ ya 

Sɛm. Sɛm nyana funɛ ya Nowa. Nowa nyana funɛ ya Lemɛk. 

37Lemɛk nyana funɛ ya Mɛtusɛla. Mɛtusɛla nyana funɛ ya Ɛnɔk. Ɛnɔk nyana funɛ ya 

Jarɛd. Jarɛd nyana funɛ ya Mɛhalalɛl. Mɛhalalɛl nyana funɛ ya Kenan. 

38Kenan nyana funɛ ya Inɔs. Inɔs nyana funɛ ya Sɛt. Sɛt nyana funɛ ya Adam. Koosa 

funɛ te naami Adamnɛ. 

Luk 4 

Sintana Fun Zaamsi Yesu 
(Mat. 4.1-11; Maak 1.12-13) 

1Yesu funɛ li Jɔɔdan mɔɔga ti ni, Koosa siim weri ti fun si un ni a kpa un kaali kɔha. 

2Sintana fun zaamsi un dooni wuzu fumnaasi ka o vɛ di kundɔŋ. Wuzu fumnaasi ti 

gantɛl nɛɛ, lɔsa fun kpak un kinkan. 

3Sintana fun wa zaamsi un a ŋɔ, “I sir ya Koosa be, nyɛ buŋkul na burgi diwe i di.” 

4Amaa Yesu wa fun la nɔɔni a ŋɔ un, “Ba funɛ sɔbiu a li Koosa sɛm tɔn ti ni saha digi 

a ŋɔ, ‘Nibinsa wa kise boroboro duŋduŋ a nyɛn.’ ” 

5Ba fun li dooni, ka sintan ti fun kpa Yesu a zini bi ziŋziŋi nyuha a biksi un tɛɛnɛ nɔ 

maga koorsa awa a jirima kinkan. 

6Sintan ti fun ŋɔ un, “A maga jirima nyɛn mu nin ni. Mu kpak kpok a la zi kpa kin naa 

maga a nyɛ naa mu lisi ni. 

7I gbiree a jɛɛmi min, n zi nyɛ i wa dɔ a magau.” 

8Yesu fun ŋɔ un, “Ba funɛ sɔbiu a li Koosa sɛm tɔn ti ni a ŋɔ, ‘Kijɛɛmi i kunyan 

Koosa a tum aa nyɛ o duŋduŋ ni.’ ” 

9Ba fun bu li dooni ka sintan ti fun kpa Yesu a la zɔŋ Koosa bar jɛɛmi dam ti mampil 

nyuhu ni a li Jɛrusalɛm ni a ŋɔ un, “I sir ya Koosa be, li mampil nɔ nyuhu ni a chel 

tɛɛnɛ ni. 

10I zimu di ba funɛ sɔbiu a li Koosa sɛm tɔn ti ni a ŋɔ, ‘Koosa zi ŋɔ o malaikasi ta niu 

di a nyini hin.’ 

11Ba gbanko funɛ sɔbiu a ŋɔ, ‘A zi kpa a nisau a chak hin, chen ni i chiksi tɛɛnɛ ni, i 

naŋgere wa zi huusi.’ ” 

12Yesu fun ŋɔ un, “Ba gbanko funɛ sɔbiu a li Koosa sɛm tɔn ti ni a ŋɔ, ‘O wa lawa i 

zaamsi i kunyan Koosa.’ ” 

13Sintan ti fun zaamsi Yesu hali o wa peti, o fun kaali a ya tama. 

Yesu Fun Piili A Biksi Nara 
(Mat. 4.12-17; Maak 1.14-15) 

14Yesu fun li dooni a bur kaali Galili pulum. O bur waali laaboora fun mɔɔli tɔsi naa 

nyɛn doon maga ni. Koosa siim weri ti kpok funɛ nyɛn un ni. 

15O fun la zu ba bar lagmi dɛɛna aa biksi ba Koosa wɛ. Nara maga yaa fun a nyɛ un 

jirima. 

Chenani Nazarɛt Tima Fun Vɛ Yesu 
(Mat. 13.53-58; Maak 6.1-6) 

16Wuzu digirɛ Yesu fun kaali o tɔha Nazarɛt. Ju tima hiisi wuzu funɛ wa tel, o fun la 

zu ba bar lagmi dɛ a chiŋi a karimi Koosa sɛm tɔn. 

17Nara tima nidigi fun puk tɔn naa Koosa witiina Aizaya fun sɔbi chen bar digi a nyɛ 

Yesu ni. O fun karimi a ŋɔ, 

18“Ya kunyan Koosa siim weri ti nyɛn min ni. Waa funɛ lisi min di mu biksi Koosa 

laaboor weri ti a nyɛ ba naa la nɔɔni di Koosa suŋi ba. Waa funɛ tum min di n wa yisi 

nara a li ba tum tagna awa ba namsi kinkan ni a lɛli nyuluma se. 

19O gbanko funɛ tum min di n wa mɔɔli nara saha naa Koosa tuha sɔɔni di o suŋi o 

nara telu.” 

20Yesu funɛ karimi peti, o fun tɔ tɔn ti a kpa un bur nyɛ a kani. Ba naa maga funɛ 

nyɛn ba bar lagmi dɛ ti ni se fun tɛ un ni. 

21O fun bukoo ŋɔ ba, “Sɛm naa n karimi a nyɛ ma zinan nan, min nyɛ a ya wuti.” 

22Yesu sɛm were fun ya ba lɛmlɛm ka alaazibu fun kpak ba kinkan. Ba bɔnɛ ka fun ŋɔ 

dɔŋ ni, “Baal nɔ, o wa ya Josɛf beree?” 

23O fun ŋɔ ba, “Ma zi ŋɔ min ma jɛɛgɛu naa ŋɔɛɛ, ‘Lure tiina tiibi i titi.’ Ma gbanko zi 

ŋɔ minu di n tum alaazibu tuma bar nɔ a chi chenani mu funɛ tum a li Kapɛrnaum ni. 

24Ma nyɛ mu ŋɔ ma di Koosa witiina tɔhɔn walɛ wara zaami un. 

25Maa nu mu wati nɛnɛ. Saha naa Koosa witiina Ɛlaija fun nyɛn saha digi chen, doon 

wa funɛ mi bunsa tora awa pɛnsa nɔra. Lɔsa fun chel pulum ti ni kinkan. Chen saha ti 

luhaan damata funɛ nyɛn Ju tim pulum ni. 

26Amaa Koosa wa fun tum Ɛlaija di o la suŋi hali Ju tim ta luhaan digi. O ka funɛ tum 

un di o la suŋi luhaan naa nyɛn tɔhɔn naa ba zir Zarɛfat. I funɛ nyɛn Saidɔn pulum 

nɛɛ. 

27Saha naa Koosa witiina naa ba yir Ɛlisa fun nyɛn saha digi chen, zagum damata funɛ 

nyɛn Ju tim pulum ni. Amaa Koosa wa fun tum un di o la tiibi hali Ju tim ta zagum 

digi. O ka funɛ tum un di o la tiibi zagum naa ba funɛ yir Nɛɛman. O funɛ nyɛn Siiriya 

pulum nɛɛ.” 

28Ba naa funɛ nyɛn ba bar lagmi dɛ ti ni nu Yesu sɛma, ba fun na paan kinkan a du un 

ni. 

29Ba fun si lalaga a kpak un a lɛrgi un li tɔhɔn naa funɛ zɔŋ kuŋkule nyuhu ni. Ba wa 

un funɛ la tel bar wilsi, ba daŋni ba kpa un a yo du. 

30Amaa Yesu funɛ na o titiu a val zɛmɛ ta bambaan ni a kaali. 

Yesu Fun Duŋni Alizin Tagin A Li Baal Digi Ni 
(Maak 1.21-28) 

31Yesu funɛ kaali Kapɛrnaum a li Galili pulum ni. Ba hiisi wuzu ti funɛ wa tel, o fun 

la zu ba bar lagmi dɛ a biksi nara Koosa wɛ. 

32Ba naa funɛ nu o biksi ti chen, o ya ba alaazibu. O sɛm ta fun kpak kpok kinkan. 

33Doone baal naa alizin tagin fun kani o nyuhu ni chen digi fun wa ba bar lagmi dɛ ti 

a tɛsi kinkan a ŋɔ, 

34“Hee, Yesu Nazarɛt nar, baŋnɛ ii daŋni ya wati? I wa bar nɔ di i wa chɔk yaa? Min 

zim di i ya tu chaan tiina. I ya Koosa bere.” 

35Yesu fun ŋɔ alizin tagin ti ni, “Gil chɛɛma a kili baal ti ni.” Alizin tagin ti fun zer 

baal ti a lɔ ba suwachak ni a li un ni a vɛ huusi un. 

36Nibinsa ba naa funɛ nyɛn dooni chen, o ya ba alaazibu kinkan. Ba fun ŋɔ dɔŋ ni, 

“Baŋ biksi fali nɛɛnɛ? Ma wa na chenani o kpak kpok di o koti a ŋɔ alizin tagna di a li 

nara ni a laa?” 

37Ba naa maga funɛ nyɛn doon pulum ti ni fun nu chenani o tum. 

Yesu Fun Tiibi Nidamata 
(Mat. 8.14-15; Maak 1.29-31) 

38Yesu fun si a li ba bar lagmi dɛ ti ni a la zu baal naa ba yir Simɔn dama. O hila funɛ 

wi. Kabilima funɛ kpak un ka o fun chɔ dam ti ni. Saha naa Yesu fun la tel doon chen, 

ba ŋɔ un haan ti wɛ. 

39Yesu fun zu o dɛ ti a ŋɔ un, “N daŋni i na alaafɛu.” O funɛ ŋɔ chen, o kabilima ti 

peti. O fun vaan si a piili a ya diwe di o nyɛ ba. 

40Nha funɛ chel chen, ba naa wichɔɔrta funɛ kurgi, ba walɛ fun kpa ba a wa Yesu 

wati. O fun kpa o nisa a saksi ba maga ni a tiibi ba. 

41Yesu funɛ duŋni alizin tagni ta a li nara ta ni. A fun a tɛsi a ŋɔ, “I ya Koosa bere.” A 

funɛ zimu di waa ya Kristo naa Koosa fun ŋɔ di o zi wa tumu wuzu digi. Yesu fun ŋɔ 

a di a gil chɛɛma. 

Yesu Fun Biksi Judia Tima Koosa Wɛ. (Mat. 8.16-17; Maak 1.32-34) 
(Maak 1.35-39) 

42Chɔɔsa funɛ wa pisi, Yesu fun si a li tɔhɔn ti ni a kaali bar digi o duŋduŋ. Nara tima 

funɛ nyini di o wa to, ba fun li dɛu un. Ba funɛ na un, ba fun a sumi un di o ta li ba 

tɔhɔn ti ni. 

43Yesu fun ŋɔ ba, “O lawa mu si a la suwachak tɔ wisa a naa kaɛɛ, chen ni n zi la ŋɔ 

ba Koosa wɛu ba nu. Chendaha n fun wa.” 

44O fun si a gba aa go Judia pulum a la biksi nara Koosa wɛ a li ba bar lagmi dɛɛni ni. 

Luk 5 

Yesu Fun Yir Nyinkpaksa Nara Banaasi 
(Mat. 4.18-22; Maak 1.16-20) 

1Wuzu digi Yesu fun chiŋi zɛmɛ bambaan ni a li bɛɛŋ naa ba funɛ yir Gɛnɛsarɛt nɔ ni. 

Ba funɛ murgi dɔŋa di ba pu un a nu Koosa laaboor weri ti biksi. 

2O fun na ka nyinsa nikpaksɛ kpa arŋsa lɛ a wa chiŋsi ni nɔ ni. Ba fun kaali di ba la 

chaksi ba chamna. 

3Baal naa ba funɛ yir Simɔn funɛ dɔ arŋsi ta digi. Yesu fun tum ba la yir un. Yesu fun 

zu arŋ ti a ŋɔ Simɔn ni di o zak arŋ ti a du ni ni tama a zu gbaari un ni. Ba funɛ la tel, 

Yesu fun vɛɛn piili a biksi zɛmɛ ta. 

4O funɛ biksi zɛmɛ ta peti, o fun ŋɔ Simɔn ni, “Ma nyɛ ya la ni bar luŋi a la yo cham a 

kpaksi nyinsa.” 

5Simɔn fun ŋɔ un, “Mu kunyana, ya tumu kinkan dusum maga a vɛ kpak kundɔŋ. I ŋɔ 

min, mu zi yo cham tiu.” 

6O fun ya chen a kpaksi nyin damata cham ti daŋni o chɛɛsi. 

7Simɔn fun vaan yir o chɛnsa di ba zu arŋ kinkin ti a wa suŋi un lalaga. Ba funɛ wa 

lagmi dɔŋ ni, ba fun luksi nyinsi ta a su arŋsa lɛ ta a daŋni a lim. 

8Simɔn Pita funɛ na chenani yɛɛ, o fun gbiri Yesu suwachak ni a ŋɔ, “Mu kunyana, 

mu ya tum tagna nitumirɛ. Mu wa hin wa kilagmi.” 

9O fun ya un alaazibu kinkan chenani ba fun kpaksi nyin damata chen. 

10O chɛnsa ba naa funɛ wa suŋi un chen, sɔna funɛ ya Jems awa Jɔn, Zɛbɛdi bisa. O 

fun ya ba gbanko alaazibu kinkan. Doone Yesu fun ŋɔ Simɔn, “Ma ta ɔmi. Ma tum ya 

nyinsa kpaksirɛ hali wa zinan, amaa lalaknɔ mu kpa tum falirɛ a nyɛ ma di ma nyɛ 

nara wa a wa tiŋ min.” 

11Ba fun bur kaali bɛɛŋ ti nɔ a kpa ba arŋsi ta a la chiŋsi a gil kina maga a tiŋ un. 

Yesu Fun Tiibi Zagum 
(Mat. 8.1-4; Maak 1.40-45) 

12Yesu funɛ nyɛn tɔ digi nɛɛ, doonee baal naa zagimta chesi o bara maga, fun wa gbiri 

Yesu suwachak ni a sumi un, “I fu la nɔɔni, i fu tiibi mu wichɔɔr ti nɔu.” 

13Yesu fun kpa o nin a gbaŋsi un a ŋɔ, “N daŋni i na alaafɛu. N tiibi hinu.” O funɛ ŋɔ 

chen ni, zagumti ti vaan gil un ka o na alaafɛ. 

14Yesu fun ŋɔ un, “I fiɛŋ i sɛm nandigi ni, amaa kila Koosa dam kɔkɔɔrsi ta digi wati, 

chen ni o zi koti a na hinu. O na hin, i nyɛ o kɔɔri kɔɔra a nyɛ hin a chi Mosis funɛ 

biksi ma saha digi chen. Chen la zi biksi nara di i zagumti ti petiu.” 

15Amaa laaboor naa Yesu fun tum chen, funɛ mɔɔliu a gbaari. Zɛmɛ kinkan fun wa o 

wati di ba nu o biksi ti ka o tiibi ba wichɔɔrsa. 

16Yesu yaa bur kaali bar boleu o duŋduŋ di o la sumi Koosa. 

Yesu Fun Tiibi Naa Naŋgere Awa O Nisa Funɛ Sou 
(Mat. 9.1-8; Maak 2.1-12) 

17Wuzu digi Yesu fun a biksi nara ka Koosa kpok nyɛn un ni o kpa un a tiibi 

wichɔɔrsa. Farisi tim ta awa Koosa chiksɛ nibiksɛ ba naa funɛ li Jɛrusalɛm awa tɔsi 

naa nyɛn Galili pulum awa Judia pulum ni, ba waa funɛ kani a nu o sɛma. 

18Nara bɔnɛ fun chuŋi baal naa nisa awa o naŋgere funɛ sou digi. Ba funɛ ya nara 

banaasiwa a kpa un a sak amaŋka ni a daŋni ba wa Yesu wati. 

19Ba wa fun koti a kpa un tel doonani Yesu chiŋi chen, domi zɛmɛ funɛ iiu kinkan. 

Adaha ba fun zini pɛŋ ti daha a hur bɔ, a kpa ŋmɛnsa a vɔti amaŋka ti luksa naasi a 

kpa un a tu Yesu suwachak ni a li dɛ ti bambaan ni. 

20Yesu funɛ zimu chenani ba se su un kinkan chen, o fun ŋɔ baal naa nisa awa o 

naŋgere funɛ sou chen, “Mu be, n waa nibine be funɛ gil i tum tagna a nyɛ hinu.” 

21Farisi tim ta awa Koosa chiksɛ nibiksɛ ta funɛ lisi ba bambe niu, “Baal nɔ, baŋ 

sɛmwa o sɛm chen? Anti la zi koti a gil nara wu tagna a nyɛ ba? See Koosa duŋduŋ la 

zi koti chen. O sɛm sɛma nan ni, o wara tiŋ Koosa nɔ. O kpa o titirɛ a maksi Koosa.” 

22Yesu funɛ piin zimu o tuhu ni chenani ba lisiu a pɛɛsi ba, “Baŋnɛ maa lisi ma bambe 

ni nan ni? 

23Baal naa naŋgere awa o nisa funɛ sou chen, n ŋɔ un di Koosa gil o wu tagna a nyɛ 

un koo n ŋɔ un di o si a val, o leema bɔm? 

24N daŋni ma zimu di n waa nibine be kpak kpok a li tɛɛnɛ nɔ maga ni, chen ni mu zi 

kotiu a gil nara wu tagna a nyɛ ba.” O fun ŋɔ wichɔɔr ti ni, “Mu sɛm hinu, si chiŋi a la 

dama.” 

25Baal ti fun vaan si chiŋi ba maga suwachak ni a zer o kichɔɔli ti a li lalaga a la pɛgi 

Koosa. 

26Ba naa funɛ chiŋi a nyini un, o fun ya ba alaazibu kinkan. Hansura fun kpak ba ka 

ba pɛgi Koosa a ŋɔ, “Ya na alaazibu tumau zinan.” 

Yesu Fun Yir Livai 
(Mat. 9.9-13; Maak 2.13-17) 

27Yesu fun bu si a li dooni. O funɛ la chene, o fun na baal naa ba yir Livai chen. O 

funɛ kani lampo bar laali nɛɛ a la lampo. Yesu fun ŋɔ un, “Si a tiŋ min a wa.” 

28O fun gil o tuma a si tiŋ un a kaali. 

29Yesu awa o gantɛl tiŋsi ta fun kaali Livai dama di ba la di diwe. Lampo nilalɛ awa 

nidamata fun tiŋ Yesu ka ba bɔnɛ la gbaari un ni awa o gantɛl tiŋsi ta ni. Ba maga fun 

kani a di diwe ta. 

30Ba naa funɛ ya Farisi tim ta awa Koosa chiksɛ nibiksɛ ta bɔnɛ, funɛ na bau ka ba di 

diwe ta. Ba fun a zulimi a pɛɛsi o gantɛl tiŋsi ta, “Yɛrɛ ma kunyana awa wu tagna tima 

wa lampo nilalɛ ta lagmi a di diwe?” 

31Yesu fun nu chenani ba pɛɛsi a ŋɔ ba, “Nibinsa ba naa kpak alaafɛ, ba wara la lure 

tiin wati. Amaa ba naa vɛ kpak alaafɛ, ba waa ka le la lure tiin wati. 

32N wa wa di n wa yir ba naa nara yir ba nibin were. Ba naa nara yir nibin tagna 

daharɛ, mu wa.” 

Chenani Yesu Gantɛl Tiŋsa Fun Vɛ Vɔu Nɔ 
(Mat. 9.14-17; Maak 2.18-22) 

33Doone nara bɔnɛ fun wa ŋɔ Yesu ni, “Yɛrɛ Jɔn gantɛl tiŋsa awa Farisi tim ta gantɛl 

tiŋsa yaa vɔu nɔ a sumi Koosa ka i waa gantɛl tiŋsi ta vɛ vɔwi?” 

34Yesu fun burgi a pɛɛsi ba, “Nar kpa haan ka o chɛnsa tusa bu chɔkuu? Aai. Ba wa zi 

ya chen. 

35Saha naa ba zi wa kpak baal ti a kaali, chen wuzu ba zi wa vɔu nɔɔnau.” 

36Doone Yesu fun jɛɛgi jɛɛgi a ŋɔ ba, “Ba wa kpa gar fali a lik takta buni bɔ di o vusi. 

Ba ka kpa gar fali ti a lik takta buni ti, o zi bukoo chɛɛsi kibuni tiu a gbaari. 

37Ba wa kpa sin fali a du sin tɔk buni ni di o vusi. Ba ya chen ni, ka o wa bi a pursi, o 

zi chɔk tɔk tiu ka sin ti pisi. 

38Sin fali daŋni tɔk falirɛ. 

39Ma zi zimu di sin buni ti kpak kaali sin fali ti.” (O funɛ biksi ba chene ba zim di o 

biksi ti ya biksi falirɛ.) 

Luk 6 

Chenani Yesu Fun Tum Ju Tim Hiisi Wuzu 
(Mat. 12.1-8; Maak 2.23-28) 

1Hiisi wuzu digi Yesu wa o gantɛl tiŋsi ta fun la zu kiparɛ tuha aa la. Ba funɛ la chene, 

lɔsa fun kpak o gantɛl tiŋsi ta ba pini kiparɛ ta a se. 

2Farisi tim ta bɔnɛ funɛ na chenani ba tum, ba fun ŋɔ Yesu ni, “Yɛrɛ i gantɛl tiŋsi ta 

chɔk ya chiili wuzu hiisi?” 

3Yesu fun burgi a pɛɛsi ba, “Ma yaa karimi koor Devid wɛ a li Koosa sɛm tɔn ti ni 

chen, ma wa zim o munn? 

4Wuzu digi lɔsa funɛ kpak Devid awa o dɔŋtima, o fun kaali a la zu Koosa bar jɛɛmi 

dam ti a la zer boroboro a chɔk a se a kpa nyɛ o dɔŋtim ta ni ba gbanko fun se. Nan 

boroboro nɔ funɛ chi wa seeliu, see Koosa dam kɔkɔɔrsi ta duŋduŋ funɛ se.” 

5Yesu fun bu ŋɔ ba, “Mu waa nibine be dɔ hiisi wuzu ti gbanko.” 

Yesu Fun Tiibi Baal Naa Nin Siwɛɛ 
(Mat. 12.9-14; Maak 3.1-6) 

6Hiisi wuzu digi funɛ bu wa tel, Yesu fun la zu ba bar lagmi dɛ di o biksi nara. Baal 

digi funɛ nyɛn doon. O nin fun sou. 

7Farisi tim ta awa Koosa chiksɛ nibiksɛ ta bɔnɛ funɛ nyɛn dooni a nyini Yesu di ba na 

o zi tiibi baal ti hiisi wuzu tiu koo o wa zi tiibi. Ba funɛ nyiniu di ba na Yesu galimsa 

a koti a fiksi un. 

8Yesu funɛ zim chenani ba lisiu a ŋɔ baal naa nin funɛ sou chen, “Si a wa,” 

9a ŋɔ nara tima ni, “Ma zim Koosa chiu. Hiisi wuzu ti ma ya chi di ma ya wu werewa 

a nyɛ nara ni, akoo ma ya chi di ma ya wu tagniwa a nyɛ nara nii? Ma nyɛ nara miisa 

koo ma kpu nara, o leemawa maa chi?” 

10Yesu fun nyini a go a ŋɔ baal ti ni di o tuuni o nin ti. O fun tuuni o nin ti. O nin ti 

fun vaan peti. 

11Farisi tim ta awa Koosa chiksɛ nibiksɛ ta, ba paan fun si ba ni kinkan. Ba funɛ na 

dɔŋa chenani ba zi ya Yesu. 

Yesu Fun Lisi O Nitumɛ Nara Fidalɛ 
(Mat. 10.1-4; Maak 3.13-19) 

12Yesu fun li dooni a kaali kuŋkule nyuha a sumi Koosa dusum maga. 

13Chɔɔsa funɛ wa pisi, o fun yir o gantɛl tiŋsi ta ba wa o wati. O fun lisi ba nara fidalɛ 

ba tuhu ni a vɔti ba o nitumɛ. 

14Ba naa o fun lisi chen sɔna funɛ ya Simɔn (Yesu fun du un sɔn fali Pita), awa o 

niinbe Andiru, Jems, Jɔn, Filip, Bartɔlɔmi, 

15Matiu, Tɔmas, Jems, Alfius be, awa Simɔn naa o pulum wa fun nyɛn o bambi ni, 

16Judas, Jems be, awa Judas Iskariɔt naa funɛ li Yesu gantɛl chen. 

Yesu Funɛ Biksi A La Tiibi Wichɔɔrsa 
(Mat. 4.23-25) 

17Yesu wa o gantɛl tiŋsi ta fun li kuŋkule nyuhu ti a wa tu. Ba naa funɛ nyɛn o wati 

dooni funɛ iiu kinkan. Ba funɛ la tel tɛɛnɛ doonani mak dɔŋa, ba fun chem zɛmɛ 

kinkan a li Jɛrusalɛm awa Judia pulum maga ni awa tɔsi naa ba yir Taaya awa Saidɔn 

a naa funɛ nyɛn teku nɔ ni. 

18Ba maga funɛ lagmi doon niu di ba nu o sɛma ka o tiibi ba wichɔɔrsa. Ba naa alizin 

tagna fun nyɛn ba nyuuni ni aa muksi ba, ba gbanko funɛ wau. Yesu fun tiibi ba maga. 

19Koosa kpok ti funɛ nyɛn un ni o kpa tiibi ba. Chendaha nara tima maga funɛ kpaŋi 

ba titiu di ba gbaŋsi un. 

Tu Sɔɔna Awa Tu Chɔka 
(Mat. 5.1-12) 

20Yesu funɛ tiibi wichɔɔrsi ta peti, o funɛ burgi a ŋɔ o gantɛl tiŋsi ta ni, “Ma naa zimɛɛ 

di ma daŋni Koosa suŋi ma, o zi wa dɔ mau a nyɛ ma tu sɔɔna. 

21Ma naa la daŋni kinkan di ma tiŋ Koosa tutɔ, o zi nyɛ ma tu sɔɔna lalaknɔ. Wuzu 

digi ma zi wa koti a tiŋ un hali a wa peti. Ma naa tusa chɔkɛɛ ma tum tagna daha, 

Koosa zi nyɛ ma tusa sɔɔniu lalaknɔ. Wuzu digi ma tusa zi wa sɔɔniu a la gali. 

22“Nara ha ma a vɛ ma a pini ma zoma a ŋɔ di ma ya tum tagna timawa domi maa tiŋ 

n waa nibine be daha, ma tusa zi sɔɔniu. 

23Koosa funɛ kpa o papaha zenu a chiŋsi o tɔha ni di o nyɛ ma. Chendaha ma nyɛ ma 

tusa sɔɔni kinkan a la gali. Chene Ju tim nawaalsa funɛ muksi Koosa witinsa, ba naa 

funɛ nyɛn saha digi, kinkan. 

24Yɛrɛ o kaa wa du ma naa vɛ daŋni Koosa suŋi ma lalaknɔ. O wa zi koti a wa dɔ ma. 

25Yɛrɛ o kaa wa du ma naa tiŋ ma tutɔ daŋnɛ lalaknɔ. Ma nisa kin naa ma kpa ma 

bambe a tiŋ, a zi wa petiu wuzu digi. Yesu o kaa wa du ma naa tusa sɔɔnɛ ni lalaknɔ. 

Ma tusa zi wa chɔku ka ma wi. 

26“Nara maga yaa nyɛ ma sɔn weriu saha maga, yɛrɛ o kaa wa du ma ni. Ju tim 

nawaalsa yaa nyɛ witinsa ba naa vɛ zim Koosa sɔn were saha maga.” 

Chenani Ya Zi Daŋni Ya Dɔma 
(Mat. 5.38-48; 7.12) 

27“Maa nu mu sɛm na nɛnɛ. Maa daŋni ma dɔma. Maa tum tum were a nyɛ ba naa ha 

ma ni. 

28Ma sumi Koosa di ba naa ŋɔ nɔɔsa a nyɛ ma na alaafɛ a sumi un a nyɛ ba naa la 

namsi ma. 

29Nandigi mo ma nindil lɛha, ma nyɛ o mo ma ningal lɛha gbanko. Nar zer i takta 

wewe, ma nyɛ un ma takta zenzen a gbaari. 

30Nandigi sumi ma kundɔŋ, ma nyɛ un. Nandigi zer ma kin, ma ta nyɛ o kpa bur 

waali. 

31Ma tum wu were a nyɛ ma dɔŋtim ni a chi chenani maa daŋni ba tum kinyɛ ma. 

32“Ma daŋni ba naa la daŋni ma duŋduŋ, chen zi ya Koosa wa lɛmlɛmuu? Hali ba naa 

la tum tum tagna gbanko daŋni chene. 

33Ma tum tum were a nyɛ ba naa tum tum were a nyɛ ma, chen zi ya Koosa wa 

lɛmlɛmuu? Hali ba naa la tum tum tagna gbanko tum chene. 

34Ma kpa ma kina a pɛŋ ba nawara ma zim di ba zi kpa bur wau, chen zi ya Koosa wa 

lɛmlɛmuu? Hali ba naa la tum tum tagna, gbanko tum chene. 

35Ma ta tiŋi a chi ba. Maa daŋni ma dɔma aa tum tum were a nyɛ ba. Ma kpa ma kina 

a pɛŋ ba, a ta lisi di ba zi kpa bur wau. Ma ya chen, Koosa naa zenee, zi nyɛ ma burgi 

o titi bisau a kpa o papaha zen a nyɛ ma. Oo suŋi ba naa vɛ zaami un awa ba naa la 

tum tum tagna. Maa tiŋ a chi un. 

36Waa la ɔm nara maga siki. Chendaha ma gbanko kiɔm nara maga wa siki.” 

Ma Ta Na Ma Dɔŋtima Galimsa 
(Mat. 7.1-5) 

37“Ma ta na ma dɔŋtima galimsa, chen ni Koosa gbanko wa zi na ma galimsa. Maa gil 

ma dɔŋtima tum tagna a nyɛ ba, Koosa gbanko zi gil ma tum tagna a nyɛ ma. 

38Maa nyɛ ma dɔŋtima kina nawara ba daŋni, chen ni Koosa zi nyɛ ma gbanko kina 

nawara ma daŋniu. Koosa kpa o kina a nyɛ ma, o wara nyɛ ma kilok. O ka ya nyɛ mau 

a su hali a la gali. O zi tiŋ chen nyinbaanu a chi chenani maa tiŋ ma dɔŋtima chen.” 

39Doone Yesu fun jɛɛgi jɛɛgi a ŋɔ ba, “O bɔmu di nyuluma lɛ lɛrgi dɔŋa. Ba ya chen, 

ba maga zi chel bɔ niu. 

40Nibuksi wa to aa la zi zim kaali o nibiksi. O wa buksi peti, o nyɛ o tuha sɔɔni ka ba 

mak dɔŋa. 

41“O chi danugil nyɛn ma dɔŋtiin se ni ka dagume nyɛn ma se ni. Yɛrɛ ma kaa ya a na 

danugil ti ma dɔŋtiin ti si ni? 

42Yɛrɛ ma ya a ŋɔ ma dɔŋtiin ni, ‘Nyɛ ya lisi danugil ti a ta i si ni ka ma kpak dagume 

a li ma se ni?’ Ma mur ma titirɛ. Ma te a lisi dagume ti a ta ma se ni, a zi koti a na a 

lisi danugil ti a ta ma dɔŋtiin si ni.” 

Bugil Nɔni Awa Naa Vɛ Nɔni Wɛ 
(Mat. 7.16-20; 12.33-35) 

43“Bugil weri wa kinɔn nɔn tagna. Bugil tagin wa kinɔn nɔn were. 

44Bugil nɔn nɛɛ, ma ya kpa a zim bugil ti. Koom bugil wara nɔn soom nɔɔna. Kpaglim 

bugil wara nɔn maŋgo nɔna. 

45Nibine bambi chi o kina bar chiŋsirɛ. Kiwere nyɛn dooni, o zi kpa a li sɛmu. Nibine 

sɛm a li chenani o bambi du nɛɛ.” 

Nara Balɛ Sa Ba Damsa 
(Mat. 7.24-27) 

46“Yɛrɛ maa yir min ‘ma kunyana’ a vɛ tum chenani mu ŋɔ ma? 

47Nara maga nu mu sɛm na aa tiŋ a, n zi biksi ma chenani ba bambe duu. 

48Ba chi nibine naa funɛ hur o dam sɛchik a li gbɛntɛl nyuhu ni a sa zɔŋ. Wuzu digi 

pula fun su a pal a la mo dam ti. Amaa o wa fun chel, domi o sɛchik ti funɛ kpoku. 

49Nara maga nu mu sɛm na aa vɛ tiŋ a, ba waa chi nibine naa vɛ hur o dam sɛchik bar 

saali. Wuzu digi pul ta fun su a pal a la mo dam ti. O fun vaan chel. Baŋ namsirɛ dam 

ti tiin namsi ka o chel nan.” 

Luk 7 

Yesu Fun Tiibi Lanjima Nihɛɛ Tumtumna 
(Mat. 8.5-13) 

1Yesu funɛ sɛm sɛm ta maga a peti, o fun li dooni a kaali Kapɛrnaum. 

2Lanjima nihɛɛ funɛ nyɛn dooni. O tumtum naa o daŋni kinkan, funɛ wi a daŋni siwi. 

3Lanjima nihɛɛ ti funɛ nu di Yesu wa tel tɔhɔn tiu, o fun tum Ju tim nihɛɛti bɔnɛ o 

wati di ba la ŋɔ un o wa tiibi o tumtumna. 

4-5Ba fun wa Yesu wati a sumi un nɛnɛ a ŋɔ un, “Lanjima nihɛɛ nɔ daŋni ya walɛu a 

fun sa ya bar lagmi dɛ a nyɛ ya. Adaha i kpaŋi i titi a wa suŋi un.” 

6Doone Yesu fun a tiŋ ba. O funɛ dugli dam tirɛ, o fun chem lanjima nihɛɛ ti chɛnsa 

nyinbaan ni. Ba fun ŋɔ un, “Ta namsi i titi. Lanjima nihɛɛ ti tum ya di ya wa ŋɔ hin di 

o wa ya nibin weri naa i zi zu o dama, 

7koo o wa i wati o titi. Doonani ya nyɛn nan, i wa sɛm sɛma, o tumtumna na alaafɛu. 

8O kpak nihɛɛ zeneu ba naa la zi ŋɔ un chenani o zi tumu. O gbanko kpak lanjimasa 

ba naa o zi ŋɔ di ba tum tumau. O yaa ŋɔ digi ni di o la. O kaali. O yaa ŋɔ digi ni, 

kuwa. O wa. O yaa ŋɔ o yom ni, tum nan. O tum chen.” 

9Ba sɛm ta fun jɛri Yesu kinkan. O fun burgi a ŋɔ zɛmɛ naa funɛ tiŋ un chen, “Wutirɛ 

n ŋɔ ma, n funɛ pu Ju tim nidamatau ba naa se su min. Baal naa vɛ ya Ju nan si suuli 

kaali ma.” 

10Yesu funɛ sɛm chen, nitumɛ ta fun bur kaali lanjima nihɛɛ ti dam ti a fun la na ka o 

tumtum ti na alaafɛ. 

Yesu Fun Lɛli Luhaan Be A Li O Sou Ni 

11Wuzu naa sakɛɛ, Yesu wa o gantɛl tiŋsi ta awa zɛmɛ kinkan fun li dooni a kaali 

tɔhɔn naa ba yir Neen. 

12Ba funɛ la tel tɔhɔn ti bulzɔɔnɔ, nara kinkan fun li tɔhɔn ti ni a chuŋi nibin siwi. 

Nibaal naa funɛ sou chen, niina funɛ ya luhaannɛ. O funɛ lul nibabichɛl duŋduŋnɛ. O 

wa zɛmɛ kinkan fun li tɔhɔn ti ni aa la di ba la sogli un. 

13Yesu funɛ na luhaan ti, o fun kpak un siki ka o tuha chɔk a gbaari. O fun ŋɔ un, “Ta 

wiili.” 

14O fun kaali a la gbaŋsi waga naa ba kpa fɔu un chen. Ba naa funɛ chuŋi un chen toŋ 

un dau. Yesu fun ŋɔ baal naa sou chen ni, “Bunɔɔn, si.” 

15Bunɔɔn ti fun vaan si a kani a sɛm sɛma. Yesu fun kpa un a bur la nyɛ o niin ti ni. 

16Zɛmɛ ta funɛ na chenani Yesu fun tum, hansura fun kpak ba kinkan. Ba funɛ pɛgi 

Koosa a ŋɔ, “Hin ya witiin zen ti.” Ba gbanko ŋɔ, “I wau di i wa suŋi i nara.” 

17Laaboor naa Yesu tum wɛ fun li a mɔɔli Judia pulum maga awa tɔsa naa go un. 

Jɔn Fun Tum O Gantɛl Tiŋsa Yesu Wati 
(Mat. 11.2-19) 

18Jɔn gantɛl tiŋsa fun ŋɔ un chenani maga Yesu fun tum. O fun yir ba nara balɛ, 

19a tum ba Yesu wati di ba la pɛɛsi un, “Hin ya baal naa ya kunyana fun ŋɔ di i kaa wa 

chen, akoo yaa nyini nandigi nyinbaan nii?” 

20Ba funɛ wa tel Yesu wati, ba fun ŋɔ un, “Jɔn naa kpa ni a chaksi nara chen, funɛ tum 

ya di ya wa pɛɛsi hin, ‘Naa hin ya baal naa Koosa fun ŋɔ di i kaa wa chen, akoo yaa 

nyini nandigi nyinbaan nii?’ ” 

21A wuzu ti Yesu funɛ tiibi wichɔɔr damatau a duŋni alizin tagna a li ba bɔnɛ ni a nyɛ 

nyulum damata se lɛli ba na. 

22Yesu fun ŋɔ ba naa Jɔn tum chen ni, “Ma bur kila gantɛl a la ŋɔ Jɔn ni chenani ma 

nu a na. Nyuluma bukoora nau, gbarigisa val, ka mu tiibi zaguma gbanko. Diŋgbiti 

tima gbanko nuu, ka n fun lɛli nara a li ba sou ni. Fara timnɛɛ mu gbanko fun sɛm 

Koosa laaboor weri ti a nyɛ. 

23Ba naa vɛ beeli mu wɛ, ba tusa sɔɔnɛu.” 

24Jɔn gantɛl tiŋsi ta funɛ bur a la o wati, Yesu fun burgi a ŋɔ zɛmɛ ta ni Jɔn wɛ. O fun 

ŋɔ ba, “Ma funɛ li a kaali Jɔn wati nyabaan ni chen, baŋnɛ ma funɛ daŋni ma na? Ma 

funɛ daŋni ma na bambi bilɛ tiinnɛɛ? 

25Ma funɛ daŋni ma li na baal digi ka o laari kilaarɛ weree? Ba naa la laari kilaarɛ 

were a chi chen, nyɛn koor damsi nɛɛ. 

26Ma funɛ daŋni ma li na, Koosa witinsi ta digirɛɛ? Mu funɛ ŋɔ mau di ma funɛ na 

nibine naa kaali Koosa witinsi ta magau. 

27Ba funɛ sɔbi Jɔn wɛu a li Koosa sɛm tɔn ti ni saha digi di Koosa ŋɔ, ‘Mu nitumi 

nɛɛnɛ. Mu zi te tum unu i suwachak ni o la kɔɔri nyinbaan a nyɛ hin.’ 

28Wutirɛ mu sɛm ma, Jɔn kaali nara maga ba naa funɛ nyɛn o piili ti ni. Amaa naa ya 

gantɛl tiŋna a li Koosa koor ti ni, waa kaali Jɔn.” 

29Nara maga awa lampo nilalɛ, ba naa funɛ nu Yesu sɛmau, ba funɛ piin na ba 

galimsau a li Koosa wati a nyɛ Jɔn chaksi ba wa ni ni. 

30Amaa Farisi tim ta awa Koosa chiksɛ nibiksɛ ta ka funɛ vɛu di ba wa zi nu Koosa nɔ 

a nyɛ Jɔn chaksi ba. 

31Yesu fun bu ŋɔ ba, “Mu daŋni n ŋɔ ma chenani zinan nara du. 

32Ba chi bichɛsa ba naa lagmi a kani yau ni a yir ba dɔŋtima a ŋɔ ba, ‘Ya funɛ mo 

guro a du ma, amaa ma ka wa funɛ gɔ. Ya funɛ lɔ zɛɛm boolau, amaa ma tusa ka wa 

fun chɔk.’ 

33Jɔn naa funɛ chaksi nara wa ni ni chen, funɛ wa a vɔu o nɔ, nara maga fun ŋɔ di 

alizin tagin kanɛ o nyuhu ni. 

34N waa min nibine be funɛ wa a vɛ vɔu n nɔ, nara maga fun ŋɔ di, ‘Ma nyini baal nɔ. 

O ya pumpo tiinnɛ a la nyɔ sin kinkan. O ya lampo nilalɛ chɛnnɛ awa ba naa la tum 

tum tagna gbankore.’ 

35Koosa biksi nara o wuti nyinbaan a naa kurgɛu.” 

Yesu Fun La Di Diwe Farisi Tim Dam Ni 

36Wuzu digi Farisi tim ta nidigi fun ŋɔ Yesu ni di o wa o dama o wa un di diwe. Yesu 

fun kaali a la lagmi un ni ba di. 

37Haan digi funɛ nyɛn tɔhɔn ti ni a ya tum tagna tiina. O funɛ nu di Yesu wa Farisi tim 

ta nidigi la di diwe, o fun zer nu naa sɔɔra weree ka o nyɛn luluk ni a la zu dam ti. 

38O fun wa gbiri Yesu chakpal ni. O fun a wi ka o sini chesi a pɔr Yesu naŋgere. O 

fun kpa o nyuk ziŋɛ a fiisi a a hul. O fun mɔksi a a biti nu naa sɔɔra weree a du o 

naŋgere ta ni. 

39Farisi tim ta baal naa funɛ yir Yesu di o wa ba di diwe chen, funɛ na chenani nihaan 

ti tum, o fun lisi o bambi ni, “Baal nɔ sir ya Koosa witinsa ta digirɛ, o fu zi zim di 

haan naa la gbaŋsi un nan, ya tum tagna nitumirɛ.” 

40Yesu fun ŋɔ un, “Simɔn, n daŋni n ŋɔ hin wu digirɛ.” O fun ŋɔ, “Mu kunyana, ŋɔ 

min.” 

41Yesu fun bukoo a ŋɔ un, “Nara balɛ funɛ nyɛn dooni. Ba fun wa pɛŋ malɛ a li malɛ 

tiin wati. Digi funɛ pɛŋ sidi tusugsa nyuunwa, digi ka pɛŋ sidi tusuga. 

42Nara balɛ ta maga wa fun koti a bɔ un malɛ ta, adaha malɛ tiin ti fun gil malɛ ta a 

nyɛ ba. Nara balɛ ta tuhu ni, anti funɛ daŋni un kinkan?” 

43Simɔn fun ŋɔ un, “Naa funɛ pɛŋ sidi tusugsa nyuun ka malɛ tiin ti fun gil a nyɛ un 

chen.” Yesu fun ŋɔ un, “I sɛm wutirɛ. 

44Kina haan nɔ nyɛn bar nɔ. N funɛ wa zu i dam ti, i wa fun kpa ni a nyɛ min di n sɛm 

n naŋgere, amaa waa ka funɛ kpa o sini a sɛm mu naŋgere ta a fiisi a a hul awa o nyuk 

ziŋɛ ta ni. 

45N funɛ wa zu i dam ti, i wa fun zaami min wa mɔksi ni, amaa o waa ka wa fun gil 

mu naŋgere ta mɔksi. 

46I wa fun biti nu a du n nyuhu ni di i nyɛ min jirima, amaa o ka wa tɔ mu naŋgere ta 

maga wa nu naa sɔɔra were ni. 

47N ŋɔ hinu di mu gil o tum tagna a nyɛ un. Chendaha o biksi di o daŋni minu kinkan. 

Ba naa la tum tum tagna tama ka n gil nyɛ ba, ba gbanko daŋni min tamnɛ.” 

48Doone Yesu fun burgi a sɛm haan ti ni, “N gil i wu tagnau a nyɛ hin.” 

49Ba naa maga awa Simɔn wa Yesu funɛ kani a di diwe chene, ba fun ŋɔ dɔŋ ni, “Anti 

ya baal nɔ o koti a gil nara wu tagna a nyɛ ba nan?” 

50Amaa Yesu funɛ ŋɔ haan ti niu, “Kila dama. I si suuli nyɛ mu gil i tum tagna a nyɛ 

hin.” 

Luk 8 

Nihaan Ba Naa Funɛ Gba A Suŋi Yesu 

1Wuzu bile wuzu Yesu wa a gantɛl tiŋsa fidalɛ ta fun gba a zu tɔ damata awa tɔ wisa a 

biksi Koosa laaboor weri ti di o daŋni o dɔ narawa. 

2-3Nihaan ba naa o fun a tiibi wichɔɔrsa a duŋni alizin tagna a li ba ni chen bɔnɛ, ba 

waa funɛ tiŋ un a suŋi un a li ba kin ni. Ba nara batora sɔna funɛ ya Meri, naa ba funɛ 

yir Magdala, Joana, awa Suzana. Joana baal naa ba funɛ yir Kuza, funɛ ya koor Hɛrɔd 

dam nihɛɛ. 

Yesu Fun Ŋɔ Ba Nipari Naa Zaasi Kiduha Wɛ 
(Mat. 13.1-9; Maak 4.1-9) 

4Nara kinkan fun li tɔsi naa go dooni a wa Yesu wati. Zɛmɛ kinkan funɛ lagmi dɔŋ ni, 

o fun jɛɛgi jɛɛgi a ŋɔ ba, 

5“Baal digi funɛ nyɛn doon a fun si a kaali o ŋmaha di o la zaasi kiduha. O funɛ zaasi 

chene, kiduhu ti bɔnɛ fun chesi nyinbaan ni ka o nɔsi a ni. Zimebisa fun wa pini a naa 

chesi nyinbaan ti ni chen maga a di. 

6Bɔnɛ fun chesi buŋkula tuhu ni. Doon hɛɛri ta wa fun kpak sɔnsɔn. Chendaha kiduhu 

ti fun nyu a fiimi a siti. 

7Kiduhu ti bɔnɛ ka fun chesi sɔta bar nyɛni ni a nyu a zini. Sɔti ta gbanko fun nyu a si 

a tɔ a. Chendaha a wa fun koti a lul. 

8Bɔnɛ ka fun chesi tɛɛn weri ni a nyu a zini a lulsi kɔkkɔkwa a bi nɛnɛ.” Doonee Yesu 

fun ŋɔ ba, “Ma naa kpak diŋsa aa nu, maa nu nɛnɛ.” 

Chenani Yesu Fun Jɛɛgi Jɛɛgɛ A Nyɛ Nara Ni 
(Mat. 13.10-17; Maak 4.10-12) 

9O gantɛl tiŋsi ta fun ŋɔ Yesu ni di o ŋɔ ba jɛɛgi ti mun. 

10O fun ŋɔ ba, “Koosa funɛ kpa o koor ti kin naa o fun kpa a sogli chen a chiŋsi a nyɛ 

ma a li gbampulim ni di ma zim a muna. Ba naa ka la nu mu wati, ba kpak seu a vɛ 

naali. Mu ŋɔ bau, ba ka wa zim mu sɛm ta mun. Chendaha mu jɛɛgi jɛɛgɛ a nyɛ ba.” 

Yesu Fun Ŋɔ Ba Nipari Naa Zaasi Kiduha Chen Mun 
(Mat. 13.18-23; Maak 4.13-20) 

11“Ma nyɛ mu ŋɔ ma jɛɛgi ti mun. Kiduha ti chi Koosa laaboor weri tirɛ. 

12Kiduha naa funɛ chesi nyinbaan ti ni chen chi o laaboor weri naa nibinsa nurɛ. 

Sintana fun si lalaga a wa yisi laaboor ti a li ba bambe ni, chen ni ba se wa zi su un. 

Koosa wa zi koti a yisi ba a li ba tum tagna ni. 

13Kiduha naa funɛ chesi buŋkul ta tuhu ni chen chi ba naa nu laaboor weri ti ka ba 

tusa sɔɔni. Amaa laaboor ti wa fun ta lur ta ba ni. Ba funɛ tiŋ tamnɛ, amaa saha naa 

namsi wa kpak ba chen laaboor weri ti daha, ba vɛ un a bu vɛ tiŋi. 

14Kiduhu naa funɛ chesi sɔti ta bar nyɛni ni chen chi ba naa nu laaboor ti, amaa tɛɛnɛ 

maga wi yaalɛ awa ba malɛ daŋni kinkan wa zu ba bambe ni a chɔk laaboor weri ti, 

chen ni o wa koti a lul ba tusa ni. 

15Kiduha naa funɛ chesi tɛɛn weri ni chen chi ba naa nu laaboor weri ti ka ba bambe 

kpak un a tiŋ un nɛnɛ. Ba waa kpak kanyita a lulsi kinkan.” 

Nar Suk Fitina, Leene O Kpa Un A Chiŋsi? 
(Maak 4.21-25) 

16Doone Yesu fun pɛɛsi ba, “Nar suk fitina, o zi bu kpa tempile a chik un niu koo o zi 

kpa un a chiŋsi o bar chiŋsi niu o chaani kinkan? 

17“Kin naa maga soglee, a maga zi wa li gbampulimu, chen ni ma zi na au. 

18“Ma doso a kinu mu biksi nɔ nɛnɛ. Nar la nu nɛnɛ, Koosa zi suŋi unu o zim a gbaari. 

Nar ka vɛ nu nɛnɛ, tam naa o zim chen, Koosa zi yisi au o wati.” 

Yesu Nitiŋɛ Ya O Wuti Walɛ 
(Mat. 12.46-50; Maak 3.31-35) 

19Yesu funɛ sɛm chene, o niina awa o niinbisa fun wa tel a wa chiŋi dam ti dentil ni. 

Ba wa fun koti a wa o wati zɛmɛ ta daha. 

20Nandigi fun wa ŋɔ un di o niina awa o niinbisa nyɛn dentil ni a pɛɛsi o wɛ. 

21Yesu fun ŋɔ ba naa nyɛn doon maga ni, “Ba naa maga nu Koosa laaboor weri ti a tiŋ 

un, ba waa ya mu numa awa mu niinbisa.” 

Yesu Fun Jiŋ Peha 
(Mat. 8.23-27; Maak 4.35-41) 

22Wuzu digi Yesu fun ŋɔ o gantɛl tiŋsi ta ni, “Ma nyɛ ya zu arŋa a la ji bɛɛŋ ti jibaŋ 

kinkin ti.” Ba fun zu aa la. 

23Ba funɛ la chene, pe kpok fun wa si aa viigi. O fun a mo arŋ ti kinkan, a teŋ ni ti a 

du arŋ ti tuhu ni o daŋni o lim. Ba funɛ nyɛn bar tagin nɛɛ kinkan. Amaa Yesu funɛ 

chɔ dore. 

24O gantɛl tiŋsi ta fun a laasi un a ŋɔ, “Ya kunyana, yaa daŋni ya sou. La ya a ta.” 

Yesu fun si o do ti ni a ŋɔ pehe ti ni di o chiŋi a ŋɔ ni ti ni di o du balimm. Pehe ti fun 

chiŋi. Ni ti gbanko fun a du balimm, hali o wa fun a dam tama. 

25O fun ŋɔ ba, “Ma se wa su minn?” O fun ya ba alaazibu kinkan ka hansura zu ba. Ba 

funɛ pɛɛsi dɔŋa, “Baal nɔ, baŋ nibine ya un? Hali o koti a sɛm sɛma peha awa ni wati 

a nu o nɔ.” 

Yesu Fun Tiibi Alizin Tagna A Li Nar Ni 
(Mat. 8.28-34; Maak 5.1-20) 

26Ba funɛ la ji bɛɛŋ jibaŋ kinkin ti, ba fun wa tel Gadaria tima pulum. 

27Baal digi funɛ nyɛn doon a kpak alizin tagna o nyuhu ni. Kundɔŋ wa fun tɔ o bara. 

O fun nyɛn hugilsa bar nyɛn nɛɛ. 

28-29Nara yaa fun kpa zɔglɛ a vɔti o naŋgere awa o nisa hali ba wa ku, amaa alizin 

tagni ta yaa fun siu a kasi a maga a duŋni un o kaali nyabaan. Yesu funɛ wa li arŋ ti ni, 

baal ti fun chɔ a wa gbiri o suwachak ni a zaami un. Yesu fun ŋɔ alizin tagin ti ni di o 

li baal ti ni. O fun tɛsi kinkan a pɛɛsi un, “Baŋnɛ ii daŋni n wati, i waa Yesu, Koosa 

zen be? Kinyini Koosa a gil mu muksi.” 

30Yesu fun pɛɛsi un, “I sɔn ya baŋa?” O fun ŋɔ di o sɔn ya ‘zɛmɛ’. Alizin tagna 

damata funɛ nyɛn un ni. Chendaha o fun ŋɔ chen. 

31Alizin tagni ta fun sumi Yesu di o wa zi tum a a li a bar leli ti ni. 

32Kurchusa funɛ nyɛn kuŋkule nyuhu ni a di diwe. Alizin tagni ta fun a sumi Yesu di 

o nyɛ ba la zu kurchusi ta ni. O fun nyɛ a nyinbaan. 

33A fun li a la zu a ni. Kurchusi ta fun si a chɔ a la wilsi a chesi bɛɛŋ ni ti ni. Ni ti fun 

di a maga. 

34Ba naa funɛ nyini kurchusi ta chen, ba fun chɔ kaali dama a la ŋɔ ba naa nyɛn dooni 

awa ba naa ba pu kɔha ti ni. 

35Tɔhɔn ti tima fun li a wa Yesu wati di ba la na kin naa yɛɛ. Ba fun wa na baal naa 

alizin tagna kinkan fun kani un ni chen laari gar a kani Yesu suwachak ni. O wa fun 

bu a zu galɛŋa. Hansura fun kpak ba. 

36Ba naa funɛ nyɛn dooni a na chenani funɛ ya alizin tagni ta awa kurchusi ta, ba fun 

ŋɔ ba naa wa chen. 

37Ba funɛ nu ba sɛm chen, hansura fun kpak ba maga kinkan. Ba fun wa sumi Yesu di 

o li ba pulum ni. Saha naa o fun si a la zu arŋ ti chen, 

38baal naa funɛ kpak alizin tagni ta chen, fun wa sumi Yesu di o nyɛ o tiŋ un ba la. 

Yesu fun ŋɔ un, “Aai. 

39Kila i dam walɛ wati a la ŋɔ ba chenani Koosa suŋi hin.” O fun kaali a la ŋɔ tɔhɔn ti 

maga nara ni chenani Yesu fun ya nyɛ un. 

Yesu Fun Tiibi Ju Tim Nihɛɛ Nihabichɛla 
(Mat. 9.18-26; Maak 5.21-43) 

40Yesu fun la ji bɛɛŋ ti jibaŋ kinkin ti. O funɛ la tel dooni, zɛmɛ kinkan fun piin chiŋi 

dooni a pɔ un. Ba tusa fun sɔɔni kinkan ba na un chen. 

41Ba bar lagmi dɛ nihɛɛ digi funɛ gbaari zɛmɛ ta ni. O sɔn funɛ ya Jairus. Saha naa o 

fun wa na Yesu, o fun la gbiri o suwachak ni a sumi un, 

42“Mu kpak nihabichɛl bɛgim duŋduŋnɛ. O ya bun fidalɛwa. O wiu a daŋni o sou. 

Kuwa mu dama a wa suŋi min.” Yesu fun tiŋ Jairus a kaali. Nara kinkan gbanko funɛ 

tiŋ un aa zaksi un. 

43Nihaan digi funɛ nyɛn doon a kpak wichɔɔr digi bun fidalɛ. O fun ya nin ka o vɛ 

peti. O fun a chɔk o malɛ maga a nyɛ luri tim ni, amaa nandigi wa fun koti a tiibi un. 

44O fun zu zɛmɛ ta ni a la pu Yesu a gbaŋsi o kilaarɛ gantɛl. O funɛ la gbaŋsi o kilaarɛ 

ti chen, o nin ti fun vaan teŋ. 

45Yesu fun a burgi gantɛl a pɛɛsi zɛmɛ ta, “Anti gbaŋsi mu takta nan ni?” Ba maga fun 

tɔ ka Pita ŋɔ, “Mu kunyana, i waa na zɛmɛ ta la ŋmurgi nan ni ka i pɛɛsi nan nii?” 

46Yesu fun ŋɔ un, “Nandigi gbaŋsi min, domi mu kpok ti bar digi li min ni.” 

47Haan ti wa fun bu koti a sogli o titi a li zɛmɛ tima ni. Hansura fun a kpak un kinkan. 

O bara fun a jigiri. O fun wa gbiri o suwachak ni a ŋɔ un chenani o gbaŋsi o takta a 

vaan na alaafɛ. Zɛmɛ ta maga fun chiŋi a go un a nu chenani o sɛm Yesu ni. 

48Yesu fun ŋɔ un, “N be, i si suuli nyɛ i na alaafɛu. Kila dama awa tu sɔɔn ni.” 

49Yesu ha funɛ vɛɛn a sɛm, baal digi fun a li ba bar lagmi dɛ nihɛɛ ti dama a wa nihɛɛ 

ti wati a ŋɔ un, “I be nihabichɛl ti sowu. Ta bu muksi nibiksi ti di o waali.” 

50Yesu fun nu chenani ba sɛm chen a ŋɔ nihɛɛ ti, “Ta nyɛ o muksi hin. Nyɛ i si su min 

ka o zi o sou ni.” 

51O funɛ la tel nihɛɛ ti dama, o fun nyɛ Pita, Jɔn, Jems awa be ti nyana awa o niina 

duŋduŋ gbaari un ni a zu. 

52Ba naa funɛ nyɛn dam ti ni chen, fun a chɛɛmi a la wi kinkan. Yesu fun ŋɔ ba, “Yɛrɛ 

ma wi nan? Be ti wa sou. O chɔ dore.” 

53Ba funɛ zimu di be ti sou. Chendaha ba fun a mɔmsi un. 

54O fun la zu be ti dɛ chɔɔli ti a kpak o nin a ŋɔ un, “N be nihabichɛla, kisi.” 

55Nihabichɛl ti fun vaan si o sou ni. Yesu fun ŋɔ di ba ya diwe a nyɛ un. 

56O fun ya o nyana awa o niina alaazibu kinkan. Yesu fun ŋɔ ba kpok ni, “Ma ta nyɛ 

nandigi zim kinkin naa yɛɛ.” 

Luk 9 

Yesu Fun Tum O Gantɛl Tiŋsa Baa Tiibi Nara 
(Mat. 10.5-15; Maak 6.7-13) 

1Wuzu digirɛ Yesu fun yir o gantɛl tiŋsa fidalɛ ta ba wa o wati. Waa funɛ nyɛ ba kpok 

di ba duŋni alizin tagna a li nara ni a kitiibi ba wichɔɔrsa. 

2O funɛ daŋni o tum bau ba la biksi nara di Koosa daŋni o dɔ bau. 

3O fun ŋɔ ba, “Ma wa kaa la ma fiɛŋ ma zer buna a chi kapursa, diwe, malɛ, koo 

taktasa lɛ. 

4Ma wa la tel tɔha, ma nyɛn dam bɛgim naa ba nyɛ ma di ma chɔ chen, hali a wuzu 

naa ma wa li tɔhɔn ti ni. 

5Amaa ma wa zu tɔ digi ka tɔhɔn ti nara vɛ la ma duuli, ma li dooni a piisi ma naasa 

hɛɛra a ta, chen ni ba zi zim di a li ba nɛɛ. O wa li ma ni.” 

6O funɛ sɛm chen peti, o gantɛl tiŋsi ta fun gba kaali tɔsi ta maga a la biksi nara Koosa 

laaboor weri ti wɛ a la tiibi nidamata. 

Chenani Yesu Fun Tum Muksi Hɛrɔd Kinkan 
(Mat. 14.1-12; Maak 6.14-29) 

7Hɛrɔd naa funɛ ya Galili tim koor chen, funɛ nu chenani Yesu gantɛl tiŋsi ta fun tum 

chen, o fun a muksi un kinkan. O fun nu ka nara bɔnɛ sɛm di Jɔn naa la chaksi nara 

wa ni ni chen si o sou niu. 

8Bɔnɛ fun ŋɔ di Koosa witiina Ɛlaija funɛ bur wa. Bɔnɛ ka ŋɔ di Koosa witinsi ta digi 

si o sou ni. 

9Hɛrɔd fun ŋɔ o titi ni, “Min funɛ teŋ Jɔn nyuha. Anti ya baal nɔ mu nu o wɛ nan?” 

Chen saha ti o funɛ kpaŋiu di o na Yesu. 

Yesu Fun Kpa Diwe A Dɛɛsi Nara Tusugsa Nyuu 
(Mat. 14.13-21; Maak 6.30-44; Jɔn 6.1-14) 

10Yesu nitumɛ fidalɛ ba naa o fun tum chen, bur wa o wati a ŋɔ un kin naa maga ba 

tum. Ba funɛ sɛm peti, o wa ba fun kaali tɔhɔn naa ba yir Bɛtseida chen ba duŋduŋ. 

11Zɛmɛ ta funɛ nu di ba kaalu, ba fun tiŋ ba kaali. Yesu fun la ba du a biksi ba Koosa 

koor ti wɛ a tiibi ba wichɔɔrsa. 

12Nha funɛ wa dugli cheli, o gantɛl tiŋsa fidalɛ ta fun wa ŋɔ un, “Bar nɔ ya nyabaannɛ. 

Nyɛ zɛmɛ ta kila ŋmaana awa tɔ wisa a naa go bar nɔ a la yau diwe a di a dɛu bar 

hiisi.” 

13Yesu fun ŋɔ ba, “Ma titi nyɛ ba diwe ba di.” Ba fun pɛɛsi un, “Ei, yɛrɛ ya kaa ya na 

diwe a nyɛ nara nama ni ba di? Ya kpak boroborosa nyuu awa nyinsa lɛwa ya wati bar 

nɔ.” 

14Nara tusugsa nyuu funɛ nyɛn doon a daŋni ba di diwe. Yesu fun ŋɔ o gantɛl tiŋsi ta 

ni di ba nyɛ nara tima maga kani pukpuka a la tel fumnyuu. 

15Ba fun tiŋ chenani o sɛm chen a nyɛ ba maga kani. 

16Doone Yesu fun zer boroborosa nyuun ta awa nyinsa lɛ ta a nyini buudaha ni a sumi 

Koosa a du a ni a chɔksi a nyɛ o gantɛl tiŋsi ta ni di ba kpa a bɔni nara tima. 

17Ba maga fun se puŋ. Ba funɛ se peti chen, Yesu gantɛl tiŋsi ta fun pa ba kidikaalɛ 

tima a su chenchisa fidalɛ. 

Chenani Pita Fun Sɛm Yesu Wɛ 
(Mat. 16.13-19; Maak 8.27-29) 

18Wuzu digi Yesu funɛ sumi Koosa o duŋduŋ, o gantɛl tiŋsi ta fun wa o wati. O fun 

burgi a pɛɛsi ba, “Yɛrɛ nibinsa yaa yir min?” 

19Ba fun ŋɔ, “Bɔnɛ yaa yir hin Jɔn naa la chaksi nara wa ni ni chene. Bɔnɛ yir hin 

Ɛlaija. Bɔnɛ ka ŋɔ di Koosa witinsi tima digi bur wa.” 

20O fun pɛɛsi ba, “Yɛrɛ ma ka yir min?” Pita fun ŋɔ, “Hin ya Kristo naa Koosa fun ŋɔ 

di o zi wa tumu wuzu digi chen.” 

Yesu Fun Sɛm Di O Zi Namsiu A Sou 
(Mat. 16.20-28; Maak 8.30–9.1) 

21Yesu fun ŋɔ ba, “Ma doso ma ta ŋɔ nandigi ni chen wɛ. 

22Ba zi wa ya n waa nibine be n namsi kinkan. Tɔhɔn nihɛɛta, Koosa dam kɔkɔɔrsi ta 

awa Koosa chiksɛ nibiksɛ ta zi wa vɛu a kpu min, amaa wuzu butora wuzu n zi si a li 

mu sou niu.” 

23Doone o fun burgi a ŋɔ zɛmɛ ta ni, “Nar la daŋni o tiŋ min, o vɛ o tutɔ a zer o 

daakakli a baasi aa tiŋ min. 

24Nar la daŋni o si sɛrɛ wa o titi nyɛni, o zi wa chelu. Nar kpa min a te o tutɔ nyɛni, o 

zi wa na Koosa mi fali tiu. 

25Nar koti a na tɛɛnɛ nɔ maga lɛmlɛm, baŋ nyɔɔra o wa di? O wa zi wa na Koosa mi 

fali ti. 

26Nar kpa hiisa a du mu biksi nɔ ni lalaknɔ, saha naa n waa nibine be wa bur wa awa 

Koosa jirima awa o malaikasi ta, n gbanko zi wa kpa hiisa a du un niu. 

27Maa nu mu wati. Ma bɔnɛ nyɛn bar nɔ, ma wa zi sou hali Koosa zi wa dɔ nara awa 

kpok ni.” 

Chenani Yesu Se Fun Chaani A Chi Nha 
(Mat. 17.1-8; Maak 9.2-8) 

28A wuzu bunɔra gantɛl ni Yesu funɛ daŋni o la sumi Koosa. O fun yir Pita, Jems awa 

Jɔn ba la zini bi digi nyuha. 

29Yesu funɛ sumi Koosa chene, o si nyine fun a chɛrgi ba suwachak ni. O kilaarɛ 

gbanko fun chɛrgi a pilimi kinkan aa chaani. 

30Ɛlaija awa Mosis fun vaan yɛli a wa li Yesu wati a sɛm sɛma. 

31Ba bara awa ba kilaarɛ gbanko funɛ chaaniu. Yesu wa ba fun sɛm di o wa zi vusi ka 

o tiŋ Koosa tutɔ a la sou Jɛrusalɛm ni. 

32Pita awa o dɔŋtima funɛ chɔ dore. Ba fun yɛrsi a na Yesu wa nara balɛ ta ka ba 

chaani. 

33Nara balɛ ta fun saksi di ba la, Pita fun ŋɔ Yesu ni, “Mu kunyana, o ya wu werire ya 

nyɛn bar nɔ nan. Nyɛ ya du lɛuwa atora a nyɛ ma, chen ni i kpak kibɛgim, Mosis kpak 

kibɛgim, Ɛlaija gbanko kpak kibɛgim.” O wa zim chenani o sɛm. 

34O funɛ sɛm chene, dobaal fun wa tɔ ba, zuuuu. Dobaal ti yaali fun nyɛ hansura kpak 

Yesu gantɛl tiŋsa nara batora ta. 

35Ba fun nu ta dobaal ti ni ka o ŋɔ, “Mu be nɛɛnɛ mu fun yisi a nyɛ mu titi ni. Maa nu 

o sɛma.” 

36Ba funɛ nu peti, ba wa fun bukoo na nandigi amaa Yesu duŋduŋ funɛ nyɛn ba wati 

dooni. Ba wa Yesu funɛ li bi ti nyuha a tu wa, ba wa fun ŋɔ nandigi ni chenani ba na. 

Yesu Fun Duŋni Alizin Tagin A Li Be Digi Ni 
(Mat. 17.14-21; Maak 9.14-29) 

37Chɔɔsa funɛ wa pisi, zɛmɛ kinkan fun wa Yesu wati. 

38Zɛmɛ ta nidigi fun ŋɔ un, “Mu kunyana, nyini mu be bɛgim nɔ bar nɔ. 

39Alizin tagin nyɛn un ni a yaa nyɛ o huusi. O bara maga yaa gigmi o chel tɛɛnɛ ni ka 

nantɔ fukla li o nɔ ni. O nyɛ o namsi kinkan a vɛ li un ni. 

40N sumi i gantɛl tiŋsi ta di ba duŋni alizin tagin ti a li mu be ti ni. Ba wa fun koti a 

duŋni un.” 

41Yesu fun burgi a ŋɔ zɛmɛ ta ni, “Ma zinan nara tum tum tagniwa ka ma se vɛ su 

min. Saha yɛrɛ mu kaa nyɛn ma wati hali ma wa zim min? Saha yɛrɛ n zi ya ma 

kanyita?” O fun ŋɔ be ti nyan ni, “Kpa i be ti kuwa mu wati.” 

42O funɛ kpa be ti a wa, alizin tagin ti fun si un ni kinkan a zer un a lɔ tɛɛnɛ ti ni. Yesu 

fun ŋɔ alizin tagin ti ni o li be ti ni ka o tiibi un a nyɛ o bur kaali o nyan ti wati. 

Yesu Fun Bu Sɛm O Sou Ti Wɛ 
(Mat. 17.22-23; Maak 9.30-32) 

43O ya zɛmɛ ta alaazibu kinkan di Koosa funɛ nyɛ Yesu o kpok zenu di o tum chen. 

Kin naa maga Yesu funɛ tum ya ba alaazibu chene, o fun ŋɔ o gantɛl tiŋsi ta ni, 

44“Ma ta suglɛ chenani mu ŋɔ ma. Ba zi wa kpa n waa nibine beu a du nara nisa ni.” 

45Amaa o sɛm ta mun funɛ sogli ba wati. Chendaha ba wa fun zim a mun a la ɔm di ba 

pɛɛsi un. 

Anti Ya Nihɛɛ A Li Ma Tuhu Ni? 
(Mat. 18.1-5; Maak 9.33-37) 

46Wuzu digi Yesu gantɛl tiŋsi ta funɛ di naa kaa ya nihɛɛ amɔrɛ. 

47Yesu funɛ zim kinkin naa nyuhu ni ba di amɔrɛu, o fun zer be a chiŋsi o chakpal ni, 

48a ŋɔ ba, “Nar la be nɔ a du di oo tiŋ min daha, minnɛ o la du chen. Nar la min, naa 

tum min chene o la du. Nar kpa o titi a burgi bichɛl tiina a tum a nyɛ o dɔŋtim ni, waa 

ya suwachak tiina.” 

Ba Naa La Tum Yesu Tuma Wɛ 
(Maak 9.38-40) 

49Jɔn fun ŋɔ un, “Mu kunyana, ya funɛ na baal digirɛ ka o kpa i sɔn aa duŋni alizin 

tagna a li nara ni. O wa fun ya ya nidigi. Chendaha ya fun ŋɔ un di o gil.” 

50Yesu fun ŋɔ o wa o gantɛl tiŋsi ta ni, “Ma bu na un ka o ya chen, ma ta nyɛ o gili. 

Nar wa ya vɛ yo dɔŋa, ya wa un ya nibɛgimnɛ.” 

Chenani Samaria Tima Fun Vɛ Di Ba Wa La Yesu A Du 

51Saha naa wuzu fun wa dugli di Yesu bur kila Koosa tɔhɔn ti, o fun kpak un o bambi 

ni di o bur a la Jɛrusalɛm. 

52O fun te tum ba naa tiŋ un bɔnɛ o suwachak ni di ba la tel tɔ digi ba saksi a pɔ un. 

Ba naa ba funɛ yir Samaria tima funɛ nyɛn dooni. 

53Yesu funɛ la tel dooni, ba wa fun la un du. Ba funɛ zimu di o nyɛn nyinbaan nɛɛ a la 

Jɛrusalɛm. 

54O gantɛl tiŋsi ta, Jems awa Jɔn, funɛ nu chenani tɔhɔn ti tima fun sɛm, ba pɛɛsi Yesu 

ni, “Ya kunyana, i daŋni ya yir Koosarɛ o kpa din a li buudaha a wa chɔk baa?” 

55Yesu fun burgi a zulimi ba a ŋɔ di ba si dooni. 

56Ba fun kaali tɔ digi. 



1514 

 

© 1999,  Wycliffe Bible Translators, Inc. 
 

 
 

 

Ba Zi Ya Yesu Gantɛl Tiŋsau 
(Mat. 8.19-22) 

57Ba funɛ nyɛn nyinbaan ni aa la, baal digi fun wa ŋɔ Yesu ni, “N saksɛu di n tiŋ hin a 

la doonani ii la.” 

58Yesu fun ŋɔ un, “Helsa nyɛn bɔ ni ka zimebisa nyɛn zaŋ ni, amaa n waa nibine be, n 

wa kpak doonani n zi chɔ a chɔ do.” 

59Yesu fun ŋɔ baal digi ni, “Tiŋ min.” Amaa o funɛ ŋɔu, “Mu kunyana, n gbanko 

daŋni n tiŋ hinu, amaa nyɛ mu te a la sogli mu nyana.” 

60Yesu fun ŋɔ un, “Tiŋ min lalaknɔ a la biksi nara di Koosa daŋni o dɔ bau. Nyɛ ba 

naa vɛ tiŋ min sogli un.” 

61Baal digi fun wa ŋɔ Yesu ni, “N zi tiŋ hinu, amaa nyɛ mu te la chausi mu dam 

walɛ.” 

62Yesu fun ŋɔ un, “Nar tiŋ min a la nyini gantɛl ni, mu wa kilisi un o biksi nara Koosa 

koor ti wɛ.” 

Luk 10 

Yesu Fun Tum O Gantɛl Tiŋsa Nara Fumnɔpɛ Dalɛ 

1Wuzu bilɛ wuzu Yesu funɛ lisi nara fumnɔpɛ dalɛwa di ba te o suwachak aa la zu tɔsi 

naa o kaa wa biksi chen. 

2O fun ŋɔ ba, “Kikumɛ damata funɛ nyɛn a daŋni kumi, amaa tumtumsi tama funɛ 

nyɛn. Ma sumi kikumɛ ta tiina di o kpa tumtumsi nidamata a wa gbaari ba ni. 

3Mu la tum ma di ma la a chi chenani nar ya tum piisibisa gbesa bambaan ni chen. 

4Ma waa la, ma ta zer buna a chi kapursa awa bɔtɛ koo natausa. Ma ta chiŋi aa sɛm 

sɛma nyinbaan ni. 

5-6Ma wa la tel dam digi a zu ka ba la ma a du, ma zaami ba a ŋɔ, ‘Koosa nyɛ ma bar 

sɔɔna’. Ba ka vɛ la ma duuli, Koosa wa zi nyɛ ba. 

7O deŋlu wa tumtumna kila o bɔta. Chendaha ma na dam naa nara zi zaami ma. Ma 

nyɛn dooni a di diwe aa kinyɔ kina maga ba kpa nyɛ ma. Ma ta nyɛn a go damsa. 

8Ma la zu tɔha ka ba naa nyɛn dooni chen zaami ma, ma di diwe naa ba kpa nyɛ ma. 

9Ma tiibi ba wichɔɔrsa aa ŋɔ ba naa nyɛn dooni chen, ‘Saha ti telu di Koosa dɔ nara’. 

10Ma la zu tɔha ka ba naa nyɛn dooni chen vɛ zaami ma, maa gba a val nyinbaanisi ni 

a ŋɔ nara maga ni, 

11‘Ya funɛ wa di ya biksi ma di saha ti telu di Koosa dɔ nara, amaa ma vɛ nu ya sɛma. 

Chendaha ya kpa ma tɔhɔn ti hɛɛra a naa nyɛn ya naŋgere ni chen a pisi a a ta.’ 

12Maa nu mu sɛm na. A wuzu naa Koosa kaa wa di tɛɛnɛ nɔ maga nara sɛria, o zi wa 

kpak Sɔdɔm tima sikiu a kaali tɔhɔn ti tima.” 

Tɔsi Tima Wa Fun Nyɛ Ba Se Su Yesu 
(Mat. 11.20-24) 

13“Ma Kɔrezin tima, yɛrɛ o kaa wa du ma ni? Ma Bɛtseida tima, yɛrɛ o kaa wa du ma 

gbanko ni? N fu tum alaazibu tum na a li Taaya awa Saidɔn tɔsa ni a chi chenani n fun 

tum ma wati nan, ba naa funɛ nyɛn doon saha digi chen, ba fu zi gil ba tum tagnau. Ba 

fu zi laari takta naa la lɔk ba bara a kpa tɔ a buk ba se. Chen fu zi biksi di ba burgu a 

tiŋ Koosa nyinbaan. 

14Koosa zi wa di tɛɛnɛ nɔ maga tima sɛriau, o zi wa kpak Taaya awa Saidɔn tima sikiu 

a kaali ma. 

15Ma Kapɛrnaum tima. Ma waa la daŋni ma zer ma titi buudaha. A wuzu ti wa tel, ba 

waa la zi zer ma a yo du din dam ni.” 

16Doone Yesu fun ŋɔ o gantɛl tiŋsi ta ni, “Nara maga nu ma nɔ, mu nɔɔrɛ ba nu chen. 

Nara maga vɛ ma nɔ, mu nɔɔrɛ ba vɛ chen. Nara maga vɛ min, Koosa naa tum minnɛ 

ba vɛ.” Yesu fun ŋɔ ba peti chen a tum o gantɛl tiŋsa nara fumnɔpɛ dalɛ ta. 

Yesu Gantɛl Tiŋsa Nara Fumnɔpɛ Dalɛ Fun Bur 

17A funɛ vusi tamau ka nara fumnɔpɛ dalɛ ta fun bur wa Yesu wati awa tu sɔɔn kinkan 

ni. Ba fun ŋɔ un, “Ya kunyana, ya funɛ ŋɔ alizin tagna ni di ba li nara ni a li i sɔn 

daha, ba yaa nu ya nɔu a li ba ni.” 

18Yesu fun ŋɔ ba, “N fun na sintanau ka o li buudaha aa wa a chi nasɛha nyiksɛɛ. Mu 

sɔn funɛ kpok a kaali o sɔn. 

19Maa nu mu sɛma. N funɛ kpa n kpoku a nyɛ ma, chen ni ma zi kpak kpoku a kaali 

sintan ti kpok saha maga. Hali ma zi kotiu a val duma awa numsi daha ka a ta ya ma 

wu digi. 

20Chenani alizin tagni ta nu ma nɔna nyɛ ma tusa sɔɔniu. Koosa funɛ sɔbi ma sɔnau a 

du o tɔn ni a li o tɔha ti ni. Ma nyɛ ma tusa sɔɔni nan daha a kaali chenani a fun te 

sɔɔni.” 

Yesu Tu Fun Sɔɔni Kinkan 
(Mat. 11.25-27; 13.16-17) 

21Chen saha ti Koosa siim weri ti funɛ nyɛ Yesu tu sɔɔniu kinkan. O fun sumi Koosa a 

ŋɔ, “Mu kunyana, koor naa dɔ buudaha awa tɛɛnɛ maga ni. Kin nawara i fun kpa sogli 

a li ninɛɛgɛ wati chen, i funɛ kpa biksi ba naa ya nyu bilim timwa. Mu kunyana, i funɛ 

tum chenani i titi daŋniu.” 

22Doone Yesu fun burgi a sɛm zɛmɛ ta ni, “Mu kunyana funɛ kpa kina magau a nyɛ 

min. Mu wa mu nyana duŋduŋ zim dɔŋa. Mu nyɛ ba naa mu lisi zim o gbanko.” 

23Yesu wa o gantɛl tiŋsi ta fun tur la li bar digi ba duŋduŋ. O fun ŋɔ ba, “Ma wa kpak 

nyusumu a na chenani mu fun tum. 

24Koosa witinsa nidamata awa koorsa funɛ daŋniu kinkan di ba na kin nawara ma na, 

amaa ba wa fun koti a na a. Ba funɛ daŋniu kinkan di ba nu sɛm naa ma nu, amaa ba 

wa fun koti a nu a.” 

Yesu Fun Ŋɔ Ba Samaria Tim Baal Naa Funɛ Kpak Siki Wɛ 

25Koosa chiksɛ nibiksɛ ta digi funɛ wa Yesu wati di o wa mo o lo. O fun pɛɛsi un, 

“Mu kunyana, yɛrɛ mu kaa ya a wa na miisa naa vɛ kpak bɔ?” 

26Yesu fun burgi a pɛɛsi un, “Ba naa funɛ sɔbi a li Koosa sɛm tɔn ti ni chen, yɛrɛ ba 

fun biksi hin o wɛ?” 

27Baal ti fun ŋɔ un, “Ba funɛ sɔbiu di nibine daŋni o na miisa naa vɛ kpak bɔ, o lawa o 

daŋni Koosa awa o bambi awa o siima, awa o lisi, awa o kpok maga ni. Ba gbanko 

funɛ sɔbiu di o lawa o daŋni o dɔŋtimau a chi chenani o daŋni o titi chen.” 

28Yesu fun ŋɔ un, “I sɛm ta deŋlu. I tiŋ chenani i sɛm min, i zi na miisa naa vɛ kpak 

bɔu.” 

29Amaa baal ti funɛ zimu o bambi ni di o bɔmu o wati di o daŋni nara maga. Adaha o 

fun bu pɛɛsi Yesu, “Anti ya mu dɔŋtiina?” 

30Yesu fun ŋɔ un, “Baal digi funɛ nyɛn Jɛrusalɛm ni a gba aa la tɔhɔn naa ba yir Jɛriko 

chen. O funɛ nyɛn nyinbaan ni aa la chene, ŋmɛɛrsa fun wa go un a kpak un kpok ni. 

Ba fun a chɛɛsi o kilaarɛ a ur a, a tuk un kinkan. Ba fun kaali a ka un dooni a chɔ a 

hɔɔgi. 

31O funɛ chɔ dooni a ya tama, Koosa dam kɔkɔɔrsi ta nidigi fun gba nyinbaan ti ni. O 

funɛ wa na baal ti ka o chɔ a hɔɔgi, o fun bɛ nyinbaan cheŋcheŋa a wa kaali. 

32O fun bu ya tama baal digi gbanko funɛ gba nyinbaan ti ni. O funɛ ya Livait tim 

digirɛ a li Jɛrusalɛm ni. Livait tim ta funɛ tum Koosa tumawa a li o bar jɛɛmi dam ti 

ni. O funɛ wa na baal ti ka o chɔ a hɔɔgi, o gbanko fun bɛ nyinbaan cheŋcheŋa a wa 

kaali. 

33O wa fun bu vusi ka baal digi val wa. O funɛ ya Samaria tim baallɛ. O funɛ na baal 

ti, o we fun kpak un siki kinkan. 

34O fun la li o wati a gbiri o suwachak ni. O fun chaksi o bar hɔɔsɛ ta a yisi nu awa 

kinyɔɔli a li o kapur ni a yoli a du a ni. Doone o fun yisi gar a mɛɛsi un a zer un a 

kansi o titi kokum daha ni. O fun kpa un kaali hɔɔra dama naa duglɛ nyinbaan nɔ a la 

nyini un. 

35Chɔɔsa funɛ wa pisi, o fun a lisi malɛ aniita lɛ a nyɛ hɔɔra dam tiin ni a ŋɔ un, ‘N 

daŋni mu lau, adaha i nyini un. N wa bur wa, n zi bɔ hin malɛ naa i kpa a tiibi un 

chenu.’ ” 

36Yesu funɛ sɛm a la mak o bɔ, o fun pɛɛsi Koosa chiksɛ nibiksi ti, “Nara bator ta tuhu 

ni, anti ya baal naa ŋmɛɛrsa fun kpak nyinbaan ni chen dɔŋtiina?” 

37Nibiksi ti fun ŋɔ un, “Naa funɛ kpak un siki chen.” Yesu fun ŋɔ un, “La daŋni i 

dɔŋtiina a chi chenani o daŋni chen.” 

Yesu Fun La Zaami Marta Awa Mɛri 

38Yesu wa o gantɛl tiŋsi ta funɛ nyɛn nyinbaan ni aa la, ba fun wa tel tɔ digi. Haan 

digi funɛ nyɛn dooni. Ba yir un Marta. O fun la ba du o dam ni. 

39O funɛ kpak niinbere. Ba yir un Mɛri. Yesu funɛ piili a biksi o gantɛl tiŋsi ta, Mɛri 

fun wa kani o suwachak ni aa nu o sɛm ta. 

40Marta funɛ ya diwewa hali o miisa wa mou un. O fun la pɛɛsi Yesu, “Mu kunyana, 

yɛrɛ i nyɛ min duŋduŋ ya diwe. Ŋɔ Mɛri ni di o si a wa suŋi min.” 

41Yesu fun ŋɔ un, “Marta, yɛrɛ i nyɛ wɛ kinkan muksi hin? 

42Chenani i ya diwe a nyɛ ya, chen weru, amaa ya zi di diwe ta petiu. Mu sɛm naa 

Mɛri nu, o ka zi kpak au o bambi ni hali saha naa vɛ kpak bɔ.” 

Luk 11 

Chenani Ya Zi Sumi Kina Koosa Wati 
(Mat. 6.9-13; 7.7-11) 

1Wuzu digirɛ Yesu fun la nyɛn bar digi ni a sumi Koosa. O funɛ sumi a peti, o gantɛl 

tiŋsi ta digi fun ŋɔ un, “Mu kunyana, biksi ya yaa sumi Koosa a chi chenani Jɔn fun 

biksi o gantɛl tiŋsa ta chen.” 

2Yesu fun ŋɔ ba, “Nan nyinbaan nɔ wa ma zi sumi Koosa, ‘Ya kunyan Koosa, ya 

daŋni i sɔn naa la chaani chiŋiu. Ya daŋni i wa dɔ narawa. 

3Nyɛ ya zinan wuzu nɔ diwe, 

4aa gil ya taali a pɛŋ ya, ka ya ka gil aa pɛŋ ba naa laa tum ya wu tagna.’ ” 

5Yesu fun bukoo sɛm sɛm naa chi jɛɛgi a ŋɔ o gantɛl tiŋsi ta ni, “Ma nidigi la ma 

dɔŋtiin dama tɔhɛɛsa a ŋɔ un, ‘Pɛŋ min boroborosa tora. 

6N chɛna naa gba aa la bar digi chene, waa wa mu dama ka n vɛ kpak diwe n zi nyɛ 

un.’ 

7Ma dɔŋtiin ti ŋɔ hinu a li sal tuhu ni, ‘Ta muksi min, kila. N piin far mu bulzɔɔnɔu ka 

mu wa n bisa chɔ do. N wa kisi a nyɛ ma kundɔŋ.’ 

8Ma nyɛ mu ŋɔ ma, i waa naa ya o chɛna, wa sumi un, o wa zi si a nyɛ hin. I sumi 

vusi, o zi siu a nyɛ hin kin naa maga ii daŋni. 

9Ma sumi Koosa di o nyɛ ma kundɔŋ, o zi nyɛ mau. Ma daŋni kundɔŋ o wati, ma zi na 

unu. Ma yir un o zi wa puk zɔɔnɔu, ma zu o wati. 

10Nara maga sumi Koosa di o nyɛ ba kundɔŋ, o zi nyɛ bau. Nara maga la daŋni 

kundɔŋ o wati, ba zi na unu. Ba yir un, o zi wa puk zɔɔnɔu ba zu o wati. 

11Ma naa ya nyama nan, lɔsa kpak ma bisa ka ba daŋni nyinsa di ba se, ma zi zer dum 

a nyɛ bauu? 

12Ba daŋni hala di ba di, ma zi kpaksi numsa a nyɛ bauu? 

13Ma ya nibin tagna, amaa maa zim chenani ma zi kpa kiwere a nyɛ ma bisi niu. Ma 

kunyan Koosa naa nyɛn o tɔhɔn ti ni, waa kaali ma a kpa o siim weri ti a nyɛ ba naa la 

sumi un ni.” 

Chenani Yesu Fun Duŋni Alizin Tagna A Li Nara Ni 
(Mat. 12.22-30; Maak 3.20-27) 

14Doone nara bɔnɛ fun kpa baal digi a wa Yesu wati. O funɛ ya womnɛ domi alizin 

tagin funɛ nyɛn un ni. Yesu fun tiibi un, chen ni o fun bur a sɛm. Alaazibu fun kpak 

zɛmɛ ta. 

15Amaa ba bɔnɛ funɛ ŋɔ dɔŋ niu, “Biɛlzɛbub, naa ya alizin tagna maga koora, nyɛn un 

ni a la nyɛ un kpok saha maga, chen ni o zi kotiu duŋni alizin tagni ta a li nara ni.” 

16Ba bɔnɛ ka funɛ daŋni Yesu tum alaazibu tuma a biksi ba di ba zim di o kpok ti sir li 

Koosa wa nɛɛ. 

17Yesu funɛ zim chenani ba lisiu a ŋɔ ba, “Tɔhɔn tima vɛ kpak nɔ bɛgim, ba dɔma wa 

zi wa a chɔk ba tɔhɔn tii? Dam bɛgim nara burgi a yo dɔŋa, chen dam ti zi pisiu a chel. 

18Sintana awa o nitumɛ yo dɔŋa, o wa zi chɔk o koor tii? O gbanko wa zi chiŋ vusi. 

Ma wa la ŋɔ zɛmɛ ta ni di Biɛlzɛbub yaa kpa o kpok a nyɛ min, chen ni mu zi kotiu aa 

duŋni alizin tagni ta a li nara ni. 

19Ma gantɛl tiŋsa gbanko koti a duŋni a a li nara ni. Anti nyɛ ba chen kpok ti? Ba waa 

biksi di chenani ma sɛm mu wɛ wa ya wuti. 

20Koosa titi nyɛ min o kpok mu yaa duŋni alizin tagni ta a li nara ni. Nan biksi ma di 

saha ti telu di Koosa wa dɔ ma. 

21“Nikpok saksɛ o laal kina a dau a il o titi dama, nandigi wa zi wa ŋmɛ o kina. 

22Naa kpok kaali un wa chem un a nyaŋi un, o zi kpa baal ti laal kin ta o kpa a pɔ o titi 

chenu. O zi kpa o kin ta maga gbanko a bɔni. 

23“Nar vɛ di o wa zi chiŋi mu gantɛl ni, waa la chɔk chenani mu tum. Nar vɛ gbaari 

min ni a gbaŋ ba naa chi mu piisisa, o pisi au.” 

Alizin Tagin Ti Awa O Chɛnsa Nɔpɛ 
(Mat. 12.43-45) 

24O fun bu ŋɔ ba, “Alizin tagin li nar nyuhu ni, o ya gbau a kaali nyabaan a la nyini 

doonani o zi nyɛn. O vɛ koti a na bar digi doonani o zi nyɛn, o zi ŋɔ o titi niu, ‘N zi 

bur la zu baal naa nyuha mu fun li chenu.’ 

25Adaha o bur kaali a la zu dooni a na un ka o chiŋi a wer. 

26O bukoo li a gba a dɛu o dɔŋtima alizin tagna kina nɔpɛ a kpa a a bur wa zu dooni. 

Alizin tagna nɔpɛ ta tum tagna kaali o tuma. Saha naa alizin tagin ti fun tum o tuma 

peti, chenani baal ti du fun bukoo tagini a kaali o piili ti ni.” 

A Li Wuti Bambi Sɔɔni 

27Yesu funɛ sɛm peti chen, nihaan digi a li zɛmɛ ta ni fun huusi a ŋɔ un, “Nihaan naa 

funɛ lul hin a dɛɛsi hin chen, yɛrɛ o tu fun sɔɔni kinkan.” 

28Yesu fun burgi a ŋɔ un, “Ba naa laa nu Koosa sɛma a la tiŋ a, ba tusa sɔɔnɛ kinkan a 

kaali mu niina.” 

Nara Funɛ Daŋni Ba Na Alaazibu Tum 
(Mat. 12.38-42; Maak 8.12) 

29Zɛmɛ ta funɛ go Yesu chene, o fun ŋɔ ba, “Ma zinan nibinsa la tum tum tagna. Ma 

daŋni mu tum alaazibu tum a nyɛ ma ma zim di Koosa chiŋɛ mu gantɛl niu. Mu wa la 

nɔɔni di mu tum chen a nyɛ ma lalaknɔ. Alaazibu tum naa ma zi wa na wuzu digi kaa 

wa chi chenani Koosa fun tum a nyɛ o witiin naa ba funɛ yir Joona ni saha digi chene. 

30Chenani Koosa fun suŋi un saha digi biksi ba naa funɛ nyɛn tɔhɔn naa ba yir Ninivi 

ni, di Koosa tum un ba wati. Chenani Koosa zi wa suŋi n waa nibine be zi biksi zinan 

narau di Koosa tum min ba wati. 

31Koosa wa wa di o wa di tɛɛnɛ nɔ maga nara sɛria, koor nihaan naa nyɛn doonani ba 

yir Siba chen, zi wa siu a fiksi ma. O funɛ li bar bolire a wa koor Solomon wati di o 

wa nu o zima sɛma. Mu waa naa nyɛn ma wati bar nɔ nan, min kaali Solomon kinkan. 

32Koosa wa wa di o wa di tɛɛnɛ nɔ maga nara sɛria, Ninivi tima zi wa siu a fiksi ma. 

Joona funɛ biksi ba Koosa wɛ saha digi, ba fun gil ba tum tagna a tiŋ un. Mu waa naa 

nyɛn ma wati bar nɔ nan, min kaali Joona kinkan.” 

Chenani Ya Se Nyɛ Ya Na 
(Mat. 5.15; 6.22-23) 

33“Nandigi wa zi suk fitina a kpa gbaŋa a chik un ni. O ka suk un a chiŋsi fitin bar 

chiŋi nɛɛ. Doonee o zi chaani nara maga ni a li dɛ ti ni. 

34Ma se nyɛ ma bara la doonani ma daŋni. Ma se weree, ma zi na nyinbaanu nɛnɛ. 

Chen vɛɛna, ma tusa weree, ma zi tiŋ Koosa nyinbaanu nɛnɛ. Amaa ma ya nyuluma, 

ma wa zi zim doonani ma la. Chen vɛɛna, ma tusa vɛɛn biriu, ma wa zi na o nyinbaan 

a nyuksi. 

35Ma doso, ma ta chi nyuluma. 

36Ma nyɛ ma se wer. Ma ya chen, ma zi chi naa kpa fitina a chiŋsi o watiu, ka o bara 

maga yaa chaaniu.” 

Yesu Fun Fiksi Farisi Tima Awa Koosa Chiksɛ Nibiksɛ 
(Mat. 23.1-36; Maak 12.38-40) 

37Yesu funɛ sɛm peti, Farisi tim ta baal digi fun yir un di o wa un di diwe o dam ni. 

Yesu fun la gbaari un ni ba di diwe ta. 

38Farisi tim ta baal ti funɛ na di Yesu wa fun sɛm o nisa a la di, chen fun jɛri un 

kinkan. 

39Yesu funɛ zim chenani o lisiu a ŋɔ un, “Ma Farisi tim ta daŋni ma di diwe, ma doso 

a sisi ma gbakmisa awa ma kurwasa, amaa ma tusa yaa kpak doŋau. Ma kpa kpoku a 

fuksi kina nara wati a ya tum tagna tima. 

40Ma ya womniwa. Koosa nyɛ ma diwe diili awa ma tusa gbanko. 

41Ma zer ma diwe awa ma kinyɔɔlɛ ta a nyɛ fara tim ni. Ma ya chen, ma tusa wa zi bu 

kpak doŋa. 

42“Ma Farisi tim ta, yɛrɛ o kaa wa du ma ni? Ma nyɛ ya lisi kin nawara ma kpa du ma 

disa ni a lɛm. Koosa chiksɛ ta biksɛɛ di ma lisi kibɛgim a li kin fi ni a nyɛ Koosa ni. 

Ma tiŋ au ka chen wer. Koosa chiksɛ ta gbanko biksi di maa tum tum werewa a nyɛ 

nara ni a kidaŋni Koosa. Kin nama ya wu birigi a kaali suwachak kin tima kinkan, 

amaa ma wara tum a. 

43“Ma Farisi tim ta, yɛrɛ o kaa wa du ma ni? Ma yaa daŋni ma kani kor were ni a li 

ma bar lagmi dɛɛni ni. Ma yaa daŋni narawa kizaami ma a li yau ni a kinyɛ ma jirima. 

44Yɛrɛ o kaa wa du ma ni? Ma chi hugilsa naa ba vɛ danirɛ. Chendaha nara val a daha 

ni aa vɛ zimi.” 

45Koosa chiksɛ nibiksɛ naa funɛ chiŋ doon digi fun ŋɔ Yesu ni, “Mu kunyana, chenani 

i sɛm chen, i pini ya gban zomwa.” 

46Yesu fun ŋɔ un, “Ma Koosa chiksɛ nibiksɛ ta, yɛrɛ o kaa wa du ma ni? Ma fun a 

saksi bun yuga a lagmi dɔŋ ni a nyɛ nara chuŋi a, amaa ma wa fun kpa ma nisa a 

gbaŋsi bun tima. 

47Yɛrɛ o kaa wa du ma ni? Ma fun kɔɔri witinsa ba naa ma nawaalsa fun kpu chen, 

hugilsa a wer. 

48Ma la nɔɔniu di chenani ma nawaalsa fun kpu Koosa witinsa ta chen, ba funɛ ya 

nɛnɛu. Chendaha ma fun kɔɔri a chen. 

49Koosa naa ya zima tiina fun ŋɔ saha digi di o zi wa tum o witinsi ta awa o nitumɛ ta 

Ju tim watiu. O funɛ zimu di Ju tim ta zi wa kpu ba bɔnɛu a namsi ba bɔnɛ. 

50Koosa zi lɛrgi Ju tima ba naa nyɛn zinan diŋsau a ŋɔ di ba wa dɔ chenani ba 

nawaalsi ta fun kpu o witinsi ta maga o piili saha ti kpa la. 

51Ma nawaalsi ta funɛ te kpu nar ba yir Abɛl a fun wa tiŋ gantɛl a kpu Zɛkaraya 

gbanko a dugli bar kɔɔri ti a li Koosa bar jɛɛmi dam ti ni. Wutirɛ n ŋɔ ma chen, Koosa 

zi lɛrgi Ju tima ba naa nyɛn zinan diŋsau a ŋɔ di ba wa dɔ a naa maga siti nan. 

52“Ma Koosa chiksɛ nibiksɛ ta, yɛrɛ o kaa wa du ma ni? Chenani maa biksi nara chi 

ma tɔ chenani ba zim di Koosa kaa wa yisi ba tum tagniwa. Ma titi wara daŋni Koosa 

yisi ma tum tagna a ta. Ma gbanko daŋni ma tɔ ba naa la wa Koosa wati nyinbaannɛ.” 

53Yesu funɛ sɛm chen peti, Koosa chiksɛ nibiksɛ ta awa Farisi tim ta fun na paan 

kinkan a du un ni. Saha ti kpa la ba fun a pɛɛsi un wu damata wɛ, 

54a kpaŋi ba titi a mo o lo di ba na o galimsa a li o sɛm ta ni. 

Luk 12 

Yesu Fun Ŋɔ Ba Di Ba Doso Wa Nusun Tim Ni 
(Mat. 10.26-27) 

1Nara tusugsa funɛ lagmi dɔŋ ni aa zaksi dɔŋa, Yesu fun ŋɔ o gantɛl tiŋsi ta ni, “Farisi 

tim ta ya nusun timwa. Chendaha ma doso ba biksi ni. 

2Kisogle zi wa li gbampulimu. 

3Chendaha o lawa ma biksi nara gbampulim ni chenani mu sogli a biksi ma.” 

Naa Ma Zi Ɔm 
(Mat. 10.28-31) 

4“Ma ŋɔ mau, mu chɛnsa, ma ta ɔm ba nawara koti a kpu ma bara, amaa ba wa fun 

koti a tum chen a kaali. 

5Ma ka ɔm Koosa naa koti a chɔk ma bara a kpa kpok a zi kpak ma a du din dam ti ni. 

Wutirɛ mu ŋɔ ma, maa ɔm un. 

6“Ma koti a kpa kobosa lɛ a yau zimebisa nyuu a li yau ni. Koosa nin nyɛn a maga ni. 

7Ma wa wara hali Koosa funɛ gur ma nyuksau a li ma nyuhu ni. Adaha ma ta ɔm 

chenani nibinsa kaa ya ma. Ma wa kaali zimebisa kinkan Koosa wati.” 

Chenani Ya Zi Ŋɔ Nara Ni Yesu Wɛ 
(Mat. 10.32-33; 12.32; 10.19-20) 

8“Nibine naa maga ŋɔ nara ni di min dɔ ba, n waa nibine be zi sɛm chenu a nyɛ Koosa 

malaikasi ta ni. 

9Nibine naa maga ka vɛ ŋɔ nara ni di min dɔ ba, n waa nibine be wa zi sɛm chen a nyɛ 

Koosa malaikasi ta ni. 

10“Nara pini n waa nibine be, Koosa zi koti a gil chen a nyɛ bau. Nara ka pini Koosa 

siim weri ti, Koosa wa zi koti a gil a nyɛ ba. 

11“Nara zi wa kpa ma a la ba bar lagmi dɛɛna awa koorsa awa nihɛɛta suwachak di ba 

di ma sɛria. Chen wa ya, ma ta nyɛ chenani ma kaa wa sɛmi kimuksi ma. 

12Koosa siim weri ti zi biksi ma chenani ma zi sɛmu.” 

Yesu Fun Ŋɔ Ba Malɛ Tiin Naa Funɛ Ya Wom Wɛ 

13Baal digi funɛ nyɛn zɛmɛ ta ni. O fun ŋɔ Yesu ni, “Mu kunyana, ya nyana sou a ka o 

kina. Ŋɔ mu maan ni di o purigi a bɔnɛ a nyɛ min.” 

14Yesu fun ŋɔ un, “N chɛna, o wa deŋli wa mu di ma sɛria a purigi a a nyɛ ma.” 

15Yesu fun burgi a ŋɔ zɛmɛ ta ni, “Nibine kpak un o bambi ni di o ya kin tiina, o tuha 

wara sɔɔni. Chendaha ma doso a ta tiŋ chen.” 

16Doone Yesu fun jɛɛgi ba jɛɛgi a ŋɔ, “Malɛ tiin digi funɛ nyɛn dooni a kpak o ŋmaha. 

O ŋmaha ti kiparɛ fun wer. Saha naa kin kumi fun wa tel, 

17o fun lisi o tuhu ni, ‘N wa zim chenani mu kaa ya. N wa kpak bar chiŋsi a la zi koti 

a chiŋsi n kina magau. 

18N zim chenani n zi tumu. N zi chɔk n kin bar chiŋsɛ tau a bukoo kɔɔri kinkin naa 

zene a kaali a. N ya chen, n zi koti a chiŋsi mu kikumɛ ta awa mu kina magau. 

19Saha naa ba wa kpa n kina maga a chiŋsi dooni, n zi kpak diweu hali bun damata. N 

zi koti a hiisiu a kiya mu tutɔ.’ 

20O funɛ peti chenani o lisi o bambi ni, Koosa fun wa ŋɔ un, ‘I ya nibin womnɛ. 

Dusum nɔ i zi sowu. I kin naa maga i kpa chiŋsi nan, a wa zi kpak wu digi wa hin.’ ” 

21Yesu funɛ sɛm a wa mak o bɔ, o fun ŋɔ zɛmɛ ta ni, “Ba naa ya malɛ tima ba titi wati, 

amaa ba wa kpak wu digi Koosa wati, nannɛ o zi wa du.” 

Koosa Nyɛ Ya Kin Naa Maga Ya Daŋniu 
(Mat. 6.25-34) 

22Yesu fun bukoo ŋɔ o gantɛl tiŋsi ta ni, “Nan nyinbaan nɛɛnɛ n sɛm ma. Saha maga 

maa daŋni diwe awa kilaarɛ. Ma ta nyɛ kin nama muksi ma. 

23Ma miisa wa kaali ma diwe taa? Ma bara wa kaali kilaarɛ ta ma laarɛ chenn? 

24Ma nyini kosi naa la za buudaha ni. A wara par ŋmaana koo a kum kiparɛ koo a kpa 

a a du napagsi ni. Koosa la nyini a. Ma wa kaali kosi ta kinkann? 

25O muksi ma a li bunsa naa ma zi nyɛn ni, chen wa zi gbaari a ni. 

26O muksi ma chenani ma zi nyɛn ka chen vɛ gbaari ma bunsi ni, yɛrɛ ma nyɛ 

kizenzen wɛ muksi ma? 

27Maa nyini chenani kɔsa yeligisa du. A wara tum tuma koo a ar kilaarɛ a nyɛ a titi ni. 

Amaa n ŋɔ mau, ma lisi koor naa ba funɛ yir Solomon chen. O funɛ ya malɛ tiinnɛ 

saha digi a kaali ba maga, amaa o wa fun laarɛ kilaarɛ a wer a chi kɔsa yeligisa na. 

28Koosa la nyɛ kɔsa wa kilaarɛ. A wa bi a vusi ka limaŋ wa pisi, din yaa di a. O wati 

ma wa kaali kɔsa kinkan. O wa zi bu koti a nyɛ ma kilaarɛɛ? Ma se wa su un nɛnɛ. 

29“Ma ta muksi ma titi a ŋɔ, ‘Yɛrɛ ya kaa ya na diwe a di? Yɛrɛ ya kaa ya na kilaarɛ a 

laarɛ?’ 

30Kin namawa ba naa vɛ ya Ju tima yaa daŋni chen, amaa ma kunyana Koosa zimu di 

maa daŋni kin ta magau. 

31O lawa ma nyɛ chenani Koosa dɔ ma te nyɛ ma bambe ni. Maa lisi nan, o zi kpa kin 

naa maga ma daŋniu a nyɛ ma.” 

Chenani Ya Zi Chiksi Kidamata A Li Koosa Tɔhɔn Ni 

(Mat. 6.19-21) 

32“Ma naa chi mu piisisa, ma ta ɔmi. Chenani ma kunyana Koosa dɔ ma ya un 

lɛmlɛmu kinkan. 

33Ma kpa ma kina maga a suŋi ba naa la daŋni a. Ma ta chiŋsɛ kidamata a li tɛɛnɛ nɔ 

maga ni. Ma ka chiŋsɛ kidamata a li Koosa tɔhɔn ti ni. Chau wa zi wa chɔk a ka 

ŋmɛɛrsa wa chɔk dɛ ti a ŋmɛ a dooni. 

34Ma bambe zi nyɛn doonani ma kidamata nyɛnu.” 

O Lawa Ya Chi Tumtumsa Ba Naa Yaa Pɔ Ba Kunyana 

35“Ma saksi a kirsi ma kilaarɛ aa suksi ma fitina, 

36a chi chenani tumtumsa yaa pɔ ba kunyana di o li haan fali dama a bur wa chene. O 

wa tel a yir, ba zi koti a puk zɔɔnɔu lalaga. 

37Ba kunyan ti na ba ka ba si a saksi a pɔ un chen, o tumtumsi ta tusa zi sɔɔniu. O zi 

saksi o titiu a kpa diwe a wa nyɛ ba. 

38O wa bur a wa tɔhɛɛsa koo saha naa zimal hɛɛta yaa yeligi chen ka o tumtumsi ta 

saksi a pɔ un, ba tusa zi sɔɔniu kinkan. 

39Maa nu mu sɛm na. Dam tiin zimɛɛ di ŋmɛɛr kaa wa zu ŋmɛ un, o zi saksiu a pɔ un, 

chen ni ŋmɛɛr ti wa kiwa koti a zu. 

40Saha naa ma vɛ wa lisi di n waa nibine be zi bur wau. Chendaha maa saksi saha 

maga.” 

Tumtumna Weri Awa Tumtumna Tagin Wɛ 
(Mat. 24.45-51) 

41Pita fun ŋɔ Yesu ni, “Mu kunyana, i biksi nan jɛɛgi nɔ a nyɛ ya nɛɛ koo nara maga 

ni?” 

42Yesu fun ŋɔ un, “Ma anti la zi ya wuti tima awa ninɛɛgɛ a li kin nama maga ni? O 

chi dam tiin naa lisɛ o tumtumsa nidigi di o nyini o dam nara a kinyɛ ba diwe diili 

saha. 

43O kunyan ti wa la a bur wa a na di o tum chenani o ŋɔ un, o tumtum ti tuha zi 

sɔɔniu. 

44N ŋɔ ma wutirɛ, o kunyan ti zi nyɛ o nyini o kina magau a nyɛ un. 

45Amaa tumtum naa o lisɛ chen vɛ ya wuti tiina, o titi niu di o kunyan ti zi vusiu. 

Adaha o zi tuk o daŋ tumtumsi ta. O gbanko zi la lagmi ba naa nyɔ sin a dɛɛsiu a di 

diwe. 

46A wuzu naa o vɛ lisi di o kunyan ti zi wau, o zi wau. O kunyan ti zi wa na paanu 

kinkan a kpa un a gbaari ba naa vɛ tum chenani ba ŋɔ ba a ta un yɔri. Dooni o zi wa 

wiu kinkan a se o nyina. 

47“Tumtum zim chenani o kunyana daŋni o tum, ka o baga vɛ nyɛni di o tum chen, o 

kunyan ti zi tuk unu wa vurmsi niu kinkan. 

48Tumtum naa vɛ zim chenani o kunyana daŋni o tum ka o kunyan ti tu vɛ sɔɔni wa 

chenani o tumi, o zi tuk unu wa vurmsi ni tama. Koosa zi pɛɛsi ba naa zim chenani o 

daŋni ba tum a kaali ba naa vɛ zim chenani o daŋni.” 

Chenani Nara Zi Purigi Dɔŋ Ni 
(Mat. 10.34-36) 

49Yesu fun bukoo ŋɔ ba, “Ma zimu chenani din yaa di ka tɛɛnɛ weru. Mu biksi ti chi 

chene. Mu daŋni kinkan di tɛɛnɛ nɔ maga nara zi wa na nyinbaanu a nu un. 

50O lawa mu namsiu kinkan. Mu tuha wa sɔɔni hali mu namsi saha wa peti. 

51Ma ta lisi di mu biksi nɔ zi nyɛ nara lagmi a nyɛn wa bar sɔɔni. O ka zi nyɛ nara 

purigi dɔŋ niu. 

52Nan saha nɔ a kpa la, n zi wa lisi nibaal awa o haan wa bisa nara banyuunu a purigi 

ba. N zi purigi nara baturau a du nara balɛ ni. 

53N zi wa burgi nyama a du ba nibabichɛsa ni, nihabichɛsa a du ba num ni, awa ba 

bisa haanasa a du ba hilsa ni.” 

Ju Tima Wa Zim Ba Saha Ti Mun 
(Mat. 16.2-3) 

54Yesu gbanko fun ŋɔ zɛmɛ ta ni, “Ma na dobaala ka a li nha bar yɛli a la nha bar 

cheli, ma zim di doon kaa mi. Ma sɛm wutirɛ. 

55Ma ya na ka fufuk wa ya, ma yaa zimu di limaŋ saha pisu. O sir ya wuti. 

56Ma ya nusun timwa. Ma zi nyini buudahau awa tɛɛnɛ aa zim chen mun. Yɛrɛ ma vɛ 

zim chenani mu duuli?” 

Ma Nyɛ Ma Wa Ma Dɔma Ya Chɛnsa 
(Mat. 5.25-26) 

57“Yɛrɛ ma titi vɛ lisi chenani were a tumi? 

58Nar kpa ma la sɛria bar diili dɛ, nyɛ ma wa un ya chɛnsa a la nyinbaan ni. Ma vɛ ya 

chen ka ma la tel, o zi kpa mau a du sɛria nidiile tima digi nin ni. Nidiili ti ka kpa ma a 

nyɛ lanjima ni o tɔ ma dɛ. 

59N ŋɔ mau, ma zi nyɛn dooniu hali ma wa bɔ ma chim maga.” 

Luk 13 

Ma Gil Ma Tum Tagna A Kpak Miisa 

1A saha ti nara bɔnɛ funɛ wa ŋɔ Yesu ni Galili tim bɔnɛ wɛ. Ba funɛ kɔɔri kɔɔra a nyɛ 

Koosa ni a li o bar jɛɛmi dam ti ni chene, gɔbnati nyuhu tiina naa ba funɛ yir Pailɔt 

fun tum o lanjimasa ba la kpu ba. 

2Yesu fun ŋɔ ba, “Chenani Galili tim ta fun siti biksɛɛ di ba tum tagna kaali ba dɔŋtim 

tum tagnaa? 

3Aai. N ŋɔ mau di ma vɛ gil ma tum tagna a bur tiŋ Koosa nyinbaan, ma maga zi sitiu 

a chi chenani ba fun siti chen. 

4Ma lisi dɛ ziŋziŋi naa ba fun sa a li Jɛrusalɛm. Ba funɛ yir dooni Siloam. Wuzu digi o 

funɛ botiu a chel a kpu nara fumlɛ alɛ wa to. Chenani ba fun siti biksɛɛ di ba tum 

tagna kaali Jɛrusalɛm tim tum tagnaa? 

5Aai. N ŋɔ mau di ma vɛ gil ma tum tagna a bur tiŋ Koosa nyinbaan, ma maga zi sitiu 

a chi chenani ba fun siti chen.” 

Yesu Fun Ŋɔ Ba Bugil Naa Vɛ Kpak Nɔn Chen Wɛ 

6Doone Yesu fun jɛɛgi jɛɛgɛ a ŋɔ ba, “Baal digi funɛ du bugil o ŋmaha ni. Wuzu 

digirɛ o fun la di o la tɔti bugil ti nɔn. Amaa bugil ti ha wa fun nɔn. 

7Bunsa tora gantɛl ni ka bugil ti ha vɛɛn nɔni, o fun yir o ŋmaha be a ŋɔ un, ‘Bugil nɔ 

vusu a ha vɛɛn nɔni. Teŋ un lɔ. O chɔk tɛɛnɛrɛ.’ 

8Amaa ŋmaha be ti funɛ ŋɔ unu, ‘Gil un o chiŋi bun bɛgim. N zi hur o munu a go a du 

kolum. 

9Bun bɛgim ti gantɛl ni ka o nɔn, chen weru. O vɛ nɔni, n zi teŋ unu a lɔ a nyɛ hin.’ ” 

Yesu Fun Tiibi Nihaan Naa Huunɛ A Val 

10Hiisi wuzu digi Yesu funɛ biksi narawa a li ba bar lagmi dɛ ni. 

11Haan digi funɛ nyɛn doon. Alizin tagin fun nyɛn o nyuhu ni, ka o fun vɛ kpak alaafɛ 

bun fumlɛ alɛ wa to. O fun huuni a val aa vɛ deŋli. 

12Yesu funɛ na un, o fun a yir un a ŋɔ, “Nihaan, n daŋni i na alaafɛu.” 

13Haan ti fun wa o wati ka o fun kpa o nisa a sak un ni. O fun vaan a koti a deŋli o titi, 

a piili a pɛgi Koosa. 

14Ba bar lagmi dɛ ti nihɛɛ funɛ na chenani Yesu tiibi haan ti hiisi wuzu ti, o fun na 

paan. Adaha o fun si a ŋɔ ba naa funɛ nyɛn dooni chen, “Ma ta kpa ma wichɔɔrsa a wa 

bar nɔ hiisi wuzu di ba na alaafɛ. Ma kpa ba a wa ya tum wuzu bunɔra ta tuhu ni.” 

15Yesu fun nu o sɛm ta a ŋɔ un, “I wa ba naa tiŋ i nɔ ya nusun timwa. Ma zi pur ma 

nuha koo kokuma a kpa un la pul di o la nyɔ ni hiisi wuzu tiuu? 

16Nihaan nɔ nyɛn bar nɔ nan ya Abraham be lulɛ ta digirɛ. Sintana fun dɔ un bun 

fumlɛ alɛ wa to. Yɛrɛ ma ŋɔ di o wa deŋli di mu tiibi un hiisi wuzu ti?” 

17Yesu dɔma funɛ nu chenani o sɛm, hiisa fun kpa ba kinkan. Zɛmɛ ba naa maga ka 

funɛ tiŋ un chen, ba tusa funɛ sɔɔniu o alaazibu tum daha. 

Yesu Fun Ŋɔ Ba Kidusi Maga Kiwewe Wɛ 
(Mat. 13.31-32; Maak 4.30-32) 

18Yesu fun bu a lisi jɛɛgi naa o zi biksi ba ba zim chenani Koosa koor ti chi a pɛɛsi ba, 

“Baŋ kinnɛ ya zi koti a lagmi Koosa koor ti a nyini a zi maksi o koor ti? 

19Koosa koor ti chi kiduha naa ba yir ‘mastad’ ba yaa kpa aa du chene. A gantɛl ni a 

bi a burgi bugila, zimebisa yaa wa du a zaŋa a hulsi ni.” 

Yesu Fun Ŋɔ Ba Sinmuna Wɛ 
(Mat. 13.33) 

20Yesu fun bukoo jɛɛgi jɛɛgi a ŋɔ ba, 

21“Koosa koor ti chi sinmuna naa nihaan yaa kpa a gbaari sau ni o maga fosi chen ni.” 

Nyinbaan Wewe Tiŋi 
(Mat. 7.13-14, 21-23) 

22Yesu funɛ la Jɛrusalɛm, o fun val a la zu tɔsa awa tɔ wisa a biksi nara. 

23O funɛ nyɛn nyinbaan ni a la chene, nandigi fun wa pɛɛsi un, “Mu kunyana, Koosa 

kaa wa yisi nara tama tum tagniwa a nyɛ ba tiŋ unn?” Yesu fun burgi a ŋɔ zɛmɛ ta ni, 

24“Koosa koor ti bulzɔɔnɔ fɛmɛu. Ma kpaŋi ma titi kinkan a la zu dooni. Nidamata 

daŋni ba zu unu, amaa ba wa koti. 

25Wuzu digi mu zi wa siu a far Koosa koor ti bulzɔɔnɔ ti. Ma zi wa chiŋi bulzɔɔnɔ ti 

gantɛl niu a yir, ‘Ya kunyana, puk bulzɔɔnɔ ti ka ya zu.’ Mu zi ŋɔ mau, ‘N wa zim 

doonani ma li.’ 

26Ma zi ŋɔ minu, ‘Ya wa hin funɛ lagmi a di diwe a la nyɔ chen. I gbanko funɛ biksi 

yau a li ya tɔhɔn ni.’ 

27Mu zi bukoo ŋɔ mau, ‘N wa zim doonani ma li. Ma naa la tum tum tagna nan, ma la. 

Ma wa kpak nyinbaan a la zi zu bar nɔ.’ 

28Ma wa na Abraham, Aizik, Jakɔb awa Koosa witinsi ta maga Koosa koor ti tuhu ni 

ka ma waa chiŋi o bulzɔɔnɔ ti gantɛl ni, ma zi namsiu aa wi kinkan. 

29Nara zi wa li bawu magau a lagmi a di diwe Koosa koor ti ni. 

30Ba naa tiŋ gantɛl lalaknɔ nan, ba zi wa teu. Ba naa ka te suwachak lalaknɔ nan, ba zi 

wa tiŋ gantɛlu.” 

Chenani Yesu Funɛ Daŋni Jɛrusalɛm Tima 
(Mat. 23.37-39) 

31Chen saha ti Farisi tim ta bɔnɛ funɛ wa ŋɔ Yesu ni, “Hɛrɔd daŋni o kpu hinu. Si bar 

nɔ a la.” 

32Yesu fun ŋɔ ba, “Baal ti chi gbehere. Ma la ŋɔ un di zinan awa chɛ mu zi duŋni 

alizin tagnau a li nara ni aa tiibi wichɔɔrsa. Si chɔɔsirɛ n zi peti mu tuma. 

33Mu nyɛn nyinbaan nɛɛ aa la Jɛrusalɛm. Wu digi wa zi kak min. Ju tim ta yaa funɛ 

daŋni di ba kpu Koosa witinsi ta digi, doonee ba yaa kpu ba chen.” 

34Doone Yesu fun burgi a ŋɔ zɛmɛ ba naa funɛ li Jɛrusalɛm chen, “Ma Jɛrusalɛm tima. 

Ma yaa kpu witinsa ba naa Koosa tum ma wati. Mu yaa daŋniu n kok ma maga bu 

damata a chi zimi kok o bisa awa o chɛnɛ ni. Amaa ma wara daŋni n kok ma. 

35O wa vusi ma damsa zi wa chɔku. Mu ŋɔ mau lalaknɔ ma wa zi bu na min, hali n zi 

wa bur wa ka ma ŋɔ, ‘Ma nyɛ ya pɛgi naa Koosa tum nan.’ ” 

Luk 14 

Yesu Fun Tiibi Baal Naa Nisa Awa O Naŋgere Funɛ Fɔɔsi 

1Hiisi wuzu digirɛ Yesu fun la Farisi tim ta nihɛɛ dama di o wa un di diwe. Ba naa wa 

un funɛ lagmi nyɛn dam ti ni chen, funɛ nyini un nɛnɛ. 

2Baal digi funɛ nyɛn dooni a fun wa Yesu wati. O nisa awa o naŋgere funɛ fɔɔsiu. 

3Yesu fun na un a pɛɛsi Koosa chiksɛ nibiksɛ ta awa Farisi tim ba naa nyɛn dooni, 

“Yɛrɛ Ju tim ta chiksɛ ta biksi ya? O deŋlu mu tiibi baal nɔ hiisi wuzu ti koo o wa 

deŋlii?” 

4Amaa ba fun moori. Yesu fun a tiibi baal ti a nyɛ o kaali. 

5Baal ti funɛ kaali, o fun burgi a ŋɔ ba, “Ma be koo ma nuha chel bugul ni hiisi wuzu, 

ma wa zi la lalaga a la lisi unn?” 

6Ba fun bu moori. 

Ya Ya Jɛrgɛ Tima, Koosa Zi Wa Kpa Yau A Kaali Buudaha 

7Yesu fun na chenani nara tima bɔnɛ lisi doonani weree a kani. O fun jɛɛgi jɛɛgɛ a ŋɔ 

ba maga ni, 

8“Nandigi yir ma di ma wa o haan fali dama a wa di diwe, ma ta zu kani bar weri ni. 

Haan fali baal ti yir nibirige a kaali ma, 

9o zi wa ŋɔ mau, ‘Nyɛ nara nama kani ma bar kani ti ni.’ Nan yɛɛ, ba naa maga kanɛ 

dooni zi nau ka ma si a la kani bar tagin ni. Hiisa zi kpak mau kinkan. 

10Amaa nandigi yir ma di ma wa o haan fali dama a wa di diwe, ma la zu kani bar 

tagin ni. Haan fali baal ti na ma ka ma kani dooni, o zi wa ŋɔ mau, ‘Mu chɛnsa, ma si 

wa kani bar weri nɔ ni.’ Ba naa maga kanɛ dooni a na ka ma si chen, ba zi nyɛ ma 

jirimau. 

11Nan jɛɛgi nɔ mun ya di nar zer o titi, o zi wa chelu. Nar ka ya jɛrgi, zi wa na 

zenzenu.” 

12Doone Yesu fun burgi Farisi tim ta nihɛɛ ti wati a ŋɔ un, “I yir nara di ba wa i dama 

a wa di diwe, ta yir i chɛnsa koo i niinbisa koo i walɛ koo i dɔŋtima ba naa ya malɛ 

tima. Ba gbanko kpak nyinbaanu a la zi yir hin di i wa ba damsa a wa di diwe a bɔ hin 

chenani i fun ya ba chen. 

13Amaa i yir nara di ba wa di diwe i dam ni, yir fara tima awa gbarɛgɛ awa ba naa la 

chel chɛra awa nyuluma. 



1528 

 

© 1999,  Wycliffe Bible Translators, Inc. 
 

 
 

 

14Ba wa kpak nyinbaan a la zi bɔ hin chenani i ya ba chen. Chenani i suŋi ba zi nyɛ i 

tuha sɔɔniu. Tɛɛnɛ nɔ maga siili wa tel ka Koosa wa lɛli niwere ta a li ba sou ni, o zi 

wa bɔ hin i chimu i tim were daha.” 

Yesu Fun Ŋɔ Ba Haan Kpaali Wɛ 
(Mat. 22.1-10) 

15Nara tima nidigi naa funɛ lagmi wa Yesu a li Farisi tim ta nihɛɛ ti ni ba di diwe 

chen, o funɛ nu Yesu sɛma, o fun ŋɔ un, “Ba naa kaa lagmi Koosa koor ti ni di ba di 

diwe nan, ba tusa zi sɔɔniu kinkan.” 

16Yesu fun ŋɔ un, “Baal digi funɛ ya diwe damata a fun yir nidamata di ba wa di. 

17Diwe ta funɛ wa ya siri, o fun a tum o tumtumna di o la yir nara tima ba wa, 

18amaa ba wa funɛ daŋni ba wa. Digi fun ŋɔ tumtum ti ni, ‘N funɛ yau ŋmaharɛ a 

daŋni n la na un. Adaha n sumi mau.’ 

19Digi fun bukoo ŋɔ un, ‘N funɛ yau nu parɛ nyuunwa a daŋni n kpa a a la zaamsi. 

Adaha n sumi mau.’ 

20Digi ka fun ŋɔ un, ‘N ha vaan kpa haannɛ nan. Chendaha n wa kikoti a wa.’ 

21Tumtum ti fun bur kaali o kunyan ti wati a ŋɔ un chenani ba ŋɔ un. O kunyan ti funɛ 

nu o sɛm ta, paan fun kpak un kinkan. O fun ŋɔ o tumtum ti ni, ‘Kili tɔhɔn ti 

nyinbaanasa lalaga a la kpa fara tima awa gbarɛgɛsa awa nyuluma awa ba naa la chel 

chɛra a wa.’ 

22O tumtum ti fun li a kaali a la tum chenani o kunyan ti ŋɔ un. O funɛ bu bur wa, o 

fun ŋɔ un, ‘Mu tum chenani i daŋniu, amaa i dam ti ha wa vɛɛn su.’ 

23Adaha kunyan ti fun bukoo ŋɔ o tumtum ti ni, ‘Kila nyinbaanasa naa vɛ dugli tɔhɔn 

nɔ a la kpaksi nara a wa su mu dam ti. 

24Mu ŋɔ hinu, mu wa zi bu yir ba naa mu fun te yir ya lagmi a di diwe.’ ” 

O Lawa Ya Kpa Yesu A Te Kina Maga Suwachaku 
(Mat. 10.37-38) 

25Yesu funɛ li dooni chen, zɛmɛ kinkan fun a tiŋ un. O fun burgi a ŋɔ ba, 

26“Nar wa mu wati a la daŋni o nyana, o niina, o haan, o bisa, o niinbisa awa o toosa a 

gbaari o titi a kaali min, o wa kikoti a tiŋ min. 

27Nar vɛ saksi di o namsi koo o wa sou mu daha, o wa kikoti a tiŋ min. 

28Ma nidigi daŋni o sa dam zen, o yaa te lisi malɛ naa o zi kpa sa dam tiu a peti. 

29O vɛ lisi chen, o zi piili dam ti sɛchiku a vɛ koti a sa un peti, chen ni nara val a kaali 

a na dam ti, ba zi mɔmsi unu. 

30Ba zi ŋɔ dɔŋ niu, ‘Baal nɔ piili a sa o dama, amaa o wa koti a sa un peti.’ 

31Koor digi funɛ kpa nara tusuk fi di o la chem laal. O dɔŋtiin koora ka fun a kpa nara 

tusuk fumlɛ di o la chem un o zi te kaniu a lisi a na o kpak kpoku a la zi chen nara 

tusuk fumlɛ tiu. 

32O vɛ kpak kpok naa o zi chem ba, o zi tum narau bar boli ni di ba la ŋɔ o dɔŋtiina 

koor ti ni di o gil laal tiu. 

33Chen vɛɛna, ma nidigi wa kiya mu gantɛl tiŋna, see o kpa min a te suwachak a gil o 

walɛ awa o kina.” 

Yisa Naa Mɛlsi Liɛɛ 
(Mat. 5.13; Maak 9.50) 

34“Ma ya mu gantɛl tiŋsa, ma chi yi mɛlsɛwa. Amaa o mɛlsi ti wa peti, yɛrɛ ba zi koti 

a bu ya o lɛm? 

35Hali o wa werwa ma kpa a a chiŋsi kolum bar chiŋsi ni. Ma kpa a a yo ta. Adaha ma 

lisi chenani mu sɛm chen.” 

Luk 15 

Yesu Fun Ŋɔ Ba Piisi Nyuksi Wɛ 
(Mat. 18.12-14) 

1Wuzu digirɛ lampo nilalɛ awa ba naa la tum tum tagna damata fun wa Yesu wati di 

ba wa nu o sɛma. 

2Farisi tim ta awa Koosa chiksɛ nibiksɛ ta bɔnɛ funɛ lagmi dooni. Ba funɛ na lampo 

nilalɛ ta awa tum tagna nitumɛ ta ka ba chiŋi dooni, ba zulimi a la ŋɔ dɔŋ ni, “Baal nɔ, 

o tuha funɛ sɔɔniu o na ba ka ba wa chen. Hali o wa ba lagmi a di diwe.” 

3Yesu funɛ zim chenani ba ŋɔ dɔŋ niu, o fun jɛɛgi jɛɛgɛ a ŋɔ ba, 

4“Nar kpak o piisisi kɔkwa ka a kibɛgim nyuksi, yɛrɛ ma lisi di o zi yau? O zi gil o 

dɔŋtim ta aa di diwe a la dɛu unu. 

5O wa la na un, o tuha zi sɔɔniu kinkan. O zi zer unu a baasi a la dama, 

6a yir o chɛnsa awa o dɔŋtima di ba wa lagmi o dam ni. Ba wa lagmi, o zi ŋɔ bau, ‘Mu 

na piisi nyuksi tiu, adaha ma nyɛ ma wa min tusa sɔɔni.’ “ 

7Doone Yesu fun ŋɔ Farisi tim ta awa Koosa chiksɛ nibiksɛ ta ni, “Tum tagna tiina gil 

o tum tagna yaali a burgi tiŋ Koosa nyinbaan, ba naa nyɛn o tɔhɔn ti ni, tusa zi sɔɔniu 

o daha a kaali nara kɔkwa di kibɛgim wa to ba naa piin bur tiŋ un.” 

Nihaan Naa Nyuksɛ O Malɛ 

8Yesu fun jɛɛgi jɛɛgɛ digi a ŋɔ ba, “Nihaan digi funɛ kpak malɛ aniita kin fi. A 

kibɛgim nyuksɛɛ, yɛrɛ o kaa ya? O zi suk fitinau a chaasi o dɛ a doso a nyini o bar 

mak ni hali a wa na un. 

9O na o malɛ ti, o tuha zi sɔɔniu kinkan. O zi yir o chɛnsau awa o dɔŋtima di ba wa 

lagmi o dam ni. O zi ŋɔ bau di o na o malɛ tiu. Chendaha ba nyɛ ba tusa gbanko 

sɔɔni.” 

10Yesu fun ŋɔ ba, “Chen vɛɛna, tum tagna tiin digi wa gil o tum tagna yaali a burgi tiŋ 

Koosa nyinbaan, o malaikasi ta tusa ya sɔɔniu kinkan.” 

Baal Naa Nyuksɛ O Be A Bu Na Un 

11Yesu fun jɛɛgi jɛɛgɛ digi a gbaari a ŋɔ ba, “Baal digi funɛ nyɛn a kpak bisa lɛ. 

12Wuzu digi bichɛl tiina fun wa o nyan ti wati a ŋɔ un, ‘Mu nyana, i wa sou, mu 

maana awa min zi purigi i kin tau, amaa purigi a lalaknɔ a nyɛ min n tori.’ O nyan ti 

fun la nɔɔni a purigi o kin tima a bɔni o bisa nara balɛ ta. 

13Wuzu bilɛ wuzu bichɛl tiin ti fun kpa o tori ti a yogli, a fun kpa o malɛ a li dam ti ni. 

O funɛ gbau a kaali tɔ bar boli a la di o malɛ ta maga womsini. 

14O funɛ di o malɛ ta womsini chen, lɔsa fun wa chel tɔhɔn ti ni. Kundɔŋ ka waa fun 

bu to o zi yau diwe a di. 

15Adaha o fun kaali di o la tum tuma baal digi wati tɔhɔn ti ni. Baal ti fun kpa un a 

kaali o ŋmaha di o la nyini o kurchusa. 

16Lɔsa funɛ kpak un kinkan, o daŋni o gbaari kurchusi ta ni a di sinpire ta. Nandigi wa 

fun nyɛ un diwe di o di. 

17O fun ya chen wuzu bilɛ a kpak o titi. O fun lisi o tuhu ni, ‘Mu nyana tumtumsa 

maga yaa di diweu a puŋ aa ka. Amaa min ka nyɛn bar nɔ, lɔsa daŋni o kpu min. 

18N zi siu a la mu nyan wati a la ŋɔ un di n tum wu taginu a du o wa Koosa ni. 

19O wa bu deŋli di o yir min o be, amaa o kpa min a burgi o tumtumsi ta digi.’ 

20O fun lisi o tuhu ti ni peti, o fun si a bur kaali o nyan dama. “O funɛ wa dugli o nyan 

dam ti chen, o nyan ti fun na un ka o wa. O be ti wɛ fun ya un siki kinkan. O fun chɔ a 

la chem un nyinbaan ni a kpa o nisa a kur un a mɔksi un. 

21Be ti fun ŋɔ o nyan ti ni, ‘Mu nyana, mu funɛ tum wu taginu a du i wa Koosa ni. O 

wa bu deŋli di i yir min i be.’ 

22Amaa o nyan ti funɛ burgiu a yir o tumtumsi ta a ŋɔ ba, ‘Ma val lalaga a la zer mu 

gar weri a kuwa a wa laari un a la zer gbin gbanko a wa du o nin awa natausa a wa du 

o naŋgere. 

23Ma wa ya nan a peti, ma la kpak mu nuchamsi a kpu a ya diwe ya wa lagmi a di awa 

tu sɔɔni. 

24N funɛ baa di n be nɔ sowu, amaa o ha vɛɛn nyɛnu. Mu funɛ nyuksi unu, amaa 

lalaknɔ mu na unu.’ O fun kpa o be ti wa di ba lagmi a di diwe. 

25“Be ti nyan ti funɛ zaami un nyinbaan ti ni, bi hɛɛ ti waa funɛ nyɛn ŋmaha nɛɛ. O 

funɛ li ŋmaha ti a wa dugli dama, o fun nu kimuse awa boola a li o nyan ti dam ni. 

26O fun a yir o nyan ti tumtumsi ta digi a pɛɛsi un, ‘Baŋa la ya dam ni nan?’ 



1531 

 

© 1999,  Wycliffe Bible Translators, Inc. 
 

 
 

 

27Tumtum ti fun ŋɔ un, ‘I niinbe ti bur wa dama awa alaafɛ ni. I nyan ti kpu o 

nuchamsi a nyɛ un o bur wa dam daha.’ 

28O funɛ nu sɛm ta, o fun na paan kinkan di o wa zi la zu dam ti. O nyan ti funɛ nu di 

o bi hɛɛ ti na paannɛ, o fun li a wa sumi un di o wa gbaari ba ni. 

29Amaa o fun ŋɔ o nyan ti ni, ‘Kunu mu wati. Bunsa naa maga n tum a nyɛ hinu a chi 

yoma a la nu i nɔ. I wa nyɛ min hali buun di n wa mu chɛnsa kɔɔrigi a di diwe. 

30Amaa i be nɔ funɛ di i malɛ magwa womsini a kpa a a daŋni nihaana yɔri yɔri. O 

funɛ wa bur wa dama, i funɛ kpu i nuchamsirɛ a nyɛ un.’ 

31O nyan ti fun ŋɔ un, ‘N be, i waa nyɛn dam nɛɛ saha maga. Kin naa maga n kpak ya 

i kinawa, 

32amaa n funɛ baa di i niinbe ti sowu, amaa o ha vɛɛn nyɛnu. N funɛ nyuksi unu amaa 

lalaknɔ n na unu. Chendaha ya kpu mu nuchamsi ti a lagmi a di diwe wa tu sɔɔni ni.’ ” 

Luk 16 

Malɛ Tiina Tumtum Naa Kpak Nɛha 

1Yesu funɛ biksi o gantɛl tiŋsi ta a ŋɔ ba, “Malɛ tiina funɛ nyɛn doon. O funɛ kpak 

nihɛɛrɛ naa funɛ nyini o kina maga. Wuzu digirɛ nandigi fun wa ŋɔ malɛ tiin ti ni di 

baal naa o nyɛ o nyini o kina chen, chɔk au. 

2O fun yir nihɛɛ ti a ŋɔ un, ‘Nandigi wa sɛm min i wɛ. Kpa tɔn naa biksi di mu nin 

kina maga nyɛn dooni a nyɛ min. I wa zi bu ya mu nihɛɛ wuzu digi.’ 

3Nihɛɛ ti funɛ nu o kunyan ti sɛma chen o fun lisi o bambi ni, ‘Mu kunyana la daŋni o 

duŋni min a li mu tum ni. Mu wa zim chenani mu kaa ya. N wa kpak kpok kinkan a la 

zi par ŋmaha ni, ka hiisa kpak min wa mu sumi. 

4Mu kunyan ti wa duŋni min a li mu tum ni, n zim chenani n zi yau n chɛnsa la min du 

ba dam ni.’ 

5Adaha o fun yir ba naa maga funɛ pɛŋ o kunyan ti malɛ ba lagmi o wati. O fun la 

pɛɛsi ba digi, ‘Aŋmɛnwa i fun pɛŋ?’ 

6O fun ŋɔ un, ‘N funɛ pɛŋ nu gbaŋa kɔkrɛ.’ Nihɛɛ ti fun ŋɔ un, ‘I tɔn ti i fun pɛŋ nu a 

sɔbi du chen nɛɛnɛ. Nyɛ ya chɛɛsi un a ta a sɔbi kifali di i pɛŋ nu gbaŋsa 

fumnyuunwa.’ 

7O fun bukoo ŋɔ digi ni, ‘Aŋmɛnwa i fun pɛŋ?’ O fun ŋɔ un, ‘N funɛ pɛŋ mɛ boto 

kɔkrɛ.’ Nihɛɛ ti fun ŋɔ un, ‘I tɔn ti i fun pɛŋ mɛ ta a sɔbi du chen nɛɛnɛ. Nyɛ ya chɛɛsi 

un a ta a sɔbi kifali di i pɛŋ mɛ boto fummɛnasarɛ.’ 

8O kunyan ti funɛ nu di o nihɛɛ ti mur unu, o funɛ pɛgi un di o tum nɛha tumau.” Yesu 

funɛ sɛm chen peti, o fun ŋɔ o gantɛl tiŋsi ta ni, “Tɛɛnɛ nɔ maga nara yaa lagmi a tum 

nɛha tumawa a kaali chenani tu chaan tima tum.” 

9Yesu fun bukoo sɛm ba, “Wutirɛ mu ŋɔ ma, ma kpa ma kina a li ma nyɛni ni a suŋi 

nara, chen ni a bu vɛ wa kpak wu digi wa ma, Koosa zi wa la ma du o tɔhɔn naa nyɛn 

hali saha naa vɛ kpak bɔ. 

10Nar si su a li kin tam naa Koosa nyɛ un, o si gbanko zi su kidamatau. Nar si vɛ su a 

li kin tam naa Koosa nyɛ un, o si gbanko ka wa zi su kidamata. 

11Ma se vɛ su a li kin naa Koosa kpa nyɛ ma ma nyɛni nɔ ni, o wa zi bu wa kpa o kin 

naa nyɛn o tɔhɔn ti ni a du ma nisa ni wuzu digi. 

12Ma se vɛ su nandigi kina nyini ni, Koosa wa zi kpa kin naa ma dɔ o tɔhɔn ti ni a du 

ma nisa ni wuzu digi. 

13“Nibɛgim wa kisuŋi nihɛɛti nara balɛ. O kaa ya chen, o zi daŋni digiu a vɛ digi. O si 

zi su digiu a ta nyɛ digi wa jirima. Chen vɛɛna, ma wa kisuŋi Koosa a kpak kina a ya 

ma nihɛɛ.” 

Yesu Fun Bu Biksi Farisi Tima 
(Mat. 11.12-13; 5.31-32; Maak 10.11-12) 

14Farisi tim ta funɛ ya malɛ timwa. Chendaha ba funɛ nu chenani Yesu sɛm chen, ba 

mɔmsi un. 

15Yesu fun ŋɔ ba, “Ma tum tum were chen ni nara zi na au, amaa Koosa zim ma 

bambe wɛu. Chenani maa tum la zi nyɛ nara nyɛ ma jirima. Koosa wati a ya 

kipɔntiwa. 

16“Chiksɛ naa Koosa fun kpa nyɛ Mosis ni awa chenani Koosa witinsi ta fun sɔbi chen 

biksi ma chenani ma zi nyɛn, hali saha naa Jɔn fun wa a biksi ma di Koosa duglɛu wa 

o dɔ nara. Lalaknɔ nidamata se sɛrɛu di o dɔ ba. 

17Hali kina maga wa si peti, nandigi wa zi koti a nyɛ Koosa chiksɛ ta kiwewe wa si 

peti. 

18“Nar vɛ o haan a bu kpa haan digi, o tum galimsau a du o haan buni ti ni. Nar haan 

vɛ un a bu yu baal digi, o tum galimsau a du o baal buni ti ni.” 

Malɛ Tiina Awa Fara Tiina 

19Yesu fun bukoo ŋɔ ba, “Malɛ tiin digi funɛ nyɛn doon a laari kilaarɛ naa malɛ 

kpokee kinkan. O funɛ kpak kin naa maga o daŋniu. 

20Fara tiina gbanko funɛ nyɛn dooni. Ba funɛ yir un Lazarus, ka o kpak chɔɔra kinkan 

o bara ni. O dam walɛ yaa fun kpa un a la kansi malɛ tiin ti bulzɔɔnɔ ni, 

21chen ni o zi na nyinbaanu a di o kidikaalɛ. O yaa fun kani doonee, vasa wa leeni o 

chɔɔri ta. 

22Wuzu digirɛ fara tiin ti fun sou. Koosa malaikasi ta fun wa zer un di o wa Abraham 

lagmi nyɛn a li Koosa tɔhɔn ti ni. Malɛ tiin ti gbanko funɛ wa sou, o walɛ ka fun wa 

sogli un. 

23O funɛ namsiu kinkan a li din dam ti ni, o fun a lɛli o se a na Lazarus ka o la kani 

Abraham wati bar boli ni. 

24Doone o fun tɛsi a ŋɔ, ‘Mu kunyana Abraham, ɔm min siki. Mu namsi kinkannɛ a li 

din dam nɔ ni. Tum Lazarus o la zɔk ni tama a wa nyɛ min mu nyɔ.’ 

25Abraham fun ŋɔ un, ‘Mu be, lisi chenani i fun nyɛn awa i miisi ni a kpak kina 

kinkan ka Lazarus vɛ kpak kundɔŋ. Lalaknɔ i namsiu kinkan ka o tuha sɔɔni kinkan 

bar nɔ. 

26Nɛŋtɛŋbɔ luŋi nyɛn ya wa ma bambaan ni. Ya wa kiji un a la dɔŋ wati.’ 

27Malɛ tiin ti funɛ nu Abraham sɛma, o fun ŋɔ un, ‘Mu kunyana, mu sumi hinu di i 

tum Lazarus o bur a la mu dama, 

28a la ŋɔ mu niinbisa nyuun ba naa nyɛn dooni di ba gil ba tum tagna. Ŋɔ ba di ba vɛɛ, 

ba zi wa gbaari min niu a li bar namsi nɔ ni.’ 

29Abraham fun ŋɔ un, ‘Mosis awa Koosa witinsi ta funɛ sɔbi sɛm damatau a wa biksi 

nara bar namsi ti wɛ a du Koosa sɛm tɔn ti ni. Nyɛ i niinbisa karimi chenani ba sɔbi 

chen aa tiŋ ba nɔ.’ 

30Malɛ tiin ti fun ŋɔ un, ‘Mu kunyana Abraham, mu wa la nɔɔni. Lazarus si o sou ni a 

kaali ba wati, ba zi gil ba tum tagnau.’ 

31Amaa Abraham funɛ ŋɔ unu, ‘Hali nandigi wa si o sou ni, ba wa zi nu o sɛma, domi 

ba piin vɛ Mosis awa Koosa witinsi ta nɔu.’ ” 

Luk 17 

Ma Doso Ba Naa La Mur Nara Di Ba Tiŋ Wu Tagna Nyinbaan 
(Mat. 18.6-7, 21-22; Maak 9.42) 

1Yesu fun bukoo biksi o gantɛl tiŋsi ta a ŋɔ ba, “Nibin bɔnɛ yaa daŋniu di ba mur nara 

ba tiŋ wu tagna nyinbaan. Yɛrɛ o kaa wa du nibinsa ba naa la tum chen ni? 

2Nar mur bichɛla di o tiŋ wu tagna nyinbaan, ba kpa ŋmɛn a vɔu nam a zer laari o 

baŋna a kpa la yo du mɔɔga ni, chen fu zi bɔ o nyɛniu. 

3Ma doso. Ma niinbisa tum tum tagna a nyɛ ma, ma ŋɔ ba di ba ta bu wa tum chen. 

“Ba gil ba tum tagna ma gil a nyɛ ba. 

4O tum tum tagna nɔpɛ a nyɛ ma wuzu bɛgim. Saha naa maga o wa ŋɔ ma di ma gil 

nyɛ un, ma gil a nyɛ un.” 

Chenani Si Suuli Tama Nyɛ Ma Tum Tum Zene Kinkan 

5Doone Yesu nitumɛ ta digi fun ŋɔ un, “Ya daŋni chenani ya se su hin iiu a gbaari.” 

6Yesu fun ŋɔ ba, “Ma lisi ŋmaga be wɛ. Ma se suuli iiee a chi a kibɛgim, ma zi koti a 

ŋɔ koom bugil niu di o si a la chiŋi teku ni. O nu ma nɔ.” 

Chenani Ya Chi Koosa Dam Bisa 

7“Ma nyɛ n ŋɔ di ma nidigi kpak tumtumna ka o par i ŋmaha ni koo o nyini i 

piisisiwa. O wa tum peti a bur zu i dama, i zi ŋɔ un di o la ya diwe a di o titiuu? 

8Aai. Ma ya nyɛ o ya diwe a te nyɛ ma. Ma wa di diwe ta peti, o kaa zi na nyinbaanu a 

la di o diwe. 

9Tumtumna zim tum naa o tum, o wa bur a daŋni zaami. 

10Ma tum ma tuma a nyɛ Koosa ni a chi tumtum ti. Ma tum chen peti, ma lisi ma tusa 

ni, ‘Ya duŋduŋ ya o tumtumsa. Ya tum chenani o daŋni ya tumu.’ ” 

Yesu Fun Tiibi Zaguma Nara Fi 

11Yesu funɛ nyɛn nyinbaan ni a li Jɛrusalɛm chene, o fun la gali Samaria pulum awa 

Galili pulum ni. 

12Wuzu digirɛ o fun la zu tɔ digi ka zaguma nara fi fun la chiŋi bar boli ni, 

13a tɛsi a ŋɔ, “Ya kunyana Yesu. Ɔm ya siki.” 

14Yesu fun na ba a ŋɔ, “Ma la Koosa dam kɔkɔɔrsi ta digi wati o la nyini ma.” Ba fun 

burgi a kaali. Ba funɛ nyɛn nyinbaan ti ni a la chene, ba maga fun na alaafɛ. 

15Ba nidigi funɛ na di o na alaafɛu, o fun bu kaali Yesu wati a la pɛgi Koosa kinkan. 

16O fun a gbiri a kpa o tila a gbaŋ tɛɛnɛ Yesu suwachak ni a zaami un kinkan. O funɛ 

ya Samaria tim baallɛ. 

17Yesu fun ŋɔ un, “Mu tiibi nara fire. Leene nara dikto ti kaali a vɛ bu waali? 

18Hɔɔr nɔ duŋduŋ bur wa di o wa pɛgi Koosa.” 

19Doone Yesu fun bukoo ŋɔ un, “Si a la. Chenani i si su min nyɛ i na alaafɛu.” 

Saha Naa Koosa Koor Ti Kaa Wa Wa 
(Mat. 24.23-28, 37-41) 

20Wuzu digi Farisi tim ta bɔnɛ fun wa pɛɛsi Yesu, “Saha leemawa Koosa koor ti kaa 

wa?” O fun ŋɔ ba, “Ma wa kikoti a na un wa ma se ni. 

21O nyɛn nibinsa bambe nee. Chendaha nandigi wa kiŋɔ, ‘Ma na un bar nɔ koo 

dooni.’ ” 

22Doone Yesu fun burgi a ŋɔ o gantɛl tiŋsi ta na, “Namsi saha wa pu ma, ma zi daŋni 

ma na n waa nibine beu, amaa ma wa zi na min. 

23Chen saha ka nandigi wa ŋɔ, ‘Kina waa nyɛn bar nɔ.’ Nandigi ka wa ŋɔ, ‘Waa nyɛn 

dooni,’ ma ta tiŋ o nɔ. 

24Mu waa nibine be wa kaa bur wa, n zi wa chi nasɛha din ya nyiksi a su buudaha 

maga chenu. 

25Amaa o zi wa te a namsiu kinkan ka tɛɛnɛ nɔ maga nara zi vɛ un. 

26Mu waali ti zi wa chi chenani o fun du Nowa saha tirɛ. 

27Saha naa Nowa funɛ kɔɔri o arŋ zen chen, nara maga funɛ nyɛn ba tutɔ nyɛnirɛ. Ba 

yaa funɛ di diweu a la nyɔ kinyɔɔlɛ ka nibaali kpa haanasa. 

28Mu waali ti zi wa chi chenani o fun du Lɔt saha tirɛ. Nara maga yaa funɛ di diweu a 

la nyɔ kinyɔɔlɛ a yau kina a la yogli bɔnɛ a chɔɔsi kina a la sa dɛɛna. 

29A wuzu naa Lɔt fun li Sɔdɔm ni, Koosa fun nyɛ din awa buŋkula li buudaha ni a 

chel ba ni. Ba maga fun siti. 

30N waa nibine be waali zi wa chi chen saharɛ. 

31“Ba naa duglɛ dama a nu di mu bur wau, ba ta zu ba dɛɛna a pa ba kina. Ba naa nyɛn 

ŋmaana ni, ba ta bur la tɔhɔn ti. 

32Ma lisi chenani funɛ ya Lɔt haan. 

33Nar la daŋni o si sɛrɛ wa o titi nyɛni, o zi wa chelu. Nar kpa min a te o tutɔ nyɛni, o 

zi wa na Koosa mi fali tiu. 

34Nara balɛ zi wa chɔ dɛ bɛgim niu. Ba zi wa zer digiu a ka digi. 

35Nihaana nara balɛ kaa wa nam sau. Ba zi wa zer digiu a ka digi.”  

(( 36A wuzu ti nara balɛ zi wa par ŋmaha niu. Koosa malaikasi ta zi wa zer digiu a ka 

digi.)) 

37Doone Yesu gantɛl tiŋsi ta fun a pɛɛsi un, “Ya kunyana, yɛrɛ o kaa wa du ba naa ka 

chen ni?” Yesu fun ŋɔ ba, “Ma zim chenani zuugsa yaa wa go kisiweu. Chen vɛɛna, 

kin nama maga wa ya, ma zi zim di mu wau.” 

Luk 18 

Yesu Fun Ŋɔ Ba Luhaan Awa Sɛria Nidiili Wɛ 

1Doone Yesu fun biksi ba jɛɛgi nɔ, chen ni ba zi sumi Koosa saha maga a ta bur 

gantɛl. 

2O fun ŋɔ ba, “Sɛria nidiili funɛ nyɛn tɔ digi ni. O wara nyɛ Koosa awa nara jirima. 

3Luhaan digi gbanko funɛ nyɛn tɔhɔn ti ni. O yaa funɛ wa sɛria nidiili ti wati di o suŋi 

un o di o dɔŋtiina a li sɛria bar diili ni. 

4O funɛ vusiu ka o vɛ suŋi un. A gantɛl nɛɛ o fun lisi o tuhu ni, ‘Mu wara nyɛ Koosa 

awa nara jirima, 

5amaa luhaan nɔ muksi minu kinkan. Chendaha mu zi suŋi unu o di o dɔŋtiin ti a li 

sɛria bar diili ti ni. N vɛ suŋi un, o zi muksi minu saha maga hali n wa ku.’ ” 

6Yesu funɛ ŋɔ jɛɛgi ti peti, o fun ŋɔ ba, “Ma lisi chenani sɛria nidiili tagin ti tum. 

7Koosa wa chi un. Ba naa o fun lisi a nyɛ o titi ni yaa sumi unu di o suŋi ba, o wa zi 

vusi a ya chen. 

8Ma nyɛ mu ŋɔ ma, o zi di ba sɛria tiu a nyɛ ba lalaga. Hali n waa nibine be wa vusi 

tɛɛnɛ nɔ bur waali ni, ma doso a ta nyɛ ma se suuli bur gantɛl.” 

Yesu Fun Ŋɔ Ba Farisi Tim Baal Awa Lampo Nilali Wɛ 

9Yesu gbanko funɛ ŋɔ jɛɛgi nɔ a nyɛ ba naa funɛ baa di ba yaa tum tum werewa aa 

nyini ba dɔŋtima a chi bichɛsa. 

10O fun ŋɔ ba, “Nara balɛ funɛ nyɛn doon. Wuzu digi ba fun kaali Koosa bar jɛɛmi 

dam ti di ba la sumi Koosa. Digi funɛ ya Farisi tim ta baallɛ. Digi ka ya lampo nilali. 

11Farisi tim ta baal ti fun la chiŋi o duŋduŋ a sumi Koosa a ŋɔ, ‘Mu kunyana Koosa, 

mu zaami hinu di n wa nara wa ya kibɛgim. Ba waa la daŋni malɛ ka ba se vɛ su ba 

dɔŋtima, ka ba daŋni nihaana yɔri yɔri. N zaami hinu n wa chi lampo nilali naa chiŋi 

dooni chen. 

12N yaa vɔu nɔ bilɛwa wuzu bunɔpɛ tuhu ni, aa lisi kin nawara maga n la chen fi a nyɛ 

hin.’ 

13Lampo nilali naa funɛ kpak o titi a chiŋi gantɛl ni, fun gur o nyuha a du tɛɛnɛ ni a 

mo o bambi a ŋɔ, ‘Mu kunyana Koosa, mu ya tum tagna nitumirɛ. Mu sumi hinu, ɔm 

min siki.’ “ 

14Yesu funɛ sɛm jɛɛgi ti peti, o fun ŋɔ nara tima ni, “Nara balɛ ta funɛ kaali ba damsa, 

Koosa wa fun bu na lampo nilali ti galimsa ka Farisi tim ta baal ti galimsa kpalimi un 

ni. Nar la zer o titi buudaha, Koosa zi nyɛ o chelu. Nar ka kpa o titi a burgi gantɛl 

tiŋna, Koosa zi zer un buudahau.” 

Yesu Fun Sumi Koosa A Nyɛ Bichɛsi Ni 
(Mat. 19.13-15; Maak 10.13-16) 

15Nara fun kpa ba bisa a wa Yesu wati di o kpa o nisa a gbaŋsi ba a du ba alaafɛ. O 

gantɛl tiŋsi ta fun a nyiigi ba. 

16Amaa Yesu fun yir bisi ta di ba wa, a ŋɔ o gantɛl tiŋsi ta ni, “Ma ta duŋni ba. Ma wa 

zim di ba naa se su min a chi bichɛsa, ba waa nyɛn Koosa koor ti nii? 

17Ma nyɛ mu ŋɔ ma, nar la nɔɔni a chi bichɛla di Koosa dɔ un, Koosa zi wa dɔ unu.” 

Ju Tim Nihɛɛ Naa Funɛ Ya Kin Tiina 
(Mat. 19.16-30; Maak 10.17-31) 

18Chen saha ti Ju tim ta nihɛɛ digi fun wa pɛɛsi Yesu, “Mu kunyan weri, yɛrɛ n kaa ya 

a wa na Koosa miisa naa vɛ kpak bɔ?” 

19Yesu fun burgi a pɛɛsi un, “Yɛrɛ i yir min i kunyan weri? Nandigi wa to a koti a ya 

nibin weri hali o wa peti see Koosa duŋduŋ. 

20I piin zim Koosa chiksɛ tau. Koosa funɛ ŋɔ di, ‘Ma gil chɔkumsi tuma a ta kpuuli a 

ta ŋmɛɛli a ta suni wɛ. Maa nyɛ ma nyama awa ma numa jirima.’ ” 

21O fun ŋɔ, “Mu kunyana, kin naa maga n fun tiŋ n bichɛsi ni hali wa zinan.” 

22Yesu funɛ nu o sɛm ta, o fun ŋɔ un, “Wu bɛgim kaɛɛ i ha vɛ yaali. Kila a la kpa i 

kina maga a yogli a kpa malɛ ta a nyɛ fara tim ni. I ya chen, i zi wa na kinau a li 

Koosa wati a wa tiŋ min.” 

23Ju tim ta nihɛɛ ti funɛ ya kin tiinnɛ kinkan. O funɛ nu Yesu sɛm ta chen, o tuha fun 

chɔk kinkan. 

24Yesu funɛ na o sewa a zim di o tuha chɔku, o fun ŋɔ ba naa chiŋi dooni chen, “Ba 

naa ya kin tima, o zi bɔm ba watiu hali ba wa koti a zu Koosa koor ti. 

25Bɔla koti zu nɛɛsi bɔ, kin tima gbanko zi koti a wa zu Koosa koor ti.” 

26Ba nidigi fun pɛɛsi un, “Anti la zi koti a zu Koosa koor ti?” 

27Yesu fun ŋɔ, “O li nibinsa wati, ba wa kikoti a zu Koosa koor ti. O ka li Koosa wati, 

ba zi koti a zu dooni.” 

28Doone Pita fun ŋɔ un, “Kina, ya gil ya damsau a tiŋ hin.” 

29Yesu fun ŋɔ un, “Wutirɛ n kaa ŋɔ ma nan. Nar gil o dama, o haan, o niinbisa, o 

nyana, o niina awa o bisa Koosa koor ti daha, 

30Koosa zi wa bɔ un o chimu a bukoo gbaari un kinkan lalaknɔ a kpa o miisa naa vɛ 

kpak bɔ a nyɛ un.” 

Yesu Fun Bukoo Sɛm O Sou Ti Wɛ 
(Mat. 20.17-19; Maak 10.32-34) 

31Yesu awa o gantɛl tiŋsa nara fidalɛ funɛ nyɛn nyinbaan nɛɛ aa la, o fun kpa ba a 

kaali ba duŋduŋ a ŋɔ ba, “Yaa la Jɛrusalɛmnɛ. Ya wa tel dooni, chen naa maga Koosa 

witinsi ta fun sɔbi mu waa nibine be wɛ zi wa ya wutiu. 

32Ba zi wa kpak min a du ba naa vɛ ya Ju tima nisa niu. Ba zi wa mɔmsi minu a pini 

mu zoma a tɔɔsi nantɔsa a du min ni, 

33a tuk min wa vurmsi ni a kpu min. Wuzu butora wuzu Koosa zi lɛli minu a li mu sou 

ni.” 

34Yesu gantɛl tiŋsi ta wa fun zim o sɛm ta mun. A muna funɛ sogliu ba wati. 

Yesu Fun Tiibi Nyulum 
(Mat. 20.29-34; Maak 10.46-52) 

35Ba funɛ wa dugli Jɛriko, baal digi fun nyɛn doon a kani nyinbaan nɔ ni. O funɛ ya 

nyulumnɛ a la sumi kina. 

36O funɛ nu zɛmɛ ta la kaali chen, o fun pɛɛsi ba bɔnɛ, “Anti la wa?” 

37Ba fun ŋɔ un, “Yesu naa ya Nazarɛt narrɛ.” 

38O funɛ nu di Yesu la wa, o fun a tɛsi a yir un a ŋɔ, “Yesu, hin koor Devid bi luli. 

Ɔm min siki a suŋi min.” 

39Ba naa funɛ val Yesu suwachak ni chen, fun nyiigi un a tɛsi di o gil chɛɛma. Amaa o 

fun vɛ a tɛsi kinkan a kaali chenani o fa tɛsi chen a yir un a ŋɔ, “Yesu, hin koor Devid 

bi luli. Ɔm min siki a suŋi min.” 

40Yesu fun a chiŋi a ŋɔ di ba yir un o wa. Yesu fun pɛɛsi un, 

41“Baŋnɛ ii daŋni mu ya nyɛ hin?” O fun ŋɔ, “Mu kunyana, muu daŋni i lɛli mu sewa 

a nyɛ min.” 

42Yesu fun ŋɔ un, “Kina. I si suuli nyɛ i se ta lɛliu.” 

43O se ta fun vaan lɛli. O fun tiŋ Yesu a la pɛgi Koosa. Zɛmɛ ta funɛ na chenani yɛɛ, 

ba gbanko funɛ pɛgi Koosa. 

Luk 19 

Yesu Awa Lampo Nilali Nihɛɛ 

1Wuzu digirɛ Yesu fun zu a la gali Jɛriko ni. 

2Lampo nilali nihɛɛ funɛ nyɛn dooni. O funɛ ya malɛ tiinnɛ ka ba yir un Zakius. 

3O fun a daŋni o na Yesu, amaa o funɛ turu ka zɛmɛ ta fun tɔ un o vɛ koti a na un. 

4O fun chɔ a la te zɛmɛ ta suwachak a la zini bugil ziŋi nyinbaan nɔ ni di o na un. 

5Yesu fun li dooni a chiŋi a nyini bugil ti daha ni a ŋɔ, “Zakius, kitu lalaga. Mu daŋni 

n la hiisi i dam nɛɛ zinan.” 

6Zakius fun vaan tu bugil ti ni a zaami un awa tu sɔɔn kinkan ni a kpa un a kaali o 

dama. 

7Zɛmɛ ta funɛ na chenani yɛɛ, ba funɛ zulimi Yesu a la ŋɔ dɔŋ ni, “Baal nɔ zu wu 

tagni tiina damnɛ.” 

8Yesu funɛ nyɛn dam ti ni chene, Zakius fun si chiŋi a ŋɔ un, “Mu kunyana, kinu mu 

wati. Mu zi kpa mu kinau a purigi bilɛ a kpa bɔnɛ a nyɛ fara tim ni. Mu di nandigi, n 

zi bɔ unu bunaasi bilɛu a chi chenani n di un chen daha.” 

9Yesu fun ŋɔ un, “Wutirɛ i sir ya Abraham bi luli digirɛ. Koosa wa bu na i wa i dam 

walɛ galimsa zinan kpa la. 

10N waa min nibine be funɛ wa tɛɛnɛ nɔ maga di n wa dɛu ninyuksɛ ta a chi ma, chen 

ni Koosa wa zi bu na ba galimsa.” 

Yesu Fun Ŋɔ Ba Salma Malɛ Wɛ. (Mat. 25.14-30) 

11Ba naa funɛ nu o sɛm ta fun lisi di Koosa koor ti zi wau lalaga. Yesu funɛ dugli 

Jɛrusalɛm. Chendaha ba fun lisi chen. Adaha o fun jɛɛgi jɛɛgi, 

12a ŋɔ ba, “Nibahɛɛ funɛ nyɛn dooni. O funɛ daŋni o gba a la pulum digi di o la di 

doon koora a bur wa dama. 

13O funɛ saksi di o la, a fun yir o tumtumsa nara fi ba wa o wati. O fun lisi salma malɛ 

kin fi a bɔni ba maga kibɛgim bɛgima a ŋɔ ba, ‘N wa kaali ma kpa malɛ ta a tum tuma 

a na nyɔɔra.’ 

14Ba naa koora o fun ya chen, bɔnɛ funɛ ha unu. O funɛ kaali tama, ba fun tum nara di 

ba la pu un a ŋɔ un di o ta bur waali. Ba fun ŋɔ un di ba wara daŋni o bu ya ba koora. 

15“Nibahɛɛ ti fun la di koor ti bar boli ni a bur wa. O fun vaan yir o tumtumsa ba naa 

o fun a kpa malɛ ta nyɛ chen di ba wa o wati. O funɛ daŋni o na nee ba na nyɔɔrau. 

16Tumtumna naa o fun te nyɛ salma ti chen, fun wa ŋɔ un, ‘Mu kunyana, i funɛ nyɛ 

min salma malɛ kibɛgimnɛ. N fun kpa un a piŋi a na nyɔɔra salma dikto a gbaari.’ 

17Nibahɛɛ ti fun ŋɔ un, ‘I kpaŋi i titiu. I ya nibin werire a la tum tum were. Mu funɛ 

kpa malɛ tamnɛ a du i nin ni ka i ya wuti tiina. Lalaknɔ n zi kpa tosi fiu a du i nin ni.’ 

18Tumtumsi ta digi naa o fun nyɛ salma ti chen fun wa ŋɔ un, ‘Mu kunyana, i funɛ nyɛ 

min salma malɛ kibɛgimnɛ. N fun kpa un a piŋi a na nyɔɔra salmasa naasi a gbaari.’ 

19Nibahɛɛ ti fun ŋɔ un, ‘I kpaŋi i titiu. Mu zi kpa tɔsa nyuunu a du i nin ni.’ 

20Gantɛl tiŋ ti fun wa ŋɔ un, ‘Mu kunyana, i salma malɛ bɛgim ti nɛɛnɛ. N funɛ kpa 

unu a sogli mu gar nɛɛ. 

21N zimu di i kpak tu haasa. Chendaha hansura fun kpak min. I kum kina doonani i vɛ 

duuli a pa a naa vɛ ya i kina.’ 

22O kunyan ti fun na paan a du un ni a ŋɔ, ‘I ya nibin taginnɛ. I sɛma nyɛ i na galimsa. 

I zimu di mu kpak tu haasa ka mu kum kina doonani mu vɛ duuli a pa a naa vɛ ya mu 

kina. 

23I fu kpa mu malɛ ta a la nyɛ naa fu zi la a wa gbaari min nyɔɔra tama.’ 

24Doone nibahɛɛ ti fun burgi a ŋɔ ba naa funɛ chiŋi dooni chen, nidigi, ‘La malɛ ta o 

wati a nyɛ mu tumtum naa kpak salma malɛ kin fi ti ni.’ 

25Ba nidigi fun ŋɔ un, ‘Mu kunyana, yɛrɛ i kpa a gbaari o kidamata ni?’ 

26O fun ŋɔ un, ‘Nar la kpaŋi, waa la zi na a gbaari. Nar ka vɛ kpaŋi, o zi chel a maga 

niu. 

27Mu dɔm ba naa vɛ daŋni mu ya ba koora chen. Ma la kpa ba a wa kpu mu suwachak 

ni.’ ” 

Yesu Fun La Zu Jɛrusalɛm 
(Mat. 21.1-11; Maak 11.1-11; Jɔn 12.12-19) 

28Yesu funɛ sɛm nan peti, o fun te ba suwachak a la Jɛrusalɛm. 

29Ba fun wa tel tɔsi naa ba yir Bɛtfaji awa Bɛtani chen a fun wa tel bi naa ba yir Ɔlif 

chen. Yesu fun tum o gantɛl tiŋsa nara balɛ, 

30a ŋɔ ba, “Ma te ya suwachak a la zu tɔhɔn ti. Ma vaan la zu dooni, ma zi na kokum 

be pɔlu ka ba vɔu un chiŋsi dooni. Nandigi ha wa zini un. Ma pur un a kpa wa. 

31Ma wa pur ka nandigi wa pɛɛsi ma, ‘Yɛrɛ ma pur un?’ Ma ŋɔ un, ‘Ya kunyana la 

daŋni un.’ ” 

32Ba fun kaali a la na chenani Yesu ŋɔ ba maga. 

33Ba funɛ pur kokum be pɔl ti chene, o tima fun pɛɛsi ba, “Yɛrɛ ma pur un?” 

34Ba fun ŋɔ ba, “Ya kunyana la daŋni un.” 

35Ba fun kpa un a wa tel Yesu wati. Ba fun ur ba kilaarɛ bɔnɛ a saksi kokum be pɔl ti 

ni a suŋi Yesu o zini a kani un ni. 

36Nidamata fun kpa ba gata a pogli a bɛrigi nyinbaan ni di Yesu kpa kokum ti a val a 

daha ni. 

37Yesu funɛ wa tel bi Ɔlif nyinbaan wilsi a daŋni o zu Jɛrusalɛm tuha, ba naa maga 

funɛ tiŋ un fun lisi tum zene naa maga ba fun na ka Yesu tum wɛ. Ba fun chɛɛmi a 

zaami a la pɛgi Koosa a daha a ŋɔ, 

38“Koosa suŋi koor naa o tum ya wati nan, chen ni ya wa un zi bu ya nɔ bɛgimu. Ma 

nyɛ ya nyɛ Koosa jirima kinkan.” 

39Farisi tim ta bɔnɛ funɛ gbaari zɛmɛ ta niu aa la. Ba nidigi fun ŋɔ Yesu ni, “Mu 

kunyana, ŋɔ i gantɛl tiŋsi ta ni di ba gil chɛɛma.” 

40Yesu fun ŋɔ un, “Wutirɛ mu ŋɔ hin, ba mooree, buŋkula naa ya nɔsi fu zi chɛɛmiu.” 

Yesu Fun Wi A Nyɛ Jɛrusalɛm Tim Ni 

41Yesu funɛ wa dugli Jɛrusalɛm, o fun chiŋi a wi o daha. 

42O fun ŋɔ, “Ma Jɛrusalɛm tima, ma fu nu mu biksi ti, ma bara fu zi sɔɔniu. Amaa ma 

wa kikoti a nu. 

43Ma wuzu duglɛu ma dɔma zi wa go ma a tɔ ma du dooni. Ba zi wa zu ma tɔhau 

bawu maga ni, 

44a kpu ma maga a chɔk kina maga. Hali ba wa zi wa gil chaŋgbaŋa a zɔŋsi dɔŋ ni a li 

dooni. Ba zi wa ya chenu, domi ma wa fun nu chenani Koosa fun wa yisi ma a li ma 

tum tagna ni di ma tiŋ un.” 

Yesu Fun La Zu Koosa Bar Jɛɛmi Dama 
(Mat. 21.12-17; Maak 11.15-19; Jɔn 2.13-22) 

45Chen saha ti Yesu fun la zu Koosa bar jɛɛmi dam ti a duŋni ba naa maga la yau a la 

yogli dooni. 

46O fun ŋɔ ba, “Ma wa zim chenani ba fun sɔbi a du Koosa sɛm tɔn ti ni chenn? Ba 

funɛ sɔbiu, ‘Dam nɔ ya Koosa bar jɛɛmi damnɛ.’ Ba funɛ sɔbi nannɛ, amaa ma waa 

kpa a burgi ŋmɛɛrsa bar kani.” 

47O funɛ duŋni ba peti, o fun biksi nara dooni wuzu bilɛ. Koosa dam kɔkɔɔrsi ta, 

Koosa chiksɛ nibiksɛ ta awa Ju tim nihɛɛti ta funɛ daŋni ba wa kpu un, 

48amaa ba wa fun koti nara daha. Ba se funɛ sɛriu di ba nu o biksi ti. 

Luk 20 

Kpok Naa Nyɛ Yesu Tum O Tuma 
(Mat. 21.23-27; Maak 11.27-33) 

1Wuzu digi Yesu funɛ biksi nara Koosa laaboor weri ti wɛ a li o bar jɛɛmi dam ti ni 

chene, Koosa dam kɔkɔɔrsi ta, Koosa chiksɛ nibiksɛ ta awa Ju tim nihɛɛti ta fun wa 

lagmi a pɛɛsi un, 

2“Anti kpa kpok nɔ a nyɛ hin i koti aa tum tum na nan? Anti nyɛ hin nyinbaan di i val 

aa kiya nan?” 

3Yesu fun ŋɔ ba, “N gbanko kpak pɛɛsiu a zi pɛɛsi ma. 

4Jɔn naa funɛ chaksi nara wa ni ni chen, Koosa funɛ nyɛ un chen kpok ti akoo 

nibinsiwaa?” 

5O funɛ pɛɛsi ba chene, ba di dɔŋa wa amɔrɛ a ŋɔ, “Ya ŋɔ di Koosa funɛ nyɛ un chen 

kpok ti, o zi burgi a pɛɛsi yau, yɛrɛ ya se fun vɛ su un?” 

6Bɔnɛ fun ŋɔ, “Ya ka wa kiŋɔ di nibinsa funɛ nyɛ un chen kpok ti, zɛmɛ ta zi yaksi 

yau wa buŋkul ni, domi ba yir Jɔn Koosa witiinne.” 

7Ba fun ŋɔ Yesu ni, “Ya wa zim naa kpa kpok ti a nyɛ un.” 

8Yesu ka fun a ŋɔ ba, “N gbanko wa zi biksi ma naa nyɛ min kpok ti muu tum kin naa 

maga chenu.” 

Yesu Fun Ŋɔ Ba Tumtumsa Ba Naa Il Ŋmaha Wɛ 
(Mat. 21.33-46; Maak 12.1-12) 

9Yesu fun bukoo jɛɛgi jɛɛgɛ a ŋɔ nara tima ni, “Baal digi funɛ nyɛn doon a par o ŋma 

we. O fun dɛu tumtumsa di ba wa il un, a li a kaali tɔha bar boli a la vusi kinkan. 

10Chɛɛnsa pini saha fun wa tel, o fun tum o dam be o tumtumsi ta wati di o la la 

chɛɛnsi ta bɔnɛ a wa. O fun kaali ba wati. Ba fun kpak un a tuk a vɔm un chɛɛnsi ta a 

duŋni un a ta. O fun bur a kaali. 

11Ŋma we ti tiina fun bukoo a tum o dam be digi ba wati. Ba fun bukoo kpak un a tuk 

a du un hiisa a nyɛ o bur kaali huli. 

12O fun bukoo tum bator tiina. Ba fun tuk un a huusi a kpa un a yo ta. 

13Nara bator ta tiina funɛ bur wa, ŋmaha ti tiina fun lisi o bambi ni a ŋɔ, ‘Min zim 

chenani n zi ya. N zi tum mu titi be daŋniu. O la doon, ba zi nyɛ un jirimau.’ O fun 

tum un. O kaali. 

14O tumtumsi ta funɛ na o be ti, ba fun ŋɔ dɔŋ ni, ‘Be nɔ nyana wa sou, o zi la o kina 

magau. Adaha ma nyɛ ya kpu un, chen ni ka o nyan ti wa sou, o kin ta zi burgi ya 

kinau.’ 

15Ba fun la kpak un a kpu a lɛrgi un a li ŋma we ti ni. Ma zim chenani ŋma we ti tiina 

zi wa ya bauu? 

16O zi wa kpak bau a kpu a kpa o ŋmaha ti a bu nyɛ nara bɔnɛ ni.” Nara tima funɛ nu 

chenani Yesu sɛm o sɛm ta peti, ba fun ŋɔ un, “Wutirɛ ba wa zi tum chen.” 

17Yesu fun nyini ba a pɛɛsi, “Ma ha wa karimi Koosa sɛm tɔn ti a zim o muna 

doonani o ŋɔ di, ‘Buŋkul naa tɛsaalsa fun vɛ chen, waa ya buŋkul kpok a ya kibirigii?’ 

18Buŋkul ti wa min ya kibɛgimnɛ. Ba naa vɛ nyɛ ba se su min chi ba naa val a wa 

mosi minnɛ. Ba naa se vɛ su min ka ba wa siti, o chi mu kaa wa chel ba nɛɛ a mɛrigi 

ba a du hɛɛra ni.” 

Lampo Bɔɔli Wɛ 
(Mat. 22.15-22; Maak 12.12-17) 

19Koosa chiksɛ nibiksɛ ta awa Koosa dam kɔkɔɔrsa ta funɛ zimu di Yesu funɛ jɛɛgi 

jɛɛgi nɔu a nyɛ ba. Ba funɛ daŋni ba vaan kpak un, amaa ba funɛ ɔm nara timawa. 

20Ba funɛ daŋni ba kpak un a du doon gɔbnati nyuhu tiina nin ni. Adaha ba fun tum 

nara ba naa la mur nibinsa di ba ya bambi timwa bɔnɛ di ba la mo Yesu lo a nu 

chenani o zi sɛm. 

21Ba fun ŋɔ Yesu ni, “Ya kunyana, ya zimu di i ya wuti tiinnɛ. I bak wa to chenani 

nibinsa sɛm i wɛ. I wara ɔm nibin zene se wa wuti ti sɛmi. 

22Ya yaa bɔ ya lampo a nyɛ koorsi ta nyuhu tiina Siiza ni, chen weru koo o wa wer?” 

23Yesu fun a zim di ba daŋni ba mo o lore a ŋɔ ba, 

24“Ma kpa malɛ ta a wa n na.” Ba fun kpa a a wa o wati. O pɛɛsi ba, “Anti nyuha awa 

o sɔn sak a ni nan?” 

25Ba fun ŋɔ, “Koor Siiza nyuha awa o sɔnnɛ.” O fun ŋɔ ba, “Tɔ, ma kpa koor Siiza 

kina a nyɛ un a ka kpa Koosa kina a nyɛ un.” 

26Ba funɛ nu chen, o fun ya ba alaazibu kinkan. Ba wa fun bukoo koti a mo o lo nara 

tima suwachak ni. Ba fun moori. 

A Wuzu Naa Nara Maga Zi Wa Si Ba Sou Ni 
(Mat. 22.23-33; Maak 12.18-27) 

27Doone nara bɔnɛ ba naa ba yir Sajusi wa o wati. Ba yaa fun a ŋɔ di nara siwɛɛ, ba 

wa zi bu koti a si ba sou ni. Ba fun ŋɔ Yesu ni, 

28“Ya nawaalsa nihɛɛ, Mosis, funɛ biksi ya a li Koosa sɛm tɔn ti ni, ‘Nandigi kpa haan 

ka o wa o haan ti vɛ luli ka o sou, ya nyɛ o niinbe kpa o maan ti haan ti a lul bisa a nyɛ 

o maan ti ni, chen ni o sɔn wa zi sou.’ 

29Nibaala nara banɔpɛ funɛ nyɛn dooni a ya niin bɛgim awa nyan bɛgim bisa. Ba 

nihɛɛ fun a si a kpa haan. O wa o haan ti wa fun lul be ka o baal ti sou. 

30Doone nara funɛ sak un ni chen ka kpa o haan ti, o wa o gbanko wa fun lul be ka o 

gbanko sou. 

31Ba tora tiin ti gbanko funɛ ya chene. Ba nara banɔpɛ ta maga fun kpa luhaan ti. Ba 

nidigi wa un wa fun lul be, ka ba maga siti. 

32Haan ti gbanko fun wa sou. 

33Tɔ. A wuzu naa nara maga zi wa si ba sou ni, haan nɔ, anti kaa wa dɔ un? Ba nara 

banɔpɛ ta maga funɛ kpa unu.” 

34Yesu fun ŋɔ ba, “Lalaknɔ nyɛni nɔ, nibaala kpa haanasiwa. 

35Ba wa siti, Koosa zi wa lɛli ba naa o fun lisi a nyɛ o titi niu a li ba sou ni a nyɛ ba o 

mi fali naa vɛ kpak bɔ. Chen nibaali ta wa zi kpa chen nihaani ta. 

36Ba zi wa chi o malaikasi tawa a ta bu siwi. Koosa zi wa lɛli bau a li ba sou ni ba ya 

o bisa. 

37Ma ha wa karimi a li Koosa sɛm tɔn ti ni a zim o muna doonani Mosis fun la na ka 

din di bugil pum chenn? Chen biksi ya di Koosa zi lɛli nisitɛu a nyɛ ba o miisa. Mosis 

funɛ na bugil pum ti, Koosa fun ŋɔ un, ‘Min ya Koosa naa ma nawaalsa Abraham, 

Aizik awa Jakɔb yaa jɛɛmi.’ 

38Ba naa sitɛɛ laata la jɛɛmi Koosa, amaa ba naa kpak miisa. Nara maga kpak miisa o 

suwachak ni.” 

39Koosa chiksɛ nibiksɛ ba naa funɛ chiŋi dooni bɔnɛ fun ŋɔ, “Ya kunyana, i sɛm ta ya 

wutirɛ.” 

40Sajusi tim ta funɛ nu chenani Yesu sɛm, ba wa bu kpak nyinbaan di ba pɛɛsi wu 

digi. 

Naa Koosa Fun Ŋɔ Di O Zi Tumu Chen Wɛ 
(Mat. 22.41-46; Maak 12.35-37) 

41Saha tirɛ Yesu fun ŋɔ Koosa chiksɛ nibiksɛ ta ni, “Yɛrɛ ma yaa sɛm di Kristo ya 

koor Devid lullɛ? 

42Devid titi funɛ sɔbiu a li Koosa sɛm tɔn ti bar digi naa ba yir Saams chen ni a ŋɔ, 

‘Mu kunyana Koosa funɛ ŋɔ mu kunyan ni, kani mu nihɛɛti bar kani ni, 

43ka mu nyɛ i dɔma burgi i yosa.’ 

44Devid titi funɛ yir un o kunyana chen ni, yɛrɛ o bu kaa ya a zen a kaali un?” 

Yesu Fun Tɛ Ba Nin A Du Ju Tim Nibiksɛ Ta Ni 
(Mat. 23.1-36; Maak 12.38-40) 

45Zɛmɛ ta maga funɛ nu Yesu biksi ti chene, Yesu fun ŋɔ o gantɛl tiŋsi ta ni, 

46“Ma doso ma ta nyɛ Koosa chiksɛ nibiksɛ ta yaa kimur ma. Baa daŋni takta ziŋɛ 

laarɛ kinkan a la daŋni ba val yau ni, chen ni nara zi nyɛ ba jirimau a kizaami ba. Ba 

yaa daŋni ba kani kor were ni a li ba bar lagmi dɛɛni ni. Ba wa lagmi a di diwe wuzu 

zen wuzu, ba yaa daŋni ba di nihɛɛta bar diili nɛɛ. 

47Ba yaa zaami Koosa wa ba zaamirɛ a vusi a bu ŋmɛ luhaana kina. Koosa wa di ba 

sɛria, ba zi wa na namsiu kinkan a kaali ba dɔŋtima.” 

Luk 21 

Luhaan Fara Tiina Fun Kpa O Kin Maga A Nyɛ Koosa Ni 
(Maak 12.41-44) 

1Wuzu digirɛ Yesu funɛ nyini malɛ tima ka ba kpa ba male a dau a li Koosa bar jɛɛmi 

dam ti bar dawi ni. 

2O funɛ nyini ba chen, o fun na luhaan fara tiina ka fun wa a wa kpa kobosa lɛ a dau. 

3Yesu fun ŋɔ o gantɛl tiŋsi ta ni, “Maa nu. Luhaan fara tiin nɔ kobosa lɛ kaali kin tim 

na malɛ. 

4Ba lisɛ ba malɛ damata tuhu nɛɛ a wa dau, amaa o waa kpa o malɛ magwa a wa dau.” 

Chenani Nara Zi Chɔk Koosa Bar Jɛɛmi Dama 
(Mat. 24.1-2; Maak 13.1-2) 

5O gantɛl tiŋsi ta bɔnɛ funɛ sɛm chenani salmasa awa papaha naa nara fun kpa nyɛ 

chen nyɛ Koosa bar jɛɛmi dam ti di bunɔtau. Yesu fun ŋɔ ba, 

6“Saha zi wa wau kin naa maga maa na nan zi vɛ wa nyɛni. Ba wa zi wa gil buŋkul 

bɛgim o sak o dɔŋtiin ni.” 

Tɛɛnɛ Nɔ Siili Saha Namsi 
(Mat. 24.3-14; Maak 13.3-13) 

7Ba nidigi fun pɛɛsi un, “Mu kunyana, saha leemawa chen kaa wa ya? Baŋa kaa wa te 

a ya a biksi ya di saha ti telu?” 

8Yesu fun ŋɔ ba, “Ma doso ma ta wa nyɛ nandigi wa mur ma. Nidamata zi wa wau a 

kpa mu sɔn a yir ba titi a ŋɔ di ba ya minnɛ. Ba gbanko zi wa ŋɔ mau di saha ti telu. 

Ma fiɛŋ ma wa tiŋ ba. 

9Ma wa nu laal wɛ awa chenani nara yo dɔŋa di ba la kina maga a du ba nin ni, ma ta 

ɔmi. Chen wa biksi di tɛɛnɛ maga siili ti saha duglɛu.” 

10O fun bukoo ŋɔ ba, “Tɛɛnɛ nɔ maga nara awa ba koorsa zi wa siu a chem dɔŋa wa 

laal. 

11Tɛɛnɛ zi wa jimu kinkan ka lɔsa zi wa chel pulumsi ta maga ni, ka wichɔɔr kpok zi 

wa kpu nidamatau. Nara zi wa na daani zenzenu a li buudaha gbanko ni. Hansura zi 

wa kpak bau kinkan a daha. 

12Kin naa mu ŋɔ ma nan wa zi te ya. Ba zi wa te kpak mau kpok ni a muksi ma 

kinkan. Ba zi wa kpa mau a kaali ba bar lagmi dɛɛna di ba di ma sɛria a tɔ ma dɛ. Ba 

gbanko zi wa kpa ma la koorsa suwachaku ba di ma sɛria min daha. 

13Ba wa kpa ma a la sɛria bar diili, ma zi na nyinbaanu a ŋɔ ba naa nyɛn dooni Koosa 

laaboor weri ti wɛ. 

14Ma ta nyɛ chenani ma kaa wa la sɛm sɛria nidiile ta wati kimuksi ma. 

15Min kaa wa biksi ma chenani ma kaa wa la sɛm awa nɛha ni, chen ni ma dɔma wa zi 

wa koti a vɛ ma sɛma a tɔ di laaboor weri ti wa deŋli. 

16Ma nyama awa ma numa, ma niinbisa, ma walɛ awa ma chɛnsa zi wa kpa mau a du 

ba naa la zi kpu ma bɔnɛ nisa niu. 

17Nara maga zi wa ha mau n sɔn daha. 

18Chenani maga ba ya ma, Koosa zi nyɛn ma watiu. 

19Ma di kanyita a vusi hali namsi ti wa peti, Koosa zi wa la ma nyuunau a nyɛ ma.” 

Chenani Nara Zi Wa Chɔk Jɛrusalɛm. (Mat. 24.15-21; Maak 13.14-19) 

20“Ma wa na ka lanjima damata go Jɛrusalɛm, ma zim di ba zi chɔk unu lalaga. 

21Nan wa ya, ka ba naa la zi nyɛn Judia pulum ni, ba si chɔ lalaga a la sogli kuŋkule 

nyuuna bar nyɛni ni. Ba naa nyɛn Jɛrusalɛm ni, o lawa ba wa liu. Ba naa la zi nyɛn tɔ 

wisi naa go dooni ta bu zu tɔhɔn ti. 

22Koosa kaa wa di Ju tim ta sɛria chene, sɛm naa maga ba fun sɔbi a du o sɛm tɔn ti 

ni, chen zi wa ya wutiu. 

23Nihaan naa kpak lo awa ba naa kpak bi pilimsa, o zi wa bɔmu kinkan ba wati chen 

saha. Koosa zi wa na paanu a du nara nama ni kinkan a lɛrgi ba diŋsa. Chen la zi wa 

nyɛ ba na namsi kinkan. 

24Ba nidamata zi wa sitiu a li yo ti ni. Ba zi wa kpaksi ba bɔnɛu kpok ni a kaali bar 

boli pulumsa. Ba naa vɛ zim Koosa zi wa chɔk Jɛrusalɛmu a kpalimi dooni hali Koosa 

wa ŋɔ di ba li.” 

N Waa Nibine Be Bur Waali 
(Mat. 24.29-31; Maak 13.24-27) 

25“Mu waa nibine be waali saha wa dugli, daanɛ zi wa nyɛn nha awa pɛna awa wula 

niu. Teku zi damu a chɛɛmi kinkan. Hansura zi wa kpak tɛɛnɛ nɔ maga narau kinkan a 

la gali. 

26Kpok kin naa nyɛn buudaha ni zi wa na muksiu kinkan. Tɛɛnɛ nɔ maga nara wa pɔ 

chenani kaa wa ya, hansura zi wa kpak bau ba hɔɔgi. 

27Pɔɔli ti saha wa gali, ba zi wa na n waa nibine beu ka mu li dobaal tuha a wa awa 

kpok awa n jirima ni a kichaani kinkan. 

28Ma wa na min, ma si chiŋi a zer ma nyuuna buudaha ni. Saha naa mu kaa la ma 

nyuuna a nyɛ ma duglɛu.” 

Chenani Totoha Bugil Biksi Ya 
(Mat. 24.32-35; Maak 13.28-31) 

29Doone Yesu fun ŋɔ ba jɛɛgi nɔ, “Ma nyɛ totoha bugil awa bugil naa maga nyɛnɛɛ 

biksi ma nɛha. 

30Ma wa na a kpachak falɛ, ma yaa zimu di pari duglɛu. 

31Chen vɛɛna, ma wa na kin nama ka a wa ya, ma zi zimu di Koosa koor ti duglɛu. 

32“Ma nyɛ mu ŋɔ ma, zinan nara wa zi wa siti hali kin naa maga wa ya. 

33Buudaha awa tɛɛnɛ zi wa petiu wuzu digi, amaa mu sɛma wa zi kut peti.” 

Ya Daŋni Ya Ilu 

34“A wuzu naa mu kaa wa zi pirigi ma niu. Adaha ma doso ma ta vaan kpa ma bambe 

a tiŋ lalaknɔ yaali. Ma ta nyɛ ma wa ma dɔŋtima lagmi a diili a kinyɔ sin kpoka. 

35Ma bur waali zi pirigi tɛɛnɛ nɔ maga nara niu. 

36Ma doso a kiil saha maga. Maa sumi Koosa di o nyɛ ma o kpok ma di namsi naa kaa 

wa chen a wa chiŋi n waa nibine be suwachak ni.” 

37Yesu funɛ nyɛn Koosa bar jɛɛmi dam ti nɛɛ a biksi nara wuzu bilɛ. Dusum yaa fun a 

biriu, o li tɔhɔn ti ni a la chɔ Ɔlif bi nyuhu ni. 

38Chɔɔsa yaa fun pisi, o wa nara ta bu lagmi Koosa bar jɛɛmi dam ti di o la biksi ba. 

Luk 22 

Chenani Ju Tima Funɛ Daŋni Ba Kpak Yesu 
(Mat. 26.1-5; Maak 14.1-2; Jɔn 11.45-53) 

1Ju tim ta wuzu zen naa ba yir val la gali ti chen, funɛ wa dugli. 

2Koosa dam kɔkɔɔrsi ta awa Koosa chiksɛ nibiksɛ ta funɛ dɛu nyinbaan di ba kpu 

Yesu, amaa ba wa funɛ daŋni ba kpak un zɛmɛ ta se ni. 

Judas Fun La Nɔɔni Di O Li Yesu Gantɛl 
(Mat. 26.14-16; Maak 14.10-11) 

3Judas, naa ba yir Iskariɔt, funɛ ya Yesu gantɛl tiŋsi ta digirɛ. Saha tirɛ sintana fun wa 

zu o bambi ni. 

4O fun si a kaali Koosa dam kɔkɔɔrsi ta awa lanjima nihɛɛta ba naa la il Koosa bar 

jɛɛmi dam ti. O wa ba fun sɛm chenani o zi kpak Yesu a du ba nisa ni. 

5Ba funɛ nu o sɛm ta chen, ba tusa sɔɔni. Ba fun ŋɔ un di o koti tum chen, ba zi bɔ 

unu. 

6Judas wa ba fun ya nɔ bɛgim, o fun piili a dɛu nyinbaan di o li Yesu gantɛl. Amaa o 

wa ba wa funɛ daŋni ba kpak un zɛmɛ ta se ni. 

Yesu Fun Saksi Di O Di Val La Gali Diwe 
(Mat. 26.17-25; Maak 14.12-21; Jɔn 13.21-30) 

7Ju tim ta wuzu zen ti funɛ wa tel, ba fun saksi di ba kpu val la gali ti piisisa. 

8Yesu fun ŋɔ Pita awa Jɔn ni, “Ma la a la saksi ya val la gali ti diwe ya wa di.” 

9Ba fun a pɛɛsi un, “Leene i daŋni ya la a la saksi a?” 

10O fun ŋɔ ba, “Maa nu nɛnɛ. Ma wa la zu tɔhɔn ti, ma zi chem nandigiu ka o chuŋi 

ni. Ma tiŋ un a la zu dam naa o kaa zu, 

11a ŋɔ dam ti tiin ni, ‘Ya kunyana tum ya di ya wa pɛɛsi hin di, leene dɛ nyɛn o wa o 

gantɛl tiŋsi ta kaa wa di val la gali ti diwe ta?’ 

12O zi biksi mau dɛ zenzen bɛgim naa ba kɔɔri weru. Ba funɛ sa un a zɔŋ dɛ digi 

nyuhu nɛɛ. Ma la zu dɛ ti a saksi ya wa.” 

13Pita awa Jɔn fun kaali a la zu tɔhɔn ti tuha a fun na chenani Yesu fun ŋɔ ba. Ba fun 

la saksi val la gali ti diwe ta dooni. 

Yesu Fun Sumi Koosa A Du Kidiili Ta Ni 
(Mat. 26.26-30; Maak 14.22-26; 1 Kɔr. 11.23-25) 

14Ba diili saha funɛ wa tel, Yesu wa o gantɛl tiŋsi ta fun wa kani aa di. 

15Ba funɛ di chene, Yesu ŋɔ ba, “Mu kpak unu mu bambi ni n wa ma te di val la gali 

ti diwe na ka ni zi wa namsi. 

16Diwe naa ya di val la gali ti wuzu zen biksi ya di wuzu digi Koosa zi wa dɔ tɛɛnɛ nɔ 

magau. N ŋɔ ma wutirɛ, n wa zi bu di un hali a wuzu ti wa tel.” 

17Doone Yesu fun zer gbakmi di o nyɔ kinyɔɔli a sumi Koosa a du un ni a kpa nyɛ ba 

a ŋɔ, “Ma kpa a purigi a nyɛ dɔŋ ni. 

18Mu ŋɔ ma wutirɛ, kinyɔɔli naa mu nyɔ nan, n wa zi bu nyɔ un hali Koosa koor ti 

waali wa tel.” 

19O fun bukoo zer boroboro a sumi Koosa a du a chɔksi a bɔni ba a ŋɔ, “Ma zer a di. 

Mu bara nɛɛnɛ n kpa a nyɛ ma. Ma ya chen aa kilisi mu wɛ. 

20Kinyɔɔli naa ma purigi a bɔni dɔŋ chen, ya mu chɛllɛ. Chenani mu kpa nyɛ ma nan, 

biksi nara di Koosa wa ba ya nɔ bɛgimnɛ. 

21“Ma na, ma naa wa min lagmi a di diwe digi li mu gantɛl. 

22O ya Koosa tutɔrɛ n waa nibine be zi wa sou lalaga. Naa kaa wa li mu gantɛl nan, 

yɛrɛ o zi wa du un ni?” 

23Ba funɛ nu chen, ba fun piili a pɛɛsi dɔŋa di ba anti kaa wa ya chen. 

Anti Ya Ya Nihɛɛ? 

24Wuzu digi o gantɛl tiŋsi ta funɛ di dɔŋa amɔrɛ anti ya ba nihɛɛ? 

25Yesu funɛ nu chen, o fun ŋɔ ba, “Koorsa ba naa vɛ zim Koosa, ba waa dɔ ba pulum 

nara ka ba nara tima yir ba nizenzene. 

26Chen nyinbaan laata ma tiŋ chen. O lawa ma nihɛɛ kpa o titirɛ a burgi bichɛla ka naa 

ya ma koora ka kpa o titi a burgi tumtumna. 

27Nar kanɛɛ di o di diwe waa ya nizenzen a kaali naa ya diwe ta a wa. N wa ma 

nyɛnɛɛ a chi diwe niyaali nɔ. 

28“Nara tima biksi bɔmu ka ba bɔnɛ muksi min kinkan. Amaa ma se su min ka ma 

chiŋi mu gantɛl ni. 

29Mu kunyana funɛ vɔu min koora di mu dɔ nara. Mu gbanko vɔu ma koora. 

30Wuzu digi ma wa min zi wa di diweu a li mu koor ti ni ka ma kani koorsa bar kanɛ 

ni di ma di Ju tim buri fidalɛ ti sɛria.” 

Yesu Fun Ŋɔ Pita Ni Chenani O Zi Vɛ Un 
(Mat. 26.31-35; Maak 14.27-31; Jɔn 13.36-38) 

31Saha tirɛ Yesu fun ŋɔ Pita ni, “Simɔn, kinu mu wati. Koosa funɛ nyɛ sintana 

nyinbaanu di o zaamsi ma maga a chi nihaan chɛɛrɛ munzɔta a li mɛ ni. 

32N funɛ sumi Koosa a nyɛ hinu di chenani i si su min wa zi bur gantɛl hali a wa peti. 

Sintana wa zaamsi hin, i zi chelu, amaa i burɛɛ a tiŋ min nɛnɛ, n daŋni i chiŋi i 

dɔŋtima gantɛl nɛɛ.” 

33Pita fun ŋɔ un, “Mu kunyana, ba wa tɔ hin dɛ, nyɛ ba wa kpak mu gbanko a wa 

gbaari hin ni. Ba wa kpu hin, mu gbanko zi sou.” 

34Yesu fun bukoo ŋɔ un, “Pita, kinu chenani mu kaa sɛm hin nan. Dusum nɔ i zi te tɔ 

butorau di i wa min wa zim dɔŋa, ka zimal zi yeli.” 

Kin Nawara Yesu Gantɛl Tiŋsi Daŋni 

35Doone Yesu fun ŋɔ o gantɛl tiŋsi ta ni, “Ma lisi chenani n fun tum ma di ma la biksi 

a kitiibi nara. N funɛ ŋɔ mau di ma ta zer kapursa awa bɔtɛ akoo natausa. Kundɔŋ nya 

kpak mauu?” Ba fun ŋɔ un, “Kundɔŋ nya wa kpak ya.” 

36Yesu fun bu ŋɔ ba, “Chene mu fun ŋɔ ma saha ti. Amaa lalaknɔ nar kpak kapur awa 

bɔtɛ, o zer a a kpa la. Nar vɛ kpak chise zen, o kpa o takta a yogli a la yau digi. 

37Ma nyɛ mu ŋɔ ma di chenani ba fun sɔbi mu wɛ a li Koosa sɛm tɔn ti ni, chen zi wa 

ya wutiu. Ba funɛ ŋɔ di, ‘Ba kpa min a gbaari ba naa la tum tum tagna chen ni.’ ” 

38O gantɛl tiŋsi ta fun ŋɔ un, “Ya kunyana, kina. Ya kpak chise zene lɛwa.” O ŋɔ ba, 

“Chen weru.” 

Yesu Fun Sumi Koosa A Li Gɛtsamanɛ Ni 
(Mat. 26.36-46; Maak 14.32-42) 

39Yesu wa o gantɛl tiŋsi ta fun li dooni a kaali bi Ɔlif. 

40Ba funɛ wa tel bar digi, o fun ŋɔ ba, “Ma chiŋi bar nɔ a sumi Koosa, chen ni sintana 

wa zi wa zaamsi ma.” 

41O duŋduŋ fun a kaali ba suwachak tama a la gbiri a sumi Koosa a ŋɔ, 

42“Mu kunyana, mu sumi hinu, lisi namsi nɔ a li mu nin ni. Nyɛ i tutɔ ti ya a kaali mu 

tutɔ.” 

43Koosa malaika digi fun li buudaha a wa Yesu wati a nyɛ un kpok. 

44O fun na bar wiha kinkan, a fun sumi Koosa wa si sɛm ni ka o wilim fun chi chɛl aa 

chesi tɛɛnɛ ni. 

45O funɛ la sumi Koosa peti chen, o fun a bur wa o gantɛl tiŋsi ta wati ka ba chɔ do. 

Ba tu chɔk kinkan funɛ nyɛ ba bara yɔɔriu. 

46O fun ŋɔ ba, “Yɛrɛ ma chɔ do? Ma si a sumi Koosa, chen ni sintana wa zi wa zaamsi 

ma.” 

Chenani Ba Fun Kpak Yesu 
(Mat. 26.47-56; Maak 14.43-50; Jɔn 18.3-11) 

47O ha funɛ vɛɛn a sɛm chene, Judas naa ya o gantɛl tiŋsi ta digi chen, fun wa te zɛmɛ 

ta suwachak a wa Yesu wati a wa mɔksi un. 

48Yesu fun ŋɔ un, “Judas, i wau di i wa mɔksi min a li n waa nibine be gantɛll?” 

49Yesu gantɛl tiŋsi ta funɛ na di zɛmɛ ta daŋni ba kpak unu, ba nidigi fun pɛɛsi un, 

“Ya kunyana, ya foŋsi ya chise zene a chem baa?” 

50Baal ti funɛ sɛm chene, ba nidigi fun foŋ o chise zen a kpa ŋmɛn Koosa dam 

kɔkɔɔrsi ta nihɛɛ yom digi nindil diŋna. 

51Yesu fun ŋɔ un di o gil chen tumi a kpa o nin a gbaŋsi baal ti diŋna a tiibi un. 

52Doone Yesu fun ŋɔ Koosa dam kɔkɔɔrsi ta awa lanjimasa nihɛɛta ba naa la il Koosa 

bar jɛɛmi dam ti awa tɔhɔn nihɛɛta, ba naa wa di ba kpak un ni, “Mu ya ŋmɛɛrrɛ ma 

kpa chise zene awa daasa di ma wa kpak minn? 

53N yaa fun kaniu a biksi nara a li Koosa bar jɛɛmi dam ti ni ka ma vɛ wa kpak min. 

Sintana, naa nyɛn birsi ni, kpok ma kpa wa di ma wa kpak min.” 

Pita Fun Vɛ Di O Wa Zim Yesu 
(Mat. 26.57-58, 69-75; Maak 14.53-54, 66-72; Jɔn 18.12-18, 25-27) 

54Ba fun kpa Yesu a kaali Koosa dam kɔkɔɔrsi ta nihɛɛ ti dama. Pita fun sogli gantɛl 

ni a tiŋ ba. 

55Ba fun la tel dooni, Pita la zu sal a la gbaari a kani ba naa funɛ weeri din wati 

bambaan ni. 

56Nihabichɛl digi funɛ nyɛn doon a ya Koosa dam kɔkɔɔrsi ta nihɛɛ ti dam be. Waa 

funɛ na un ka o weeri di dooni. O fun a nyini un hali a vusi, a ŋɔ ba naa kani dooni, 

“Baal nɔ ya Yesu gantɛl tiŋsi ta digirɛ.” 

57Pita fun tɔ a ŋɔ un, “N wa zim naa i bi chen.” 

58O fun a ya tama, baal digi fun na un a sɛm, “I ya Yesu gantɛl tiŋsi ta digirɛ.” Pita 

fun bu tɔ a ŋɔ un, “N wa zim baal nɔ.” 

59O fun a vusi tama, baal digi fun bu ŋɔ wa kpok ni ba naa nyɛn dooni, “Baal nɔ ya 

Galili narrɛ. Mu si su di o ya Yesu gantɛl tiŋsi ta digirɛ.” 

60Amaa Pita fun ŋɔ un, “Baal naa maa sɛm nan, n wa zim un.” Pita ha funɛ vɛɛn a sɛm 

chene, ka zimal yeli. 

61Yesu fun burgi a nyini Pita. O fun vaan lisi chenani Yesu fun ŋɔ un di o zi wa tɔ 

butorau di o wa un wa zim dɔŋa, ka zimal yeli zinan. 

62Chenani maga o fun lisi zu o nyuha. O fun si li a la wi kinkan. 

Lanjimasa Fun Mɔmsi Yesu A Tuk Un 
(Mat. 26.67-68; Maak 14.65) 

63Lanjimasa ba naa funɛ il Yesu chen funɛ mɔmsi unu a la tuk un. 

64Ba fun kpa gar a vɔu o se a pɛɛsi un di o zim naa tuk un nanu. 

65Ba fun pini o zoma gbanko a du un ni. 

Ba Fun Kpa Yesu A La Nihɛɛta Bar Lagmi 
(Mat. 26.59-66; Maak 14.55-64; Jɔn 18.19-24) 

66Chɔɔsa funɛ pisi, Koosa dam kɔkɔɔrsi ta awa Koosa chiksɛ nibiksɛ, ba naa funɛ ya 

Ju tim sɛria nidiile, fun a lagmi dɔŋ ni. Ba fun kpa Yesu a chiŋsi ba suwachak ni. 

67Ba nidigi fun pɛɛsi un, “Hin ya Kristo naa Koosa fun ŋɔ di o kaa tumu chenn?” O 

fun ŋɔ ba, “N ŋɔ ma, ma se wa zi su chenani mu ŋɔ ma. 

68N pɛɛsi ma wu digi, ma wa zi ŋɔ min. 

69O wa zi vusi ka n waa nibine be wa kani Koosa naa kpak kpok a kaali kina maga 

nihɛɛ bar kani ni.” 

70Ba bɔnɛ fun ŋɔ un, “I ya Koosa beree?” O fun ŋɔ ba, “Min ya un.” 

71Ba funɛ nu ka o sɛm chen, ba fun ŋɔ dɔŋ ni, “Yɛrɛ ya bukoo o dɛu sɛhɛra tima? O 

fun chel a li o titi sɛm ni.” 

Luk 23 

Ba Fun Kpa Yesu A La Nyɛ Pailɔt Ni 
(Mat. 27.1-2, 11-14; Maak 15.1-5; Jɔn 18.28-38) 

1Ba maga fun si a kpa Yesu a kaali Pailɔt naa ya gɔbnati nyuhu tiin wati. 

2Ba fun fiksi Yesu o suwachak ni a ŋɔ, “Baal nɔ yaa mur ya narawa a ŋɔ ba di ba ta bɔ 

lampo a nyɛ koorsi ta nyuhu tiina Siiza ni. O titi fun ŋɔ di waa ya koor zen naa ba yir 

Kristo chen.” 

3Ba funɛ sɛm peti, Pailɔt fun pɛɛsi Yesu, “Hin ya Ju tim koor chenn?” O fun ŋɔ, 

“Chenani i kut ŋɔ chen.” 

4Doone Pailɔt fun burgi a ŋɔ Koosa dam kɔkɔɔrsi ta awa zɛmɛ ba naa tiŋ un a la Pailɔt 

dama, “Baal nɔ nisa wa to.” 

5Ba fun a fiksi un a kaali chenani ba fun te fiksi a ŋɔ un, “Chenani baal nɔ yaa biksi 

nara tima zi nyɛ ba damu. O fun piili a biksi ba a li Galili pulum ni a la gali Judia 

pulum ni hali a wa li bar nɔ.” 

Ba Fun Kpa Yesu A La Nyɛ Hɛrɔd Ni 

6Pailɔt funɛ nu sɛm ta, o fun pɛɛsi ba, “Baal nɔ ya Galili tim baallɛɛ?” 

7Ba fun ŋɔ, “O ya Galili tim baallɛ.” Hɛrɔd funɛ ya Galili tim koora a fun gba la 

Jɛrusalɛm chen saha ti. Pailɔt funɛ nu di Yesu li o pulum nɛ, o fun ŋɔ o lanjimasi ta ni 

di ba kpa un a la Hɛrɔd wati. 

8Ba funɛ kpa Yesu a la tel o dama, Hɛrɔd tuha funɛ sɔɔniu kinkan. O yaa funɛ nyini o 

nyinbaan niu di o na un, chen ni o zi tum alaazibu tumau o na. 

9Hɛrɔd fun pɛɛsi Yesu wu damata, amaa o wa fun ŋɔ wu digi. 

10Koosa dam kɔkɔɔrsi ta awa Koosa chiksɛ nibiksɛ, ba naa funɛ tiŋ Yesu a la Hɛrɔd 

dam ti chen, ba fun bukoo fiksi Yesu kinkan. 

11Hɛrɔd awa o lanjimasa fun a mɔmsi Yesu a la pini o zoma a kpa gar weri a laari un. 

Ba funɛ ya chen peti, ba kpa un a bur kaali Pailɔt wati. 

12Hɛrɔd awa Pailɔt funɛ ya dɔmwa hali a wuzu ti. A wuzu naa ba fun kpa Yesu a wa 

Hɛrɔd wati, o wa Pailɔt fun bu ya nɔ bɛgim. 

Ju Tima Fun Di Yesu Siwi Sɛria 
(Mat. 27.15-26; Maak 15.6-15; Jɔn 18.39–19.16) 

13Saha tirɛ Pailɔt fun yir Koosa dam kɔkɔɔrsi ta awa tɔhɔn nihɛɛti ta awa zɛmɛ ta ba 

lagmi o wati. 

14O fun ŋɔ ba, “Ma funɛ kpa baal nɔu a wa mu wati a fiksi un di o daŋni nara tima 

damu. Mu zaamsɛ unu ma suwachak ni a zim di o nisa wa to chenani ma fiksi un chen 

ni. 

15Hɛrɔd gbanko funɛ sɛmu di o nisa wa to a nyɛ o bur wa mu wati. O wa tum kinkin 

naa la zi nyɛ o sou. 

16N zi nyɛ mu lanjimasi ta tuk un wa vurmsi niu a nyɛ o la.”  

((17Ba wuzu zen wuzu Pailɔt yaa fun puk dɛ naa ba yaa tɔ nara chen zɔɔnɔ a nyɛ 

nibɛgim li.)) 

18Zɛmɛ ta funɛ nu chenani Pailɔt sɛm, ba fun tɛsi, “Kpu un. Puk dɛ naa ba tɔ chen 

zɔɔnɔ a lisi baal naa ba yir Barabas chen, a nyɛ ya.” 

19Barabas funɛ nyɛ nara tima dam chene ka o kpu baal ti. Chendaha ba fun kpak un a 

tɔ dɛ. 

20Pailɔt funɛ daŋni o nyɛ Yesure la. O fun bukoo kpaŋi o titi di o ŋɔ zɛmɛ ta ni, 

21amaa ba funɛ tɛsiu kinkan a ŋɔ, “Nyɛ ba kpa un a la kpaasi a mari daakakli daha ni o 

sou.” 

22Chɛɛm ti funɛ sɔɔni, Pailɔt fun ŋɔ zɛmɛ ta ni butora a pɛɛsi ba, “Yɛrɛ? Tum tagna 

baŋnɛ o tum? Mu zimu di o wa tum kinkin naa la zi nyɛ o sou. N zi nyɛ mu lanjimasi 

ta tuk un wa vurmsi niu a nyɛ o la.” 

23Ba funɛ chɛɛmi ta zaŋa a ŋɔ, “Kpaasi un a mari daakakli ti daha ni o sou.” Ba funɛ 

chɛɛmi chene, 

24hali Pailɔt wa la nɔɔni chenani ba daŋni. 

25O fun lisi naa nyɛ nara tima dam chen a kpu a nyɛ ba, a kpa Yesu a du ba nisa ni. 

Ba Fun Kpak Yesu A Kpaasi A Mari Daakakli Ni 
(Mat. 27.32-44; Maak 15.21-32; Jɔn 19.17-27) 

26Zɛmɛ ta awa lanjimasi ta fun kpa Yesu a kaali. Ba funɛ nyɛn nyinbaan ni a la chene, 

ba fun la chem baal naa ba yir Simɔn a li Sairini pulum ni. O fun li kɔha bar boli aa 

wa. Ba fun lɛrgi un a nyɛ o zer Yesu daakakli ti a baasi a tiŋ ba kaali. 

27Zɛmɛ kinkan fun tiŋ Yesu gantɛl. Nihaan bɔnɛ funɛ nyɛn zɛmɛ ta ni aa wi kinkan 

chenani ba zi wa la ya un. 

28Yesu fun burgi a ŋɔ ba, “Ma Jɛrusalɛm nihaana, ma ta wi n daha. Maa wi ma titi 

awa ma bisa nyuhu ni. 

29Saha wau nara zi wa ŋɔ di yɛrɛ nyusumnɛ ba naa vɛ luli nan dɛɛsi bisa. 

30A wuzu ti wa tel, nara tima zi chɔ a la sogli kuŋkule nyuuna bar nyɛni niu a daŋni bɛ 

tɔ ba. 

31Ba naa nisa vɛ nyɛn tum tagna ni zi wa chɔ a sogli a chi chen ni, yɛrɛ o kaa wa du ba 

naa yaa tum tum tagna ni?” 

32Lanjimasi ta gbanko funɛ kpak ŋmɛɛrsa lɛwa ba naa wa Yesu zi wa siti. 

33Ba funɛ la tel bar digi ba yir nyukɔkri bar. Ba fun kpaasi Yesu a mari daakakli ti ni 

dooni. Ba fun kpaasi ŋmɛɛrsa lɛ ta gbanko a marigi ba daakaklɛ a kpa digi a baŋ Yesu 

nindil ni, digi o ningal ni. 

34Ba funɛ tum chene, Yesu fun sumi Koosa a ŋɔ, “Nara nama wa zim chenani baa 

tum. Gil ba tum tagna a nyɛ ba.” Ba funɛ tum peti, ba fun kpa o gata a dau di ba yo 

walɛ di ba na anti kaa di a. 

35Zɛmɛ ta maga fun chiŋi a go aa nyini. Ju tim nihɛɛta ba naa funɛ nyɛn zɛmɛ ta ni, 

mɔmsi un a ŋɔ dɔŋ ni, “O laata fun yisi nara chen. O ya Kristo naa Koosa fun lisi a 

nyɛ o titi ni chen, ma nyɛ o lisi o titi.” 

36Lanjimasi ta gbanko fun mɔmsi un a zɔk kinyɔɔli haasi a nyɛ un, 

37a ŋɔ, “I ya Ju tim koora, yisi i titi.” 

38Ba gbanko funɛ sɔbi a ŋɔ di, “Ju tim koor ti nɛɛnɛ,” a mari o nyuha daha ni. 

39Ŋmɛɛrsi ta nidigi funɛ pini Yesu zoma a ŋɔ un, “I sir ya Kristo naa Koosa ŋɔ di o 

kaa wa tumu chen, yisi ya maga.” 

40O dɔŋtiin ŋmɛɛr ti fun a zulimi un a ŋɔ, “I sɛm chen, i wara nyɛ Koosa jirima. O wa 

zi vusi ka ya maga siti. 

41Ya wu tagna daha, o deŋlu wa ya siti, amaa baal nɔ ha wa fun tum tum tagin.” 

42Doone o fun ŋɔ Yesu ni, “Yesu, i wa di i koor ti, i lisi mu wɛ.” 

43Yesu fun ŋɔ un, “Mu ŋɔ hinu wuti ni, i wa min zi zu Koosa koor ti niu zinan.” 

Chenani Yesu Fun Sou 
(Mat. 27.45-56; Maak 15.33-41; Jɔn 19.28-30) 

44Nha funɛ wa tel sal baan nyuha, doon fun wa biri a vusi hali saha naa niparɛ yaa par 

a si chen. 

45Saha naa o fun biri chen, gar zen naa ba fun kpa purigi Koosa bar jɛɛmi dam ti chen, 

o fun chɛɛsi a li buudaha ni hali a wa peti tɛɛnɛ ni. 

46Doone Yesu fun tɛsi kinkan a ŋɔ, “Mu kunyana, n kpa mu siima a du i nin niu.” O 

fun sɛm sɛm ta peti a sou. 

47Lanjimasa kɔkwa nihɛɛ naa funɛ chiŋi dooni a na chenani Yesu sou, o funɛ pɛgi 

Koosa a ŋɔ, “Wuti baal nɔ sir ya nibin werire.” 

48Zɛmɛ naa funɛ lagmi a chiŋi dooni a na chenani la zi ya, ba nidamata fun na galimsa 

a li chenani ba tum ni. Ba fun kaali dama a la mosi ba bambe. 

49Yesu chɛnsa awa nihaana ba naa funɛ tiŋ un a li Galili a wa chen, ba waa funɛ chiŋi 

bar boli ni a nyini chenani yɛɛ. 

Ba Fun Kpa Yesu A La Sogli Un 
(Mat. 27.57-61; Maak 15.42-47; Jɔn 19.38-42) 

50-51Ju tim baal digi funɛ nyɛn doon a li tɔhɔn naa ba funɛ yir Arimatia. O sɔn funɛ ya 

Josɛf. O funɛ ya tum were tiinnɛ a kpak sɔn weri nara wati a nyini di o wa na saha naa 

Koosa zi wa dɔ nara. O funɛ ya sɛria nidiile ta nidigirɛ, amaa o tuha wa fun sɔɔni 

chenani ba di Yesu sɛria chen. 

52O fun si a kaali Pailɔt wati a la ŋɔ di o kpa Yesu bara a nyɛ un. 

53Pailɔt fun nyɛ un nyinbaan. Josɛf fun la lisi Yesu a li o daakakli ti ni, a kpa gar a 

mɛɛsi un a kpa un a la du gbɛntɛl bɔ fali naa ba yaa sogli ba nara ni. 

54O funɛ ya chene ka hiisi wuzu ti kaa wa piili dusum. 

55Nihaana ba naa funɛ tiŋ Yesu a li Galili ni chen, ba wa Josɛf funɛ tiŋ dɔŋa a la na 

chenani Yesu bara fun chɔ hugil ti ni. 

56Ba fun kaali dama a la kɔɔri kin nawara sɔɔra weree di ba kpa la du o bara ni. Hiisi 

wuzu ti funɛ wa tel, ba funɛ hiisiu a chi chenani Koosa fun chiŋsi chen. 

Luk 24 

Chenani Yesu Fun Si A Li O Sou Ni 
(Mat. 28.1-10; Maak 16.1-8; Jɔn 20.1-10) 

1Chɔɔsa funɛ pisi chɔsa, nihaana fun si a zer kin nawara sɔɔra weree chen a kaali 

Yesu hugil ti. 

2Ba funɛ la tel dooni, buŋkul naa ba fun kpa tɔ hugil ti zɔɔnɔ chen, fun bilimsi a ka 

zɔɔnɔ ti. 

3Ba fun la zu hugil ti a vɛ na Yesu bara. 

4Ba fun chiŋi a nyini dɔŋ se ni a la lisi chenani ba zi sɛm. Nara balɛ fun vaan chiŋi a 

dugli ba a laari gar chaanɛ. 

5Hansura fun kpak nihaan tima kinkan ka ba wa gbiri ba suwachak ni. Ba naa laari gar 

chaanɛ ta chen digi fun ŋɔ ba, “Yɛrɛ ma wa siwɛ bar sogli nɔ a wa dɛu naa kpak 

miisa? 

6Yesu wa bu to bar nɔ. O si o sou niu. Ma lisi chenani ma wa un fun nyɛn Galili ni ka 

o sɛm ma chen. 

7O fun ŋɔ di nara zi wa kpa o wa nibine be a du ba naa la tum tum tagna nisa ni. Ba zi 

wa kpa unu a la kpaasi a mari daakakli ti ni o sou. Wuzu butora wuzu, Koosa zi wa 

lɛli unu a li o sou ni.” 

8Nihaan tima fun lisi chenani Yesu fun sɛm chen, 

9a li hugil ti ni a kaali dama a la ŋɔ o gantɛl tiŋsa nara fi di nibɛgim awa ba naa maga 

nyɛn dooni chenani yɛɛ. 

10Ba bɔnɛ sɔna funɛ ya Mɛri Magdala, Joana, awa Mɛri, Jems niina. Ba waa funɛ ŋɔ 

nitumɛ ta ni chenani ba na. 

11Nitumɛ ta se wa fun su chenani nihaan tima ŋɔ ba chen. Ba funɛ lisiu di ba sɛm ta 

wa kpak nyuha. 

12Amaa Pita funɛ siu a chɔ kaali hugil ti a la kugili nyini o tuhu ni a na Yesu gar 

mɛɛsɛ ta ka a chɔ a duŋduŋ. O fun bur kaali dama a la beeli kinkin naa yɛɛ. 

Yesu Gantɛl Tiŋsa Nara Balɛ Fun Bu Chem Un 
(Maak 16.12-13) 

13A wuzu ti vɛɛna, nara balɛ ba naa funɛ tiŋ Yesu chen, fun li Jɛrusalɛm a la tɔ we naa 

ba funɛ yir Ɛmɛus. O wa Jɛrusalɛm funɛ ya maalisa nɔpɛwa. 

14Ba funɛ sɛm dɔŋ ni chenani maga yɛɛ. 

15Ba funɛ nyɛn nyinbaan ni a la chene, Yesu titi fun gbaari ba ni. O wa ba tiŋ dɔŋa. 

16Amaa Koosa wa fun nyɛ ba zim un. 

17Yesu fun pɛɛsi ba, “Yɛrɛ maa val nyinbaan ni a la sɛm nan?” Yesu funɛ sɛm chen, 

ba chiŋi a dɔri ba se. 

18Ba nidigi sɔn funɛ ya Klɛɔpas. O fun ŋɔ Yesu ni, “I ya hɔɔrrɛ a vɛ zim kinkin naa la 

ya bar nɔ wuzu bilɛ na tuhu nii?” 

19Yesu fun pɛɛsi un, “Baŋa ya?” O fun ŋɔ un, “Kin naa ba ya Yesu Nazarɛt nar. O 

funɛ ya witiin naa Koosa tum ya watɛɛ. Waa funɛ kpa o kpok a nyɛ o sɛm sɛm kpoka 

a la tum tum kpoka a nyɛ un. Chendaha nara maga nyɛ un jirima kinkan. 

20Ya Koosa dam kɔkɔɔrsi ta awa ya nihɛɛti ta fun kpa un a la du Pailɔt nin ni di o di o 

sou sɛria a kpaasi un a mari daakakli ti ni o sou. 

21Ya funɛ kpak bambi bɛgimu waa la zi la Ju tim nyuuna a nyɛ ba. Wuzu butora 

gantɛl nɛɛ, kin nama maga fun ya. 

22Chɔɔsa funɛ wa pisi chɔsa, ya nihaan tima bɔnɛ fun kaali o hugil ti ni, 

23amaa ba wa fun na o bara. Ba fun bur wa ŋɔ ya di ba la pu Koosa malaikasiwa a fun 

ŋɔ ba di o si o sou niu. 

24Ya nibaal ta bɔnɛ gbanko fun la hugil ti a vɛ na un. Ba fun zim di chenani nihaan ta 

sɛm chen, o sir ya wutirɛ.” 

25Yesu fun ŋɔ ba, “Yɛrɛ ma wom mak. Ma sɔɔnɛu wa ma zim Koosa witinsi ta sɛma 

naa ba fun sɔbi saha digi chen. 

26Ba funɛ ŋɔ di, ‘Naa Koosa fun vɔu di o tum chen, waɛɛ, o zi namsiu a sou a si la zu 

Koosa tɔhɔn ti.’ O wa deŋli di o ya chenn?” 

27Ba ha funɛ vɛɛn a val nyinbaan ni chene, Yesu fun biksi ba chenani Mosis awa 

Koosa witinsi ta maga fun sɔbi o wɛ saha digi chen a li Koosa sɛm tɔn ti ni. 

28Ba fun wa dugli tɔ we naa ba la chen ka Yesu funɛ daŋni o ha vɛɛn gali kila. 

29Ba wa funɛ daŋni o waligi ba ni a ŋɔ un, “Dusum daŋni o biriu, adaha nyɛn ya 

wati.” O fun la nɔɔni ka o wa ba fun la zu tɔ we ti a nyɛn dooni. 

30Ba funɛ lagmi di ba di diwe, Yesu fun zer boroboro a sumi Koosa a du a chɔksi un a 

bɔni ba. 

31O funɛ zer boroboro a sumi Koosa a du a chɔksi a bɔni chene, ba fun vaan a zim un 

ka o nyuksi. 

32O funɛ kaali chene, ba ŋɔ dɔŋ ni, “Ya wa un funɛ nyɛn nyinbaan ni aa la ka o fun a 

biksi ya chenani ba sɔbi o wɛ a li Koosa sɛm tɔn ti ni, ya tusa sɔɔni ka yaa dɛɛsi.” 

33Ba fun si dooni lalaga a bur kaali Jɛrusalɛm. Yesu gantɛl tiŋsa nara fi di nibɛgim 

awa ba naa tiŋ un chen, fun lagmi a kani dooni, 

34a ŋɔ dɔŋ ni, “Ya kunyana sir siu o sou niu. Simɔn Pita funɛ na unu.” 

35Nara balɛ naa funɛ na Yesu nyinbaan ni chen, fun la tel Jɛrusalɛm. Ba fun ŋɔ ba 

chenani o biksi ba nyinbaan ni awa chenani o fun zer boroboro a sumi Koosa a du a 

chɔksi a bɔni ba ka ba zim un. 

Yesu Gantɛl Tiŋsa Fun Bu Na Un 
(Mat. 28.16-20; Maak 16.14-18; Jɔn 20.19-23; Tuma 1.6-8) 

36Nara balɛ ta funɛ sɛm chene, Yesu fun vaan wa chiŋi ba bambaan ni a zaami ba. 

37Hansura fun kpak ba hali a la gali. Ba funɛ baa di Yesu ya lɛlɛrɛ. 

38O fun ŋɔ ba, “Yɛrɛ ma nyɛ hansura kpak ma a la gali? Yɛrɛ maa beeli di o ya 

minnɛ? 

39Ma nyini mu nisa awa mu naŋgere a zim di minnɛ. Ma gbaŋsi min ma zi zimu ma 

bambe ni di mu wa ya lɛlɛ. Lɛlɛ wa kpak bara a chi mu bara na.” 

40O funɛ sɛm chene, a kpa o nisa awa o naŋgere a biksi ba. 

41Alaazibu funɛ kpak ba ka ba tusa sɔɔni kinkan a la gali, chen ni ba wa kikoti a nyɛ 

ba se su di o bur wau. Yesu fun pɛɛsi ba, “Ma kpak diwe nɔ a la zi kpa a nyɛ minuu?” 

42Ba fun zer nyin zɔŋi a nyɛ un. 

43O fun se un ba suwachak ni. 

44Yesu fun ŋɔ ba, “O deŋlu di kin naa maga Mosis awa Koosa witinsi ta awa ba naa 

sɔbɛ boola funɛ sɔbi mu wɛwa saha digi a li Koosa sɛm tɔn ti ni, a ya wutirɛ. Ma wa 

lisi di saha naa mu fun nyɛn ma wati chen, mu fun biksi ma a wɛɛ?” 

45Doone o fun puk ba diŋsa di ba zim kinkin naa nyɛn Koosa sɛm tɔn ti ni, 

46a ŋɔ ba di ba sɛm di naa Koosa vɔu di o tum chen zi wa namsiu a sou ka Koosa lɛli 

un a li o sou ni wuzu butora wuzu. 

47O fun ŋɔ ba, “Koosa laaboor weri ti biksi nara gil ba tum tagna a bur a tiŋ Koosa, o 

zi gil ba tum tagnau a nyɛ ba chen tiin sou daha. Ba fun bukoo sɔbi di o lawa o gantɛl 

tiŋsi ta te biksi laaboor nɔ a li Jɛrusalɛm ni a zi biksi bawu maga ni. 

48Ma waa ya mu sou awa mu siili sɛhɛra tima. Ma piili chen tuma. 

49Mu kunyana Koosa funɛ vɔu di o zi kpa o kpoku a nyɛ ma. Mu wa waligi ma ni, ma 

la zu tɔhɔn ti tuha a pɔ. Mu zi nyɛ o kpok ti wa ma watiu.” 

Chenani Yesu Fun Si A Bu Ziŋi Koosa Tɔha 
(Maak 16.19-20; Tuma 1.9-11) 

50Doone Yesu fun te ba suwachak a kaali a la tel Bɛtani. O fun a zer o nisa buudaha ni 

a sumi Koosa a du ba ni. 

51O funɛ sumi Koosa a du ba ni chene, a zini kaali buudaha Koosa wati. 

52Ba fun jɛɛmi un dooni a bur li kaali Jɛrusalɛm wa tu sɔɔni kinkan ni. 

53Ba yaa fun la pɛgi Koosau a li o bar jɛɛmi dam ti ni o daha. 

Jɔn 

Jɔn 1 

Yesu Ya Koosa Mi Fali Tiina 

1O piili ti ni tɛɛnɛ awa buudaha wa fun to, amaa Yesu Kristo funɛ piin nyɛnu. O funɛ 

nyɛn Koosa se ni. Hali o wa un fun ya nibɛgim. 

2O piili ti ni aa la, Yesu Kristo funɛ nyɛn Koosa se ni. 

3Koosa fun nyɛ o naami tɛɛnɛ awa buudaha awa kin naa maga nyɛn a ni. Kin magawa 

Koosa fun nyɛ o naami. 

4Koosa miisa naa vɛ kpak bɔ nyɛn un ni. Nara wa la o miisi ti, ba wa bu a nyɛn birsi 

ni. Ba zi nyɛn nha nɛɛ. 

5O miisi ti chi fitinne a chaani birsi ni. Birsi ti wa koti a dusi un. 

6Baal digi funɛ nyɛn doon. Ba yir un Jɔn. 

7Koosa fun tum un di o biksi nara fitin ti wɛ, chen ni ba zi na nyinbaanu a nu o sɛma a 

nyɛ ba se wa su un. 

8Jɔn laata fun ya fitin ti. Koosa funɛ tum un di o biksi nara Yesu Kristo naa ya fitin ti 

wɛ. 

9Waa funɛ ya fitin wuti naa funɛ wa tɛɛnɛ nɔ, chen ni nara maga zi na nyinbaanu a 

nyɛn nha ni. 

10Yesu Kristo funɛ wa nyɛn tɛɛnɛ nɔ nɛɛ. Koosa fun nyɛ o naami un awa kin naa 

maga nyɛn un ni, amaa tɛɛnɛ nɔ nara wa fun zim nibine naa ya un. 

11O funɛ wa nyɛn o sɛmbiri nara watɛɛ, amaa ba nidamata wa fun la un. 

12Bɔnɛ ka fun la un a nyɛ ba se su un. Ba naa funɛ la un chen, o fun nyɛ ba burgi 

Koosa bisa. 

13Chenani ba yaa lul ba bichɛsa, o wa nyɛ ba ya Koosa bisa. O wa fun ya nibinsa 

tutɔrɛ di o burgi ba nyana. O ka ya o tutɔrɛ di o burgi ba nyana. 

14Yesu Kristo ya ya kunyana Koosa duŋduŋ be. Koosa fun yisi o jirima awa o chaani 

kinkan a du un ni a nyɛ o burgi nibine a wa tɛɛnɛ nɔ maga di o wa ya lagmi nyɛn 

bunsa mɛna. Ya fun zim di Koosa jirima awa chaani kinkan nyɛn un ni awa chenani o 

sɛm maga ya wuti awa chenani o tuma suŋi nara. 

15Jɔn fun biksi nara o wɛ a tɛsi a ŋɔ, “Baal nɔwa mu sɛm ma o wɛ chen. Waa nyɛn mu 

gantɛl ni aa wa. O funɛ piin nyɛnu ka ba lul min. Chendaha o ya nihɛɛ a kaali min.” 

16Chenani o fun koti a suŋi nara a la gali, o funɛ ya chene a nyɛ ya. O yaa suŋi yau a 

saksi dɔŋ ni. 

17Koosa funɛ te kpa o chiksɛ a nyɛ Ju tim nawaal naa ba yir Mosis ni a zi tum Yesu 

Kristo di o wa biksi ya o wuti awa chenani o daŋni o suŋi ya. 

18Nandigi ha wa na Koosa, amaa o be bɛgim naa wa Koosa ya nibɛgim, waa funɛ 

biksi ya o wɛ. 

Jɔn Fun Mɔɔli Nyabaan Ni 
(Mat. 3.1-12; Maak 1.1-8; Luk 3.1-18) 

19Wuzu digi Ju tim ba naa nyɛn Jɛrusalɛm ni, fun tum Koosa dam kɔkɔɔrsa awa ba 

naa ba yir Livait bɔnɛ di ba la pɛɛsi Jɔn, “Hin ya Kristo naa Koosa fun ŋɔ di o kaa 

tumu wuzu digi chenn?” 

20O wa fun pɔ a ŋɔ ba gbampulim ni, “Mu laata.” 

21Ba fun bukoo pɛɛsi un, “I ya antirɛ? I ya Koosa witiina Ɛlaijarɛɛ?” Jɔn fun ŋɔ ba, 

“Mu laata.” Ba fun bu pɛɛsi un butora tiina, “Hin ya Koosa witiina naa Koosa fun ŋɔ 

di o zi wa tumu ya wati chen?” Jɔn fun bukoo ŋɔ ba, “Mu laata.” 

22Ba fun ŋɔ un, “Ya wa bur la ba naa tum ya i wati, ba zi daŋni ya ŋɔ bau. O lawa i ŋɔ 

ya chenani i duu.” 

23Jɔn fun ŋɔ ba, “Mu zi ŋɔ ma chenani mu duu. Koosa witiina Azaaya funɛ sɔbiu a li 

Koosa sɛm tɔn ti ni saha digi a ŋɔ di Koosa ŋɔ, ‘Mu nitumi nyɛn nyabaan ni a mɔɔli. 

Ba zi nu o tau ka o ŋɔ, ya kunyana wau. Maa kɔɔri o nyinbaan o weru.’ ” 

24Ju tim ba naa funɛ tum Koosa dam kɔkɔɔrsi ta awa Livait tima Jɔn wati, ba funɛ ya 

Farisi timwa. 

25Ba fun bukoo pɛɛsi Jɔn, “I vɛ ya Kristo naa Koosa fun ŋɔ di o kaa tumu a vɛ ya 

Ɛlaija koo Koosa witiin ti, yɛrɛ i chaksi nara wa ni ni?” 

26Jɔn fun ŋɔ ba, “Mu chaksi nara wa ni ni a saksi ba a pɔ baal naa la wa chen. Ma ha 

wa zim un. Hali o wa ya lagmi zinan. 

27Waa nyɛn mu gantɛl ni aa wa. N purɛu wa mu ur o natausa a nyɛ un.” 

28Jɛrusalɛm tim ta funɛ wa Jɔn wati, waa funɛ chaksi nara wa ni ni a li tɔhɔn naa ba 

yir Bɛtani ni chen. O nyɛn Jɔɔdan mɔɔga ti jibaŋ bar boli nɛɛ. 

Yesu Chi Koosa Piisi Bere 

29Chɔɔsa funɛ pisi Jɔn fun na Yesu ka o wa o wati. O fun ŋɔ ba naa funɛ nyɛn dooni, 

“Maa na, baal nɔ chi piisi be naa Ju tima yaa kpa kɔɔri kɔɔra a nyɛ Koosa ni chene. 

Waa nyɛ Koosa bu vɛ na tɛɛnɛ nɔ maga nara galimsa. 

30Ma lisi chenani mu fun ŋɔ ma o wɛ. Mu funɛ ŋɔ mau di nandigi nyɛn mu gantɛl ni 

aa wa. O funɛ piin nyɛnu ka ba lul min. Chendaha o ya nihɛɛ a kaali min. 

31N wa fun zim naa o kaa wa ya. N funɛ te o suwachakrɛ a wa bar nɔ di mu chaksi Ju 

tim ta wa ni ni, chen ni mu zi kotiu a biksi ba o wɛ.” 

32Doone Jɔn fun ŋɔ ba, “Mu funɛ na Koosa siim weri ka o li buudaha. O funɛ chi 

komne a tu wa a zɔŋ Yesu nyuhu ni. 

33Koosa naa funɛ tum min di mu wa chaksi nara wa ni ni chen fun te ŋɔ min, ‘Naa i 

na ka mu siim weri ti tu wa a zɔŋ un ni chen, waa kaa wa kpa mu siim weri ti a du 

nara ni.’ 

34Yesure mu fun na ka Koosa siim weri ti tu wa a zɔŋ o nyuhu ni. Wutirɛ mu ŋɔ ma di 

o ya Koosa bere.” 

Yesu Fun Te Yir O Gantɛl Tiŋsa 

35Chɔɔsa funɛ wa pisi Jɔn awa o gantɛl tiŋsa nara balɛ funɛ bu wa nyɛn dooni, 

36a na Yesu ka o val wa kaali. Jɔn fun ŋɔ ba, “Ma na baal nɔ, o chi Koosa piisi be 

tire.” 

37O gantɛl tiŋsa nara balɛ ta funɛ nu o sɛm ta chen, ba fun la tiŋ Yesu. 

38Ba funɛ nyɛn nyinbaan ni aa la chene, Yesu fun burgi a na di ba tiŋ un. O fun chiŋi a 

pɛɛsi ba, “Antirɛ ma daŋni?” Ba fun ŋɔ un, “Ya kunyana, ya dɛu hinnɛ. Leene i 

nyɛn?” 

39O fun ŋɔ ba, “Ma wa a wa na.” Ba fun tiŋ un a la na doonani o nyɛn. Ba funɛ wa tel 

o bar nyɛni ti di o ya zazɔɔnnɛ. Adaha ba wa un nyɛn dooni hali dusum fun wa biri. 

40Nara balɛ naa funɛ nu Jɔn sɛm ta chen nidigi a tiŋ Yesu, o sɔn funɛ ya Andiru. O 

funɛ ya Simɔn Pita niinbere. 

41Andiru funɛ bur a kaali o dama, o fun vaan kaali Simɔn wati a ŋɔ un, “Ya fa na 

Kristo naa Koosa fun ŋɔ di o zi wa tum wuzu digi chenu.” 

42O fun kpa Simɔn a wa Yesu wati. Yesu fun a nyini un a ŋɔ, “Hin ya Simɔn, Jɔn be 

ti. Mu nyɛ hin sɔn faliu ba yir hin Sifas.” Sɔn ti mun ya ‘gbɛntɛl’. 

Yesu Fun Yir Filip Awa Nataniɛl Ba Wa Tiŋ Un 

43Chɔɔsa funɛ pisi Yesu fun kaali Galili pulum a la na baal naa ba yir Filip. O fun ŋɔ 

un, “Tiŋ min.” Filip fun si a tiŋ un. 

44Filip tɔhɔnnɛ ba funɛ yir Bɛtseida. Doonee Andiru awa Pita gbanko fun nyɛn. 

45Filip fun na baal naa ba yir Nataniɛl chen a ŋɔ un, “Mosis awa Koosa witinsa funɛ 

sɔbi a li Koosa sɛm tɔn ti ni saha digi Kristo naa Koosa fun ŋɔ di o zi wa tumu wuzu 

digi chen wɛ. Ya zim unu. Waa ya Yesu, Josɛf be, a li tɔhɔn naa ba yir Nazarɛt ni 

chen.” 

46Nataniɛl fun ŋɔ un, “Nibin weri wa kili dooni.” Filip fun ŋɔ, “Wa na un.” 

47Ba funɛ wa dugli Yesu, o fun ŋɔ ba naa nyɛn o wati, “Maa na Ju tim baal nɔ la wa di 

o wa na min. O ya wuti tiinnɛ kinkan.” 

48Nataniɛl fun wa tel Yesu wati a pɛɛsi un, “Yɛrɛ i ya a zim chenani mu bambi du?” 

Yesu fun ŋɔ un, “I kanɛ i bugil barsɔn nɛɛ mu te na hin a zim chenani i bambi du ka 

Filip zi yir hin.” 

49Nataniɛl funɛ nu Yesu sɛma, o fun ŋɔ, “Mu kunyana, hin ya Koosa be. Hin vɛɛn ya 

Ju tim koora naa Koosa fun ŋɔ di o zi tumu ya wati.” 

50Yesu fun ŋɔ un, “Mu ŋɔ hinu di i funɛ kani i bugil barsɔn nɛɛ, mu zim chenani i 

bambi du ka i si su min. I wa wa na kizeneu a kaali nan.” 

51Doone Yesu fun burgi a ŋɔ ba naa nyɛn dooni, “Wutirɛ mu sɛm ma, ma zi na 

buudahau ka o puk ka Koosa malaikasa tu wa n waa nibine be wati a bur a zini kaali.” 

Jɔn 2 

Kena Tim Baal Naa Funɛ Kpa Haan 

1Wuzu bilɛ gantɛl nɛɛ, baal digi fun kpa haan a li tɔhɔn naa ba yir Kena a li Galili 

pulum ni. Yesu niina funɛ nyɛn dooni. 

2Ba fun yir Yesu awa o gantɛl tiŋsa gbanko di ba wa haan fali dam ti. 

3Ba naa funɛ wa haan fali ti ba zaami chen fun nyɔ sin a peti, Yesu niina fun wa ŋɔ un 

di sin ti maga peteu. 

4Yesu fun ŋɔ un, “Yɛrɛ i wa min wati? Mu saha ha wa tel.” 

5Doone o niin ti fun burgi a ŋɔ dam ti bisi ni, “Maa tum chenani maga o ŋɔ ma.” 

6Dasisa nɔra funɛ nyɛn dam ti ni. Dasi bɛgim zi zu galɔŋsau a dugli fumtora. Ju tim ta 

wa kaa di diwe dam ti ni, ba yaa zɔk dasisi ta nire a sɛm ba nisa. 

7Yesu fun ŋɔ dam ti bisi ni, “Ma zɔk ni gbaari dasisi ta ni a su.” Ba fun zɔk ni a gbaari 

a maga ni a su. 

8Ba funɛ ya chen peti, o fun ŋɔ ba, “Tɔ, lalaknɔ ma zɔk a la nyɛ nihɛɛ naa la nyini 

hɔɔri ta ni o nyɔ.” Ba fun zɔk a la nyɛ un. 

9O fun lɛmsi ni naa funɛ burgi sin chen, a vɛ zim doonani o liili. Dam ti bisa ba naa 

funɛ zɔk a nyɛ un, ba waa funɛ zim doonani o li. O fun yir haan fali baal ti a ŋɔ un, 

10“Nara yir ba dɔŋtima di ba lagmi a di diwe, ba yaa te kpa sin lɛmnɛ a nyɛ ba di ba 

nyɔ. Ba wa nyɔ sin lɛm ti puŋ, dam ti bisa yaa kpa sin tagin tirɛ a wa gbaari ba. Amaa 

ba wa kpa sin lɛm tirɛ a tiŋ gantɛl.” 

11Chenani Yesu fun nyɛ ni ti burgi sin Kena ni a li Galili pulum ni chen, funɛ te ya o 

tum zen. O tum zen ti funɛ biksi o gantɛl tiŋsi ta di Koosa kpok nyɛn un ni. O tum zen 

ti daha ba se fun su un. 

12Kpaali ti saha funɛ wa gali, Yesu wa o niin ti awa o niinbisa awa o gantɛl tiŋsi ta fun 

si dooni a kaali tɔhɔn naa ba yir Kapɛrnaum a la nyɛn wuzu bilɛ. 

Yesu Fun La Zu Koosa Bar Jɛɛmi Dama 
(Mat. 21.12-13; Maak 11.15-17; Luk 19.45-46) 

13Wuzu zen naa Ju tim ta funɛ yir val la gali chen saha funɛ wa dugli, Yesu awa o 

gantɛl tiŋsi ta fun kaali Jɛrusalɛm, 

14a la zu Koosa bar jɛɛmi dama. O fun na nidamata ka ba yogli nuhɛ, piisisa awa kosa. 

Malɛ nichɛrɛ gbanko funɛ kani ba tebulsi muni ni. 

15O fun a dɛu gagbasa a kɔɔri vurma a duŋni ba naa la yogli nuhɛ ta awa piisisi ta wa 

ba sela a ta. O fun a burgi malɛ nichɛrɛ tim ta tebulsa gbanko a ta a pisi ba malɛ ta. 

16Doone o fun ŋɔ ba naa la yogli kosi ta chen, “Ma kpa a a li bar nɔ. Yɛrɛ ma lisi di 

ma tumu nan a kpa mu nyan dam ti a burgi yawa?” 

17O gantɛl tiŋsi ta fun a lisi chenani ba fun a sɔbi a li Koosa sɛm tɔn ti ni a ŋɔ, 

“Chenani mu baga nyɛn Koosa dam ti ni zi chɔk minu.” 

18Chɛɛm ti funɛ wa gil, Ju tim ta bɔnɛ fun wa pɛɛsi Yesu, “Anti nyɛ hin nyinbaan di i 

val aa kiya nan? Tum tum zen ya zim di Koosa chiŋɛ i gantɛl niu.” 

19Yesu fun ŋɔ ba, “Mu zi tum tum zenu a nyɛ ma. Ma zak Koosa bar jɛɛmi dam nɔ a 

lɔ ka mu sa un wuzu butora wuzu.” 

20Ba fun ŋɔ un, “Ya walɛ funɛ kpa bun fumnaasi danɔrawa a sa un. I wa kikpa wuzu 

butora a bukoo sa un.” 

21Amaa Yesu wa funɛ sɛm Koosa bar jɛɛmi dam naa nyɛn Jɛrusalɛm ni chen wɛ. O 

funɛ sɛm o titi bara wɛwa. 

22Yesu funɛ sou ka Koosa lɛli un a li o sou ni, o gantɛl tiŋsi ta fun lisi chenani o fun 

sɛm chen. Ba fun zim di o sɛma awa chenani ba fun sɔbi o wɛ a li Koosa sɛm tɔn ti ni 

chen, ya wutirɛ. 

Yesu Zim Chenani Nibinsa Bambe Duu 

23Yesu funɛ di Ju tim ta wuzu zen naa ba yir val la gali ti chen a li Jɛrusalɛm ni, 

nidamata fun na tum zene naa o tum ka ba se fun su un. 

24Amaa Yesu funɛ zim chenani nibinsa lisiu kinkan. Chendaha o wa fun nyɛ o si su 

ba. 

25O wa funɛ daŋni di nara biksi un chenani nibinsa bambe du. 

Jɔn 3 

Yesu Awa Nikɔdimus 

1Baal digi funɛ nyɛn dooni, ba yir un Nikɔdimus. O funɛ ya Ju tim ta nihɛɛrɛ awa 

Farisi tim ta digi. 

2Wuzu digi dusumnɛ, o fun la ŋɔ Yesu ni, “Mu kunyana, ya zimu di Koosa funɛ tum 

hin di i wa biksi ya. Tum zene naa i tum biksi ya di Koosa kpok ti nyɛn hin ni.” 

3Yesu fun ŋɔ un, “Wutirɛ mu sɛm hin, Koosa wa kidɔ nar see o te kpa o mi fali a nyɛ 

chen tiin ni.” 

4Nikɔdimus fun pɛɛsi un, “Yɛrɛ Koosa kaa ya a kpa o mi fali a nyɛ nibine naa piin zen 

ni? O niina wa kibu koti a lul un bilɛ.” 

5Yesu fun ŋɔ un, “Wutirɛ mu sɛm hin, Koosa wa kidɔ nar see o te kpa o siim weri ti a 

du un ni ka ba zi chaksi un wa ni ni. 

6Nibinsa la lul dɔŋa. Koosa siim weri ti kpa o mi fali ti a du nar ni, o gbanko nyɛn un 

ni. 

7Koosa daŋni o kpa o mi fali ti a nyɛ nara niu. Ta nyɛ chen ya hin alaazibu. 

8I zim chenani peha val o tutɔu ka i nu o chɛɛma, amaa ma wa zim doonani o li koo o 

la. Koosa siim weri ti wa nyɛn nara ni, o ya chi pehere. I wa ya koti a na un.” 

9Nikɔdimus fun pɛɛsi un, “Yɛrɛ nan kaa ya?” 

10Yesu fun ŋɔ un, “I biksi i narawa ka ba nyɛ hin jirima kinkan. Yɛrɛ i vɛ zim mu sɛm 

na muna? 

11Wutirɛ mu sɛm hin, kin naa mu sɛm hin nan, mu funɛ na au a zim a. Amaa i wa funɛ 

daŋni i nu a. 

12Mu sɛm kin nawara ya bar nɔ wɛwa ka i vɛ nu a. Mu ŋɔ hin kin nawara ya Koosa 

tɔhɔn kina wɛ, yɛrɛ i kaa ya a zim a mun? 

13N waa nibine be duŋduŋ funɛ li Koosa tɔhɔn ti ni a wa tɛɛnɛ nɔ maga a la zi bur la 

dooni. 

14“Ju tim nawaal, Mosis, funɛ kpa lugiu a kɔɔri dum a kpa du da ni a fun zer un a tɛ Ju 

tim bambaan ni a li nyabaan ni. Chene ba zi wa kpa n waa nibine be a kpaasi mari 

daakakli ni a zer min baŋ, 

15chen ni Koosa zi kpa o mi fali naa vɛ kpak bɔu a nyɛ ba naa maga se su min ni. 

16Koosa funɛ daŋni tɛɛnɛ nɔ maga nara kinkannɛ a fun tum o be bɛgim ba wati, chen 

ni Koosa wa zi na ba naa se su un galimsa a ta ba yɔri, amaa o ka zi kpa o mi fali naa 

vɛ kpak bɔu a nyɛ ba. 

17Koosa wa fun tum o be di o wa di tɛɛnɛ nɔ maga nara sɛria, amaa o funɛ tum unu di 

o wa yisi ba a li ba tum tagna ni. 

18“Ba naa se su Koosa be, Koosa wa zi di ba tum galimsa sɛria a ŋɔ di ba chelu. Ba 

naa se ka vɛ su un, Koosa piin di ba tum galimsa sɛriau a ŋɔ di ba chelu. O fun ya 

chen, domi ba se wa su o be bɛgim ti. 

19Nannɛ Koosa lisi ba wɛ. O be chi fitina o fun tum tɛɛnɛ nɔ maga ni. Nidamata fun 

lisi di ba nyɛn birsi ni a ta val nha ni, domi ba la tum tum tagna daha. 

20Ba zimu di ba tum ba tum tagna nha ni, nara maga zi na chenani ba tumu. Chendaha 

ba chɔ li un ni. 

21Amaa ba naa ka la tum wuti tuma, ba waa wara ɔm nha ti. Ba tum ba tuma a li 

gbampulim nɛɛ, chen ni nara maga zi zim di ba tum ba tuma a nyɛ Koosa nee.” 

Yesu Awa Jɔn Naa Chaksi Nara Wa Ni Ni 

22Nikɔdimus funɛ kaali, Yesu wa o gantɛl tiŋsi ta fun si dooni a kaali Judia pulum. O 

wa ba fun nyɛn dooni wuzu bilɛ a chaksi nara wa ni ni. 

23Jɔn gbanko funɛ chaksi nara wa ni nɛɛ a li tɔhɔn naa ba yir Enɔn, domi nidamata 

funɛ nyɛn dooni. O wa tɔhɔn naa ba yir Salim chen wa fun bol dɔŋ ni. Nidamata fun la 

o wati dooni di o chaksi ba. 

24A saha ti ba ha wa fun kpak Jɔn a tɔ dɛ. 

25Ju tim ta digi fun wa Jɔn gantɛl tiŋsi ta wati ba di dɔŋwa amɔrɛ chaksi ti daha. 

26Ba fun wa ŋɔ Jɔn ni, “Ya kunyana, i lisi baal naa funɛ nyɛn i wati a li Jɔɔdan mɔɔga 

jibaŋ kinkin ti ni awa chenani i fun ŋɔ ya o wɛuu? Nidamata fu zi wa i watiu i chaksi 

ba, amaa ba ka kaali o watɛɛ di o chaksi ba.” 

27Jɔn fun ŋɔ ba, “Koosa funɛ yisi o tuma a nyɛ nara maga ni di baa tum. 

28Ma lisi di mu funɛ ŋɔ mau di mu wa ya Kristo naa Koosa fun ŋɔ di o zi tumu chen. 

Koosa funɛ tum min di mu te o suwachak a kɔɔri o nyinbaan. 

29Nar kpa haan, waa dɔ un. Mu chi haan fali baal chɛnnɛ. Mu wa dugli un a nu o 

sɛma, mu tuha yaa sɔɔniu kinkan. Nara ta wa li mu wati a la Yesu wati di o chaksi ba 

wa ni ni, mu tuha yaa sɔɔniu kinkan a kaali chenani o fun te sɔɔni. 

30O deŋlu wa o zini buudaha ka mu tu tɛɛnɛ.” 

Naa Li Koosa Tɔha Wɛ 

31“Yesu funɛ li Koosa tɔhɔn ti a wa tɛɛnɛ nɔ maga, a koti a biksi ma Koosa tɔhɔn ti 

kina wɛ. Chendaha o ya nizen a kaali nara maga. Mu ya nibinere a chi ma a koti a 

biksi ma tɛɛnɛ nɔ maga kina wɛ. Koosa tɔhɔn ti kin ta kaali tɛɛnɛ nɔ maga kina 

kinkan. 

32Kin nawara o biksi nara, o funɛ na au a zim a. Amaa nidamata wara daŋni ba nu a. 

33Ba naa maga nu o sɛm ta zimu nɛnɛ di Koosa ya wuti tiinnɛ. 

34Koosa funɛ tum un di o la biksi nara o wɛ. O funɛ nyɛ o siim weri ti si un niu a suŋi 

un o tum chen. 

35Koosa daŋni o be tiu a kpa kin maga kpok a du o nin ni. 

36Ba naa maga se su o be ti, Koosa kpa o mi fali naa vɛ kpak bɔ a nyɛ ba. Ba naa 

maga se ka vɛ su un a vɛ tiŋ o nɔ, Koosa wa zi kpa o mi fali ti a nyɛ ba. O zi na paanu 

a du ba ni a lɛrgi ba diŋsa hali saha naa vɛ kpak bɔ.” 

Jɔn 4 

Yesu Awa Samaria Tim Nihaan 

1-2Farisi tim ta fun nu di nidamata liu a tiŋ Yesu a nyɛ o chaksi ba wa ni ni a kaali 

chenani ba li la Jɔn wati. Yesu titi wa fun a chaksi nara ta, amaa o funɛ nyɛ o gantɛl 

tiŋsi ta wa tum chen. 

3O funɛ zim chenani Farisi tim ta nuu, o wa o gantɛl tiŋsi ta fun si Judia ni a bur a la 

Galili pulum. 

4Yesu fun lisi di ba zi tiŋ nyinbaan naa la li Samaria pulum chenu a la tel Galili 

pulum. 

5Ba fun wa tel Samaria tɔhɔn naa ba yir Saika. Saika wa ŋmaha naa Ju tim ta nawaal, 

Jakɔb, fun kpa a nyɛ o be Josɛf ni saha digi wa fun bol dɔŋ ni. 

6Bugul naa Jakɔb fun hur, chen funɛ nyɛn dooni. Yesu val ti funɛ nyɛ o kuu kinkan. O 

fun la kani bugul ti nɔ ni nha sal baan nyuha di o hiisi. 

7-8O gantɛl tiŋsi ta fun li kaali tɔhɔn ti di ba la yau diwe. O funɛ kani a hiisi chene, 

Samaria tim haan digi fun wa dooni di o dɔ ni. Yesu fun ŋɔ un di o nyɛ un ni o nyɔ. 

9Samaria tim haan ti fun ŋɔ un, “I ya Ju timwa ka mu ka ya Samaria tim haan. I zim di 

ya Samaria tima awa ma wa lɛm dɔŋ ni, ka yɛrɛ i sumi ni mu wati?” 

10Yesu fun ŋɔ un, “I fu zim chenani mu du, i fu zi sumi min di mu nyɛ hin niu i nyɔ. 

Mu wa zi dɔ ni bugul nɔ ni a nyɛ hin. Mu ka zi kpa ni paliu a nyɛ hin.” 

11Haan ti wa fun zim o sɛm ta mun a ŋɔ, “Mu kunyana, i wa kpak guuga ka bugul nɔ 

luŋ. Leene i kaa la dɛu ni pali a wa nyɛ min? 

12Ya nawaal, Jakɔb, funɛ hur bugul nɔ saha digi, chen ni o wa o walɛ awa o sela zi 

nyɔ o niu. Ya tiŋ gantɛlu a wa pu bugul ti a nyɔ un. I zen a kaali ya nawaal Jakɔbuu?” 

13Yesu fun ŋɔ un, “Ba naa maga nyɔ bugul ti ni, nyɔksa zi bu kpak bau. 

14Ba naa maga ka nyɔ ni naa n nyɛ ba, nyɔksi wa zi bu kpak ba. Mu daŋni mu kpa 

Koosa mi fali naa vɛ kpak bɔ a nyɛ nara ni. O mi fali ti chi nisire naa nyɛ ni pal ba 

tuhu ni saha maga.” 

15Haan ti funɛ nu Yesu sɛma, o fun ŋɔ un, “Mu kunyana, nyɛ min i ni ti, chen ni 

nyɔksa wa zi bu kpak min ka mu bur wa di mu wa dɔ ni.” 

16Yesu fun ŋɔ un, “Kila a la yir i baal ma wa.” 

17O fun ŋɔ un, “N wa kpak baal.” Yesu fun ŋɔ un, “Chenani i ŋɔ min, chen ya wutirɛ. 

18Nara banyuu funɛ kpa hin a burgi ba haan. Baal nɔ wati i nyɛn nan ya i samnɛ. 

Chenani i ŋɔ min, chen ya wutirɛ.” 

19Haan ti fun ŋɔ un, “Mu kunyana, i sɛm ta nyɛ mu zim di i ya Koosa witinsi ta digirɛ. 

20Kina bi naa chiŋi doon nan. Ya nawaalsa funɛ jɛɛmi Koosa o nyuhu nee, amaa ma 

Ju tima ŋɔ ya di Jɛrusalɛm ya Koosa bar jɛɛmi.” 

21Yesu fun ŋɔ un, “Saha wau ba naa la jɛɛmi ya kunyan Koosa wa zi jɛɛmi un bi ti ni 

koo Jɛrusalɛm ni. 

22Ma Samaritan tima, ma wa zim naa ma jɛɛmi nɛnɛ. Ya Ju tima ka zim naa ya jɛɛmi 

nɛnɛ. Waa la zi wa nyɛ Ju tim nidigi yisi tɛɛnɛ nɔ maga nara tum tagna a li ba ni. 

23Saha telu nara ba naa la jɛɛmi Koosa wa wuti ni, zi jɛɛmi un chenu, domi o siim 

weri ti nyɛn ba bambe ni. Chene ya kunyana Koosa daŋni nara kijɛɛmi un. 

24Koosa ya siimne. Chendaha nara wa koti a jɛɛmi un wa wuti ni, see o siim weri ti te 

nyɛn ba bambe ni a suŋi ba.” 

25Haan ti fun ŋɔ un, “N zimu di Kristo naa Koosa fun ŋɔ di o kaa wa tumu wuzu digi 

chen, zi wau. O wa wa, o zi biksi ya wɛ magau.” 

26Yesu fun ŋɔ un, “N waa naa la sɛm hin nan, min chen.” 

27O funɛ sɛm sɛm ta chene, o gantɛl tiŋsi ta fun bur wa. Alaazibu fun kpak ba kinkan 

o wa haan ti la sɛm sɛma dɔŋ wati chen daha. Ba nidigi wa fun pɛɛsi un di yɛrɛ o sɛm 

sɛma o wati koo kin naa nyuhu ni ba sɛm. 

28Haan ti fun gil o ni kidɔɔli ti a bur kaali tɔhɔn tuha a la ŋɔ ba naa nyɛn dooni, 

29“Mu wa a wa na baal naa ŋɔ min kin nawara mu fun tum. Waa ya Kristo naa Koosa 

fun ŋɔ di o kaa wa tumu wuzu digi chenn?” 

30Ba fun chomsi a li tɔhɔn ti ni a kaali Yesu wati. 

31Haan ti funɛ nyɛn nyinbaan ni a la o tɔhɔn ti, Yesu gantɛl tiŋsi ta fun sumi un di o 

zer diwe a di. 

32O fun ŋɔ ba, “Ma wa zim diwe naa mu kpak a kaa di.” 

33O gantɛl tiŋsi ta funɛ pɛɛsi dɔŋa, “Nandigi kpa diwe wa nyɛ un ka ya vɛ zimii?” 

34Yesu fun ŋɔ ba, “Mu tiŋ Koosa naa tum min chen tutɔrɛ a tum tum naa o nyɛ min a 

peti, o chi diwe naa mu di chene. 

35Ju tim ta nihɛɛta yaa ŋɔ di pɛnsa naasi gantɛl ni, ya zi kum kinau. Ma nyɛ mu ŋɔ ma, 

ma zer ma nyuuna a nyini ŋmaani ni. Kiparɛ ta piin biu a daŋni kumi. 

36Ba naa kumɛɛ a kpa du napagsi ni, ba waa le la ba bɔta. Tumtumsi ta wa peti ba tum 

maga, ba naa du kin ta awa ba naa kumɛɛ, ba maga tusa zi sɔɔniu. Chen vɛɛna, ba naa 

kpa nara a wa mu wati chen ni Koosa zi kpa o mi fali naa vɛ kpak bɔ a nyɛ ba, o zi bɔ 

ba ba chimu.” 

37Yesu fun bu ŋɔ o gantɛl tiŋsi ta ni, “Chenani Ju tim nihɛɛti ta yaa ŋɔ chen ya wutirɛ 

di nandigi yaa du ka nandigi kaa kum. 

38O chi mu tum ma di ma la kum kiparɛ a li Koosa ŋmaha ni. Bɔnɛ funɛ du a a nyini a 

ka ma wa na nyɔɔra a li ba tum ni.” 

39Samaria tim haan ti funɛ la ŋɔ o tɔhɔn ti nara ni, ma wa a wa na baal naa ŋɔ min kin 

nawara mu fun tum, ba nidamata se funɛ su Yesu. 

40Ba funɛ wa o wati a wa sumi un di o nyɛn ba wati. Yesu fun la nɔɔni a nyɛn ba wati 

wuzu bilɛ. 

41O fun biksi ba Koosa wɛ ka nidamata se fun su un a gbaari ba naa se funɛ te su un 

chen ni. 

42Ba fun ŋɔ haan ti ni, “Ya se su un o biksi ti daha. A wa su un chenani i fun ŋɔ ya 

chen duŋduŋ daharɛ. Ya zimu di wutirɛ Koosa fun tum un di o wa yisi tɛɛnɛ nɔ maga 

nara tum tagna a li ba.” 

Yesu Fun Tiibi Koor Hɛɛ Digi Be 

43Wuzu bilɛ gantɛl ni, Yesu fun li dooni a kaali Galili pulum. 

44O titi yaa ŋɔ nara niu di Koosa witinsi ta digi sɛmbiri nara wara nyɛ un jirima. 

45Amaa Galili tim nidamata funɛ nyɛn Ju tim ta wuzu zen naa ba yir val la gali ti chen 

a li Jɛrusalɛm ni a na tum zene naa o tum dooni. Chendaha o funɛ tel Galili, ba fun la 

un du. 

46O fun bur kaali Kena a li Galili pulum ni. Doonee o fun nyɛ ni ti burgi sin. Nihɛɛ 

digi funɛ nyɛn doon. O be fun nyɛn Kapɛrnaum ni a wi. 

47O funɛ nu di Yesu li Judia pulumu a bur wa Galili, o fun la sumi un di o nyɛ ba la 

Kapɛrnaum a la tiibi o be naa la daŋni o sou. 

48Yesu fun ŋɔ un, “Mu vɛ tum tum zene a nyɛ ma, ma se wa zi su min.” 

49Nihɛɛ ti fun ŋɔ un, “Mu kunyana, i vɛ wa mu wati lalaga, mu be ti zi sowu.” 

50Yesu fun ŋɔ un, “Kila dama. I zi na i be tiu ka o kpak alaafɛ.” Baal ti si fun su 

chenani Yesu sɛm chen a kaali. 

51O funɛ nyɛn nyinbaan ni aa la chene, o dam bisa fun wa chem un a ŋɔ un, “I be ti na 

alaafɛu.” 

52O fun pɛɛsi ba, “Nha funɛ mak yɛrɛ ka o na alaafɛ?” Ba fun ŋɔ un, “Nha dɛ jauu ka 

kabilima ti gil un.” 

53Be ti nyana fun lisi di saha naa Yesu dɛ ŋɔ un di o be ti zi na alaafɛu chen, di nha 

jauu. O fun kaali dama a la na di chenani ba fun sɛm chen sir ya wutirɛ. O wa o walɛ 

maga se fun su Yesu chenani o tum chen daha. 

54Chenani Yesu fun tiibi nihɛɛ ti be ti funɛ gbaari o tum zen ti bilɛ tiina a li Galili 

pulum ti ni. 

Jɔn 5 

Yesu Fun Tiibi Wichɔɔrta A Li Pul Ni 

1A funɛ ya tama, Yesu fun si a bur kaali Jɛrusalɛm di o la di Ju tim wuzu zene ta digi 

dooni. 

2Bɛɛn we funɛ nyɛn dooni a dugli tɔsi ta digi bulzɔɔnɔ naa ba yir piisisa bulzɔɔnɔ. Ju 

tim ta funɛ yir doon a li ba sɛm ni, Bɛtzata. Zaŋa nyuu funɛ go bɛɛŋ we ti nɔ. 

3Wichɔɔrsa nidamata funɛ nyɛn zaŋ ta tuhu ni saha maga. Ba bɔnɛ funɛ ya nyulumwa, 

bɔnɛ chel chɛrsa, bɔnɛ nisa awa naŋgere ka siti.  

(( 4Ba fun a pɔ niiti ta pali. Saha wau Koosa malaika wa tu wa a nyɛ nii ti pali. A 

gantɛl ni nar ka te tu bɛɛŋ ti chen, chen tiina wichɔɔta ti zi wa tibiu.))  

5Baal digi funɛ nyɛn dooni. Wichɔɔrta fun kpak un bun fumnaasi alɛ wa to. 

6Yesu fun wa li dooni a na un ka o chɔ. O funɛ zim di wichɔɔr ti vusi un niu a pɛɛsi 

un, “I daŋni i na alaafɛuu?” 

7Wichɔɔr ti fun ŋɔ un, “Mu kunyana, ni ti funɛ viigi, n wa kpak nandigi naa la zi kpa 

min a la du bɛɛŋ ti ni lalaga. Mu funɛ nyɛn nyinbaan ni aa wa, nandigi funɛ te min 

dooni.” 

8Yesu fun ŋɔ un, “Kisi a guti i kichɔɔli a la.” 

9Baal ti fun vaan na alaafɛ a si a guti o kichɔɔli ti a la. A wuzu ti funɛ ya Ju tim hiisi 

wuzurɛ. 

10Ju tim ta bɔnɛ fun na chenani Yesu tiibi baal ti a la ŋɔ un, “O ya ya chire wa i chuŋi 

i kichɔɔli ya hiisi wuzu.” 

11O fun ŋɔ ba, “Baal naa tiibi min chen, waa ŋɔ min di mu chuŋi.” 

12Ba fun pɛɛsi un, “Anti ŋɔ hin di i guti i kichɔɔli a la?” 

13Baal ti funɛ nyini di o na Yesu, amaa o funɛ li zɛmɛ ta niu a kaali. O fun ŋɔ Ju tim ta 

ni, “O kaalu. Mu ka wa zim nibine naa ya un.” 

14A gantɛl nɛɛ Yesu fun wa na un Koosa bar jɛɛmi dam ti ni a ŋɔ un, “Lalaknɔ i na 

alaafɛu. Ta bu tum tum tagna. I tum a, chenani i zi du zi taginiu a kaali o piili ti ni.” 

15Doone baal ti fun li kaali a la ŋɔ Ju tim ta ni di Yesu funɛ ya naa tiibi un chen. 

16Ba funɛ nu di Yesu tiibi baal ti ba hiisi wuzu ti, ba fun wa muksi un kinkan. 

17O fun ŋɔ ba, “Mu kunyana Koosa tum o tuma saha maga. Mu gbanko tum a chi 

chenani o tum chene.” 

18Yesu funɛ ŋɔ di o nyana ya Koosa, o duuti o wa un ya nibɛgimnɛ. O sɛm na awa 

chenani o fun a chɔk ba hiisi wuzu ti, nyɛ Ju tim ta se sɛriu di ba kpu un. 

Yesu Fun Zer Koosa Ninnɛ A Li O Tum Maga Ni 

19Doone Yesu fun ŋɔ ba, “Chenani mu kaa sɛm ma nan ya wutirɛ. Mu waa Koosa be, 

wa kikoti a tum wu digi mu titi nyuhu ni. Mu zer mu nyan ninne a li mu tum maga ni. 



1568 

 

© 1999,  Wycliffe Bible Translators, Inc. 
 

 
 

 

20O daŋni minu a biksi min tum maga chenani o titi tum. Ma fa na chenani mu tiibi 

baal tiu. Mu kunyana Koosa zi nyɛ mu tum tum zeneu a kaali chen, ka alaazibu kpak 

ma. 

21Waa lɛlɛ siwɛ a li ba sou ni. Mu waa naa ya o be gbanko lɛlɛ siwɛ naa mu yisi a li 

ba sou ni. 

22O wara di nara tum tagna sɛria. O funɛ kpa chenani o di nara sɛriau a du mu nin ni, 

23chen ni nara maga zi nyɛ min jirimau a chi chenani ba yaa nyɛ un jirima. Nara vɛ 

nyɛ min jirima, ba wara nyɛ mu kunyana Koosa naa tum min chen gbanko wa jirima. 

24“Sɛm naa mu kaa sɛm nan ya sɛm birigewa, adaha maa nu a nɛnɛ. Ba naa maga nu 

mu biksi nɔ a nyɛ ba se su Koosa naa tum min chen, o zi nyɛ ba o mi fali naa vɛ kpak 

bɔu. O gbanko wa zi bu na ba galimsa ba tum tagna daha a ta ba yɔri. 

25Maa nu mu wati nɛnɛ. Saha ti piin telu di ba naa chi siwɛ ba tum tagna daha zi wa 

nu min, Koosa be, tau, ka mu zi wa lɛli bau a li ba sou ni. 

26Mu nyan ti kpak o mi fali naa vɛ kpak bɔ kpok. O funɛ kpa o mi fali kpok tiu a nyɛ 

mu gbanko ni. 

27Mu ya nibine be. Chendaha o fun kpa chenani o di nara sɛria a du mu nin ni. 

28Ma ta nyɛ chenani mu sɛmi chen jɛri ma. Saha wau ba naa maga ba fun huk chen zi 

nu mu tau a li wa. 

29Ba naa funɛ tum tum were chen, mu kunyana zi lɛli bau a li ba sou ni a kpa o mi fali 

naa vɛ kpak bɔ a nyɛ ba. Ba naa ka funɛ tum tum tagna chen, o zi lɛli bau a li ba sou ni 

a na ba galimsa a ta ba yɔri.” 

Kin Nawara Biksi Nara Yesu Wɛ 

30“Mu wa kikoti a tum wu digi mu titi nyuhu ni. Koosa yaa biksi min chenani mu zi di 

nara sɛria. Chendaha mu sɛria diili ya wuti saha maga. Mu wara daŋni mu tiŋ mu tutɔ, 

amaa naa tum min chen tutɔrɛ mu daŋni n tiŋ. 

31“O fu ya di mu duŋduŋ ŋɔ ma chenani mu du, ma fu zi ŋɔ di mu sɛm ta wa ya wuti. 

32-33Amaa Jɔn naa chaksi nara wa ni ni chiŋɛ mu gantɛl ni. Chenani maga o sɛm nara 

ni mu wɛ ya wutirɛ. Ma titi funɛ tum nara di ba nu o sɛm ta a bur wa ŋɔ ma. 

34Mu wara nyini chenani nibinsa sɛm mu wɛ se ni. Ma lisi chenani Jɔn sɛm mu wɛ di 

o suŋi ma, chen ni Koosa zi la ma nyuuna a nyɛ ma. 

35Jɔn funɛ chi fitin chaanirɛ ka ma tusa fun sɔɔni di ma kani o mun ni tama. 

36Jɔn funɛ biksi nara mu wɛ, amaa kundɔŋ biksi nara mu wɛ a kaali chenani Jɔn fun 

biksi. Tum zene naa mu nyan ti fun nyɛ mu tum, a waa biksi nara di waa funɛ tum 

min. 

37Ma ha wa nu o ta koo a na un, amaa o yaa biksi ma mu wɛu. 

38Waa funɛ tum min ma wati, amaa ma wa nyɛ ma se su min. Chendaha o biksi ti vɛ 

nyɛn ma bambe ni. 

39Ma yaa karimi Koosa sɛm tɔn ti saha maga. Ma karimi ti nyɛ ma se su di ma zi na 

mi fali naa vɛ kpak bɔu. Amaa o sɛm tɔn ti biksi ma mu wɛ. 

40Ma ka wara daŋni ma wa mu wati a wa la mi fali ti. 

41“Ma vɛ nyɛ min jirima nan daha mu baga wa to, 

42amaa mu baga nyɛnu di ma wa kpak Koosa daŋni ma bambe ni. 

43Mu kunyana Koosa funɛ tum min di mu wa chiŋi o bar chiŋi ni, amaa ma wa la min 

du. Nandigi ka wa ma wati o titi nyuhu ni, ma ya la un duu. 

44Ma daŋni ma nyɛ dɔŋ wa jirimarɛ, amaa ma wara daŋni jirima naa Koosa bɛgim ti 

koti a nyɛ ma. O wa ya beelire ma se vɛ su min. 

45Ma ta lisi di mu zi fiksi mau a li mu kunyan ti suwachak ni. Ma kpak bambi bɛgim a 

li ma nawaal Mosis awa chenani o fun biksi ma ni. Waa la zi fiksi ma, 

46amaa ma se wa su un. O funɛ sɔbi mu wɛu a li Koosa sɛm tɔn ti ni saha digi. Ma se 

su un, ma zi nyɛ ma se su minu. 

47Ma se vɛ su chenani o fun sɔbi mu wɛ chen. O wa ya beelire ma se vɛ su chenani 

mu biksi ma.” 

Jɔn 6 

Yesu Fun Kpa Diwe A Dɛɛsi Nara Tusugsa Nyuu 
(Mat. 14.13-21; Maak 6.30-44; Luk 9.10-17) 

1Ju tim ta funɛ kaali, Yesu awa o gantɛl tiŋsi ta fun si dooni a bur kaali a la ji Galili 

bɛɛn ti jibaŋ kinkin ti. O sɔn digi funɛ vɛɛn ya Tibɛrias bɛɛŋa. 

2Ba funɛ la chene, zɛmɛ kinkan fun tiŋ ba. Ba fun na chenani Yesu fun tum tum zene 

a tiibi wichɔɔrsi ta. 

3Yesu wa o gantɛl tiŋsi ta funɛ la tel dooni, ba fun zini bi digi nyuha a kani. 

4Ju tim ta wuzu zen naa ba funɛ yir val la gali ti chen, fun dugli. 

5Yesu fun burgi a nyini aa go a na zɛmɛ kinkan ka ba wa o wati. O fun pɛɛsi Filip, 

“Leene ya kaa ya pu diwe a yau a nyɛ zɛmɛ naa maga ni ba di?” 

6O titi funɛ zim chenani o zi yau, amaa o funɛ daŋni o zaamsi Filiprɛ. 

7Filip fun ŋɔ un, “Ya yau boroboro sidi tusugsa nyuu, o wa zi tel ba hali ba di tama.” 

8Doone Andiru, Simɔn Pita niinbe, fun ŋɔ un, 

9“Nibabichɛl digi nyɛn bar nɔ a kpak boroborosa nyuu awa nyinsa lɛ. Yɛrɛ a nama kaa 

ya tel zɛmɛ na?” 

10Yesu fun ŋɔ, “Nyɛ nara tima kani tɛɛnɛ ni.” Zɛmɛ ta fun kani kɔ tota kinkan daha ni 

dooni. Ba nibaala duŋduŋ funɛ ya tusugsa nyuunwa. 

11Doone Yesu fun zer boroborosi ta awa nyinsi ta a sumi Koosa a du a ni a kpa nyɛ o 

gantɛl tiŋsi ta ni ba bɔni zɛmɛ ta. Ba maga fun se puŋ. 

12Ba fun se peti, Yesu fun ŋɔ o gantɛl tiŋsi ta ni, “Ma la pini kidikaalɛ ta, chen ni a wa 

zi chɔk.” 

13Ba fun pini diwe naa zɛmɛ ta fun se a ka a su chenchisa fidalɛ. 

14Zɛmɛ naa funɛ di diwe ta, fun na chenani Yesu tum tum zen a nyɛ ba, ba fun ŋɔ dɔŋ 

ni, “Wutirɛ baal nɔ sir ya witiina naa Koosa fun ŋɔ di o zi wa tumu tɛɛnɛ nɔ maga ni 

wuzu digi chene.” 

15Yesu funɛ nu chenani ba sɛm dɔŋ ni, o fun si dooni a kaali kuŋkule nyuha bar nyɛni 

a la nyɛn doon o duŋduŋ. O funɛ zimu di ba kpak unu ba bambe ni di ba kpak un wa 

kpok ni a la vɔu un ba koora. 

Yesu Fun Val Ni Daha 
(Mat. 14.22-33; Maak 6.45-52) 

16Nha funɛ wa chel, o gantɛl tiŋsi ta fun a bur kaali bɛɛŋ ti nɔ, 

17a la zu arŋa a la ji jibaŋ kinkin ti aa la Kapɛrnaum. Dusum funɛ wa biri, Yesu ha wa 

fun wa ba wati. 

18Pe zenzen funɛ mo ba a la teŋ ni ti kinkan. 

19Ba funɛ dusi arŋ ti a la tel maalisa tora koo anaasi, ba fun a na Yesu ka o val ni ti 

daha a wa dugli arŋ ti. Hansura fun kpak ba kinkan. 

20Yesu fun ŋɔ ba, “Ma ta ɔmi. Minnɛ.” 

21Ba tusa funɛ sɔɔniu o lagmi ba ni a zu arŋ ti chen. Ba fun vaan la tel ba val ti bɔ. 

Zɛmɛ Fun Dɛu Yesu Bar Nyɛni 

22-23Chɔɔsa funɛ wa pisi, zɛmɛ naa funɛ kpalimi jibaŋ kinkin ti ni chen, fun a dɛu 

Yesu bar nyɛni. Yesu funɛ te wa dooni awa arŋ ni ka o nyɛ ba diwe ba di, ba funɛ na o 

wa o gantɛl tiŋsi tau. O gantɛl tiŋsi ta funɛ bu arŋ ti a kaali, zɛmɛ ta funɛ zimu di Yesu 

wa to ba wati. 

24Arŋ bɔnɛ fun li tɔhɔn naa ba yir Tibɛrias a wa. Zɛmɛ ta fun la zu arŋsi ta a kaali 

Kapɛrnaum di ba la dɛu Yesu dooni. 

Yesu Wa Koosa Mi Fali Diwe Ya Kibɛgimnɛ 

25Ba funɛ na un, ba fun pɛɛsi un, “Ya kunyana, yɛrɛ i ya a wa bar nɔ?” 

26Yesu fun ŋɔ ba, “Wutirɛ n sɛm ma, diwe naa mu dɛ kpa nyɛ ma di ma di puŋ chen, 

nyɛ ma dɛu mu bar nyɛni. Mu tum zene laata nyɛ ma dɛu mu bar nyɛni. 

27Ma ta kpa ma bambe a du diwe naa la zi wa chɔk, amaa ma ka kpa ma bambe a du 

Koosa mi fali naa vɛ kpak bɔ ni. Koosa naa ya mu nyan ti chiŋɛ mu gantɛl ni di mu ya 

nibine be. Chendaha mu koti a kpa chen mi fali ti a nyɛ ma.” 

28Ba fun pɛɛsi un, “Yɛrɛ ya kaa ya a sɔɔni Koosa tuha?” 

29Yesu fun ŋɔ ba, “Ma nyɛ ma se su n waa naa o fun tum ma wati. Chene Koosa daŋni 

maa tum.” 

30Ba fun ŋɔ un, “Te tum tum zen a nyɛ ya ka ya se su hin. 

31I zimu di ya nawaalsa funɛ nyɛn nyabaan ni a gba saha digi, ba nihɛɛ Mosis fun kpa 

diwe naa ba funɛ yir ‘mana’ a nyɛ ba ba di. Ba funɛ sɔbiu a li Koosa sɛm tɔn ti ni a ŋɔ, 

‘Mosis funɛ kpa diweu a li buudaha ni a nyɛ ba ba di.’ ” 

32Yesu fun bu ŋɔ ba, “Wutirɛ mu ŋɔ ma, Mosis wa fun kpa diwe ta a li buudaharɛ a 

nyɛ ma nawaalsi ta ni. Mu kunyan Koosa ka funɛ kpa a a nyɛ ba. Lalaknɔ waa la nyɛ 

ma diwe titi maa di. 

33Waa funɛ tum min a li o tɔhɔn ti ni di mu wa tɛɛnɛ nɔ maga, chen ni nara maga zi na 

nyinbaanu a la o mi fali naa vɛ kpak bɔ.” 

34Ba fun ŋɔ un, “Ya kunyana, i yaa kpa mi fali diwe ta a nyɛ ya.” 

35Yesu fun ŋɔ ba, “Mu wa mi fali diwe ta ya kibɛgimnɛ. Lɔsa wa zi bu kpak ba naa 

wa mu wati. Nyɔksa ka wa zi kpak ba naa nyɛ ba se su min. 

36Ya funɛ piin lagmiu ka ma se ha vɛ su min. Mu funɛ ŋɔ mau di nannɛ o du ya ni. 

37Ba naa mu nyan ti fun kpa nyɛ min chen, zi wa mu watiu n la ba du. Mu wa zi kut 

vɛ ba naa maga wa mu wati. 

38Waa funɛ tum min a li o tɔhɔn ti ni di mu wa tɛɛnɛ nɔ maga a wa tum o tutɔ. Mu wa 

wa di n wa tum mu tutɔrɛ. 

39Naa tum min chen tutɔ ti chi nɛɛnɛ. Mu zi nyini ba naa o kpa nyɛ min chenu ka ba 

digi ta nyuksɛ. O wa wa di o di tɛɛnɛ nɔ tim maga sɛria, mu zi lɛli ba a li ba sou ni a 

nyɛ ba o mi fali naa vɛ kpak bɔ. 

40Mu nyana tutɔ ti chi nɛɛnɛ. O wa wa di o di tɛɛnɛ ŋɔ tim maga sɛria, mu zi nyɛ ba 

naa maga se su minu o mi fali naa vɛ kpak bɔ.” 

41Ju tim ta funɛ nu chenani Yesu sɛm di o wa mi fali diwe naa Koosa fun tum a li o 

tɔhɔn ti ni chen ya kibɛgimnɛ, ba funɛ zulimi un. 

42Ba fun ŋɔ dɔŋ ni, “Baal nɔ, laata ya Yesu, Josɛf be ti, chenn? O nyana awa o niina 

laata ya zim chenn? Ka yɛrɛ o sɛm di o funɛ li Koosa tɔhɔn tirɛ?” 

43Yesu fun ŋɔ ba, “Ma gil mu zulimi. 

44Nandigi wa kikoti a wa mu wati see mu nyana naa tum min chen gbaŋ un wa mu 

wati. O wa wa di o wa di tɛɛnɛ nɔ tim maga sɛria, mu zi nyɛ ba o mi fali naa vɛ kpak 

bɔ. 

45Ba funɛ sɔbiu a li Koosa sɛm tɔn ti ni saha digi a ŋɔ, ‘Koosa zi wa biksi nara 

magau.’ Ba naa maga wa nu mu nyan ti sɛma a tiŋ o biksi ti, o zi wa gbaŋ bau a wa 

mu wati. 

46Nandigi ha wa na mu nyan ti. Mu waa naa o tum ma wati chen duŋduŋ funɛ na un. 

47Wutirɛ mu sɛm ma, ba naa maga se su min piin na o mi fali naa vɛ kpak bɔu. 

48Mu wa mi fali diwe ta ya kibɛgimnɛ. 

49Ma nawaalsi ta funɛ di diwe naa ba funɛ yir ‘mana’ nyabaan ti ni saha digi chen a 

siti. 

50Amaa ba naa maga di mi fali diwe naa li mu nyan ti tɔhɔn ti, ba wa zi siti. 

51Mu wa mi fali diwe naa funɛ li mu nyan ti tɔhɔn ti chen ya kibɛgimnɛ. Ba naa maga 

di diwe na zi na miisa naa vɛ kpak bɔu. Diwe naa mu kaa nyɛ ba ba di ya mu barawa. 

Nara zi wa kpu kinu chen ni tɛɛnɛ nɔ tim maga zi na nyinbaanu a la miisa naa vɛ kpak 

bɔ.” 

52Ju tim ta funɛ nu chenani Yesu sɛm, ba fun a di dɔŋa amɔrɛ kinkan o sɛm ta mun 

daha a ŋɔ, “Yɛrɛ baal nɔ kaa ya a kpa o bara a nyɛ ya di ya di?” 

53Yesu fun ŋɔ ba, “Wutirɛ mu ŋɔ ma, see ma se n waa nibine be bara a kinyɔ mu chɛl, 

Koosa mi fali naa vɛ kpak bɔ wa zi nyɛn ma bambe ni. 

54Ba naa maga wa di mu bara aa la nyɔ mu chɛl ti, na o mi fali naa vɛ kpak bɔu 

lalaknɔ. O wa wa di o di tɛɛnɛ nɔ tim maga sɛria, mu zi lɛli bau a li ba sou ni. 

55Mu bara ya diwe titi. Mu chɛl ti ya kinyɔɔli titi. 

56Ba naa maga di mu bara aa la nyɔ mu chɛl ti nyɛn min ni ka mu gbanko nyɛn ba ni. 

57Mu nyan naa ya mi fali ti tiina, funɛ tum min ma wati. O daharɛ mu nyɛn. Chen 

vɛɛna, ba naa maga di min nyɛn mu daharɛ. 

58Mi fali diwe ta awa diwe naa Mosis fun kpa nyɛ ma nawaalsi ta ni saha digi ka ba 

siti chen, wa ya kibɛgim. Koosa funɛ tum o mi fali diwe tau a li o tɔhɔn ti ni, chen ni 

ba naa maga di un zi na miisa naa vɛ kpak bɔu.” 

59Yesu funɛ nyɛn Ju tim ta bar lagmi dɛ nɛɛ a li Kapɛrnaum ni a biksi ba sɛm na 

maga. 

Koosa Mi Fali Naa Vɛ Kpak Bɔ Wɛ 

60O gantɛl tiŋsi ta bɔnɛ gbanko funɛ nu o biksi tiu a ŋɔ dɔŋ ni, “O biksi ti bɔmu. Anti 

kaa tiŋ un?” 

61Yesu funɛ zimu di ba lɔ o gantɛllɛ, o fun pɛɛsi ba, “Mu biksi ti daŋni o bur ma 

gantɛllɛɛ? 

62Ma wa na n waa nibine be ka mu bur a la zu Koosa tɔhɔn ti, yɛrɛ ma zi lisi? 

63Ba funɛ lul ma, ma wa fun kpak Koosa miisa naa vɛ kpak bɔ. Koosa siim weri ti wa 

nyɛn nar ni, o fun kpa Koosa mi fali naa vɛ kpak bɔ a du o bambi ni. Mu ŋɔ ma 

lalaknɔwa chenani ma zi na o mi fali ti, 

64amaa ma bɔnɛ se wa su mu sɛma.” (Saha naa Yesu fun te a biksi o gantɛl tiŋsi ta, o 

fun zim ba naa se vɛ su un awa naa la zi wa li gantɛl.)  

65Doone Yesu fun bu ŋɔ ba, “Chendaha mu fun piin ŋɔ ma di nandigi wa kikoti a wa 

mu wati see mu nyan ti gbaŋ un a wa mu wati.” 

66O gantɛl tiŋsi ta funɛ nu chen, ba nidamata fun bur gantɛl a bu vɛ tiŋ un. 

67Doone Yesu fun burgi o gantɛl tiŋsa nara fidalɛ ta wati a pɛɛsi ba, “Ma gbanko zi 

buru a ka minn?” 

68Simɔn Pita fun ŋɔ un, “Mu kunyana, anti watɛɛ ya kaa la? Hin kpak Koosa mi fali 

naa vɛ kpak bɔ sɛma, 

69ka ya se su a. Ya zimu di i ya Koosa tu chaan tiinnɛ.” 

70Yesu fun ŋɔ ba, “Mu funɛ lisi ma nara fidalɛwa a li mu gantɛl tiŋsi ta ni, amaa ma 

nidigi ya sintana nibinere.” 

71O funɛ sɛm Judas Iskariɔt, Simɔn be, wɛwa. Yesu funɛ zimu di o zi li o gantɛlu. 

Jɔn 7 

Yesu Awa O Walɛ 

1A gantɛl nɛɛ Yesu fun a gba Galili pulum aa go. O funɛ zimu di Ju tima ba naa nyɛn 

Judia pulum ni, dɛu nyinbaannɛ di ba kpu un. Chendaha o fun vɛ daŋni o bur la dooni. 

2Ju tim ta wuzu zene a naa ba yaa fun a yir lɛuwa chen, funɛ wa dugli. 

3O niinbisi ta fun wa ŋɔ un, “Li bar nɔ aa la Judia, chen ni i gantɛl tiŋsa ba naa nyɛn 

dooni, gbanko zi na i tum zene naa i tumu. 

4I soglee, yɛrɛ i kaa ya a ya nibin zen? Kila Jɛrusalɛm a la biksi ba naa maga lagmi 

dooni chenani ii tum.” 

5Yesu niinbisi ta se wa fun su un. 

6Yesu fun ŋɔ ba, “Mu si ha wa su di mu zi la lalaknɔu. Ma zi wa la saha naa ma tusa 

tɔɔriu. 

7Min la biksi nara ba yaa tum tum tagna. Chendaha ba ha min. Amaa ba ka wa ha ma. 

8Maa la a la di wuzu zene ta a li Jɛrusalɛm ni. Mu si ha wa su di mu zi la dooniu 

lalaknɔ.” 

9Yesu fun kpalimi Galili pulum ni. 

Yesu Fun Di Wuzu Zene Ta Digi A Li Jɛrusalɛm Ni.  

10O niinbisi ta funɛ kaali di ba la di wuzu zene ta chen gantɛl nɛɛ, Yesu gbanko fun a 

sogli a tiŋ ba a kaali. 

11Ju tima ba naa funɛ lagmi dooni, fun a dɛu Yesu a la pɛɛsi dɔŋa o bar nyɛni wɛ. 

12Nidamata funɛ nyumsi a sɛm o wɛ. Bɔnɛ fun ŋɔ di o ya narrɛ. Bɔnɛ ka ŋɔ di o mur 

narawa. 

13Ba maga funɛ ɔm ba nihɛɛtiwa. Chendaha ba vɛ sɛm o wɛ a li gbampulim. 

14Wuzu zene ta funɛ wa purigi, Yesu fun la zu Koosa bar jɛɛmi dam ti a biksi nara. 

15O biksi ti fun ya Ju tima, ba naa funɛ nyɛn doon chen, alaazibu kinkan. Ba funɛ ŋɔ 

dɔŋ ni, “Baal nɔ ya nyu bilim tiinnɛ. Yɛrɛ o ya zim kin nama a biksi ya nan?” 

16Yesu fun ŋɔ ba, “Mu biksi ti ya Koosa naa tum min chen, kinnɛ. O wa ya mu titi 

kin. 

17Ba naa maga la daŋni ba tiŋ Koosa tutɔ ti zi zimu di mu biksi ti li mu watɛɛ koo o 

wati. 

18Naa sɛm o titi sɛma daŋni narawa kinyɛ un jirima. Nar ka daŋni o nyɛ naa tum un 

chen, jirima ya wuti tiinnɛ. Nusuna wa to un ni. 

19Koosa chiksɛ naa Mosis fun kpa nyɛ ma nawaalsi ta ni chen, ma wa tiŋ a nɛnɛ. Yɛrɛ 

ma lisi min a ŋɔ di mu chɔk au a la daŋni ba kpu min?” 

20Zɛmɛ ta fun ŋɔ un, “I zu galɛŋwa. Anti ma la daŋni ba kpu hin?” 

21Yesu fun ŋɔ ba, “Mu funɛ tiibi baal digiu ma hiisi wuzu. O fun ya ma alaazibu 

kinkan. 

22Ma nawaalsi ta funɛ te teŋsi ma bisau a li ba hiisi wuzu saha digi ka Mosis fun biksi 

ba di ba ha vɛɛn kiya chen. 

23Ma daŋni ma tiŋ Mosis chiksɛ ta, ma teŋsi ma bisa hiisi wuzu. Yɛrɛ ma na paan a du 

min ni mu tiibi nibine ma hiisi wuzu daha? 

24Ma ta di nara sɛria dentil ni amaa maa di a li ba tuhu ni wa wuti.” 

Yesu Funɛ Ya Naa Koosa Vɔu Di O Tum Chen 

25Nara tima ba naa funɛ nyɛn Jɛrusalɛm ni, bɔnɛ funɛ ŋɔ dɔŋ ni, “Baal nɔ laata ba 

daŋni ba kpu chen? 

26Maa na, o chiŋɛ gbampulim ni a biksi nara ka ya nihɛɛti ta vɛ ya un wu digi. Ami ba 

zimu di waa sir ya Kristo naa Koosa fun ŋɔ di o zi wa tumu chen. 

27Ka yɛrɛ nan kaa ya? Ya zim doonani baal nɔ liu. Kristo wa wa, nandigi wa zi zim 

doonani o li.” 

28Yesu yaa fun nyɛn Koosa bar jɛɛmi dam ti ni a biksi nara chene, a fun tɛsi a ŋɔ, “Ma 

ŋɔ di ma zim minu awa doonani mu li. Mu wa wa mu titi nyuhu nɛɛ. Naa tum min 

chen, ya wuti tiina ka ma vɛ zim un. 

29Mu waa zim unu. O wa min funɛ te lagmi nyɛn ka o fun tum min ma wati.” 

30Ju tim ta funɛ nu o sɛm ta, ba funɛ daŋni ba kpak un, amaa o kpaki saha ha wa fun 

tel. Chendaha nandigi wa fun gbaŋsi un. 

31Zɛmɛ ta nidamata se fun su un. Ba funɛ ŋɔ dɔŋ ni, “Kristo wa wa, o tum zene zi 

kaali baal nɔ tum zeneuu?” 

Lanjimasa Fun Wa Di Ba Wa Kpak Yesu 

32Farisi tim ta funɛ nu chenani zɛmɛ ta nyumsi Yesu wɛ, ba wa Koosa kɔkɔɔrsi ta fun 

a na dɔŋa a tum lanjimasa di ba la kpak Yesu a wa. 

33Ba funɛ kaali doonani Yesu nyɛn chen, o fun ŋɔ ba naa maga funɛ nyɛn dooni, “Mu 

zi nyɛn ma watiu wuzu bumɛna a bur la naa tum min chen wati. 

34Ma zi wa dɛu mu bar nyɛniu, amaa ma ka wa zi bu wa na min. Ma wa kitiŋ min la 

doonani mu nyɛn.” 

35Ju tim ta wa fun zim o sɛm ta mun a la pɛɛsi dɔŋa, “Leene o kaa gba la ka ya vɛ na 

un? O zi la Ju tim ba naa wa hɔɔra nyɛnɛɛ a la biksi ba chenuu? 

36Waa funɛ ŋɔ ya di ya zi dɛu o bar nyɛniu ka ya ka wa zi na un. O gbanko funɛ ŋɔ 

yau di ya wa kitiŋ un a la doonani o nyɛn. O mun ya yɛrɛ?” 

Yesu Fun Kpa Ni A Nyɛ Ba Naa Nyɔksa Kpak Ni 

37Wuzu zene ta gantɛl tiŋna funɛ ya a kilɛmlɛm. A wuzu tirɛ Yesu fun si chiŋi zɛmɛ ta 

suwachak ni a tɛsi a ŋɔ, “Ba naa maga nyɔksa kpak, ma nyɛ ba wa mu wati mu kpa ni 

a nyɛ ba ba nyɔ. 

38Ba funɛ sɔbiu a li Koosa sɛm tɔn ti ni saha digi a ŋɔ, ‘Ni pali zi li ba naa se su min 

bambe niu saha maga.’ ” 

39Yesu funɛ sɛm ba ni pali ti wɛ chen, o funɛ ya Koosa siim weri ti wɛwa o sɛm. Yesu 

ha wa fun bur la Koosa tɔhɔn ti. Chendaha Koosa ha wa kpa o siim weri ti a nyɛ ba 

naa se su Yesu ni. 

Zɛmɛ Funɛ Waligiu Yesu Biksi Ti Daha 

40Zɛmɛ ta funɛ nu o sɛm ta, ba bɔnɛ fun ŋɔ, “Baal nɔ sir ya witiina naa Koosa ŋɔ di o 

zi tum ya wati wuzu digi chenu.” 

41Bɔnɛ fun ŋɔ, “Waa ya Kristo naa Koosa fun ŋɔ di o zi tumu chen.” Bɔnɛ ka fun 

bukoo ŋɔ, “Kristo wa zi ya Galili tim baal. 

42Ba funɛ sɔbiu a li Koosa sɛm tɔn ti ni a ŋɔ, ‘Ba zi lul Kristo a li tɔhɔn naa ba yir 

Bɛtlihɛm ka o nyɛn Judia pulum ni. O zi wa ya koor Devid bi luliu. Chendaha ba kaa 

wa lul un a li o tɔhɔn ti ni.’ ” 

43Zɛmɛ ta funɛ waligiu Yesu daha. 

44Bɔnɛ funɛ daŋni ba kpak un, amaa nandigi wa fun gbaŋsi un. 

Ju Tim Nihɛɛta Fun Vɛ Yesu 

45Lanjimasa ba naa Koosa dam kɔkɔɔrsi ta awa Farisi tim ta fun tum di ba la kpak 

Yesu, fun bur wa wa nin hulɛ ni. Ju tim nihɛɛti ta fun pɛɛsi ba, “Yɛrɛ ma vɛ kpak un 

waali?” 

46Lanjimasa ta fun ŋɔ ba, “Baal nɔ sɛma kaali chen naa maga ya nu.” 

47Farisi tim ta fun ŋɔ ba, “Wutirɛ o gbanko fun mur ma. 

48Ma nihɛɛti ta awa Farisi tim ta nidigi wa to o si su un. 

49Zɛmɛ ba naa la nu o biksi ti wa zim Koosa chiksɛ ta ka Koosa fun ŋɔ nɔ a nyɛ ba.” 

50Nikɔdimus, naa funɛ te la sɛm sɛma Yesu wati, o wa ba funɛ lagmi. O fun ŋɔ ba, 

51“Ya chiksɛ ta biksi ya di ya wa kina nar galimsa see ya nu a li o titi nɔ ni chenani o 

tum.” 

52Ba fun pɛɛsi un, “I gbanko ya Galili tim narrɛɛ? Koosa sɛm tɔn ti bar digi wa to ba 

fun sɔbi di o witinsi ta digi ya Galili narrɛ.”  

(( 53Ba maga fun si a pisi kaali ba damsa. 

Jɔn 8 

Nihaan Naa La Daŋni Nibaala Yɔri Yɔri 

1Yesu gbanko fun li dooni a kaali bi naa ba yir Ɔlif nyuhu daha. 

2Chɔɔsa funɛ wa pisi chɔsa, o fun si a bur kaali Koosa bar jɛɛmi dam ti. O funɛ la tel 

dooni, zɛmɛ ta fun wa lagmi a go un. O fun kani a biksi ba. 

3Koosa chiksɛ nibiksɛ awa Farisi tim ta fun kpak nihaan naa la daŋni nibaala yɔri yɔri. 

Ba fun kpa un wa Yesu wati a nyɛ o chiŋi ba maga suwachak ni. 

4Ba nidigi fun ŋɔ un, “Mu kunyana, ya na unu ka o chɔ nibaal wati. 

5Ya nawaalsi ta nihɛɛ, Mosis, fun a biksi ya a li Koosa sɛm tɔn ti ni di nihaan naa la 

ya chen, ya yaksi un wa buŋkula ni a kpu. Yɛrɛ i lisi o sɛm ti?” 

6Ba funɛ daŋni ba mo o lo a na o galimsa. Amaa Yesu funɛ gur o nyuhau a la piigi 

tɛɛnɛ awa o nin ni. 

7Ba ha funɛ pɛɛsi un chene, o zer a nyuha a nyini ba a ŋɔ, “Naa vɛ tum tum tagin, waa 

la zi te yak un wa buŋkul ni.” 

8O fun bu gur o nyuha a la piigi tɛɛnɛ awa o nin ni. 

9Ba funɛ nu o sɛm ta, nihɛɛti ta fun te a li nibɛgim bɛgima hali ba wa bichɛsi ta maga 

wa li. Yesu wa nihaan ti duŋduŋ funɛ kpalimi dooni. 

10Yesu fun bukoo zer o nyuha a nyini un a ŋɔ, “Leene ba naa la fiksi hin chen kaali? 

Nandigi wa to a ŋɔ di i kpak galimsauu?” 

11Haan ti fun ŋɔ Yesu ni, “Mu kunyana, nandigi wa to.” O fun ŋɔ un, “Mu gbanko wa 

sɛm di i kpak galimsau. Kila dama. Ta bu tum tum tagna.”)) 

Yesu Chi Tɛɛnɛ Nɔ Tim Maga Fitina 

12A saha tirɛ Yesu fun bukoo biksi zɛmɛ ta a ŋɔ ba, “Min chi tɛɛnɛ nɔ tim maga 

fitinne. Ba naa maga tiŋ min wa zi bu val birsi ni. Mu zi chaani ba nyinbaan niu a kpa 

Koosa mi fali naa vɛ kpak bɔ a nyɛ ba.” 

13Farisi tim ta bɔnɛ funɛ nyɛn dooni a ŋɔ un, “I sɛm ta wa ya wuti. I daŋni sɔnnɛ a nyɛ 

i titi ni.” 

14Yesu fun ŋɔ ba, “Mu zim doonani mu fun liu a zim doonani mu la. Chendaha sɛm 

naa mu sɛm mu titi wɛ nan ya wuti. Ma wa zim doonani mu fun li a zim doonani mu 

la. 

15Ma yaa di nara sɛria dentil nee. Mu ka wara di nandigi sɛria. 

16Mu di nara sɛria, mu duŋduŋ wa zi di un. Mu kunyan Koosa naa funɛ tum min chen, 

zi gbaari min niu a di sɛria ti. Chendaha mu sɛria ti ya wutiu. 

17Ba funɛ sɔbiu a li ma chiksɛ ta ni saha digi di nara balɛ la nɔɔni chenani yɛɛ, ka nara 

ŋɔ di ba sɛm ta ya wutirɛ. 

18Mu sɛm mu titi wɛwa ka mu nyan naa tum min chen, gbanko sɛm mu wɛ. Chendaha 

ya sɛma ya wuti.” 

19Ba fun pɛɛsi un, “Leene ya i nyan ti bar nyɛni?” Yesu fun ŋɔ ba, “Ma wa zim 

chenani mu du. Chendaha ma vɛ zim chenani mu nyan ti duuli. Ma fu zim min, chen 

fu zi nyɛ ma nyinbaanu ma zim mu nyan ti.” 

20Yesu funɛ nyɛn doonani nara tima yaa kpa ba malɛ a dau a nyɛ Koosa ni a la biksi 

ba kin nama. O kpaki saha ha wa fun tel. Chendaha nandigi wa fun gbaŋsi un. 

Ju Tima Wa Kitiŋ Yesu A La Doonani O La 

21Yesu fun bu ŋɔ ba, “Mu saksi di mu la bar digi. Mu wa la, ma wa kikoti a tiŋ min. 

Ma zi wa dɛu minu, amaa ma wa zi gil tum tagna tumi hali a wuzu naa ma wa siti.” 

22Ju tim ta funɛ nu nan, ba fun ŋɔ dɔŋ ni, “O fun ŋɔ ya di ya wa kikoti a tiŋ un a la 

doonani o la chen. O sɛm nɔ mun ya di o kaa kpu o titirɛɛ?” 

23Yesu fun ŋɔ ba, “Ma wa li tɛɛnɛ nɔ maga ni. Mu ka li Koosa tɔhɔn tirɛ. Ma ya tɛɛnɛ 

nɔ maga nibinsa. Mu wa ya tɛɛnɛ nɔ maga nibine. 

24Mu piin ŋɔ mau di ma wa zi gil tum tagna tumi hali a wuzu naa ma wa siti. Ma vɛ 

nyɛ ma se su min, chene ma kaa wa siti.” 

25Ba fun ŋɔ un, “Anti ya hin i sɛm nan sɛma a du ya ni?” Yesu fun ŋɔ ba, “Mu piin ŋɔ 

ma nibine naa ya minu. 

26Naa funɛ tum min chen ya wuti tiinnɛ. Mu biksi tɛɛnɛ nɔ tim magawa chenani o fun 

ŋɔ min duŋduŋ. Chendaha mu koti a di ma sɛria a biksi ma chenani ma bambe du.” 

27Ba ha wa fun vɛɛn zim di Yesu ŋɔ ba o nyan Koosa wɛwa. 

28Doone Yesu fun bukoo ŋɔ ba, “Ma zi wa kpak mu waa nibine beu a kpaasi mari 

daakakli mu sou, ma zi wa zimu di min ya naa Koosa fun ŋɔ di o zi wa tumu wuzu 

digi chen. Ma gbanko zi wa zimu di sɛm na wa li mu wati. A ya sɛm naa mu nyan ti 

fun kpa nyɛ min nɛ. 

29Naa funɛ tum min chen, wa gil mu duŋduŋ. Waa nyɛn min ni. Mu yaa tiŋ o tutɔu a 

la sɔɔni o tuha.” 

30Yesu fun sɛm peti, Ju tim ba naa funɛ nu o sɛm ta chen, nidamata se fun su un. 

Yesu Yisi Ya A Li Ya Yosi Ni 

31Doone Yesu fun ŋɔ ba, “Ma tiŋ mu biksi nɔ, ma waa la zi ya mu gantɛl tiŋ wutɛ. 

32Ma tiŋ nan, ma zi nu wuti tiu ka wuti ti yisi ma a li yosi ni.” 

33Ba fun ŋɔ un, “Ya waa ya Abraham bi lulɛ a ha vɛ ya nara yosa. I ŋɔ di wuti ti la zi 

yisi ya a li yosi ni. Nan mun ya yɛrɛ?” 

34Yesu fun ŋɔ, “Mu ŋɔ ma, naa la tum tum tagna ya tum tagna yomne. 

35Yosa wa kpak nyinbaan wa wu digi ni, amaa be ka kpak nyinbaan wa o nyan kin ni. 

36Mu waa Koosa be koti a nyɛ ma hiisi wuti. 

37Mu zim di ma ya Abraham bilulɛwa, amaa ma bɔnɛ daŋni ma kpu minu, domi mu 

biksi ti wara zu ma diŋsi ni. 

38Mu wa mu nyan ti funɛ nyɛn, o funɛ biksi min wu damatiwa. Mu ŋɔ ma a wɛu 

lalaknɔ. Maa tum chenani ma nyan fun biksi marɛ.” 

39Ba fun ŋɔ un, “Abraham ya ya nyan ti.” Yesu fun ŋɔ ba, “Ma nyan ti sir ya 

Abraham, ma fu zi zer o naŋgeri weriu. 

40Ma bɔnɛ daŋni ma kpu minu, domi mu la ŋɔ ma wuti naa Koosa fun biksi min chen 

daha. Chen laata Abraham fun du. 

41Ma ya chen, nyan digi naŋgerire ma zer.” Ba fun ŋɔ un, “Ya wa ya sambisa a chi 

nibin bɔnɛ. Ya nyan wuti ya Koosa titi.” 

42Yesu fun ŋɔ ba, “Ma nyan ti sir ya Koosa, ma fu zi daŋni minu domi mu li o watɛɛ. 

Mu wa wa bar nɔ n titirɛ, amaa waa tum min. 

43Ma wara koti a nu mu biksi ti, domi ma nyinbaan tɔu. 

44Ma waa ya sintan bisa aa daŋni ma tiŋ o tutɔ. Saha naa Koosa fun naami tɛɛnɛ nɔ 

maga hali a wa tel lalaknɔ, sintana funɛ ya nara nikpuuli. O wa zim chenani wuti du. 

Waa ya nusun koora. O kaa suni wɛ, o wara bɔm un ni. 

45Mu waa ka ŋɔ ma wuti ti wɛwa, amaa ma wa nyɛ ma se su chenani mu sɛm ma. 

46Nandigi nyɛn ma ni a la zi biksi min di mu tum galimsi tumauu? Nandigi wa to. Mu 

yaa ŋɔ ma wuti tiu, ka yɛrɛ ma se vɛ su chenani mu ŋɔ ma? 

47Ba naa ya Koosa bisa yaa nu o sɛmau. Ma waa wara daŋni ma nu a. Chen biksɛɛ di 

ma wa ya o bisa.” 

Yesu Awa Ju Tima Nawaal Abraham 

48Doone Ju tim ta fun ŋɔ Yesu ni, “Ya ŋɔɛɛ di i ya Samaria tim nidigirɛ ka alizin tagin 

kani i nyuhu ni, wuti laata ya sɛm?” 

49Yesu fun ŋɔ ba, “Alizin tagin wa kani mu nyuhu ni. Mu nyɛ mu nyan ti jirimarɛ, 

amaa ma waa ka wara nyɛ min jirima. 

50Mu bak wa to di ma nyɛ min jirima, amaa Koosa waa baga nyɛnu di nara nyɛ min a 

kidi ba naa vɛ min sɛria. 

51Ma cheŋi ma diŋsa a nu chenani mu kaa sɛm ma. Ba naa maga yaa tiŋ mu nɔ, ba wa 

zi wa sou.” 

52Ju tim ta fun ŋɔ, “Lalaknɔwa ya zim di i kpak alizin taginu. Hin ŋɔ ya di ba naa 

maga tiŋ i nɔ wa zi sou, amaa ya nawaal, Abraham, awa Koosa witinsi ta maga funɛ 

sitiu saha digi. 

53I lisi di hin kaali baa? I lisu di baŋa ya hinn?” 

54Yesu fun ŋɔ ba, “Mu wara nyɛ n titi wa jirima. Mu titi jirima nyɛɛli ya yɔrirɛ. Mu 

nyan ti ka yaa kpa o jirima a nyɛ min. O wa naa ma yir Koosa chen ya nibɛgimnɛ. 

55Ma wa zim un, amaa mu waa ka zim unu. Mu fu ŋɔ di mu wa zim un, mu fu zi ya 

nusun tiinau a chi ma ya nusun tim chen. Mu zim unu aa tiŋ o nɔ. 

56Ma nawaal Abraham tuha funɛ sɔɔniu di mu zi wa tɛɛnɛ nɔu.” 

57Ju tim ta fun ŋɔ un, “I ha wa tel bun fumnyuu, ka yɛrɛ i ya zim Abraham?” 

58Yesu fun ŋɔ ba, “Maa nu chenani mu kaa sɛm ma. Mu funɛ piin nyɛnu ka ba zi lul 

Abraham.” 

59Ju tim ta funɛ nu o sɛm ta, ba fun pini buŋkula di ba yaksi un, amaa Yesu funɛ 

sogliu a la li Koosa bar jɛɛmi dam ti ni. 

Jɔn 9 

Yesu Fun Tiibi Naa Ba Lul Wa Nyulumsa 

1Wuzu digi Yesu funɛ val a la chene a la na baal naa ba fun lul wa nyulumsi ni chen. 

2O gantɛl tiŋsi ta fun pɛɛsi un, “Ya kunyana, yɛrɛ ba fun lul un ka o nyulumi? O tum 

tagna daharɛ o nyulumi nan, koo o nyana awa o niin tum tagna daharɛɛ?” 

3Yesu fun ŋɔ ba, “O nyulumsi ti wa kpak wu digi wa o tum tagna ni koo o nyana awa 

o niin tum tagna ni. O nyulumu chen ni nara zi na chenani Koosa kpok zi tumu. 

4Lalaknɔwa nyinbaan puk a nyɛ ya di yaa tum tuma a nyɛ naa funɛ tum min ni chen. 

O wa zi vusi ka nyinbaan ti tɔ ya bu vɛ koti a tum wu digi. 

5Chenani mu nyɛn tɛɛnɛ nɔ maga ni nan, min chi fitina a chaani a nyɛ tɛɛnɛ nɔ tim 

maga ni.” 

6Yesu funɛ sɛm peti, o fun tɔsi nantɔsa a du hɛɛra ni a gɔɔri a kpa tiksi baal ti se, 

7a ŋɔ un, “Kila a la sɛm i se a li pul naa ba yir Sailom chen.” Sailom ti mun ya, 

‘doonani mu fun tum hin’. Nyulum ti fun kaali a la sɛm o se ta dooni a lɛli. O fun bur 

wa. 

8Doone o kandɔŋsa awa ba naa funɛ na un ka o sumi sumi kina chen fun a pɛɛsi dɔŋa, 

“Baal nɔ, o laata yaa kani bar nɔ a sumi kina chenn?” 

9Bɔnɛ fun ŋɔ, “Warɛ,” amaa bɔnɛ ka fun ŋɔ, “O laata. O chillɛ.” Baal ti titi fun ŋɔ ba, 

“Min chen.” 

10Ba fun a pɛɛsi un, “Yɛrɛ i ya i se tima lɛli?” 

11O fun ŋɔ ba, “Baal naa ba yir Yesu chen, waa funɛ tɔsi nantɔsa a du hɛɛra ni a gɔɔri 

a kpa tiksi mu se ni a ŋɔ min di mu la sɛm mu se ta a li Sailom pul ti ni. Mu fun la sɛm 

a dooni a puk.” 

12Ba fun bukoo pɛɛsi un, “Leene baal ti ka?” O fun ŋɔ ba, “Mu wa zim.” 

Farisi Tima Wa Fun Zim Chenani Yesu Tiibi Un Chen 

13Doone ba fun kpa baal naa ya nyulum chen a kaali Farisi tim ta wati. 

14A wuzu naa Yesu fun ya vɛri ti a du baal ti se ta ni di a puk chen funɛ ya Ju tim ta 

hiisi wuzurɛ. 

15Farisi tim ta fun pɛɛsi un, “Yɛrɛ o ya i se nama lɛli?” O fun ŋɔ ba, “Baal naa ba yir 

Yesu chen, kpa vɛri a du mu se ta ni. Mu fun la sɛm a aa na.” 

16Farisi tim ta funɛ nu o ta, ba bambe fun purigi. Ba bɔnɛ fun ŋɔ dɔŋ ni, “Naa ya chen 

wa li Koosa wati, domi o tum ya hiisi wuzurɛ.” Ba bɔnɛ ka fun ŋɔ dɔŋ ni, “Tum tagna 

nitumi wa koti a tum tum zene a chi nan.” 

17Ba fun bukoo pɛɛsi un, “Baal naa i ŋɔ di waa puk i se nan, yɛrɛ i lisi kpa la o wati?” 

O fun ŋɔ ba, “O ya Koosa witinsi ta digirɛ.” 

18Farisi tim ta se wa fun su di baal ti funɛ ya nyulumnɛ a bur a na. Adaha ba fun yir 

baal ti nyana awa o niina, 

19a pɛɛsi ba, “Ma be nɛɛ? Ma lul un nyulum, yɛrɛ o kaa ya a bur na?” 

20Ba fun ŋɔ, “Ya be ya un. Ya waa lul un nyulum, 

21amaa ya wa zim chenani o ya a na koo naa lɛlɛ o se ta. Ma la pɛɛsi un chenani o ya o 

se ta lɛli. O ya nihɛɛu a la zi sɛm ma.” 

22Ba funɛ sɛm chene, domi hansura funɛ kpak ba Farisi tim ta daha. Ba funɛ piin ŋɔ di 

nandigi la nɔɔni di Yesu ya naa Koosa fun vɔu di o zi tumu wuzu digi chen, ba wa zi 

nyɛ ba bu jɛɛmi Koosa a li ba bar lagmi dɛ ni. 

23Chendaha ba fun ŋɔ, “O ya nihɛɛu a la zi sɛm ma. Ma la pɛɛsi un chenani o ya o se 

ta lɛli.” 

24Farisi tim ta fun bu yir baal naa bu vɛ nyulumi chen a ŋɔ un, “Baal naa lɛlɛ i se chen 

ya tum tagna nitumirɛ. Ta nyɛ un jirima, amaa ka nyɛ Koosa wa jirima.” 

25Baal ti fun ŋɔ ba, “O ya tum tagna nitumi koo o wa ya, mu wa zim. Mu zim di mu 

funɛ ya nyulumnɛ, amaa lalaknɔ mu nau.” 

26Ba fun bu pɛɛsi un, “Yɛrɛ o ya i se na lɛli?” 

27O fun ŋɔ ba, “Mu piin ŋɔ mau ka ma vɛ nuuli. Ma bur a daŋni mu ŋɔ ma a gbaariuu? 

Ma gbanko daŋni ma tiŋ unuu?” 

28Ba funɛ nu o sɛm ta chen, ba funɛ zulimi un a ŋɔ, “Hin ya o gantɛl tiŋsi ta digi. Ya 

waa ka ya ya nawaal Mosis gantɛl tiŋsa. 

29Ya zim di Koosa funɛ sɛm sɛma a nyɛ Mosis ni, amaa naa lɛlɛ i se ta chen, ya wa 

zim doonani o li.” 

30Baal ti fun ŋɔ ba, “Ma wa zim doonani baal nɔ li a wa lɛli mu se na. Baŋ alaazibu 

wɛnɛ. 

31Nara maga zim di Koosa wara nu tum tagna tiin nɔ. O ka nu ba naa la nyɛ un jirima 

aa tiŋ o tutɔ nɔrɛ. 

32Tɛɛnɛ nɔ maga piili ni kpa la hali wa zinan, nandigi ha wa lɛli naa ba lul wa 

nyulumsa, se. 

33Chenani o tum chen biksi di o li Koosa watɛɛ.” 

34Ba fun ŋɔ un, “Ba funɛ lul hin di i yaa kitum tum tagniwa. I kpa i nyuhurɛ a mo 

yaa?” Ba fun zaksi un a li ba bar jɛɛmi dɛ ti ni a ta. 

Farisi Tima Wa Fun Koti A Nu Yesu Biksi Ti 

35Yesu funɛ nu chenani ba ya un, o fun wa ŋɔ un, “I si su mu waa nibine beuu?” 

36Baal ti fun ŋɔ un, “Mu kunyana, ŋɔ min chenani o du, chen ni mu gbanko si zi su 

unu.” 

37Yesu fun ŋɔ un, “N waa naa la sɛm nan ya un. Hali i koti a na minu lalaknɔ.” 

38Baal ti fun gbiri Yesu suwachak ni a jɛɛmi un a ŋɔ, “Mu kunyana, mu si su hinu.” 

39Doone Yesu fun ŋɔ, “Mu funɛ wa tɛɛnɛ nɔ maga di mu wa nyɛ ba naa se vɛ lɛlirɛ 

lɛli a biksi ba naa ŋɔɛɛ di ba se lɛlɛu ka a vɛ lɛli.” 

40Farisi tima ba naa funɛ dugli dooni, bɔnɛ fun nu ka o sɛm. Ba fun ŋɔ un, “Hin la 

daŋni i ŋɔ di ya se wa lɛli.” 

41Yesu fun ŋɔ ba, “Ma se fu vɛ lɛli, mu fu wa zi na ma galimsa. Domi ma ŋɔ di ma se 

lɛlɛu ka a vɛ lɛli, mu zi na ma galimsau.” 

Jɔn 10 

Yesu Fun Ŋɔ Ba Piisi Bol Wɛ 

1Doone Yesu fun jɛɛgi jɛɛgi a ŋɔ ba, “Maa nu mu wati nɛnɛ. Nandigi zu piisisa bol 

dusum a vɛ tiŋ bol zɔɔnɔ a zuuli, ma zim di o ya ŋmɛɛrrɛ. 

2Naa yaa tiŋ bol zɔɔnɔ ti aa zu saha maga, waa ya piisi gbaŋna. 

3Bol zɔɔnɔ niili yaa puk bol zɔɔnɔ ti a nyɛ un. O yaa zu a yir o piisisi ta sɔna. A tiŋ un 

a li domi a zim o tau. 

4O wa a wa li, a yaa tiŋ o mun nee domi a zim o ta daha. 

5A yaa tiŋ o duŋduŋnɛ. Nandigi wa te a suwachak, a zi pisiu domi a vɛ zim o ta daha.” 

6Yesu fun jɛɛgi jɛɛgi ti peti, ba naa funɛ nu o sɛm ta chen wa fun zim o mun. 

Yesu La Dɛɛsi O Piisisa Nɛnɛ 

7Nan daha, Yesu fun bukoo ŋɔ ba, “Maa nu mu wati nɛnɛ. O chi di min ya bol zɔɔnɔ 

ti. 

8Nidamata ba naa te wa chiŋi mu suwachak ni chi ŋmɛɛrsi tawa. Mu piisisi ta wara nu 

ba sɛma. 

9Ba naa maga nyɛ mu yisi ba a li ba tum tagna ni chi piisisi naa yaa wa zu a bol a li di 

diwe chene. 

10Ŋmɛɛr yaa wa zu bol di o ŋmɛ piisisi ta a kpu a. Min ka la dɛɛsi a. Min funɛ wa di 

mu wa kpa Koosa mi fali ti a nyɛ nara ni. Waa kaali ba titi miisa kinkan. 

11“Min la dɛɛsi mu piisisi ta a kaali piisi gbaŋsi maga. Hali mu saksɛu di mu sou a nyɛ 

a. 

12Tumtumna nyini piisisa, o wa zi nyini a nɛnɛ. Gbeha wa wa di o wa pisi a dɔŋ ni a 

kpak a, o zi chɔu a ka a, domi o wa dɔ a. 

13Ba funɛ bɔ un o nyini ti daha. Chendaha o vɛ chiŋi a kok a. 

14Min la dɛɛsi mu piisisi ta a kaali piisi gbaŋsi maga. Mu zim au ka a ka zim min. 

15Chen vɛɛna mu zim mu nyan tiu ka mu nyan ti ka zim min. Hali mu saksɛu di mu 

sou a nyɛ mu piisisi ta ni. 

16Piisi bɔnɛwa mu dɔ ka a nyɛn bar digi ni. O lawa mu la a nu mu tau, chen ni a zi tiŋ 

minu. A wa mu piisisi ta lagmi dɔŋ ni, chen ni a zi ya kibɛgimu ka nigbaŋi bɛgim 

kinyini a. 

17“Mu nyan ti daŋni minu, domi mu saksɛu di mu sou a nyɛ a. N wa sou, mu zi si a li 

mu sou niu. 



1583 

 

© 1999,  Wycliffe Bible Translators, Inc. 
 

 
 

 

18Nandigi wa kpak kpok a la zi yisi mu miisa. O ya mu tutɔrɛ nara zi wa ya chen. Mu 

nyan ti funɛ kpa o kpok ti a nyɛ min di mu nyini wuzu a sou. N wa sou, o kpok naa 

nyɛn min ni chen, zi nyɛ mu siu a li mu sou ni.” 

19Farisi tim ta funɛ nu o sɛm ta, ba bambe fun bu purigi. 

20Ba nidamata fun ŋɔ dɔŋ ni, “Baal nɔ, alizin tagin nyɛn o nyuhu ni ka o zu galɛŋa. 

Baŋnɛ ma chiŋi a nu di ma ya?” 

21Ba bɔnɛ ka fun ŋɔ dɔŋ ni, “Alizin tagin nyɛn nar ni, o wa kikoti a sɛm nan. Alizin 

tagin wa kikoti a lɛli naa ba fun lul wa nyulumsa, se.” 

Ju Tima Fun Vɛ Yesu 

22Peha saha ya fun wa tel, Ju tim ta yaa di wuzu zeneu. Chen saha ti ba yaa lisi 

chenani ba fun kpa ba bar jɛɛmi dama a nyɛ Koosa ni saha digi. 

23Wuzu zene ta bambaan ni, Yesu fun val Koosa bar jɛɛmi dam zaŋ naa ba yir koor 

Sɔlɔmɔn zaŋ. 

24Ju tim ta bɔnɛ fun wa jiŋ un chiŋsi a pɛɛsi un, “Yɛrɛ i kaa ya sogli i titi a li ya ni? I 

ya naa Koosa fun ŋɔ di o zi tumu wuzu digi chen, ŋɔ ya gbampulim ni.” 

25Yesu fun ŋɔ ba, “Mu piin ŋɔ ma chenani mu duu, amaa ma se wa fun su mu sɛma. 

Tum nawara mu tum nan a li mu nyan ti kpok nee, a wa la biksi ma di chenani mu 

sɛm ma chen ya wutirɛ. 

26Mu funɛ piin ŋɔ mau di ba naa se su min chi mu piisisiwa, amaa ma wa a wa ya 

kibɛgim. Chendaha ma se wa su mu sɛm ta. 

27Mu zim mu piisisau ka a gbanko zim mu ta a la tiŋ min. 

28Mu kpa Koosa mi fali naa vɛ kpak bɔ a nyɛ a, chen ni o wa zi bu na a galimsa a ta a 

yɔri. Nandigi wa zi fuksi a n wati. 

29Mu nyana naa zen a kaali kin maga, kpa a a du mu nin ni. O wa zi nyɛ nandigi fuksi 

a a li mu nin ni. 

30Mu wa mu nyan ti ya nibɛgimnɛ.” 

31Ju tim ta funɛ nu o sɛm ta chen, ba fun bukoo pini buŋkula di ba yaksi un. 

32Yesu fun ŋɔ, “Mu nyan ti funɛ nyɛ mu tum tum were kinkannɛ di ma na. O leema 

daharɛ ma daŋni ma kpu min?” 

33Ju tim ta fun ŋɔ, “Ya wara daŋni ya kpu hin i tum were daha. I ya nibinere a la pini 

Koosa zoma a kpa i titi a maksi un. Chendaha ya daŋni ya kpu hin.” 

34-35Yesu fun ŋɔ ba, “Koosa funɛ lisi nibin bɔnɛ di ba sɔbi o sɛma a du o tɔn ni saha 

digi. O funɛ ŋɔ ba wɛu di ba chi unu. Ya zimu di o sɛm tɔn ti ya wutirɛ. 

36Mu nyan ti funɛ lisi min a tum min tɛɛnɛ nɔ maga ni. Mu ŋɔ ma di mu ya o bere, 

yɛrɛ ma ŋɔ min di mu pini o zomwa? 

37Ma la nɔɔni di tum naa mu tum nan, ya mu nyan ti tumwa, ma nyɛ ma se su mu sɛm 

ta. 

38Hali ma se vɛ su mu sɛm ta, ma nyɛ ma se su mu tum ta. Ma ya chen, ma zi zim 

nɛnɛu di mu nyan ti nyɛn min nɛɛ ka mu ka nyɛn un ni.” 

39Ju tim ta funɛ daŋni ba kpak un, amaa Yesu funɛ fuksi ba nin niu. 

40O fun bur la ji Jɔɔdan mɔɔg jibaŋ kinkin ti a la tel doonani Jɔn fun te chaksi nara wa 

ni ni a nyɛn dooni. 

41Nidamata fun wa o wati a ŋɔ dɔŋ ni, “Jɔn wa fun tum tum zene, amaa chenani o fun 

ŋɔ ya baal nɔ wɛ, chen ya wutirɛ.” 

42Doonee ba se fun su un. 

Jɔn 11 

Chenani Lazarus Fun Sou 

1Baal digi funɛ nyɛn doon. Ba yir un Lazarus. O fun nyɛn tɔhɔn naa ba yir Bɛtani ni. 

O toosa, Mɛri awa Marta, gbanko funɛ nyɛn doonee. 

2Mɛri funɛ ya naa kpa tulale naa sɔɔra weree a la biti a du ya kunyan naŋgere ni a kpa 

o nyuksa a fiisi a. Wuzu digi Lazarus fun wa wi. 

3O toosi ta fun tum di ba la ŋɔ Yesu ni, “Ya kunyana, i chɛn birigi la wi.” 

4Yesu funɛ nu laaboor ti, o fun ŋɔ ba naa kani o wati chen, “Lazarus fu kaa sou, o fu 

wa zi vusi nan. Chenani o du un ni chen zi nyɛ nara kinyɛ Koosa awa o be jirimau 

kinkan.” 

5Yesu funɛ daŋni Lazarus awa Marta wa ba niinbeu, 

6amaa o funɛ kpalimi doonani o nyɛn chenu wuzu bilɛ. 

7Wuzu bilɛ ta gantɛl nɛɛ, o fun ŋɔ o gantɛl tiŋsi ta ni, “Ma nyɛ ya bur a la Judia 

pulum.” 

8Ba fun ŋɔ un, “Ya kunyana, chenani i kaa ya chen wa deŋli. O wa fun vusi ka Ju tima 

ba naa nyɛn dooni, fun pini buŋkula di ba yaksi hin.” 

9Yesu fun ŋɔ ba, “Karifisa kin fidalɛ ya nha chela. Mu chi tɛɛnɛ nɔ tim maga fitinne. 

Mu nyɛn ma wati, ma wa zi tu bɔsi ni, domi ma nau nɛnɛ. 

10Amaa mu ka vɛ nyɛn ma wati ka ma gba birsi ni, ma zi tu a niu, domi ma wara na 

a.” 

11Yesu fun bukoo ŋɔ, “Ya chɛn Lazarus chɔ dore. Mu zi la laasi unu.” 

12O gantɛl tiŋsi ta fun ŋɔ un, “Ya kunyana, o chɔ do, o zi bu na alaafɛu.” 

13Ba fun lisi di o hiisiu, amaa Yesu sɛm ta mun funɛ ya di Lazarus sou. 

14Doone Yesu fun ŋɔ ba gbampulim ni, “Lazarus sou. 

15Mu tuha sɔɔnɛu mu vɛ la dooni, domi chenani o du un ni la zi nyɛ ma se su min a 

gbaari. Ma nyɛ ya la o wati.” 

16Yesu gantɛl tiŋsi ta nidigi naa funɛ nyɛn o wati, ba yir un Tɔmas. Ba funɛ vɛɛn a yir 

un leure. O fun ŋɔ o dɔŋtim ta ni, “Ma nyɛ ya tiŋ ya kunyana, chen ni ya wa un zi 

sowu.” 

Yesu Zi Lɛli Narau A Li Ba Sou Ni 

17Yesu awa o gantɛl tiŋsi ta funɛ la tel Bɛtani, ba naa nyɛn dooni, fun ŋɔ un di ba huk 

Lazarus o zinan ya bunaasi. 

18Bɛtani awa Jɛrusalɛm funɛ ya maalisa lɛwa. 

19Nan daha, Ju tim ta nidamata funɛ piin nyɛn dooni di ba zaami Marta awa Mɛri ba 

maan ti luha. 

20Marta funɛ nu di Yesu nyɛn nyinbaan ni aa wa, o fun si li di o la chem un. Mɛri 

duŋduŋ funɛ nyɛn ba dam ni. 

21Marta fun la chem Yesu a ŋɔ un, “Mu kunyana, i fu nyɛn bar nɔ, mu maan ti fu wa 

zi sou. 

22Mu zimu di kin naa maga i sumi Koosa wati, o zi nyɛ hinu.” 

23Yesu fun ŋɔ un, “I maan ti zi si o sou niu.” 

24Marta fun ŋɔ un, “Mu zim di tɛɛnɛ nɔ maga siili saha wa tel, o zi si o sou niu.” 

25Yesu fun ŋɔ, “Min ya naa la zi koti a lɛli nara a li ba sou ni a nyɛ ba bu kpak miisa. 

Naa si su min ka o sou, mu zi ya chenu a nyɛ un. 

26Mu yaa kpa Koosa mi fali naa vɛ kpak bɔ a nyɛ ba naa se su min ni, chen ni o wa zi 

bu na ba galimsa a ta ba yɔri. Marta, i si su chenuu?” 

27O fun ŋɔ un, “Mu kunyana, mu si su chenu. Mu gbanko si su di hin ya Koosa be 

awa Kristo naa o fun ŋɔ di o zi tumu tɛɛnɛ nɔ maga ni saha digi chen.” 

Yesu Funɛ Wi Lazarus Daha 

28Marta funɛ sɛm nan peti, o fun bur la zu dam ti a ŋɔ Mɛri ni ba duŋduŋ, “Ya 

kunyana wau aa daŋni o na hin.” 

29Mɛri fun vaan si a kaali o wati. 

30Yesu ha wa fun wa zu tɔhɔn tuha a fun kpalimi cheŋi doonani Marta fun wa chem 

un. 

31Ju tima, ba naa funɛ wa zaami Mɛri, funɛ na unu ka o si lalaga a li, ba gbanko fun si 

a tiŋ un. Ba fun baa di o la hugil ti munnɛ o la wi dooni. 

32Meri fun la pu Yesu a gbiri o suwachak ni a ŋɔ un, “Mu kunyana, i fu nyɛn bar nɔ, 

mu maan ti fu wa zi sou.” 

33Yesu funɛ na di o wa Ju tima ba naa funɛ tiŋ un chen, funɛ wiu, ba fun kpa ba tu 

chɔk ti a bu un o gbanko wi. 

34O fun pɛɛsi ba, “Leene ma huk un?” Ba fun ŋɔ un, “Ya kunyana, kuwa a wa na.” 

35Yesu fun a wi. 

36Ju tim ta bɔnɛ fun ŋɔ dɔŋ ni, “Wutirɛ o daŋni un kinkan.” 

37Ba bɔnɛ ka fun ŋɔ, “Baal nɔ funɛ te lɛli naa ba lul wa nyulumsa chen se, amaa o wa 

fun kok Lazarus a li sou ni. Yɛrɛ o fun ya chen?” 

Yesu Fun Lɛli Lazarus A Li O Sou Ni 

38Ba fun kpa Lazarus a du gbɛntɛl bɔ ni a zer buŋkul a tɔ o zɔɔnɔ. Yesu funɛ la tel 

hugil ti mun, ba fun bu kpa ba tu chɔk ti a bu un. 

39Yesu fun ŋɔ un, “Ma zer buŋkul ti a ta.” Marta naa funɛ ya Lazarus towe, fun ŋɔ un, 

“Mu kunyana, ya funɛ huk un o zinan ya bunaasi ka o pɔ.” 

40Yesu fun ŋɔ un, “Mu piin ŋɔ hinu di i si su min, i zi na chenani Koosa tum tum 

zenu.” 

41Ba fun zer buŋkul ti ta a li hugil ti nɔ ni, Yesu fun a nyini buudaha ni a ŋɔ, “Mu 

nyana, mu zaami hinu di i nu mu nɔ saha maga. 

42Mu titi zimu di i nu mu nɔu, amaa mu sɛm nan a nyɛ hin di ba naa nyɛn bar nɔwa se 

su di hin funɛ tum min.” 

43O funɛ sɛm peti, o fun yir ta zaŋa a ŋo, “Lazarus, li wa.” 

44O fun si a li wa. Ba naa funɛ sogli un chen funɛ kpa gar pilimnɛ a mɛɛsi o nisa awa 

o naŋgere a tɔ o se a gbaari. Yesu fun ŋɔ ba, “Ma pur un a nyɛ o la.” Ba fun pur un a 

nyɛ o kaali. 

Chenani Ju Tima Funɛ Daŋni Ba Kpak Yesu 
(Mat. 26.1-5; Maak 14.1-2; Luk 22.1-2) 

45Ju tim nidamata ba naa funɛ wa di ba wa zaami Mɛri awa Marta, fun na chenani 

Yesu tum a nyɛ ba se su un. 

46Ba bɔnɛ ka fun kaali Farisi tim ta wati a la ŋɔ ba chenani Yesu tum. 

47Doone Farisi tim ta fun yir Koosa dam kɔkɔɔrsi ta ba lagmi a na dɔŋa a zim chenani 

ba zi ya. Ba fun ŋɔ dɔŋ ni, “Baal nɔ tum tum zene kinkannɛ. 

48O lawa ya ya wu digiu o wati. Ya gil un o kaali, nara ta maga zi bur a tiŋ un. Ba ya 

chen, Roman tima ba naa dɔ ya, zi wa chɔk Koosa bar jɛɛmi dam tiu a kpu ya maga.” 

49Baal naa Koosa dam kɔkɔɔrsi ta fun lisi a li ba tuhu ni di o ya ba nihɛɛ, o sɔn funɛ 

ya Kaifas. O fun ŋɔ ba, “Ma nidigi wa kpak nɛha. 

50Ya wara daŋni di Roman tim ta wa kpu ya maga. Ma nyɛ baal nɔ chiŋi ya maga bar 

chiŋi ni a sou nyɛ ya.” 

51Chenani o fun sɛm chen wa li o titi ni. Domi waa funɛ ya Koosa dam kɔkɔɔrsi ta 

nihɛɛ ti a bun ti, o funɛ chi Koosa witinsi ta digirɛ a sɛm di Yesu zi sou Ju tim ta 

daharɛ. 

52O sɛm ta mun funɛ zen a kaali chenu. Yesu sou daha, Koosa bisa maga, ba naa pisi a 

go tɛɛne nɔ maga zi wa lagmi dɔŋ niu a ya nibɛgim. 

53Farisi tim ta awa Koosa dam kɔkɔɔrsi ta fun la nɔɔni a nyɛ Kaifas ni. Chen saha ti 

kpa la, ba funɛ nyini nyinbaan ni di ba kpu Yesu. 

54Yesu funɛ nu chenani ba daŋni ba ya, o wa fun bura gba gbampulim ni a li Judia 

pulum ti ni. O wa o gantɛl tiŋsi ta fun li doon pulum ti ni a la nyɛn tɔhɔn naa ba yir 

Ifreem ka o dugli nyabaan chen. 

55Ju tim ta wuzu zen naa ba yir val la gali ti chen funɛ wa dugli. Nidamata fun li ba 

tɔsa a kaali Jɛrusalɛm di ba te la chaksi ba tusa a li ba tum tagna ni ka wuzu zen ti zi 

tel. 

56Ba funɛ nyini di ba na Yesu dooni. Ba bɔnɛ fun lagmi a li Koosa bar jɛɛmi dam ti ni 

a ŋɔ dɔŋ ni, “Ma lisi di o zi wa lagmi ya ni a di wuzu zen tiu koo o wa zi wa lagmi?” 

57Farisi tim ta awa Koosa dam kɔkɔɔrsi ta fun mɔɔli di naa zim doonani Yesu nyɛn, 

ba wa ŋɔ ba, chen ni ba zi la kpak unu. 

Jɔn 12 

Haan Digi Fun Biti Tulale A Du Yesu Ni 
(Mat. 26.6-13; Maak 14.3-9) 

1Wuzu bunɔra tuhu nɛɛ wuzu zen ti fun wa tel, Yesu fun bur kaali Bɛtani. Lazarus naa 

Yesu fun lɛli un a li o sou ni, funɛ nyɛn dooni. 

2Ba fun ya diwe di ba wa Yesu di. Yesu fun wa o wa Lazarus fun lagmi kani. Marta 

fun kpa diwe ta a wa nyɛ ba ba di. 

3Ba funɛ di chene, Mɛri fun kpak tulale awa gbakme suha naa malɛ fun a kpok 

kinkan, a biti o maga a du Yesu naŋgere ni a fiisi a awa o nyuksi ni. Dam ti maga fun 

su wa tulale ti sɔɔra weri ni. 

4Yesu gantɛl tiŋsi ta digi funɛ nyɛn doon ba yir un Judas Iskariɔt. Waa funɛ ya naa kaa 

li Yesu gantɛl. O fun ŋɔ, 

5“Haan nɔ fu kpa tulale nɔ a yogli malɛ damata a fu kpa a a nyɛ fara tim ni, chen fu 

wa bɔɔ?” 

6Judas baga wa fun to di o suŋi fara tima. O funɛ nyini Yesu gantɛl tiŋsi ta malɛwa a 

la suŋi o titi a li malɛ ta ni. 

7Yesu fun ŋɔ un, “Gil haan ti. O funɛ te biti tulale nɔ a du mu bara ni di ba wa sogli 

min. 

8Saha maga fara tim ta yaa nyɛn ma watɛɛ, amaa mu wa ma zi nyɛn vusi.” 

Chenani Ju Tima Funɛ Daŋni Ba Kpak Lazarus 

9Laaboor funɛ pisi a su di Yesu nyɛn Bɛtani ni, Ju tim ta nidamata fun si di ba la na 

un. Ba gbanko funɛ daŋni ba la na Lazarus, naa Yesu fun lɛli a li o sou ni chen. 

10Koosa dam kɔkɔɔrsa ba naa funɛ nyini nyinbaan di ba kpu Yesu, funɛ kpa Lazarus a 

gbaari un nɛɛ di ba kpu. 

11Ju tim nidamata funɛ gil ba nihɛɛta a nyɛ ba se su Yesu o funɛ lɛli Lazarus a li o sou 

ni daha. Chendaha ba fun ya chen. 

Yesu Fun La Zu Jɛrusalɛm 
(Mat. 21.1-11; Maak 11.1-11; Luk 19.28-40) 

12Chɔɔsa funɛ wa pisi, zɛmɛ kinkan ba naa wa Jɛrusalɛm di ba wa di wuzu zen ti, fun 

nu di Yesu nyɛn nyinbaan ni aa wa. 

13Ba kpa bone kpachaga a li di ba la chem un. Ba funɛ la o bar chemi chene a la 

chɛɛmi a ŋɔ, “Tabarkala. I waa naa Koosa tum di i ya ya koora, yaa zaami hinu 

kinkan.” 

14Yesu funɛ na ka zɛmɛ ta wa, o fun nyɛ o gantɛl tiŋsi ta kpa kokum be pɔl a wa nyɛ 

un o zini a la. 

15Ba funɛ sɔbi a li Koosa sɛm tɔn ti ni a ŋɔ, “Ma Jɛrusalɛm tima, ma ta nyɛ hansura 

kpak ma. Ma koora zi wa zini kokum be pɔlu a wa ma wati.” 

16Yesu gantɛl tiŋsi ta funɛ kpa kokum be pɔl ti a nyɛ un, ba waa fun lisi chenani ba 

sɔbi o wɛ a du Koosa sɛm tɔn ti ni. O funɛ sou a si o sou ni a bu kaali Koosa tɔhɔn ti, 

doone ba fun zim chenani ba fun sɔbi chen mun. 

17Ba naa funɛ na chenani Yesu yir Lazarus di o si o sou ni a li gbɛntɛl bɔ ti ni a wa, ba 

fun bur kaali Jɛrusalɛm di ba la mɔɔli laaboora. 

18Chendaha zɛmɛ ta fun li di ba la chem Yesu. Ba funɛ daŋni ba na naa tum tum zen ti 

chen. 

19Farisi tim ta funɛ nu chenani zɛmɛ ta zaami un, ba funɛ ŋɔ dɔŋ ni, “O di yau. Ma 

nyini a na nidamata ba naa tiŋ un.” 

Girik Tim Bɔnɛ Funɛ Daŋni Ba La Pu Yesu 

20Girik tim bɔnɛ gbanko funɛ nyɛn Jɛrusalɛm ni di ba di wuzu zen ti. 

21Yesu gantɛl tiŋsi ta digi sɔn funɛ ya Filip. O tɔha funɛ ya Bɛtseida a li Galili pulum 

ni. Ba fun wa ŋɔ un, “Ya nihɛɛ, ya daŋni ya la pu Yesuu.” 

22Filip fun la ŋɔ Andiru ni chenani ba daŋni ba la pu Yesu. Nara balɛ ta fun tiŋ dɔŋa a 

kaali o wati. 

23Yesu fun ŋɔ ba, “Saha telu di Koosa lisi a li o jirima awa chaani kinkan ni a nyɛ mu 

waa nibine be ni. 

24Maa nu mu wati nɛnɛ. Ma zim di kiduha tiina yaa kpa kibɛgim bɛgimwa a du. 

Kiduha ti titi yaa pɔu ka kifali nyu a zini a nɔn kidamata. O vɛ pɔɔli, o wa zi nyu a 

zini a nɔn. 

25Nibinsa chi kiduharɛ. Ba baga vɛ nyɛn ba miisa ni a li tɛɛnɛ nɔ maga ni, Koosa zi 

kpa o mi fali naa vɛ kpak bɔu a nyɛ ba. Ba baga ka nyɛn ba miisa ni di ba kpak o bar 

la peti ni, ba wa zi na kundɔŋ. 

26Ma la ŋɔ Girik tim ta ni di ba daŋni ba wa min tum tuma, ba wa tiŋ min, chen ni ba 

zi nyɛn doonani mu nyɛnu. Ba ya chen, mu nyan ti zi nyɛ ba jirimau.” 

Yesu Fun Sɛm O Sou Sɛma 

27Doone Yesu fun burgi a ŋɔ ba naa nyɛn dooni, “Mu bambi bure min ni. Mu wa koti 

a sumi mu nyan ti di o lisi min a li kin naa kaa wa ya nan ni. O funɛ tum min di mu 

wa chem chene.” 

28Doone o fun sumi Koosa a ŋɔ, “Mu nyana, nyɛ nara kinyɛ hin jirima chenani ba kaa 

ya min daha.” Ba fun vaan nu ta a li buudaha ni ka o ŋɔ, “Mu funɛ nyɛ nara nyɛ min 

jirima ka mu zi bu nyɛ ba ya chen.” 

29Zɛmɛ ba naa funɛ chiŋi doon chen bɔnɛ fun nu ta ti a ŋɔ dɔŋ ni, “O chi nasɛha 

tɛsɛɛ.” Bɔnɛ ka ŋɔ, “Malaika ŋɔ un.” 

30Yesu fun ŋɔ ba, “Ta naa ma nu chen, o ya ma kinnɛ. O wa ya mu kin. 

31Chenani Koosa zi di tɛɛne nɔ tim maga sɛria a nyaŋi sintana naa dɔ ba, duglɛu. 

32Ba wa kpaasi min a mari daakakli ni di mu sou, nidamata bambe zi nyɛn min niu.” 

33Chenani o sɛm ba nan biksi ba nyinbaan naa o zi wa sou. 

34Zɛmɛ ta nidigi fun ŋɔ un, “Ba funɛ sɔbi a li Koosa sɛm tɔn ti ni di Kristo naa Koosa 

fun vɔu di o tum chen zi nyɛnu hali saha naa vɛ kpak bɔ. Yɛrɛ i sɛm ya di nara zi kpak 

nibine beu a kpaasi mari daakakli ti ni o sou? Ya wa zim nibine naa ya un.” 

35Yesu fun ŋɔ ba, “Mu chi fitinne a nyɛn ma wati. O wa zi vusi ka birsi wa tɔ min. Ma 

kpak fitina a val doonani ma daŋni ma val. Birsi ti wa tɔ un, ma zi nyuksi nyinbaanu. 

36Mu ha nyɛn ma wati wuzu bilɛ nan, ma nyɛ ma se su min, chen ni ma nyinbaan zi 

chaaniu saha maga.” Yesu funɛ sɛm peti, o fun la sogli o titi. 

Chenani Ju Tim Ta Bɔnɛ Se Fun Vɛ Su Yesu 

37O funɛ tum tum zeneu kinkan a li ba suwachak ni, amaa ba nidamata se wa fun su 

un. 

38Chendaha Koosa witiina Azaaya sɛma naa o fun sɔbi a li Koosa sɛm tɔn ti ni saha 

digi chen zi ya wutiu. O fun ŋɔ, “Koosa funɛ tum tum zeneu ba suwachak ni, amaa ba 

se wa fun su o laaboor weri naa ya fun sɛm ba.” 

39Azaaya fun bu sɔbi ba naa se vɛ su Yesu wɛ a ŋɔ, 

40“Koosa funɛ nyɛ ba se tɔ a nyɛ ba bambe ya bambe sitɛ, chen ni ba wa zi koti a na 

aa zim chenani o ya. O vɛ ya chen, ba bambe zi chɛrgiu chen ni o gil ba tum tagna a 

nyɛ ba.” 

41Azaaya funɛ na Yesu jirima awa chaani kinkanu a chi o deesi. Chendaha o fun sɔbi 

nan. 

42Ju tim nihɛɛ damata funɛ nyɛ ba se su Yesu, amaa ba wa fun nyɛ ba se su un a li 

gbampulim ni, domi ba funɛ ɔm Farisi tim tawa. Farisi tim ta zim chenani ba ya, ba zi 

duŋni bau a li ba bar lagmi dɛɛni ni. 

43Ba daŋni narawa kinyɛ ba jirima a kaali chenani ba daŋni Koosa kinyɛ ba jirima. 

Sɛm Nawara Yesu Fun Sɛm Zi Wa Di Nara Sɛriau 

44Doone Yesu fun zer o ta buudaha a ŋɔ zɛmɛ ta ni, “Naa si su min, o si su Koosa naa 

tum min chen gbanko. 

45Naa na min, o na Koosa naa tum min chen gbanko. 

46Mu funɛ wa tɛɛnɛ nɔ magau di ba naa maga se su min wa zi val birsi ni. Mu chi 

fitinne a chaani ba nyinbaan. 

47Mu wa zi di ba naa maga nu mu sɛma a vɛ tiŋ a nɔ sɛria. Mu wa fun wa di mu wa di 

tɛɛnɛ nɔ tim maga sɛria. Mu ka funɛ wa di mu wa lisi ba a li ba tum tagni nɛɛ. 

48Tɛɛnɛ nɔ maga siili saha wa tel, sɛm nawara mu fun sɛm zi wa di ba naa funɛ vɛ min 

awa mu sɛma sɛriau. 

49Chenani mu sɛm ma nan wa ya mu titi sɛma. Mu nyan naa tum min chen, kpa sɛm ta 

nyɛ min di mu wa sɛm ma. 

50Sɛm naa maga o fun kpa nyɛ min, mu kpa biksi mau. Ba naa maga nu o sɛm ta, o zi 

kpa o mi fali naa vɛ kpak bɔu a nyɛ ba.” 

Jɔn 13 

Yesu Fun Sɛm O Gantɛl Tiŋsa Naŋgere 

1O funɛ ka wuzu bɛgimnɛ di val la gali wuzu zen ti tel. Yesu funɛ zimu di o kpaki 

saha ti duglɛu di o li tɛɛnɛ nɔ maga ni a bur kila o nyan ti wati. Chenani o funɛ daŋni 

ba naa o dɔ wa funɛ bur gantɛl. 

2Yesu wa o gantɛl tiŋsi ta funɛ di dusum diwe ka sintana fun lisi di Judas Iskariɔt, 

Simɔn be, zi li Yesu gantɛlu. 

3Yesu funɛ zimu di o nyan naa tum un tɛɛnɛ nɔ maga ni, funɛ kpa kina maga a du o 

nin ni. O gbanko funɛ zimu di o nyɛn nyinbaan nɛɛ a bur a la Koosa wati. 

4A saha ti Yesu fun si diwe bar diili ti ni a ur o takta a zer bara kifiisi a niŋi. 

5Doone o fun yoli ni a du katɛsa ni a funɛ sɛm o gantɛl tiŋsi ta naŋgere a kpa bara 

kifiisi ti a fiisi ba naŋgere ta. 

6O fun wa pu Simɔn Pita. O fun pɛɛsi un, “Mu kunyana, o wa deŋli wa i sɛm mu 

naŋgere.” 

7Yesu fun ŋɔ un, “I wa zim chenani mu kaa ya nyɛ hin nan mun lalaknɔ, amaa o 

gantɛl ni i zi wa zimu.” 

8Pita fun ŋɔ un, “Mu wa zi kut nyɛ i sɛm mu naŋgere.” Yesu fun ŋɔ, “I vɛ nyɛ mu sɛm 

a, i wa zi bu ya mu gantɛl tiŋsi ta digi.” 

9Simɔn Pita fun fɛti a ŋɔ, “O ya di chene, ta chaksi mu naŋgere duŋduŋ. Chaksi mu 

nisa awa mu nyuha gbanko.” 

10Yesu fun ŋɔ un, “Nar sɔ ni, chene i bara maga wer, amaa i ka val la bar digi, i 

naŋgere duŋduŋnɛ i yaa sɛm.” Doone o fun burgi a ŋɔ o gantɛl tiŋsi ta ni, “Lalaknɔwa 

ma maga bambe wer, amaa ma nibɛgim bambi vɛ weri.” 

11Yesu funɛ piin zim naa kaa li o gantɛlu. Chendaha o fun ŋɔ di ba nibɛgim bambi wa 

wer. 

12Yesu funɛ sɛm ba naŋgere peti chen, o fun bur kaali o bar kani ti a la laari o takta ti 

a ŋɔ ba, “Mu zi ŋɔ ma chenani mu tum nyɛ ma nan munu. 

13Ma yaa yir min ma kunyana naa la biksi ma Koosa wɛ. Chen deŋlee, domi mu sir ya 

ma kunyannɛ. 

14Mu waa naa ya ma kunyan ti a biksi ma Koosa wɛ, fa chaksi ma naŋgere ta. Ma 

gbanko kichaksi dɔŋa naŋgere. 

15Maa tiŋ chenani mu biksi ma di ma tiŋ chen. 

16Ma nu mu sɛma nɛnɛ. Yom wa to a zen a kaali o kunyana. Nitumi wa to a zen a 

kaali naa tum un. 

17Ma zim chenani mu daŋni ma tumu. Ma ya chen, ma tusa zi sɔɔni kinkan. 

18“Sɛm naa mu sɛm ma nan, mu wa sɛm a a nyɛ ma maga nɛɛ. Min zim ba naa mu lisi 

a li ma tuhu niu. Ba funɛ sɔbiu a li Koosa sɛm tɔn ti ni a ŋɔ, ‘Mu wa naa di diwe nan 

zi li mu gantɛlu.’ Chenani ba sɔbi, sɛm nama nan zi ya wutiu. 

19Mu te ŋɔ mau, chen ni ka nan wa ya, ma se zi su di min ya naa ba fun sɔbi chen wɛ. 

20Ma bu nu mu wati nɛnɛ. Ba naa maga la naa mu tum a du, minnɛ ba la du chen. Ba 

naa maga la min a du, naa tum min chene ba la du.” 

Yesu Fun Ŋɔ Chenani Judas Zi Li O Gantɛl 
(Mat. 26.20-25; Maak 14.17-21; Luk 22.21-23) 

21Yesu funɛ sɛm nan peti, o bambi buri un ni kinkan. O fun ŋɔ ba, “Wutirɛ mu ŋɔ ma, 

ma nidigi a li ma tuhu ni zi li mu gantɛlu.” 

22O gantɛl tiŋsi ta fun nyini dɔŋ se ni a la lisi, antirɛ o zi bi nan? 

23Naa Yesu funɛ daŋni kinkan a li ba ni funɛ kani a mari un. 

24Simɔn Pita fun baasi o nin di o nyɛ Yesu ŋɔ un chenani o du. 

25Naa Yesu funɛ daŋni kinkan fun tur la mari un a pɛɛsi, “Mu kunyana, anti chen?” 

26Yesu fun ŋɔ un, “Mu kaa kpa diwere a suk disa a nyɛ un. Waa ya naa mu bi chen.” 

O fun kpa diwe ti a suk disa a nyɛ Judas Iskariɔt, Simɔn be, ni. 

27Judas funɛ la boroboro ti, sintana fun vaan zu o bambi ni. Yesu fun ŋɔ un, “Kila 

lalaga a la tum chenani i kaa tum.” 

28Ba naa funɛ lagmi di ba di diwe chen wa fun zim chenani Yesu sɛm un chen mun. 

29Ba maga malɛ funɛ nyɛn Judas nin nee. Ba bɔnɛ fun lisi di Yesu ŋɔ un di o la yau 

wuzu zen ti diwe. Bɔnɛ ka fun lisi di Yesu ŋɔ un di o lisi malɛ ta bɔnɛ a la nyɛ fara tim 

ni. 

30Judas funɛ la boroboro ti, o fun vaan si a li. O funɛ ya dusum saharɛ. 

Yesu Chiksi Fali Wɛ 

31-32Judas funɛ kaali, Yesu fun ŋɔ o gantɛl tiŋsi ta ni, “Nidamata zi pɛgi Koosa kinkan 

a li chenani ba kaa ya min. Chenani Koosa zi kpa o jirima awa chaani kinkan a nyɛ n 

waa nibine be ni duglɛu. O wa zi vusi ka o ya chen. 

33Mu bisa, mu wa ma wa zi nyɛn vusi. Mu wa kaali, ma zi dɛu mu bar nyɛniu. Ma lisi 

chenani mu fun ŋɔ Ju tim ta ni di ba wa kikoti a tiŋ min la doonani mu la chen. 

Chenani mu ŋɔ ba chen, ya ma gbanko kinnɛ. 

34Chiksi fali nyɛnɛɛ mu daŋni ma tiŋ. Ma zimu di mu daŋni mau kinkan. O lawa ma 

gbanko kidaŋni dɔŋau a chi chen. 

35Ma daŋni dɔŋa nan ni, nara maga zi zimu di ma ya mu gantɛl tiŋsiwa.” 

Yesu Fun Ŋɔ Pita Ni Chenani O Zi Vɛ Un 
(Mat. 26.31-35; Maak 14.27-31; Luk 22.31-34) 

36Simɔn Pita fun pɛɛsi un, “Mu kunyana, leene i la?” Yesu fun ŋɔ un, “I wa kitiŋ min 

a la doonani mu la chen lalaknɔ. O zi ya tamnɛ i koti a tiŋ min.” 

37Pita fun bu pɛɛsi un, “Mu kunyana, yɛrɛ mu vɛ ka koti a tiŋ hin lalaknɔ? Mu saksɛu 

di mu sou a nyɛ hin.” 

38Yesu fun burgi a pɛɛsi un, “I sir saksɛ di i sou a nyɛ minuu? Nu mu wati nɛnɛ. I zi te 

ŋɔ nara niu dusum nɔ di i wa zim min nɔ butora ka zimal zi yeli.” 

Jɔn 14 

Yesu Ya Koosa Tɔhɔn Ti Nyinbaan 

1Doone Yesu fun ŋɔ o gantɛl tiŋsi ta ni, “Ma ta nyɛ ma bambe bure. Ma se su Koosa. 

Ma ta nyɛ ma se suuli bur gantɛl a li min ni. 

2Damsi kinkan nyɛn doonani mu nyan ti nyɛn. Mu wa la dooni, mu zi kɔɔri bɔnɛu a 

chiksi ma. Nan vɛ yaali, mu fu wa zi ŋɔ ma. 

3Mu wa kɔɔri a peti, mu zi bur wa kpa ma lau, chen ni ma wa min zi bu lagmi nyɛnu. 

4Ma waa zim doonani mu la awa doon nyinbaan.” 

5Tɔmas fun ŋɔ un, “Mu kunyana, ya ha wa kpak doonani i la chen ya bambe ni. Yɛrɛ 

ya kaa ya zim doon nyinbaan?” 

6Yesu fun ŋɔ un, “Min ya doon nyinbaan ti. Mu ya wuti tiina awa Koosa mi fali tiina. 

Nandigi wa kila mu nyan ti wati aa vɛ na min. 

7Ma fun zim chenani mu sir du, ma fu zi zim chenani mu nyan ti gbanko duu. Zinan 

kpa la ma na unu a zim un.” 

8Filip ha wa fun vɛɛn zim o sɛm ta mun a ŋɔ un, “Mu kunyana, ma nyɛ ya pu i nyan ti. 

Chen duŋduŋnɛ ya daŋni.” 

9Yesu fun ŋɔ un, “Filip, yɛrɛ i pɛɛsi min chen ni? Ma wa min nyɛn vusiu. I ha wa vɛɛn 

zim nibine naa ya minn? Nara maga na min, mu nyan tirɛ ba na chen. 

10Nyɛ i si su di mu nyan ti nyɛn min nɛɛ ka mu ka nyɛn un ni. Chenani mu biksi ma a 

la tum chen wa li min ni. A maga li mu nyan naa nyɛn min ni watɛɛ.” 

11Doone Yesu fun ŋɔ o gantɛl tiŋsi ta ni, “Ma nyɛ ma se su di mu nyan ti nyɛn min 

nɛɛ ka mu ka nyɛn un ni. Nan bɔm ma ni, ma lisi tum zene naa ma na ka mu tum chen. 

A waa la zi suŋi ma ma se su. 

12Wutirɛ mu ŋɔ ma, ba naa se su min, ba zi tum chenani mu tumu. Hali ba zi tumu 

tum zene a kaali chenani mu tum, domi mu zi wa bur la mu nyan ti watiu. 

13Mu waa naa ya Koosa be, n daŋni narawa yaa kinyɛ mu nyan ti wa jirima. Chendaha 

kin naa maga ma ŋɔ di mu tum a nyɛ ma a li mu sɔn ni, n zi tum au. 

14Ma nyɛ mu bu ŋɔ ma, kin naa maga ma ŋɔ di mu tum a nyɛ ma a li mu sɔn ti ni, n zi 

tum au.” 

Koosa Kpa O Siim Weri A Nyɛ Ya 

15“Maa daŋni min, ma zi tiŋ chenani mu ŋɔ mau. 

16Mu zi sumi mu nyan tiu o kpa o siim weri, naa ya wuti tiina, a du ma bambe ni. O zi 

nyɛn dooniu hali saha naa vɛ kpak bɔ aa suŋi ma ma tiŋ chenani mu ŋɔ ma. 

17O wa zi wa nyɛn tɛɛnɛ nɔ tim maga bambe ni, domi ba wa zim di o nyɛnu. Ma ka 

zim di o nyɛnu, domi o zi wa nyɛn ma bambe niu. 

18“Mu wa zi gil ma duŋduŋ. Mu zi bur wa ma watiu. 

19Saha naa tɛɛnɛ nɔ tim maga vɛ kaa wa na min chen duglɛu, amaa ma waa ka zi bu 

na minu. Domi mu zi wa si mu sou niu, ma gbanko zi wa si ma sou niu. 

20A wuzu naa mu wa si mu sou ni, ma zi zimu di mu nyɛn mu nyan ti nɛɛ ka ma nyɛn 

min ni ka mu gbanko nyɛn ma ni. 

21“Ba naa la nu mu sɛma a la tiŋ a, chen biksi di ba daŋni minu. Mu gbanko zi daŋni 

bau a kpa mu titi a biksi ba. Ba la daŋni min chen daha, mu nyan ti gbanko zi daŋni 

bau.” 

22Baal digi funɛ nyɛn doon. O sɔn ya Judas, amaa o laata fun ya Judas Iskariɔt. O fun 

ŋɔ Yesu ni, “Mu kunyana, yɛrɛ i kaa ya a kpa i titi a biksi ya a ta kpa i titi a biksi tɛɛnɛ 

nɔ tim maga?” 

23Yesu fun ŋɔ un, “Ba naa la daŋni min zi tiŋ mu nɔ sɛmau. Mu nyan ti gbanko zi 

daŋni bau, ka mu wa un wa nyɛn ba bambe ni. 

24Ba naa vɛ daŋni min wa zi tiŋ mu nɔ sɛma. Chenani mu biksi ma wa li min ni. A 

maga li mu nyan naa tum min chen watɛɛ. 

25“Mu wa ma funɛ nyɛn ka mu sɛm ma kin nama. 

26Mu nyan ti wa tum o siim weri ti di o wa chiŋi mu bar chiŋi ni. Waa la zi biksi ma 

kin nama maga ma daŋni ma zim aa lisi ma chenani maga mu fun ŋɔ ma. 

27“Mu zi nyɛ ma bar sɔɔnau a chi chenani mu bara du. A wa kaali tɛɛnɛ nɔ tim maga 

bar sɔɔnau kinkan. Ma ta nyɛ ma bambe bure a ta ɔmi. 

28Mu piin te ŋɔ mau di mu zi la mu nyan ti watiu a bur wa. Ma sir a daŋni min, ma 

tusa zi sɔɔniu domi mu nyan ti zen kaali min. 

29Mu te ŋɔ ma kin nama wɛwa ka a zi wa ya, chen ni a wa ya, ma se zi su minu a 

gbaari. 

30Mu wa bura daŋni mu sɛm kinkan ma wati, domi sintana naa dɔ tɛɛnɛ nɔ tim maga 

wau. Mu wa un wa kpak wu digi wa dɔŋ ni. 

31Mu nyan ti funɛ ŋɔ min chenani mu zi tum. Mu zi tiŋ o nɔu a tum a, chen ni tɛɛnɛ nɔ 

tim maga zi zimu di muu daŋni unu. Ma nyɛ ya si a la bar digi.” 

Jɔn 15 

Yesu Chi Bugil Pum Naa Ba Yir ‘Vain’ 

1Doone Yesu fun bu ŋɔ o gantɛl tiŋsi ta ni, “Mu chi bugil pum naa ba yir ‘vain’ chene 

a kpak wuti. Mu nyan ti chi naa la nyini unnɛ. 

2O yaa ŋmɛnsi hulsa a naa vɛ nɔni chenu a ta, a ŋmɛnsi a naa la nɔn chen a bura nɔn 

kinkan. 

3Chene o fun piin ya a chaksi ma tusa a li mu sɛm nawara mu fun sɛm ma ni. 

4Hulsi ta vɛ baŋsi bugil pum ti bara ni, a wa kinɔn nɔna. Chen vɛɛna, ma wa min vɛ ya 

nibɛgim a nyɛni, ma wa kikoti a tum tum were a nyɛ min. Chendaha o lawa ma wa 

min ya nibɛgimu a nyɛn. 

5“Mu piin ŋɔ mau di mu chi bugil pum naa ba yir ‘vain’ chene. Ma chi mu hulsiwa. 

Ma wa min ya nibɛgim a nyɛn, ma zi kotiu a tum tum were kinkan a nyɛ min. Ma lisɛ 

ma titi a li min ni, ma wa kikoti a tum wu digi. 

6Ma ya chen, mu nyan ti zi teŋsi mau a ta ma sou. Nara zi wa haasi ma a lagmi dɔŋ ni 

a fu. 

7Ma wa min ya nibɛgim a nyɛn ka mu sɛm naa mu biksi ma nyɛn ma ni, ma zi kotiu a 

sumi Koosa kin naa ma daŋni o nyɛ ma. 

8Chenani maa tum tum were a nyɛ min a gbaari la zi biksi nara di ma ya mu gantɛl 

tiŋsiwa. Doone ba zi bur a nyɛ mu nyan ti wa jirima kinkan. 

9Muu daŋni mau a chi chenani mu nyan ti daŋni min. Maa lisi chen wɛ, chen ni ya 

lagmi nyɛni nɔ wa zi bur gantɛl. 

10Mu funɛ tum chenani mu nyan naa la daŋni min, fun ŋɔ min di mu tum, chen ni ya 

lagmi nyɛni nɔ wa zi bur gantɛl. Chen vɛɛna ma tiŋ chenani mu naa la daŋni ma, fun 

biksi ma, ya lagmi nyɛni nɔ wa zi bur gantɛl. 

11“Mu daŋni ma tusa sɔɔniu hali a wa peti a chi chenani mu tuha sɔɔni nan. Chendaha 

mu sɛm nan maga a nyɛ ma. 

12Chiksi fali nyɛnɛɛ mu daŋni ma tiŋ. Ma zimu di mu daŋni mau kinkan. O lawa ma 

gbanko kidaŋni dɔŋau a chi chen. 

13Nar chiŋi a chɛna bar chiŋi ni a sou, chenani o daŋni un chen kaali a maga. 

14Ma tiŋ chenani mu fun biksi ma, mu zi zimu di ma ya mu chɛnsiwa. 

15Chenani maga mu nyan ti fun ŋɔ min, mu funɛ kpa a magau a ŋɔ ma. Chendaha mu 

gbanko sɛm di ma ya mu chɛnsiwa. N wa zi bu ŋɔ di ma ya mu tumtumsiwa, domi 

tumtumsa wa zim chenani ba kunyana tum. 

16Ma wa fun lisi min di mu ya ma kunyana, amaa mu ka funɛ lisi ma di ma tum tum 

were naa la zi vɛ chɔki a nyɛ min. Ma tiŋ min chen, ma zi kotiu a sumi mu nyan ti a li 

mu sɔn ti ni kin naa ma daŋni o nyɛ ma. 

17Mu sɛm mau wa kpok ni, o lawa maa daŋni dɔŋau.” 

Chenani Tɛɛnɛ Nɔ Tim Maga Ha O Gantɛl Tiŋsa 

18“Mu tiŋi nyɛ tɛɛnɛ nɔ tim maga ha ma, ma lisi di minnɛ ba te ha. 

19Ma wa tɛɛnɛ nɔ tim maga fu lagmi a nyɛn dɔŋ wati, ba fu zi daŋni mau. Mu funɛ lisi 

ma di ma wa ba ta lagmi nyɛn dɔŋ wati. Chendaha ba ha ma. 

20Ma lisi chenani mu fun ŋɔ ma di yom wa to a zen a kaali o kunyana. Ba funɛ muksi 

minu kinkan, adaha ba zi wa muksi ma gbanko zi nu ma sɛmau. 

21Ba zi wa muksi mau a chi chen, domi ba wa zim naa funɛ tum min chen. Maa tiŋ 

min daha, ba gbanko ya ma chen. 

22Mu funɛ wa ŋɔ ba di ba bur a li ba tum tagna tiŋi ni. Ba vɛ. Chendaha Koosa na ba 

galimsa. Ba wa zi wa koti a sɛm wu digi o suwachak ni. 

23Nar ha min, mu nyan tirɛ o ha. 

24Mu funɛ tum alaazibu tuma a naa nibine zi vɛ koti a tumiu, ba suwachak ni. 

Chendaha Koosa gbanko na ba galimsa. Hali chenani maga ba na ka mu tum nyɛ ba, a 

maga ya yɔrirɛ ba wati ka ba ha min awa mu nyan ti. 

25Ba funɛ ha ya chene di chenani ba sɔbi a li Koosa sɛm tɔn ti ni chen zi ya watiu. Ba 

funɛ sɔbiu a ŋɔ, ‘Ba ha minu ka o vɛ kpak mun.’ 

26“Mu funɛ piin ŋɔ mau di Koosa siim weri naa ya wuti tiina zi biksi nara mu wɛ. Mu 

wa bur la mu nyan ti wati, mu zi nyɛ o wa ma watiu a wa suŋi ma. 

27Ma funɛ nyɛn mu wati o piili ti ni chen. Chendaha ma gbanko zi biksi narau mu 

wɛ.” 

Jɔn 16 

1“Mu ŋɔ ma kin nama wɛu, chen ni ma wa zi bur a ni. 

2Ju tim ta zi wa duŋni mau a li ba bar lagmi dɛɛni ta ni. Hali saha zi wa wau, ba naa 

kpu ma lisi di ba tiŋ Koosa tutɔrɛ. 

3Ba zi tum nanu a nyɛ ma, domi ba wa zim min koo mu nyan ti. 

4Mu ŋɔ ma kin nama wɛu, chen ni saha wa tel di ba ya nan nyɛ ma, ma zi lisi chenani 

mu ŋɔ mau. Ma wa min lagmi nyɛn nan, o wa deŋli di mu ŋɔ ma a wɛ.” 

Chenani Koosa Siim Weri Ti Suŋi Ya 

5“Lalaknɔwa mu saksi di mu bur la naa funɛ tum min ma wati. Ma nidigi ha wa wa 

pɛɛsi min di leene mu la. 

6Mu ŋɔ ma kin nama wɛu ka a nyɛ ma tusa chɔk kinkan. 

7Ma nyɛ mu sɛm ma wuti. O deŋlu di mu gil ma a bur la mu nyan ti wati, chen ni mu 

zi nyɛ o siim weri ti wa suŋi mau. Mu vɛ laali, o wa zi koti a wa. 

8O wa wa, o zi nyɛ tɛɛnɛ nɔ tim maga zim di ba tum tum tagnau. O zi wa biksi ba di 

Koosa daŋni ba deŋliu o suwachak ni, chen ni o wa zi bu na ba galimsa. 

9Ba se wa su min. Chendaha ba yaa tum tum tagna. 

10Chenani mu zi chiŋi ba bar chiŋi ni a sou a nyɛ ba a bur la mu nyan ti wati, nan 

duŋduŋ la zi nyɛ ba deŋli Koosa suwachak ni. 

11Koosa fun piin na sintana naa dɔ tɛɛnɛ nɔ tim maga, galimsa a ha vɛ ta un yɔri. Kin 

namawa Koosa siim weri ti kaa wa biksi ba. 

12“Mu kpak wu damatau a kaa ŋɔ ma, amaa ma wa kikoti a chiŋi a nu a maga. 

13Koosa siim weri naa ya wuti tiina, wa nyɛn ma bambe ni, o zi nyini mau a li wuti 

nyinbaan ni. O biksi ti wa zi wa li o titi ni. Sɛm naa o zi wa nu mu wa mu nyan ti wati, 

o zi kpa au a sɛm ma. O gbanko zi biksi ma kin nawara zi wa yau wɛ. 

14O zi nyɛ min jirima kinkanu, domi o zi nu mu sɛmau a kpa a a sɛm ma. 

15Mu nyan ti sɛma awa mu sɛma ya kibɛgimnɛ. Chendaha mu ŋɔ ma di o siim weri ti 

zi nu mu sɛmau a kpa a a sɛm ma.” 

Yesu Gantɛl Tiŋsa Tu Chɔk Zi Burgi Tu Sɔɔnau 

16“Mu wa zi nyɛn ma wati a vusi a bur la mu nyan ti wati. Mu wa la o wati, o wa zi 

vusi ka ma nu na min.” 

17Yesu funɛ sɛm ba peti, o gantɛl tiŋsi ta bɔnɛ fun ŋɔ dɔŋ ni, “O fa ŋɔ ya di o wa zi 

nyɛn ya wati a wusi a bur la o nyan ti wati. O wa la o wati, o wa zi vusi ka ya bu na 

un. O sɛm ta mun ya baŋa? 

18Ya wa zim chenani o fa ŋɔ ya di o wa zi vusi chen mun.” 

19Yesu funɛ zimu di ba daŋni o suŋi bau. O fun ŋɔ ba, “Ma na dɔŋwa a li chenani mu 

fa sɛm ma chen, mu wa zi nyɛn ma wati a vusi a bur na ma lalaga. 

20Wutirɛ mu ŋɔ ma, mu bu vɛ wa nyɛn ma wati, tɛɛnɛ nɔ tim maga tusa zi wa sɔɔniu 

kinkan, amaa ma tusa ka zi wa chɔku kinkan. Ma tu chɔk ti wa zi wa vusi, amaa a zi 

wa ya tu sɔɔnau lalaga. 

21Nihaan wa duurɛ, o tuha ya chɔk. O wa lul peti, o ya sugliu wiili tiu ka o tuha sɔɔni 

o be ti daha. 

22Ma tusa chɔku lalaknɔ. Ma bu wa na min, ma tusa ka zi bu sɔɔniu kinkan. Nandigi 

wa kilisi ma tu sɔɔn ti a li ma ni. 

23“Chen saha ti ma wa zi wa mu wati di ma wa pɛɛsi min kundɔŋ wɛ. Wutirɛ mu ŋɔ 

ma, ma zi kotiu a sumi mu nyan ti kin naa ma daŋni mu sɔn daha o nyɛ ma. 

24Hali wa zinan ma ha wa sumi un kundɔŋ mu sɔn daha. Maa sumi un o zi nyɛ mau ka 

ma tusa sɔɔni hali a la gali.” 

Yesu Kpok Ya Zen A Kaali Tɛɛnɛ Nɔ Tim Maga Kpok 

25“Kin naa mu ŋɔ ma a wɛ nan, o bɔmu wa ma zim a mun. Saha wau di mu zi wa 

biksi ma mu nyan ti wɛ gbampulim ni ka o ta bu bɔm ma ni. 

26Saha ti wa tel, ma wa zi bu nyini mu se ni di mu nyɛ mu nyan ti nyɛ ma kin naa ma 

daŋni. Ma zi wa sumi o titi watiu a li mu sɔn ti ni o kpa a a nyɛ ma. 

27Mu nyan ti daŋni mau kinkan a la zi ya chen a nyɛ ma. Ma daŋni minu ka ma se su 

di mu funɛ li o watɛɛ. Chendaha o daŋni ma a chi chen. 

28Mu funɛ li o watɛɛ a wa tɛɛnɛ nɔ maga. Lalaknɔ mu saksi di mu li a bur a la o wati.” 

29Doone o gantɛl tiŋsi ta fun ŋɔ un, “Lalaknɔwa ya zim chenani i sɛm ya chen mun. O 

wa bu bɔm ya ni. 

30Ya gbanko zimu di i zim kina magau, hali chenani ya lisi ya bambe ni. Chendaha ya 

se su di i li Koosa watɛɛ a wa ya wati.” 

31Yesu fun ŋɔ ba, “Ma se sir su minuu? 

32Ma nu n wati. O wa zi vusi ka ma maga chɔ kaali ma damsa a ka min duŋduŋ, amaa 

mu nyan ti wa zi ya chen. O wa min zi nyɛnu. 

33Chenani ma nyɛn tɛɛnɛ nɔ maga ni zi nyɛ ma na namsiu kinkan. Chenani ma wa min 

ya nibɛgim a nyɛn ka zi nyɛ ma bara sɔɔniu. Chendaha mu fun ŋɔ ma kin nama. Ma 

kpak ma bambe. Mu kpok ti ya kizen a kaali tɛɛnɛ nɔ tim maga kpok.” 

Jɔn 17 

Chenani Yesu Fun Sumi Koosa A Nyɛ O Gantɛl Tiŋsa Ni 

1Yesu funɛ sɛm peti, o fun nyini buudaha ni a ŋɔ, “Mu nyana, mu siwi saha ti 

duglɛu. Biksi nara i jirima awa i chaani naa i fun kpa a nyɛ min chen kinkan, chen 

ni mu zi nyɛ hin jirima kinkanu. 

2Hin funɛ nyɛ min nyinbaan di mu kpa i mi fali naa vɛ kpak bɔ a nyɛ tɛɛnɛ nɔ tim 

maga ni. Mu kpa un a nyɛ ba naa i fun lisi a nyɛ min chen. 

3Hin ya nibɛgim a ya wuti tiina. Nar zim hin awa mu waa naa i fun tum chen, o 

kpak i mi fali naa vɛ kpak bɔu. 

4Tum naa i fun kpa nyɛ min di mu tum nyɛ tɛɛnɛ nɔ tim maga na i jirima awa i 

chaani kinkan. Lalaknɔ o petiu. 

5Mu nyana, i funɛ te kpa i jirima awa i chaani kinkan i wa min bɔni saha digi a zi 

naami tɛɛnɛ nɔ maga. Kpa chenani mu zi nyɛ hin jirima a gbaari un ni a biksi nara 

di a ya kibɛgimnɛ. 

6“I funɛ lisi nara a li tɛɛnɛ nɔ tim maga ni a nyɛ i titi ni. I fun kpa ba a nyɛ min ka 

mu fun biksi ba i wɛ ba tiŋ i nɔ. 

7Lalaknɔ ba zim di kin naa maga mu kpak li i watɛɛ. 

8Sɛm naa i fun sɛm nyɛ min chen, mu funɛ kpa au a ŋɔ ba. Ba se funɛ su di hin tum 

min ba wati. 

9“Mu wara sumi hin tɛɛnɛ nɔ tim maga daharɛ. Mu ka sumi hin ba naa se su min 

daharɛ. Hin dɔ ba a fun lisi ba a nyɛ min. 

10Mu nara maga ya i narawa. I nara maga ka ya mu nara. Chenani ba tiŋ min biksi 

nara di mu kpak jirima kinkan. 

11Lalaknɔ mu saksi di mu li tɛɛnɛ nɔ maga ni a wa i wati ka ba kpalimi gantɛl ni. 

Mu nyana naa ya tu chaan tiina, i funɛ lisi ba a nyɛ min. Kpa i kpok ti a nyini ba 

nɛnɛ a suŋi ba ba kpak nɔ bɛgim a chi ya. 

12Mu wa ba lagmi nyɛn dɔŋ wati nan, i kpokre mu fun kpa a nyini ba. Ba nibɛgim 

duŋduŋ ya nibin yɔri a fun lisi o nin a li ya ni. Chenani ba fun sɔbi o wɛ a li Koosa 

sɛm tɔn ti ni chen ya wutirɛ. 

13Lalaknɔ mu saksiu di mu bur wa i wati. Chendaha mu sumi hinu ba daha di ba 

tusa sɔɔni hali a la gali a chi mu kin. 

14Sɛm naa maga i fun ŋɔ min chen, mu kpa au a ŋɔ ba. Tɛɛnɛ nɔ tim maga ha bau, 

domi ba wa ba wa bu ya nibɛgim a chi chenani mu wa tɛɛnɛ nɔ tim maga wa ya 

nibɛgim. 

15Mu wara sumi hin di i lisi ba a li tɛɛnɛ nɔ maga ni. Mu ka sumi hin di i kok bau a 

li sintani. 

16Ba wa tɛɛnɛ nɔ tim maga wa bu ya nibɛgim a chi chenani mu wa tɛɛnɛ nɔ tim 

maga wa ya nibɛgim. 

17I sɛm naa mu fun kpa a biksi ba chen ya wutirɛ. Kisuŋi ba baa tiŋ i wuti 

nyinbaan ti a ta bur la lagmi tɛɛnɛ nɔ tim maga ni. 

18Min tum ba di ba la biksi tɛɛnɛ nɔ tim maga i wɛ a chi chenani i fun tum min di 

mu wa biksi ba chen. 

19Mu lisɛ mu titiu a li ba ni di mu tiŋ i tutɔ a sou a nyɛ ba, chen ni ba zi kotiu a tiŋ 

i wuti nyinbaan a ta bur la lagmi tɛɛnɛ nɔ tim maga ni. 

20“Mu ha vɛɛn a sumi hinu a nyɛ mu gantɛl tiŋsi ta ni a gbaari ba naa la zi nyɛ ba 

se su min a li ba biksi ti ni. 

21Kisuŋi ba ba ya nɔ bɛgim dɔŋ ni. Mu nyana, i wa min ya nibɛgimnɛ. Suŋi ba ba 

wa zim ya a gbaari, chen ni tɛɛnɛ nɔ tim maga se zi su di hin funɛ tum min ba wati. 

22I jirima awa i chaani naa i fun kpa nyɛ min chen, kinkan mu wa ba bɔnɛ un, chen 

ni ba zi ya nɔ bɛgimu dɔŋ ni a chi ya. 

23Domi i wa min ya nibɛgimnɛ ka ya nyɛn ba bambe ni, nyɛ chenani ba ya nɔ 

bɛgim chen kigbaari. Ba ya chen, tɛɛnɛ nɔ tim maga zi wa zimu di hin funɛ tum 

min ba wati. Ba gbanko zi zimu di ii daŋni bau a chi chenani ii daŋni min. 

24“Mu nyana, hin funɛ te daŋni min ka i wa min bɔni i jirima awa i chaani kinkan 

ka i zi naami tɛɛnɛ nɔ maga. Mu sumi hinu di i nyɛ ba naa i fun lisi nyɛ min chen, 

wa lagmi min ni ya nyɛn i tɔhɔn ti ni wuzu digi, chen ni ba zi wa na mu jirima awa 

mu chaani kinkanu. 

25Mu nyana naa ya tum were tiina, tɛɛnɛ nɔ tim maga wa zim hin. Mu ka zim hin 

ka mu gantɛl tiŋsi ta zim di hin funɛ tum min ba wati. 

26Mu funɛ biksi ba chenani i bambi duu a ha vɛ peti. Mu zi nyɛn ba bambe niu a 

suŋi ba baa daŋni nara a chi chenani ii daŋni min.” 

Jɔn 18 

Chenani Ba Fun Kpak Yesu 
(Mat. 26.47-56; Maak 14.43-50; Luk 22.47-53) 

1Yesu funɛ sumi o nyan ti peti, o wa o gantɛl tiŋsi ta fun li dooni a la ji pul we naa ba 

yir Kidrɔn a la zu ŋma we digi. 

2Doone Yesu wa o gantɛl tiŋsi ta yaa la. Chendaha Judas, naa funɛ li Yesu gantɛl 

chen, zim dooni. 

3Koosa dam kɔkɔɔrsi ta awa Farisi tim ta fun lagmi lanjimasa awa ba naa la il Koosa 

bar jɛɛmi dam ti. Judas fun te ba suwachak a kpa ba kaali ŋma we ti di ba la kpak 

Yesu. Ba fun kpa chisi zene awa fitinsa a suksi kɔvɔtɛ wa din ni a kaali. 

4Yesu funɛ zim chenani kaa wa yau a fun kaali di o la chem ba a pɛɛsi, “Antirɛ maa 

dɛu?” 

5Ba fun ŋɔ un, “Ya dɛu Yesu Nazarɛt narrɛɛ.” O fun ŋɔ ba, “Minnɛ.” Judas naa funɛ li 

o gantɛl chen funɛ lagmi zɛmɛ ta ni. 

6Yesu funɛ ŋɔ di waa ya naa ba dɛu chen, hansura fun vaan kpak zɛmɛ ta kinkan. Ba 

fun tur gantɛla a chesi tɛɛnɛ ni. 

7Yesu fun bu pɛɛsi ba, “Antirɛ maa dɛu?” Ba fun vɛɛn ŋɔ un, “Ya dɛu Yesu Nazarɛt 

narrɛ.” 

8O fun ŋɔ ba, “Mu piin ŋɔ mau di min ya un. O ya di minnɛ ma kaa wa kpak, ma nyɛ 

mu gantɛl tiŋsi nama kila ka ma kpak min.” 

9Yesu fun te ŋɔ o nyan ti ni di ba naa o fun lisi nyɛ un chen, o wa nyuksi ba nibɛgim. 

Chendaha o fun sɛm chen. 

10Doone Simɔn Pita fun foŋ o chisi zen a teŋ Koosa dam kɔkɔɔrsi ta nihɛɛ ti yom digi 

nindil diŋna a toti. O sɔn funɛ ya Malkus. 

11Yesu fun ŋɔ Pita ni, “Kpa i chisi ti a bur du o lɔk ni. Ta tɔ nyinbaan naa mu nyan ti 

ŋɔ di mu namsi.” 

Ba Fun Kpa Yesu A Wa Anas Suwachak 

12Doone lanjimasi ta, ba nihɛɛ awa ba naa la il Koosa bar jɛɛmi dam ti, ba fun kpak 

Yesu a vɔu o nisa a ta o gantɛl ni. 

13Ba fun kpa un a kaali baal naa ba yir Anas chen dama. Koosa dam kɔkɔɔrsi ta nihɛɛ 

ti sɔn funɛ ya Kaifas. Anas funɛ ya o hila. 

14Kaifas funɛ ya naa funɛ te ŋɔ Ju tim ta ni di o deŋlu wa Yesu chiŋi ba maga bar 

chiŋi ni a sou nyɛ ba. 

Pita Fun Vɛ Di O Wa Zim Yesu 
(Mat. 26.69-70; Maak 14.66-68; Luk 22.55-57) 

15Anas funɛ zim Yesu gantɛl tiŋsi ta digiu nɛnɛ. O wa Pita fun tiŋ a la doonani zɛmɛ ta 

kpa Yesu a la, o fun la zu Anas dam sal. 

16Pita fun kpalimi bulzɔɔnɔ ni. O wa fun vusi ka Yesu gantɛl tiŋna naa Anas fun zim 

nɛnɛ, fun wa li sal ti bulzɔɔnɔ ti. O fun sumi nihabichɛl naa pɔ bulzɔɔnɔ ti chen di Pita 

zu sal ti. O fun la nɔɔni. 

17Pita funɛ si di o la zu sal ti, nihabichɛl ti fun ŋɔ un, “I wa ya baal ti gantɛl tiŋsi ta 

nidigirɛɛ?” Pita fun ŋɔ un, “Aai, n wa ya ba nidigi.” 

18Dam bisa awa ba naa la il Koosa bar jɛɛmi dam ti, ba fun zɔk dinhala a buksi din sal 

ti bambaan ni domi wa funɛ nyɛn. Ba fun chiŋi a go un aa weeri. Pita fun la gbaari ba 

ni. 

Anas Fun Pɛɛsi Yesu O Biksi Ti Wɛ 
(Mat. 26.59-66; Maak 14.55-64; Luk 22.66-71) 

19Doone Anas fun pɛɛsi Yesu chenani o gantɛl tiŋsi ta awa o biksi ti du. 

20Yesu fun ŋɔ un, “Mu ha wa biksi nara tima a sogli. Mu ka yaa funɛ biksi ba 

gbampulim nɛɛ a li ba bar lagmi dɛɛni ta awa Koosa bar jɛɛmi dam ti nɛɛ. Doon ma 

nɛɛ Ju tim ta yaa lagmi. 

21Ta pɛɛsi min. Pɛɛsi ba naa mu fun biksi chen. Ba waa zim chenani mu fun ŋɔ ba.” 

22O funɛ sɛm chene, ba naa la il Koosa bar jɛɛmi dam ti digi fun mo un a ŋɔ, “Yɛrɛ i 

nyuha kpok i sɛm sɛma nan ni?” 

23Yesu fun ŋɔ un, “Mu sɛm wi naa vɛ deŋli, sɛm nara nama maga ni chenani o du, 

amaa a deŋlee, yɛrɛ i mo min?” 

24Yesu nisa ha funɛ vɛɛn vɔu a ta o gantɛl ni. Anas funɛ peti o sɛma, o fun tum un 

kaali Kaifas naa ya Koosa dam kɔkɔɔrsi ta nihɛɛ ti wati. 

Pita Fun Bu Vɛ Di O Wa Zim Yesu 
(Mat. 26.71-75; Maak 14.69-72; Luk 22.58-62) 

25Pita ha funɛ vɛɛn nyɛn sal ti nɛɛ aa weeri din. Ba naa wa un funɛ lagmi dooni chen 

nidigi fun pɛɛsi un, “I wa ya baal ti gantɛl tiŋsi ta nidigirɛɛ?” O fun tɔ a ŋɔ, “Aai, n wa 

ya ba nidigi.” 

26Kaifas yom digi funɛ gbaari ba ni. O funɛ ya yom naa Pita fun teŋ o diŋna toti chen 

maannɛ. O fun ŋɔ Pita ni, “I wa baal ti laata mu na ŋma we ti ni chen?” 

27O fun bu tɔ di o laata. O funɛ sɛm chene ka zimal vaan yeli. 

Ba Fun Kpa Yesu A La Pailɔt Ni 
(Mat. 27.1-2, 11-14; Maak 15.1-5; Luk 23.1-5) 

28Chɔɔsa fininirɛ Kaifas awa Yesu fun na dɔŋa peti. Ju tim ta funɛ saksiu di ba di ba 

wuzu zen wuzu naa ba yir val la gali ti diwe. Lanjimasi ta funɛ kpa Yesu a kaali 

gɔbnati nyuhu tiina sɛria bar diili dɛ. Ju tim ta fun kpalimi sal ni, domi o funɛ chiu di 

ba tiŋ zu. 

29Gɔbnati nyuhu tiin ti sɔn funɛ ya Pailɔt. O fun li sal ti a la pɛɛsi Ju tim ta, “Baŋ 

nyuhu nee ma fiksi baal nɔ?” 

30Ba fun ŋɔ un, “O fu vɛ tum wu digi, ya fu wa zi kpa un a wa i wati.” 

31Pailɔt fun ŋɔ ba, “Ma kpa un kila a la di un sɛria a li chenani ma yaa di ma nara.” Ba 

fun ŋɔ un, “I wa nyɛ ya nyinbaan di ya di nara siwi sɛria.” 

32Chenani Ju tim ta funɛ daŋni Pailɔt kpa Yesu a kpaasi mari daakakli ni o sou nyɛ 

chenani o fun ŋɔ o gantɛl tiŋsi ta ni chen ya wuti. 

33Doone Pailɔt fun bur kaali sɛria bar diili dɛ ti a ŋɔ o lanjimasi ta ni ba kpa Yesu wa 

nyɛ un. O fun ŋɔ un, “Hin ya Ju tim koor chenn?” 

34Yesu fun burgi a pɛɛsi un, “Pɛɛsi nɔ li i watɛɛ koo nara ŋɔ hin di i wa pɛɛsi minn?” 

35Pailɔt ŋɔ un, “Mu wa ya Ju tim nar ba ŋɔ min chenani mu zi pɛɛsi hin. I titi nara awa 

i Koosa dam kɔkɔɔrsi ta kpa hin a du mu nin ni. Tum tagna baŋwa i tum?” 

36Yesu fun ŋɔ un, “Mu koor ti wa to tɛɛnɛ nɔ maga ni. O fu nyɛnɛɛ, mu nara fu zi you 

a kok min, chen ni Ju tim ta wa zi kpak min. Mu bura ŋɔ hinu, mu koor ti wa to tɛɛnɛ 

nɔ maga ni.” 

37Pailɔt fun ŋɔ un, “Chenani i sɛm nan ya wuti, i sir ya koorree?” Yesu fun ŋɔ, 

“Chenani i kut ŋɔ chen. Ba funɛ lul minu mu wa tɛɛnɛ nɔ maga di mu waa biksi nara 

wuti ti wɛ. Ba naa la daŋni ba ya wuti tima nu mu sɛma.” 

38Pailɔt fun pɛɛsi un, “Baŋa ya wuti ti?” O fun bur kaali sal ti a la ŋɔ Ju tim ta ni, “N 

wa na wu tagin naa o tum. O nin wa toli.” 

Ju Tima Fun Di Yesu Siwi Sɛria 
(Mat. 27.15-31; Maak 15.6-20; Luk 23.13-25) 

39Doone Pailɔt fun bu ŋɔ zɛmɛ ta ni, “Ma wuzu zen wuzu naa ba yir val la gali ti wa 

tel bun kam, mu yaa lisi ba naa mu tɔ dɛ chen nibɛgimu a nyɛ ma. Ma daŋni mu lisi 

naa ya Ju tim koor tirɛ a nyɛ maa?” 

40Ba maga funɛ chɛɛmi a ŋɔ un, “Ya wara daŋni un. Ya daŋni baal naa ba yir Barabas 

chene.” Barabas funɛ ya nifuksirɛ. Chendaha Pailɔt fun tɔ un dɛ. 

Jɔn 19 

1Doone Pailɔt fun ŋɔ o lanjimasi ta ni ba kpak Yesu a tuk un wa vurmsi ni. 

2Ba fun kpa sɔta a wa sɔ a chi koora nichiga a kpa o chik o nyuha a zer ba gar sɛm 

digi a wa a wa laari un, 

3a zaami un a ŋɔ, “Ju tim koora, ya zaami hinu,” a la mo un. 

4Ba funɛ ya chene, Pailɔt fun bu li Ju tim wati a ŋɔ ba, “Mu bu kaa la kpa un wa biksi 

mau, chen ni ma zi zimu di mu nyini un di o nisa wa toli.” 

5Doone lanjimasi ta fun kpa Yesu a nyɛ o kaali zɛmɛ ta suwachak. O ha funɛ vɛɛn 

chik sɔta nichik ti awa gar sɛm tirɛ. Pailɔt fun ŋɔ zɛmɛ ta ni, “Ma na, baal ti nɛɛnɛ.” 

6Koosa dam kɔkɔɔrsi ta awa ba naa la il Koosa bar jɛɛmi dam ti funɛ na Yesu, ba fun 

tɛsi a ŋɔ Pailɔt ni, “Nyɛ ba kpaasi un a mari daakakli daha ni o sou.” Pailɔt fun ŋɔ ba, 

“Mu nyini un di o nisa wa toli. Ma kpaasi un a mari daakakli ti daha ni o sou.” 

7Zɛmɛ ta fun ŋɔ un, “Ya chiksɛ ta biksi ya di o sou, domi o kpa o titirɛ a burgi Koosa 

be.” 

8Hansura funɛ piin kpak Pailɔt. O funɛ nu ba sɛm ta, o hansura ti fun bukoo gbaari. 

9O fun nyɛ o lanjimasi ta kpa Yesu a te o suwachak a kaali sɛria bar diili dɛ ti. O fun 

ŋɔ Yesu ni, “Leene i li?” O fun moori. 

10Pailɔt fun bu ŋɔ un, “I wa kpak wu digi a la zi sɛm? Mu kpak kpoku a la zi nyɛ i la 

yɔri. Kpok ka vɛɛn nyɛnu mu zi ŋɔ mu lanjimasi ta ni ba kpaasi hin a mari daakakli ti 

ni i sou.” 

11Yesu fun ŋɔ un, “Koosa fu vɛ nyɛ hin i kpok nɔ, i fu wa kikoti a ya min wu digi. 

Chendaha mu siwɛɛ, naa funɛ kpa min a du i nin ni, o galimsa la zi wa kaali i kin.” 

12Pailɔt funɛ nu Yesu sɛma, o fun bu chiŋsi o bambi bar bɛgim a yisi un. Zɛmɛ ta funɛ 

nu chen, ba fun bu tɛsi a ŋɔ Pailɔt ni, “I nyɛ baal nɔ kaali, i wa tiŋ koorsi ta nyuhu 

tiina Siiza nɔ. Nar kpa o titi a burgi koora, o vɛ Siiza nɔrɛ.” 

13Pailɔt funɛ nu ba sɛma, o fun nyɛ o lanjimasi ta kpa Yesu a te o suwachak a kaali 

doonani chi biŋbiŋa. Ju tim ta funɛ yir dooni Gabata a li ba titi sɛm ni. Ba funɛ la tel 

dooni, Pailɔt fun kani sɛria bar diili kor ti ni. 

14Nha funɛ wa tel sal baan nyuha. Ju tim ta funɛ saksi ba wuzu zen wuzu naa ba yir 

val la gali ti chen. Pailɔt fun ŋɔ zɛmɛ ta ni, “Ma na, ma koor ti nɛɛnɛ.” 

15Ba fun tɛsi a ŋɔ un, “Nyɛ ba kpa un a la kpaasi mari daakakli ti ni o sou.” Pailɔt fun 

ŋɔ ba, “Ma tusa tɔɔru di mu nyɛ ba ya ma koor ti chenn?” Koosa dam kɔkɔɔrsa ba naa 

funɛ nyɛn zɛmɛ ta ni, ba fun tɛsi a ŋɔ un, “Ya wa kpak koor digi a gbaari Siiza ni.” 

16Doone Pailɔt fun ya chenani ba daŋni a nyɛ ba, a ŋɔ o lanjimasi ta ni ba kpa Yesu a 

kaali a la kpaasi a mari daakakli ti ni o sou. 

Ba Fun Kpak Yesu A Kpaasi A Mari Daakakli Ni 
(Mat. 27.32-44; Maak 15.21-32; Luk 23.26-43) 

17Ba fun zer daakakli ti a nyɛ Yesu ni o baasi a la doonani Ju tim ta yir Gɔlgɔta a li ba 

titi sɛm ni. Chen mun ya, ‘nyukɔkri bar’. 

18Ba funɛ la tel dooni, lanjimasi ta fun kpaasi un a mari daakakli ti ni di o sou. Ba fun 

kpaasi nara balɛ gbanko a gbaari Yesu ni, digi o nindil ni, digi o ningal ni. 

19Pailɔt fun ŋɔ o lanjimasi ta ni ba sɔbi o yaali a mari o daakakli ti ni. Chenani ba fun 

sɔbi ya, “Yesu Nazarɛt narrɛ. Waa ya Ju tim ta koora.” 

20Yesu bar kpaasi ti wa fun bol wa Jɛrusalɛm ni. Ju tim nidamata fun wa nyini 

chenani la ya a la karimi chenani ba sɔbi a mari daakakli ti ni. Sɛm tii butorawa ba fun 

sɔbi, a waa ya Ju tim ta sɛma, Girik tima awa Roman tima sɛma. 

21Koosa dam kɔkɔɔrsi ta funɛ karimi sɛm ta, ba fun bur kaali Pailɔt wati a la ŋɔ un, “I 

fu wa lawa i ŋɔ i lanjimasi ta ni ba sɔbi di waa ya Ju tim koora. I ka fu lawa i ŋɔ ba ba 

sɔbi di o ŋɔ di waa ya Ju tim koora.” 

22Pailɔt fun ŋɔ ba, “Chenani mu nyɛ ba sɔbi, o du chen.” 

23Ba naa funɛ kpaasi Yesu chen ya nara banaasiwa. Ba funɛ peti, ba fun kpa o kilaarɛ 

a purigi bɔni dɔŋa. O takta we funɛ ya ti bɛgimnɛ. 

24Ba fun ŋɔ dɔŋ ni, “Ma ta nyɛ ya chɛɛsi un. Ma nyɛ ya yo walɛ a naa anti kaa di un.” 

Lanjimasi ta funɛ ya chene, di chenani ba fun sɔbi a li Koosa sɛm tɔn ti ni saha digi zi 

ya wutiu. Ba funɛ sɔbiu a ŋɔ, “Ba kpa mu kilaarɛu a purigi bɔni dɔŋa a ka mu takta we 

di ba yo walɛ a naa anti kaa di un.” 

25Yesu niina, o towe, Mɛri naa ya Kilɛɔfas haan, awa Mɛri Magdala funɛ chiŋi a dugli 

Yesu. 

26Yesu fun na o niin ti dooni awa o gantɛl tiŋna naa o daŋni kinkan ka o wa o niin ti 

dugli dɔŋa. O fun ŋɔ o niin ti ni, “Mu niina, kina be naa kaa chiŋi mu bar chiŋi ni.” 

27Doone o fun ŋɔ o gantɛl tiŋna naa o daŋni kinkan chen, “Kinyini mu niin nɔ.” Saha 

ti kpa la, waa funɛ nyini un. 

Chenani Yesu Fun Sou 
(Mat. 27.45-56; Maak 15.33-41; Luk 23.44-49) 

28Nan gantɛl nɛɛ Yesu fun zim di o tum petiu. O fun ŋɔ, “Nyɔksa kpak min.” O fun ŋɔ 

sɛm ta chenani ba fun sɔbi a li Koosa sɛm tɔn ti ni chen zi ya wutiu. 

29Kinyɔɔli haasi funɛ nyɛn gbaŋ ni. Ba naa funɛ chiŋi dooni nidigi fun zer kizɛrgi a 

tau un ni a kpa sak da ni a tɛ un di o nyɔ. 

30Yesu funɛ nyɔ un a ŋɔ, “Mu tum petiu.” O fun gur o nyuha a sou. 

Lanjima Fun Kpa O Tim A Tau Yesu 

31Ju tim ta wa funɛ daŋni di Yesu wa nara balɛ ta kpalimi dooni ba wuzu zen wuzu ti 

daha. Wuzu zen wuzu ti gbanko funɛ ya ba hiisi wuzurɛ. Chendaha ba fun vɛ daŋni 

chen yaali. Ba bɔnɛ fun bur kaali Pailɔt wati a la sumi un di o nyɛ o lanjimasi ta la 

borigi ba naŋgere a lisi ba. 

32O fun la nɔɔni a nyɛ ba kaali. Ba fun la borigi nara balɛ ba naa ba fun kpaasi a 

gbaari Yesu ni chen naŋgere. 

33Ba fun la di ba borigi Yesu naŋgere a na di o piin sou. Chendaha ba fun gil un. 

34Lanjimasi ta nidigi fun kpa o tim a tau o lɔgum hɛna. O funɛ tau un chen, chɛl awa 

ni funɛ li. 

35Mu waa, Jɔn, funɛ na ka chen ya. Chendaha mu sɛma ya wuti. Min la ŋɔ ma o wɛ, 

chen ni ma se zi su unu. 

36Lanjima ti funɛ ya chene, di chenani ba fun sɔbi a li Koosa sɛm tɔn ti ni chen zi ya 

wutiu. Ba funɛ sɔbiu a ŋɔ, “Hali hok bɛgim wa zi boti a li o bara ni.” 

37Ba gbanko funɛ sɔbiu a li Koosa sɛm tɔn ti ni a ŋɔ, “Ba zi nyiniu a na naa ba kpa tim 

a tau chen.” 

Ba Fun Kpa Yesu A La Sogli Un 
(Mat. 27.57-61; Maak 15.42-47; Luk 23.50-56) 

38Baal digi funɛ nyɛn doon. Ba yir un Josɛf a li tɔhɔn naa ba yir Arimatia ni. O funɛ 

ya Yesu gantɛl tiŋsi ta digirɛ, amaa Ju tim ta nihɛɛti daha, o fun sogli a tiŋ un. O fun 

kaali Pailɔt wati a la sumi di ba lisi Yesu a li daakakli ti ni a nyɛ un o la sogli. Pailɔt 

fun a nyɛ un nyinbaan o lisi un. 

39Nikɔdimus funɛ kpak tulale naa ba yir mɛr awa alos. O sɔɔra fun wer ka o yugyuk 

ya bu kɔkwa. O fun kpa un a wa gbaari Josɛf ni. Nikɔdimus funɛ ya naa te wa Yesu 

wati dusum. 

40Josɛf awa Nikɔdimus fun kpa tulale ti a misi gar pilim a kpa mɛɛsi Yesu. Chene Ju 

tim ta yaa ya ba nara a sogli. 

41Ŋma we funɛ dugli doonani ba fun kpa Yesu a mari daakakli ti ni. Gbɛntɛl bɔ fali 

funɛ nyɛn doon. Ba ha wa fun sogli nar un ni. 

42Ju tim ta wuzu zen wuzu ti funɛ dugli kinkan daha, ba funɛ daŋni ba sogli Yesu 

lalaga. Chendaha ba lisi dooni a sogli un. 

Jɔn 20 

Chenani Yesu Fun Si A Li O Sou Ni 
(Mat. 28.1-8; Maak 16.1-8; Luk 24.1-12) 

1Aleedi wuzu chɔɔsa ha funɛ vɛ pisi peti, Mɛri Magdala fun si a la doonani ba sogli 

Yesu chen. O fun la tel dooni a na buŋkul naa ba fun kpa tɔ hugil ti nɔ chen bilimsu a 

ka zɔɔnɔ ti. 

2O fun burgi a chɔ kaali Simɔn Pita awa Yesu gantɛl tiŋna naa o funɛ daŋni kinkan 

chen wati a ŋɔ ba, “Nara bɔnɛ wa yisi ya kunyana a li o hugil ti ni. N wa zim doonani 

ba kpa un kaali.” 

3Pita awa Yesu gantɛl tiŋ ti fun vaan si a chɔ la dooni. 

4Yesu gantɛl tiŋna naa o funɛ daŋni kinkan chen, fun te Pita a chɔ la tel dooni, 

5a kugili nyini zɔɔnɔ ti ni a na gar pilim naa ba fun kpa mɛɛsi Yesu chen, ka o chɔ bɔ 

ti tuha ni. 

6Simɔn Pita fun wa gali un ni a zu kaali a vɛɛn la na gar pilim ti ka o chɔ dooni. 

7O fun vɛɛn na gar naa ba fun kpa mɛɛsi Yesu nyuha ka o guti chɔ a duŋduŋ. O wa gar 

pilim ti wa fun lagmi chɔ. 

8Doone Yesu gantɛl tiŋna naa funɛ te chɔ wa tel chen, fun zu gbaari Pita ni. O fun 

nyini a go a nyɛ o si su di chenani Mɛri sɛm ba chen ya wutirɛ. 

9Ba ha wa fun zim chenani ba fun sɔbi a li Koosa sɛm tɔn ti ni chen mun. Ba funɛ 

sɔbiu a ŋɔ, “O lawa Kristo si o sou niu.” 

10Doone Pita awa Yesu gantɛl tiŋ ti fun li dooni a kaali dama. 

Mɛri Magdala Fun Bu Na Yesu 
(Mat. 28.9-10; Maak 16.9-11) 

11Mɛri Magdala naa funɛ tiŋ ba a bur kaali hugil ti, fun kpalimi hugil ti sal ni a wi. O 

gbanko fun kugili a nyini hugil ti zɔɔnɔ ti ni, 

12a na Koosa malaikasa lɛ ka ba laari kipilima. Ba funɛ kani doonani ba fun kpa Yesu 

a dau chen, digi o nyuha bar dau ni, digi o naŋgere bar dau ni. 

13Ba fun ŋɔ un, “Yɛrɛ ii wi?” O fun ŋɔ ba, “Nara bɔnɛ wa lisi mu kunyan ti. Mu ka wa 

zim doonani ba kpa un kaali.” 

14O funɛ vaan sɛm chene a burgi a na Yesu ka o chiŋi. O wa fun zim un. 

15Yesu fun ŋɔ un, “Yɛrɛ ii wi? Antirɛ ii dɛu?” Mɛri fun baa di o ya ŋma we ti 

tumtumnɛ a ŋɔ un, “Hin yisɛ mu kunyan ti a li o hugil ti nii? I ya tiina, ŋɔ min doonani 

i kpa un a dau, chen ni mu zi nyɛ ba la zer unu.” 

16Yesu fun ŋɔ un, “Mɛri.” Mɛri fun zer o nyuha a nyini o se ni a ŋɔ “Raboni” a li o titi 

sɛm ni. Chen mun ya, “mu kunyana”. 

17Yesu fun ŋɔ un, “Ta gbaŋsi min, domi mu saksiu di mu bur kila mu nyan ti wati. 

Kila mu gantɛl tiŋsi ta wati a la ŋɔ ba di o wa zi vusi ka mu bur la mu kunyan Koosa ti 

wati. Mu kunyan Koosa ti awa ma kunyan Koosa ti ya nibɛgimnɛ.” 

18Doone Mɛri fun kaali o gantɛl tiŋsi ta wati a ŋɔ ba di o na ba kunyana awa chenani o 

sɛm un di o ŋɔ bau. 

Yesu Gantɛl Tiŋsa Fun Bu Na Yesu 
(Mat. 28.16-20; Maak 16.14-18; Luk 24.36-49) 

19Aleedi wuzu dusum, Yesu gantɛl tiŋsi ta fun lagmi dɔŋ ni dam ni a kpari 

bulzɔɔnɔsa. Ba funɛ far bulzɔɔnɔsi ta chene domi ba funɛ ɔm Ju tim tawa. Doone 

Yesu fun wa chiŋi ba bambaan ni a ŋɔ, “Koosa nyɛ ma bara sɔɔna”. 

20O fun pogli o nisa a biksi ba a burgi o chakpala di ba na. Ba funɛ zim di waa ya ba 

kunyan ti, ba tusa sɔɔni kinkan. 

21Doone Yesu fun bukoo ŋɔ ba, “Koosa nyɛ ma bara sɔɔna. Mu nyan ti funɛ tum min 

tɛɛnɛ nɔ maga ni. Chen vɛɛna, lalaknɔ mu tum ma tɛɛnɛ nɔ tim maga wati.” 

22O funɛ sɛm peti a hiisi du ba a ŋɔ, “Ma la Koosa siim weri nɔ. 

23Tum tagna naa nara tum a nyɛ nara ni ka ma gil a a nyɛ ba, mu gbanko zi gil a a nyɛ 

bau. Tum tagna naa ba tum a nyɛ nara ni ka ma vɛ gil a a nyɛ ba, mu gbanko wa zi gil 

a a nyɛ ba.” O funɛ sɛm chene a peti a kaali. 

Yesu Awa Tɔmas Wɛ 

24Yesu funɛ wa o gantɛl tiŋsi ta wati, naa ba funɛ yir Tɔmas ka o ya leu chen, wa fun 

to ba wati. Warɛ Yesu fun te yir a li ba nara fidalɛ ta ni. 

25O funɛ bur wa doonani Yesu gantɛl tiŋsi ta lagmi chen, ba fun ŋɔ un, “Ya na ya 

kunyan tiu.” Tɔmas fun ŋɔ ba, “Mu si wa zi su di o si o sou niu see mu na doonmani 

ba fun kpaasi o nisa ni chen a kpa mu nin a gbaŋsi a a bu kpa mu nin a tau o lɔgum 

hɛn ti ni.” 

26Wuzu bunɔpɛ gantɛl ni, Yesu gantɛl tiŋsi ta awa Tɔmas fun bu lagmi dam ti ni a 

kpari bulzɔɔnɔsi ta. Yesu fun bu wa chiŋi ba bambaan ni a ŋɔ, “Koosa nyɛ ma bara 

sɔɔna.” 

27Yesu fun chiŋi a ŋɔ Tɔmas ni, “Kpa i nin a gbaŋsi doonmani ba fun kpaasi chen a bu 

kpa i nin a tau mu lɔgum hɛn ti ni. Ta beeli a nyɛ i si su di mu si mu sou nɛɛ.” 

28Tɔmas fun ŋɔ un, “Hin ya mu kunyana Koosa.” 

29Yesu fun ŋɔ un, “Tɔmas, i na minu i si su di o ya minnɛ. Ba naa la zi vɛ na min ka 

ba se su min, Koosa zi sɔɔni ba tusau.” 

Kin Naa Nyɛ Jɔn Sɔbi Tɔn Nɔ 

30Min, Jɔn, ŋɔ ma wutirɛ di ya naa ya Yesu gantɛl tiŋsa funɛ na ka o tum tum zɛnɛ 

kinkan a gbaari chenani mu fun sɔbi a nyɛ ma a li tɔn nan ni chene. 

31Mu funɛ lisi a namau a dau a du tɔn ti ni, chen ni ma se zi suu di Yesu ya Kristo naa 

Koosa fun ŋɔ di o zi wa tumu wuzu digi chen. Mu gbanko funɛ lisi au a dau, chen ni 

ma se zi suu di o ya Koosa bere. Ma ya chen, o zi kpa Koosa mi fali tiu a nyɛ ma. 

Jɔn 21 

Yesu Gantɛl Tiŋsa Nara Banɔpɛ Fun Bu Na Un 

1A gantɛl nɛɛ Yesu fun bu pu o gantɛl tiŋsi ta a li Galili bɛɛŋ nɔ ni. Bɛɛŋ ti sɔn digi ya 

Tibɛrias. Nannɛ o ya. 

2O gantɛl tiŋsa ba naa funɛ lagmi dooni, ya Simɔn Pita, Tɔmas ka o ya leu chen, 

Nataniɛl naa li Kena a li Galili pulum ni, Zɛbɛdi bisa lɛ awa nara balɛ. 

3Wuzu digi Simɔn Pita fun ŋɔ ba, “Mu la nyinsa bar kpaksirɛ.” Ba fun ŋɔ un, “Ya zi 

wa gbaari hin niu.” Ba fun vaan la zu arŋa a lɔrgi ni ti aa la. A wuzu ti dusum ba wa 

fun kpaksi nyinsa. 

4Chɔɔsa funɛ wa pisi, ba fun bur a wa. Yesu fun chiŋi ni ti nɔ ni a pɔ ba, amaa ba wa 

fun zim un. 

5Ba funɛ wa dugli, Yesu fun pɛɛsi ba, “Mu bisa, ma kpaksi nyinsauu?” Ba fun ŋɔ un, 

“Ya wa kpak kundɔŋ.” 

6O fun ŋɔ ba, “Ma kpa ma cham ti a yo nindil wati ma zi kpaksi nyinsau.” Ba fun ya 

chenani o ŋɔ ba a vɛ koti a lɛrgi cham ti wa nyinsi ta zini. 

7Yesu gantɛl tiŋna naa o daŋni kinkan chen, fun na chenani yɛɛ, o fun ŋɔ Pita ni, “Naa 

chiŋɛ dooni chen ya ya kunyannɛ.” Simɔn Pita funɛ nu o sɛm ta, o fun vɔu takta naa o 

kpa lɔrgi ni chen a mari o bara kpala a za chiksi ni ti ni a la zaami un. 

8Arŋ ti funɛ ya naŋgere kɔksa torawa ni ti nɔ ni. Yesu gantɛl tiŋsa ba naa funɛ ka a 

nyɛn arŋ ti tuhu ni, ba funɛ lɛrgi cham ti hali a wa li ni ti nɔ. 

9Ba funɛ li arŋ ti ni a chiŋi, ba fun na ka Yesu zɔŋ nyinsa a li dinhala ni a kpa 

boroborosa a dau dooni. 

10Yesu fun ŋɔ ba, “Ma la lisi nyinsi ta bɔnɛ a li cham ti ni a wa.” 

11Simɔn Pita fun te la kpak cham ti ba wa gbaari a lɛrgi un wa ni ti nɔ. Ba fun lugsi a 

a dau a gur di a ya nyin zene kɔkwa awa fumnyuu datorawa. A funɛ ya kidamata chen 

maga di cham ti wa chɛɛsi. 

12Yesu fun ŋɔ ba, “Ma wa di diwe”. Ba maga funɛ zimu di o ya ba kunyan tirɛ. 

Chendaha ba nidigi wa fun pɛɛsi naa ya un. 

13Yesu fun kpa nyinsi ta awa boroborosi ta a bɔni ba ba se. 

14O funɛ si o sou ni, butora tiin nɛ o gantɛl tiŋsi ta fun na un. 

Chenani Yesu Fun Sɛm Pita Ni 

15Ba funɛ wa se peti, Yesu fun pɛɛsi Simɔn Pita, “Simɔn, Jonas be, hin la daŋni min a 

kaali i dɔŋtim taa?” Pita fun ŋɔ un, “Mu kunyana, i zimu di muu daŋni hinu a kaali 

ba.” Yesu fun ŋɔ un, “Kidɛɛsi ba naa la tiŋ min a chi chenani piisi gbaŋna dɛɛsi o piisi 

bisa.” 

16Yesu fun bu pɛɛsi un, “Simɔn, Jonas be, ii daŋni minuu?” Pita fun ŋɔ, “Mu kunyana, 

i zimu di muu daŋni hinu.” Yesu fun ŋɔ un, “Kidɛɛsi ba naa la tiŋ min a chi chenani 

piisi gbaŋna dɛɛsi o piisisa.” 

17Yesu fun bu pɛɛsi un butor tiina, “Simɔn, Jonas be, ii daŋni minuu?” Pita funɛ nu ka 

Yesu pɛɛsi un butor tiina, o tuha fun chɔk. O fun ŋɔ, “Mu kunyana, hin zim chenani 

mu bambi du. I zimu di muu daŋni hinu.” Yesu fun bu ŋɔ un, “Kidɛɛsi ba naa la tiŋ 

min a chi chenani piisi gbaŋna dɛɛsi o piisisa. 

18Kinu mu wati nɛnɛ. I ha funɛ ya bunɔɔn, i ya funɛ di bunɔɔtau a gba i tutɔ ni. I wa 

hɛɛsi, i zi kpa i nisa a tɛu ka ba laari hin takta a kpa hin a la doonani i vɛ daŋni.” 

19Chene Yesu fun sɛm Pita ni di o biksi un chenani o zi wa sou a nyɛ Koosa wa 

jirima. O funɛ sɛm nannɛ a fun ŋɔ un, “Kitiŋ min.” 

Yesu Awa O Gantɛl Tiŋna O Daŋni Kinkan 

20Yesu wa Pita fun gba a la, Pita fun burgi a na Yesu gantɛl tiŋna naa o daŋni kinkan 

chen, ka o tiŋ ba gantɛl. O waa funɛ ya naa tur la mari Yesu Ju tim ta wuzu zen wuzu 

ti a pɛɛsi un, “Anti kaa wa li i gantɛl chen?” 

21Pita funɛ na un ka o tiŋ gantɛl a wa, o fun ŋɔ Yesu ni, “Mu kunyana, baŋa kaa wa ya 

baal nɔ?” 

22Yesu fun ŋɔ un, “O ya mu tutɔ di o ha vɛɛn kpak miisa ka mu wa bur wa, o wa ya i 

wi. I waa tiŋ min.” 

23Chenani Yesu fun sɛm nyɛ o gantɛl tiŋsi ta fun ŋɔ dɔŋ ni di naa o daŋni kinkan wa zi 

wa sou. Yesu wa fun sɛm o wɛ di o wa zi sou. O ka funɛ ŋɔ Pita ni, “O ya mu tutɔ di o 

ha vɛɛn kpak miisa ka mu wa bur wa, o wa ya i wi.” 

24N waa, Jɔn, naa sɔbi tɔn nɔ nan, minnɛ Yesu daŋni kinkan. Mu funɛ na kin naa 

maga mu sɔbi a du tɔn nɔ tuha. Ya maga zimu di mu sɛm ya wutirɛ. 

Doonani Jɔn Fun Sɔbi Mak 

25Yesu funɛ tum tum damatau a gbaari chenani mu sɔbi a du bar nɔ ni. See mu sɔbi 

tɔn damata a nyɛ ma, mu wa kikoti a sɛm ma a maga. 

Tuma 

Tuma 1 

1Min, Luk, la sɔbi tɔn nɔ a nyɛ mu kunyan Tɛɔfilus ni nan. Mu funɛ piin te sɔbiu a nyɛ 

hin chenani Yesu fun biksi a tum saha naa o fun nyɛn ya wati. 

2O laali saha funɛ wa dugli di o la, o fun nyɛ Koosa siim weri ŋɔ o nitumɛ ba naa o 

fun yisi a nyɛ o titi ni, chenani ba zi tum. O funɛ ya chene, Koosa zer un a zini o tɔha. 

3Saha naa Koosa fun lɛli un a li o sou ni hali a la tel saha naa o fun bu zer un a zini o 

tɔhɔn ti, funɛ ya wuzu fumnaasiwa. Chen saha ti Yesu nitumɛ ta fun bu na Yesu bu 

damata, ba wa fun bura beeli un di o ya warɛ. O wa ba funɛ lagmi nyɛn, o fun biksi ba 

chenani Koosa zi wa dɔ nara. 

4O gbanko fun ŋɔ ba, “Ma lisi chenani mu fun ŋɔ ma di mu nyana vɔu di o kpa o 

papaha a nyɛ ma. Ma nyɛn Jɛrusalɛm nɔ ni hali o wa kpa o papaha ti a wa nyɛ ma. 

5Jɔn funɛ chaksi nara wa nire, amaa o wa zi vusi ka Koosa chaksi ma wa o siim weri ti 

ni.” 

Koosa Fun Zer Yesu A Zini O Tɔha 

6Wuzu digi Yesu wa o nitumɛ ta fun lagmi dɔŋ ni, ba pɛɛsi un, “Ya kunyana, i wa zi 

kpa Ju tim koora a nyɛ ba lalaknɔɔ?” 

7Yesu fun ŋɔ ba, “Mu nyana duŋduŋ zim saha naa kin na zi ya. O wa ya di ma nisa 

nyɛn dooni. 

8Koosa wa tum o siim weri ti di o nyɛn ma bambe ni, o kpok ti zi wa siu ma ni a nyɛ 

ma ŋɔ Jɛrusalɛm tima, Judia tima, Samaria tima awa ba naa nyɛn bawu maga ni mu 

wɛ.” 

9Yesu funɛ sɛm peti, Koosa fun zer un a zini o tɔhɔn ti. Ba funɛ nyini un chene ka o 

zini a la, dobaal fun wa tɔ un. 

10Ba funɛ nyini buudaha ni chene, nara balɛ vaan wa chiŋi ba suwachak ni ka ba 

kilaarɛ pilimi a la chaani. 

11Nara balɛ ta digi fun ŋɔ ba, “Ma Galili tima, baŋnɛ ma chiŋi bar nɔ a nyini buudaha 

ni di ma ya? Chenani ma na ka Koosa zer o waa Yesu a zini o tɔhɔn ti, chene o vɛɛn 

kaa wa bur wa wuzu digi.” 

Naa Funɛ Chiŋi Judas Bar Chiŋi Ni 

12Kin naa maga funɛ ya a li bi naa ba yir Ɔlif chen, nyuhu nee. Koosa malaikasa funɛ 

kaali, Yesu nitumɛ ta fun tu bi ti ni a la zu Jɛrusalɛm. Dooni awa Jɛrusalɛm funɛ ya 

maali purigire. 

13O nitumɛ ta sɔna funɛ ya Pita, Jems, Jɔn, Andiru, Filip, Tɔmas, Bartɔlɔmi, Matiu, 

Jems, Alfius be, Simɔn naa pulum kina nyɛn o bambi ni, awa Judas, Jems be. Ba fun 

la zu ba bar chɔɔli naa zɔŋ dɛ digi nyuhu ni. 



1611 

 

© 1999,  Wycliffe Bible Translators, Inc. 
 

 
 

 

14Ba wa nihaan bɔnɛ wa Mɛri, Yesu niina, wa o niinbisa funɛ sumi Koosa wa tuha 

kibɛgimnɛ. 

15Wuzu digi Yesu gantɛl tiŋsa ba naa funɛ dugli nara kɔkwa awa fumlɛ, funɛ lagmi 

dɔŋ ni. Pita fun si a chiŋi ba bambaan ni a ŋɔ ba, 

16“Mu dɔŋtima, ba funɛ sɔbiu a li Koosa sɛm tɔn ti ni chenani Koosa siim weri ti fun 

nyɛ koor Devid te sɛm di Judas zi nyini ba naa funɛ kpak Yesuu. O sɛm ta fun ya 

wuti. 

17Judas funɛ ya ya nidigirɛ, domi ya kunyana funɛ lisi un di o wa ya tum tuma a nyɛ 

Koosa ni.” 

18O fun kpa o tum tagin malɛ a la yau ŋmaha. Wuzu digi o fun sou ka o lo fun fur o 

tuha kina maga li. 

19Jɛrusalɛm tim maga fun nu chen wɛ a la yir o ŋmaha ti ‘Akɛldama’ a li ba titi sɛm 

ni. Chen mun ya, ‘ŋmaha naa chɛl buti dau’. 

20“Ba funɛ sɔbiu a li Koosa sɛm tɔn ti bar digi naa ba yir Saams chen ni a ŋɔ, ‘Ma ta 

nyɛ nandigi bu nyɛn o dam ni.’ Ba gbanko funɛ sɔbiu a ŋɔ, ‘Ma nyɛ nandigi chiŋi o 

bar chiŋi ni.’ 

21-22“Baal naa ya kaa ya lisi chen, o lawa o ya ya nidigiu a li o piili ti ni a na chenani 

Jɔn funɛ chaksi nara wa ni ni ka o wa Yesu gba a biksi nara. Saha naa Koosa fun lɛli 

un a li o sou ni, baal nɔ fu zi fun na unu ka o zi a zini Koosa tɔhɔn ti.” 

23Nara balɛwa ba fun lisi di ba nyini ba tuhu ni a lisi nibɛgim. Ba nidigi sɔn funɛ ya 

Josɛf. Bɔnɛ yir un Barsabas, bɔnɛ ka vɛɛna yir un Jastus. Ba nidigi sɔn ka fun ya 

Matias. 

24Ba naa maga funɛ lagmi dooni fun sumi Koosa a ŋɔ, “Ya kunyana, hin zim chenani 

nibinsa maga bambe du. Biksi ya naa ya kaa ya lisi a li nara balɛ na tuhu ni, 

25chen ni waa la zi ya nitumi a chiŋi Judas bar chiŋi ni a tum i tuma. Judas wa fun bu 

nyɛn ya wati a na chenani o daŋni.” 

26Matias sɔnnɛ ba fun te pi a kpa un gbaari nitumɛ nara fi di nibɛgim ti ni. 

Tuma 2 

Koosa Siim Weri Ti Waali 

1Ju tim ta wuzu zen naa ba funɛ yir Pɛntɛkɔst chen wa tel, Yesu gantɛl tiŋsi ta maga 

fun wa lagmi dɔŋ ni. 

2Ba funɛ nyɛn doonee, chɛɛma fun vaan wa pirigi ba ni a li buudaha ni a chi do peha, 

a su doonani maga ba kani chen. 

3Doone ba fun nyini a na ka o chi din ful purige a kani ba nyuuni ni, 

4ka Koosa siim weri ti fun wa si ba bambe ni, a nyɛ ba fun piili a sɛm sɛm naa vɛ ya 

ba titi sɛma. 

5Ju tim nidamata funɛ gba a la Jɛrusalɛm wuzu zen wuzu ti daha. Ba funɛ li pulum 

damatiwa a la sumi Koosa saha maga. 

6Laaboora funɛ mɔɔli chenani maga yɛɛ, zɛmɛ kinkan fun lagmi dentil ni. Yesu gantɛl 

tiŋsi ta funɛ wa li a sɛm ba, zɛmɛ ta se wa fun su di ba zi nu ba sɛm ta a li ba titi sɛm 

niu. 

7Alaazibu fun kpak ba kinkan. Ba fun ŋɔ dɔŋ ni, “Nara nama la sɛm sɛma ya wati nan 

ya Galili timwa. 

8Yɛrɛ o du ya maga koti a nu sɛm nama a li ya titi sɛma ni? 

9Ya ya Partia tima, Miid tima, Ilam tima, Mɛsɔpɔtemia tima, Judia tima, Kapadosia 

tima, Pɔntus tima, Azia tima, 

10Frijia tima, Pamfilia tima, Ijipt tima, Libia tima ba naa nyɛnɛɛ a dugli Sairini, awa 

Room tima. Ba funɛ lul ya bɔnɛ Ju timwa. Bɔnɛ ka si a tiŋ Ju tim ta jɛɛmi nyinbaan. 

11Ya bɔnɛ ka ya Krit tima awa Arab tima. Ya sɛm sɛm kurgɛwa, amaa ya nuu ka ba ŋɔ 

ya a li ya titi sɛma ni chenani Koosa fun tum alaazibu tuma.” 

12Ba tusa maga funɛ buriu. Domi alaazibu funɛ kpak ba chen daha, ba bɔnɛ funɛ ŋɔ 

dɔŋ ni, “Kin nama mun ya baŋa?” 

13Bɔnɛ ka fun mɔmsi Yesu gantɛl tiŋsi ta a ŋɔ dɔŋ ni, “Nara nama nyɔ sinnɛ a dɛɛsi.” 

Pita Fun Biksi Jɛrusalɛm Tima Koosa Laaboor Weri Wɛ 

14Koosa nitumɛ nara fidalɛ ta funɛ nu chenani zɛmɛ ta sɛm, Pita fun si a chiŋi a sɛm ta 

zaŋa a ŋɔ ba, “Ma Ju tima awa ma naa maga nyɛn Jɛrusalɛm ni, ma cheŋe ma diŋsa 

nɛnɛ a nu chenani mu kaa sɛm ma. 

15Ma bɔnɛ ŋɔ dɔŋ ni di ya nyɔ sinnɛ a dɛɛsi, amaa o wa ya wuti. O ha ya chɔɔsau di 

nara ha vɛ di kundɔŋ a nyɔ sinu. 

16Chenani mu kaa ŋɔ ma nan ya o wuti. Koosa witinsi ta digi sɔn funɛ ya Joel. Waa 

funɛ sɔbi a li Koosa sɛm tɔn ti ni saha digi di Koosa ŋɔ, 

17‘Tɛɛnɛ nɔ maga siili saha wa dugli, mu zi kpa mu siim weri tiu a du nara maga ni. 

Ma bisa awa ma nihabichɛsa zi mɔɔli mu laaboorau a biksi nara. Ma bunɔɔna awa 

nihɛɛta zi la mu wutiu a chi ba deesi. 

18Hali mu zi kpa mu siim weri tiu a du mu nibaala awa nihaana tumtumsi ni di ba 

mɔɔli mu laaboor ti a biksi nara. 

19Mu zi kpa chɛl awa din wa nyɔsau a chɛrgi buudaha awa tɛɛnɛ nɔ magau. 

20Nha wa zi bu chaani ka pɛna sɛri a chi chɛl. Kin nama maga zi wa te yau ka mu 

wuzu zen zi wa tel. 

21Chen saha ti ba naa maga sumi min di mu yisi ba a li ba tum tagna ni, n zi ya 

chenu.’ 

22“Ma Ju tima, maa nu chenani mu kaa ŋɔ ma nan nɛnɛ. Tum zene awa alaazibu tuma 

a naa Koosa nyɛ Yesu Nazarɛt nar fun tum, biksi ma di Koosa funɛ lisi un. Ma titi zim 

kin nama wɛu domi a ya ma bambaan nɛɛ. 

23Waa funɛ ya naa ma kpak a du tum tagna nitumɛ nisi ni chen di ba la kpaasi un a 

mari daakakli ti ni o sou chen. Koosa funɛ te zimu di ma zi ya chenu. O funɛ ya o 

tutɔrɛ di o sou chen ni. 

24O fun lɛli Yesu a li o sou ni a nyɛ o namsi ti peti. O wa fun deŋli di o kpalimi o sou 

ni. 

25Ba funɛ sɔbiu a li Koosa sɛm tɔn ti ni di koor Devid ŋɔ o wɛ, ‘Mu yaa na mu 

kunyana mu suwachak ni. Waa yaa suŋi min, chen ni nara wa zi muksi min. 

26Domi o yaa suŋi min nan daha, mu sɛma biksi di mu tuha sɔɔnɛu. Mu ya nibinere a 

chi nara maga, amaa chenani mu kpak bambi bɛgim un ni nan zi nyɛ mu hiisiu. 

27Mu zimu di o wa zi nyɛ mu kpalimi mu sou ni. O wa zi nyɛ o tumtum naa o fun lisi 

bara pɔ. 

28Waa funɛ biksi min nyinbaan naa mu zi nyɛn wuti nyɛni. Domi waa nyɛn mu wati, 

mu tuha sɔɔni hali a la gali.’ 

29“Mu dɔŋ tima, n daŋni ma zim ya nawaal Devid wɛu nɛnɛ. O funɛ sou, ba fun kpa 

un a sogli. O hugil wa bol wa bar nɔ ni. 

30O ha funɛ kpak miisa, o funɛ ya Koosa witiinne. Koosa funɛ vɔu a chiŋsi un di o zi 

nyɛ o bi lulɛ ta digi di o koorau. 

31Waa ya naa Koosa fun ŋɔ di o zi wa tumu wuzu digi chen. Devid funɛ te zimu di 

Koosa zi lɛli unu a li o sou ni a fun sɔbi a li Koosa sɛm tɔn ti ni a ŋɔ, ‘Koosa wa fun 

gil un o kpalimi o sou ni di o bara pɔ.’ 

32Naa wɛ Devid fun sɔbi chen awa Yesu ya nibɛgimnɛ. Ya funɛ nau awa ya se ni ka 

Koosa lɛli un a li o sou ni, 

33a kpa un a zini kaali Koosa nihɛɛti bar kani a li o tɔhɔn ti ni. O nyana funɛ kpa o 

siim weri tiu a nyɛ un a chi chenani o fun vɔu chen. Waa funɛ kpa chen siim weri ti a 

du ya bambe ni. Chenani ma nu a na zinan ya o waali ti mun. 

34Koosa wa fun zer Devid a zini kaali o tɔhɔn ti, amaa ba funɛ sɔbiu a li Koosa sɛm 

tɔn ti ni di Devid ŋɔ, ‘Mu kunyana Koosa funɛ ŋɔ mu kunyan ni, kani mu nihɛɛti bar 

kani ni, 

35ka mu nyɛ i dɔma burgi i yosa.’ 

36“Ma Ju tima, mu daŋni ma zimu nɛnɛ di Yesure ma fun kpu a li daakakli ti ni chen, 

waa ya nara maga nyuhu tiina. O gbanko ya naa Koosa fun vɔu di o zi tumu chen.” 

37Pita sɛm ta funɛ zu zɛmɛ ta bambe niu kinkan. Ba fun ŋɔ un awa nitumɛ ba naa funɛ 

nyɛn dooni chen, “Ya dɔŋtima, yɛrɛ ya kaa ya?” 

38Pita fun ŋɔ ba, “Ma te gil ma tum tagna a bur tiŋ Koosa, a nyɛ ya chaksi ma wa ni ni 

a li Yesu Kristo sɔn ni. Ma ya chen, Koosa zi gil ma tum tagnau a ta a kpa o siim weri 

ti a du ma ni. 

39Chenani Koosa fun vɔu di o kpa a siim weri ti a du ya ni, o funɛ vɔu di o kpa nyɛ ma 

awa ma bisa wa ba naa nyɛn bar bole ni. Ba naa maga ya kunyan Koosa fun lisi a nyɛ 

o titi ni, o zi kpa unu a du ba bambe ni.” 

40Sɛm ta maga laata Pita fun sɛm zɛmɛ ta. O funɛ kpaŋi o titirɛ di o sɛm ta zu ba 

bambe a ŋɔ, “Ma yisi ma titi a li tum tagna nitumɛ na wati, chen ni Koosa wa zi wa 

lɛrgi ma diŋsa a chi chenani o kaa wa lɛrgi ba kina.” 

41Doone ba nidamata fun la nɔɔni di o sɛm ta ya wutiu. Ba fun gil ba tum tagna a bur 

tiŋ Koosa a nyɛ nitumɛ ta chaksi ba wa ni ni. Chen saha ti ba naa funɛ gbaari Yesu 

gantɛl tiŋsi ta ni, funɛ dugli nara tusugsa torau. 

42Ba se funɛ sɛriu di nitumɛ ta biksi ba chenani ba zi tiŋ Yesu. Ba fun kpa ba kina a 

wa bɔni dɔŋa a yaa sumi Koosa a lagmi a di diwe. 

Chenani Yesu Nitiŋɛ Ta Lagmi Nyɛn 

43Koosa funɛ nyɛ o nitumɛ ta tum tum zene awa alaazibu tumwa kinkan. Tum na 

daha, Yesu gantɛl tiŋsi ta maga funɛ nyɛ ba jirima kinkan. 

44Yesu nitiŋɛ ta maga fun kpalimi dɔŋ wati a kpa ba kina a bɔni dɔŋa. 

45Ba fun yogli ba kina maga a nyɛ ba naa la daŋni a ni. 

46Wuzu kam ba yaa fun la lagmi Koosa bar jɛɛmi dam ti niu a sumi Koosa aa go ba 

damsa a lagmi a di diwe awa tu sɔɔni. Ba nisa wa fun zuk wa ba lagmi a tum tuma. 

47Ba yaa funɛ pɛgi Koosau ka Jɛrusalɛm tima lisi di ba ya nibin werewa. Wuzu kam 

Koosa fun kpa ba naa o yisi a li ba tum tagna ni, a gbaari ba ni. 

Tuma 3 

Pita Awa Jɔn Fun Tiibi Gbarigi 

1Wuzu digi zaazɔn saha naa Ju tim ta yaa la sumi Koosa chen, Pita awa Jɔn fun la 

kaali Koosa bar jɛɛmi dam ti. Chen saha ti ya niparɛ yaa si a li ba par ni chen. 

2Ba fun wa tel bulzɔɔnɔ naa ba yir kiweri chen ka baal digi kani dooni. Ba funɛ lul un 

gbarigirɛ. Wuzu kam o walɛ yaa fun zer unu a wa kansi bulzɔɔnɔ ti ni di o sumi kina a 

li ba naa wa zu Koosa bar jɛɛmi dam ti. 

3O funɛ na Pita awa Jɔn ka ba daŋni ba zu, o funɛ sumi kina ba wati. 

4Ba fun chiŋi a nyini o se ni ka Pita ŋɔ un, “Nyini ya.” 

5O fun zer o nyuha buudaha a nyini ba a lisi di ba kaa nyɛ un kundɔŋnɛ. 

6Pita fun bu ŋɔ un, “Ya wa kpak malɛ a la zi nyɛ hin, amaa ya zi nyɛ hin kundɔŋu. 

Kpa Yesu Kristo Nazarɛt nar kpok a si a val.” 



1615 

 

© 1999,  Wycliffe Bible Translators, Inc. 
 

 
 

 

7Pita fun kpak o nindil a zer un chiŋsi. O naŋgere fun vaan kpok. 

8Kpok ti funɛ vaan wa zu un, o si za chiksi a val. Pita awa Jɔn funɛ la Koosa bar jɛɛmi 

dam ti, o tiŋ ba a za a chiksi a la pɛgi Koosa. 

9Ba naa maga funɛ nyɛn Koosa bar jɛɛmi dam ti ni chen, fun na un ka o za a chiksi a 

la pɛgi Koosa chen. 

10Ba fun zim di waa funɛ ya gbarigi a yaa kani bulzɔɔnɔ naa ba yir kiweri chen mun 

ni. Alaazibu fun kpak ba kinkan o si a val chen daha. 

Pita Fun Biksi Nara Koosa Bar Jɛɛmi Dam ni 

11Pita awa Jɔn funɛ wa tel zaŋ naa ba yir koor Solomon zaŋ, baal ti ha funɛ vɛɛn 

kpaksi ba nisawa. Nidamata fun chɔ a gor ba a du bambaan ni. 

12Pita funɛ na ka zɛmɛ ta gbaari, o fun ŋɔ ba, “Ma Ju tima, yɛrɛ ma nyɛ alaazibu kpak 

ma chen? Yɛrɛ ma nyini ya se ni chen ni? O wa ya ya titi kpok nee koo chenani ya yaa 

jɛɛmi Koosa nɛnɛ nyɛ baal nɔ na alaafɛ. 

13Koosa naa ma nawaalsa Abraham, Aizik awa Jakɔb funɛ jɛɛmi, kpa o jirima awa o 

chaani kinkan a nyɛ o tumtumna Yesu ni. Ma funɛ kpak unu a du gɔbnati nyuhu tiina 

naa ba yir Pailɔt nin ni. Pailɔt funɛ kpa un wa li ma suwachak a daŋni o gil un o la, ma 

fun vɛ. 

14Ma ka fun sumi un di o kpa nara nikpuuli a nyɛ ma. Yesu nɔ funɛ ya tum were 

nitumirɛ ka Koosa fun lisi un di o tiŋ o tutɔ. 

15Ma waa funɛ kpu naa kpa Koosa mi fali a nyɛ nara ni, amaa ya funɛ nau wa ya se ni 

ka Koosa lɛli un a li o sou ni. 

16Yesu kpok ti funɛ nyɛ baal ti na alaafɛ. Chenani ma na aa zim kinkin naa ya zinan li 

chenani ya se su Yesu nee. Chendaha baal nɔ na alaafɛ bar nɔ ma suwachak ni. 

17“Mu dɔŋtima, mu zimu di ma wa ma nihɛɛta wa fun zim chenani ma ya Yesu chen. 

18Koosa funɛ nyɛ o witinsi ta mɔɔli saha digi di naa o vɔu di o zi wa tumu chen, zi wa 

namsiu. Koosa fun nyɛ ba sɛm ta ya wuti. 

19Adaha ma gil ma tum tagna a bur tiŋ ma kunyana Koosa, chen ni o wa zi bu na ma 

galimsa. 

20Ma ya chen, o zi nyɛ ma bambe bukoo na kpoku a gbaari a tum o be Yesu naa o piin 

lisi di o kpa nyɛ ma. Waa ya naa o fun vɔu di o zi tumu wuzu digi. 

21Koosa funɛ nyɛ o witinsa ba naa o fun lisi a nyɛ o titi ni, mɔɔliu saha digi di wuzu 

digi o zi wa nyɛ kina maga burgi kifalɛu. O lawa Yesu kpalimi Koosa tɔhɔn ti niu hali 

saha ti wa tel. 

22Ma nawaal Mosis funɛ sɔbiu a li Koosa sɛm tɔn ti ni a ŋɔ, ‘Ma kunyana Koosa zi wa 

lisi o witinsi ta digiu a li ma tuhu ni a tum un ma wati a chi chenani o fun tum min ma 

wati nan. Maa tiŋ chenani maga o ŋɔ ma di ma tum. 

23Ba naa maga vɛ tiŋ chen, Koosa zi waligi bau a li o nara ni a ta ba yɔri.’ 

24Koosa witiina naa ba yir Samuɛl awa ba naa maga tiŋ o gantɛl, ba fun mɔɔli Koosa 

laaboora a te ŋɔ di kin nama zi yau saha nɔ. 

25Vɔwɛ naa Koosa fun vɔu a nyɛ o witinsi ta kpa a a mɔɔli, awa chenani o wa ma 

nawaalsi ta fun ya nɔ bɛgim, a ya ma gbanko kinawa zinan. Ba funɛ sɔbiu a li Koosa 

sɛm tɔn ti ni di o ŋɔ Abraham ni, ‘Mu zi nyɛ i bi lulɛ kpa nyusumu a nyɛ tɛɛnɛ nɔ tim 

maga ni.’ 

26Chendaha Koosa fun lisi o be Yesu di o ya o tumtumna a te tum un ma wati di o kpa 

o nyusum a nyɛ ma ma gil ma tum tagni ta a bur tiŋ Koosa.” 

Tuma 4 

Pita Awa Jɔn Fun Kok Ba Titi Ju Tim Suwachak Ni 

1Pita awa Jɔn ha funɛ vɛɛna sɛm zɛmɛ ta ni chene, Koosa dam kɔkɔɔrsi ta, ba naa la il 

Koosa bar jɛɛmi dam ti nihɛɛ, awa ba naa ba yir Sajusi tima fun wa ba wati. 

2Ba fun na paan a du nitumɛ nara balɛ ta ni, domi ba waa ŋɔ zɛmɛ ta ni di Koosa lɛlɛ 

Yesu a li o sou ni. Nan funɛ biksi ba di Koosa zi wa lɛli narau wuzu digi a li ba sou ni. 

3Ba fun kpak ba a tɔ ba dɛ zaazɔn saha hali chɔɔsa wa pisi. 

4Zɛmɛ ta nidamata fun la nɔɔni di Pita sɛm ta ya wutiu a nyɛ ba se su Yesu. Nibaala 

duŋduŋ funɛ dugli nara tusugsa nyuunu. 

5Chɔɔsa funɛ wa pisi, Koosa dam kɔkɔɔrsi ta, Ju tim ta nihɛɛti ta, Koosa chiksɛ 

nibiksɛ ta, 

6Anas, Kaifas naa ha funɛ ya Koosa dam kɔkɔɔrsi ta nihɛɛ, Jɔn, Alɛzanda, awa ba naa 

wa Koosa dam kɔkɔɔrsi ta nihɛɛ ti ya lul bɛgim, ba maga funɛ lagmi dɔŋ ni a li 

Jɛrusalɛm ni. 

7Ba fun nyɛ Pita awa Jɔn wa chiŋi ba suwachak ni a pɛɛsi ba, “Anti nyɛ ma kpok nɔ 

ma tiibi gbarigi ti o val nan? Anti nyɛ ma nyinbaan ma tum chen ni?” 

8Koosa siim weri ti fun si Pita ni o ŋɔ ba, “Ma koorsi na awa ma nihɛɛta, 

9ma daŋni ya ŋɔ mau chenani ya dɛ suŋi baal ti di o na alaafɛ. 

10Ya daŋni ma awa Ju tim ta maga zim chenani mu kaa ŋɔ mau nɛnɛ. Yesu Kristo 

Nazarɛt nar kpokre ya kpa a tiibi un. Ma fun kpaasi Yesu a mari daakakli ti ni o sou, 

amaa Koosa fun lɛlɛ unu a li o sou ni. Yesu daharɛ baal nɔ na alaafɛ a wa chiŋi bar nɔ 

zinan nan. 

11Ba funɛ sɔbi Yesu wɛu a li Koosa sɛm tɔn ti ni a ŋɔ, ‘Buŋkul naa tɛsaalsa fun vɛ 

chen, waa ya buŋkul kpok aa ya kibirigi.’ 

12“O duŋduŋ koti a yisi nara a li ba tum tagna ni di ba tiŋ Koosa. Nandigi wa to tɛɛnɛ 

nɔ maga ni a la zi koti a chiŋi o bar chiŋi ni a tum chen.” 



1617 

 

© 1999,  Wycliffe Bible Translators, Inc. 
 

 
 

 

13Ba naa funɛ lagmi dɔŋ ni chen fun nu Pita sɛma, alaazibu fun kpak ba kinkan. Ba 

fun na di Pita awa Jɔn ya nyu bilim timwa, amaa hansura tama wa fun kpak ba. Kin 

nama funɛ nyɛ ba lisi di ba wa Yesu funɛ ya kpɛgsiwa. 

14Baal naa Pita awa Jɔn fun tiibi chen fun chiŋi ba naa funɛ lagmi dɔŋ ni, suwachak ni 

di ba na un. Chendaha ba fun moori a vɛ koti a sɛm wu digi. 

15Ba fun ŋɔ ba kpa Pita awa Jɔn a li sal ka ba sɛm chenani ba zi ya ba. 

16Ba fun ŋɔ dɔŋ ni, “Yɛrɛ ya kaa ya nara nama? Jɛrusalɛm tim ta maga zimu di Pita 

awa Jɔn tum tum zenu kinkan. Ya wa kikoti a tɔ chenani ba fun tum. 

17Ma nyɛ ya tɛ ba nin di ba ta bu kpa Yesu sɔn a biksi nara, chen ni o wa zi mɔɔli a li 

tɔhɔn ti ni.” 

18Ba funɛ sɛm dɔŋ ni peti, ba fun ŋɔ ba kpa Pita awa Jɔn a bu zu wa. Ba fun tɛ ba nin 

di ba ta bu kpa Yesu sɔn a sɛm koo a biksi nara tima. 

19Amaa Pita awa Jɔn funɛ ŋɔ bau, “Ma ŋɔ ya chenani ya zi ya a deŋli Koosa suwachak 

ni. Ya tiŋ o nɔ koo ya tiŋ ma nɔɔ? 

20Ya wa kigil di ya ŋɔ nara ni chenani ya fun na a nu.” 

21Ba fun bukoo tɛ ba nin kpok ni a gbaari a nyɛ ba kaali. Ba wa fun koti a lɛrgi ba 

diŋsa, domi nara tima maga funɛ pɛgi Koosa a li chenani ya daha. 

22Baal naa na alaafɛ a li tum zen nɔ ni funɛ kaali bun fumnaasiu. 

Yesu Nitiŋɛ Fun Sumi Koosa O Nyɛ Ba Kpak Ba Bambe 

23Pita awa Jɔn fun vaan bur kaali di ba la lagmi Yesu gantɛl tiŋsi ta ni a ŋɔ ba chenani 

Koosa dam kɔkɔɔrsi ta awa Ju tim nihɛɛti ta fun ŋɔ ba. 

24Ba funɛ nu chen, ba maga funɛ sumi Koosa a ŋɔ, “Ya kunyana, i funɛ naami 

buudaha awa tɛɛnɛ nɔ maga wa teku awa kin naa maga kpak miisa a nyɛn. 

25I funɛ nyɛ i siim weri ti ŋɔ ya nawaal Devid naa ya i tumtumna, chenani o zi sɔbi a li 

i sɛm tɔn ti ni a ŋɔ, ‘Baŋnɛ ba naa vɛ ya Ju tima fun na paan kinkan a tum tum yɔrisa a 

du hin ni? 

26Tɛɛnɛ nɔ maga koorsa funɛ saksiu awa ba nihɛɛta funɛ lagmi dɔŋ ni di ba chem ya 

kunyana Koosa awa naa o fun vɔu di o zi wa tumu wuzu digi chen a li laal ni.’ 

27Chen vɛɛna, Hɛrɔd awa Pontius Pailɔt wa Ju tim ta wa ba naa vɛ ya Ju tima fun 

lagmi dɔŋ ni a go i be Yesu ni. I funɛ lisi un di o ya i tumtumna awa naa i fun ŋɔ di i 

zi wa tumu wuzu digi. 

28I funɛ piin lisi chenani ba zi ya unu. I funɛ lisi chenu i kpok awa i tutɔ ti daha. 

29Lalaknɔ wara, ya kunyana, i zim chenani ba sɛm hansura sɛma a du ya niu. Ya naa 

ya i tumtumsa, ya sumi hinu di i nyɛ ya bambi kpoka ya ŋɔ nara ni i laaboor weri ti 

wɛ. 

30Nyɛ wichɔɔrsa na alaafɛ, chen ni nara zi zim di i kpak kpoku. Nyɛ ya kpa i be Yesu 

naa i fun lisi, sɔn a tum tum zene awa alaazibu tuma.” 

31Ba funɛ sumi Koosa a peti, dɛ naa ba fun lagmi chen, zigsi ka o siim weri ti si ba 

bambe ni. Ba fun li a ŋɔ nara ni Koosa laaboor weri ti wɛ awa bambi kpoka ni. 

Yesu Nitiŋɛ Fun Bɔni Kina Maga A Nyɛ Dɔŋ Ni 

32Ba naa maga se su Yesu funɛ ya nibɛgimnɛ. Nandigi wa fun ŋɔ di o titi kina ha vɛɛn 

ya o kinawa. Ba fun kpa a maga a bɔni dɔŋa. 

33Nitumɛ ta fun ŋɔ nara tima ni chenani ba fun na ka Koosa lɛli ba kunyana Yesu a li 

o sou ni wa ba se ni. Koosa funɛ suŋi ba kinkan di ba sɛm ta zu nara tima bambe nɛnɛ. 

34Kundɔŋ wa fun pɔɔgi Yesu nitiŋɛ ta nidigi. Ba naa maga dɔ tɛɛnɛ koo damsa funɛ 

yogli au a kpa malɛ ta, 

35a du nitumɛ ta nisa ni. Ba ka kpa a du ba naa la daŋni a nisa ni. 

36Ba nidigi sɔn funɛ ya Josɛf. Nitumɛ ta gbanko funɛ yir un Barnabas. Barnabas ti 

mun ya, ‘naa la kpami nara’. O funɛ li lul naa ba yir Livai nɛɛ a li pulum ni gore. Ba 

yir dooni Saiprus. 

37O funɛ ya ba nidigirɛ a yogli o tɛɛnɛ a kpa malɛ ta a du nitumɛ ta nisa ni. 

Tuma 5 

Ananias Awa Safaya Wɛ 

1Yesu nitiŋɛ ta digi sɔn funɛ ya Ananias. O haan sɔn funɛ ya Safaya. O gbanko fun 

yogli o tɛɛnɛ, 

2a kpa malɛ ta bɔnɛ a du nitumɛ ta nisa ni, a ka kpa bɔnɛ pusi. O haan ti funɛ zim 

chenani o yau. 

3Pita fun wa pɛɛsi un, “Ananias, i yogli i tɛɛnɛ ti chen, baŋnɛ i yisi malɛ ta bɔnɛ a 

pusi? Baŋnɛ i nyɛ sintana zu i bambi a daŋni o mur Koosa siim weri ti nan ni? 

4I funɛ dɔ tɛɛnɛ ti chen, o funɛ ya i kinnɛ di i kpa un a tum chenani i daŋni. I funɛ 

yogli un a la malɛ ta chen, o ha funɛ vɛɛn ya i kinnɛ. Yɛrɛ i lisi i bambi ni di i ya nan? 

I daŋni i mur yau awa Koosa gbanko.” 

5Ananias funɛ nu Pita sɛm ta, o fun vaan chel a sou. Ba naa maga funɛ nu chenani yɛɛ, 

hansura fun kpak ba kinkan. 

6Bunɔɔn ta bɔnɛ fun si a zer gar a mɛɛsi un a la sogli un. 

7O funɛ dugli hawasa torau, Ananias haan ti fun wa zu doonani ba maga fun lagmi 

chen. O wa fun zim o baal ti sou ni. 

8Pita fun wa pɛɛsi un, “Tɛɛnɛ ti i yogli chen, malɛ ta maga nyɛnn mu wati nann?” O 

fun ŋɔ, “A maga chen.” 

9Pita fun ŋɔ un, “Yɛrɛ i wa i baal la nɔɔni di ma zaamsi ya kunyana Koosa siim weri 

ti? Ba naa sogli i baal ti nyɛn dentil ni a pɔ di ba sogli i gbanko.” 

10O funɛ nu o sɛm ta, o fun vaan chel a sou. Bunɔɔni ta fun zu a na di o sowu ka ba 

kpa un gbaari o baal ti ni a sogli. 

11Hansura fun kpak Yesu nitiŋɛ ta awa ba naa maga nu chenani yɛɛ kinkan. 

Nitumɛ Fun Tum Alaazibu Tuma 

12Nitumɛ ta fun tum tum zene awa alaazibu tuma nara tima suwachak ni. Ba yaa funɛ 

zu Koosa bar jɛɛmi dam ti a lagmi Solomon zaŋ ti tuhu ni. 

13Ba naa vɛ ya Yesu nitiŋɛ ta funɛ ɔm di ba wa ba lagmi dooni, amaa Jɛrusalɛm tim ta 

funɛ nyɛ ba jirimau. 

14Chen saha ti nibaala awa nihaana nidamata se funɛ su Yesu a gbaari ba ni. 

15Domi tum zene naa nitumɛ ta funɛ tum daha, nara tima fun kpa ba wichɔɔrsa a wa 

dau kichɔɔlɛ daha a li nyinbaanisi ni, chen ni Pita barsɔn zi val ba dahau ba na alaafɛ. 

16Nidamata ba naa nyɛn tɔsi ni a go Jɛrusalɛm, fun kpa ba wichɔɔrsa awa ba naa alizin 

tagna nyɛn ba nyuuni ni a wa nitumɛ ta wati ba tiibi ba maga. 

Ju Tima Fun Muksi Nitumɛ Kinkan 

17Doone Koosa dam kɔkɔɔrsi ta nihɛɛ ti awa Sajusi tima ba naa funɛ nyɛn o wati, funɛ 

di handɔtirɛ a du nitumɛ ta ni ba tum were daha. 

18Ba fun wa kpaksi ba maga a tɔ dɛ naa ba kpaksi nibin tagna duŋduŋ a tɔ chen. 

19Dusum funɛ wa biri, Koosa malaikasi ta digi fun wa puk dɛ ti zɔɔnɔ a nyɛ ba li a la 

ŋɔ ba, 

20“Ma la zu Koosa bar jɛɛmi dam ti a ŋɔ ba naa nyɛn dooni Koosa mi fali ti wɛ, awa 

chenani o daŋni o kpa un a nyɛ nara ni.” 

21Chɔɔsa funɛ wa pisi chɔsa, nitumɛ ta fun tiŋ malaika ti nɔ a la zu Koosa bar jɛɛmi 

dam ti a biksi nara tima. Koosa dam kɔkɔɔrsi ta nihɛɛ ti awa ba naa funɛ nyɛn o wati, 

fun yir sɛria nidiile ta awa Ju tim nihɛɛti ta maga ba lagmi o wati a tum Koosa bar 

jɛɛmi dam ti niilɛ di ba lisi nitumɛ ba naa ba tɔ dɛ chen, a wa. 

22Ba funɛ la tel di ba lisi ba, ba wa fun na ba. Ba fun bur kaali ba naa tum ba chen 

wati a la ŋɔ ba, 

23“Ya funɛ la tel dooni, zɔɔnɔ ti faru a pir ka lanjimasa chiŋi dooni a il. Ya fun la puk 

zɔɔnɔ ti a vɛ na nandigi.” 

24Koosa dam kɔkɔɔrsi ta nihɛɛ ti awa Koosa bar jɛɛmi dam ti niilɛ ta nihɛɛ fun nu 

chenani ba sɛm a la lisi chenani ya ba. 

25Ba funɛ sɛm dɔŋ ni chene, baal digi fun wa zu a ŋɔ ba, “Maa nu mu wati. Nitumɛ ta 

ma tɔ dɛ chen chiŋɛ Koosa bar jɛɛmi dam ti ni a biksi nara.” 

26Koosa bar jɛɛmi dam niilɛ ta awa ba nihɛɛ ti fun kaali dooni lalaga a la kpa ba bur 

wa. Ba fun la kpa ba awa jirima ni a wa, domi hansura fun kpak ba di nara tima zi 

yaksi ba wa buŋkuli niu. 

27Ba fun kpa ba wa nihɛɛta ba naa funɛ lagmi dooni suwachak. Koosa dam kɔkɔɔrsi ta 

nihɛɛ ti fun pɛɛsi ba, 

28“Ya wa fun tɛ ma nin di ma ta kpa Yesu sɔn a biksi nara timaa? Ma nyini na chenani 

ma ya. Ma mɔɔli o biksi tiu a li Jɛrusalɛm maga ni a la daŋni ya dɔ o sou.” 

29Pita fun chiŋi nitumɛ ta bar chiŋi ni a sɛm a nyɛ ba, “O lawa ya tiŋ Koosa nɔu a 

kaali nibinsa nɔ. 

30Ma waa funɛ kpaasi Yesu a mari daakakli ti ni o sou. Koosa, naa ya nawaalsi ta funɛ 

jɛɛmi, lɛli un a li o sou ni, 

31a kpa un a zini kaali o tɔhɔn ti ni a nyɛ o kani Koosa nihɛɛti bar kani ni. Dooni o fun 

nyɛ o ya koora, chen ni Ju tim ta zi na nyinbaanu a gil ba tum tagna a bur tiŋ Koosa. 

Ba ya chen, Yesu zi yisi bau a li a ni ka Koosa zi gil a a ta. 

32Kin nama wɛwa ya biksi nara tima. Koosa kpa o siim weri tirɛ a nyɛ ba naa tiŋ o nɔ. 

O gbanko la biksi ba chen.” 

33Nihɛɛta ba naa funɛ lagmi chen, funɛ nu Pita sɛma, ba paan fun si ba ni ba daŋni ba 

kpu ba. 

34Ba nidigi sɔn funɛ ya Gameliel. O funɛ ya Farisi tim ta digirɛ a ya Koosa chiksɛ 

nibiksɛ ta digi. Nara tima maga funɛ nyɛ un jirimau kinkan. O fun si chiŋi ba bambaan 

ni a ŋɔ ba lisi nitumɛ ta a li sal tama. 

35O fun ŋɔ ba, “Mu dɔŋtima, ma doso chenani ma kaa ya nara nama. 

36O wa fun vusi ka baal naa ba yir Tudas chen a ŋɔ di waa ya nara tima nyuhu tiina ka 

nara fun dugli kɔksa naasi a tiŋ un. 

37O gantɛl nɛɛ ba fun wa gur nara maga. Chen saha ti nidamata fun li tiŋ baal naa funɛ 

li Galili pulum chen. O sɔn funɛ ya Judas. Lanjimasi ta fun kpu o gbanko ka o gantɛl 

tiŋsi ta pisi dɔŋ ni. 

38Nara nama nin nyɛn nan, ma ta ya wu digi a du ba ni. Nibine ya ba nyuhu tiina a li 

chenani ba lisi a la tum, ba yaali ti zi ya yɔriu. 

39Koosa ka ya ba nyuhu tiina, ma wa zi koti a nyaŋi chenani ba ya. Ma wara daŋni di 

ya wa un yo dɔŋa.” 

40Gameliel funɛ sɛm peti, ba maga fun la nɔɔni a nyɛ un. Ba fun ŋɔ ba ba kpa nitumɛ 

ta a zu a nyɛ Koosa bar jɛɛmi dam ti niilɛ ta tuksi ba wa vurmsi ni. Doone ba fun 

bukoo tɛ ba nin di ba ta bu kpa Yesu sɔn a sɛm nara ni a nyɛ ba kaali. 

41Ba funɛ li, nitumɛ ta tusa fun sɔɔni kinkan di Koosa funɛ lisi ba di ba tuksi ba Yesu 

daha. 

42Wuzu kam ba yaa funɛ zu Koosa bar jɛɛmi dam tiu awa nara damsa di ba biksi nara 

di Yesu ya naa Koosa fun vɔu di o zi wa tumu wuzu digi chen. 

Tuma 6 

Yesu Nitiŋɛ Fun Lisi Nisuŋɛ Nara Banɔpɛ 

1Chen saha ti Koosa yaa fun kpa nidamatau a gbaari Yesu nitiŋɛ ta ni. Wuzu kam 

nitumɛ ta yaa bɔni luhaana wa malɛu. Wuzu digi Yesu nitiŋɛ ba naa la sɛm Girik tim 

sɛm chen funɛ zulimi ba naa la sɛm Ju tim sɛm chen, domi ba luhaani ta wa funɛ la ba 

tutɔ malɛ maga. 

2Nitumɛ nara fidalɛ ta funɛ nu chenani la ya, ba fun yir Yesu nitiŋɛ ta maga lagmi dɔŋ 

ni a ŋɔ ba, “Koosa wa fun lisi ya di ya nyini malɛ ta. O ka funɛ lisi yau di ya biksi 

nara tima o laaboor weri ti wɛ. 

3Ya dɔŋtima, ma nyɛ ya lisi nara banɔpɛ ba naa nyɛn ya ni a kpak jirima awa nɛha 

kinkan a nyɛ Koosa siim weri ti te ba suwachak, kinyini malɛ ta. 

4Ya tuma la zi ya yaa sumi Koosa a kibiksi nara o laaboor weri ti wɛ.” 

5Ba sɛm ta funɛ nyɛ Yesu nitiŋɛ ta tu sɔɔnau kinkan. Doone ba fun lisi baal naa sɔn ya 

Stivin. O si funɛ su Yesu nɛnɛ ka Koosa siim weri ti fun te o suwachak. Ba gbanko 

fun lisi Filip, Prɔkɔrɔs, Nikanɔr, Timɔn, Parminas awa Nikolas naa funɛ si a bur tiŋ Ju 

tim jɛɛmi nyinbaan. O funɛ li tɔhɔn naa ba yir Antiɔk. Ba fun kpa ba a gbaari Stivin 

ni. 

6Ba funɛ lisi ba peti a kpa ba a chiŋsi nitumɛ ta suwachak ni. Nitumɛ ta fun kpa ba 

nisa a saksi ba nyuuni ni a sumi Koosa a du ba ni. 

7Koosa laaboor weri ti fun mɔɔli kinkan. Nara kinkan awa Koosa kɔkɔɔrsi ta nidamata 

fun nyɛ ba se su un a li Jɛrusalɛm ni a gbaari. 

Ju Tima Fun Kpak Stivin 

8Nara tima funɛ na chenani Koosa funɛ suŋi Stivin kinkan a la nyɛ un kpok di o tum 

tum zene awa alaazibu tuma a nyɛ ba. 

9Ju tim ta bɔnɛ funɛ wau di ba wa nyɛn Jɛrusalɛm ni a li Sairini pulum awa tɔhɔn naa 

ba yir Alɛzandria ni. Ba yaa yir ba bar lagmi dɛ ‘Yisi nibinsa a ta ba yɔri’ dɛ. Wuzu 

digi ba wa Ju tima ba naa li Silisia pulum awa Azia pulum ni fun lagmi a di Stivin 

amɔrɛ. 

10Koosa siim weri ti funɛ suŋi Stivin o sɛm nɛha sɛma a nyaŋi ba. 

11Ba fun gil un a la dɛu nara bɔnɛ a bɔ malɛ a nyɛ ba di ba ŋɔ nara tima ni di ba funɛ 

nu di Stivin chɔk Koosa awa Mosis sɔnnɛ. 

12Ba fun burgi nara tima bɔnɛ, Ju tim nihɛɛti ta awa Koosa chiksɛ nibiksɛ ta a du un ni 

a wa kpak un a chiŋsi Koosa dam kɔkɔɔrsi ta awa sɛria nidiile ta suwachak ni. 

13Ba fun kpa nusun tima di ba sɛm a du un ni. Ba fun ŋɔ, “Baal nɔ yaa chɔk Koosa bar 

jɛɛmi dam naa o fun lisi a nyɛ o titi ni, sɔn. O gbanko yaa chɔk Koosa chiksɛ naa o 

fun kpa nyɛ Mosis ni chen, sɔnu. 

14Ya funɛ nuu ka o sɛm di Yesu Nazarɛt nar zi chɔk bar nɔu a chɛrgi nyinbaan naa 

Mosis fun ŋɔ ya nawaalsi ta di ba tiŋ.” 

15Ba funɛ sɛm peti, Koosa dam kɔkɔɔrsi ta awa sɛria nidiile ta maga funɛ nyini Stivin 

se ni a na ka o se chi Koosa malaikasi ta digi se. 

Tuma 7 

Stivin Fun Kok O Titi Ju Tim Suwachak Ni 

1Doone Koosa dam kɔkɔɔrsi ta nihɛɛ ti fun ŋɔ Stivin ni, “Chenani nara nama fiksi hin 

nan ya wutirɛɛ?” 

2O fun ŋɔ ba, “Mu nyana awa mu dɔŋtima, maa nu chenani mu kaa ŋɔ ma. Ya nyana 

Abraham funɛ te nyɛn Mɛsɔpɔtemia pulum nɛɛ a bu la nyɛn tɔhɔn naa ba yir Haran. 

Doonani o fun te nyɛn chen, wuzu digi Koosa naa kpak jirima awa chaani kinkan, fun 

wa, 

3a ŋɔ un, ‘Gil i walɛ awa pulum nɔ ka mu biksi hin doonani i zi la.’ 

4Abraham fun tiŋ Koosa nɔ a li Mɛsɔpɔtemia pulum doonani Kaldia tima nyɛn, a la 

nyɛn Haran ni. O nyana funɛ sou, Koosa fun ŋɔ un o si a wa nyɛn bar nɔ. 

5O funɛ wa tel bar nɔ, hali Koosa wa fun kpa tɛɛnɛ ti bar wewe a nyɛ un. Abraham wa 

fun kpak bisa, amaa Koosa funɛ vɔu di o wa o bi lulɛ zi wa dɔ unu wuzu digi. 

6Chene Koosa fun ŋɔ un, ‘I bi lulɛ zi wa nyɛn hɔɔra pulum niu bunsa kɔksa naasi. 

Dooni ba zi wa ya nara tima yosau ka baa muksi ba kinkan. 

7Bunsi ta wa peti, mu zi la di hɔɔri ta sɛriau a lɛrgi ba diŋsa a lisi i bi lulɛ ta di ba wa 

jɛɛmi min bar nɔ.’ 

8Koosa wa Abraham funɛ ya nɔ bɛgim ka Koosa fun ŋɔ un di o teŋsi nara tima ba zim 

chenani ba ya. Abraham fun lul be a du un Aizik. O funɛ wa ya wuzu mɛnasa ba fun 

teŋ un. Aizik fun wa bi a lul Jakɔb. Jakɔb gbanko fun wa bi a lul nara fidalɛ ba dɔ 

zɔɔnɔ. 

9“Ba naa dɔ zɔɔnɔ ti chen fun di handɔta a du ba niinbe Josɛf ni a yogli un a nyɛ nara 

ni ba kpa un kaali Ijipt pulum a fun bu la yogli un doon o vɛɛn ya yoma. Koosa wa un 

funɛ nyɛn dooni, 

10a na chenani o namsi a lisi un. O fun nyɛ o kpak zima kinkan a ya nibin weri Ijipt 

tim koora naa ba yir Fɛɛrɔ daŋni o na un. O funɛ wa o wati chene, o vɔu un di o ya 

pulum awa Fɛɛrɔ damsa koora a sak un ni. 

11Chen saha ti lɔsa fun wa chel Ijipt pulum awa Kenan pulum naa ya nawaalsi ta fun 

nyɛn ni. Ba naa maga funɛ nyɛn doon, wa fun koti a na diwe a di a la namsi kinkan. 

12Wuzu digi Jakɔb fun nu di diwe nyɛn Ijipt ni a fun tum o bisa di ba la yau diwe ta a 

wa. 

13O funɛ tum ba a li Ijipt pulum ni bilɛ tima, Josɛf fun kpa o titi a la biksi ba. Fɛɛrɔ 

fun nu di Josɛf maanasa gbanko wau. 

14Josɛf fun yir o nyana Jakɔb awa o walɛ di ba wa pu un Ijipt ni. Nara fumnɔpɛ 

danyuu funɛ ya o lul. 

15Ba maga fun kaali a la nyɛn Ijipt ni. Doonee o wa o bisi ta fun siti. 

16Abraham funɛ te yau tɛɛnɛ naa nyɛn doonani ba yir Sɛkɛm a li Kenan pulum ni a bɔ 

malɛ a nyɛ Hamor tim ni. Gbɛntɛl bɔ funɛ nyɛn dooni. Jakɔb wa o bisi ta funɛ siti, ba 

fun kpa ba a sogli un ni. 

17“Saha funɛ dugli di Koosa ŋɔ Abraham ni chenani o vɔu chen mun, ya nara ba naa 

nyɛn Ijipt ni chen, funɛ gbaariu kinkan. 

18Doone Ijipt tima fun bu vɔu koor fali dooni. O wa Josɛf wa fun zim dɔŋa. 

19O fun mur ya nara a nyɛ ba na namsi. Hali o funɛ muksi bau di ba gil ba bichɛsa a ta 

kɔha ni ba siti. 

20Saha tirɛ ba fun lul bichɛl pilim weri ba yir un Mosis. Ba fun dɛɛsi un o nyan dam ni 

pɛnsa tora. 

21Ijipt tim ta fun muksi ba di ba kpa o gbanko a la ta kɔha ti ni. Doone Fɛɛrɔ 

nihabichɛla fun na un a la un a dɛɛsi a chi o ya o be. 

22O funɛ wa bi, Ijipt tim ta fun biksi un a li ba zima ni o burgi nibin zen a li o sɛma 

awa o tuma daha. 

23“Mosis funɛ wa tel bun fumnaasi, o fun lisi di o la na o dɔŋtim Ju tima. 

24O funɛ la na ba chen, o fun na Ijipt tim digi ka o tuk Ju tim digi. O fun la gɔɔgi Ijipt 

tim baal a mo un a kpu. 

25O fun baa di Ju tim ta zi zimu di Koosa zi nyɛ o yisi bau a li yosi ni. Amaa ba wa 

fun zim chen. 

26Chɔɔsa funɛ wa pisi Mosis fun na ka Ju tim nara balɛ yo dɔŋa. O fun la gɔɔgi ba dɔŋ 

ni a ŋɔ ba di ba ya nɔ bɛgim. O fun ŋɔ ba, ‘Ma nu mu wati. Yɛrɛ ma ya niinbisa a la 

yo dɔŋa?’ 

27Naa funɛ te mo o dɔŋtiin ti chen bum yo a zak Mosis a ta a ŋɔ un, ‘I wa dɔ ya a kpak 

nyinbaan di i di ya sɛria. 

28I daŋni i kpu minu a chi chenani i dɛ kpu Ijipt tim baal ti dɛrati chen?’ 

29Mosis funɛ nu o sɛm ta, o fun si chɔ li Ijipt ni a la nyɛn pulum naa ba yir Midian. 

Dooni o wa o haan fun lul bisa lɛ. 

30“Bun fumnaasi gantɛl ni, wuzu digi Mosis funɛ gba nyabaan ni a wa dugli bi naa ba 

yir Sainai. O funɛ nyini a na ka din di bugil pum ka Koosa malaikasi ta digi fun nyɛn 

un ni. 

31Alaazibu fun kpak un kinkan o la suwachak di o dugli un. Doone o fun nu ka ya 

kunyana Koosa ŋɔ un, 

32‘Min ya Koosa naa i nawaalsa Abraham, Aizik awa Jakɔb funɛ jɛɛmi chen.’ 

Hansura fun kpak Mosis o bara jigiri o vɛ kpak bambi di o nyini. 

33Koosa fun bukoo ŋɔ un, ‘Ur i natausa. Doonani i chiŋi chen chi natausa duuliu. 

34Mu funɛ na chenani mu nara na namsi Ijipt ni kinkan. Mu funɛ nuu ka ba fɔuli. 

Chendaha mu tu wa di mu wa yisi ba a li ba fɔuli ti ni. Kuwa mu kpa hin a la Ijipt.’ 

Koosa fun sɛm peti a kaali. 

35“Ju tim nara balɛ ta Mosis fun gɔɔgi chen fun te ŋɔ un di o wa dɔ ba a kpak 

nyinbaan ti di o di ba sɛria. Koosa fun tum un di o bu bur kila Ju tima ba naa funɛ vɛ 

un, wati a nyɛ o malaika naa o na a li bugil pum din ti ni chen suŋi un o ya ba nyuhu 

tiina awa naa la zi yisi ba. 

36Koosa fun suŋi un di o tum tum zene awa alaazibu tuma a li Ijipt ni a kpa ba li a ji ni 

naa ba yir ni sɛm chen. Saha ti hali a la tel bun fumnaasi o funɛ tum tum, zene tawa a 

nyɛ nara tima ni a li nyabaan ti ni. 

37Mosis nɔ fun ŋɔ Ju tim ta ni, ‘Koosa zi lisi witinsi ta digiu a li ma ni a tum un ma 

wati a chi chenani o fun tum min ma wati nan.’ 

38Mosis ya naa wa ya nawaalsa Ju tim ta funɛ lagmi a li nyabaan ti ni. Koosa malaika 

ti fun ŋɔ un dooni a li bi Sainai a kpa Koosa chiksɛ naa biksi ba chenani ba zi nyɛn, a 

nyɛ un. Nannɛ ba fun kpa nyɛ ya di ya tiŋ. 

39“Ya nawaalsi ta fun vɛ di ba wa zi tiŋ Mosis nɔ a la daŋni ba bur la Ijipt pulum. 

40Chendaha ba fun ŋɔ baal naa ba yir Ɛrɔn ni, ‘Ya wa zim chenani ya Mosis naa kpa 

ya li Ijipt ni. Kɔɔri vursa a nyɛ ya a te ya suwachak.’ 

41Chen saha ti Ɛrɔn fun kɔɔri vuk o chi nupɔl ka ba fun kɔɔri kɔɔra a du un ni. Ba tusa 

fun sɔɔni kinkan a li chenani Ɛrɔn ya nyɛ ba chen ni. 

42Koosa funɛ na chenani ba ya, o fun burgi o gantɛl a ta ba di ba jɛɛmi wula a li 

buudaha ni. Koosa witinsi ta digi fun sɔbi a li Koosa sɛm tɔn ti ni a ŋɔ, ‘Ma Ju tima, 

ma funɛ nyɛn nyabaan ni bun fumnaasi, ma wa fun kpa sela a kɔɔri kɔɔra a nyɛ min. 

43Ma funɛ kɔɔri vuku a yir un Mɔlɔk a kpa gar a tɔ un nha daha. Ma gbanko funɛ 

kɔɔri vuku a chi wul a yir un Refan. Domi ma funɛ kɔɔri vuk na a jɛɛmi a daha, mu zi 

nyɛ nara wa kpaksi mau a kpa ma kila a li pulum naa galɛ tɔhɔn naa ba yir Babilɔn 

ni.’ 

44“Ya nawaalsa funɛ gba a li nyabaan ni, ba yaa kpa ba lɛuu naa biksi ba di Koosa 

nyɛn ba watiu, a val. Mosis fun kɔɔri un a chi chenani Koosa fun ŋɔ un chen. 

45Bun bɔnɛ tuhu ni Koosa fun duŋni ba dɔma a li pulum nɔ ni ka ba wa ba nyuhu tiina 

naa ba yir Jɔsua wa dɔ bar nɔ. Ba wa lɛu ti fun lagmi nyɛn bar nɔ, hali saha naa ba fun 

wa vɔu ya nawaal Devid koora. 

46Chenani Devid fun tum sɔɔni Koosa tuha kinkan. O funɛ daŋni o sa bar jɛɛmi dama 

a nyɛ Koosa naa ya nawaal Jakɔb funɛ jɛɛmi chen o nyɛn. 

47Amaa Koosa wa fun nyɛ un nyinbaan di o ya chen a nyɛ o be koor Sɔlɔmɔn sa un. 

48“Amaa Solomon naa zenee kinkan a kaali a maga, o wa nyɛn damsi naa nibinsi sa 

ni. O witinsi ta digi fun sɔbi a li o sɛm tɔn ti ni di o ŋɔ, 

49‘Mu nyɛn mu tɔhɔn nɛɛ a dɔ kina maga, ka tɛɛnɛ nɔ maga chi mu naŋgere bar zɔŋi. 

Ma wa kikoti a sa dama o wer a mak mu bar kani hiisi, 

50Domi min funɛ naami kina maga.’ ” 

51Stivin fun bukoo ŋɔ ba naa lagmi dɔŋ ni chen ni, “Ma kpak bambi kpokwa a chi ba 

naa vɛ zim Koosa. Ma gbanko kpak bambi sitɛwa a chi ma nawaalsi ta a vɛ tiŋ Koosa 

siim weri ti nɔ a chi ba. 

52Hali Koosa witinsi ta digi wa fun ka ma nawaalsi ta vɛ namsi un. Koosa funɛ tum ba 

di ba wa ŋɔ ma nawaalsi ta ni di o zi wa tum o tumtumna naa tiŋ o tutɔu wuzu digi. 

Ma nawaalsi ta funɛ kpu ba chen a chi chenani ma vɛ a kpu o tumtum ti chen. 

53Koosa funɛ nyɛ o malaika ti kpa o chiksɛ ta a nyɛ ma nawaalsi ta ni a ka pu ma, 

amaa ma ha wa tiŋ a.” 

Ju Tima Funɛ Yaksi Stivin Wa Buŋkula Ni 

54Stivin funɛ sɛm peti chen, o sɛm ta fun zu ba naa nu chen, bambe ni. Ba paan fun si 

kinkan a du un ni, 

55amaa Koosa siim weri ti fun si Stivin bambi ni a nyɛ o nyini a na Koosa jirima awa 

o chaani kinkan a li o tɔhɔn ti ni. O funɛ vɛɛn nyɛ o na Yesu ka o chiŋi Koosa nihɛɛti 

bar kani ni dooni. 

56Stivin fun ŋɔ ba, “Ma nu mu wati nɛnɛ. Ba puk Koosa tɔha bulzɔɔnɔu ka mu na 

Yesu naa ya nibine be ka o chiŋi Koosa nihɛɛti ti bar kani ni.” 

57Ba maga fun tɔ ba diŋsa a la chɛɛmi, chen ni ba wa zi bu nu o sɛm ta a si a la nyirgi 

un. 

58Ba fun lɛrgi un li tɔhɔn ti ni a ur ba takta zene a nyɛ bunɔɔn naa ba yir Sɔɔl nyini a. 

Doone ba fun pini buŋkula a yaksi Stivin. 

59Ba funɛ yaksi un chene, Stivin fun sumi ya kunyan ti a ŋɔ, “Mu kunyana Yesu, la 

mu siima.” 

60O fun gbiri a sɛm ta zaŋ ni, “Mu kunyana, gil ba tum tagna naa ba tum a du min ni 

nan a nyɛ ba.” O funɛ sɛm chene a sou. 

Tuma 8 

Sɔɔl Fun Muksi Yesu Nitiŋɛ Kinkan 

1Sɔɔl funɛ daŋni o sou. Saha ti kpa la, Ju tim ta fun nyɛ Yesu nitiŋɛ ba naa nyɛn 

Jɛrusalɛm ni, na namsi kinkan. Ba maga fun pisi a su Judia pulum awa Samaria 

pulum. Nitumɛ ta duŋduŋ funɛ ka a nyɛn Jɛrusalɛm ni. 

2Nara ba naa yaa jɛɛmi Koosa, bɔnɛ funɛ wi kinkan Stivin daha a kpa un a sogli. 

3Sɔɔl funɛ namsi Yesu nitiŋɛ ta kinkan. O funɛ zu ba damsa bu bɛgim bɛgima a lɛrgi 

nibaala awa nihaana a li a tɔ ba dɛ. 

Filip Fun Biksi Samaria Tima Koosa Laaboor Weri Wɛ 

4Yesu nitiŋɛ ba naa funɛ pisi chen fun kaali tɔ damata a la biksi nara Koosa laaboor 

weri ti wɛ. 

5Filip fun kaali tɔhɔn naa ba yir Samaria chen a la biksi doon nara Kristo naa Koosa 

fun vɔu di o zi wa tumu wuzu digi chen wɛ. 

6Ba maga fun nu chenani o sɛm chen nɛnɛ a na tum zene naa o tum. 

7O funɛ ŋɔ alizin tagna ni di a li nara tima bɔnɛ ni a fun huusi kinkan a li ba ni. O 

gbanko fun tiibi ba naa nisa awa naŋgere sitɛɛ awa ba naa la chel chɛrsa. 

8Samaria tim ta maga tusa funɛ sɔɔniu kinkan chenani o ya chen daha. 

9Baal digi funɛ nyɛn doon ba yir un Simɔn. Bunsa mɛna tuhu ni o yaa funɛ tum tu 

bilim tumwa a nyɛ Samaria tim ta ni a ŋɔ di o funɛ ya nibin zenne. 

10Tɔhɔn ti maga nara, ba naa funɛ ya bichɛsa hali a wa nihɛɛta maga, funɛ nu o sɛmau 

nɛnɛ a ŋɔ dɔŋ ni, “Baal nɔ kpok zen nyɛ o chi Koosa.” 

11Chenani o yaa funɛ tum tu bilim tuma a nyɛ ba chen ya ba alaazibu kinkan. 

Chendaha ba fun nu o sɛm ta nɛnɛ. 

12Filip funɛ wa biksi ba Yesu Kristo wɛ awa chenani Koosa daŋni o dɔ nara wɛ, 

nibaala awa nihaana kinkan fun nyɛ ba se su Koosa laaboor weri ti. Doone ba fun nyɛ 

o chaksi ba wa ni ni. 

13Simɔn gbanko se funɛ su laaboor weri ti. Filip funɛ chaksi un wa ni ni peti, o fun la 

chiŋi o chakpal ni di o na tum zene awa alaazibu tum ta o tum chen. Alaazibu fun 

kpak un kinkan a daha. 

14Nitumɛ ba naa funɛ kpalimi Jɛrusalɛm ni chen, funɛ nu chenani Samaria tim ta 

nidamata se su Koosa laaboor weri ti, ba fun tum Pita awa Jɔn ba wati. 

15Ba fun la tel doon ni a sumi Koosa di o kpa o siim weri ti a du ba ni. 

16Filip fun kpa ya kunyana Yesu sɔn a chaksi ba wa ni ni, amaa ba ha wa fun la Koosa 

siim weri ti. 

17Pita awa Jɔn funɛ sumi Koosa peti, ba fun kpa ba nisa a saksi ba nyuuni ni Koosa 

siim weri ti zu ba ni. 

18Simɔn fun chiŋi a nyini chenani Pita awa Jɔn kpa ba nisa a saksi ba ni ba la Koosa 

siim weri ti. O fun lisi malɛ a biksi Pita awa Jɔn, 

19a ŋɔ ba, “Ma purigi ma kpok nɔ a nyɛ min, chen ni mu gbanko zi kotiu a kpa mu 

nisa a saksi nara ni di Koosa siim weri ti zu ba ni ka mu bɔ ma.” 

20Pita fun ŋɔ un, “Kpa i malɛ kila. I wa kikoti a bɔ Koosa di o nyɛ hin kpok i kpa o 

siim weri ti a nyɛ nara ni. 

21I wa ya wa ya nibɛgim, domi i tuha wa deŋli Koosa suwachak ni. 

22Gil tum tagin naa i lisi a sumi ya kunyana Koosa di o gil un aa ta. 

23N zimu di i tu haasa nyɛ i di handɔta kinkan a du ya ni. I tum tagna tɔ hin a du a dɛ 

ni.” 

24Simɔn fun ŋɔ Pita awa Jɔn ni, “Ma sumi ma kunyana Koosa a nyɛ min, chen ni o wa 

zi nyɛ mu namsi a li chenani mu tum ni.” 

25Ba wa Simɔn funɛ sɛm peti, ba fun biksi nara tima Koosa laaboor weri ti wɛ awa 

chenani ba zim Yesu wɛ a bur kaali Jɛrusalɛm. Ba funɛ nyɛn nyinbaan ni a la chene, 

ba funɛ biksi Koosa laaboor weri ti a nyɛ tɔsi naa nyɛn Samaria pulum tim bɔnɛ ni. 

Filip Fun Pu Itiopia Tim Nihɛɛ 

26Wuzu digi Koosa malaikasi ta digi fun wa ŋɔ Filip ni, “Si a la doonani nha yɛli 

nindil nyinbaan naa chɔɛɛ Jɛrusalɛm awa tɔhɔn naa ba yir Gaza bambaan ni chen.” 

Nyinbaan ti chɔ la li nyabaannɛ. 

27Filip fun tum chenani malaika ti nɔ un. Nibin zen digi funɛ val nyinbaan ti ni a ya 

namugil a wuzu ti. O funɛ ya nihɛɛrɛ a li pulum naa ba yir Itiopia ka nihaan digi fun 

nyɛn doon a ya ba koora. Ba funɛ yir un Kandese. O fun kpa o malɛ a du nihɛɛ ti nin 

ni. O funɛ la Jɛrusalɛmnɛ a la jɛɛmi Koosa, 

28a bur a wa o pulum. O funɛ nyɛn loori munzuha nɛɛ ka zaaga lɛrgi un. O funɛ nyɛn 

nyinbaan ti ni a la chene, o funɛ karimi Koosa witiina Azaaya tɔn naa o fun sɔbi a li 

Koosa sɛm tɔn ti ni bar digi. 

29Koosa siim weri ti fun ŋɔ Filip ni, “Kila a la tiŋ o gantɛl.” 

30Filip fun chɔ la tiŋ un a nu ka o karimi a li Azaaya tɔn ti ni. O fun ŋɔ un, “I zim 

chenani i karimi chen munuu?” 

31Baal ti fun ŋɔ un, “Nandigi vɛ ŋɔ min, mu wa kizim o mun.” Doone o fun yir Filip o 

wa zu a gbaari un ni. 

32Nannɛ o funɛ karimi, “O funɛ chi piisire ba kpa un a kɔrigi. O gbanko funɛ chi piisi 

be naa ba ka funi o pusa ka o vɛ chɛɛmirɛ. O yaa fun mooriu. 

33Nara fun nyini un a chi bichɛla. Nandigi wa fun to a chiŋi o gantɛl ni di ba kok un 

ka ba kpu un. Doone o miisa fun peti a li tɛɛnɛ nɔ maga ni ka o vɛ kpak bisa ba zi 

chiŋi o bar chiŋi ni.” 

34Baal ti fun ŋɔ Filip ni, “Mu sumi hinu di i ŋɔ min naa wɛ Azaaya fun sɔbi chen. O 

funɛ sɔbi o titi wɛwa koo nandigii?” 

35Filip fun te ŋɔ un chenani o karimi chen mun a zi biksi un Koosa laaboor weri ti 

awa Yesu wɛ. 

36Ba funɛ nyɛn nyinbaan ti ni a la chene a la dugli pul. Baal ti fun ŋɔ Filip ni, “Ya 

duglɛ ni bar nyɛniu. Mu daŋni i chaksi min wa ni ni, nandigi wa to a la zi ŋɔ hin di i 

gil.”  

(( 37Filip fun ŋɔ, “I si su Yesu wa i bambi maga ni, mu zi chaksi hin wa ni ni.” 

Namugil ti fun jɛrgi a ŋɔ un, “Mu si su di Yesu Kristo ya Koosa bere.”)) 

38Ba fun la tel dooni, o nyɛ zaaga ti chiŋi. O wa Filip fun li loori munzuha ti ni a la tu 

ni ti ni. Filip fun chaksi un dooni. 

39Ba funɛ wa li ni ti ni, ya kunyana Koosa siim weri ti fun vaan zer Filip a kaali, chen 

ni baal ti wa zi bu na un. Baal ti fun bu zu o loori munzuha ti a la wa tu sɔɔn kinkan 

ni. 

40Koosa siim weri ti fun nyɛ Filip kaali tɔhɔn naa ba yir Asdɔd. O funɛ biksi nara 

Koosa laaboor weri ti wɛ a li tɔsa maga ni hali a la tel tɔhɔn naa ba yir Siizaria. 

Tuma 9 

Sɔɔl Fun Nyɛ O Si Su Yesu 
(Tuma 22.6-16; 26.12-18) 

1Sɔɔl ha funɛ vɛɛna namsi Yesu nitiŋɛ tau Jɛrusalɛm ni a daŋni o kpu ba. O fun la 

Koosa dam kɔkɔɔrsi ta nihɛɛ ti wati, 

2a ŋɔ un di o saksiu o la tɔhɔn naa ba yir Damaskus chen a la dɛu nibaal awa nihaana 

ba naa la tiŋ Yesu nyinbaan, bɔnɛ a kpa ba bur wa Jɛrusalɛm. O fun sumi un di o sɔbi 

tɔna a nyɛ Ju tim ba naa la pu dɔŋa a li ba bar lagmi dɛɛna a biksi ba nibin ne naa ya 

un, chen ni ba zi suŋi unu. 

3O funɛ nyɛn nyinbaan ni a wa dugli Damaskus, kundɔŋ fun nyiksi a li buudaha ni a 

chaani a du un ni. 

4O fun chel tɛɛnɛ ni a nu ta ka o ŋɔ un, “Sɔɔl, baŋnɛ ii namsi min chen ni?” 

5O fun ŋɔ, “Mu kunyana, anti ya hin?” Ta ti fun ŋɔ, “Min ya Yesu naa i namsi chen. 

6Si a la zu tɔhɔn ti. Nandigi zi ŋɔ hinu chenani i zi yau dooni.” 

7Ba naa wa Sɔɔl funɛ gba chen fun chiŋi a gil chɛɛma. Ba fun nu ta a vɛ na nandigi. 

8Sɔɔl fun si a lɛli o se a vɛ na kundɔŋ. Adaha o dɔŋtim ta nidigi fun kpak o nin a te o 

suwachak a la zu Damaskus tuha. 

9O wa funɛ na wuzu butora wuzu. O wa fun vɛɛna di diwe a la nyɔ. 

10Yesu nitiŋɛ ta digi funɛ nyɛn doon ba yir un Ananias. Ya kunyan ti fun wa ŋɔ un a 

chi o deesi, “Ananias.” O fun ŋɔ un, “Mu kunyana, minnɛ.” 

11Ya kunyan ti fun bu ŋɔ un, “Si a la baal naa ba yir Judas chen dama a li nyinbaan 

naa ba yir deŋli. I la tel dooni, i pɛɛsi Sɔɔl naa li tɔhɔn naa ba yir Taasus chen wɛ. O la 

sumi Koosa, 

12a na a chi deesi ka i zu o dɛ a kpa i nisa a sak un ni di o se ta bu lɛli.” 

13Ananias fun ŋɔ un, “Mu kunyana, nibin damata funɛ ŋɔ min baal ti wɛ awa chenani 

o nyɛ Koosa nara namsi kinkan a li Jɛrusalɛm ni. 

14Lalaknɔ o chiŋi Koosa dam kɔkɔɔrsi ta bar chiŋi ni a wa bar nɔ di o kpaksi ba naa 

maga kpa i sɔn a jɛɛmi hin.” 

15Ya kunyan ti fun bu ŋɔ un, “Mu funɛ lisi un di o tum mu tuma a kibiksi Ju tim ta, ba 

naa vɛ ya Ju tima awa ba koorsa mu wɛ. Adaha la tum chenani mu ŋɔ hin. 

16Mu zi biksi un chenani o zi biksi ba a na namsi kinkanu.” 

17Ananias fun si a la zu dam ti a kpa o nisa a sak Sɔɔl ni a ŋɔ un, “Mu niinbe Sɔɔl, ya 

kunyana Yesu naa i na nyinbaan ni chen, funɛ tum min di mu wa lɛli i se. O gbanko 

funɛ tum min di o nyɛ Koosa siim weri ti zu hin ni a te i suwachak.” 

18O funɛ sɛm sɛm ta peti, Sɔɔl se ta fun vaan bu lɛli. O funɛ chi nyinsa pɛrɛ tɔ a a 

lɛligi. O fun si a nyɛ ba chaksi un wa ni ni. 

19O fun di diwe o kpok bu bur a wa. Doone o fun nyɛn Yesu nitiŋɛ ba naa nyɛn 

Damaskus ni chen wati wuzu bilɛ. 

Sɔɔl Fun Biksi Damaskus Tima Koosa Laaboor Weri Wɛ 

20A funɛ ya tamnɛ, o fun vaan si a zu Ju tim ta bar lagmi dɛɛna aa biksi ba di Yesu ya 

Koosa bere. 

21Alaazibu fun kpak ba naa maga nu o sɛm ta kinkan. Ba fun ŋɔ dɔŋ ni, “Baal nɔ nyɛ 

ba naa maga nyɛn Jɛrusalɛm ni a kpa Yesu sɔn a jɛɛmi un, na namsiu kinkan. 

Lalaknɔwa o wa di o wa kpaksi Yesu nitiŋɛ ba naa nyɛn bar nɔ, a bur kila Koosa dam 

kɔkɔɔrsi ta wati. Chen mun ya yɛrɛ?” 

22Nidamata funɛ nu Sɔɔl biksi ti a gbaari. O fun biksi ba di Yesu ya naa Koosa fun 

vɔu di o zi wa tumu wuzu digi chen nɛnɛ, chen ni Ju tim ba naa nyɛn dooni chen, wa 

kidi un amɔrɛ. 

23Wuzu bilɛ gantɛl ni, Ju tim ta fun lagmi dɔŋ ni di ba zim chenani ba zi kpu un. 

24Nha wa dusum maga ba yaa funɛ pɔu a li tɔhɔn ti bulzɔɔnɔ ni di ba kpak un kpu. 

Amaa Sɔɔl funɛ nu chenani ba daŋni ba ya unu. 

25Wuzu digi dusum Yesu nitiŋɛ ta fun kpa un a zini chechepure naa ba sa go tɔhɔn ti 

chen nyu daha a du chenchise ni a vɔti un wa ŋmɛnsi ni. Doone ba fun kpak ŋmɛnsi ta 

ka chenchise ti tu wa tɛɛnɛ. 

Sɔɔl Fun Kaali Jɛrusalɛm 

26O fun wa tel tɛɛnɛ, Sɔɔl li un ni a kaali Jɛrusalɛm a daŋni o lagmi Yesu nitiŋɛ ta ni 

dooni. Ba se wa fun su di o ya Yesu nitiŋɛ ta digirɛ. Chendaha ba funɛ ɔm un. 

27Doone Barnabas fun wa suŋi un a kpa un kaali nitumɛ ta wati. O fun ŋɔ ba chenani 

Sɔɔl fun chem ya kunyana Yesu nyinbaan ni ba sɛm sɛma. O gbanko fun ŋɔ ba 

chenani Sɔɔl fun kpak bambi a biksi Damaskus tima Yesu wɛ. 

28Ba fun nyɛ o nyɛn ba wati ka ba wa un gba Jɛrusalɛm a biksi nara ya kunyan ti wɛ. 

29O wa Ju tima ba naa funɛ sɛm Girik tim sɛma, funɛ di dɔŋa wa amɔrɛ. Ba fun di 

amɔrɛ ti hali a wa ku a la nyini di ba na nyinbaan a kpu un. 

30O dɔŋtim ta funɛ nu chenani ba daŋni ba kpu un, ba fun tum Sɔɔl Siizaria ni o zu 

arŋa a kaali Taasus. 

31Saha ti kpa la, Yesu nitiŋɛ ba naa funɛ nyɛn Judia pulum, Galili pulum awa Samaria 

pulum ni, wa fun bu namsi. Koosa siim weri ti fun nyɛ ba se su a gbaari a la nyɛ ya 

kunyan ti wa jirima saha maga. Nidamata fun nyɛ ba se su un a gbaari ba ni. 

Pita Fun La Nyɛn Lida Awa Jɔpa Ni 

32Saha tirɛ Pita fun gba a la tɔ damata a la tel tɔhɔn naa ba yir Lida ka Koosa nara 

bɔnɛ nyɛn doon. 

33Baal digi funɛ nyɛn doon ba yir un Ɛnɛus. O nisa awa o naŋgere fun sou. O fun chɔ 

o kichɔɔli ni bun mɛnasa. 

34Pita fun wa ŋɔ un, “Ɛnɛus, Yesu Kristo nyɛ i na alaafɛ. Si a guti i kichɔɔli.” Ɛnɛus 

fun vaan na alaafɛ a si a guti un. 

35Lida tim ta awa ba naa maga nyɛn tɛɛnɛ naa mak dɔŋ ni fun nu chenani yɛɛ, a nyɛ ba 

se su ya kunyan ti. 

36Yesu nitiŋɛ ta nidigi funɛ ya nihaannɛ ba yir un Tabita. Girik tima sɛm ni ba ka yir 

un Dɔɔkas. O mun funɛ ya ‘cherga’. O fun nyɛn tɔhɔn naa ba yir Jɔpa. O yaa funɛ tum 

tum werewa a la suŋi fara tima. 

37Chen saha ti wichɔɔrta fun wa kpak un o sou. O walɛ fun sɔ un ni a kpa un dau dɛ 

naa ba sa a zɔŋ o dɔŋtiina nyuhu ni. 

38Jɔpa awa Lida wa fun bol wa dɔŋ ni. Yesu nitiŋɛ ba naa nyɛn Jɔpa ni, funɛ nu di Pita 

nyɛn Lida ni, ba fun tum nara balɛ o wati ba la ŋɔ un di o ta vusi a kuwa. 

39Pita fun vaan si a tiŋ ba. Pita wa ba funɛ wa tel Jɔpa, ba fun kpa un zini dɛ naa 

Dɔɔkas nyɛn chen. Nidamata fun lagmi dooni a wi. Luhaana gbanko fun wa gbaari ba 

ni a pa takta wisa awa takta zene naa o fun nyɛn o miisa ni a sɔ a biksi Pita. 

40Pita fun nyɛ ba kpa a maga a li a gbiri a sumi Koosa. Doone o fun burgi o titi a 

chem Dɔɔkas a ŋɔ un, “Tabita, si kani.” O fun lɛli o se a na Pita a vaan si kani. 

41Pita fun kpak o nin a suŋi un o si chiŋi. Doone o fun yir nara tima awa luhaana ba 

naa funɛ ya Koosa nara, ba zu wa. O fun kpa Dɔɔkas a nyɛ ba. 

42Laaboor naa funɛ ya chen, fun mɔɔli Jɔpa tɔhɔn ti maga. Nidamata se fun su ya 

kunyan ti chen daha. 

43Baal digi funɛ nyɛn Jɔpa ni ba yir un Simɔn. O tuma yaa fun ya sela tɔna tuma. Pita 

fun nyɛn o dam ni a vusi. 

Tuma 10 

Kɔnilius Fun Yir Pita O Wa O Dama 

1Lanjima nihɛɛ digi funɛ nyɛn Siizaria ni. Ba funɛ yir un Kɔnilius. O funɛ ya 

lanjimasa kɔkwa nyuhu tiinnɛ. Ba maga funɛ li pulum naa ba yir Itali chene. 

2O wa o walɛ yaa funɛ sumi Koosa a la jɛɛmi un. O gbanko yaa funɛ suŋi Ju tim fara 

tim tau. 

3Wuzu digi zaazɔn saha naa niparɛ yaa si ba par ni chen, o fun na Koosa malaikasi ta 

digi a chi o deesi. Malaika ti fun wa ŋɔ un, “Kɔnilius.” 

4Kɔnilius fun kpa o se a zɔŋ un ni. Hansura kpak un a li o nyini ti ni. O fun ŋɔ un, 

“Mu kunyana, baŋnɛ i daŋni mu suŋi hin?” Malaika ti fun bu ŋɔ un, “Chenani ii sumi 

Koosa a la suŋi fara tim ta chen sɔɔnɛ o tuha. Chendaha o fun tum min i wati. 

5Tum i walɛ ta bɔnɛ ba la yir baal naa ba yir Pita chen a li Jɔpa ni. O sɔn digi ya 

Simɔn. 

6O nyɛn Simɔn naa la tum sela tɔna tuma chen dam nɛɛ a dugli teku nɔ.” 

7Malaika ti funɛ kaali, Kɔnilius fun yir o dam bisa lɛ awa o lanjimasa nibɛgim ba wa o 

wati. Lanjima ti yaa funɛ jɛɛmi Koosau ka o si su un kinkan. 

8O fun ŋɔ ba chenani yɛɛ a tum ba Jɔpa ni. 

9Chɔɔsa funɛ wa pisi di ba nyɛn nyinbaan nɛɛ a wa dugli Jɔpa. Nha sal baan nyuha, 

Pita fun zini dɛ naa nyuha mak dɔŋa a li Simɔn dam ti ni di o sumi Koosa. 

10Lɔsa fun kpak un kinkan o daŋni diwe o di. Ba funɛ ya diwe, o fun na kin bɔnɛ a chi 

o deesi. 

11O fun nyini a na gar zen ka o li Koosa tɔhɔn ti a tu wa tɛɛnɛ a chi nara kpaksi nɔɔsa. 

12Sela awa zimebisa awa a nawara la nyɛ hala maga kikurgɛ funɛ nyɛn gar zen ti tuha 

ni. 

13O fun nu ta ka o ŋɔ un, “Pita, si a kpu a se.” 

14Pita fun ŋɔ, “Mu kunyana, mu wa kiya chen. N ha wa di diwe naa ba ŋɔ di mu chi.” 

15Ta ti fun bukoo ŋɔ un, “Ta chi diwe naa Koosa ŋɔ di o wa ya kichiili.” 

16Ta ti funɛ sɛm un chene butora tiina, ka gar ti fun bu zini kaali Koosa tɔhɔn ti. 

17Pita fun lisi chenani o fun na a chi deesi chen mun. O funɛ lisi chene, ba naa 

Kɔnilius fun tum chen fun na doonani Simɔn dam ti nyɛn a chiŋi o bulzɔɔnɔ ni. 

18Ba fun pɛɛsi, “Simɔn Pita nyɛn bar nɔuu?” 

19Pita ha funɛ vɛɛna lisi chenani o fun na chen mun ka Koosa siim weri ti fun ŋɔ un, 

“Kinu mu wati. Nara batora chiŋɛ bulzɔɔnɔ ti ni a daŋni ba na hin. 

20Si tu la ba wati a ta ɔmi di i tiŋ ba, domi min tum ba i wati.” 

21Pita fun si tu a la ŋɔ ba, “Min ya naa ma dɛu chen. Baŋnɛ maa daŋni mu suŋi ma?” 

22Ba fun ŋɔ un, “Ya kunyana Kɔnilius naa ya lanjimasa nihɛɛ, tum ya i wati. O ya 

nibin werire a yaa jɛɛmi Koosa ka Ju tim ta maga nyɛ un jirima kinkan. Koosa 

malaikasi ta digi funɛ wa ŋɔ un di o yir hin i wa o dama, chen ni o zi nu chenani i 

daŋni i ŋɔ unu.” 

23Pita funɛ nu ba sɛm ta, o fun yir ba di ba wa chɔ. Chɔɔsa funɛ wa pisi, ba maga fun 

si a tiŋ dɔŋa a kaali. Yesu nitiŋɛ ba naa funɛ nyɛn Jɔpa ni, bɔnɛ fun gbaari ba ni a 

kaali. 

24Chɔɔsa fun bu wa pisi, ba funɛ tel Siizaria. Kɔnilius, o walɛ ta awa o pɛgsa ba naa o 

fun yir chen funɛ pɔ ba di ba zaami ba. 

25Pita funɛ daŋni o zu dam ti, Kɔnilius fun wa chem un di o zaami. O fun gbiri a kpa o 

tila a baŋ tɛɛnɛ ni. 

26Pita fun ŋɔ un, “Si chiŋi. Mu ya nibine a chi hin.” 

27Ba funɛ zu la chene ba sɛm sɛma dɔŋ wati. Nidamata funɛ lagmi dam ti tuhu ni. 

28Pita fun ŋɔ ba, “Ma zimu nɛnɛ di Ju tim ta chiksɛ biksɛɛ di ya wa ba naa vɛ ya Ju 

tima ta lagmi dɔŋ ni. Koosa ka funɛ biksi minu di mu zi kotiu a lagmi nara maga ni. 

29Chendaha ma yir min, mu vɛ bur gantɛl. Ma ŋɔ min chenani mu zi suŋi ma.” 

30Kɔnilius fun ŋɔ un, “Wuzu bunaasi gantɛl ni saha naa niparɛ yaa si ba par ni chen, 

mu funɛ nyɛn bar nɔwa a sumi Koosa. Chen saha ti awa lalaknɔ funɛ ya kibɛgimnɛ. 

Baal digi fun laari kichaani a vaan wa chiŋi mu suwachak ni, 

31a ŋɔ, ‘Kɔnilius, chenani ii sumi Koosa a la suŋi fara tim ta chen sɔɔnɛ o tuha. 

32Tum i walɛ ta bɔnɛ ba la yir baal naa ba yir Pita chen a li Jɔpa ni. O sɔn digi ya 

Simɔn. O nyɛn Simɔn naa la tum sela tɔna tuma chen dam nɛɛ a dugli teku nɔ.’ 

33Mu fun vaan tum ba di ba la yir hin. I ka ya nibin weri a wa. Lalaknɔ ya maga lagmi 

bar nɔwa Koosa suwachak ni a pɔ di i ŋɔ ya chenani o ŋɔ hin.” 

Pita Fun Biksi Kɔnilius Koosa Laaboor Weri Wɛ 

34Doone Pita fun ŋɔ ba, “Lalaknɔwa mu zim di o ya wutirɛ di Koosa wara daŋni digi a 

ka digi. 

35Ba naa maga yaa tum tum were a la nyɛ un jirima a li pulumsi maga ni, o zi la ba 

duu. 

36Ma zim chenani o fun tum Yesu Kristo, naa ya kina maga nyuhu tiina, di o biksi 

Koosa laaboor weri ti a nyɛ Ju tim ta ni a nyɛ ba nyinbaan ba wa Koosa bu ya nɔ 

bɛgim. 

37Ma gbanko zim chenani Jɔn fun te chaksi Yesu wa ni ni ka chenani zi ya a li Galili 

pulum awa Judia tɔsa maga niu. 

38Yesu Nazarɛt narrɛ, Koosa fun lisi un a kpa o siim weri ti a du un ni. Koosa gbanko 

fun kpa o kpok ti a nyɛ Yesu ni di o tum tum were a yisi ba naa maga sintana fun dɔ a 

li o nin ni. Koosa funɛ nyɛn o wati. Chendaha o fun koti a ya chen. 

39Ya waa funɛ na chenani maga o tum a li Jɛrusalɛm awa Ju tim ta pulum naa go un 

chen awa ya se ni. Ba fun kpa un a kpaasi a mari daakakli ti ni o sou. 

40Wuzu butora wuzu, Koosa fun lɛli un a li o sou ni a nyɛ ya bu na un. 

41Nandigi wa fun bu na un, amaa ya naa Koosa fun lisi di ya na un wa ya se ni duŋduŋ 

na un, chen ni ya zi ŋɔ nara niu o wɛ. A gantɛl nɛɛ Koosa fun lɛli un a li o sou ni, hali 

ya wa un lagmi a di diwe a nyɔ. 

42O fun ŋɔ ya di o lawa ya lau a la biksi nara Koosa laaboor weri ti wɛ awa chenani 

Koosa fun lisi un di wuzu digi o zi wa di nisitɛ awa ba naa vɛ siti sɛriau. 

43Koosa witinsi ta maga funɛ sɛm o wɛu saha digi. Ba fun biksi di ba naa maga se su 

un, Koosa zi gil ba tum tagnau a nyɛ ba Yesu sɔn daha.” 

Kɔnilius Awa O Walɛ Fun La Koosa Siim Weri 

44Pita ha funɛ vɛɛna sɛm chene, Koosa siim weri ti fun wa zu ba naa maga la nu chen, 

bambe ni. 

45Alaazibu kinkan fun kpak Ju tim ba naa ya Yesu nitiŋɛ ka ba wa Pita fun li Jɔpa a 

wa chen. Hali saha ti Koosa wa fun kpa o siim weri ti a du ba naa vɛ ya Ju tim ni. 

Chendaha alaazibu fun kpak ba chen. 

46Hali ba fun nu ba naa vɛ ya Ju tim chen funɛ sɛm sɛm kurgɛ a la pɛgi Koosa o tum 

zene ta o tum a nyɛ ba chen daha. Doone Pita fun ŋɔ ba, 

47“Koosa funɛ kpa o siim weri ti a du nara nama ni a gbaari ya ni. Ya kaa ya chaksi ba 

wa ni ni, nandigi wa to a la zi ŋɔ di ya ta chaksi ba.” 

48Doone o fun ŋɔ ba di ba la kpa Yesu sɔn a chaksi ba wa ni ni. Doone ba fun sumi 

Pita o nyɛn ba wati wuzu bilɛ. 

Tuma 11 

Pita Fun Bur Kaali Jɛrusalɛm 

1Nitumɛ ta awa Yesu nitiŋɛ ba naa maga nyɛn Judia pulum ni, fun nu di ba naa vɛ ya 

Ju tim chen, bɔnɛ nyɛ ba se su Koosa laaboor weri ti. 

2Pita fun li Jɔpa ni a kaali Jɛrusalɛm. Yesu nitiŋɛ ba naa funɛ ya Ju tima a nyɛn dooni, 

bɔnɛ funɛ daŋni ba teŋsi Yesu nitiŋɛ ba naa vɛ ya Ju tim chen. Pita funɛ la tel dooni, 

ba fun wa zulimi un a pɛɛsi, 

3“Baŋnɛ i la nyɛn ba naa vɛ teŋsi ni wati? Hali ba ŋɔ yau di i gbaari ba ni a di diwe.” 

4Doone Pita fun ŋɔ ba chenani maga funɛ ya a li o piili ni. Nannɛ o fun ŋɔ ba, 

5“Mu funɛ nyɛn tɔhɔn naa ba yir Jɔpa nɛɛ a sumi Koosa a fun na kundɔŋ a chi mu 

deesi. O fun nyini a na gar zen ka o li Koosa tɔhɔn ti a tu wa tɛɛnɛ a chi nara kpaksi o 

nɔɔsa a wa dugli min. 

6Mu fun nyini o tuhu ni a na naŋgere naasi tima awa zimebisa awa a nawara la nyɛ 

hala. 

7Mu fun nu ta ka o ŋɔ min, ‘Pita, si a kpu a se.’ 

8Amaa mu funɛ ŋɔ, ‘Mu kunyana, mu wa kiya chen. N ha wa di diwe naa ba ŋɔ di mu 

chi.’  

9Ta ti fun bu sɛm min a li buudaha ni, ‘Ta chi diwe naa Koosa ŋɔ di o wa ya kichiili.’ 

10Ta ti funɛ sɛm un chene butora tiina, ka gar ti fun bu zini kaali Koosa tɔhɔn ti. 

11Gar ti funɛ zini a la, nara batora fun wa chiŋi dam naa mu nyɛn chen bulzɔɔnɔ ni. Ba 

kunyana naa nyɛn Siizaria ni, funɛ tum ba mu wati. O sɔn funɛ ya Kɔnilius. 

12Koosa siim weri ti fun ŋɔ min di mu si tu la ba wati a ta ɔmi di mu tiŋ ba. Yesu 

nitiŋɛ nara banɔra ba naa nyɛn Jɔpa ni, fun wa gbaari ya ni. Ya maga fun kaali Siizaria 

a la zu Kɔnilius dama. 

13Waa funɛ ŋɔ ya di o na Koosa malaikasi ta digiu o dam ti ni. Malaika ti fun ŋɔ un, 

‘Tum i walɛ ta bɔnɛ ba la yir baal naa ba yir Pita chen a li Jɔpa ni. O sɔn digi ya 

Simɔn. 

14Waa la zi ŋɔ ma chenani i wa i walɛ zi ya, chen ni Koosa zi wa yisi mau a li ma tum 

tagna ni ma bur a tiŋ un.’ 

15Mu funɛ la tel dooni a sɛm ba chene, Koosa siim weri ti fun wa zu ba naa maga la 

nu chen, bambe ni a chi chenani o fun te zu ya. 

16Doone mu fun lisi chenani ya kunyan ti fun biksi ya a ŋɔ, ‘Jɔn funɛ kpa nire a chaksi 

nara, amaa Koosa ka kaa kpa o siim weri tire a chaksi ma bambe.’ 

17Ya se funɛ su ya kunyana Yesu Kristo, Koosa fun kpa o siim weri ti a du ya ni. 

Lalaknɔwa o ya chen a nyɛ ba naa vɛ ya Ju tim ni. Min ya anti a la zi nyɛ Koosa gil 

chenani o daŋni o tum?” 

18Yesu nitiŋɛ ta fun nu o sɛm ta, ba fun gil Pita zulimi a la pɛgi Koosa a ŋɔ dɔŋ ni, 

“Lalaknɔwa ya zim di Koosa funɛ nyɛ ba naa vɛ ya Ju tima nyinbaanu di ba gil ba tum 

tagna a bur tiŋ un, chen ni ba zi wa na o mi fali tiu.” 

Nidamata Fun Bur Tiŋ Yesu Antiɔk Ni 

19Ju tim ta funɛ kpu Stivin a nyɛ Yesu nitiŋɛ ba naa nyɛn Jɛrusalɛm ni, na namsi, ba 

nidamata fun pisi a kaali bar bole. Ba bɔnɛ fun kaali Fonisia pulum awa tɔhɔn naa ba 

yir Antiɔk. Bɔnɛ ka zu arŋa a kaali pulum naa ba yir Saiprus ka ni go un. Ba maga fun 

kpa Koosa laaboor weri ti a biksi Ju tim ta duŋduŋ. 

20Yesu nitiŋɛ ba naa funɛ li Saiprus pulum awa Sairini pulum a wa nyɛn Jɛrusalɛm ni, 

ba gbanko fun pisi a la Antiɔk. Ba waa funɛ biksi Koosa laaboor weri ti ya kunyan 

Yesu wɛ a nyɛ Ju tim ta awa ba naa vɛ ya Ju tim ni. 

21Nidamata kinkan funɛ nyɛ ba se su ya kunyan ti ka ba bur a tiŋ un, domi Koosa 

kpok ti funɛ nyɛn ba biksi ti ni. 

22Yesu nitiŋɛ ba naa funɛ nyɛn Jɛrusalɛm ni, funɛ nu chenani ya Antiɔk ni a tum 

Barnabas dooni. 

23O funɛ la tel a na chenani Koosa nyɛ ba nyusum, o tuha fun sɔɔni kinkan. O fun 

kpami ba di ba kpak ya kunyana nɛnɛ awa ba tuha bɛgim ni. 

24Barnabas funɛ ya nibin werire. O si funɛ su Yesu nɛnɛ ka Koosa siim weri ti fun te o 

suwachak. Nidamata fun nyɛ ba se su ya kunyan ti o daha. 

25O wa fun vusi ka Barnabas li dooni a kaali Taasus di o la dɛu Sɔɔl. 

26O funɛ na un, Barnabas fun kpa un a bur kaali Antiɔk. Ba fun nyɛn doon bun bɛgim 

aa biksi Yesu nitiŋɛ ba naa i kinkan chen. Saha tirɛ ba naa funɛ nyɛn doon chen fun te 

chɛrgi chenani ba yir Yesu nitiŋɛ ta a du ba Yesu Kristo nitiŋɛ ta. 

27Saha naa Barnabas awa Sɔɔl fun nyɛn Antiɔk ni, Koosa witinsi ta bɔnɛ fun li 

Jɛrusalɛm a kaali dooni. 

28Ba nidigi sɔn funɛ ya Agabus. Wuzu digi Koosa siim weri ti fun nyɛ o si nara tima 

suwachak ni a fun te ŋɔ di lɔsa tagin zi wa chelu tɛɛnɛ nɔ maga ni. Bunsi naa Klɔdius 

fun di Koosi ta nyuhu tiina Siiza chen bambaan nɛɛ, lɔsa tagin ti fun wa chel. 

29Yesu nitiŋɛ ba naa funɛ nyɛn Antiɔk ni, funɛ daŋni ba suŋi ba niinbisa ba naa nyɛn 

Judia pulum ni. Ba nibɛgim bɛgima fun lisi chenani ba nyaŋi a li ba malɛ ni, 

30a kpa lagmi dɔŋ ni a du Barnabas awa Sɔɔl nin ni di ba kpa la nyɛ Yesu nitiŋɛ ta 

nihɛɛti ni dooni. 

Tuma 12 

Koor Hɛrɔd Fun Muksi Yesu Nitiŋɛ Kinkan 

1Chen saha ti koor Hɛrɔd funɛ namsi Yesu nitiŋɛ ta bɔnɛ. 

2O fun kpak Jems naa ya Jɔn maana, a ŋɔ o lanjimasi ta digi ni o kpa o chise zen a kpu 

un. 

3Hɛrɔd funɛ na di chenani o fun ya Jems chen funɛ sɔɔni Ju tim ta tusau. Nan daha o 

fun la kpak Pita gbanko. Saha tirɛ Ju tim ta fun nyɛn ba wuzu zene a naa ba yir val la 

gali ti bambaan ni a se boroboro naa ba yaa vɛ du luri chen. 

4Ba fun kpa Pita a la tɔ dɛ a lisi lanjimasa pukpuk bu naasi di ba il un. Ba wuzu zene 

ta funɛ wa gali, Hɛrɔd funɛ lisi di o zi kpa Pitau a li nara tima suwachak a di un sɛria. 

5Ba funɛ tɔ un dɛ chene, Yesu nitiŋɛ ta funɛ sumi Koosa awa tu bɛgim ni a nyɛ un. 

Koosa Malaika Fun Yisi Pita Nara Bar Tɔɔli Ni 

6Ba fun kpa zɔgli a vɔu Pita a kpa bar digi a vɔu lanjimasi ta digi o nindil wati, a fun 

bu kpa digi a vɔu un a kpa bar digi a vɔu lanjimasi ta digi a li o ningal ni. Lanjimasi ta 

bɔnɛ ka funɛ il dɛ ti zɔɔnɔ. Dusum digi Pita fun nyɛn lanjimasa lɛ ta bambaan ni a chɔ 

do. A wuzu ti chɔɔsa funɛ kaa pisi, Hɛrɔd kaa yisi un a di un sɛria nara tima suwachak 

ni. 

7Koosa malaikasi ta digi fun vaan wa chiŋi dɛ ti ni ka o vaan chaani kinkan. Malaika 

ti fun la ziigi Pita hampɛɛm o yɛrsi dooni o ŋɔ un, “Si lalaga.” Zɔglɛ ta fun vaan turgi 

o nisa ni. 

8Pita fun si chiŋi. Malaika ti fun bu ŋɔ un, “Vɔu i takta we a mari i titi a laari i takta 

zen a sak a du i natausa a tiŋ min a wa.” Pita fun tum chenani malaika ti ŋɔ un, 

9a tiŋ un di ba li dɛ naa ba tɔ nara chen ni. Pita wa fun zim di o ya wutiu. O funɛ baa 

di o ya deesire. 

10Ba fun val lanjimasi ta bambaan a wa li dɛ ti zɔɔnɔ ti ni a bu la li lanjimasi ta bɔnɛ 

bambaan ni a zi la tel bulzɔɔnɔ naa nyinbaan chɔɛɛ a la li tɔha. Ba funɛ kpa lugɛ a 

kɔɔri bulzɔɔnɔ ti. O fun puk o titi ka ba val dooni a tiŋ nyinbaan ti a kaali. Ba funɛ 

nyɛn nyinbaan ti ni a la chene, malaika ti fun vaan nyuksi a ka Pita. 

11Doone Pita fun zim chenani yɛɛ a ŋɔ o titi ni, “O ya wutirɛ ya kunyan Koosa fun 

tum o malaikasi ta digi di o wa yisi min a li Hɛrɔd nin ni. O gbanko funɛ yisi minu a li 

chenani Ju tim ta kaa namsi min niu.” 

12O funɛ vaan zim chenani yɛɛ, o fun kaali Mɛri, Jɔn Maak niina, dama. Yesu nitiŋɛ ta 

nidamata funɛ lagmi dooni a sumi Koosa aa nyɛ un. 

13O fun chiŋi dentil ni a mo bulzɔɔnɔ a yir. Dam ti nihabichɛl digi sɔn funɛ ya Roda. 

O fun wa bulzɔɔnɔ ti a wa pɛɛsi, “Antirɛ?” 

14O fun nu ta ti a zim di Pitarɛ. O tu sɔɔn fun nyɛ o sugli bulzɔɔnɔ ti pugi a chɔ bur 

kaali o dɔŋtim ta wati di o la ŋɔ ba di Pita wau. 

15Ba fun ŋɔ un, “I zu galɛŋwa. O wa kiya un.” O fun bukoo ŋɔ ba di o ya wutirɛ. Ba 

fun ŋɔ un, “O ya Koosa malaika naa dɛɛsɛ Pitarɛ.” 

16Ba funɛ kpak sɛm ta chene, ka Pita ha fun vɛɛn a mo bulzɔɔnɔ ti a la yir. Ba fun la 

puk bulzɔɔnɔ ti a na un ka o chiŋi. Alaazibu fun kpak ba kinkan. 

17O fun kpa o nin a ya ba ba gil chɛɛma a ŋɔ ba chenani ya kunyan ti yisi un a li dɛ 

naa ba tɔ nara chen ni. O fun ŋɔ ba, “Ma la ŋɔ Jems awa Yesu nitiŋɛ ta chenani yɛɛ.” 

Doone o fun gil ba a kaali bar digi. 

18Chɔɔsa funɛ wa pisi, lanjimasa ba naa funɛ il Pita dɛ ti ni chen, tusa fun buri kinkan. 

Ba fun ŋɔ dɔŋ ni, “Leene o zi kaali nan?” 

19Koor Hɛrɔd funɛ nu Pita wɛ, o fun ŋɔ ba di ba la dɛu un, amaa ba wa fun koti a na 

un. Doone o fun yir ba naa la il Pita chen di ba ŋɔ un chenani yɛɛ a ŋɔ di ba kpa ba a 

la kpu. A gantɛl nɛɛ, Hɛrɔd fun li Ju tim ta pulum a kaali Siizaria a la nyɛn doon wuzu 

bilɛ. 

Chenani Koor Hɛrɔd Fun Sou 

20Wuzu digi Hɛrɔd fun na paan kinkan a du Taaya tima awa Saidɔn tim ni. Ba funɛ nu 

o paan ti wɛ, ba fun lisi nara a li ba tɔsi ta tuhu ni ba la na un. Ba funɛ daŋni ba wa un 

ya nɔ bɛgim, domi o pulum ti la nyɛ ba diwe kinkan. Baal naa Hɛrɔd fun kpa o dama a 

du o nin ni sɔn funɛ ya Blastus. Taaya tima awa Saidɔn tim ta funɛ te nyɛ o ya ba 

chɛnnɛ ka ba zi chem Hɛrɔd. 

21A wuzu naa Hɛrɔd fun lisi di o di ba sɛria, o fun laari o takta were a la kani o kor ni 

a sɛm sɛma a nyɛ nara ni. 

22Chenani o fun sɛm ba chen nyɛ ba chɛɛmi a ŋɔ dɔŋ ni, “O wa bura sɛm a chi nibine. 

O chi Koosarɛ.” 

23Koosa malaikasi ta digi fun vaan nyɛ wichɔɔrta kpak Hɛrɔd dau, domi o funɛ la 

nɔɔniu chenani ba yir un chen a kpa o titi a maksi Koosa. O wa fun vusi ka katamsa se 

o tuha nawura o sou. 

24Nidamata fun nyɛ ba se su Koosa laaboor weri ti aa gbaari. 

25Barnabas awa Sɔɔl funɛ kpa Yesu nitiŋɛ ba naa funɛ nyɛn Antiɔk ni, malɛ a du Yesu 

nitiŋɛ ba naa nyɛn Jɛrusalɛm ni, nihɛɛti ta nin ni. Doone Barnabas awa Sɔɔl fun kpa 

Jɔn Maak a gbaari ba ni a kaali Antiɔk. 

Tuma 13 

Yesu Nitiŋɛ Fun Tum Barnabas Awa Sɔɔl Bar Bole Ni 

1Yesu nitiŋɛ ba naa funɛ nyɛn Antiɔk ni, bɔnɛ yaa mɔɔli Koosa laaboor weri ti. Bɔnɛ 

ka yaa biksi ba o mun. Ba funɛ yir ba sɔna, Barnabas, Simiɔn naa funɛ ya nibin bilim, 

Lusius naa funɛ li Sairini pulum, Manayɛn naa wa koor Hɛrɔd funɛ lagmi a bi, awa 

Sɔɔl. 

2Wuzu digi Yesu nitiŋɛ ta funɛ jɛɛmi ya kunyan ti a la vɔu nɔ, Koosa siim weri ti fun 

ŋɔ ba, “Min funɛ lisi Barnabas awa Sɔɔl di ba tum tum digi a nyɛ min. Ma waligi ba a 

nyɛ min.” 

3Yesu nitiŋɛ ta fun sumi Koosa chen daha a kpa ba nisa a saksi ba ni a nyɛ ba kaali. 

Barnabas Awa Sɔɔl Fun Kaali Saiprus Pulum 

4Koosa siim weri ti fun ŋɔ Barnabas awa Sɔɔl ni di ba la tɔhɔn naa ba yir Selusia a la 

zu arŋa a la Saiprus pulum naa ni go chen. 

5Ba fun tum chenani o sɛm ba a kpa Jɔn Maak a gbaari ba titi ni. Ba funɛ la tel tɔhɔn 

naa ba yir Salamis a li Saiprus pulum ni, ba fun gba a zu Ju tim ta bar lagmi dɛɛna aa 

biksi ba Koosa laaboor weri ti. 

6Doone ba fun gba hali a bu la li ni ti nɔ digi a la tel tɔhɔn naa ba yir Pafɔs. Dooni ba 

fun pu tu bilim tiina naa ba yir Bayesu. O funɛ ya Ju tim baallɛ a ŋɔ di o ya Koosa 

witinsi ta digirɛ. 

7Baal naa ba funɛ yir Sɛjius Pɔlɔs funɛ ya Saiprus pulum ti gɔbnati nyuhu tiina. O 

funɛ ya nibin nɛɛgirɛ ka o wa Bayesu funɛ ya chɛnsa. Gɔbnati nyuhu tiin ti funɛ nu di 

Barnabas awa Sɔɔl wau, o fun yir ba ba wa biksi un Koosa laaboor weri ti wɛ. 

8Bayesu sɔn digi funɛ ya Ɛlimas a li Girik tima sɛm ni. O funɛ nu nara balɛ ta ka ba 

biksi Koosa laaboor weri ti a nyɛ gɔbnati nyuhu tiin ti ni, o fun kpaŋi o titi di o lisi un 

a li o se suuli ti ni. 

9Sɔɔl sɔn digi funɛ ya Pɔɔl. O funɛ na chenani Ɛlimas ya, Koosa siim weri ti fun si un 

ni o nyini o se ni, 

10a ŋɔ, “I waa naa chi sintana, yaa mur narawa a duŋni tum were aa ta. Saha maga i 

yaa chɛrgi ya kunyan ti sɛm wutɛu di a burgi nusuna. 

11Nan daha, Koosa zi lɛrgi i diŋnau lalaknɔ. Nyulumsa zi kpak hinu hali wuzu naa 

Koosa fun lisi di o wa lɛli i se ta chen wa tel.” Pɔɔl funɛ sɛm chene, birsa fun vaan wa 

tɔ Ɛlimas se o daŋni nandigi o kpak o nin a te o suwachak. 

12Gɔbnati nyuhu tiin ti funɛ na chenani yɛɛ, o se fun su Koosa laaboor weri ti. 

Alaazibu fun kpak un kinkan a li chenani Barnabas awa Sɔɔl fun biksi un ya kunyan ti 

wɛ. 

Barnabas Awa Pɔɔl Fun La Tel Antiɔk A Li Paisidia Ni 

13Pɔɔl awa o dɔŋtima fun la zu arŋa a li Pafɔs ni a la tel tɔhɔn naa ba yir Pɛɛga a li 

Pamfilia pulum ni. Doonee Jɔn Maak fun ta ba a bur kaali Jɛrusalɛm. 

14Pɔɔl awa Barnabas fun la gali Pɛɛga ni a kaali Antiɔk a li Paisidia pulum ni. Ju tim 

ta hiisi wuzu funɛ wa tel, ba fun la zu ba bar lagmi dɛ a kani. 

15Nandigi funɛ karimi a li chiksɛ naa Koosa fun kpa nyɛ Mosis ni awa tɔni naa Koosa 

witinsi ta fun sɔbi ni. Doone bar lagmi dɛ ti nihɛɛta fun tum nandigi di o la ŋɔ ba, “Ya 

niinbisa, ma zim chenani ma zi sɛm a kpami nara tima, ya nyɛ ma nyinbaanu di ma ya 

chen.” 

16Doone Pɔɔl fun si chiŋi a kpa o nin a viigi ba suwachak ni di ba moori a ŋɔ ba, “Mu 

niinbisa Ju tima awa ma naa vɛ ya Ju tima a la jɛɛmi Koosa, maa nu mu wati nɛnɛ. 

17Koosa naa ya Ju tim ta jɛɛmi, funɛ lisi ya nawaalsi ta a nyɛ o titi ni a nyɛ ba ya hɔɔra 

a li Ijipt pulum ni. Ba funɛ nyɛn doon chene, ba fun i a gbaari. Doone o fun kpa o 

kpok zen ti a lisi ba li dooni, 

18a suŋi ba bun fumnaasi a li nyabaan ni. Hali ba funɛ namsi unu kinkan, amaa o wa 

fun gil ba suŋi. 

19O fun suŋi ba ba chɔk buuri bunɔpɛ a li pulum naa ba funɛ yir Kenan ni a nyɛ ba dɔ 

un. 

20Saha naa Koosa fun lisi Ju tim ta a nyɛ o titi ni chen awa saha naa o fun nyɛ ba wa 

dɔ Kenan pulum funɛ ya bun kɔksa naasi awa fumnyuunwa. O fun te yisi sɛria nidiile 

a vɔti ba ba nihɛɛta. “A gantɛl nɛɛ ba vɛ wa nyɛni ka o kpa o witiina naa ba yir 

Samuɛl a vɔu ba nihɛɛ o chiŋi ba bar chiŋi ni. 

21Wuzu digi ba fun wa ŋɔ Samuɛl ni di ba daŋni koorre o nyini ba ka Koosa fun lisi 

baal naa ba yir Sɔɔl, Kis be, a vɔu un ba koora. O funɛ li Bɛnjamin buuri nee a nyini 

ba bunsa fumnaasi. 

22Doone Koosa fun lisi un a li o koor ti ni a nyɛ Devid chiŋi o bar chiŋi ti ni. Ba funɛ 

sɔbiu a li Koosa sɛm tɔn ti ni di Koosa funɛ ŋɔ o wɛu, ‘Mu zimu di Devid, Jɛsɛ be, ya 

naa mu bambi daŋni, domi o zi tum chenani maga mu daŋni o tumu.’ 

23Koosa funɛ vɔu saha digi di o zi wa tum Devid bi lulɛ ta digiu o lisi Ju tim ta tum 

tagna a li ba ni. Yesu funɛ ya naa Koosa vɔu di o tum chen. 

24Jɔn fun te biksi ba di o lawa ba gil ba tum tagnau a bur tiŋ Koosa a nyɛ o chaksi ba 

wa ni ni, ka Yesu zi wa. 

25Jɔn tuma funɛ wa dugli peti, o fun ŋɔ nara tima ni, ‘Ma nu mu wati nɛnɛ. Mu laata 

ya naa maa lisi di mu yau. Nandigi tiŋ mu gantɛl a wa. Mu purɛu wa mu ur o natausa.’ 

26“Mu niinbisa, ma naa ya Abraham bi lulɛ, awa ma naa vɛ ya Ju tima a la jɛɛmi 

Koosa. Laaboor weri naa la biksi chenani Koosa daŋni o lisi nara a li ba tum tagna ni 

ba tiŋ un ya ya kinnɛ. 

27Jɛrusalɛm tim ta awa ba nihɛɛta wa fun zim di Yesu ya naa Koosa fun ŋɔ di o zi ya 

chenu a nyɛ ba. Ba gbanko wa fun zim chenani Koosa witinsi ta fun sɔbi o wɛ a li 

Koosa sɛm tɔn naa ya yaa karimi ya hiisi wuzuna, ni chen mun. Jɛrusalɛm tim ta awa 

ba nihɛɛti ta funɛ di Yesu sou sɛria, ba fun nyɛ Koosa witinsi ta sɛm ta ya wuti. 

28Yesu nisa wa fun toli, amaa Jɛrusalɛm tim ta awa ba nihɛɛti ta fun sumi Pailɔt naa 

funɛ ya gɔbnati nyuhu tiina, di o nyɛ o lanjimasi ta kpa un a kpu. 

29Ba funɛ ya chenani maga Koosa witinsi ta fun sɔbi a li o sɛm tɔn ti ni a du un ni 

peti, Yesu nitiŋɛ ta fun yisi un a tu daakakli ti ni a kpa un a zu sogli gbɛntɛl bɔ ni. 

30Doone Koosa fun lɛli un a li o sou ni, 

31ka ba naa funɛ piin te tiŋ un a li Galili pulum ni a kaali Jɛrusalɛm, ba fun bu na un 

wa ba se ni bu damata. Laaboor weri nɔ ya ba tuma lalaknɔ ba kpa un a biksi Ju tim 

ta. 

32Chendaha ya wa bar nɔ zinan. Chenani Koosa fun vɔu a nyɛ ya nawaalsi ta ni chen, 

33ya chenani o fun lɛli Yesu a li o sou ni a nyɛ ya naa ya ba bi lulɛ ni chen. Ba funɛ 

sɔbiu a li Koosa sɛm tɔn ti bar digi naa ba yir Saams chen ni di Koosa ŋɔ, ‘Zinan mu 

fa biksi narau gbampulim ni di mu ya i nyana.’ 

34Koosa gbanko biksi yau a li tɔn ti tuha ni chenani o zi wa lɛli Yesu a li o sou ni a ta 

nyɛ o pɔɔli. O fun ŋɔ, ‘Mu zi sir kpak ma sikiu a chi chenani mu kpak koor Devid siki 

chen.’ 

35Naa funɛ sɔbi tɔn ti gbanko funɛ sɛm Koosa wɛwa, ‘I wa zi nyɛ i tumtum naa i fun 

lisi, bara pɔ.’ 

36Devid funɛ kpak miisa, o funɛ tiŋ Koosa nɔu hali a wa sou. Ba fun kpa un a sogli a 

dugli o nawaalsi ta hugilsa ka o fun pɔ, 

37amaa naa Koosa fun lɛli un a li o sou ni chen, o bara wa fun kpalimi hugil ti ni a pɔ. 

38Mu niinbisa, mu daŋni ma zimu nɛnɛ di baal nɔ sɔnnɛ ya kpa a biksi ma di Koosa 

daŋni o gil ma tum tagnau a nyɛ ma. 

39Ba naa la tiŋ chiksɛ naa Koosa fun kpa nyɛ Mosis ni duŋduŋ, Koosa ha fun vɛɛn na 

ba galimsa. Ba naa se ka funɛ su Yesu, Koosa wa fun na ba galimsa. 

40Ma doso chenani Koosa witinsi ta fun sɔbi a li Koosa sɛm tɔn ti ni wa zi wa ya ma. 

41Ba fun ŋɔ, ‘Ma naa la pini Koosa sɛma zoma chen, ma nu mu wati. Tum nawara mu 

tum ma se ni nan, hali nandigi wa ŋɔ ma a mun, ma se wa zi su a. Chendaha Koosa zi 

wa na ma galimsau a ta ma yɔri, alaazibu zi kpak mau chen daha.’ ” 

42Pɔɔl funɛ sɛm peti, nara ta maga fun si a li. Ba bɔnɛ fun wa ŋɔ Pɔɔl awa Barnabas ni 

di ba bur wa biksi ba a gbaari a li ba hiisi wuzu kinkin ti ni. 

43Ba fun si a la damsa, ba naa ya Ju tim ta awa ba naa vɛ ya Ju tima a la jɛɛmi Koosa, 

ba nidamata fun tiŋ nara balɛ ta. Ba funɛ la chene, Pɔɔl awa Barnabas fun sɛm ba a 

kpami ba di ba kpak chenani Koosa suŋi ba chen nɛnɛ. 

44Ba hiisi wuzu ti funɛ wa tel, o funɛ duuti ba tɔhɔn ti maga lagmi dooni di ba nu ya 

kunyan ti laaboor weri ti. 

45Ju tim ta bɔnɛ funɛ na zɛmɛ ta, ba funɛ di handɔta kinkan. Ba funɛ pini Pɔɔl zoma a 

ŋɔ o sɛm ta wa ya wuti. 

46Chenani ba funɛ sɛm nyɛ Pɔɔl awa Barnabas bambe kpok ka Pɔɔl ŋɔ ba, “O deŋlu 

wa ya te kpa Koosa laaboor weri ti a biksi ma Ju tima. Ya waa funɛ nyɛ ma nyinbaan 

di ma nu un a la Koosa mi fali naa vɛ kpak bɔ ka ma vɛ a. Chenani ma vɛ chen, ya wa 

zi bu biksi Koosa laaboor weri ti a nyɛ Ju tim ta ni. Ya ka zi biksi unu a nyɛ ba naa vɛ 

ya Ju tim ta duŋduŋ nɛɛ. 

47Ya kunyan ti funɛ lisi sɛm na a li Koosa sɛm tɔn ti ni o biksi ya chenani ya zi tiŋ. Ba 

funɛ sɔbi a ŋɔ o wɛ, ‘I chi fitinne a chaani nyinbaan ni di ba naa vɛ ya Ju tima chen, na 

a tiŋ. I daha Koosa koti a yisi tɛɛnɛ nɔ tim maga a li ba tum tagna ni ba tiŋ un.’ ” 

48Chenani Pɔɔl fun sɛm nyɛ ba sɔɔni ba naa vɛ ya Ju tima tusa kinkan ka ba pɛgi ya 

kunyan ti o laaboor weri ti daha. Doone ba naa Koosa fun lisi di o kpa o mi fali naa vɛ 

kpak bɔ a nyɛ ba, ba se fun su o laaboor weri ti. 

49Koosa laaboor weri ti fun mɔɔli tɔsi naa maga go dooni. 

50Amaa Ju tim ta funɛ nyɛ tɔhɔn ti nihɛɛta awa nihaana ba naa la jɛɛmi Koosa a ya 

malɛ tima, paan fun siu a du Pɔɔl awa Barnabas ni. Ba fun muksi ba kinkan a duŋni ba 

a li dooni. 

51Pɔɔl awa Barnabas funɛ nyɛn nyinbaan ni a la chene, ba fun pisi ba naŋgere hɛɛra a 

ta di Ju tim ta zim di o wa li ba ni, a kaali tɔhɔn naa ba yir Ikonium. 

52Yesu nitiŋɛ ba naa se su Koosa laaboor weri ti a li Antiɔk ni, ba tusa funɛ sɔɔniu 

kinkan ka Koosa siim weri ti te ba suwachak. 

Tuma 14 

Barnabas Awa Pɔɔl Fun Nyɛn Ikonium 

1Pɔɔl awa Barnabas fun la tel Ikonium a la zu Ju tim ta bar lagmi dɛ a sɛm ba a chi 

chenani ba fun sɛm a li Antiɔk ni. Ju tim ta awa ba naa vɛ ya Ju tima nidamata fun nyɛ 

ba se su Koosa laaboor weri ti ba sɛm ta daha. 

2Ju tima ba naa se funɛ vɛ suuli funɛ nyɛ ba naa vɛ ya Ju tim ta, bɔnɛ paan fun si a du 

nara balɛ ta ni. 

3Pɔɔl awa Barnabas fun nyɛn dooni a vusi a kpak bambe kpok di ba la biksi nara ya 

kunyan ti wɛ. Waa funɛ nyɛ ba o kpok ti di ba tum tum zene awa alaazibu tuma a nyɛ 

un, chen ni nara zi zimu di chenani ba biksi ba di Koosa daŋni o suŋi bau funɛ ya 

wuti. 

4Tɔhɔn ti tima ba naa funɛ lagmi dooni, a purigi a li chenani ba lisi ni. Bɔnɛ fun nyɛn 

Ju tim ta wati. Bɔnɛ ka fun nyɛn Pɔɔl awa Barnabas wati. 

5Doone Ju tim ta, ba nihɛɛta awa ba naa vɛ ya Ju tima ka ba se vɛ suuli, fun si a la 

chem ba wa yo ni a pini buŋkula a yaksi ba. 

6Pɔɔl awa Barnabas funɛ na ba ka ba wa, ba fun si lalaga a li dooni a kaali tɔsa a naa 

ba yir Listira awa Dɛɛbɛ awa tɔsa naa go a a li Laikonia pulum ni. 

7Doonee ba fun biksi Koosa laaboor weri ti a nyɛ ba nara ni. 

Barnabas Awa Pɔɔl Fun Nyɛn Listira Awa Dɛɛbɛ 

8Pɔɔl awa Barnabas funɛ la tel Listira, ba fun la pu baal naa ba lul wa gbarigisa ka o 

kani dooni. O ha wa piin maksi vali. 

9O fun nu chenani Pɔɔl biksi tɔhɔn tima Koosa laaboor weri ti wɛ. Doone Pɔɔl fun wa 

zaami un a zim di o si su di o zi kotiu a tiibi un. O fun nyini o se ni, 

10a sɛm wa ta zaŋa ni, “Si a chiŋi.” Gbarigi ti fun vaan si za a chiksi a val a go. 

11Zɛmɛ ta funɛ na chenani Pɔɔl fun tiibi un, ba funɛ tɛsi a la ŋɔ dɔŋ ni a li ba titi sɛm 

ni, “A naa ya yaa jɛɛmi chen funɛ burgiu a chi nibinsa a li buudaha ni a tu wa.” 

12Ba fun du Barnabas sɔn digi Zuus. Pɔɔl ka funɛ di sɔn digi Hɛmis, domi waa yaa 

funɛ sɛm sɛm ta. 

13Zuus bar jɛɛmi dama funɛ dugli tɔhɔn tirɛ. O dam kɔkɔɔrsa funɛ nu chenani nara 

tima sɛm, o fun la kpaksi nuwala awa bugilfita a wa tɔhɔn ti bulzɔɔnɔ di o wa zɛmɛ ta 

kɔɔri kɔɔra a nyɛ Pɔɔl awa Barnabas ni. 

14Ba funɛ nu chenani tɔhɔn ti tima daŋni ba ya nyɛ ba, ba fun chɛɛsi ba kilaarɛ di 

zɛmɛ ta zim di ba wa la nɔɔni a chɔ zu ba bambaan a tɛsi a ŋɔ, 

15“Ma ta kɔɔri kɔɔra a nyɛ ya a kijɛɛmi ya. Ya ya nibinsiwa a chi ma. Ya wa bar nɔu 

di ya wa biksi ma Koosa laaboor weri ti wɛ. Koosa naa nyɛnɛɛ funɛ naami buudaha 

awa tɛɛnɛ wa teku wa kin naa maga nyɛn a ni. Waa la daŋni ma gil kin nawara ma 

jɛɛmi a ya yɔri a bur tiŋ un. 

16Hali wa zinan waa nyɛ nara maga jɛɛmi a li chenani baa daŋni ni. 

17Tum were naa o yaa tum a nyɛ ya chen biksi ya chenani o du. Waa nyɛ doon mi ya 

kiparɛ bi, chen ni ya zi na diwe a di wa tu sɔɔni.” 

18Hali ba funɛ sɛm ba chen maga, o funɛ bɔmu a li Pɔɔl awa Barnabas wati di ba nyɛ 

zɛmɛ ta gil chenani ba daŋni ba tum amaa ba funɛ koti a gil. 

19O wa fun vusi ka Ju tim ta bɔnɛ li Antiɔk a li Paisidia pulum awa Ikonium a la tel 

Listira. Ba fun nyaŋi zɛmɛ ta awa ba sɛm ni ka ba wa ba fun kpak Pɔɔl a yaksi un wa 

buŋkula ni. Ba fun baa di o sowu a lɛrgi un a li tɔhɔn ti ni a ta. 

20Yesu nitiŋɛ ta fun go un wa kaali di ba na ba kisuŋi unu, amaa o funɛ kotiu a si 

chiŋi. O wa ba bur kaali tɔhɔn ti tuha. Chɔɔsa fun bu wa pisi o wa Barnabas fun li 

dooni a kaali Dɛɛbɛ. 

Barnabas Awa Pɔɔl Fun Bur Kaali Antiɔk A Li Siiriya Ni 

21Ba fun la biksi Koosa laaboor weri ti a nyɛ nara ni dooni ka nidamata fun nyɛ ba se 

su un. Doone ba fun vɛɛn bur a chi chenani ba wa chen a la gali Listira awa Ikonium a 

la tel Antiɔk a li Paisidia pulum. 

22Ba funɛ nyɛn nyinbaan ni a la chene, ba fun nyɛ Yesu nitiŋɛ ta se suuli gbaari a 

kpami ba di ba kpak Yesu nɛnɛ. Ba fun ŋɔ ba, “O deŋlu wa ya te namsiu kinkan ka 

Koosa zi wa dɔ ya a peti.” 

23Doone ba fun lisi nihɛɛta a li Yesu nitiŋɛ ta tuhu ni di ba nyini ba a li tɔsi ta ni. Pɔɔl 

awa Barnabas funɛ vɔti ba nɔɔna a sumi Koosa peti, ba fun kpa Yesu nitiŋɛ ta a du ya 

kunyan ti nin ni a kaali. 

24Ba fun la gali Paisidia pulum ni a la zu Pamfilia pulum. 

25Ba fun bu la tel Pɛɛga a biksi Koosa laaboor weri ti doon a li a kaali tɔhɔn naa ba yir 

Atalia, 

26a la zu arŋa dooni a bur kaali Antiɔk naa nyɛn Siiriya pulum ni chen. Antiɔk ti nɛɛ 

Yesu nitiŋɛ ta fun te kpa Pɔɔl awa Barnabas a du Koosa nin ni di o suŋi ba ba la tum o 

tuma a li tɔsi naa bole ni a peti. 

27Ba fun la tel Antiɔk a yir Yesu nitiŋɛ ta maga a lagmi dɔŋ ni a ŋɔ ba chenani maga 

Koosa suŋi ba ba tum awa chenani Koosa nyɛ ba naa vɛ ya Ju tima nyinbaan di ba se 

su Koosa laaboor weri ti. 

28Ba fun nyɛn Yesu nitiŋɛ ta wati dooni a vusi. 

Tuma 15 

Yesu Nitiŋɛ Fun Lagmi Jɛrusalɛm Ni A Na Dɔŋa 

1Wuzu digi nibin bɔnɛ fun li Judia pulum a kaali Antiɔk a la biksi Yesu nitiŋɛ ba naa 

ya ya nibinsa a nyɛn dooni, a ŋɔ ba, “Koosa wa kikoti a yisi ma a li ma tum tagna ni 

see ba teŋsi ma a chi chenani Ju tim ta chiksɛ ta biksi ya.” 

2Pɔɔl awa Barnabas wa ba fun di amɔrɛ kpok a li ba biksi nɔ ni. Yesu nitiŋɛ ta fun lisi 

Pɔɔl, Barnabas awa ba bɔnɛ a li ba tuhu ni ba la Jɛrusalɛm ba wa nitumɛ ta awa nihɛɛti 

ta na dɔŋa chenani ba zi ya. 

3Yesu nitiŋɛ ta maga fun tiŋ ba a li ta nyinbaan ni. Ba funɛ nyɛn nyinbaan ni a la 

chene, ba fun ŋɔ Yesu nitiŋɛ ba naa nyɛn Fonisia pulum awa Samaria pulum chenani 

ba naa vɛ ya Ju tima nidamata funɛ gil ba tum tagna a bur tiŋ Koosa. Chenani Antiɔk 

tim ta fun ŋɔ ba nyɛ ba tusa sɔɔni kinkan. 

4Ba funɛ la tel Jɛrusalɛm, nitumɛ ta, nihɛɛti ta awa Yesu nitiŋɛ ta maga fun wa zaami 

ba. Doone ba fun ŋɔ ba naa nyɛn dooni, chenani maga Koosa yaa funɛ suŋi ba ba tum 

o tuma. 

5Saha ti Yesu nitiŋɛ ba naa ya Farisi tim ta bɔnɛ fun si chiŋi ba suwachak ni a ŋɔ, “O 

lawa Yesu nitiŋɛ ta tiŋ Ju tim chiksɛ tau a nyɛ ba teŋsi ba.” 

6Nitumɛ ta awa nihɛɛti ta fun li ba duŋduŋ a na dɔŋa chenani ba zi ya. 

7Ba funɛ sɛm chene a vusi, Pita fun si chiŋi ba bambaan ni a ŋɔ ba, “Mu niinbisa, ma 

zimu di Koosa funɛ lisi min a li ma ni saha digi di mu la biksi o laaboor weri ti a nyɛ 

ba naa vɛ ya Ju tim ni, chen ni ba zi nu unu a nyɛ ba se su un. 

8Koosa naa zim chenani nibinsa bambe du, fun kpa o siim weri ti a du ba ni a chi 

chenani o fun te kpa du ya ni chen. Nan funɛ biksi ya di ba naa funɛ vɛ ya Ju tima zi 

kotiu a wa zim un a chi ya. 

9Koosa funɛ gil ba tum tagna a nyɛ ba domi ba se su o laaboor weri ti daha. Nan biksi 

ya di ya naa ya Ju tima awa ba naa vɛ ya Ju tima ya nibɛgimnɛ. 

10Chenani ba fun teŋsi ya nawaalsi ta awa ya titi awa chenani ba wa ya fun kpaŋi di ya 

tiŋ Ju tim ta chiksɛ ta, chen wa fun suŋi ya. Chendaha Koosa vɛ daŋni ya ya kpa kin 

naa vɛ ya kibirigi a gbaari Yesu nitiŋɛ ba naa vɛ ya Ju tima. 

11Chenani ya kunyana Yesu fun suŋi ya ya se su un, ka Koosa fun yisi ya a li ya tum 

tagna ni ya tiŋ un awa chenani o tum nyɛ ba ya kibɛgimnɛ. Kin nama ya kibirige.” 

12Pita funɛ sɛm peti, ba maga fun moori di ba nu Barnabas awa Pɔɔl wati. Ba fun ŋɔ 

ba chenani Koosa fun suŋi ba ba tum tum zene awa alaazibu tuma a nyɛ ba naa vɛ ya 

Ju tim ni. 

13Ba sɛm ta gantɛl nɛɛ, Jems fun ŋɔ ba maga ni, “Mu niinbisa, ma nu mu wati. 

14Simɔn Pita fa ŋɔ ya di Koosa funɛ lisi ba naa vɛ ya Ju tim chen nidamata a nyɛ o titi 

ni. Nan biksɛɛ di Koosa daŋni bau. 

15Chenani Koosa witinsi ta fun sɔbi a li Koosa sɛm tɔn ti ni chen funɛ chiŋi o sɛm ta 

gantɛl ni. Ba fun sɔbi di Koosa ŋɔ, 

16‘Koor Devid walɛ chi damnɛ mu fun sa ka o chel. Wuzu digi mu zi wa bur wa sa 

unu, 

17chen ni ba naa maga vɛ ya Ju tima mu fun lisi a nyɛ mu titi ni zi dɛu mu bar nyɛniu. 

18Kin namawa mu fun kpa biksi nara tima saha digi.’ ” 

19Jems fun bukoo ŋɔ ba, “Ba naa vɛ ya Ju tima nidamata bur aa tiŋ Koosa. O ya mu 

tutɔrɛ ya vɛ kpa kin nama a gbaari ba. 

20Ma nyɛ ya sɔbi tɔn a ŋɔ ba di o wa lawa ba di vursi diwe domi a ya doŋwa a vɛɛn ŋɔ 

ba di ba ta tum chɔkumsi tuma a ta se nɛmɛ naa ba vɛ kɔrigi o li chɛl. 

21Ba naa vɛ ya Ju tima funɛ piin zimu di chenani mu sɛm chen ya wu birigirɛ, domi Ju 

tim ta yaa funɛ biksi chenani Mosis fun sɔbi a li Koosa sɛm tɔn ti ni saha digi a li ba 

bar lagmi dɛɛni ni tɔsi maga ni a vusi.” 

Nitumɛ Fun Sɔbi Tɔn A Nyɛ Ba Naa Vɛ Ya Ju Tim Ni 

22Jems funɛ sɛm peti, nitumɛ ta, nihɛɛti ta awa Yesu nitiŋɛ ta maga fun lisi nara balɛ a 

li ba tuhu ni di ba la lagmi Pɔɔl awa Barnabas ni ba la Antiɔk. Ba sɔna funɛ ya Judas 

Barsabas awa Sailas. Yesu nitiŋɛ ta maga fun nyɛ ba jirima kinkan. 

23Nannɛ ba fun sɔbi a li tɔn nɔ ni. “Nitumɛ ta awa Yesu nitiŋɛ nihɛɛta, ba naa ya 

ma niinbisa, sɔbi tɔn nɔ a zaami Yesu nitiŋɛ ba naa vɛ ya Ju tima a nyɛn Antiɔk, 

Siiriya pulum awa Salisia pulum ni. 

24Ya funɛ nu di ba naa li ya tuhu ni bɔnɛ funɛ wa buti ma awa ba biksi ni. Ya wa 

fun nyɛ ba nyinbaan di ba ya chen. 

25Zinannɛ ya maga lagmi di ya na dɔŋa a zim chenani ya zi ya a lisi nara balɛ di ba 

lagmi Pɔɔl awa Barnabas ni ba la ma wati. Ya daŋni Pɔɔl awa Barnabasrɛ kinkan, 

26domi baa tum ya kunyan Yesu Kristo tumau a li bar tagni ni. 

27Nara balɛ ta ya lisi a gbaari ba ni chen sɔna ya Judas awa Sailas. Chenani ba zi 

sɛm ma awa chenani ya sɔbi a li tɔn ti ni ya kibɛgimnɛ. 

28Koosa siim weri ti te ya suwachak di ya ta bu kpa chiksɛ a gbaari ma, amaa ma 

doso aa tiŋ ya sɛm na. 

29Ma ta di vursi diwe a ta se nɛmɛ naa ba vɛ kɔrigi o li chɛl a ta tum chɔkumsi 

tuma. Ma gil nan kin nama yaali, ma zi tiŋ Yesuu nɛnɛ. Ma zaami dɔŋa a nyɛ ya.” 

30Nitumɛ ta awa nihɛɛti ta fun kpa tɔn ti a la nyɛ nara banaasi ta ni ba kpa kaali 

Antiɔk. Ba fun la tel doon a lagmi Yesu nitiŋɛ ta maga dɔŋ ni a kpa tɔn ti a nyɛ ba. 

31Chenani ba fun karimi tɔn ti ni, chen fun kpami ba a sɔɔni ba tusa kinkan. 

32Judas awa Sailas funɛ ya Koosa witinsi ta nara balɛwa. Ba gbanko fun kpami Yesu 

nitiŋɛ ba naa funɛ nyɛn dooni, di ba kpak Yesu nɛnɛ a vusi. 

33Doone Yesu nitiŋɛ ta fun tiŋ ba a li ta nyinbaan ni a bur kaali Jɛrusalɛm. (( 34Amaa 

Sailas funɛ lisi di o kpalimi dooni.)) 

35Pɔɔl awa Barnabas fun kpalimi Antiɔk ni. Ba wa Yesu nitiŋɛ ta fun biksi nara Koosa 

laaboor weri ti wɛ. 

Pɔɔl awa Barnabas Fun Waligi Dɔŋ Ni 

36Wuzu digi Pɔɔl fun ŋɔ Barnabas ni, “Ya funɛ biksi narau a li tɔ damati ni. Ma nyɛ 

ya bur kila a la na chenani Yesu nitiŋɛ ba naa nyɛn dooni, se su.” 

37Barnabas funɛ daŋni o yir Jɔn Maakrɛ a gbaari ba ni, 

38amaa Pɔɔl wa fun la nɔɔni, domi Maak funɛ waligi o titiu a li ba ni a li Pamfilia 

pulum ni a vɛ peti tum ta. 

39Pɔɔl awa Barnabas funɛ di amɔrɛ kpok o daha a waligi dɔŋ ni. Barnabas fun kpa 

Maak a la zu arŋa ba kaali Saiprus pulum. 

40Yesu nitiŋɛ ta fun kpa Pɔɔl awa Sailas naa o fun lisi, a du Koosa nin ni di o suŋi ba. 

Ba fun li dooni, 

41a kaali Yesu nitiŋɛ ba naa funɛ nyɛn Siiriya pulum awa Sailisia pulum ni, a suŋi ba 

ba kpak Yesu nɛnɛ a gbaari. 

Tuma 16 

Timoti Fun Gbaari Pɔɔl Awa Sailas Ni Ba Kaali 

1Pɔɔl awa Sailas fun bur kaali Dɛɛbɛ awa Listira. Yesu nitiŋɛ ta digi funɛ nyɛn doon 

ba yir un Timoti. O niina gbanko funɛ ya Yesu nitiŋirɛ. O niin ti funɛ ya Ju timwa ka 

o nyana ka ya Girik tima. 

2Ya niinbisa ba naa maga nyɛn Listira awa Ikonium ni, funɛ sɛm di Timoti ya narrɛ. 

3Ju tima ba naa maga funɛ nyɛn dooni, fun zim di ba wa teŋ Timoti, domi o nyan ti wa 

fun ya Ju tima. Chendaha Pɔɔl fun te nyɛ ba teŋ un ka o kpa un gbaari ba ni. 

4Ba funɛ li tɔsi ni, ba yaa fun ŋɔ Yesu nitiŋɛ ta ni chenani nitumɛ ta awa nihɛɛta ba 

naa funɛ nyɛn Jɛrusalɛm ni, fun sɔbi a li ba tɔn ti ni. Ba gbanko fun ŋɔ ba di o lawa ba 

tiŋ chenani ba sɛmu. 

5Saha tirɛ Yesu nitiŋɛ ta fun kpak Yesu nɛnɛ a gbaari ka nidamata nyɛ ba se su un a 

gbaari ba ni wuzu kama. 

Pɔɔl Fun Kaali Troas 

6Pɔɔl awa o kpɛgsa fun gba a la li Frijia awa pulum naa ba yir Galesia. Ba funɛ la tel 

pulum naa ba yir Azia, Koosa siim weri ti wa fun nyɛ ba nyinbaan di ba zu a biksi 

Koosa laaboor weri ti dooni. 

7Ba fun wa tel doonani ba yir Misia a daŋni ba zu pulum naa ba yir Baitinia. Ya 

kunyan Yesu siim weri ti ha wa fun vɛɛn la nɔɔni di ba zu. 

8Ba fun la gali Misia a la tel tɔhɔn naa ba yir Troas naa nyɛn teku nɔ ni. 

9A wuzu ti dusum Pɔɔl funɛ na baal digirɛ a chi o deesi ka o li pulum naa ba yir 

Masɛdonia. O fun chiŋi Pɔɔl suwachak ni a sumi un, “Ji a wa suŋi ya.” 

10Baal ti funɛ kaali, ya wa Pɔɔl fun saksi di ya la Masɛdonia, domi Koosa funɛ biksi 

ya di ya ŋɔ ba naa nyɛn dooni o laaboor weri ti wɛ. 

Lidia Si Funɛ Su Yesu Filipai Ni 

11Ya fun zu arŋa a li Troas ni a kpa ya se a chem doonani ba yir Samotres ka ni go un. 

Chɔɔsa funɛ wa pisi, ya fun la tel tɔhɔn naa ba yir Niapɔlis. 

12Ya fun kpa teku ti a ta ya gantɛl ni a la tel tɔhɔn naa ba yir Filipai. O funɛ ya tɔ 

birigirɛ a li Masɛdonia pulum ti ni. Roman tima funɛ sa un. Ya fun nyɛn doon wuzu 

damata. 

13Ju tim ta wuzu hiisi funɛ wa tel, ya fun li tɔhɔn ti ni a la val pul nɔ ni, a dɛu doonani 

Ju tim ta yaa lagmi a sumi Koosa. Ya funɛ na un, ya fun la lagmi nihaani ni a kani 

dooni a sɛm. 

14Nihaani tima digi sɔn funɛ ya Lidia ka o nu ya sɛm ta. O yaa funɛ yogli gar naa ya ti 

bɛgim a laksi kibilima awa kisɛma ka a malɛ kpok kinkan. O funɛ li tɔhɔn naa ba yir 

Tiataya a li Azia pulum ni. O yaa funɛ jɛɛmi Koosau ka ya kunyan ti puk o bambi di o 

nu Pɔɔl sɛm ta. 

15Ya funɛ zim di o nu au, ya fun chaksi o wa o walɛ wa ni ni. Doone o fun ŋɔ ya, “Ma 

zimu di mu si su ya kunyan ti wuti, adaha wa nyɛn mu wati wuzu bilɛ.” O fun nyɛ ya 

bambe chɛrgi a la o wati. 

Ba Fun Tɔ Pɔɔl Awa Sailas Dɛ Filipai Ni 

16Wuzu digi ya funɛ la doonani Ju tim ta yaa sumi Koosa a la chem nihabichɛl naa ya 

yoma. Alizin tagin funɛ nyɛn o nyuhu ni a nyɛ o yaa ŋɔ nara ni chenani kaa wa ya. O 

tima fun na nyɔɔra kinkan a li chenani o ya a nyɛ nara ni chen. 

17O fun tiŋ ya wa Pɔɔl gantɛl a tɛsi a la ŋɔ, “Nara nama ya Koosa zen tumtumsiwa. Ba 

waa funɛ mɔɔli ma a li chenani Koosa zi wa yisi ma a li ma tum tagna ni ma tiŋ un.” 

18Nihabichɛl ti fun tiŋ ya a gba wuzu bilɛ. O fun wa tel o bɔ, Pɔɔl fun burgi a ŋɔ alizin 

tagin ti ni, “N kpa Yesu Kristo sɔnnɛ a ŋɔ hin di i li un ni.” Alizin tagin ti fun vaan li 

un ni. 

19Baa naa dɔ nihabichɛl ti chen funɛ na chenani Pɔɔl ya, ba fun zim di ba wa zi bu na 

nyɔɔra a li un ni. Ba fun kpak Pɔɔl awa Sailas a zaksi ba a la yawa doonani ba di 

sɛriasa chen. 

20Ba fun kpa Pɔɔl awa Sailas a kaali sɛria nidiile suwachak a ŋɔ ba, “Ju tim na muksi 

ya tɔhɔn narau kinkan. 

21Ya waa ya Roman tima. Ya chiksɛ ka wa nyɛ ya nyinbaan di ya tiŋ ba biksi.” 

22Ba funɛ sɛm chene, zɛmɛ fun go ba a wa kaali a tuksi Pɔɔl awa Sailas. Doone sɛria 

nidiile ta fun ŋɔ lanjimasa ba naa nyɛn dooni, di ba ur ba kilaarɛ bɔnɛ a chɛɛsi a la tuk 

ba wa vurmsi ni. 

23Lanjimasi ta fun tuk Pɔɔl awa Sailas kinkan, a kpa ba a la tɔ dɛ a ŋɔ niili ni di o 

nyini ba nɛnɛ. 

24Niili ti funɛ nu ba sɛm ta, o fun kpa Pɔɔl awa Sailas a zu la far dɛ digi tuhu ni a furgi 

bɔɔsa a li dagumsi ni a kpa ba naŋgere a du a ni. 

25O fun wa dugli tɔhɛɛsa, Pɔɔl awa Sailas funɛ sumi Koosa a lɔ boola a pɛgi un. Ba 

naa ba fun kpa gbaari ba ni dɛ ti ni fun kani a nu ba wati. 

26Tɛɛnɛ fun vaan zigsi kinkan. Hali dɛɛna gbanko zɛchigsa funɛ zigsi. Zɔɔnɔsa maga 

puk a titi ka kin nawara funɛ vɔti ba kasi. 

27Niili ti fun yɛrsi a na di zɔɔnɔsi ta maga puku. O fun foŋ o chise zen a daŋni o kpu o 

titi, domi o funɛ lisi di ba naa maga o il chen liu. 

28Doone Pɔɔl fun tɛsi kinkan a ŋɔ un, “Ta kpu i titi. Ya maga nyɛnu.” 

29Niili ti fun ŋɔ di ba kpa fitin kuwa a chɔ a la gbiri Pɔɔl awa Sailas suwachak ni. 

Hansura fun kpak un kinkan o bara jigiri. 

30O bara ta funɛ gil jigiri, o fun te ba suwachak a li a pɛɛsi ba, “Mu kunyana, yɛrɛ mu 

kaa ya ka Koosa yisi min a li mu tum tagna ni?” 

31Ba fun ŋɔ un, “Nyɛ i si su ya kunyana Yesu ka Koosa zi yisi i wa i walɛ a li ma tum 

tagna ni.” 

32Doone Pɔɔl awa Sailas fun biksi Koosa laaboor weri ti a nyɛ un awa ba naa maga 

nyɛn o dam ni. 

33Tɔhɛɛsa funɛ wa gali tama, niili ti fun kpa ni a wa chaksi ba bar huusɛ. O funɛ ya 

chen peti, ba fun kpa Yesu sɔn a chaksi o wa o walɛ ta wa ni ni. 

34Doone niili ti fun kpa Pɔɔl awa Sailas a kaali o dam ti a la ya diwe ba di. O wa o 

walɛ ta tusa fun sɔɔni kinkan, domi ba se su Koosa. 

35Chɔɔsa funɛ wa pisi, sɛria nidiile ta fun tum lanjimasi ta di ba la ŋɔ niili ti ni o lisi 

Pɔɔl awa Sailas a nyɛ ba la. 

36Niili ti fun wa ŋɔ Pɔɔl ni, “Sɛria nidiile ta funɛ tum ba wa ŋɔ min di mu lisi i wa 

Sailas a nyɛ ma la. Maa la a ta chɛɛmi.” 

37Pɔɔl fun la ŋɔ lanjimasi ta ni, “Ma sɛria nidiile ta wa dɛ na ya galimsa, amaa ba nyɛ 

ma tuksi ya wa vurmsi ni nara tima suwachak ni a kpa ya tɔ dɛ. Ya ya Ju narawa a 

vɛɛn ya Roman tima, adaha ba wa kpak nyinbaan wa ba nyɛ ma ya ya chen. Lalaknɔ 

ba daŋni ba sogli a lisi ya a ta. Ya wa la nɔɔni chenani ba daŋni ba ya chen. Ma bur la 

ŋɔ ba di ba titi kuwa a wa lisi ya.” 

38Lanjimasi ta fun bur kaali sɛria nidiile ta wati a la ŋɔ ba chenani Pɔɔl sɛm ba. Sɛria 

nidiile ta funɛ nu di Pɔɔl awa Sailas ya Roman timwa, hansura fun kpak ba. 

39Ba fun si a la ŋɔ Pɔɔl awa Sailas ni di ba gil ba tum tagna a nyɛ ba. Doone sɛria 

nidiile ta fun te ba suwachak a li dɛ ti ni a sumi ba di ba li ba tɔhɔn ni. 

40Pɔɔl awa Sailas fun kaali Lidia dama di ba la na ba niinbisa ba naa lagmi dooni. Ba 

fun sɛm sɛma a kpami ba a li tɔhɔn ti ni. 

Tuma 17 

Pɔɔl Fun Kaali Tɛsalɔnika 

1Ba fun la gali tɔsa naa ba yir Amifipolis awa Apolonia a la tel tɔhɔn naa ba yir 

Tɛsalɔnika. Ju tim ta funɛ kpak ba bar lagmi dɛrɛ dooni. 

2Pɔɔl yaa fun la jɛɛmi Koosa Ju tim ta bar lagmi dɛɛni nɛɛ. Chendaha ba hiisi wuzu ti 

funɛ wa tel, o kaali a la zu ba bar lagmi dɛ naa nyɛn dooni. O fun lisi Koosa sɛm tɔn ti 

bar digi o wa ba di doonmani mun amɔrɛ. Hiisi wuzu bilɛ tiina funɛ vɛɛn wa tel, o fun 

vɛɛn ya chen. 

3O fun biksi ba di Yesu ya Kristo naa Koosa fun ŋɔ di o zi wa tumu wuzu digi chen a 

karimi Koosa sɛm tɔn ti bar digi doonani ba fun sɔbi di o zi wa namsiu a sou ka Koosa 

lɛli un a li o sou ni. 

4Ju tim ta bɔnɛ se funɛ suu di chenani Pɔɔl sɛm chen ya wutirɛ a chiŋi o wa Sailas 

gantɛl ni. Girik tima ba naa funɛ jɛɛmi Koosa awa nihaana ba naa ya nibirige 

nidamata gbanko funɛ ya chene. 

5Ju tima ba naa funɛ ka chen funɛ di handɔta a du Pɔɔl awa Sailas ni. Ba fun lagmi ba 

naa chiŋi a ya yɔri a li yau ni a nyɛ ba dam tɔhɔn ti. Ba fun lisi di Pɔɔl awa Sailas nyɛn 

baal naa ba yir Jesɔn dam nɛ a wa chɔk dam ti di ba lisi ba a li zɛmɛ ta suwachak. 

6Ba funɛ vɛ na ba, ba fun kpak Jesɔn awa Yesu nitiŋɛ ta bɔnɛ a zaksi ba a la tɔhɔn ti 

nihɛɛta suwachak a tɛsi a ŋɔ, “Doonani nara nama la, ba yaa muksi narawa kinkan. 

Lalaknɔwa ba tel ya tɔha, 

7a zu Jesɔn dama a nyɛn doon. Ba waa chɔk chiksɛ naa koorsi ta nyuhu tiina Siiza fun 

kpa nyɛ ya. Hali ba yaa biksi di ba kunyana Yesu ya koorsi ta nyuhu tiina a chi un.” 

8Tɔhɔn ti nihɛɛti ta awa zɛmɛ ta funɛ nu ba sɛma, o fun muksi ba kinkan. 

9Nihɛɛti ta fun nyɛ Jesɔn awa Yesu nitiŋɛ, ba naa ba kpa wa ba wati, fun bɔ malɛ a 

nyɛ ba kaali. 

Pɔɔl Fun Kaali Bɛrɛa 

10Dusum funɛ wa biri, Yesu nitiŋɛ ta fun tum Pɔɔl awa Sailas a li tɔhɔn naa ba yir 

Bɛrɛa. Ba fun la tel doon a la zu Ju tim ta bar lagmi dɛ. 

11Ba naa nyɛn dooni chen, bambe funɛ puku a kaali ba naa nyɛn Tɛsalɔnika ni, domi 

ba funɛ kpak un ba bambe ni di ba nu chenani Pɔɔl kaa sɛm. Wuzu kam ba yaa fun 

karimi Koosa sɛm tɔn tiu di ba na chenani Pɔɔl biksi ba chen ya wutirɛ. 

12Ju tim ta awa nibaala wa nihaan birige, ba naa maga ya Girik tima nidamata, fun nyɛ 

ba se su Koosa laaboor weri ti. 

13Ju tima ba naa funɛ nyɛn Tɛsalonika ni, funɛ nu di Pɔɔl biksi Koosa laaboor weri ti a 

nyɛ Bɛrɛa tim ta ni, ba bɔnɛ fun wa gbaari Bɛrɛa tim ta ni a lagmi zɛmɛ di ba dam 

tɔhɔn ti. 

14Ya niinbisi ta fun vaan lisi ba bɔnɛ a li ba ni di ba wa Pɔɔl kila ni nɔ. Sailas awa 

Timoti fun kpalimi Bɛrɛa ni. 

15Ba funɛ tel tɔhɔn naa ba yir Atɛns, Pɔɔl fun tum ba naa tiŋ un chen, ba bur kaali 

Bɛrɛa di ba la ŋɔ Sailas awa Timoti ni di ba wa gbaari un ni lalaga. 

Pɔɔl Fun Nyɛn Atɛns 

16Pɔɔl funɛ pɔ di ba wa gbaari un ni, o fun gba a go tɔhɔn ti a na di vursu damata funɛ 

nyɛn dooni. 

17O yaa fun la zu Ju tim ta bar lagmi dɛ a biksi ba awa ba naa vɛ ya Ju tima a la jɛɛmi 

Koosa, Yesu wɛ. O biksi ti fun nyɛ ba wa un di amɔrɛ. O gbanko yaa fun la yawa a ŋɔ 

ba naa chiŋɛɛ di ba nu o sɛm ta. 

18Nibiksɛ ba naa ba yir Ɛpikurian awa Stɔik wa Pɔɔl gbanko funɛ di amɔrɛ. Ba bɔnɛ 

fun ŋɔ dɔŋ ni, “Nyu bilim tiin nɔ wa zim chenani o biksi chen mun.” Ba bɔnɛ ka fun 

ŋɔ dɔŋ ni, “O chi o biksi vursa a naa hɔɔra nyɛ a jirima wɛwa.” Ba funɛ sɛm chene, 

domi Pɔɔl funɛ biksi ba Yesu wɛ awa chenani Koosa fun lɛli un a li o sou ni. 

19Tɔhɔn nihɛɛta yaa lagmi a li kuŋkule nyuhu naa ba yir Arɛɔpɔgus ni. Nibiksɛ ta fun 

kpa Pɔɔl a kaali ba suwachak a ŋɔ un, “Ya maga daŋni i ŋɔ ya i biksi fali ŋɔ wɛu. 

20Ya ha wa nu un. Chendaha yaa daŋni ya zim o mun.” 

21Atɛns tima awa hɔɔra ba naa nyɛn dooni, maga funɛ kpa ba saha magawa a sɛm 

sɛma awa biksi fali ti tiŋ gantɛl a wa chen wɛ. 

22Pɔɔl fun chiŋi dooni a ŋɔ nihɛɛti ta awa nibiksɛ ta, “Ma Atɛns tima, mu zimu di ma 

daŋni vursau kinkan. 

23Mu funɛ valu a go ma tɔhɔn ti a na ka ma nyɛ a jirima. Hali mu fun na digi ka 

nandigi sɔbi un ni, ‘Koosa naa ya vɛ zimi nɛɛnɛ.’ Koosa naa ma nyɛ jirima a vɛ zimi 

nan, o wɛwa mu kaa ŋɔ ma nan. 

24Koosa funɛ naami tɛɛnɛ nɔ maga awa kin naa maga nyɛn un ni a dɔ o wa buudaha. 

Chendaha o wa koti a nyɛn dam naa nibinsa sa a nyɛ un ni. 

25Waa kpa miisa a nyɛ kihiisɛ maga ni a la nyɛ nibinsa kin naa maga ba daŋni. O wara 

daŋni kundɔŋ a li nibinsa wati ba zi nyɛ un. 

26Koosa funɛ te naami nibaal bɛgimnɛ. O tuhu nɛɛ nibinsa maga li a purigi a pisi a su 

tɛɛnɛ nɔ maga. O fun te lisi ba bar nyɛni wɛ awa saha naa ba zi li dooni a zi naami ba. 

27O funɛ ya chene, chen ni ba zi na nyinbaanu a dɛu un a na. O wa ya wa bol dɔŋ ni. 

28Nandigi funɛ sɔbi chen wɛ saha digi a ŋɔ, ‘Koosa kpa o kpok ti a du ya ni, chen ni 

ya zi koti nyɛnu.’ Ma walɛ ta digi funɛ sɔbi a ŋɔ di, ‘Ya ya o bisiwa.’ 

29Chenani o fun sɛm chen ya wuti, ya wa zi lisi di nara zi kpa salma akoo aniita koo 

buŋkul a naami vura wa nɛha ni a ŋɔ di waa chen. 

30Hali saha nɔ Koosa wa fun lɛrgi ba naa vɛ zim o wɛ diŋsa, amaa o fun ŋɔ ba naa 

nyɛn bawu maga ni lalaknɔ di ba gil ba tum tagna a bur tiŋ un. 

31O fun lisi a wuzu naa o nyɛ naa o fun lisi chen wa di tɛɛnɛ nɔ tim maga sɛria. Koosa 

fun lɛli Yesu a li o sou ni di o biksi ya di waa ya naa la zi tum chen.” 

32Nihɛɛti ta awa nibiksɛ ta bɔnɛ nu ka Pɔɔl sɛm di Koosa funɛ lɛli Yesu a li o sou ni, 

ba funɛ mɔmsi un. Bɔnɛ ka fun wa ŋɔ un, “Ya daŋni i bur wa biksi yau a gbaari.” 

33Doone Pɔɔl fun gil ba. 

34Ba naa funɛ nyɛn dooni chen bɔnɛ nyɛ ba se su Koosa a chiŋi Pɔɔl gantɛl ni. Ba 

bɔnɛ sɔna funɛ ya Diɔnisius naa ya tɔhɔn nihɛɛti ta digi, awa Damaris naa ya nihaan. 

Tuma 18 

Pɔɔl Fun Kaali Kɔrint 

1Wuzu bilɛ wuzu, Pɔɔl fun li Atɛns ni a kaali tɔhɔn naa ba yir Kɔrint. 

2O fun la tel dooni a pu Ju tim baal naa ba yir Akwila. Ba funɛ lul un Pɔntus pulum 

nɛɛ ka o wa o haan naa ba yir Prisila, fun nyɛn Room ni a li Itali pulum ni. Koorsi ta 

nyuhu tiina Siiza Klɔdius fun ŋɔ Ju tim ta maga ni di ba li Room ni. Chendaha Akwila 

awa o haan ti fun nyɛn Kɔrint ni. 

3Pɔɔl fun la nyɛn ba dam ni, domi o wa Akwila funɛ ya sela tɔna nikɔɔrɛwa. 

4Pɔɔl yaa funɛ zu Ju tim ta bar lagmi dɛu ba wuzu hiise wuzu o wa ba awa ba naa vɛ 

ya Ju tima di amɔrɛ di o nyɛ ba se su o sɛma. 

5Sailas awa Timoti funɛ la tel Kɔrint a la Masɛdonia pulum ni, Pɔɔl fun gil o sela tɔn 

ta kɔɔri a kpa o saha maga a biksi nara Koosa laaboor weri ti wɛ. O fun kpak o titi a 

biksi Ju tim ta a li gbampulim ni di Yesu ya Kristo naa Koosa fun vɔu di o zi wa tumu 

wuzu digi chen. 

6Ju tim ta wa fun la nɔɔni a nu chenani o biksi ba chen a sɛm sɛm tagna a du un ni. 

Pɔɔl fun burgi o gantɛl a chak ba a ŋɔ ba, “Koosa na ma galimsa a ta ma yɔri a li ma 

nɛɛ. O wa li min ni. Saha nɔ kpa la n wa zi bu biksi ma. Mu ka zi la biksi ba naa vɛ ya 

Ju tim tau.” 

7Pɔɔl fun gil ba a la nyɛn baal naa ba yir Titius Jastus dam ni. O funɛ ya ba naa vɛ ya 

Ju tim ta nidigirɛ a la jɛɛmi Koosa. O dam ti funɛ sak Ju tim ta bar lagmi dɛ ti nɛɛ. 

8Ba bar lagmi dɛ ti nihɛɛta digi sɔn funɛ ya Krispus. O wa o walɛ fun nyɛ ba se su ya 

kunyan ti. Ba naa funɛ nyɛn Kɔrint ni, nidamata fun nu Koosa laaboor weri ti a nyɛ ba 

se su un. Doone Yesu nitiŋɛ ta fun chaksi ba wa ni ni. 

9Dusum digi Pɔɔl fun na ya kunyan ti a chi o deesi ka o ŋɔ un, “Ta ɔmi. Ta bur gantɛl 

a li laaboor weri ti biksi ti ni, 

10domi mu nyɛn i wati. Min dɔ ba naa nyɛn tɔhɔn nɔ nidamata. Chendaha nandigi wa 

zi koti a tum hin tum tagin.” 

11Ya kunyan ti funɛ kaali, Pɔɔl fun si a nyɛn doon a biksi nara bun birigi awa pɛnsa 

nɔra. 

12Doone Roman tima fun lisi baal naa ba yir Galio a vɔu un gɔbnati nyuhu tiina a li 

Girik tim pulum ni. Chen saha tirɛ Ju tim ta fun lagmi a kpak Pɔɔl a kpa un la Galio 

suwachak di ba fiksi un. 

13Ba fun ŋɔ Galio ni, “Baal nɔ yaa biksi ya nara di ba jɛɛmi Koosa aa chɔk ya chi.” 

14Pɔɔl funɛ daŋni o sɛmu amaa Galio wa fun nyɛ o na nɔ a sɛm a ŋɔ Ju tim ta ni, “Baal 

nɔ fu tum tum naa vɛ deŋli, mu fu zi sɔɔni mu barau a nu chenani ma zi sɛm. 

15Ma la sɛm di o biksi ti chɔk ma chire. Ma waa la zi lisi chenani ma zi ya. Mu wa zi 

di chen sɛria.” 

16O funɛ sɛm peti chen, o fun nyɛ o lanjimasa duŋni ba a ta. 

17Ba nidigi sɔn funɛ ya Sɔstenis. O wa funɛ ya ba bar lagmi dɛ ti nihɛɛti ta digi. Ba 

funɛ li sal ti, ba naa funɛ nyɛn doon chen, bɔnɛ fun kpak un a tuk dooni. Nandigi fun 

la ŋɔ Galio ni chenani ba ya un, amaa o baga wa fun to. 

Pɔɔl Fun Bur Kaali Antiɔk A Li Siiriya Pulum Ni 

18A gantɛl nɛɛ Pɔɔl fun nyɛn Kɔrint ni a vusi. Doone Yesu nitiŋɛ ta fun tiŋ o wa 

Akwila awa Prisila a la ta nyinbaan ni ba la tɔhɔn naa ba yir Kɛnkrɛa. Doonee Pɔɔl 

fun vɔu vɔwi a nyɛ Koosa ni di o zi tiŋ unu a gbaari a nyɛ ba funi o nyuha di nara zim. 

Ba fun zu arŋ naa le la Siiriya pulum. 

19Ba fun la tel tɔhɔn naa ba yir Ɛfɛsus ka Pɔɔl fun la zu Ju tim ta bar lagmi dɛ di o wa 

ba di o biksi ti amɔrɛ. 

20Ba bɔnɛ fun ŋɔ un di o nyɛn ba wati a vusi. O fun ŋɔ ba di o wa kikoti. 

21Pɔɔl fun chausi Akwila awa Prisila dooni a ŋɔ ba naa la daŋni o nyɛn ba wati chen, 

“Koosa nyɛ min nyinbaan, mu zi bur wa ma watiu.” Doone o fun bu a la zu arŋ ti a 

kaali. 

22O fun la tel Siizaria a li arŋ ti ni a la zaami Yesu nitiŋɛ ba naa nyɛn Jɛrusalɛm ni a 

gali kaali Antiɔk a li Siiriya pulum ni. 

23O funɛ ya tama o fun li dooni a gba a go Frijia awa Galesia pulum a kpami Yesu 

nitiŋɛ ba naa nyɛn dooni di ba kpak Yesu nɛnɛ. 

Apɔlɔs Fun Kaali Ɛfɛsus Awa Kɔrint 

24Ju tim ta nidigi funɛ nyɛn doon ba yir un Apɔlɔs. Ba funɛ lul un a li tɔhɔn naa ba yir 

Alɛzandria a li Ijipt pulum ni. O funɛ zim Koosa sɛm tɔn ti munu kinkan a koti a kpa 

un a biksi nara nɛnɛ. Wuzu digi o fun wa Ɛfɛsus. 

25O funɛ zim chenani nara tiŋ ya kunyan ti, amaa ba wa fun kpa Yesu sɔn a chaksi un. 

Ba ka funɛ kpa nire a chaksi un a chi chenani Jɔn fun chaksi nara wa ni ni chen. O 

funɛ biksi Ɛfɛsus tima wuti awa si sɛm nɛɛ Yesu wɛ. 

26O fun la zu Ju tim ta bar lagmi dɛ a kpak o bambi a sɛm sɛma a nyɛ ba. Akwila awa 

Prisila funɛ nu o sɛm ta, ba fun kpa un kaali dama a la biksi un chenani nara zi tiŋ ya 

kunyan ti a kaali chenani o zim. 

27O fun wa ya wuzu bilɛ Apɔlɔs fun lisi di o zi la Girik tim pulumu. Yesu nitiŋɛ ba 

naa funɛ nyɛn Ɛfɛsus ni, daŋni ba suŋi un a sɔbi tɔn a nyɛ ba niinbisa ba naa nyɛn 

dooni. Ba fun sɔbi a ŋɔ di o wa tel ba la un nɛnɛ a du. O fun la tel doon a suŋi ba naa 

Koosa fun suŋi a nyɛ ba, se su un chen kinkan. 

28Apɔlɔs wa Ju tim ta fun di amɔrɛ kpok a nyaŋi ba a li nara tima suwachak ni. O fun 

lisi Koosa sɛm tɔn ti bar digi a biksi ba a li gbampulim ni di Yesu ya Kristo naa Koosa 

fun ŋɔ di o zi wa tumu wuzu digi chen. 

Tuma 19 

1Apɔlɔs funɛ nyɛn Kɔrint ni, Pɔɔl fun gba a la li Ɛfɛsus. O fun la pu Yesu nitiŋɛ ta 

bɔnɛ dooni, 

2a pɛɛsi ba, “Ma funɛ nyɛ ma se su Koosa laaboor weri ti chen, ma la Koosa siim weri 

tiuu?” Ba fun ŋɔ un, “Ya ha wa nu un di Koosa siim weri ti nyɛnu.” 

3Pɔɔl fun bu pɛɛsi ba, “Anti sɔnnɛ ba kpa a chaksi ma?” Ba fun ŋɔ, “Nirɛ ba fun kpa 

chaksi ya a chi chenani Jɔn funɛ chaksi nara chen.” 

4Pɔɔl fun ŋɔ ba, “Jɔn funɛ chaksi ba naa gil ba tum tagna a bur tiŋ Koosa chene. O 

gbanko funɛ biksi Ju tim ta di ba nyɛ ba se wa su naa tiŋ o gantɛl a wa chen. Chen 

tiina ya Yesu.” 

5Yesu nitiŋɛ ba naa funɛ nyɛn Ɛfɛsus ni, funɛ nu Pɔɔl sɛm ta, ba fun nyɛ o kpa ya 

kunyan Yesu sɔn a chaksi ba wa ni ni. 

6Pɔɔl fun kpa o nisa a saksi ba ni di Koosa siim weri ti wa zu ba bambe ni. Ba fun piili 

a sɛm sɛm kurgɛ a la sɛm nara ni Koosa laaboor weri ti wɛ. 

7Ba funɛ ya nara fidalɛwa. 

8Pɛnsa tora Pɔɔl yaa fun la zu Ju tim ta bar lagmi dɛ a kpak o bambi a biksi nara. O 

wa ba di amɔrɛ di o nyɛ ba se su di saha naa Koosa dɔ nara chen telu. 

9Ba bɔnɛ bambe funɛ kpoku ka ba se vɛ su o sɛm ta. Ba fun sɛm wu tagna a du ya 

kunyan ti nyinbaan tiŋi ti ni a li nara tima maga suwachak ni. Pɔɔl funɛ nu chenani ba 

sɛm, o wa Yesu nitiŋɛ ta fun gil ba a la zu dɛ zen digi. Nibiksi naa ba yir Tiranus 

gbanko yaa funɛ biksi narau dooni. Wuzu kam Pɔɔl yaa funɛ biksi Yesu nitiŋɛ ta 

dooni ka ba lɛusi un. 

10O funɛ biksi dooni bunsa lɛwa hali Ju tim ta maga awa ba naa vɛ ya Ju tima aa nyɛn 

Azia pulum ni fun nu ya kunyan ti laaboor weri ti wɛ. 

Chenani Funɛ Ya Skiiva Bisa 

11Chen saha ti Koosa fun suŋi Pɔɔl o tum tum zene naa nara ha vɛ naali. 

12Yesu nitiŋɛ ta fun kpa Pɔɔl tum kilaarɛ a la gbaŋsi wichɔɔrsa ba na alaafɛ. Ba fun 

vɛɛn kpa a a gbaŋsi ba naa alizin tagna nyɛn ba nyuuni ni a li ba ni. 

13Ju tim ta bɔnɛ yaa funɛ gbau a go a duŋni alizin tagna a li nara ni. Ba funɛ nu 

chenani Pɔɔl funɛ ya, wuzu digi ba fun ŋɔ alizin tagin ni, “Ya kpa Yesu naa Pɔɔl sɛm 

o wɛ chen, sɔnnɛ a ŋɔ hin di i li.” 

14Koosa dam kɔkɔɔrsa nihɛɛ naa ba yir Skiiva digi fun lul nibaala nara banɔpɛ. Ba 

waa funɛ ya ba naa la tum chen. 

15Alizin tagin ti fun ŋɔ ba, “Mu zim Yesu awa Pɔɔl, amaa anti ya ma?” 

16Alizin tagin ti fun si baal ti ni a la muksi ba wa kpok ni a huusi ba a puuni ba kilaarɛ 

a nyɛ ba chɔ kaali. 

17Ju tim ta maga awa ba naa vɛ ya Ju tima aa nyɛn Ɛfɛsus ni fun nu chenani yɛɛ. 

Hansura fun kpak ba kinkan, chen ni ba fun nyɛ ya kunyana Yesu awa jirima kinkan a 

gbaari. 

18Yesu nitiŋɛ ta nidamata fun lagmi dɔŋ ni a sɛm chenani ba tum tuma a vɛ sɔɔni 

Koosa tuha. 

19Ba naa funɛ ya tu bilim tima nidamata fun kpa ba tɔna a wa dau nara maga 

suwachak ni a fu a. Tɔn ta malɛ funɛ tel sidi tusugsa fumnyuunu. 

20Chenani maga funɛ ya nyɛ nidamata se su ya kunyan ti laaboor weri ti a gbaari. 

Ɛfɛsus Tɔhɔn Tima Fun Dam 

21A gantɛl nɛɛ Pɔɔl fun lisi di o zi gbau a la Masɛdonia pulum awa Girik tima pulum a 

bur wa Jɛrusalɛm. O gbanko fun lisi di chen gantɛl ni o zi li dooniu a la Room. 

22O fun tum o nisuŋi nara balɛ, Timoti awa naa ba yir Ɛrastus chen, ba te o suwachak 

a kaali Masɛdonia pulum. O fun kpalimi Ɛfɛsus naa nyɛn Azia pulum ni. 

23Chen saha ti nidamata funɛ tiŋ ya kunyan ti nyinbaan. Chendaha ba naa funɛ nyɛn 

Ɛfɛsus ni nyɛ o dam. 

24Ɛfɛsus tim ta yaa funɛ jɛɛmi vuk nihaan naa ba yir Atimis a kpa un a du dam zen ni. 

Ba naa funɛ nyɛn Ɛfɛsus ni chen bɔnɛ yaa fun kpa aniita a kɔɔri dam wisa a chi vuk ti 

dam zen ti a na nyɔɔra kinkan a li a ni. Ba nihɛɛ sɔn funɛ ya Dimitrius. 

25Wuzu digi o fun yir o tumtumsi ta a lagmi dɔŋ ni a ŋɔ ba, “Mu tumtum dɔŋsa, ma 

zimu di yaa na nyɔɔra kinkannɛ a li ya dam wisi ta kɔɔri nɔ ni. 

26Ma zimu chenani Pɔɔl nɔ biksi nara tima di ba bur a li vursi naa nibinsa kɔɔri jɛɛmi 

ni, domi a ya yɔrirɛ. Nidamata funɛ tiŋ o nɔ a li Ɛfɛsus nɔ awa Azia tim pulum maga 

ni. 

27Chenani ya yaa kɔɔri dam wisi ta a chi vuk ti dam zen ti a na nyɔɔra kinkan chen, ya 

zi chelu a ta bu na nyɔɔra. Azia tim ta maga awa nidamata a li bawu maga ni yaa 

jɛɛmi ya nihaan vuk zen naa ba yir Atimis. Chenani Pɔɔl biksi chen mɔɔli aa gbaari, 

nandigi wa zi bu nyɛn a jɛɛmi vuk ti ka dam zen naa ya kpa un a du chen chesi.” 

28Dimitrius tum dɔŋsi ta funɛ nu o sɛm ta, ba fun na paan kinkan a la tɛsi a ŋɔ, “Ma 

nyɛ yaa nyɛ Ɛfɛsus tim ta vuk naa ba yir Atimis jirima.” 

29Ba fun li a tɛsi a go tɔhɔn tuha a chi chenani ba fa te tɛsi chen a nyɛ tɔhɔn ti dam. 

Yesu nitiŋɛ ba naa nyɛn Masɛdonia pulum ni chen, nara balɛ wa Pɔɔl funɛ wa Ɛfɛsus. 

Ba sɔna funɛ ya Gaiyus awa Aristakus. Zɛmɛ ta fun kpaksi nara balɛ ta a ka Pɔɔl a chɔ 

kaali doonani tɔhɔn ti tima yaa lagmi. 

30Pɔɔl funɛ nu chenani yɛɛ, o funɛ daŋni o la sɛm zɛmɛ ta ni a la ba, amaa Yesu nitiŋɛ 

ta funɛ lisiu di chen wa kpak nyinbaan. 

31Azia tim koorsa ba naa funɛ nyɛn Ɛfɛsus ni, bɔnɛ funɛ ya Pɔɔl chɛnsiwa. Ba funɛ nu 

chenani Pɔɔl daŋni o ya, ba fun tum nara ba la ŋɔ un di o ta la dooni. 

32Zɛmɛ ba naa funɛ lagmi a dam chen funɛ tɛsi kinkan. Ba nidamata wa fun zim 

kinkin naa nyuhu ni ba ya chen. Chendaha ba maga fun tɛsi a kurgɛ. 

33Ju tim ba naa funɛ nyɛn zɛmɛ ta ni, bɔnɛ fun kpak baal naa ba yir Alɛzanda a zak un 

li zɛmɛ ta suwachak di o ŋɔ ba chenani o kpak. O fun a viigi o nin di ba gil chɛɛma. 

34Ba funɛ wa zim di o ya Ju narrɛ, ba chɛɛm ti fun wa lagmi kibɛgim ka ba chɛɛmi aa 

la ŋɔ, “Ma nyɛ yaa nyɛ Ɛfɛsus tim ta vuk naa ba yir Atimis jirima.” Hali karifisa lɛ ba 

funɛ chɛɛmi chene. 

35A gantɛl ni tɔhɔn ti witiina fun wa chiŋi zɛmɛ ta suwachak ni a nyɛ ba gil chɛɛma. O 

fun ŋɔ ba, “Ma Ɛfɛsus tima, ba naa maga nyɛn tɛɛnɛ nɔ maga ni zimu di wuzu digirɛ 

buŋkul zen fun li buudaha a chel awa chenani ya fun sa dama a kpa un du a du un sɔn 

Atimis a la jɛɛmi un. 

36Nara maga zimu di chenani ya chen ya wutirɛ. Chendaha o wa lawa ma lagmi a 

chɛɛmi kinkan a kitum tum naa vɛ kpak nyuha. 

37Nara balɛ na ma kpa wa bar nɔ nan wa ŋmɛ kina a li vuk damsi ni koo a chɔk ya vuk 

nihaan ti sɔn. 

38Dimitrius awa o tum dɔŋsi ta daŋni ba fiksi ba, ma nyɛ ba kpa ba a la a wuzu naa ba 

puk sɛria bar diili dɛ ti. Doonee nara koti a fiksi nara sɛria nidiili ti suwachak ni. 

39Wu digi nyɛn Dimitrius awa o tum dɔŋsi ta bambe ni, ba pɔ a wuzu naa ya tɔhɔn ti 

tim maga yaa lagmi a na dɔŋa a nyɛ a deŋli. 

40Roman tim ta nu chenani tɔhɔn ti dam zinan, ba zi wa pɛɛsi o munu. Ya wa zi koti a 

ŋɔ ba chenani o du ka ba muksi ya.” 

41O funɛ sɛm nan peti, o fun nyɛ ba pisi a li lagmi ti ni. 

Tuma 20 

Pɔɔl Fun Kaali Masɛdonia Awa Girik Tim Pulum 

1Wuzu bilɛ gantɛl ni, Pɔɔl fun yir Yesu nitiŋɛ ta a lagmi dɔŋ ni a ŋɔ ba di o daŋni o la 

Masɛdonia pulumnɛ. O fun kpami ba a chausi ba a kaali. 

2O fun gba a go Masɛdonia pulum a kpami Yesu nitiŋɛ ba naa nyɛn dooni. O fun li 

dooni a kaali Girik tim pulum, 

3a la nyɛn dooni pɛnsa tora. O funɛ nyɛn doon a saksi di o bur la Siiriya pulum, o fun 

nu di Ju tim ta dɛu nyinbaannɛ di ba kpu un. Chendaha o fun chɛrgi o bambi a lisi di o 

bur la tiŋ Masɛdonia pulum a la. 

4-5Nara banɔpɛ awa Pɔɔl funɛ te ya suwachak a la pɔ ya Troas ni. Ba sɔna funɛ ya 

Sopata, Pirus be a li Bɛrɛa ni, Aristakus awa Sɛkundus a li Tɛsalɔnika ni, Gaiyus a li 

Dɛɛbɛ ni, Taikikus awa Trofimus a li Azia pulum ni, awa Timoti. 

6Ju tim ta wuzu zen naa ba yaa se boroboro ka luri vɛ nyɛni chen, petiu, ya fun li Girik 

tim pulum a kaali Filipai a la zu arŋa a kaali Troas. Wuzu bunyuu gantɛl ni ya fun tel 

doon a nyɛn wuzu bunɔpɛ. 

Chenani Funɛ Ya Yutikus Troas Ni 

7Asibri wuzu zaazɔn ya wa Yesu nitiŋɛ ba naa funɛ nyɛn Troas ni, fun lagmi a di 

diwe. Ya funɛ di peti, Pɔɔl fun si a ŋɔ ya ni. O funɛ sɛm chene hali tɔhɛɛsa. Chɔɔsa zi 

wa pisi, o funɛ daŋni ya li dooni. Chendaha o fun sɛm a vusi. 

8Ba funɛ sa dɛ naa tuhu ni ya lagmi chen a zɔŋ dɛ naa lɛ nyuhu nɛɛ. Fitin damata funɛ 

chiŋi dooni. 

9Bunɔɔn digi fun nyɛn dooni ba yir un Yutikus. O fun kani tokoro mun ni. Pɔɔl funɛ 

sɛm chene, ka o chuk do hali a wa chɔ peti a tu wa chel tɛɛnɛ ni. Yesu nitiŋɛ ta fun 

taŋsi a tu wa suŋi un, amaa o funɛ sou. 

10Pɔɔl ka fun tiŋ ba gantɛl a tu wa a zer un a kur a ŋɔ ba, “Ma ta nyɛ o muksi ma. O 

bu kpak miisau.” 

11Ya maga fun bu zini kaali ya bar lagmi ti. Pɔɔl fun zer boroboro a chɔksi a sumi 

Koosa a du a kpa a bɔni ya a chi chenani ya kunyan ti biksi ya, a bu ŋɔ ya. Nha wa 

yɛli chɔsa, o fun sɛm peti ka ya li kaali. 

12Ya funɛ kaali chene, Yesu nitiŋɛ ta wa zer bunɔɔn naa funɛ sou a bu si chen a kaali 

dama. Chenani o fun bu na miisa chen sɔɔni ba tusa kinkan. 

Pɔɔl Fun Kaali Mailitus 

13Pɔɔl fun waligi ya ni a kaali tɔhɔn naa ba yir Asɔs o duŋduŋ. Ya ka fun zu arŋa a la 

pu un dooni a chi chenani o fun ŋɔ ya chen. 

14Ya funɛ la tel Asɔs, o fun wa gbaari ya ni a li arŋ ti tuhu ni. Ya fun li dooni a kaali 

tɔhɔn naa ba yir Mitilini. 

15Chɔɔsa funɛ wa pisi, ya fun li dooni a kaali pulum naa ba yir Kiɔs ka teku ni go un. 

Chɔɔsa funɛ bu wa pisi, ya fun li dooni a kaali pulum naa ba yir Samɔs ka teku ni vɛɛn 

go un. Chɔɔsa funɛ wa pisi butora tiina, ya fun li dooni a kaali tɔhɔn naa ba yir 

Mailitus a li Azia pulum ni. 

16Pɔɔl wa funɛ daŋni o nyɛn Azia pulum ti ni. O ka funɛ daŋni o gali Ɛfɛsus nɛɛ a la 

tel Jɛrusalɛm lalaga. Ju tim ta wuzu zen naa ba yir val la gali ti chen funɛ dugli. O 

daŋni o te la dooni ka o zi tel. 

Pɔɔl Fun Chausi Ɛfɛsus Nihɛɛta 

17Pɔɔl funɛ nyɛn Mailitus nɛɛ a tum nara ba la ŋɔ Yesu nitiŋɛ ba naa nyɛn Ɛfɛsus ni, 

nihɛɛta di ba wa pu un. 

18Ba funɛ la tel dooni, Pɔɔl fun ŋɔ ba, “Saha naa mu wa ma fun nyɛn Azia pulum ni, 

ma zim chenani mu fun duu. 

19Mu yaa funɛ tum ya kunyan ti tuma awa jɛɛgisi nɛɛ. Hali Ju tim ta funɛ na 

nyinbaanasa di mu namsi kinkan chen ni mu zi wiu, nannɛ mu funɛ tum. 

20Mu funɛ biksi Koosa laaboor weri ti a nyɛ ma nara suwachak ni a vɛɛn biksi ma a li 

ma damsi ni. Kinkin naa la zi suŋi ma wa ka mu vɛ ŋɔ ma. 

21Mu funɛ tɛ Ju tim ta awa ba naa vɛ ya Ju tima ninu di o lawa ba gil ba tum tagnau a 

burgi a tiŋ Koosa a nyɛ ba se su ya kunyana Yesu. 

22Lalaknɔ mu tiŋ Koosa siim weri ti nɔ a le la Jɛrusalɛm. Mu wa zim chenani maga 

kaa ya min dooni. 

23Mu zimu di doonani maga mu funɛ gba, waa funɛ ŋɔ min di mu zi na namsiu ka 

nara tɔ min dɛ. 

24Mu baga wa to kin naa ya min ni. Ya kunyana Yesu fun lisi min di mu biksi nara 

Koosa laaboor weri ti wɛ awa chenani Koosa daŋni o suŋi ba. Mu bambi maga nyɛn 

tum nɔ o kpa nyɛ min di mu tum a peti nannɛ. 

25“Mu wa ma funɛ nyɛn, mu funɛ biksi ma di saha naa Koosa kaa wa dɔ nara telu. Mu 

zimu di saha nɔ kpa la, ma wa zi bu na min. 

26Nan daha, mu sɛm ma wutirɛ, a wuzu naa Koosa wa na ma galimsa a ta ma yɔri, o 

wa ya mu wi. 

27Kin naa maga Koosa daŋni o tum wa ka mu vɛ biksi ma. 

28Waa funɛ nyɛ o be sou a nyɛ ya, chen ni ya zi kotiu a bur a tiŋ un a ya o nara. O siim 

weri ti funɛ lisi ma di ma ya Yesu nitiŋɛ ba naa funɛ nyɛn Ɛfɛsus ni, nihɛɛta. Ba waa 

chi piisisa ka ma ka chi ba nigbaŋɛ. Ma kpak Yesu nɛnɛ, chen ni ma zi kotiu a kok ba. 

29Mu funɛ kaali chen gantɛl nɛɛ, mu zimu di nara zi wau a chi gbesa a chem ba naa 

ma nyini chen a muksi ma kinkan. 

30Hali saha zi wa telu di ma Yesu nitiŋɛ ta bɔnɛ zi wa siu a suni wɛ, chen ni bɔnɛ zi 

purigiu a la tiŋ ba. 

31Ma doso a kilisi chenani mu fun kpak un mu bambi ni di mu biksi ma bunsa tora a 

ta hiisi tama. 

32“Lalaknɔ mu kpa ma a du Koosa nin ni. O laaboor weri ti chenani o suŋi nara wɛ zi 

nyɛ ma kpak unu nɛnɛ a gbaari. Wuzu digi o zi wa kpa kin nawara o fun kpa chiŋsiu a 

nyɛ ba naa maga o fun lisi a nyɛ o titi ni. 

33Mu wa ma funɛ nyɛn, mu wa funɛ daŋni nandigi salma koo aniita koo gar. 

34Mu yaa funɛ tum a li mu bara wilim nee a nyini mu wa mu pɛgsa. 

35Mu funɛ tum nannɛ di mu biksi ma chenani ma gbanko zi wa tum a koti a suŋi fara 

tima. Ma lisi chenani ya kunyana Yesu fun biksi ya. O funɛ ŋɔ, ‘Nar lisi a li o kin ni a 

nyɛ nandigi ni, o tuha zi sɔɔniu a kaali nara nyɛ un kina.’ ” 

36Pɔɔl funɛ sɛm peti, o wa ba fun gbiri tɛɛnɛ ni a sumi Koosa. 

37Doone ba fun si a chausi un. Nidamata funɛ wi ka bɔnɛ kpa ba nisa a kur un a 

mɔksi. 

38Chenani o fun te ŋɔ ba di o wa zi bu na ba fun chɔk ba tusa kinkan, ka ba gil un o zu 

arŋ ti. 

Tuma 21 

Pɔɔl Fun Kaali Jɛrusalɛm 

1Ya fun li dooni a kpa ya se a zɔŋ pulum naa vɛ zeni ni ka ni go un. Ba yir un Kɔs. 

Chɔɔsa funɛ wa pisi, ya fun li dooni a kaali pulum naa ba yir Rood ka ni vɛɛn go o 

gbanko. Ya fun li dooni a kaali tɔhɔn naa ba yir Patara. 

2Ya fun li arŋ ti ni dooni a la zu arŋ naa la daŋni o la Fonisia pulum. Ya fun li Patara 

ni, 

3a la gali Saiprus pulum naa ni go ka o nyɛn ya ningal ni a la tel Taaya a li Siiriya 

pulum ni. Bun tima arŋ ti fun chuŋi chen funɛ ya doon kinawa. Ya fun gil arŋ ti, 

4a dɛu Yesu nitiŋɛ a nyɛn ba wati wuzu bunɔpɛ. Koosa siim weri ti fun nyɛ ba ŋɔ Pɔɔl 

ni di o ta la Jɛrusalɛm. 

5Arŋ ti funɛ bu saksi di o si, ba wa ba haanasa awa ba bisa fun tiŋ ya a la li ni ti nɔ a 

gbiri a sumi Koosa. 

6Ya fun chausi ba a bu zu arŋ ti ka ba bur kaali dama. 

7Ya fun li dooni a tiŋ ni nɔ kaali tɔhɔn naa ba yir Tɔlimeis. Ya fun bu gil arŋ ti dooni a 

la zaami Yesu nitiŋɛ ta a nyɛn ba wati wuzu bɛgim. 

8Chɔɔsa funɛ wa pisi, ya fun bu zu arŋ ti a li dooni a kaali Siizaria. Ya fun gil arŋ ti a 

la zu Filip dama a nyɛn o wati. Waa yaa funɛ biksi Koosa laaboor weri ti a nyɛ nara 

ni. O funɛ ya nara banɔpɛ ta digirɛ Yesu nitiŋɛ ba naa nyɛn Jɛrusalɛm ni fun lisi di o 

nyini ba malɛ ta. 

9O funɛ kpak nihabichɛsa nara banaasiwa ba gbaari un ni a biksi nara Koosa laaboor 

weri ti wɛ. Ba ha wa fun yu baalasa. 

10Wuzu bilɛ gantɛl ni Koosa witiinsi ta digi fun li Judia pulum a wa. O sɔn funɛ ya 

Agabus. 

11O fun kaali Pɔɔl wati a la ŋɔ un di o kpa o chɛra kikirisa a nyɛ un. Pɔɔl fun kpa a 

nyɛ un. Agabus fun kani a kpa un a vɔu o nisa awa o naŋgere a ŋɔ, “Ma nu chenani 

Koosa siim weri ti fun ŋɔ minu. Chɛra kikirisi nɔ tiina la tel Jɛrusalɛm, Ju tima ba naa 

nyɛn dooni, zi wa vɔu unu a chi chenani mu vɔu mu titi nan, a kpa un a du ba naa vɛ 

ya Ju tim nisa ni.” 

12Ya funɛ nu o sɛm ta, ya wa ba naa funɛ nyɛn dooni, fun sumi Pɔɔl di o ta la 

Jɛrusalɛm. 

13O fun ŋɔ ya, “Yɛrɛ ma nyɛ mu wɛ muksi ma a nyɛ mu bambi buti? N saksɛu di ba 

kpak min a vɔu ya kunyan Yesu daha. Hali mu saksɛu di mu sou a nyɛ un.” 

14Ya zim di ya sɛm na wa zi nyɛ o gil laali, ya fun ŋɔ un, “I zimɛɛ di ya kunyana 

daŋni i ya chen, o deŋlu wa i ya chen.” 

15Wuzu bilɛ gantɛl ni, ya fun lagmi ya kina a kaali Jɛrusalɛm. 

16Yesu nitiŋɛ ba naa funɛ nyɛn Siizaria ni, bɔnɛ fun gbaari ya ni a kaali. Ya funɛ la tel 

Jɛrusalɛm, ba fun te ya suwachak a kpa ya a la baal naa ba yir Manasɔn, dama di ya 

nyɛn dooni. O funɛ li Saiprus pulum nɛ ka o se su ya kunyan ti a vusi. 

Pɔɔl Fun La Zaami Jems Jɛrusalɛm Ni 

17Yesu nitiŋɛ ba naa nyɛn Jɛrusalɛm ni fun la ya du num num ni. 

18Chɔɔsa funɛ wa pisi, ya wa Pɔɔl fun kaali a la zaami Jems. O wa Yesu nitiŋɛ nihɛɛti 

ta maga funɛ lagmi dɔŋa a kani. 

19Pɔɔl fun zaami ba maga a ŋɔ ba chenani maga Koosa fun suŋi un di o tum a nyɛ ba 

naa vɛ ya Ju tim ni. 

20O funɛ sɛm peti, Jems awa nihɛɛti ta fun pɛgi Koosa chenani o tum chen daha. Ba 

fun ŋɔ Pɔɔl ni, “Ya niinbe, i zimu di Ju tima ba naa nyɛn bar nɔ, tusugsa funɛ nyɛ ya 

se su ya kunyan ti a kpak un ba bambe ni kinkan di ba tiŋ ba chiksɛ ta. 

21Nara funɛ ŋɔ ba chenani i yaa biksi Ju tima ba naa nyɛ ba se su ya kunyan ti ka ba 

nyɛn bar boli ni di ba ta bu tiŋ ba chiksɛ ta. I gbanko yaa biksi bau di ba ta bu teŋsi ba 

bisa a ta bu tiŋ ba nawaalsi ta nyinbaan. 

22Nara nama zi nu i wɛu a daŋni ba wa zaami hin. Ya wara daŋni i wa ba wa di amɔrɛ 

kpok. 

23Adaha tiŋ chenani ya kaa ya ŋɔ hin. Nara banaasi nyɛn ya ni a vɔu vɔwi a nyɛ Koosa 

ni di ba zi tiŋ unu nɛnɛ a gbaari. 

24Kpa i titi a gbaari ba ni a nyɛ nara chaksi ma wa ni ni a funi ma nyuuna a biksi nara 

di Koosa la chaani ma bambe ni o suwachak ni. Bɔ a nyɛ ma maga ni, chen ni nara 

maga zi zimu di chenani ba sɛm i wɛ chen wa ya wuti. Ba gbanko zi zimu di i ha wa 

gil ya chiksɛ ta tiŋi. 

25Ya funɛ piin sɔbi tɔnu a nyɛ ba naa vɛ ya Ju tim ni a nyɛ ba se su Yesu. Ya funɛ ŋɔ 

bau di ba ta di vursi diwe a ta se nɛmɛ naa ba vɛ kɔrigi o li chɛl a ta tum chɔkumsi 

tuma.” 

26Chɔɔsa funɛ wa pisi Pɔɔl fun la gbaari nara tima ni a nyɛ nara chaksi ba wa ni ni a 

biksi nara di Koosa la chaani ba bambe ni o suwachak ni. Doone ba fun la zu Koosa 

bar jɛɛmi dam ti a ŋɔ Koosa dam kɔkɔɔrsi ta ni di wuzu bunɔpɛ wuzu ba zi wa kɔɔri 

kɔɔra a nyɛ Koosa ni a biksi nara di chenani o funɛ chaani ba bambe ni chen mak o 

bɔu. 

Ju Tima Fun Kpak Pɔɔl Koosa Bar Jɛɛmi Dam Ni 

27Wuzu bunɔpɛ ta funɛ wa dugli peti, Ju tima ba naa funɛ li Azia pulum, bɔnɛ fun na 

Pɔɔl a li Koosa bar jɛɛmi dam ti ni. Ba fun nyɛ ba naa maga nyɛn dooni chen dam a la 

kpak un. 

28Ba fun tɛsi a ŋɔ, “Ma Ju tima, ma wa suŋi ya. Baal naa ya kpak nan, waa ya naa yaa 

biksi nara bar damati ni di Ju tim ta, ba chiksɛ ta awa Koosa bar jɛɛmi dam nɔ ya 

yɔrirɛ. Hali lalaknɔ o kpa ba naa vɛ ya Ju timwa a wa zu bar nɔ a chɔk doonani Koosa 

fun lisi a nyɛ o titi ni chen.” 

29Ba funɛ piin te na Pɔɔl awa Trofimus naa li Ɛfɛsus ni ka ba lagmi a gba tɔhɔn ti ni. 

Ba fun baa di Pɔɔl kpa un a wa zu Koosa bar jɛɛmi dam ti. Chendaha ba fun ŋɔ chen. 

30Ba naa funɛ dam chen nidamata fun pisi a su tɔhɔn ti maga. Ba naa funɛ ka a vɛ li 

dam ti tuha fun chɔ la lagmi dɔŋ ni a li doonani ba kpak Pɔɔl chen a suŋi ba ba lɛrgi 

un a li sal. Nara tima wa Pɔɔl fun kaali, ba naa la il Koosa bar jɛɛmi dam ti fun vaan 

far bulzɔɔnɔ. 

31Zɛmɛ ta funɛ saksi di ba kpu Pɔɔl chene, nandigi fun chɔ a la zini a ŋɔ Roman tim 

lanjimasa nihɛɛ nyuhu tiin ni di Jɛrusalɛm tim maga funɛ damu. 

32O wa o lanjimasa awa ba nihɛɛta fun vaan chɔ tu a la doonani zɛmɛ ta tuk Pɔɔl chen. 

Zɛmɛ ta funɛ na lanjimasa nihɛɛ nyuhu tiin ti ka o wa o lanjimasi ta wa, ba fun gil 

Pɔɔl tuki. 

33Lanjimasa nihɛɛ nyuhu tiin ti fun ŋɔ o lanjimasi ta ni ba kpa zɔglɛ abalɛ a vɔu Pɔɔl a 

burgi pɛɛsi zɛmɛ ta, “Anti ya baal nɔ? Baŋnɛ o tum?” 

34Nara tima bɔnɛ fun tɛsi a ŋɔ wu digi. Ba bɔnɛ ka fun tɛsi aa sɛm kundɔŋ. Chɛɛm ti 

fun lagmi dɔŋ ni o vɛ nu chenani ba sɛmi. Nan daha o fun ŋɔ o lanjimasi ta ni di ba 

kpa Pɔɔl a la zu ba dam kpok naa nara vɛ zu yɔri. 

35Saha naa ba wa un fun la tel naŋgere bar nɔsɛ ta, zɛmɛ ta funɛ zaksi dɔŋa a gbaari di 

ba la pu Pɔɔl a la un. Lanjimasi ta fun zer un a tɛ buudaha ni, chen ni ba zi kpa unu a 

tel ba dam kpok ti. 

36Zɛmɛ ta funɛ chɛɛmi kinkan a ŋɔ, “Ma nyɛ ya kpu un.” 

Pɔɔl Fun Kok O Titi Zɛmɛ Suwachak Ni 

37Lanjimasi ta awa Pɔɔl funɛ la dugli zuuli, Pɔɔl fun burgi a ŋɔ lanjimasi ta nihɛɛ 

nyuhu tiin ti ni, “I zi nyɛ mu sɛm hin wu digiuu?” O fun ŋɔ un, “Mu wa zim di i sɛm 

Girik tim sɛm tau. 

38Wuzu bu mɛna gantɛl ni Ijipt tim baal digi fun wa lagmi nara tusugsa naasi a li 

nyabaan ni a nyɛ ba laal kicheme di ba chem ya. Mu funɛ baa di i wa un ya 

nibɛgimnɛ.” 

39Pɔɔl fun ŋɔ un, “Ju tima lul min tɔ birigi naa ba yir Taasus a li Sailisia pulum ni. Mu 

sumi hinu, nyɛ mu sɛm a nyɛ zɛmɛ ta ni.” 

40Lanjimasi ta nihɛɛ nyuhu tiin ti fun nyɛ un nyinbaan. Pɔɔl fun chiŋi naŋgere bar 

nɔsɛ nyuhu ti ni a viigi o nin di zɛmɛ ta gil chɛɛma. Ba fun moori ka o sɛm sɛma a nyɛ 

ba a li Ju tim sɛm ni. 

Tuma 22 

1O fun ŋɔ ba, “Nihɛɛta awa mu dɔŋtima, ma nu mu wati. Chenani mu kaa sɛm nan la 

zi biksi di mu nin wa toli.” 

2Zɛmɛ ta funɛ nu ka o sɛm ba a li ba titi sɛm ni, ba fun bukoo moori a gbaari. 

3Pɔɔl fun bukoo ŋɔ ba, “Ju tima lul min tɔhɔn naa ba yir Taasus a li Sailisia pulum ni, 

amaa mu funɛ biu a burgi nihɛɛ a li Jɛrusalɛm nɔ ni. Ya nibiksi zen naa ba yir 

Gameliel funɛ biksi min di mu tiŋ ya nawaalsi ta chiksɛ ta nɛnɛ. Chenani mu se fun 

sɛri di mu tiŋ Koosa chen saha ti awa chenani ma kina sɛri zinan ya kibɛgimnɛ. 

4Nara funɛ ŋɔ min chenani nara bɔnɛ funɛ tiŋ Yesu nyinbaan, mu fun namsi ba kinkan 

a fun kpaksi ba nidamata a tɔ ba dɛ a kpaŋi mu titi a kpu bɔnɛ. 

5Koosa dam kɔkɔɔrsi ta nihɛɛ ti awa tɔhɔn ti nihɛɛti maga zimu di mu ŋɔ ma wutirɛ. 

Ba fun sɔbi tɔna a nyɛ min di mu kpa la nyɛ Ju tima ba naa nyɛn Damaskus ni, chen ni 

ba zi suŋi minu. Mu fun la tel doon a kpaksi Yesu nitiŋɛ ta nidamata a kpa zɔglɛ a vɔti 

ba a kpa ba bur wa bar nɔ di mu lɛrgi ba diŋsa.” 

Pɔɔl Fun Ŋɔ Zɛmɛ Ta Chenani O Si Su Yesu 
(Tuma 9.1-19; 26.12-18) 

6“Nha funɛ wa tel sal baan nyuha, mu funɛ nyɛn nyinbaan ni a wa dugli Damaskus. 

Kundɔŋ fun vaan nyiksi a li buudaha ni a chaani du min ni. 

7Mu fun chel tɛɛnɛ ni a nu ta ka o ŋɔ min, ‘Sɔɔl, baŋnɛ ii namsi min chen ni?’ 

8Mu fun ŋɔ, ‘Mu kunyana, anti ya hin?’ Ta ti fun ŋɔ, ‘Min ya Yesu Nazarɛt nar naa i 

namsi chen.’  

9Ba naa wa min funɛ gba chen fun na chaani ti, amaa ba wa fun nu ta ti. 

10Mu fun bukoo ŋɔ, ‘Mu kunyana, baŋnɛ ii daŋni mu ya?’ Ta ti fun ŋɔ min, ‘Si a la zu 

Damaskus. Nandigi zi wa ŋɔ hinu chenani Koosa daŋni i yau dooni.’ 

11Kundɔŋ naa funɛ chaani a du min ni chen nyɛ mu burgi nyulumnɛ. Adaha mu 

dɔŋtim ta nidigi fun kpak mu nin a te mu suwachak a la zu tɔhɔn ti tuha. 

12“Baal digi funɛ nyɛn doon ba yir un Ananias. Waa yaa funɛ jɛɛmi Koosa wa wuti ni 

aa tiŋ ya chiksɛ ta nɛnɛ. Ju tim ba naa maga nyɛn Damaskus ni, funɛ nyɛ un jirima 

kinkan. 

13O fun wa pu min a wa chiŋi mu suwachak ni a ŋɔ, ‘Mu niinbe Sɔɔl, mu wa i se ta 

bar lɛlirɛ.’ Mu se ta fun vaan lɛli ka mu na un ka o chiŋi mu suwachak ni. 

14O fun bukoo ŋɔ min, ‘I funɛ nyɛn nyinbaan ti ni a wa chene, Koosa naa ya nawaalsi 

ta funɛ jɛɛmi, nyɛ i na Yesu ka i wa un sɛm sɛma. Waa ya o tumtumna naa yaa tiŋ o 

tutɔ. Koosa funɛ lisi hin di i tum chenani o daŋni, 

15a ŋɔ nidamata ni naa i na ka i wa un sɛm sɛma wɛ. 

16Ta bu nyɛ ya chiŋi aa pɔɔli. Si a nyɛ mu kpa Yesu sɔn a chaksi hin wa ni ni, chen ni 

Koosa zi chaksi i bambiu a gil i tum tagna a nyɛ hin.’ ” 

Zɛmɛ Ta Fun La Muksi Pɔɔl Di Ba Kpu Un 

17“Mu fun bur kaali Jɛrusalɛm a la zu Koosa bar jɛɛmi dam ti di mu sumi un. Mu sumi 

ti bambaan ni, 

18mu fun na mu kunyan ti a chi mu deesi. O fun ŋɔ min, ‘Si lalaga a li Jɛrusalɛm ni, 

domi i ŋɔ ba naa nyɛn bar nɔ nan, chenani i chem min nyinbaan ni ka mu wa hin sɛm 

sɛma dɔŋ wati, ba wa zi nu i wati.’ 

19Mu fun ŋɔ un, ‘Ju tim ta zimu nɛnɛ di mu gba a go ba bar lagmi dɛɛna a kpaksi ba 

naa se su hin a tuksi. 

20Saha naa ba fun kpak Stivin anti funɛ biksi ba i wɛ, a kpu un, mu titi funɛ nyɛn 

dooniu a na. Mu funɛ nyini ba naa la yaksi un chen taktasa a la nɔɔni chenani ba funɛ 

ya chen ni.’ 

21Mu kunyan ti fun bukoo ŋɔ min, ‘Mu kaa tum hin i la ba naa vɛ ya Ju tim watɛɛ a li 

tɔ bar bole ni. Adaha kila.’ ” 

22Zɛmɛ ta fun nu Pɔɔl sɛma hali o wa tel sɛm ta mun di ya kunyan ti funɛ tum un di o 

la ba naa vɛ ya Ju tim wati. Ba fun vaan tɛsi ta zaŋa a ŋɔ, “Ma kpa un kila a la kpu. O 

wa lawa o nyɛn.” 

23Ba fun tɛsi kinkan a chɛsi ba kilaarɛ a zɔk hɛɛra a yo buudaha ni di ba biksi nara di 

chenani Pɔɔl sɛm chen pini Koosa zomwa. 

24Roman lanjimasa nihɛɛ nyuhu tiin ti fun ŋɔ o lanjimasi ta ba kpa Pɔɔl a la zu ba dam 

kpok naa nara vɛ zu yɔri, a tuk un wa vurmsi ni. O funɛ ŋɔ ba di ba ya chene, chen ni 

Pɔɔl zi ŋɔ unu kin naa ya zɛmɛ ta chɛɛmiu. 

25Lanjimasi ta fun kpa ganɛsa a vɔu Pɔɔl a saksi di ba tuk un. O fun burgi a ŋɔ ba 

nihɛɛ naa chiŋi dooni, “Mu ya Ju tim baallɛ a vɛɛn ya Roman tim gbanko. Ma wa 

kpak nyinbaan naa ma zi tuk min wa vurmsi ni, domi ma ha wa kpa min la sɛria bar 

diili dɛ a na mu galimsa.” 

26Lanjimasi ta nihɛɛ ti funɛ nu o sɛm ta, o fun kaali ba nihɛɛ nyuhu tiin ti wati a la ŋɔ 

un, “Mu sumi hinu doso baal ti ni. O ŋɔ min di o ya Roman tim baallɛ.” 

27Lanjimasi ta nihɛɛ nyuhu tiin ti fun la pɛɛsi Pɔɔl, “O ya wutirɛ i ŋɔ di i ya Roman 

tim baallɛ nann?” Pɔɔl fun ŋɔ, “O ya wutirɛ.” 

28Nihɛɛ nyuhu tiin ti fun ŋɔ un, “Mu funɛ bɔ malɛ damatiwa ka ba nyɛ mu burgi 

Roman tim baal.” Pɔɔl fun ŋɔ un, “Roman tima funɛ lul min.” 

29Lanjimasa ba naa funɛ daŋni ba tuk Pɔɔl chen, fun vaan bur gantɛl. Nihɛɛ nyuhu tiin 

ti funɛ zim di Pɔɔl funɛ sɛm wutirɛ, hansura fun kpak un, domi o wa fun kpak 

nyinbaan di o kpak un a kpa zɔglɛ ta a vɔu un. 

Ju Tima Nihɛɛta Fun Lagmi Di Ba Di Pɔɔl Sɛria 

30Nihɛɛ nyuhu tiin ti funɛ daŋni o zim chenani Pɔɔl ya Ju tim ta fiksi un. Chɔɔsa funɛ 

wa pisi, o fun ŋɔ o lanjimasi ta ni ba pur zɔglɛ ta Pɔɔl ni a fun ŋɔ Koosa dam kɔkɔɔrsi 

ta awa tɔhɔn ti nihɛɛti ta ni ba lagmi. Doone o fun kpa un a chiŋsi ba suwachak ni. 

Tuma 23 

1Pɔɔl fun nyini ba se ni a ŋɔ, “Mu niinbisa, chenani mu nyɛn hali wa zinan, mu kpak 

tuha kibɛgimu awa Koosa ni.” 

2Koosa dam kɔkɔɔrsi ta nihɛɛ naa ba yir Ananias funɛ nu o sɛm ta, o fun ŋɔ naa chiŋi 

a dugli un digi o chɛɛgi o lɛha. 

3Pɔɔl fun ŋɔ Koosa dam kɔkɔɔrsi ta nihɛɛ ti ni, “I chi zɛgbɛra naa yɛlɛɛ ba pɛɛrirɛ. 

Koosa zi wa bɔ hinu a li chenani i ya min chen. I kani bar nɔwa aa di mu sɛria a li ya 

chiksɛ ta nyinbaan ni ka i titi chɔk a a ŋɔ baal nɔ di o chɛɛgi mu lɛha.” 

4Ba naa funɛ chiŋi a dugli Pɔɔl chen nidigi fun ŋɔ un, “Yɛrɛ i nyuha kpok i pini Koosa 

dam kɔkɔɔrsi ta nihɛɛ ti zoma?” 

5Pɔɔl fun ŋɔ ba maga ni, “Mu niinbisa, chenani ba fun sɔbi a li Koosa sɛm tɔn ti ni 

chen ya wutirɛ. Ba funɛ ŋɔ, ‘Ma fiɛŋ ma wa pini koor naa dɔ ma zoma.’ Amaa 

chenani o fun ya min chen, mu wa fun zim di waa ya ya koor ti.” 

6Pɔɔl fun na di tɔhɔn ti nihɛɛti ta wa ya nibɛgim. Bɔnɛ funɛ ya Farisi timwa. Bɔnɛ ka 

ya Sajusi tima. O fun sɛm ta zaŋa a ŋɔ ba, “Mu niinbisa, Farisi tima funɛ lul min. Mu 

kpak bambi bɛgimu di wuzu digi Koosa zi wa lɛli nisitɛu a li ba sou ni. Chendaha ma 

lagmi bar nɔ zinan di ma di mu sɛria.” 

7O funɛ sɛm nan, Farisi tim ta awa Sajusi tima fun vaan purigi a di amɔrɛ wa dɔŋ ni. 

8Sajusi tim ta fun biksi nara di Koosa wa zi lɛli nisitɛ a li ba sou ni ka o malaikasa 

awa siimsa vɛ nyɛni. Farisi tim ta ka funɛ biksi nara di wuzu digi Koosa zi wa lɛli 

nisitɛu a li ba sou ni ka o malaikasi ta awa siimsi ta nyɛn. 

9Doone Koosa chiksɛ nibiksɛ ba naa funɛ ya Farisi tim chen bɔnɛ fun chɛɛmi a tɔ 

chɛɛm ti a ŋɔ, “Ya se su di Koosa funɛ tum a malaikasi ta digi koo o siimsi ta digi a 

wa sɛm nyɛ un. Chendaha o nin wa toli.” 

10Chenani Farisi tim ta awa Sajusi tima funɛ di amɔrɛ chen wa burgi yo. Hansura funɛ 

kpak lanjimasi ta nihɛɛ nyuhu tiin ti di ba zi huusi Pɔɔlu. O fun ŋɔ o lanjimasi ta ni ba 

zu kpak un yo ti bambaan ni a li a bur la zu ba dam kpok ti. 

11Dusum funɛ wa biri, Pɔɔl fun bu na ya kunyan ti a chi o deesi. Ya kunyan ti fun ŋɔ 

un, “Kpak bambi. Mu zi nyɛ i la Roomu a la ŋɔ ba naa nyɛn dooni, mu wɛ a chi 

chenani i ya bar nɔ nan.” 

Ju Tima Fun Vɔti Nɔɔna Di Ba Kpu Pɔɔl 

12Chɔɔsa funɛ wa pisi, Ju tim ta bɔnɛ fun lagmi dɔŋ ni a vɔti nɔɔna a ŋɔ di ba vɛ kpu 

Pɔɔl, ba wa zi di diwe koo a nyɔ ni. 

13Ba naa funɛ vɔti nɔɔni chen funɛ kaali nara fumnaasiu. 

14Ba fun la ŋɔ Koosa dam kɔkɔɔrsi ta awa nihɛɛti ta ni, “Ya fun lagmi dɔŋ ni a vɔti 

nɔɔna a ŋɔ di ya vɛ kpu Pɔɔl, ya wa zi di diwe koo a nyɔ ni. 

15Ya sumi mau di ma tum nandigi o la ŋɔ Roman tim nihɛɛ nyuhu tiin ti ni di o kpa 

Pɔɔl a wa, domi ma daŋni Pɔɔllɛ ŋɔ ma a gbaari. Ya zi chem un nyinbaan niu a kpa 

un.” 

16Pɔɔl towe be fun nu chenani ba daŋni ba ya a la zini a zu lanjimasi ta dam kpok ti a 

ŋɔ Pɔɔl ni. 

17Pɔɔl funɛ nu o sɛm ta, o fun yir lanjimasi ta nihɛɛti ta digi o wa. O fun ŋɔ un, “Kpa 

bunɔɔn ti kila i nihɛɛ nyuhu tiin ti wati. O kpak wu digirɛ a kaa ŋɔ un.” 

18Nihɛɛ ti fun kpa un kaali o ŋɔ nihɛɛ nyuhu tiin ti ni, “Pɔɔl naa i tɔ dɛ chen yir min, a 

ŋɔ min di mu kpa bunɔɔn nɔ a wa i wati. O kpak wu digirɛ a kaa ŋɔ hin.” 

19Nihɛɛ nyuhu tiin ti fun kpa bunɔɔn ti nin a kpa un a la ba digi a la pɛɛsi un, “Yɛrɛ i 

kpak a kaa ŋɔ min chen?” 

20O fun ŋɔ, “Ju tim ta nihɛɛti ta la nɔɔniu di ba chɛ lagmi chɛ a ŋɔ hin i bu kpa Pɔɔl a 

wa, amaa ba funɛ zigu a la daŋni o ŋɔ ba a gbaari. 

21Ta tiŋ chenani ba ŋɔ hin. Ju tim ta bɔnɛ funɛ lagmi dɔŋ ni a vɔti nɔɔna a ŋɔ di ba vɛ 

kpu Pɔɔl, ba wa zi di diwe koo a nyɔ ni. Nɔɔna nivɔtɛ ta funɛ kaali nara fumnaasiu. Ba 

zi chem ma nyinbaan niu a kpu un. Hali ba saksɛu a pɔ di ba na baŋa kaa ya.” 

22Nihɛɛ nyuhu tiin ti fun ŋɔ un, “Ta bu ŋɔ nandigi ni chenani i ŋɔ min nan,” a nyɛ o 

kaali. 

Ba Fun Tum Pɔɔl Filiks Wati 

23Doone nihɛɛ nyuhu tiin ti fun yir o nihɛɛta nara balɛ ba wa o ŋɔ ba, “Ma lagmi 

lanjimasa kɔksa lɛ, lanjimasa ba naa la zini zaagna fumnɔpɛ awa lanjimasa ba naa la 

chem laal wa tima ni, kɔksa lɛ a nyɛ ba saksi Siizaria laali. Ma nyɛ ba wa la dusum 

diwe diili peti saha. 

24Ma dɛu zaagna a nyɛ Pɔɔl ni o zini a kok un a la tel gɔbnati nyuhu tiin nihɛɛ dama 

dooni. O sɔn ya Filiks.” 

25Doone lanjimasi ta nihɛɛ nyuhu tiin ti fun sɔbi tɔn a nyɛ o nihɛɛti ta ni di ba kpa la 

nyɛ Filiks ni. Nannɛ o fun sɔbi tɔn ti ni. 

26“Min, Klɔdius Lisias, la sɔbi tɔn nɔ a nyɛ gɔbnati nyuhu tiina nihɛɛ naa ba yir 

Filiks ni a zaami hin. 

27Min la tum baal nɔ awa tɔn nɔ ma wati. Ju tim ta fun kpak un a daŋni ba kpu un, 

ka mu wa mu lanjimasi ta fun la lisi un ba bambaan ni. Ba funɛ ŋɔ min di o ya 

Roman tim baallɛ. Chendaha mu fun ya chen. 

28Mu fun ŋɔ Koosa dam kɔkɔɔrsi ta awa tɔhɔn ti nihɛɛti ta di ba lagmi dɔŋ ni a kpa 

un kaali ba suwachak di mu zim chenani o ya Ju tim ta fiksi un. 

29Mu fun wa dɛu a na di o wa tum tum tagin naa la zi nyɛ mu di o sou sɛria koo a 

tɔ un dɛ. Ba ka fun ŋɔ di o chɔk ba titi chire. 

30Mu funɛ nu di Ju tim ta bura daŋni ba kpu unu, mu fun lisi di mu nyɛ mu 

lanjimasi ta kpa un wa i wati. Mu fun ŋɔ ba naa la fiksi un chen di ba tiŋ o gantɛl a 

wa fiksi un i suwachak ni. Zaami i walɛ maga a nyɛ min.” 

31Lanjimasi ta fun tiŋ ba nihɛɛ nyuhu tiin ti nɔ a kpa Pɔɔl a kaali. Chɔɔsa funɛ wa pisi 

di ba tel tɔhɔn naa ba yir Antipatris. 

32Lanjimasa ba naa funɛ val naŋgere awa ba naa la chem laal wa tima ni, fun purigi ba 

titi a bur kaali Jɛrusalɛm. Lanjimasa ba naa la zini zaagna fumnɔpɛ fun kpa Pɔɔl ba wa 

un kaali. 

33Ba fun la tel Siizaria a zer ba nihɛɛ nyuhu tiin ti tɔn a nyɛ Filiks ni a kpa Pɔɔl a du o 

nin ni. 

34Filiks fun karimi tɔn ti a pɛɛsi Pɔɔl pulum naa o li. O funɛ zim di o li Sailisia pulum 

nɛ, 

35o fun ŋɔ un, “O wa zi vusi ka ba naa la fiksi hin chen wa. Ba wa wa, mu zi di i 

sɛriau.” O fun ŋɔ o lanjimasi ni di ba kpa Pɔɔl a la tɔ un dɛ a li dam zen naa koor 

Hɛrɔd fun sa chen ni a la il un. 

Tuma 24 

Ju Tima Fu Fiksi Pɔɔl Filiks Suwachak Ni 

1Wuzu bunyuu gantɛl ni, Koosa dam kɔkɔɔrsi ta nihɛɛ, Ananias, tɔhɔn nihɛɛta, ba naa 

funɛ li Jɛrusalɛm, awa naa la chiksi ba sɛria ka ba yir un Tatolos, fun wa tel Siizaria. 

Filiks funɛ nu di ba wau, o fun ŋɔ a lanjimasi ta ni ba la kpa Pɔɔl a wa chiŋsi o 

suwachak ni. 

2Doone o fun ŋɔ di Tatolos gbanko wa chiŋi o suwachak ni a fiksi Pɔɔl. Tatolos fun 

ŋɔ, “I waa naa ya ya gɔbnati nyuhu tiina nihɛɛ, ya zaami hinu. I waa naa kpak ya wa 

nɛha ni a nyɛ ya bara sɔɔni, hin vɛɛn tum tum were a nyɛ ya pulum tim ni. 

3Ya tusa sɔɔnɛu kinkan i koti a suŋi ya chen. 

4Ya wara daŋni ya kpak hin a vusi. Ya sumi di i nu ya sɛm tam nɔ. 

5Pɔɔl nɔ chiŋɛ i suwachak ni nan, yaa muksi ya narau a huusi ma Roman tima ma naa 

dɔ ya. Doonani maga o la, ka Ju tim ta nyɛn, o yaa nyɛ tɔhɔn ti damu. O gbanko ya ba 

naa la tiŋ Nazarɛt nar, nidigi nyuhu tiinnɛ. 

6Wuzu bilɛ gantɛl ni, o fun la zu Koosa bar jɛɛmi dam ti a li Jɛrusalɛm ni a chɔk ya 

chi ti. ((Chendaha ya fun kpak un. 

7Amaa lanjimasi ta nyuhu tiina naa ba funɔ yir Lisias fun wa awa kpok ni a wa fuksi 

un ya nisani, a ŋɔ ya di ya wa bar nɔ a wa na o galimsa i suwachak ni.)) 

8I wa pɛɛsi un, i zi zim kin naa nyɛ ya fiksi unu.” 

9Ju tim ba naa Tatolos fun chiŋi ba gantɛl ni a sɛm a nyɛ chen, fun ŋɔ di o sɛm ta ya 

wutirɛ. 

Pɔɔl Fun Kok O Titi Filiks Suwachak Ni 

10Doone Filiks fun ŋɔ Pɔɔl ni di o saha telu wa o sɛm. Pɔɔl fun ŋɔ, “Mu zimu di i di 

ya nara sɛriau bun damata. Chendaha mu tuha sɔɔni di mu kok mu titi i suwachak ni 

zinan. 

11Nyɛ mu ŋɔ hin chenani mu na. O funɛ dugli wuzu fidalɛ gantɛl nɛɛ, mu fun la 

Jɛrusalɛm a la zu Koosa bar jɛɛmi dam ti di mu jɛɛmi un. 

12Mu funɛ nyɛn dooni mu wa nandigi wa fun di amɔrɛ. Hali a wa li a gba tɔhɔn ti a zu 

ba bar lagmi dɛɛna, mu wa fun nyɛ tɔhɔn tima dam. 

13Mu zimu di ba wa koti a biksi hin di chenani ba fiksi min chen ya wutirɛ, 

14amaa chenani mu kaa ŋɔ hin chen ya wutirɛ. Mu yaa tiŋ Koosa jɛɛmi nyinbaan naa 

Ju tim ta ŋɔ di o wa ya wuti. Waa funɛ ya naa ya nawaalsi ta jɛɛmi a kpa a chiksɛ ta a 

nyɛ Mosis ni a nyɛ o witinsi ta sɔbi o sɛm ta a du o sɛm tɔn ti ni. O chiksɛ ta awa 

chenani maga ba sɔbi a du o sɛm tɔn ti ni ha vɛɛn ya mu kinawa. 

15Chenani Ju tim ba naa nyɛn bar nɔ nan kpak bambi bɛgim di wuzu digi Koosa zi wa 

lɛli ba naa la tum tum were awa ba naa la tum tum tagnau a li ba sou ni, awa chenani 

min du ya kibɛgimnɛ. 

16Mu yaa fun kpak unu mu bambi ni di mu tum mu tuma wa tu bɛgim ni Koosa awa 

nara suwachak ni. 

17“Saha naa mu fun nyɛn Jɛrusalɛm ni, o funɛ vusiu ka mu la dooni. Ju tim ta bɔnɛ fun 

lagmi malɛ a du mu nin ni di mu kpa la Jɛrusalɛm. Mu gbanko fun la dooni di mu 

jɛɛmi Koosa. 

18Wuzu digi mu fun la zu Koosa bar jɛɛmi dam ti a ŋɔ Koosa dam kɔkɔɔrsi ta ni di 

wuzu bunɔpɛ wuzu ba zi wa kɔɔri kɔɔrau a nyɛ Koosa ni a biksi nara di chenani o funɛ 

chaani mu bambi ni chen mak o bɔu. Zɛmɛ wa fun go min. Chɛɛm gbanko wa fun toli. 

19Ju tima ba naa funɛ li Azia pulum a wa chen, bɔnɛ funɛ nyɛn dooni a kpak min. Ba 

kpak wu digi a du min ni, ba waa fu la zi nyɛn i suwachak ni bar nɔ ni a fiksi min. 

20Ba vɛ waali nan, nyɛ ba naa lagmi dɔŋ ni a li Jɛrusalɛm ni chen ŋɔ hin chenani ba 

fun di mu sɛria a na mu galimsa. 

21Mu fun ŋɔ ba di mu kpak bambi bɛgimu di wuzu digi Koosa zi wa lɛli nisitɛu a li ba 

sou ni. Ba na mu galimsa nan dahauu?” 

22Filiks funɛ zim chenani nara tiŋ Yesu nyinbaanu kinkan. O fun ŋɔ ba di lagmi ti 

petiu a vɛɛn ŋɔ, “Nihɛɛ nyuhu tiin ti, Lisias, wa wa, mu zi lisi chenani mu kaa yau.” 

23O fun ŋɔ o lanjimasa ba naa funɛ il Pɔɔl chen, nihɛɛ di ba ta bu tɔ un dɛ a nyɛ o 

chɛnsa wa nyinbaan ba kpa kin naa o daŋni a wa nyɛ un. 

Pɔɔl, Filiks Awa Drusila Fun Na Dɔŋa Ba Duŋduŋ 

24Wuzu bilɛ gantɛl ni Filiks wa o haan naa ba yir Drusila, fun ŋɔ ba kpa Pɔɔl a wa ba 

wati. O haan ti funɛ ya Ju tim nihaannɛ. Ba funɛ daŋni ba wa un sɛm chenani nara se 

su Yesu Kristo. 

25Pɔɔl fun ŋɔ ba chenani ba naa se su Yesu fun kpaŋi ba titi di ba tum tum were a nyɛ 

un a ya bambe tima. O gbanko funɛ ŋɔ bau chenani Koosa zi wa di tɛɛnɛ nɔ tim maga 

sɛriau wuzu digi. Pɔɔl sɛm ta fun nyɛ hansura kpak Filiks ka o ŋɔ un, “O magu. Kila. 

Mu wa na nyinbaan, mu zi yir hinu i wa sɛm ya gbaari.” 

26Filiks fun kpak bambi bɛgim di Pɔɔl zi kpa malɛu a nyɛ un a nyɛ o la. Chendaha o 

wa un fun lagmi a sɛm sɛma bu damata. 

27Filiks funɛ daŋni o sɔɔni Ju tim ta tusau. Chendaha o nyɛ o lanjimasi ta il Pɔɔl a vɛ 

nyɛ o laali. Bunsa lɛ gantɛl ni, baal naa ba funɛ yir Pɔsius Festus fun burgi gɔbnati 

nyuhu tiina nihɛɛ a chiŋi Filiks bar chiŋi ni. 

Tuma 25 

Pɔɔl Fun Sumi Fɛstus Di O Nyɛ Siiza Di O Sɛria 

1Wuzu butora gantɛl ni, Fɛstus fun li Siizaria a kaali Jɛrusalɛm. 

2Koosa dam kɔkɔɔrsi ta awa tɔhɔn ti nihɛɛti ta funɛ nu di o wau, ba fun la fiksi Pɔɔl o 

suwachak ni, 

3a sumi un di ba kpa Pɔɔl kuwa Jɛrusalɛm o di o sɛria. Ba funɛ daŋni ba kpu un 

nyinbaan nɛɛ. Chendaha ba fun sɛm chen. 

4Fɛstus fun ŋɔ ba, “Mu wa la nɔɔni di mu kpa un wa bar nɔ. O wa zi vusi ka mu bur 

kaali Siizaria. 

5Baal nɔ fu tum tum tagin ka ma daŋni ma fiksi un mu suwachak ni, ma lisi nara a li 

ma tuhu ni a gbaari min ni ya la nu chenani sɛm ta kaa du.” 

6Fɛstus funɛ kpalimi Jɛrusalɛm ni wuzu mɛnasa koo wuzu fi a li dooni a bur kaali 

Siizaria. Chɔɔsa funɛ wa pisi, o fun la kani sɛria bar diili dɛ ni a ŋɔ ba kpa Pɔɔl a wa. 

7Pɔɔl funɛ zu dɛ ti, Ju tima ba naa funɛ li Jɛrusalɛm a wa, fun vaan go un a fiksi un a 

ŋɔ di o tum tum tagna damatiwa, amaa ba wa fun koti a biksi di chenani ba sɛm chen 

ya wutirɛ. 

8Pɔɔl fun la chiŋi Fɛstus suwachak ni a ŋɔ un, “Mu wa fun chɔk Ju tim ta chiksɛ koo a 

sɛm sɛm tagin a du Koosa bar jɛɛmi dam ti ni koo a chɔk koorsi ta nyuhu tiina Siiza 

sɔn.” 

9Festus funɛ daŋni o sɔɔni Ju tim ta tusa a pɛɛsi un, “Mu nyɛ ba kpa hin a la Jɛrusalɛm 

di mu di i sɛria dooni, yɛrɛ o zi du hin ni?” 

10Pɔɔl fun ŋɔ un, “Yɛrɛ ma vɛ kaa di min sɛria ti bar nɔ a kaa kpa min la bar digi? Hin 

ya gɔbnati nyuhu tiin zen a chiŋi koorsi ta nyuhu tiina Siiza bar chiŋi ni. I zimu nɛnɛ 

di mu wa tum tum tagin digi a du Ju tim ta ni. 

11Mu fu chɔk chiksɛ ta koo a tum tum tagin naa i zi di mu sou sɛria, mu saksɛu di mu 

namsi. Chenani ba fu fiksi min chen vɛ ya wuti, i wa kpak nyinbaan naa i zi kpa min a 

du ba nisa ni. Mu sumi hinu di i nyɛ i lanjimasi ta kpa min a la koor Siiza wati o di mu 

sɛria.” 

12Fɛstus fun burgi o wa ba naa la suŋi un o di sɛria chen sɛm sɛma dɔŋ wati. Ba funɛ 

sɛm peti, o fun burgi Pɔɔl wati a ŋɔ un, “I sumi minu di mu nyɛ ba kpa hin a la koor 

Siiza wati o di i sɛria. Mu zi nyɛ ba kpa hin a la o watiu.” 

Fɛstus Fun Ŋɔ Agripa Awa O Haan Ni Pɔɔl Wɛ 

13Wuzu bilɛ gantɛl ni, koor naa ba yir Agripa awa o haan naa ba yir Bɛrnisi, fun wa 

Siizaria di ba zaami Fɛstus. 

14Ba funɛ nyɛn doon tama, Fɛstus fun ŋɔ koor ti Pɔɔl wɛ. O fun ŋɔ, “Saha naa Filiks 

fun ya gɔbnati nyuhu tiin zen bar nɔ chen, o fun kpak baal naa ba yir Pɔɔl chen a tɔ un 

dɛ. 

15Saha naa mu fun te la Jɛrusalɛm, Koosa dam kɔkɔɔrsi ta awa tɔhɔn ti nihɛɛti ta fun 

fiksi un mu suwachak ni a sumi min di mu na o galimsa. 

16Mu fun ŋɔ ba di Roman tima wara di nar sɛria hali o wa na nyinbaan a kok o titi a li 

ba naa la fiksi un chen suwachak ni. 

17Ba naa funɛ fiksi un fun gbaari min ni a wa bar nɔ, mu wa fun vusi chen yaali ni. 

Chɔɔsa funɛ wa pisi, mu fun la kani sɛria bar diili dɛ ti ni a ŋɔ ba kpa Pɔɔl a wa mu 

wati. 

18Ju tim ta fun vaan chiŋi di ba fiksi un. Tum tagna naa ba fun ŋɔ min di o tumu chen, 

wa ya chenani mu funɛ lisi. 

19Ba wa un yaa fun piinsa di amɔrɛ a li chenani Ju tim ta jɛɛmi Koosa awa baal naa 

funɛ sou wɛ. Ba fun ŋɔ di o sɔn ya Yesu. Pɔɔl ka fun ŋɔ di o wa bu sou, amaa Koosa 

funɛ lɛli unu a li o sou ni. 

20Mu wa vaan zim chenani ba sɛm chen mun. Chendaha mu fun pɛɛsi Pɔɔl di yɛrɛ o 

lisi mu kpa un a la Jɛrusalɛm a la di o sɛria dooni. 

21Pɔɔl fun vaan sumi min di mu nyɛ ba kpa un a la koor Siiza nuha tiina wati o di o 

sɛria. Mu fun la nɔɔni a ŋɔ mu lanjimasa ta ni di ba il un hali saha naa mu kaa wa tum 

un.” 

22Fɛstus funɛ sɛm peti, Agripa fun ŋɔ un, “Mu daŋni n pu baal nɔ a nu chenani o zi 

sɛm.” Fɛstus fun ŋɔ un, “Mu chɛ zi nyɛ ba kpa un wau i nu o wati.” 

23Chɔɔsa funɛ wa pisi, Agripa awa o haan, Bɛrnisi, lanjimasa nihɛɛ nyuhu tima, awa 

tɔhɔn ti nibin birige fun si lagmi a la zu bol zen. Zɛmɛ fun lagmi a lɔ boola a la gɔ di 

ba nyɛ Agripa awa o haan ti jirima. Ba maga funɛ wa gil chɛɛma, Festus fun ŋɔ ba kpa 

Pɔɔl a wa. 

24Fɛstus fun ŋɔ, “Koor Agripa awa ba naa maga lagmi ya wati bar nɔ. Ma na baal nɔ 

chiŋɛ ya suwachak ni nan. Ju tima ba naa maga nyɛn bar nɔ awa Jɛrusalɛm ni daŋni 

mu na o galimsau a di o sou sɛria. Ba fɔuli di o ta bu nyɛn vusi. 

25Mu zaamsɛ unu a na di o wa tum tum tagin digi. Chendaha mu wa koti a di o sou 

sɛria. O funɛ sumi minu di mu nyɛ ba kpa un a la koorsi ta nyuhu tiina Siiza wati o di 

o sɛria. Mu fun la nɔɔni a nyɛ o kaali. 

26Mu zi sɔbi tɔnu a ŋɔ Siiza ni o wɛ, amaa mu si ha wa su chenani mu zi sɔbi. 

Chendaha mu kpa un wa ma maga wati zinan, chen ni i waa, koor Agripa, zi di o 

sɛriau a na wu digi a nyɛ min mu du mu tɔn ti ni. 

27Mu wa lisi di o deŋliu wa mu tum Pɔɔl Room ni a vɛ sɔbi tɔn a biksi chenani o tumu 

a gbaari un.” 

Tuma 26 

Pɔɔl Fun Kok O Titi Agripa Suwachak Ni 

1Agripa fun ŋɔ Pɔɔl ni, “I kpak nyinbaanu a zi kok i titi.” Pɔɔl fun viigi o nin a ŋɔ, 

2“Koor Agripa, mu tuha sɔɔni di mu kok mu titi i suwachak ni a li chenani maga Ju 

tim ta fiksi min chen zinan ni. 

3I zimu nɛnɛ chenani Ju tim ta nyɛn awa chenani ba yaa lagmi dɔŋ ni a sɛm ba amɔrɛ 

sɛma. N sumi hinu di i kpak kanyita a kinu mu wati. 

4“Ju tim ta maga zim chenani mu fun nyɛn mu sɛmbiri pulum awa Jɛrusalɛm ni a li 

mu bichɛsi ni. 

5Ba zimu di mu ya Farisi tim nidigirɛ a li o piili ni. Ba waa kpak si sɛm a jɛɛmi Koosa 

a kaali kinkin tima. Ju tima ba naa nyɛn bar nɔ daŋni, ba zi ŋɔ hinu di chenani mu sɛm 

chen ya wutirɛ. 

6Koosa funɛ vɔu vɔwiu a nyɛ Ju tim ta nawaalsi ta ni saha digi a ŋɔ o zi wa lɛli nisitɛu 

a li ba sou ni. Mu kpak bambi bɛgimu a li chenani o fun sɛm ba chen ni. Chendaha i di 

mu sɛria zinan ni. 

7Ya buuri nara fidalɛ ba naa maga yaa jɛɛmi Koosa, kpak bambi bɛgimu a li vɔwi ti 

ni. Koor Agripa, Ju tim ta fiksi minu i suwachak ni zinan, domi mu gbanko kpak 

bambi bɛgimnɛ un ni. 

8Pɔɔl fun burgi a ŋɔ Ju tima ba naa funɛ chiŋi dooni, ‘Ma Ju tima, o bɔmu di ma se su 

di Koosa zi wa lɛli nisitɛu a li ba sou ni. Yɛrɛ o bɔm ma ni chen?’ 

9“O fun burgi a bu ŋɔ Agripa ni, ‘Mu fun lisi di mu zi kpak unu mu bambi ni kinkan 

di mu chɔk Yesu Nazarɛt nar sɔn. 

10Koosa dam kɔkɔɔrsi ta funɛ nyɛ min kpok di mu kpaksi Koosa nara ba naa nyɛn 

Jɛrusalɛm ni, nidamata a tɔ ba dɛ. Ba funɛ di ba sou sɛria, mu gbanko fun la nɔɔni a 

nyɛ ba. 

11Mu fun gba a go Ju tim ta bar lagmi dɛɛna a lɛrgi Koosa nara ba naa nyɛn dooni, 

diŋsa a kpaŋi mu titi di mu nyɛ ba bur a li Yesu nyinbaan tiŋi ni. Ba fun nyɛ mu paan 

si kinkan ka mu kaali tɔ bar bole di mu la nyɛ ba namsi dooni.’ ” 

Pɔɔl Fun Ŋɔ Agripa Chenani O Si Su Yesu 
(Tuma 9.1-19; 22.6-16) 

12“Wuzu digi Koosa dam kɔkɔɔrsi ta fun sɔbi tɔn a nyɛ min di mu kpa la nyɛ Ju tima 

ba naa nyɛn Damaskus ni. Tɔn ti funɛ ŋɔ ba di ba suŋi min mu la kpaksi Yesu nitiŋɛ 

ba naa nyɛn dooni. 

13Koor Agripa, nha funɛ wa tel sal baan nyuha, mu funɛ nyɛn nyinbaan ni a wa dugli 

Damaskus. Kundɔŋ fun vaan nyiksi a li buudaha ni a chaani du mu wa ba naa la val 

chen ni. O funɛ chaaniu a kaali nha. 

14Ya maga fun chesi tɛɛnɛ ni. Mu fun nu ta ka o ŋɔ min a li Ju tim ta sɛm ni, ‘Sɔɔl, 

baŋnɛ ii namsi min chen ni? I nyɛ i titi dɛŋarɛ a chi nuwal naa yaa galimi a pa o 

kunyan chen.’ 

15Mu fun pɛɛsi un, ‘Mu kunyana, anti ya hin?’ O fun ŋɔ min, ‘Min ya Yesu naa i 

namsi chen. 

16Si a chiŋi. Mu wa i watiu di mu wa lisi hin i ya mu tumtumna. Mu daŋni i la ŋɔ nara 

niu chenani i wa min pu dɔŋa zinan awa kin nawara mu zi biksi hin. 

17Mu zi tim hin ba naa vɛ ya Ju tima watiu a yisi hin a li ba wa Ju tim ta nisa ni. 

18O chi ba naa vɛ ya Ju tima, ya nyulumwa a nyɛn birsi ni domi sintana dɔ ba. Mu zi 

nyɛ i la lisi ba a li birsi ti niu a lɛli ba se, chen ni Koosa zi wa dɔ bau. Waa la zi gil ba 

tum tagna a nyɛ ba a gbaari ba naa o fun lisi a nyɛ o titi ni chen, domi ba se su min.’ 

Mu kunyan ti fun sɛm chen peti a kaali.” 

Pɔɔl Fun Ŋɔ Agripa Chenani O Mɔɔli Koosa Laaboor Weri 

19“Koor Agripa, mu funɛ tiŋ naa li Koosa tɔhɔn ti ka mu na un a chi mu deesi, nɔ. 

20Mu funɛ te biksi Koosa laaboor weri ti a nyɛ Damaskus tim ni a zi kaali Jɛrusalɛm 

awa Judia pulum awa ba naa vɛ ya Ju tima a la biksi doonma ni. Mu fun biksi ba di o 

lawa ba gil ba tum tagnau a bur tiŋ Koosa a tum tum were di ba biksi nara chenani ba 

tum. 

21Mu biksi nɔ daha, Ju tim ta fun kpak min a li Koosa bar jɛɛmi dam ti ni a daŋni ba 

kpu min. 

22Koosa la suŋi min saha maga. Chenani mu chiŋi i suwachak ni a li ba naa ya nibin 

birige awa ba naa vɛ ya nibin birige suwachak ni a kok mu titi nan, waa la suŋi min. 

Mosis awa Koosa witinsi ta fun sɔbi a li Koosa sɛm tɔn ti ni a biksi chenani nara zi wa 

ya naa Koosa vɔu di o zi wa tum wuzu digi chenu. Ba sɛma awa chenani mu sɛm ya 

kibɛgimnɛ. 

23Ba funɛ sɔbiu a ŋɔ di nara wa kpu un, Koosa zi lɛli unu a li o sou ni, chen ni Ju tim 

ta awa ba naa vɛ ya Ju tima zi na nyinbaanu a gil ba tum tagna a bur a tiŋ un. Nan chi 

fitinne a chaani ba ni a li birsi ni.” 

24Pɔɔl funɛ kok o titi chene, Fɛstus fun teŋ o nɔ a tɛsi a ŋɔ, “Pɔɔl, i zima kinkan nyɛ i 

zu galɛŋa.” 

25Pɔɔl fun ŋɔ un, “Festus naa nara nyɛ jirima, mu wara zu galɛŋa. Mu kpak alaafɛu ka 

mu sɛma ya wuti.” 

26Pɔɔl fun burgi a ŋɔ koor Agripa ni, “Koor Agripa, i zim chenani mu sɛm chen 

munu. Chendaha mu kpak bambi a sɛm hin. Nara fu zi ŋɔ hin kin nama wɛu, domi a 

wa funɛ sogli a ya. 

27Koor Agripa, mu zim di i si su chenani Koosa witinsi ta fun sɔbi a li Koosa sɛm tɔn 

ti ni chenu.” 

28Agripa fun ŋɔ un, “Mu lisi di sɛm tam nɔ i sɛm min nan i daŋni mu ya Yesu 

nitiŋirɛ.” 

29Pɔɔl fun ŋɔ, “Mu na nyinbaan a sɛm sɛm tama koo sɛm damata, mu zi sumi Koosau 

di i wa ba naa maga nyɛn bar nɔ nan zi burgi Yesu nitiŋɛu a chi chenani mu ya Yesu 

nitiŋi, amaa mu wa zi sumi un di ba tɔ ma dɛ a chi chenani ba fun tɔ min dɛ chen.” 

30Doone Agripa awa o haan, Bɛrnisi, awa Fɛstus fun si li. Ba funɛ li peti chene ka 

nara tima maga pisi. 

31Nibin birige nara batora ta funɛ li sal, ba fun ŋɔ dɔŋ ni, “Pɔɔl ha wa tum tum tagin 

naa la zi nyɛ ba tɔ un dɛ koo a di o sou sɛria.” 

32Agripa fun ŋɔ Fɛstus ni, “O fu vɛ sumi hin di i nyɛ ba kpa un la koorsi ta nyuhu tiina 

Siiza wati o di un sɛria, i fu zi nyɛ o lau.” 

Tuma 27 

Pɔɔl Fun La Zu Arŋa A Kaali Room 

1Saha fun wa tel di ba kpa Pɔɔl kila Itali pulum doonani koorsi ta nyuhu tiina Siiza 

nyɛn. Lanjimasa nihɛɛ digi funɛ nyɛn doon ba yir un Julius. Koor Siiza fun kpa o titi 

sɔn a du Julius lanjimasa puk ti. Ba fun kpa Pɔɔl awa ba naa ba tɔ ba dɛ bɔnɛ a du 

Julius nin ni. 

2Ya fun la zu arŋa naa la daŋni o si a la Azia pulum ni nɔ a kaali. O funɛ li tɔhɔn naa 

ba yir Adramitiumnɛ. Baal naa ba funɛ yir Aristakus funɛ gbaari ya ni. O funɛ li 

Tɛsalɔnika naa nyɛn Masɛdonia pulum nɛɛ. 

3Chɔɔsa funɛ wa pisi, ya fun la tel Saidɔn. Julius funɛ ya nibin werire Pɔɔl wati a nyɛ 

un nyinbaan di o gil arŋ ti a la zaami o chɛna, chen ni ba zi nyɛ un kin nawara o 

daŋniu. 

4Pɔɔl fun bur wa zu arŋ ti ka ya burgi a kaali. Peha funɛ mo ya suwachak ni, ya fun 

val Saiprus pulum ni nɔ a la doonani pehe ti vɛ vali. 

5Ya fun val la li ni naa chɔ gbampulim ni a la tel Sailisia pulum awa Pamfilia pulum 

ni nɔ a la li tɔhɔn naa ba yir Maira a li Lisia pulum ni. 

6Doonee lanjimasa nihɛɛ ti fun na arŋa a li Alɛzandria ni ka o saksi di o la Itali pulum. 

O fun bur la zu arŋa naa kpa ya li Siizaria a wa lisi ya a bur du arŋ digi ni. 

7Ya fun li dooni a val tama wuzu bilɛ, domi pehe ti wa funɛ suŋi ya. Chendaha o funɛ 

bɔm ya niu di ya la dugli tɔhɔn naa ba yir Sinidus. Ya wa fun bu koti a la suwachak 

tama a burgi a la gali Krit pulum zuuli bar digi doonani ba yir Salmone. 

8Ya fun val a la dugli ni nɔ ka o fun bɔm ya ni di ya tel doonani ba yir, bar hiisi weri. 

O wa tɔhɔn naa ba yir Lasɛa chen, wa bol dɔŋ ni. 

9Ya fun nyɛn dooni a vusi. Ju tim ta wuzu zen funɛ wa tel di Koosa dam kɔkɔɔrsi ta 

yaa fun kɔɔri kɔɔra a nyɛ Koosa ni, chen ni o zi gil ba tum tagnau a nyɛ ba, chen fun 

wa tagin ni di nibinsa kival ni ti ni. Pɔɔl fun tɛ niduse nin a ŋɔ ba, 

10“Mu nivalɛ dɔŋtima, mu zimu di ya chiŋɛ bar nɔ aa la, o zi tagini ya niu. Bun 

nawara arŋ ti chuŋi chen zi wa chɔku ka ya bɔnɛ siti.” 

11Lanjimasa nihɛɛ ti wa la nɔɔni chenani o sɛm chen ni. O ka fun la nɔɔni chenani 

niduse ta nihɛɛ awa arŋ ti tiina sɛm. Ba funɛ daŋni ba li dooni a la. 

12Fufuk saha funɛ dugliu. Doonani arŋ ti fun chiŋi chen wa fun wer di fufuk saha wa 

pu un dooni. Niduse ta nidamata funɛ daŋni ba li doon a kpaŋi a tel tɔhɔn naa ba yir 

Finiks chen. O funɛ chem nha bar chelire. Doon funɛ ya bar weri di arŋsa chem fufuk 

saha. 

Chenani Peha Fun Teŋ Ni Kinkan A Du Pɔɔl Ni 

13Wuzu digi peha naa vɛ kpoki fun ya a li pul mun. Niduse ta fun lisi di ba si awa arŋ 

ti ni a la a lisi lugɛ yuga naa kpak arŋ ti o vɛ laali a li ni ti ni. Ya fun si dooni a val a 

dugli Krit pulum ni nɔ. 

14Ya funɛ la chene, pe kpok kinkan fun vaan si a ya ni ti nɔ chemchem ni. Niduse ta 

yir chen pehe ti, ‘nha bar yɛli ningal peha’. 

15O funɛ mo arŋ ti a teŋ ni ti kinkan. Niduse ta fun luk a ku chenani ba zi ya o deŋli. 

Pehe ti fun nyɛ arŋ ti la doonani ba vɛ daŋni o laali. 

16Ya fun la gali pulum we naa ni go chen ya nindil ni ka pehe ti fun baligi a bu si. Ba 

funɛ yir dooni Kɔdɔ. O funɛ bɔmu kinkan ya wati ka ya kpak arŋ we naa kizen ti lɛrgi 

chen. 

17Ya fun lisi un a nyɛ o zɔŋ arŋ zen ti buudaha ni a kpa ŋmɛnsa a vɔu a a go a mari arŋ 

zen ti, chen ni ni naa pehe ti teŋ wa zi chɔk un. Hansura fun kpak niduse ta di arŋ ti zi 

la fir hɛchɛ naa duglɛ Libia pulum ni nɔ niu. Ba fun pur gata naa yaa suŋi arŋ ti o val 

kinkan chen, chen ni arŋ ti wa zi val kinkan. 

18Pe kpok naa funɛ teŋ ni ti kinkan chen fun ya hali dusum maga. Chɔɔsa funɛ wa 

pisi, niduse ta fun luksi bun ta bɔnɛ a yo du ni ti ni. 

19Chɔɔsa fun bu wa pisi, ba fun pirigi kin nawara suŋi arŋ ti o la chen, bɔnɛ a du ni ti 

ni. 

20Pe kpok ti funɛ ya chene wuzu damata. Dobaala fun tɔ buudaha ya vɛ na nha koo 

wula. Ya lɔk fun wa li peti, ya maga funɛ lisi di ya kaa ya sitiu. 

21Nandigi wa fun koti a ya diwe a di a vusi. Chen saha ti Pɔɔl fun si chiŋi ya maga 

suwachak ni a ŋɔ, “Mu dɔŋtima, ma fu nu mu wati a nyɛn Krit pulum ni, ma fu wa zi 

namsi nan a nyuksi ma kin ta maga. 

22Mu sumi mau di ma kpak ma bambe. Arŋ ti zi wa chɔku, amaa nandigi wa zi wa 

sou. 

23Dusum ti Koosa naa dɔ min awa naa mu jɛɛmi, fun tum o malaikasi ta digi o wa ŋɔ 

min, 

24‘Pɔɔl, ta ɔmi. Koosa zi nyɛ i la koorsi ta nyuhu tiina Siiza watiu o di i sɛria. O ya 

niweri daha, o wa zi nyɛ hin koo ba naa wa hin lagmi nyɛn nan nidigi sou.’ 

25Mu dɔŋtima, chendaha mu ŋɔ ma di ma kpak ma bambe. Mu si su di Koosa zi tum 

chenani o ŋɔ minu. 

26O wa zi vusi ka pehe ti kizak ya a la li pulum naa ni go chen nɔ.” 

27Pe kpok naa funɛ teŋ ni naa ba yir Mɛditɛrɛnian, kinkan funɛ yau wuzu fidanaasi. 

Dusum ti tɔhɛɛsa, niduse ta fun lisi di arŋ ti wa dugli ni nɔu. 

28Ba fun kpa ŋmɛn a vɔu kiyuk a kpa un du ni ti ni o tu kaali ni mun. Ba fun wa lisi un 

a zaamsi a na di ni ti luŋluŋ ya naŋgere kɔk di fumlɛwa. A fun ya tama, ba bukoo kpa 

kiyuk ti a du ni ti ni. Ba fun bu lisi un a zaamsi a na di ni ti luŋluŋ ti ya naŋgere 

fumdiktore. 

29Hansura fun kpak niduse ta di arŋ ti zi la mo gbɛntɛlau. Ba fun kpa lugɛ yuga a naa 

yaa nyɛ arŋ ti chiŋi, a banaasi a kaali arŋ ti gantɛl a la du ni ti ni a tu kaali ni mun a 

funɛ pɔ di chɔɔsa pisi. 

30Doone ba fun kpa arŋ we ti a wa mari arŋ zen ti chakpal ni ti ni di ba zu a ŋɔ di ba 

kaa la zer lugɛ yuk kinkin tawa a la du ni ti ni arŋ ti suwachak ni. 

31Pɔɔl funɛ na ka niduse tima daŋni ba gil arŋ ti ta a ta bu bur laali, o fun ŋɔ lanjimasi 

ta awa ba nihɛɛ ti ni, “Ma ta nyɛ niduse tima kaali a ka ya. Ba kaalɛɛ, ya maga zi 

sitiu.” 

32Lanjimasa nihɛɛ ti fun ŋɔ o lanjimasi ta ni ba teŋsi ŋmɛnsa a naa vɔu arŋ we ti a 

mari arŋ zen ti chakpal ni a waligi dɔŋ ni. 

33Chɔɔsa funɛ wa pisi a wa, Pɔɔl fun sumi ba maga di ba di diwe. O fun ŋɔ ba, “Ma 

namsi kinkanu a ha vɛ di kundɔŋ wuzu fidanaasi. 

34Mu sumi mau di ma di diwe, chen di arŋ ti wa chɔk, ya zi kotiu a li awa ya miisi ni. 

Mu si su di ya nidigi wa zi huusi.” 

35Pɔɔl funɛ sɛm peti, o fun zer boroboro a sumi Koosa a du a chɔk se. 

36Nan funɛ kpami kinkin tima ba gbanko di diwe. 

37Ya naa funɛ lagmi dɔŋ ni a nyɛn arŋ ti tuhu ni a gba chen, funɛ ya nara kɔksa lɛ di 

fumnɔpɛ danɔrawa. 

38Ya maga funɛ di puŋ, niduse ta fun luksi bun nawara kaɛɛ a ya mɛ chen a du ni ti ni, 

ka arŋ ti fuŋsi a zɔŋ ni daha ni. 

Pɔɔl Arŋ Zuuli Fun Mo Ni Nɔ A Chɔk 

39Chɔɔsa funɛ wa pisi peti, ya maga fun koti a na jibaŋ, amaa niduse ta wa fun zim 

doonani ya nyɛn. Ba fun na ni ti nazaŋa ka hɛchɛ kinkan nyɛn dooni. Ba fun lisi di ba 

zi nyɛ arŋ ti val hɛchɛ ti dahau dooni. 

40Lugɛ yuga a naa yaa nyɛ arŋ ti chiŋi, ha funɛ vɛɛn vɔti arŋ tiu. Niduse ta fun la teŋsi 

lugɛ yuga ŋmɛnsi ta a ta a pur kinkin naa yaa nyɛ arŋ ti deŋli aa val. Ba fun kpa gata 

naa la suŋi arŋ ti o val kinkan a tɛ buudaha pehe ti mo un a la dugli ni ti nɔ. 

41Ba funɛ nyɛn ni ti ni a la chene, arŋ ti fun vaan la zini hɛchɛ a li ni ti ni. Arŋ ti 

suwachak fun la kak ka ni naa pehe ti teŋ kinkan chen funɛ mo arŋ ti mun o kpɛligi. 

42Lanjimasi ta fun lisi di ba kpu ba naa maga ba il chen, chen ni ba wa zi la tu ni ti a 

di a chɔ kaali. 

43Lanjimasi ta nihɛɛ ti wa fun nyɛ lanjimasi ta kpu ba, domi o wa funɛ daŋni Pɔɔl sou. 

O fun purigi ya maga chen bilɛ. O fun ŋɔ ba naa zim ni diili chen ba te tu ni ti a di a la 

zini jibaŋ, 

44a ka fun ŋɔ ba naa vɛ zim ni diili chen ba tu ni ti a kpaksi arŋ kpɛligi ta a kpa ba a la 

tel jibaŋ ti. Ya maga fun ya chen a fosi ni ti ni. 

Tuma 28 

Chenani Mɔltɔ Tima Fun Suŋi Pɔɔl Awa O Dɔŋtima 

1Ba naa funɛ nyɛn doon ka ni ti go ba chen, fun ŋɔ ya di doon sɔn ya Mɔltɔ. 

2Ba funɛ ya nibin werewa ya wati a la ya a du. Doon funɛ mi ka wa nyɛn. Chendaha 

ba fun biksi din di ya weeri. 

3Pɔɔl funɛ lagmi daasa a du din ti ni chene, dum fun li dooni a gasi o nin. Din ti 

nunum funɛ nyɛ dum ti li. 

4Ba naa funɛ nyɛn pulum ti ni fun na dum ti ka o gasi Pɔɔl nin ti. Ba fun ŋɔ dɔŋ ni, 

“Baal nɔ funɛ kpu nandigirɛ. Hali ni ti vɛ di un chen, amaa lalaknɔwa o na o nyɔɔra a 

zi sou.” 

5Pɔɔl fun misi dum ti o chel din ti ni, ka o vɛ ya un wu digi. 

6Ba funɛ nyini un a la pɔ di o fɔɔsi a chel tɛɛnɛ ni a sou. Ba fun nyini a vusi a na di wu 

digi wa ya un. Ba fun chɛrgi ba bambe a li chenani ba fun te ŋɔ di o kpu nandigirɛ 

chen a ŋɔ di Koosa funɛ kok un. 

7Ya wa pulum ti koor bar nyɛni wa fun bol dɔŋ ni. O sɔn funɛ ya Publius. O fun la ya 

a du ya nyɛn o wati wuzu butora. 

8Kabilima funɛ kpak Publius nyana ka o chaari a chɔ o kichɔɔli ni. Pɔɔl fun nu o 

wichɔɔrti ti wɛ a fun la zu o dɛ chɔɔli ti a sumi Koosa a nyɛ un a kpa o nisa a sak un ni 

a tiibi un. 

9Chenani o fun tum chen laaboora mɔɔli pulum naa ni go chen maga. Ba naa maga 

funɛ wi a nyɛn dooni fun wa Pɔɔl wati o tiibi ba. 

10Ba fun kpa papaha damata a nyɛ ya. Ya funɛ saksi di ya li pulum ti ni pɛnsa tora 

gantɛl ni, ba fun kpa ya papaha a gbaari kin nawara ya daŋni ya kpa li ya val ti ni. 

Pɔɔl Fun La Tel Room 

11Alɛzandria tima arŋa funɛ nyɛn doone fufuk saha ti. Ba funɛ yir un, ‘vursa a naa ya 

leusisa’. Ya fun la zu un a kaali. 

12Ya fun la tel tɔhɔn naa ba yir Sirakus a nyɛn dooni wuzu butora. 

13Wuzu butora ta gantɛl nɛɛ, ya fun li dooni a kaali tɔhɔn naa ba yir Rɛjium a li Itali 

pulum ni. Chɔɔsa funɛ wa pisi, peha fun ya a li pul mun ni ka ya li dooni. Wuzu bilɛ 

gantɛl ni ya fun la tel tɔhɔn naa ba yir Puteoli, a li arŋ ti ni dooni. 

14Yesu nitiŋɛ ba naa nyɛn dooni, fun nyɛ ya wa nyɛn ba wati. Wuzu bunɔpɛ gantɛl ni, 

ya fun li dooni a kaali Room. 

15Yesu nitiŋɛ ba naa nyɛn dooni, fun val nyinbaan ziŋi a wa chem ya. Bɔnɛ fun chem 

ya a li yawa naa ba yir Apius. Ba wa ya fun val tama ka ba naa tiŋ ba gantɛl a wa 

chen, fun chem ya a li hɔɔra bar chɔɔli damsi butora. Pɔɔl funɛ na ba chen, o kpami un 

o zaami Koosa chen daha. 

Chenani Pɔɔl Fun Na Room Ni 

16Ya funɛ la tel Room, ba fun nyɛ Pɔɔl nyɛn o duŋduŋ ka lanjima il un. 

17Wuzu butora gantɛl, o fun yir Ju tima ba naa nyɛn dooni, nihɛɛta ba lagmi a wa o 

wati. O fun ŋɔ ba, “Mu niinbisa, mu wa fun tum tum tagin a du ya walɛ ni. Mu ka wa 

fun vɛɛn biksi nara di ba ta bu tiŋ ya nawaalsi ta nyinbaan. Hali nan daha, ba fun kpak 

min a tɔ dɛ a li Jɛrusalɛm ni a kpa min a du Roman tim nisa ni. 

18Ba fun di mu sɛria a na di mu wa ya wi naa la zi nyɛ mu sou a la daŋni ba lisi min. 

19Ya walɛ ta wa funɛ daŋni ba lisi min a fun namsi min di mu la sumi gɔbnati nyuhu 

tiin nihɛɛ naa nyɛn dooni, di o kpa min la nyɛ koorsi ta nyuhu tiina Siiza ni o di mu 

sɛria. Mu wa wa bar nɔ di mu wa fiksi bau. Ba funɛ muksi minu. Chendaha mu wa. 

20Ya Ju tima kpak bambi bɛgimu di Koosa zi tum naa o fun vɔu di o tumu ba wati 

wuzu digi. Roman tim ta funɛ kpa zɔgliu a vɔu mu nisa a nyɛ lanjima nɔ il min domi 

naa ya nara kpak bambi bɛgim a nyɛ chen daha. Chendaha mu yir ma di ma wa min na 

dɔŋa.” 

21Ju tima ba naa funɛ nyɛn Room ni, fun ŋɔ un, “Ya niinbisa ba naa nyɛn Judia pulum 

ni, digi wa to a sɔbi i wɛ a du tɔn ni a nyɛ ya. Nandigi wa gba a li dooni a wa ŋɔ ya i 

laaboora koo a chɔk i sɔn ya wati. 

22Ya zimu di ba naa nyɛn bawu maga ni ka ba sɛm sɛm tagna a du ba naa wa hin la 

tum tum ni. Chendaha ya daŋni ya nu chenani i lisi.” 

23Ba fun la nɔɔni di ba wa Pɔɔl zi bu lagmiu. A wuzu ti fun wa tel, ba fun i a gbaari a 

wa doonani o nyɛn chen. A piili chɔɔsa hali nha wa chel, o fun biksi ba di saha naa 

Koosa zi wa dɔ nara telu mun. O fun karimi Koosa sɛm tɔn ti bar digi a li chiksɛ naa o 

fun lisi a nyɛ Mosis ni chen awa sɛm naa Koosa witinsi ta fun sɔbi di o biksi ba 

chenani o fun ŋɔ Yesu wɛ chen ya wutirɛ. 

24Ba bɔnɛ fun nyɛ ba se su o biksi ti. Ba bɔnɛ ka wa fun nyɛ ba se su un. 

25Pɔɔl sɛm ta fun nyɛ Ju tim ta di dɔŋa wa amɔrɛ ka ba funɛ daŋni ba la, amaa Pɔɔl 

funɛ nyɛ ba chiŋiu o sɛm ba sɛm tama a gbaari. O funɛ ŋɔ bau, “Koosa siim weri ti fun 

nyɛ Koosa witiina Azaaya sɛm wuti sɛma a nyɛ ma nawaalsi ta ni saha digi. 

26O fun sɛm di Koosa ŋɔ un, ‘La ŋɔ Ju tim ta ni, ba kpak seu a vɛ naali. Mu ŋɔ bau, ba 

ka wa zim mu sɛm ta mun. 

27Nara nama bambe situ. Ba tɔ ba diŋsiwa awa ba se gbanko. O vɛ ya chen, ba bambe 

fu zi lisiu ka ba nu mu sɛm ta a koti a na. Ba bambe zi chɛrgiu, chen ni mu gil ba tum 

tagna a nyɛ ba.’ ” 

28Pɔɔl fun bukoo ŋɔ ba, “Mu daŋni ma zimu di ba naa vɛ ya Ju tima na nyinbaanu di 

ba nu Koosa laaboor weri ti di o daŋni o yisi bau a li ba tum tagna ni ba tiŋ un. Ba 

nidamata zi nu unu.”  

(( 29Pɔɔl funɛ sɛm chen Ju tim ta funɛ di dɔŋa wa amɔrɛ a ta.)) 

30Pɔɔl fun la nyɛn nandigi dam ni a la bɔ un dam ti nyuhu ni bunsa lɛ. O fun la ba naa 

maga wa di ba zaami un a du. 

31O fun kpak bambi a biksi ba di saha naa Koosa kaa wa dɔ nara chen telu awa ya 

kunyana Yesu Kristo wɛ. Nandigi wa fun to a tɔ un nyinbaan di o ta sɛmi. 

Room 

Room 1 

1Mu waa, Pɔɔl, naa ya Yesu Kristo tumtumna, min la sɔbi tɔn nɔ. Koosa fun a yir min 

a lisi min di mu ya o nitumi a la ŋɔ nara ni o laaboor weri ti wɛ. 

2Laaboor weri nɔ ya kin nawara o fun vɔu saha digi chen a fun nyɛ o witinsi ta sɔbi a 

li o sɛm tɔn ti ni. 

3O ya o be wɛwa. Waa ya ya kunyana Yesu Kristo. O ya koor hɛɛ Devid be lulirɛ, 

4amaa Koosa funɛ kpa o kpok zen ti a lɛli un a li o sou ni di o biksi ya di o gbanko ya 

o bere. 

5Yesu Kristo fun a suŋi min di mu ya o nitumi aa la sɛm tɛɛnɛ nɔ tim maga ni a nyɛ 

un, chen ni ba se zi su unu ka baa tiŋ o nɔ. 

6Ma gbanko funɛ gbaari ba niu. Koosa fun a yir ma di Yesu Kristo dɔ ma. 

7Mu zaami ma naa maga Koosa daŋni a fun lisi a nyɛ o titi niu a li Room ni. Ya 

kunyana Koosa awa ya kunyana Yesu Kristo suŋi ma a kinyɛ ma bara sɔɔna. 

Pɔɔl Fun Zaami Koosa Ba Daha 

8Mu daŋni n te ŋɔ di Yesu Kristo kpa chenani mu kunyana Koosa ma maga daha a nyɛ 

un. Nara sɛmu bawu maga ni chenani ma se su Yesu Kristo. 

9Koosa naa muu tum a nyɛ awa mu bambi maga ni a la biksi o laaboor weri ti o be wɛ 

a nyɛ nara ni, waa ya mu sɛhɛra tiina di mu yaa sumi unu ma daha, 

10di o ya o tutɔ, o zi nyɛ min nyinbaanu wa ma wati. 

11Mu daŋni mu na mau kinkan, chen ni mu wa ma zi kotiu a bɔni Koosa siim weri ti 

papaha bɛgim di ma kpak nɛnɛ. 

12Chen yaali ni, ya maga zi kotiu a suŋi dɔŋa. Chenani mu se su Koosa zi kpami mau. 

Chenani ma gbanko se su un zi kpami minu. 

13Mu niinbisa, mu daŋni ma zimu di mu funɛ daŋniu mu wa ma wati bu damata, amaa 

mu wa fun koti a wa. Mu daŋni mu lisi narawa ma wati a nyɛ Koosa ni a chi mu funɛ 

lisi ba a li ba naa vɛ ya Ju tim wati bawu maga ni. 

14Girik tima awa ba naa vɛ nɛɛgi, nɛha tima awa nyu bilim tima, o lawa mu biksi 

Koosa laaboor weri tiu a nyɛ ba maga ni. 

15Chendaha mu kpak un mu bambi ni di mu biksi un a nyɛ ma naa nyɛn Room gbanko 

ni. 

Koosa Fun Kpa O Kpok Ti A Du O Laaboor Weri Ni 

16Koosa laaboor weri ti ya mu jirima kin. Koosa funɛ kpa o kpokre a du un ni, chen ni 

Koosa zi kotiu a yisi ba naa maga se su o laaboor weri ti a li ba tum tagna ni. O te ya 

chene a nyɛ ba naa ya Ju tim ni a ka zi ya a nyɛ ba naa vɛ ya Ju tim ni. 

17Koosa biksi yau gbampulim ni a li o laaboor weri ti ni chenani o zi bu vɛ na nibinsa 

galimsa o wati. Chenani nibinsa se duŋduŋ su un nyɛ o tum chen. Ba fun sɔbi chen wɛ 

a li o sɛm tɔn ti ni saha digi a ŋɔ, “Nara se su Koosa, o wa zi bu na ba galimsa o wati a 

kpa o mi fali a nyɛ ba.” 

Koosa Na Tɛɛnɛ Nɔ Tim Maga Galimsa 

18O waa na paan a du ba naa vɛ o nɔ a la tum tum tagna a zi lɛrgi ba diŋsa. Ba tum 

tagna daha, ba kpa o wuti ti a ta. 

19Kin nawara nyɛ nibinsa zim Koosa nyɛn gbampulim ni. Koosa titi funɛ kpa a a li 

chen. 

20Saha naa Koosa fun naami tɛɛnɛ nɔ maga hali wa zinan, ba kotiu a na chenani o 

bambi du a li kin nawara o naami ni. Ba waa funɛ zim o kpok naa vɛ kpak bɔ awa 

chenani o ya Koosa. O fun kpa kin nama a li gbampulim, chen ni ba wa zi koti a sɛm 

sɛma. 

21Ba fun koti a zim Koosa, amaa ba wa la nɔɔni di ba zaami un a nyɛ un jirima. Ba 

fun burgi womna a la lisi lisi yɔrisa. Ba se wa fun lɛli. 

22Ba fun a yir ba titi ninɛɛgɛ, amaa ba funɛ burgi womniwa. 

23Ba fun a nyɛ kin nawara chi nibinsa awa zimebisa awa sela awa kipalɛ jirima a kpa 

a chiŋsi Koosa bar jɛɛmi bar chiŋsi ni. Waa nyɛnɛɛ hali saha naa vɛ kpak bɔ. 

24Chendaha Koosa fun kpa ba a ta di ba tiŋ ba titi daŋnɛ a tum tum tagna a tum dɔŋa 

aa du dɔŋ ni. 

25Ba fun a piŋi Koosa wuti a la nusuna a la nyɛ kin nawara o fun naami jirima a kaali 

o titi naa naami a. Ma nyɛ ya pɛgi un hali saha naa vɛ kpak bɔ. Ami. 

26Koosa fun kpa ba a ta di ba tiŋ ba titi daŋnɛ naa nyɛ ba na hiisa. Hali ba nihaana fun 

vɛ di ba wa nibaala wa zi chɔ aa la chɔ dɔŋa. 

27Nibaala gbanko ka fun vɛ di ba wa nihaana wa zi chɔ a la chɔ dɔŋa. Chenani ba funɛ 

tum nyɛ ba na hiisa kinkan. Ba tum tagna zi buru a di ba. 

28Ba wa fun lisi di o deŋlu di ba zim Koosa. Chendaha o fun kpa ba a ta a nyɛ ba 

burgi nara a lisi wu tagna a la tum tum tagna a naa vɛ deŋli, 

29a la tum tum tagna damata a ya se tima, a kpak handɔta wa dɔŋa a la kpu nara a la 

yo dɔŋa la mur ba dɔŋtima a ha dɔŋa kinkan, a la lɔ nara gantɛl, 

30a la chɔk nara sɔna a la pini nara zoma aa ha Koosa. Baa daŋni sɔniwa a la zer ba titi 

a la nyini tum tagna falɛ di ba tum saha maga. Ba wa tiŋ ba nyama awa ba numa 

nɔɔna, 

31a wa kpak nɛha aa vɛ kpak se suuli. Hali ba wara daŋni ba dam walɛ a vɛ kpak nara 

siki. 

32Ba zimu di Koosa funɛ ŋɔ di o deŋlu wa ba naa la tum nan sitiu, amaa ba ha vɛɛn a 

tum au a ŋɔ di ba naa la tum chen tum tum werewa. 

Room 2 

Chenani Koosa Zi Wa Di Tɛɛnɛ Nɔ Tim Maga Sɛria 

1I dɔŋtiina tum tum tagna ka i di un sɛria, i wa zi koti a ŋɔ wu digi. I tum galimsau a 

du i titi ni. Tum tagna naa i fiksi un chen, ii gbanko tum chene vɛɛna. 

2Ya zimu di o deŋlu wa Koosa di ba naa la tum nan sɛria. 

3I di chenani i dɔŋtiina tum sɛria chen, i zi koti a chɔ li Koosa sɛria diili ti niuu? 

4I baa di chenani Koosa ya niwerire kinkan i wati a kpak hin wa kanyita, chen ya 

yɔrirɛɛ? I wa zim di Koosa ya niwerire kinkan i wati, chen i zi gil i tum tagna a bur tiŋ 

unn? 

5Amaa i si kpoku kinkan. I tuha wa zi chɔk i tum tagna daha. I tum tum tagniwa aa 

chiŋsi. Koosa wuzu wa tel di o wa di hin sɛria wa wuti, o zi na paanu kinkan a du hin 

ni a lɛrgi i diŋsa a gbaari. 

6Chen wuzu ti o zi wa bɔ nara maga wa ba chimu a li chenani ba tum ni. 

7Ba naa maga la tum tum were wa kanyita saha maga, chen ni ba zi wa la jirima awa 

chaani kinkan awa miisa naa vɛ kpak bɔu Koosa wati, Koosa zi kpa kin namau a nyɛ 

ba. 

8Amaa ba naa ka kpak se a la vɛ di ba tiŋ wuti nyinbaan a la tum tum tagna saha 

maga, Koosa zi na paanu kinkan a du ba ni a lɛrgi ba diŋsa. 

9Muksi awa wiili zi wa pu ba naa maga la tum tum tagnau. A zi wa te pu ba naa ya Ju 

tima a zi pu ba naa vɛ ya Ju tima. 

10Ba naa ka la tum tum were zi wa la jirima awa chaani kinkan awa bara sɔɔnau. Ba 

naa ya Ju tima zi wa te la ka ba naa vɛ ya Ju tima ka zi la. 

11Koosa wara daŋni bɔnɛ a kaali bɔnɛ. 

12Ba naa vɛ ya Ju tima wa la Koosa chiksɛ ta a la tum tum tagna, Koosa wa zi wa kpa 

o chiksɛ ta a wa di ba sɛria. Amaa Ju tima ba naa la o chiksɛ ta, chiksɛ tawa Koosa zi 

wa kpa a wa di ba sɛria. 

13Nara funɛ nu o chiksɛ ta duŋduŋnɛ, ba galimsa ti ha vɛɛn nyɛn o watiu. Amaa ba naa 

ka tiŋ a nɔ, o wa zi bu na ba galimsa. 

14Ba naa vɛ ya Ju tima, ba wa la o chiksɛ ta. Amaa ba bambe nyɛ ba tum chenani o 

chiksɛ ta ŋɔ di baa tiŋ, ba titi bambe la nyɛ ba chiksɛ. 

15Ba tuma biksɛɛ di Koosa funɛ sɔbi o chiksɛu ba bambe ni. Ba bambe lise gbanko di 

ba sɛria a ŋɔ ba di ba galimu akoo ba wa galimi. 

16O zi wa chi chenu a wuzu naa Koosa zi wa kpa nara wu sogle maga a li 

gbampulimu a nyɛ Yesu Kristo di a sɛria. Koosa laaboor weri naa mu biksi a nyɛ nara 

ni, o biksi nan ni. 

Ju Tima Awa Ba Chiksɛ Wɛ 

17Ma naa ba yir Ju tima, maa nyini Koosa naa ya ma jirima tiina, chiksɛ ta se ni, 

18aa zim o tutɔ awa kin naa weree, domi ba funɛ biksi o chiksɛ tau a nyɛ ma. 

19Ma kpak bambeu di ma koti a ya nyuhu tima a la biksi ba naa nyuksɛ nyinbaan a vɛ 

zim Koosa, 

20aa ŋɔ di ma koti a biksi ba naa ya womniwa awa ba naa ya bichɛsa. Ma kpak 

bambeu di ma kpak zima awa wuti maga hali a wa peti a li o chiksɛ ta ni. 

21Ma naa la biksi nara, yɛrɛ ma vɛ biksi ma titi? Ma ŋɔ di ba ta ŋmɛɛli a la ŋmɛ. 

22Ma ŋɔu di ba ta tum chɔkumsa tuma a la tum chɔkumsa tuma. Ma ŋɔu di ba nyɛ 

Koosa jirima a vɛ ya chen ma titi. 

23Koosa chiksɛ ta ya ma jirima kina ka maa chɔk a a du un hiisa. 

24Ba funɛ a sɔbi a li Koosa sɛm tɔn ti ni a ŋɔ, “Ba naa vɛ zim Koosa chɔk o sɔnnɛ ma 

daha.” 

25Ba teŋ ma ka maa tiŋ o chiksɛ ta gbanko, ma teŋi nyɛ ma na nyɔɔrau. Amaa maa 

chɔk o chiksɛ ta, ma burgi a chi ba naa vɛ teŋsire. 

26Nara vɛ teŋsi aa tiŋ o chiksɛ ta, Koosa zi nyini bau a chi ba wa teŋsi. 

27Chendaha ba naa vɛ ya Ju tima nyɛ ma na galimsa, domi nara funɛ sɔbi Koosa 

chiksɛ tau a nyɛ ma aa teŋsi ma, amaa maa chɔk au. Ba ka tiŋ o chiksɛ tau a vɛ teŋsi. 

28Nibine bara teŋee, chen wa biksi di o ya Ju tim nidigirɛ wuti. Teŋi naa Koosa baga 

nyɛn, o wa ya bara teŋsire. 

29O siim weri ti wa nyɛn nibine bambi ni, chen nyɛ o ya Ju tim nidigi wuti. Koosa 

chiksɛ ta wa koti a tum chen. Nibinsa wa zi pɛgi naa kpak Koosa siim weri ti. Koosa 

ka la zi pɛgi tiina. 

Room 3 

1O ya chen ni, yɛrɛ Ju tim ta kpak nyusum a kaali ba naa vɛ ya Ju tima? Baŋ nyɔɔrrɛ 

ba na a li ba teŋsi ti ni? 

2Ju tim ta kpak nyusumu a kaali ba a li wu damata ni. Wu birigi naa Koosa fun biksi o 

sɛma a du Ju tim ta nin ni. 

3Koosa zi vɛ o vɔwiu domi ba bɔnɛ wa ya wuti timaa? 

4Aai. Nara maga ya nusun tima, Koosa sɛm ta ka zi ya wutiu saha maga. Ba fun a sɔbi 

a li o sɛm tɔn ti ni a ŋɔ, “Ba zi ŋɔ di i sɛm ta ya wutiu. Ba wa di i sɛria, i zi na 

nyusumu a li bar diili dɛ ti ni.” 

5Ya tum tagna nyɛ Koosa tum deŋli a li a gbaari, yɛrɛ ya zi sɛm? Ma nyɛ mu kpa 

nibinsa sɛma a pɛɛsi ma, “O ya chen ni, o lɛrgi ya diŋsa ya tum tagna daha, o tum wu 

taginuu?” 

6Aai. Koosa tum wu tagin, yɛrɛ o ka ya a di tɛɛnɛ nɔ tim maga sɛria? 

7Ya nusuna nyɛ Koosa wuti li a gbaari, chen ni nibinsa zi pɛgi unu, yɛrɛ o ŋɔ di o zi 

na ya galimsau a ta ya yɔri ya tum tagna daha? 

8O ya chen, ya zi kotiu a ŋɔ ma nyɛ ya tum tum tagna, chen ni tum were zi li a niu. 

Nara bɔnɛ fun a chɔk mu sɔn a ŋɔ di mu sɛmu, amaa ba sɛma wa fun ya wuti. O deŋlu 

di Koosa zi na ba galimsau a ta ba yɔri. 

Nandigi Wa To A Ya Tum Weri Nitumi 

9Adaha ya naa ya Ju tima ya ya nibin werewa a kaali ba naa vɛ ya Ju timaa? Aai. N 

piin biksi mau di ba naa ya Ju tim ta awa ba naa vɛ ya Ju tima, ba maga ya tum tagna 

timwa. 

10Ba fun a sɔbi a li Koosa sɛm tɔn ti ni a ŋɔ, “Nandigi wa toli a ya tum were nitumi, 

hali nibɛgim wa to. 

11Nandigi wa toli a nɛɛgi. Nandigi wara daŋni o dɛu Koosa. 

12Ba maga fun a nyuksi ba nyinbaan a ya yɔri. Nandigi wa toli a tum jirima tuma, hali 

nibɛgim wa to. 

13Ba nɔɔna chi hugilsi naa ba vɛ tɔɔlirɛ. Ba pɛgi nara wa ba nyina nɛɛ a la mur ba. Ba 

sɛma chi duma sambosiwa. 

14Ba ŋɔ nɔrɛ a nyɛ nara ni wa tuha sa ni. 

15Ba kpa ba naŋgerewa a val lalaga a la doonani ba kpu. 

16Chɔki awa muksi pisi ba nyinbaan maga. 

17Ba wa zim bara sɔɔna nyinbaan. 

18Ba wara nyɛ Koosa jirima.” 

19Ya zimu di ba naa la biksi Koosa chiksɛ ta, ba waa la biksi ba naa la tiŋ a, di ba na 

galimsa. Chendaha nara maga zi wa la nɔɔniu di ba tum galimsau Koosa suwachak ni. 

Ba wa zi wa koti a sɛm wu digi. 

20O chiksɛ ta biksi ya di ya maga ya tum tagna nitumɛwa. Koosa ha zi vɛɛn na ya 

galimsau o chiksɛ ta tiŋi daha. 

Chenani Koosa Zi Bu Vɛ Na Nibinsa Galimsa 

21Lalaknɔ Koosa fun a biksi ya o nyinbaan chenani o zi bu vɛ na nibinsa galimsa o 

wati. Chenani o tum chen wa kpak wu digi wa o chiksɛ ta tiŋi ni. O chiksɛ naa ba fun 

sɔbi a li o sɛm tɔn ti ni awa o witinsa ba naa nyɛn saha digi, funɛ biksi nara o wɛ. 

22Koosa wa bu a na ba naa maga se su Yesu Kristo galimsa. 

23Nara maga yaa tum tum tagnau a pɔɔgi chenani Koosa daŋni ba du. 

24Koosa fun a kpak ya siki a nyɛ Yesu Kristo la ya nyuuna a nyɛ ya. Koosa fun ya 

chen a nyɛ ya yɔri. Chendaha o bu vɛ na ya galimsa o wati. 

25Koosa funɛ kpa Yesu Kristo a chiŋsi gbampulim ni a nyɛ o sou o daakakli ti ni, chen 

ni Koosa wa zi bu na paan a du ba naa maga se su Yesu sou chɛl ni. O funɛ ya chene 

di o biksi nara di o ya wuti tiinnɛ. Hali chen saha ti o funɛ kpak ba kanyitau a li nara 

tum tagna ni a ta lɛrgi ba diŋsa. 

26Lalaknɔ o kpak nyinbaan naa o zi bu vɛ na nibinsa galimsau o wati. Nan biksi ya di 

o ya tum weri tiin naa la zi vɛ na ba naa maga se su Yesu galimsa. 

27Ya zi kotiu a pɛgi ya titi domi ya funɛ tiŋ Koosa chiksɛ dahaa? Ya wa kikoti. Ya zi 

koti a pɛgi ya titi kundɔŋ wɛuu? Aai. Koosa wa zi bu na ya galimsa a li ya se suuli ni. 

Chendaha ya vɛ koti a pɛgi ya titi. 

28Ya kpak bambiu di nibine se su Kristo, Koosa wa na o galimsa. Chen tiina tiŋ o 

chiksɛ ta duŋduŋ, Koosa wa zi koti a ya chen. 

29Ju tim ta duŋduŋ koti aa tiŋ Koosaa? Ba naa vɛ ya Ju tima, ba wa koti aa tiŋ unn? Ba 

gbanko kotiu. 

30Koosa bɛgim duŋduŋ nyɛnɛɛ. Ju tim ta nyɛ ba se su Yesu Kristo, o wa zi bu na ba 

galimsa. Ba naa vɛ ya Ju tima nyɛ ba se su un, Koosa gbanko wa zi na ba galimsa. 

31Tɔ. Ya se suuli nyɛ Koosa chiksɛ ta ya yɔrii? Aai. Ya chiŋi a gantɛl nɛɛ. 

Room 4 

Kin Naa Nyuhu Ni Abraham Si Fun Su Koosa 

1Ma nyini ya nawaal Abraham tuma. 

2Koosa wa fun bu na Abraham galimsa o tum were daha, o fu zi pɛgi o titiu. Amaa o 

fu wa zi pɛgi o titi Koosa suwachak ni. 

3Ba funɛ sɔbi o wɛu a li Koosa sɛm tɔn ti ni a ŋɔ, “Abraham si su Koosau. Chendaha 

Koosa wa fun bu na o galimsa.” 

4Nandigi tumɛɛ ka o kunyan bɔ un, chimnɛ o bɔ. O wa ya papaha. 

5Nibine nyɛ o si su Koosa a vɛ nyini o tum weri se ni, Koosa wa zi bu na o galimsa. 

Waa koti a bu vɛ na tum tagna nitumɛ galimsa. 

6Chenani ya nawaal Devid gbanko fun ŋɔ, o mun ya di nibine vɛ nyini o tum were se 

ni a nyɛ o se su Koosa, o wa zi bu na o galimsa. Chen tiina tuha zi sɔɔniu kinkan. 

7O fun ŋɔ a li Koosa sɛm tɔn ti ni, “Nibinsa ba naa Koosa fun gil ba tum tagna a nyɛ 

ba, ba tusa zi sɔɔniu. Ba tum tagniwa o fun kpa a ta. 

8Nibinsa ba naa Koosa zi vɛ lisi a bu fiksi ba tum tagna ni, ba tusa zi sɔɔniu.” 

9O ya ba naa ba fun teŋsi duŋduŋ ba waa kpak tu sɔɔna a chi nan, akoo ba naa ba fun 

vɛ teŋsi gbanko kpak tu sɔɔn nɛɛ? O ya ba maga tu sɔɔnɛ. Mu piin ŋɔ di ba funɛ sɔbiu 

a li Koosa sɛm tɔn ti ni di Abraham si funɛ su Koosa. Chendaha Koosa fun bu vɛ na o 

galimsa. 

10Saha leemawa chen fun ya? Ba funɛ piin teŋ un chen saha tiu akoo ba wa fun teŋ 

unn? Ba ha wa fun teŋ un. 

11Koosa wa fun te na o galimsa o si suuli daha ka ba zi teŋ un. Ba funɛ teŋ un, chen 

biksi nara di Koosa wa piin na o galimsa o si suuli daha. Chendaha ba naa maga 

Koosa vɛ na ba galimsa o wati ba se suuli daha, ba waa ya Abraham bi lulɛ, hali ba 

naa ba vɛ teŋsi. 

12Ba naa ba teŋsi nyɛ ba se su Yesu a chi Abraham si funɛ su Koosa chen, ba gbanko 

ya Abraham bi lulɛwa. 

O Lawa Ya Gbanko Se Su Koosa A Chi Abraham 

13Koosa funɛ vɔu Abraham awa o bi lulɛ di ba zi wa dɔ tɛɛnɛ nɔ magau, o wa fun vɔu 

chen Abraham chiksɛ tiŋi daha. O si funɛ su Koosa, chen ni o wa fun koti a bu na o 

galimsa. Chendaha Koosa fun vɔu chen. 

14Ba naa tiŋ Koosa chiksɛ ta zi dɔ tɛɛnɛ nɔ magau, chenani nibinsa se su Koosa awa o 

vɔwi ya yɔrirɛ. 

15Koosa na paan a du ba naa la chɔk o chiksɛ ta a wa lɛrgi ba diŋsa. Chiksɛ ta fu vɛ 

nyɛni, nara fu wa zi koti a chɔk a. 

16Koosa vɔwi nyini nara se suuli nee, chen ni Abraham bi lulɛ maga ba naa teŋsee 

awa ba naa vɛ teŋsi, zi kpak bambiu di Koosa zi tum chenani o fun vɔu. O vɔwi ti ya 

papaharɛ. Abraham ya ya maga nawaal. 

17Ba fun sɔbi chen wɛ a li Koosa sɛm tɔn ti ni di Koosa ŋɔ, “Mu funɛ nyɛ i burgi 

nidamata nyannɛ.” Abraham si fun su Koosa naa koti a lɛli nara a li ba sou ni a sɛm a 

naami kina. Chendaha Koosa vɔwi ti weru a li o wati. 

18Chenani o fun du wa nyɛ Abraham kpak bambi, amaa o kpak bambiu a nyɛ o si su 

Koosa. Chendaha o fun burgi nibin damata nyana a chi chenani ba fun sɔbi a li Koosa 

sɛm tɔn ti ni di Koosa ŋɔ, “I bi lulɛ zi ya nidamatau.” 

19O funɛ dugli bun kɔkwau ka o wa o haan Sara vɛ koti a lul be. Amaa Abraham si 

fun su Koosa wa fun puri. 

20O wa fun a beeli chenani Koosa fun vɔu chen, amaa o si suuli funɛ nyɛ un kpok o 

nyɛ Koosa jirima. 

21O fun kpak bambi kinkan di Koosa zi tum chenani o sɛmu. 

22Chendaha Koosa wa fun bu na o galimsa o si duuli daha. 

23Ba wa fun sɔbi sɛm nama a li Koosa sɛm tɔn ti ni a nyɛ Abraham duŋduŋnɛ. 

24O funɛ ya ya gbanko daharɛ ba fun sɔbi chen. Ya se su Koosa naa funɛ lɛli ya 

kunyana Yesu Kristo a li o sou ni. Chendaha o gbanko wa zi bu na ya galimsa. 

25Koosa funɛ nyɛ Yesu sou ya tum tagna daha a bu lɛli un a li o sou ni, chen ni o wa 

zi bu koti a na ya galimsa. 

Room 5 

Koosa Wa Na Ya Galimsa Ya Se Suuli Daha 

1Lalaknɔ Koosa wa piin na ya galimsa ya se suuli daha. Ya wa un kpak nɔ bɛgimnɛ ya 

kunyan Yesu Kristo daha. 

2Waa funɛ kpa ya a kansi bar zen nɔ ni ya se suuli daha. Waa nyɛ ya kpak bambi 

bɛgim di wuzu digi Koosa wa ya zi wa bɔni o jirimau. Chendaha ya tusa sɔɔni kinkan. 

3Hali nara namsi ya, ya tusa gbanko zi sɔɔniu. Ya zimu di namsi ti nyɛ ya na kanyita. 

4Ya kanyita ti la zi biksi nara di Koosa dɔ ya. Chen nyɛ ya bambi bɛgim kpok un ni a 

gbaari. 

5Koosa funɛ daŋni ya kinkan a kpa o siim weri ti a du ya ni kinkan. Waa ya o papaha 

ya wati. Chendaha ya bambi bɛgim naa ya kpak un ni wa zi nyɛ ya buri. 

6Saha digi ya wa fun koti a suŋi ya titi. Koosa saha wa tel, Kristo fun wa chiŋi tum 

tagna nitumɛ bar chiŋi ni a sou a nyɛ ya. 

7Nar ya nibin weri, amii nandigi zi la nɔɔniu a chiŋi o bar chiŋi ni a sou a nyɛ un. 

8Amaa Koosa funɛ biksi ya chenani o daŋni ya kinkan. Ya ha funɛ vɛɛn a tum tum 

tagnau, chen saha ti Kristo funɛ chiŋi ya bar chiŋi ni a sou a nyɛ ya. 

9O sou daha, o funɛ nyɛ Koosa wa nyinbaanu di o ta bu na ya galimsa. Chendaha ya 

koti a kpak bambi kinkan di Kristo zi yisi yau a li Koosa paan ni awa chenani o zi 

lɛrgi ya diŋsau. 

10Ya funɛ ya Koosa dɔmawa, amaa lalaknɔ o be ti nyɛ ya wa Koosa kpak nɔ bɛgim o 

sou daha. Koosa funɛ lɛli un a li o sou ni. Chendaha ya gbanko kpak bambi di o zi wa 

yisi yau a li ya tum tagna ni hali o wa peti. 

11Chen maga laatanɛ. Lalaknɔ Koosa ya ya jirima tiina ya kunyana Yesu Kristo naa 

nyɛ ya wa un ya nibɛgim daha. 

Chenani Yesu Suŋi Ya Kaali Adam Tum Tagna Kinkan 

12Tɔ. Nibin bɛgim funɛ te nyɛn tɛɛnɛ nɔ maga ni saha digi a tum tum tagna. O fun sou 

a daha. Chendaha ba naa maga funɛ tiŋ o gantɛl gbanko fun siti ba tum tagna daha. 

13Nibinsa funɛ te tum tum tagna ka Koosa zi kpa o chiksɛ ta a nyɛ ba. Hali o chiksɛ ta 

funɛ wa, o wa fun fiksi ba di ba chɔk a, 

14amaa saha naa Adam fun nyɛn hali a wa pu Mosis saha ti, nara maga funɛ sitiu. Hali 

ba naa ha funɛ vɛ tum tum tagin a chi Adam gbanko funɛ sou. Chenani Adam fun tum 

bu nara maga. Chenani Kristo fun tum bu nara maga gbanko. 

15Chenani Koosa fun suŋi ya yɔri, awa chenani Adam tum tum tagna wa ya kibɛgim. 

Nibin bɛgim tum tagna daha, nidamata fun siti. Nibin bɛgim Yesu Kristo daha, Koosa 

ka fun koti a suŋi nidamata kinkan yɔri. 

16Chenani Adam fun tum tum tagin awa chenani Koosa fun suŋi ya yɔri wa ya 

kibɛgim. Adam funɛ tum tum tagin, Koosa fun di o sɛria a na o galimsa. Amaa lalaknɔ 

ya naa funɛ tum tum tagna kinkan, o zi wa di ya sɛriau a bu vɛ na ya galimsa. 

17Nibin bɛgim tum tagna daha, nidamata fun siti. Lalaknɔ Koosa koti a suŋi ya kinkan 

a bu vɛ na ya galimsa a nyɛ ya o mi fali ti Yesu Kristo daha. Chenani Koosa tum kaali 

nibin bɛgim ti tuma kinkan. 

18Adam funɛ tum tum tagin saha digi, Koosa fun na nara maga galimsa a la zi wa ta 

ba yɔri. Yesu funɛ sou o daakakli ti ni, chen nyɛ Koosa bu vɛ koti a na nara maga 

galimsa a kpa o mi fali ti a nyɛ ba. 

19Adam funɛ vɛ di o wa zi tiŋ Koosa nɔ, chen funɛ nyɛ nidamata ya tum tagna nitumɛ 

o wati. Yesu ka funɛ tiŋ Koosa nɔrɛ, chen funɛ nyɛ o bu vɛ koti a na nidamata 

galimsa. 

20Koosa funɛ kpa o chiksɛ ta a nyɛ Ju tim ta ni, a waa funɛ nyɛ nara tum tum tagna a 

gbaari kinkan. Ba funɛ tum au a gbaari, chenani Koosa suŋi ba gbanko gbaari a kaali 

chen. 

21Nibinsa tum tagna funɛ nyɛ nara maga siti, amaa lalaknɔ Koosa suŋi yau a bu vɛ na 

ya galimsa a nyɛ ya o mi fali naa vɛ kpak bɔ ya kunyana Yesu Kristo daha. 

Room 6 

Koosa Fun Nyɛ Ya O Mi Fali 

1O ya chen, yɛrɛ ya zi sɛm? Ya zi tum tum tagnau a la chen ni Koosa zi suŋi ya a 

gbaariuu? 

2Aai. Ya wa ya tum tagna wa kpak wu digi wa dɔŋ ni, yɛrɛ ya kaa tum tum tagna aa 

la? 

3Mu daŋni ma zimu di ba funɛ chaksi yau wa ni ni, chen ni ya wa Yesu Kristo ya 

nibɛgim, o chi ya wa un siwɛɛ. 

4Ba funɛ chaksi ya, o chi ya wa un funɛ sou ka ba sogli ya, ka Koosa fun lɛli ya a li ya 

sou ni a nyɛ yaa tiŋ o mi fali ti nyinbaan. O funɛ kpa o kpok kinkan tirɛ a lɛli Kristo a 

li o sou ni. Chendaha o fun koti a ya chen a nyɛ ba. 

5Ya wa un funɛ sou, Koosa lɛlɛ ya a nyɛ ya o mi fali ti a chi o funɛ lɛli un. 

6Ya zimu di o chi ya gantɛl tuha kina a naa yaa tum tum tagna, wa un funɛ sou a li o 

daakakli ti ni, chen ni a wa zi bu kpak kpok a dɔ ya. 

7Nibine siwɛɛ, o wa zi bu koti a tum tum tagna. 

8Ya wa Kristo funɛ sou, ya se su di ya wa un nyɛnu. 

9Koosa funɛ lɛli Kristo a li o sou ni. Ya zimu di o wa zi kut bu sou. Sou wa bu kpak 

kpok un ni. 

10O funɛ sou bu bɛgim duŋduŋnɛ a sou tum tagna wati. Koosa funɛ lɛli un a li o sou 

ni, chen ni lalaknɔ o nyɛn Koosa watɛɛ. 

11Maa zim di ma wa ma tum tagna wa bu kpak wu digi wa dɔŋ ni. Koosa funɛ kpa o 

mi fali ti a nyɛ ma, domi ma wa Yesu Kristo ya nibɛgimnɛ. Maa nyɛn a sɔɔni o tuha. 

12Ma ta tiŋ ma titi daŋnɛ a nyɛ tum tagna nyaŋi ma. 

13Ma ta kpa ma titi a nyɛ tum tagna ni. Ma ka kpa ma titi a nyɛ Koosa ni. O chi ma 

funɛ sitiu. O fun wa lɛli ma a li ma sou ni a nyɛ ma o mi fali ti. Chendaha ma kpa ma 

titi a tum tum were aa nyɛ un. 

14Koosa chiksɛ ta wa bu dɔ ma. Lalaknɔwa Koosa suŋi ma. Chendaha tum tagna wa zi 

bu dɔ ma. 

Koosa Funɛ Nyɛ Ya O Kpok Di Ya Tum Tum Were 

15Mu ŋɔɛɛ di chiksɛ ta wa dɔ ma amaa Koosa suŋi mau, o deŋlu wa yaa tum tum 

tagnaa? Aai. 

16Ma wa zim di ma kpa ma titi a nyɛ nandigi ni, ma burgi o yosawaa? Ma kpa ma titi 

a nyɛ tum tagna ni, Koosa zi ta ma yɔriu. Ma ka kpa ma titi a tiŋ o nɔ, o wa zi bu na 

ma galimsa. 

17Ma nyɛ yaa zaami Koosa. Saha digi ma funɛ kpa ma titirɛ a tum tum tagna saha 

maga, amaa lalaknɔ maa kpak unu ma bambe ni di ma tiŋ Koosa wuti nyinbaan naa ba 

fun wa biksi ma chen. 

18Koosa funɛ yisi ma a li tum tagna kpok ni, a kpa o kpok ti a nyɛ ma di ma kpa ma 

titi a nyɛ tum were ni. 

19O bɔmu di ma zim kin nama mun. Chendaha mu ŋɔ ma a li ma nyɛni ni. Saha digi 

ma yaa fun kpa ma titiu a tum chɔkumsa tuma awa tum tagna bɔnɛ a gbaari. Lalaknɔ 

ma kpa ma titi aa tum tum were. 

20Ma yaa funɛ tum tum tagna chen ni, ma wa tum were wa kpak wu digi wa dɔŋ ni. 

21Tum tagna naa ma funɛ tum chen, nyɛ ma na hiisa lalaknɔ. Baŋ nyɔɔrrɛ ma na a li a 

ni? Ba naa maga la tum a, Koosa zi wa ta ba yɔriu. 

22Koosa fun lisi ma a li a kpok ni a kpa o kpok ti a du ma ni di ma kpa ma titi aa tiŋ 

un. Lalaknɔ maa tum tum werewa a nyɛ un, chen ni a bar la peti ni, ma zi na o mi fali 

naa vɛ kpak bɔu. 

23Ba naa maga la tum tum tagna, Koosa zi wa ta ba yɔriu. O ya chen, o chi o bɔ bau. 

Amaa papaha naa Koosa ka kpa a nyɛ ya yɔri, waa ya o mi fali naa vɛ kpak bɔ, domi 

ya wa ya kunyan Yesu Kristo ya nibɛgim. 

Room 7 

Chenani Yesu Dɔ Ya Chi Chenani Nibaal Dɔ O Haannɛ 

1Mu niinbisa, ma maga zim chiksɛ tau di o dɔ nara hali ba nyɛni saha. 

2Nihaan yuɛɛ, chiksɛ ta sɛm di o wa o baal lagmi dɔŋ ni nyɛn, amaa o baal ti wa sou, o 

wa un wa bu kpak wu digi wa dɔŋ ni. 

3O baal ti nyɛnɛɛ, ka o la chɔ baal digi wati, nara zi yir un chɔkumsa tiinau. O baal ti 

wa sou, chiksɛ ta wa bu kpak kpok wa un ni. O la yu baal digi, o wa ya chɔkumsi 

tiina. 

4Mu niinbisa, chen vɛɛna chiksɛ ta wa bu kpak kpok ma ni. O chi ma wa Kristo funɛ 

sou a li o daakakli ti ni. Lalaknɔ naa Koosa fun lɛli a li o sou ni chen, waa dɔ ma, chen 

ni ma zi tum tum wereu a nyɛ Koosa ni. 

5Ya funɛ tiŋ ya gantɛl tuha kinawa, chiksɛ ta kpa kpok a nyɛ ya titi daŋnɛ ni di ya tiŋ 

a. Ba naa maga tiŋ chen, Koosa zi ta ba yɔriu, 

6amaa lalaknɔ Koosa chiksɛ ta wa bu kpak kpok ya ni. O chi ya funɛ sou chiksɛ ta 

watɛɛ. Koosa chiksɛ naa ba fun sɔbi a li o sɛm tɔn ti ni, ya nyinbaan bunirɛ. Ya naa 

kpak o siim weri ti o nyɛn ya ni, la tiŋ o nyinbaan fali ti. 

Chiksɛ Biksi Nara Di Ba Ya Tum Tagna Nitumɛwa 

7O ya chen, yɛrɛ ya kaa ŋɔ? Chiksɛ ta awa tum tagna nitumɛ ya kibɛgimnɛɛ? Aai. 

Chiksɛ ta fu vɛ waali, mu fu wa zi zim di muu tum tum tagniwa. Chiksɛ ta wa fun 

biksi min di mu ta ya si tiina, n fu wa zi zim chen. 

8Mu wa fun zim chiksɛ ta, tum tagna fun a na nyinbaan aa nyɛ mu ya si tiina kinkan. 

Chiksɛ ta fu vɛ waali, tum tagna fu wa zi na chen nyinbaan. 

9Mu ha wa fun zim chiksɛ ta wuti wɛ muna, o chi mu funɛ nyɛnu, amaa mu funɛ wa 

zim a wuti muna, o chi mu funɛ sou. Tum tagna fun na nyinbaan di a tum chen. 

10Koosa funɛ kpa o chiksɛ ta a nyɛ nara ni, chen ni ba zi tiŋ a nɔu a kpak miisa. Chen 

saha ti mu fun zim di mu wa fun a tiŋ a nɛnɛ. Chendaha mu fun zim di o deŋlu di 

Koosa zi wa ta min yɔriu. 

11Tum tagna funɛ na a nyinbaanu chiksɛ tima daha a fun mur min di o deŋlu di Koosa 

tum chen. 

12A bar peti nɛɛ, Koosa chiksɛ ta maga chaani a deŋli a wer. 

13Kin nawara weree funɛ nyɛ mu na galimsa Koosa watii? Aai. Tum tagna funɛ ya 

chen. A funɛ kpa chiksɛ naa weree a nyɛ mu na galimsa o wati. Kin nama daha, tum 

tagna fun a tagini a la gali. 

Chenani Mu Yaa Daŋni Muu Tum Tum Were A Luk Ku 

14Ya zimu di chiksɛ ta ya Koosa siim weri ti kinawa. Mu waa ya nibine. Tum tagna 

funɛ di min a nyɛ mu fun burgi a yoma. 

15Mu wa zim mu tum ta muna. Mu wara tum chenani muu daŋni. Tum nawara mu 

harɛ, muu ka tum. 

16Mu tum chenani mu vɛ daŋni mu tumirɛ, chen biksi di mu la nɔɔniu di chiksɛ ta 

weru. 

17O wa ya di min la tum tum nama. Tum tagna naa nyɛn min ni nan, la tum a. 

18Mu zimu di tum were wa nyɛn mu gantɛl tuha wɛ ni hali tama. Saha maga mu yaa 

daŋni muu tum tum werewa a luk ku. 

19Mu wara tum tum were naa muu daŋni, amaa mu ka tum tum tagni naa mu vɛ daŋni 

mu tumirɛ. 

20Muu tum chenani mu vɛ daŋni mu tumi, o wa ya di min la tum a, amaa tum tagna 

naa nyɛn min ni la tum a. 

21Mu daŋni muu tum tum were, saha maga tum tagna yaa nyɛn mu bambi ni. Nannɛ o 

yaa du saha maga. 

22Mu bambi zimu di Koosa chiksɛ ta weru, 

23amaa mu zimu di mu bara kuru aa yo mu bambi lise a kpak min, chen ni mu zi la 

nɔɔniu a tum mu bara tum tagna. 

24Ei. Muksi fun wa pu min kinkan. Anti la zi koti a yisi min a li mu bara kpok naa nyɛ 

Koosa na mu galimsa nii? 

25Koosa funɛ kotiu a yisi min a li un ni ya kunyana Yesu Kristo daha. Chendaha mu 

zaami un kinkan. Ma nyɛ mu lagmi a nama a ŋɔ ma. Muu tiŋ Koosa chiksɛ ta wa mu 

bambi lise ni aa la tiŋ tum tagna wa mu bara ni. 

Room 8 

Koosa Siim Weri Funɛ Nyɛ Ya Burgi Koosa Bisa 

1Ba naa maga wa Yesu Kristo ya nibɛgim, Koosa wa zi bu na ba galimsa. 

2O siim weri naa funɛ kpa o mi fali ti a nyɛ ya, funɛ yisi ya a li tum tagna kpok ni awa 

chenani Koosa zi ta ya yɔri, domi ya wa Yesu Kristo ya nibɛgimnɛ. 

3Nibinsa wa kpak kpok. Chendaha Koosa chiksɛ ta fun vɛ koti a ya chen. Koosa funɛ 

nyɛ o be burgi nibine a tum un o wa tɛɛnɛ nɔ maga a sou nibinsa tum tagna daha. O 

funɛ ya chen, Koosa chɔk tum tagna kpok ti, 

4chen ni ya naa vɛ tum tuma a li ya bara kpok ti ni, amaa a la tum a a li Koosa siim 

weri kpok ti ni, zi kotiu aa tum tum were a naa maga chiksɛ ta biksi. 



1689 

 

© 1999,  Wycliffe Bible Translators, Inc. 
 

 
 

 

5Ba naa nyɛ ba bara dɔ ba, ba waa la lisi di ba bara kina ya kibirigewa. Amaa ba naa 

ka nyɛ Koosa siim weri ti dɔ ba, ba waa la lisi di o kina ya kibirige. 

6Ba naa la lisi ba bara kina wɛ, Koosa zi wa ta ba yɔriu, amaa ba naa ka la lisi Koosa 

siim weri ti kina wɛ, ba waa kpak bara sɔɔna awa o mi fali ti. 

7Ba naa la lisi ba bara kina wɛ, ba waa ya Koosa dɔma. Ba wa tiŋ o nɔ. Hali ba daŋni 

baa tiŋ o nɔ, ba wa kikoti. 

8Ba naa la tum tuma a li ba bara kpok ti ni, ba wa kikoti a sɔɔni Koosa tuha. 

9Amaa ma ka wa tum tuma a li ma bara kpok ti ni. Maa tum au a li Koosa siim weri ti 

kpok ni. Waa nyɛn ma ni. Nar vɛ kpak Kristo siim weri ti nyɛn un ni, Kristo dɔ un. 

10Kristo nyɛn ma ni, ma bara zi sou ma tum tagna daha. Amaa Koosa wa bu na ma 

galimsa. Chendaha ma siima kpak o mi fali tiu. 

11Koosa siim weri ti funɛ lɛli Yesu Kristo a li o sou ni chen. O nyɛn ma bambe ni, 

wuzu digi o gbanko zi wa lɛli ma barau a li ma sou ni. 

12Mu niinbisa, chendaha o wa lawa ya tiŋ ya bara kina. 

13Yaa tiŋ ya bara kina, Koosa zi wa ta ya yɔriu. Amaa ma ka vɛ ma bara tum tagna 

tiŋi Koosa siim weri ti kpok daha, ma zi kpak o miisa naa vɛ kpak bɔu. 

14Koosa siim weri ti ya ya nyuhu tiina, ya waa ya Koosa bisa. 

15Koosa siim weri ti wa fun nyɛ ya burgi o yosa di ya ɔm un. O ka funɛ nyɛ ya burgi 

Koosa bisiwa, chen ni ya koti a yir Koosa ya kunyana. 

16O siim weri ti ya ya sɛhɛra tiina a li ya bambe ni di ya ya Koosa bisiwa. 

17Chendaha wuzu digi ya zi wa la kin naa o fun vɔu di o kpa nyɛ yau. Kristo wa ya 

gbanko zi bɔni kin naa Koosa fun vɔu di o kpa nyɛ unu. Ya namsi lalaknɔ Kristo sɔn 

daha, wuzu digi o wa ya zi wa bɔni o jirima awa o chaani kinkanu. 

Koosa Wa Ya Zi Wa Bɔni O Jirimau Wuzu Digi 

18Mu zimu di o jirima awa o chaani naa o wa ya zi wa bɔni gbampulim ni wuzi digi 

kaali namsi naa ya na lalaknɔ nan hali a la gali. 

19Kin naa maga Koosa fun naami chen, pɔ a la saha naa Koosa zi wa kpa o jirima awa 

o chaani kinkan a nyɛ o bisi ni a li gbampulim ni. 

20O ya Koosa tutɔrɛ kin naa maga o fun naami zi wa ya chenani o daŋniu hali a wa 

chel. O wa ya a tutɔrɛ, amaa Koosa funɛ kɔɔri nyinbaanu, 

21di wuzu digi o zi wa yisi o kin naamɛ magau a li a chɔki ni a nyɛ a wer kinkan. O zi 

wa yisi o bisau a li ba tum tagna ni, o zi ya chenu. 

22Ya zimu di o kinaamɛ maga namsiu hali wa zinan a chi chenani nihaan ya durɛ. 

23A duŋduŋ laata. Ya naa piin kpak o siim weri ti nyɛn ya ni, ya gbanko namsiu a pɔ a 

la saha naa Koosa zi wa ŋɔ gbampulim niu di ya ya o bisiwa. Chen saha ti o zi wa lɛli 

ya barau a li a sou ni. 

24Koosa funɛ yisi ya a li ya tum tagna ni, o fun nyɛ ya kpak bambi bɛgim di wuzu digi 

o zi wa ya chenu. Ya piin dɔ kundɔŋ, ya wa ya kpak bambi bɛgim un ni. 

25Ya kpak bambi bɛgim a li kin naa ya ha vɛ kpaki ni, ya pɔ a wa kanyita ni. 

26Ya wa kpak kpok a la zi zim chenani ya zi sumi Koosa, amaa o siim weri ti yaa suŋi 

yau di ya sumi un. O sumi ya daha, o chi o pɛmu ka o sɛm kaali chenani sɛm. 

27Koosa naa la nyini nibinsa bambe a zim chenani a du, waa zim chenani o siim weri 

ti lise. O siim weri ti zim Koosa tutɔ aa sumi chen a nyɛ o nara ni. 

28Ya zimu di saha maga Koosa nyɛ kina maga burgi kiwere a nyɛ ba naa la daŋni un 

ni. O funɛ ya o tutɔrɛ o yir ba di ba wa o wati. Chendaha oo tum chen. 

29Koosa funɛ daŋni o bere ya nihɛɛ a li nibin damata ba naa chi un ni. Saha digi o piin 

zim bau a lisi ba di ba chi o be. 

30Koosa fun yir ba naa o fun te lisi di ba wa o wati. Ba funɛ wa o wati, o wa fun bu na 

ba galimsa o wati a sɛm di wuzu digi o zi zer ba buudahau a nyɛ ba jirima. 

Anti La Zi Waligi Ya A Li Chenani Yesu Daŋni Ya? 

31Kin nama maga daha, yɛrɛ a du ya ni? Koosa chiŋi ya gantɛl ni nan ni, anti la zi koti 

a kpak ya kpok? 

32Hali waa funɛ lisi o titi be a nyɛ o sou a li o daakakli ti ni ya daha. Chendaha o kpa 

kina maga a gbaari un a nyɛ ya yɔri. 

33Koosa wa bu na ba naa o fun lisi a nyɛ o titi ni galimsa. O ya chen, anti la zi koti a 

fiksi ba di baa tum tum tagniwa? Nandigi wa toli. 

34Anti la zi koti a ŋɔ di ba chelu? Yesu Kristo funɛ ya naa siwɛɛ ka Koosa lɛli un a li o 

sou ni. Lalaknɔ o kanɛ Koosa nihɛɛta bar kani nɛɛ a la sumi un saha maga a nyɛ ya. 

35Anti la zi waligi ya a li chenani Kristo daŋni ya? Namsi awa muksi kinkan wa lɔsa 

wa fara wa bar tagna wa kpuuli, kin nama wa kikoti a waligi ya a li chenani Kristo 

daŋni ya ni. 

36Ba fun sɔbi a li Koosa sɛm tɔn ti ni a ŋɔ, “Ya nyɛn sou bar nyɛni nɛɛ saha maga ma 

daha. Ya chi piisisiwa a naa ba yaa lisi di ba kɔrigirɛ.” 

37Hali kin nama kibɛgim zi wa pu ya, ya kpok kaali a kpok domi Yesu Kristo daŋni 

yau. 

38Mu kpak bambi kinkanu di sou awa miisa wa malaika were wa kitagna kpok wa kin 

nawara la ya lalaknɔ wa kin nawara la zi wa ya, 

39wa buudaha kina wa tɛɛnɛ nɔ maga kina, wa kin nawara maga Koosa fun naami, kin 

nama wa kikoti a waligi ya a li chenani Koosa daŋni ya, domi ya wa ya kunyana Yesu 

Kristo ya nibɛgimnɛ. 

Room 9 

Koosa Awa Ju Tim Ba Naa O Fun Lisi A Nyɛ O Titi Ni 

1Domi mu wa Kristo ya nibɛgimnɛ, mu wara suni wɛ. Koosa siim weri ti ya mu sɛhɛra 

tiina. Chenani mu kaa ŋɔ ma nan, o ya wutirɛ. 

2Mu titi nara se wa su Yesu Kristo. Chendaha mu tuha chɔk aa kpak muksi kinkan. 

3Mu fu koti a chiŋi ba bar chiŋi ni a nyɛ Koosa ŋɔ nɔ a nyɛ min a waligi min a li 

Kristo ni, mu fu zi ya chenu. 

4Ba waa ya Ju tim ta. Saha digi Koosa fun lisi ba di ba ya o bisa a biksi ba o kpok ti 

awa o chaani ti kinkan. O wa ba funɛ ya nɔ bɛgim. O gbanko fun kpa o chiksɛ naa nyɛ 

ba jɛɛmi un nɛnɛ awa o vɔwɛ a nyɛ ba. 

5Ba waa ya Abraham awa Aizik awa Jakɔb bi lulɛ. Ba waa funɛ lul Kristo. O gbanko 

ya Koosa a dɔ kina maga. Ma nyɛ ya pɛgi un hali saha naa vɛ kpak bɔ. Ami. 

6Ju tim ta nara tama se su Yesu Kristo. Chen mun ya di vɔwi naa Koosa fun kpa nyɛ 

ba chen chɔkuu? Aai. Ju tim ta maga laata ya Koosa titi nara. 

7Abraham lul bisa maga laata ya Koosa bisa. Koosa funɛ ŋɔ un saha digi, “O ya Aizik 

bisa duŋduŋnɛ i zi yir i niisisa.” 

8Chen mun ya di Koosa wa fun lisi Ju tim ta maga domi ba ya Abraham lul bisiwa. 

Abraham wuti lul bisa ya ba naa ba fun lul a li Koosa vɔwi ni. 

9Saha digi Koosa funɛ vɔu a ŋɔ Abraham ni, “Sara luli saha wa tel, mu zi nyɛ o lul 

nibabichɛlau.” 

10Chen vɛɛna, Rɛbɛka funɛ ya ya nawaal Aizik haannɛ a lul leusisa. 

11-12Amaa Koosa funɛ te ŋɔ unu leusisi ta wɛu ka o zi lul. O fun ŋɔ un, “Nihɛɛ zi wa 

tiŋ bichɛla nɔu.” Bichɛsa ha wa tum tum were koo tum tagna, amaa Koosa funɛ ŋɔ ba 

wɛu, chen ni ya zim di o yisi narawa a nyɛ o titi ni, o wa yisi ba ba tuma daharɛ. 

13Ba fun a sɔbi leusisi ta wɛ a li o sɛm tɔn ti ni a ŋɔ, “Jakɔbrɛ muu lisi a vɛ Isɔ.” 

14Ya zi koti a ŋɔ di Koosa laata ya wuti tiinaa? O ya wuti tiinnɛ. 

15O fun ŋɔ Mosis ni saha digi, “Mu zi kpak sikiu a du ba naa mu fun lisi ni.” 

16Koosa wa fun yisi nara a nyɛ o titi ni a li ba daŋni ni koo ba tuma ni, amaa o funɛ 

yisi bau a li ba siki daha. 

17Ba funɛ bukoo sɔbiu a li Koosa sɛm tɔn ti ni chenani Koosa fun ŋɔ Ijipt tim koor ni, 

“Mu funɛ daŋni mu biksi hin mu kpokre, chen ni tɛɛnɛ nɔ tim maga zi nu mu wɛu a 

nyɛ min jirima. Chendaha mu fun vɔu hin koora.” 

18Koosa kpak o siki a du ba naa o daŋni ni. Ba naa se o daŋni a kpok, a kpok. 

Ya Chi Tempilsa A Naa Koosa Fun Kɔɔrirɛ 

19Tɔ. Ma zi ŋɔ minu Koosa nyɛ nibine si kpok, yɛrɛ o zi ŋɔ di chen tiin tum galimsau? 

Nandigi wa kikoti a burgi o gantɛl a chak chenani Koosa tum. 

20Ma naa ya nibinsa, yɛrɛ ma daŋni ma lɛusi Koosa? Nibine kɔɔri tempile, tempile ti 

zi koti a burgi a pɛɛsi naa kɔɔri un chen di, yɛrɛ i kɔɔri min nan? 

21Tempile nikɔɔri daŋni o lagmi chuha a kɔɔri tempile naa ba zi kpa a tum tum were, a 

ka kɔɔri tempile naa ba zi kpa a tum tum tagna, waa kpak chen kpok. 

22Chen vɛɛna, Koosa funɛ daŋni o biksi nara o kpokre awa chenani o na paan a du ba 

ni a lɛrgi ba diŋsa. Saha ti funɛ telu di o deŋlu di o wa chɔk ba, amaa o funɛ kpak ba 

kanyitau a vusi. 

23O gbanko funɛ daŋni o biksi ba naa o kpak siki o jirima awa o chaani kinkan. Saha 

digi o funɛ saksi bau di ba la nyɛn o tɔhɔn ti ni a la un. 

24Ya waa ya ba naa o fun tum chen nyɛ. Ya naa ya Ju tim ta awa ma naa vɛ ya Ju 

tima, waa funɛ yir ya di ya wa o wati. 

25Koosa witiina naa ba yir Hosia, fun sɔbi a li Koosa sɛm tɔn ti ni di o ŋɔ, “Mu zi yisi 

ba naa vɛ ya mu narau di ba ya mu nara, a yisi ba naa vɛ ya mu nidaŋnɛ, ba ya mu 

nidaŋnɛ. 

26Doonani ba fun ŋɔ di nara nama wa ya mu nara, lalaknɔ ba zi sɛmu di ba ya Koosa 

naa nyɛn bisiwa.” 

27Koosa witiina Azaaya gbanko funɛ ŋɔ Ju tim ta wɛu gbampulim ni, “Hali Ju tim ta 

iiee a chi mɔɔga hɛɛra, Koosa zi yisi ba nara tamau a li ba tum tagna ni ba tiŋ un. 

28O wa zi vusi a tum chenani o fun ŋɔ di o zi tumu a lɛrgi ba diŋsa lalaga.” 

29Azaaya fun te ŋɔ, “Koosa naa buudaha awa tɛɛnɛ nɔ maga tiina, wa fun gil ya nara 

tama, ya maga fu zi wa petiu a chi Sɔdɔm awa Gamɔra tima peti chen.” 

Ju Tima Nidamata Funɛ Vɛ Koosa Laaboor Weri 

30Tɔ. Yɛrɛ ya zi sɛm? Ba naa vɛ ya Ju tima wa funɛ dɛu di Koosa wa zi bu na ba 

galimsa o wati. Amaa ba se funɛ su un. Chendaha o fun ya chen. 

31Ju tim ta funɛ dɛu di ba tiŋ o chiksɛ ta, chen ni o wa zi bu na ba galimsa. Amaa chen 

wa fun ya. 

32Yɛrɛ? Ba se wa fun su Koosa. Chendaha ba fun vɛ koti a la chen. Ba wa funɛ daŋni 

di Koosa na ba galimsa ba tum daha. 

33Ba fun sɔbi buŋkul digi wɛ a li Koosa sɛm tɔn ti ni. O funɛ chi ba mo un wa ba 

naŋgere nee. Ba fun sɔbi di Koosa ŋɔ, “Mu kpa mu buŋkullɛ a chiŋsi Jɛrusalɛm ni. Ba 

naa maga nyɛ ba se su un, ba bambe wa zi buti.” 

Room 10 

1Mu niinbisa, mu daŋniu kinkan di Koosa yisi Ju tim ta a li ba tum tagna ni. Muu 

sumi unu saha maga di o ya chen. 

2Mu ya ba sɛhɛra tiina di ba se sɛrɛu di ba tiŋ un nɛnɛ. Amaa ba wa zim chenani ba zi 

tiŋ un wa wuti ni. 

3Ba ha wa fun zim Koosa nyinbaan naa nyɛ o vɛ na nibinsa galimsa a kpaŋi aa kɔɔri 

ba titi nyinbaan di o du chen. Chendaha ba fun vɛ la chenani o koti a tum a nyɛ ba. 

4Kristo funɛ kpa Koosa chiksɛ ta tiŋi a nyɛ a peti, chen ni Koosa wa zi bu koti a na ba 

naa maga se su un galimsa. 

Koosa Daŋni O Lisi Nara Magwa A Li Ba Tum Tagna Ni 

5Mosis fun sɔbi a li Koosa sɛm tɔn ti ni ba naa la daŋni ba tiŋ chiksɛ ta wɛ, chen ni 

Koosa wa zi bu na ba galimsa, a ŋɔ, “Nibine tiŋ chiksɛ ta hali a wa peti, o zi na miisau 

a li o tiŋi ti ni.” 

6Amaa ba gbanko funɛ sɔbiu ba naa nyɛ ba se su Koosa wɛ, chen ni o wa zi bu na ba 

galimsa, a ŋɔ, “Ma ta pɛɛsi ma titi, anti la zi zini a la zu Koosa tɔhɔn ti, chen ni Kristo 

zi tu wa ma watiu?” 

7Ma ta bu pɛɛsi, “Anti la zi zu tɛɛnɛ di o zu a dɛu Kristo awa nisitɛ ta, chen ni o zi li 

wa ma watiu?” 

8Maa nu chenani ba fun sɔbi. “Koosa sɛma wa ma duglɛu kinkan. A nyɛn ma nɔɔni 

niu awa ma bambe ni.” A wa o laaboora weri naa ba fun biksi ma chenani ma se su 

un, ya kibɛgimnɛ. 

9Ma ŋɔɛɛ di Kristo ya ma kunyana ka ma se su di Koosa funɛ lɛli unu a li o sou ni, 

Koosa zi yisi mau a li ma tum tagna ni. 

10Chenani ya se su Koosa, chen nyɛ o bu vɛ na ya galimsa awa chenani ya nɔ sɛma 

biksi nara ya se suuli wɛ, chen nyɛ o yisi ya a li ya tum tagna ni. 

11Koosa sɛm tɔn ti bukoo a biksi ya di o wa zi buti ba naa maga se su un. 

12Koosa wara daŋni bɔnɛ a ka bɔnɛ. Ba naa ya Ju tima awa ba naa vɛ ya Ju tima, ba 

maga ya kibɛgimnɛ o wati. Ba maga kunyana yaa nu a la suŋi ba naa la yir o sɔn 

kinkan. 

13Ba fun sɔbi a li Koosa sɛm tɔn ti ni a ŋɔ, “Ba naa maga yir ya kunyana sɔn di o yisi 

ba a li ba tum tagna ni, o zi ya chenu.” 

14Ba se vɛ un, yɛrɛ ba kaa yir o sɔn di o yisi ba a li ba tum tagna ni? Ba fu vɛ nu o wɛ, 

yɛrɛ ba se fu zi koti a su unn? Nara fu vɛ biksi ba o wɛ, yɛrɛ ba fu kaa ya a nu o wɛ? 

15Koosa fu vɛ tum nandigi, anti fu zi koti a biksi nara tima o wɛ? Ma zim chenani ba 

fun sɔbi a li Koosa sɛm tɔn ti ni a ŋɔ, “Ba naa la gba a la mɔɔli Koosa laaboor weri ti, 

ba waali weru kinkan.” 

16Amaa nara maga ha wa la nɔɔni Koosa laaboor weri ti ni. O witiina Azaaya funɛ 

sɔbiu, “Mu kunyana, Ju tim tama la nɔɔni sɛm naa i fun kpa a du ya nisi ni.” 

17Nara funɛ wa biksi ya Koosa laaboor weri ti wɛ. Waa ya Kristo wɛ. Ya funɛ nu un, 

chen nyɛ ya se su un. 

18Amaa ma nyɛ mu pɛɛsi ma, Ju tim ta nu Koosa wɛuu? Ba funɛ nuu. Ba funɛ sɔbi a li 

Koosa sɛm tɔn ti ni a ŋɔ, “Laaboor ti funɛ pisi tɛɛnɛ nɔ maga ni. Nara funɛ nu o wɛu 

bawu maga ni.” 

19Ma nyɛ mu bu pɛɛsi ma, Ju tim ta wa zim laaboor ti munn? Ba zimu. Mosis titi funɛ 

sɔbi di Koosa ŋɔ, “Mu zi nyɛ ma kpak handɔtau a du ba naa mu vɛ lisi a chi ma. Mu zi 

nyɛ ma na paanu a du ba naa ma yir womna ni.” 

20Azaaya funɛ kpak bambi kpok a sɔbi di Koosa ŋɔ, “Ba naa funɛ vɛ dɛu min, ba waa 

na min. Ba naa funɛ vɛ pɛɛsi mu wɛ, mu fun ŋɔ ba mu titi wɛ.” 

21Amaa o funɛ sɔbi Ju tim ta wɛu di Koosa ŋɔ, “Mu funɛ bɛrigi mu nisau chɔɔsa hali 

zaazɔn wa tel di ba zi wa mu watiu. Ba se funɛ kpok. Chendaha ba fun vɛ.” 

Room 11 

Koosa Zi Wa Kpak Ju Tima Sikiu 

1Koosa funɛ vɛ o nara magauu? Aai. Mu gbanko ya Ju tim narrɛ awa Abraham lul 

bisa digi a li Bɛnjamin walɛ ni. 

2Koosa wa koti a vɛ ba naa o fun lisi o piili ni a nyɛ o titi ni. Ma wa zim chenani ba 

fun sɔbi Koosa witiina Ɛlaija wɛ a li Koosa sɛm tɔn ti ni chenn? O funɛ sumi Koosau a 

fiksi Ju tim ta ba tum tagna daha. 

3O fun ŋɔ, “Mu kunyana, ba funɛ kpu i witinsau a chɔk i bar kɔɔrɛ. Mu duŋduŋ kaɛɛ 

ka ba daŋni ba kpu min gbanko.” 

4Amaa yɛrɛ Koosa fun ŋɔ un? O fun ŋɔ, “Nara tusugsa nɔpɛ, ba naa wa gbiri aa jɛɛmi 

vuk naa ba yir Baal, mu fun kpa pɔ mu titi.” 

5Chene o du lalaknɔ. Koosa fun a kpak siki a du Ju tim tama ni a lisi ba a nyɛ o titi ni. 

6O funɛ yisi ba o siki daharɛ. O wa fun yisi ba ba tum were daharɛ. O yisi nara ba tum 

were daha, o wa fun koti a kpak ba siki. 

7Yɛrɛ o du lalaknɔ? Kin naa Ju tim ta funɛ dɛu, ba wa fun na un. Ba nara tama naa 

Koosa fun yisi a nyɛ o titi ni, ba waa funɛ wa na un. Ba naa funɛ vɛ na un, o fun nyɛ 

ba se kpok. 

8Ba fun sɔbi a li Koosa sɛm tɔn ti ni a ŋɔ, “Koosa funɛ nyɛ ba bambe siti, chen ni ba 

se wa kikoti a na. Ba diŋsa gbanko wa kikoti a nu hali wa zinan.” 

9Ya nawaal Devid fun ŋɔ, “Koosa zi wa kpa kin naa ba nyini a se niu a mo ba lo a 

kpak ba a lɛrgi ba diŋsa a daha. 

10Ba se zi nyulumiu, chen ni ba wa zi koti a na ka ba muksi nyɛ ba ta kpak kpok hali 

saha naa vɛ kpak bɔ.” 

11Mu zi bukoo pɛɛsi mau, ba funɛ vɛ Koosa, o gil bauu? Aai. Ba funɛ ya chen daha, o 

fun bur yisi ba naa vɛ ya Ju tima a li ba tum tagna ni. Ju tim ta kpak ba handɔta chen 

daha. 

12Chenani Ju tim ta fun vɛ Koosa nyɛ ba naa vɛ ya Ju tima na nyɔɔra kinkan. Amaa 

Koosa zi wa yisi Ju tim ba naa o fun lisi chen a li ba tum tagna ni, chen zi wa gbaari 

ba naa vɛ ya Ju tima nyɔɔrau. 

Ba Naa Vɛ Ya Ju Tima Nidamata Burgi A Tiŋ Koosa 

13Ma naa vɛ ya Ju tima, maa nu mu wati lalaknɔ. Chenani Koosa nyɛ mu ya o nitumi 

di muu biksi ma o wɛ ya mu jirima kin. 

14Nan daha, amii mu titi nara bɔnɛ kpak ma handɔtau, chen ni Koosa zi koti a yisi bau 

a li ba tum tagna ni. 

15Koosa funɛ vɛ Ju tim tau ba vɛ kpak se suuli daha, o fun burgi a daŋni o wa ba naa 

vɛ ya Ju tima ya nɔ bɛgim. O wa la Ju tim ta, chen la zi nyɛ ba naa vɛ ya Ju tima na 

nyɔɔra hali a la gali. 

16Ma lisi kikumɛ ta tama a nyɛ Koosa ni, o chi a magawa ma kpa nyɛ un. Bugil luta 

weree, o hulsa gbanko zi weru. 

17Ju tim ta chi bugil naa Koosa fun chɔɔsirɛ. Ba yir un ‘ɔlif’. Koosa fun a teŋsi o hulsi 

ta bɔnɛ a ta a kpa ma a chiŋsi a bar chiŋɛ ni. O funɛ ya chene, chen ni ma wa o hulsi ta 

zi lagmi dɔŋ niu a la weri naa la li luti ta ni. 

18Ma ta lisi di ma wa bɔ hulsi a naa Koosa fun teŋsi a ta chen. Ma waa ya hulsi ta 

bɔnɛ duŋduŋ. Ma nyini luti ta se nɛɛ di ma wer. Chendaha ma wa kikoti zer ma titi. 

19Ma zi ŋɔ minu, Koosa funɛ teŋsi bugil ti hulsi bɔnɛ a ta, chen ni o zi kpa ya a chiŋsi 

a bar chiŋɛ niu. 

20Chenani ma sɛm ya wuti. Ju tim ta wa fun a nyɛ ba se su Koosa. Chendaha o fun teŋ 

a a ta. Ma se su un. Chendaha ma ka chiŋi a bar chiŋi ni. Ma ta daŋni sɔn a li chenani 

Koosa tum ni. Ma doso a ta wa cheli a chi Ju tim ta. 

21Koosa wa fun te kpak siki a li bugil ti hulsi ta ni a teŋsi a a ta. Ma doso ka o zi wa 

teŋsi mau a ta. 

22Maa lisi chenani Koosa kpok awa bɔnɛ ni a kpak siki wa bɔnɛ ni. O funɛ kpoku wa 

ba naa chel chen ni, amaa o kpak ma sikiu. Ma nyɛ o kpak ma siki aa la. Ma ta nyɛ o 

wa teŋ ma a taali. 

23Ju tim ta burɛɛ a nyɛ ba se su Koosa, o zi bu kpa bau a zɔŋ bugil ti ni. Koosa kpak 

kpoku a la zi tum chen. 

24O funɛ kotiu a kpa ma naa ya hul kurgɛ a du bugil ti ni, o wa zi bɔm o wati di o bu 

kpa bugil ti titi hulsi ta a du un ni. 

Koosa Zi Kotiu A Kpak Nara Maga Siki 

25Mu niinbisa, mu daŋni mu zimu wuti naa Koosa fun biksi ya gbampulim ni, chen ni 

ma wa zi daŋni sɔn o funɛ lisi ma daha. Wuzu digi ba naa maga vɛ ya Ju tima Koosa 

fun lisi chen, zi wa o watiu. Hali chen saha ti o zi nyɛ Ju tim nidamata se kpoku. 

26Nannɛ Koosa zi wa yisi bau a li ba tum tagna ni. Ba fun sɔbi a li o sɛm tɔn ti ni di o 

ŋɔ, “Naa la zi wa yisi Jakɔb lul bisa a li ba tum tagna ni, zi wa li Jɛrusalɛm niu wuzu 

digi. 

27Mu zi wa yisi bau a li ba tum tagna ni, ba wa min ya nɔ bɛgim.” 

28Lalaknɔ Ju tim ta vɛu di ba wa zi nu Koosa laaboor weri ti a ya o dɔma. Nan nyɛ ma 

nyinbaan di ma tiŋ Koosa. Amaa saha digi o funɛ lisi bau a nyɛ o titi ni. Chendaha o zi 

wa kpak ba siki ba naa dɔ ba zɔɔnɔ daha. 

29O wara chɛrgi o bambi a li chenani o fun lisi ba a nyɛ ba o papaha yɔri. 

30Ma wa fun te tiŋ Koosa nɔ, amaa lalaknɔ o funɛ kpak ma sikiu, domi Ju tim ta wa 

fun tiŋ o nɔ. 

31Chen vɛɛna Ju tim ta funɛ vɛ tiŋ Koosa nɔ, o fun bur a kpak ma siki. Chendaha 

wuzu digi Koosa gbanko zi wa kpak ba sikiu. 

32O fun nyɛ tɛɛnɛ nɔ tim maga na galimsa domi ba wa tiŋ o nɔ, chen ni o zi kotiu a 

kpak ba maga siki. 

Chenani Koosa Du Kaali Kina Maga 

33Ei. Koosa siki awa nɛha wa zima zenu kinkan. A wa kpak bɔ. Nandigi wa kikoti a 

zim chenani o lisi a la tum. 

34Ba fun sɔbi a li o sɛm tɔn ti ni a ŋɔ, “Nibine kikoti a zim Koosa bambi lisiuu? 

Nibine wa un koti lagmi a sɛm un wu digiuu? 

35Anti nyɛn Koosa la kina o wati chen ni Koosa zi kpa a bur nyɛ unuu? Nandigi wa 

toli.” 

36Waa funɛ naami kina maga. O kpok ti daha, a nama maga ha vɛɛn nyɛnu hali wa 

zinan a nyɛ un jirima. O jirima zi nyɛnu hali saha naa vɛ kpak bɔ. Ami. 

Room 12 

Chenani Ya Zi Tiŋ Koosa Nɛnɛ 

1Mu niinbisa, Koosa funɛ kpak ma sikiu kinkan. Chendaha mu sumi ma di ma kpa ma 

titi a nyɛ un a chi nara yaa kpa kina a kɔɔri kɔɔra chen. Ma ya chen a ya nibin were, 

ma zi tiŋ unu nɛnɛ a sɔɔni o tuha kinkan. 

2Ma ta bu tiŋ tɛɛnɛ nɔ tim nara nyinbaan, amaa ma nyɛ Koosa ka chɛrgi ma bambe, 

chen ni ma nyinbaan zi ya kifaliu. Ma nyɛ o ya chen, ma zi kotiu a zim o tutɔ naa 

weree hali a wa peti, a sɔɔni o tuha. 

3Koosa la suŋi min di mu biksi ma nan. Ma ta daŋni sɔna a kaali chenani ma fu zi du. 

Koosa nyɛ ma se su un. Ma kpa ma se suuli ti a kidi ma titi sɛria wa nɛha ni. 

4Nibine bara ya kibɛgimnɛ, amaa o kpak luk pɛk damatiwa. Luk pɛksi ta maga kpak a 

tumawa. 

5Ya gbanko iiu. Domi ya wa Kristo ya nibɛgimnɛ, ya maga chi bara bɛgimnɛ. 

Chendaha ya lagmi dɔŋ ni a ya nibɛgim. 

6Koosa fun kpa o papaha kurgɛ a nyɛ ya di ya tum tuma a nyɛ un. O fun nyɛ ya burgi 

o witinsa chen ni ya zi kotiu a biksi nara o wɛ, ma nyɛ ya ya chen. Ma nyɛ ya biksi a 

chi chenani ya se su un. 

7Koosa nyɛ ya tum a nyɛ ya dɔŋ tim ni, ma nyɛ ya tum chen. O nyɛ ya biksi narawa, 

ma nyɛ ya biksi ba. 

8O nyɛ ya kpami nara ba tiŋi ni, ma nyɛ ya kpami ba chen ni. O nyɛ nibine kpa o kina 

a bɔni nara, o lawa o ya chenu a li o bambi ni. O nyɛ nibine ya nyuhu tiina, o lawa o 

kpak si sɛmu a tum nɛnɛ. O nyɛ nibine kpak nara siki, o lawa o kpak tu sɔɔnau. 

9Maa daŋni dɔŋa a li ma bambe ni a bur gantɛl a li tum tagna ni a la suwachak a li tum 

were nyinbaan saha maga. 

10Ma wa ma dɔŋtima ya nibɛgimnɛ Kristo daha. Chendaha maa daŋni dɔŋa nɛnɛ aa 

kpak un ma bambe ni di ma nyɛ dɔŋa wa jirima. 

11Ma ta ya zanyɛrka tima, amaa ma kpak se sɛm a tum a nyɛ ma kunyan ti ni saha 

maga. 

12Ma kpak bambi bɛgim awa tu sɔɔna un ni, a kinamsi wa kanyita ni aa kpak un ma 

bambe ni a sumi Koosa saha maga. 

13Maa suŋi Koosa nara ba naa vɛ kpak kina, a la hɔɔra a du ma damsi ni. 

14Maa sumi Koosa di o nyɛ ba naa la namsi ma na alaafɛ, a ta ŋɔ nɔ a nyɛ ba. 

15Maa nyɛ ma tusa wa ba naa tusa sɔɔnɛɛ sɔɔni. Ma bukoo nyɛ ma tusa wa ba naa tusa 

chɔkɛɛ chɔk. 

16Maa kpak nɔ bɛgim wa dɔŋ ni. Ma ta daŋni sɔna. Ma saksi a nyɛ ma wa ba naa la 

tum tum wisa lagmi kitum. Ma ta lisi di maa zim kina magau. 

17Nandigi tum tum tagin a du ma ni, ma ta bu kpa tum tagin a bɔ un. Maa ka tum tum 

naa nibinsa maga zim di a weru. 

18O nyɛn ma watɛɛ, maa kpaŋi aa kpak bara sɔɔna awa nara maga ni. 

19Mu bi daŋnɛ, ma fiɛŋ ma daŋni ma bɔ ba naa la tum tum tagna a nyɛ ma wa tum 

tagna ni. Ma nyɛ Koosa na paan a du ba ni a lɛrgi ba diŋsa. Maa nyɛ o bɔ ba. Ba fun 

sɔbi a li o sɛm tɔn ti ni di Koosa ŋɔ, “Mu zi bɔ ba naa la tum tum tagnau.” 

20Ba gbanko funɛ sɔbi a li o sɛm tɔn ti ni a ŋɔ, “Lɔsa kpak ma dɔma, maa ya diwe a 

nyɛ ba ba di. Nyɔksa kpak ba, ma zɔk ni a nyɛ ba ba nyɔ. Ma ya chen, hiisa kinkan zi 

kpak bau.” Ma tiŋ a chi chenani ba fun sɔbi chen. 

21Ma ta nyɛ tum tagna kpak kpok a kaali ma. Ma nyɛ ma tum were kpak kpok a kaali 

tum tagna kpok. 

Room 13 

Nara Maga Kitiŋ Pulum Nihɛɛta Nɔɔna 

1Nara maga kitiŋ pulum nihɛɛta nɔɔna. Nandigi waa kikoti a ya nihɛɛ see Koosa la 

nɔɔni. Waa funɛ nyɛ ba ya nihɛɛta, 

2chen ni nara maga vɛ tiŋ ba nɔɔna, Koosa nɔrɛ ba vɛ chen. Waa la zi di ba sɛria a na 

ba galimsa. 

3Ba naa la tum tum were wa zi ɔm pulum ti nihɛɛti ta. Ba naa ka la tum tum tagna, ba 

zi ɔmu. Ma wara daŋni ma ɔm nihɛɛti taa? Maa tum tum were ba zi pɛgi mau. 

4Ba waa ya Koosa tumtumsa a tum a dɛu ma tum were. Maa tum tum tagna, ma zi ɔm 

bau. Ba kpak kpok naa ba zi lɛrgi ma diŋsau. Ba waa chiŋi Koosa naa na paan a du 

tum tagna nitumɛ ni a la lɛrgi ba diŋsa bar chiŋi ni. 

5Chendaha o lawa maa tiŋ pulum ti nihɛɛti ta nɔɔnau. Ma ta tiŋi di ma ɔm ba paan ti 

duŋduŋ, amaa maa nyɛ ba jirima domi ma la tiŋ Koosa wa tu bɛgim ni daha. 

6Chendaha o weru di ma bɔ lamposa. O ya Koosa tutɔrɛ ma ya chen, chen ni pulum ti 

nihɛɛti ta zi kotiu a tum ba tuma a nyɛ un. 

7O lawa ma bɔ chenani ba ŋɔu. Nara ŋɔɛɛ di ma bɔ lamposa, ma bɔ a nyɛ ba aa kinyɛ 

ba jirima a chi chenani o deŋli. 

Chenani Ya Zi Ya Kpa La Dɔŋ Wati 

8Ma ta pɛŋ nandigi kina, amaa maa daŋni dɔŋa saha maga. Nar la daŋni nibinsa, waa 

la tiŋ chenani Koosa chiksɛ ta maga biksi un. 

9A waa ya Koosa chiksɛ ta bɔnɛ. “Ma ta tum chɔkumsa tuma, ma ta kpu nara, ma ta 

ŋmɛɛli, ma ta kpak si.” Chiksɛ nama awa a naa kaɛɛ, a maga tiŋ kibɛgimnɛ, maa daŋni 

nibinsa a chi ma titi. 

10Maa daŋni nibinsa, ma wa zi la nɔɔni a tum ba tum tagna. Maa daŋni dɔŋa, maa tiŋ 

chenani chiksɛ ta magawa biksi ma. 

11Ma zimu di tɛɛne nɔ maga siili saha duglɛu. Chendaha maa kpak un ma bambe ni aa 

tiŋ chen. Saha naa Koosa zi wa yisi ya a li ya tum tagna ni hali a wa peti duglɛu a 

kaali saha naa ya se fun te su Yesu. 

12O chi dusum la daŋni o peti, ka chɔɔsa pisa dugli. Ma nyɛ ya gil ya tum tagna a naa 

chi dusum a ta aa nyɛ ya tum tum were a naa chi nha. 

13Ya wa bu nyɛn dusum ni. Chendaha o lawa ya tum chenu. Ma ta nyɛ ya lagmi dɔŋ 

ni a nyɔ sin a dɛɛsi. Ma ta tum chɔkumsa awa sakaal tuma a kidi dɔŋa wa amɔrɛ a 

kpak handɔta wa dɔŋ ni. 

14Ma burgi chenani ya kunyana Yesu Kristo du. Ma ta tiŋ ma titi daŋnɛ a tum tum 

tagna. 

Room 14 

O Wa Lawa Ya Di Ya Niinbisa Sɛria 

1Nar vɛ kpak kpok a li chenani o se su Yesu a la daŋni o lagmi ma ni, ma la un, amaa 

ma ta di chenani o lisi amɔrɛ. 

2Nibin bɛgim naa si su Yesu nɛnɛ lisi di o zi kotiu a di kina maga. Naa vɛ kpak kpok a 

li chenani o si su un, waa ka lisi di o zi kotiu a di disa duŋduŋ. 

3Naa kote a di kina maga, o ta nyini naa la di disa duŋduŋ o chi bichɛla. Naa la di disa 

duŋduŋ, o ta di naa la di kina maga sɛria. Koosa funɛ la ba magau. 

4Anti ya ma ma koti a ŋɔ di nandigi tumtumna tum galimsau? O titi kunyana la zi zim 

di o chelu koo o wa chel. Ya kunyan ti zi chiŋi o tumtumsa gantɛl niu, chen ni ba wa 

zi chel. 

5Nibine bɛgim la nyɛ wuzu digi wa jirima a kaali wuzu bɔnɛ. Digi ka zi ŋɔu di 

wuzuna maga ya kibɛgimnɛ. Mu daŋni ma nidigirɛ zim ma bambe ni chenani ma zi 

tum. 

6Naa nyɛ wuzu digi wa jirima, ya kunyannɛ o nyini a la nyɛ un jirima. Naa la di kina 

maga awa naa la chi diwe bɔnɛ, ya kunyannɛ ba nyini a la nyɛ un jirima. 

7Ya nidigi wa dɔ ya titi miisa. Ya nidigi wa dɔ ya titi sou. 

8Ya nyɛnɛɛ a kpak miisa, ya kunyan ti daha ya nyɛn. Ya sitɛɛ, ya kunyan ti daha ya 

sou. Ya kpak miisa koo ya sitɛɛ, ya kunyan ti ha vɛɛn dɔ ya. 

9Kristo funɛ sou a si o sou ni di o burgi ba naa kpak miisa awa ba naa sitɛɛ kunyana. 

10Chen ya wuti, yɛrɛ maa di ma dɔŋtima sɛria saha maga? Yɛrɛ ma nyini ba ba ya chi 

bichɛsa? Wuzu digi ya maga zi wa chiŋiu a li Koosa sɛria bar diili ni. 

11Ba fun sɔbi a li Koosa sɛm tɔn ti ni di o ŋɔ, “Wuzu digi nara maga zi wa gbiriu mu 

suwachak ni a pɛgi min. Beeli wa to hali tama.” 

12Wuzu digi Koosa zi wa pɛɛsi ya chenani ya fun tumu. 

O Wa Lawa Ya Nyɛ Ya Dɔŋtima Tum Tum Tagna A Cheli 

13Chendaha o wa lawa ya di dɔŋa sɛria. Ma doso ma ta wa ya wi naa la zi nyɛ ma 

dɔŋtima tum tum tagna a cheli. 

14Mu kpak bambiu di kundɔŋ wa to a chi, domi mu wa ya kunyan ti ya nibɛgimnɛ. 

Amaa bɔnɛ lisiu di diwe bɔnɛ ya chire. Ba di a a nyɛ ba doŋwa. 

15O ya di ma diwe daharɛ ma nyɛ ma dɔŋtima bɔnɛ tusa chɔk, ma wara tiŋ nyinbaan 

daŋni ti. Kristo fun sou a nyɛ ba. O wa werwa ma chɔk ba chenani ma di diwe daha. 

16Ma ta nyɛ nandigi nyinbaan di o la ŋɔ nara ni chenani ma lisi di o weru kpak sɔn 

tagin. 

17Koosa dɔ ma, diwe naa ma di a la nyɔ wa bu ya kibirigi o wati. Chenani o siim weri 

ti nyɛ ma bara sɔɔna awa tu sɔɔna a la suŋi ma di ma tum tum were a nyɛ Koosa ni, 

kin nama ka ya kibirigi a li o wati. 

18Ba naa maga tiŋ Kristo nɔ chen, zi sɔɔni Koosa tuhau. Nibinsa gbanko zi nyɛ ba 

jirimau. 

19Ma nyɛ ya yaa nyini kin nawara nyɛ ya kpak bara sɔɔna awa kin nawara la zi nyɛ ya 

suŋi dɔŋa a kpak nɛne. 

20Ma ta chɔk Koosa tuma diwe daha. Diwe wa toli a chi. Amaa o wa wer di nibine 

kidi diwe bɔnɛ, chen ni o dɔŋtima nyuksi nyinbaan. 

21O deŋlu wa ma gil nɛmɛ seeli awa sin nyɔɔli awa kin naa maga la zi nyɛ ma dɔŋtima 

nyuksi nyinbaanu. 

22Chenani ma lisi kin nama wɛ, ma nyɛ chen nyɛn ma wa Koosa duŋduŋ wati. Nar 

zim di o wa tum galimsau diwe naa o di chen daha, o zi kpak tu sɔɔnau. 

23Nar ka la beeli diwe naa o di wɛ, o lisi di o tum galimsirɛ. O si wa zu Koosa a li 

chenani o di ni. Tum naa nibine tum ka o si vɛ su un ni, o ya tum taginnɛ. 

Room 15 

O Wa Lawa Ya Lisi Ya Duŋduŋ Kina Wɛ 

1Ya naa se su Kristo nɛne, o lawa ya suŋi ba naa se vɛ su un nɛne. Ma ta nyɛ yaa lisi 

ya duŋduŋ kina wɛ, 

2amaa ma nyɛ ya gbanko kilisi ya dɔŋtima kina wɛ, chen ni ba gbanko zi kpoku a chi 

ya. 

3Kristo wa fun lisi o duŋduŋ kina wɛ. Ba funɛ sɔbi a li Koosa sɛm tɔn ti ni di o ŋɔ 

Koosa ni, “Zoma naa nara fun pini a du hin ni, ba pini a du min nɛɛ.” 

4Kin nawara ba fun sɔbi a li Koosa sɛm tɔn ti ni saha digi, a waa nyɛn dooni di a 

kpami ya a biksi ya di ya kpak kanyita, chen ni ya kpak bambi bɛgim Koosa ni. 

5Koosa naa funɛ kpa o kanyita a nyɛ ya a kpami ya, la zi nyɛ ma kpak nɔ bɛgim wa 

dɔŋ ni a chi chenani Yesu Kristo fun biksi ya chen, 

6chen ni maga zi lagmiu a pɛgi Koosa naa ya ya kunyana Yesu Kristo nyan ti wa ta 

bɛgim ni. 

Ba Naa Vɛ Ya Ju Tima Pɛgi Koosa 

7Maa la dɔŋa a chi Kristo funɛ la ma chen. Ma ya chen, nara zi nyɛ Koosa wa jirimau. 

8Ma nyɛ mu ŋɔ ma, Kristo funɛ wa tum a nyɛ Ju tim ta ni, chen ni Koosa vɔwɛ a naa o 

fun ŋɔ a nyɛ Abraham, Aizik awa Jakɔb ni, zi burgi wutiu. 

9O gbanko fun wa di ba naa vɛ ya Ju tima zi kotiu a nyɛ Koosa wa jirima o siki naa o 

kpak ba ni daha. Ba fun sɔbi Koosa wɛ a li o sɛm tɔn ti ni a ŋɔ, “Mu wa ba naa vɛ ya 

Ju tima zi lagmiu a nyɛ hin jirima a lɔ boola aa pɛgi hin.” 

10Ba fun bu sɔbi, “Ma naa vɛ ya Ju tima, ma nyɛ ma wa o titi nara tusa maga sɔɔni.” 

11Ba gbanko fun sɔbi, “Ma naa vɛ ya Ju tima, maa pɛgi Koosa. Nibinsa maga kipɛgi 

un.” 

12O witiina Azaaya fun a sɔbi, “Jɛsɛ be luli zi siu a dɔ ba naa vɛ ya Ju tima. Ba zi 

kpak bambi bɛgim un niu.” 

13Ma se su Koosa naa ya bambi bɛgim tiina. Chendaha o zi nyɛ ma tu sɔɔna awa bara 

sɔɔna kinkan, chen ni ma bambi bɛgim naa ma kpak un ni zi zenu aa gbaari a li o siim 

weri ti kpok ni. 

Kin Naa Nyɛ Mu Kpak Bambi A Sɛm Ma Nan 

14Mu niinbisa, mu kpak bambiu di ma ya nibin werewa kinkan a kpak zima nɛnɛ a 

koti aa biksi dɔŋa. 

15Amaa Koosa funɛ suŋi minu di mu kpak bambi kpok a lisi ma kin bɔnɛ a li tɔn nɔ 

mu sɔbi nan a nyɛ ma. 

16Waa funɛ nyɛ mu ya Yesu Kristo tumtumna ba naa vɛ ya Ju tim daha. Chendaha mu 

sɔbi a nyɛ ma chen. Mu chi Koosa dam kɔkɔɔrsa ba naa yaa kpa kina a nyɛ Koosa ni 

digirɛ. Mu biksi ba naa vɛ ya Ju tima o laaboor weri ti wɛ, chen ni mu zi kpa ba naa o 

siim weri ti fun lisi chen a nyɛ unu. 

17Chenani mu tum a nyɛ Koosa ni ya mu jirima kin, domi mu wa Yesu Kristo ya 

nibɛgimnɛ. 

18Mu daŋni mu ŋɔ nara duŋduŋnɛ chenani Kristo fun suŋi min di ba naa vɛ ya Ju tima 

wa tiŋ Koosa nɔ. A li mu sɛma awa mu tuma, 

19wa o tum kpok wa o siim weri ti kpok nee, Kristo fun ya chen a nyɛ ba. Mu funɛ 

gbau a li Jɛrusalɛm ni o wa tel bar boli naa ba yir Ilrikum pulum. Mu fun a biksi nara 

Koosa laaboor weri ti Kristo wɛ bawu maga ni. 

20Mu funɛ kpaŋi mu titiu di mu ŋɔ nara ni Koosa laaboor weri ti wɛ doonani ba ha fun 

vɛɛn nu Kristo wɛ, chen ni mu fu wa zi tum doonani nandigi piin a piili. 

21Chenani ba fun sɔbi Koosa sɛm tɔn ti ni yau. Ba fun ŋɔ, “Ba naa ba vɛ biksi o wɛ zi 

wa zim unu.” 

Mu Daŋni Di Mu Wa Zaami Ma Room Ni 

22Mu funɛ daŋni mu wa ma watɛɛ bu damata, amaa chenani mu biksi nara saha maga 

funɛ tɔ mu nyinbaan. 

23Amaa tum naa muu tum bar nɔ ni petiu. O nyɛn mu bambi niu di mu wa na ma bun 

damata. 

24Chendaha mu daŋni mu te wa ma watɛɛ a zi gali a la Speen pulum. Mu nyɛn ma 

wati hali a wa puŋ, mu zi nyɛ ma suŋi minu mu la Speen. 

25Amaa lalaknɔ mu la Jɛrusalɛmnɛ, di mu la suŋi Koosa nara dooni. 

26Ba dɔŋtima ba naa nyɛn Masɛdonia pulum awa Girik tim pulum ni, ba fun lisi di o 

weru wa ba lagmi ba kin bɔnɛ a kpa nyɛ fara tim ni a li Jɛrusalɛm ni. 

27Ba funɛ nyɛn chim nɛɛ ba naa nyɛn Jɛrusalɛm ni. Chenani ba fun ya chen weru. Ba 

naa vɛ ya Ju tima funɛ nu Koosa laaboor weri ti wɛ a li Ju tim ta wati, o deŋlu di ba 

kpa ba kina a suŋi ba. 

28Mu wa tel dooni a kpa kina nama a nyɛ ba peti, mu zi la Speenu a la zaami ma 

nyinbaan ni. 

29Mu wa pu ma, mu zimu di Kristo zi nyɛ mu wa ma kpak tu sɔɔnau kinkan. 

30Tɔ. Mu niinbisa, mu sumi mau di ma biksi min chenani Koosa siim weri ti nyɛ ma 

daŋni min. Ma nyɛ mu wa ma lagmi a kpak si sɛm a sumi Koosa a nyɛ min ya 

kunyana Yesu Kristo daha. 

31Ma sumi Koosa, chen ni o zi yisi minu a li ba naa vɛ un a li Judia pulum ni nisa ni. 

Ma gbanko kisumi un di o nara ba naa nyɛn Jɛrusalɛm ni zi la kin nawara mu kpa wa 

ba watiu. 

32O ya Koosa tutɔrɛ mu zi wa na nyinbaanu a wa ma wati awa tu sɔɔni a wa hiisi 

tama. 

33Koosa naa ya bara sɔɔn tiina, nyɛn ma maga wati. Ami. 

Room 16 

Ma Zaami Nara Nama A Nyɛ Min 

1Mu daŋni mu ŋɔ mau di ya dɔŋtiina towe, Fibi, ya nibin werire. O tum aa nyɛ Yesu 

nitiŋɛ ta ni a li tɔhɔn naa ba yir Kɛnkrɛa ni. 

2O wa pu ma, ma la un a du ya kunyan ti daha. O deŋlu di Koosa nara kiya chen. O 

funɛ suŋi nidamatau a suŋi min gbanko. Chendaha ma suŋi un wa kin naa o vɛ kpaki 

ni. 

3Ma zaami Prisila awa Akwila ba naa wa min la tum Yesu Kristo tuma. 

4Ba fun a kpiŋi ba miisa mu daha. Chendaha mu wa Yesu nitiŋɛ ba naa maga vɛ ya Ju 

tima, kpak tu sɔɔna ba ni. 

5Ma gbanko zaami Yesu nitiŋɛ ba naa lagmi ba dam ni, a zaami mu nidaŋni Ɛpainitus 

naa si funɛ te su Yesu a li Azia pulum ni. 

6Ma zaami Mɛri naa funɛ suŋi ma kinkan, 

7awa Andrɔnikus awa Junias ba naa wa min ba fun tɔ dɛ chen. Ba ya Ju timwa a chi 

min. Ba se funɛ te min a su Yesu, ka Koosa nitumɛ ta nyɛ ba jirima. 

8Ma zaami Amipliatus. Mu daŋni unu ya kunyan ti daha. 

9Ma zaami Urbenus naa wa ya la tum Kristo tuma, awa Stakis naa mu daŋni. 

10Ma zaami Apeles. Koosa funɛ zaamsi un, o fun di a li Kristo tiŋi ni. Ma zaami 

Aristɔbɔlɔs dam walɛ, 

11awa Hɛrɔdiɔn naa ya Ju tiina a chi min. Ma zaami ba naa ya Yesu nitiŋɛ ta a nyɛn 

Nasisus dam ni, 

12awa ya toosa Trifena awa Trifosa ba naa la tum ya kunyan ti tuma kinkan, awa ya 

towe Pɛrsis naa ya maga daŋni. O gbanko funɛ tum kinkan a nyɛ ya kunyan ti ni. 

13Ma zaami Rufus naa te suwachak a li ya kunyan ti tiŋi ni awa o niina naa mu 

gbanko yir mu niina. 

14Ma zaami Asinkritus, Flɛgɔn, Hɛrmis, Patrobas, Hɛrmas awa ba naa maga nyɛn ba 

wati. 

15Ma zaami Filologus, Julia, Nɛrɛus awa o toosa, Olimpus, awa Koosa nara ba naa 

maga nyɛn ba wati. 

16Ma zaami dɔŋa nɛnɛ. Kristo nitiŋɛ ta maga zaami mau. 

Mu Daŋni Mu Mak Mu Tɔnu Bar Nɔwa 

17Mu niinbisa, mu sumi mau ma il aa zim ba naa la daŋni ba waligi ma a li dɔŋ ni a 

bur ma a li Yesu tiŋi ni. Chenani baa biksi awa chenani nara fun te wa biksi ma yo 

dɔŋa. Ma ta lagmi ba ni. 

18Nara nama ba naa la tum nan, ba wara tum a nyɛ ya kunyana Kristo nɛɛ. Ba titi 

daŋnɛ tum tagniwa baa tum, a ŋɔ sɛm were a pɛgi nara wa ba nyina ni aa mur ba naa 

vɛ ili. 

19Nara nyɛ ma jirima bawu maga ni domi chenani maa tiŋ Koosa nɛnɛ. Chendaha mu 

tuha sɔɔni. Mu daŋni ma zim wu werewa a ya womna a li wu tagna ni. 

20Koosa naa ya bara sɔɔna tiina, waa la zi wa chɔk sintana a nyɛ ma lalaga. Ya 

kunyana Yesu zi suŋi mau. 

21Timoti naa wa min la tum tuma zaami mau. Lusius, Jesɔn awa Sosipata ba naa ya Ju 

tim ta, gbanko zaami mau. 

22Min, Tɛrsius, naa la sɔbi tɔn nɔ a nyɛ Pɔɔl ni, zaami mau ya kunyan ti daha. 

23Gaiyus naa funɛ la min a du o dam ni doonani Yesu nitiŋɛ ta yaa lagmi, o gbanko 

zaami mau. Ɛrastus naa la nyini tɔha malɛ awa ya niinbe Kɔrtus zaami mau. (( 24Ya 

kunyana Yesu Kristo la zi suŋi ma.)) 

Ma Nyɛ Ya Pɛgi Koosa O Laaboor Weri Daha 

25Tɔ. Koosa koti a nyɛ ma kpak nɛnɛ a tiŋ laaboor weri naa mu fun a biksi nara Yesu 

Kristo wɛ. Ma nyɛ ya pɛgi un chen daha. Koosa funɛ te kpa o laaboor weri nɔ a sogli 

saha digi, 

26a zi kpa un a li gbampulim a nyɛ o witinsi ta ni ba sɔbi o wɛ. Koosa naa nyɛnɛɛ hali 

saha naa vɛ kpak bɔ, ŋɔu lalaknɔ di ya kpa un a la biksi ba naa maga vɛ ya Ju tima, 

chen ni ba zi na nyinbaanu a nyɛ ba se su Koosa a tiŋ o nɔ. 

27Koosa duŋduŋ kpak zima maga. O zi la jirimau Yesu Kristo daha hali saha naa vɛ 

kpak bɔ. Ami. 

1 Kɔr 

1Kɔr. 1 

1Mu waa, Pɔɔl, awa ya niinbe Sɔstenis zaami mau. O funɛ sɔɔni Koosa tuhau o fun 

nyɛ mu ya Yesu Kristo nitumi. 

2Min la sɔbi tɔn nɔ, a nyɛ Koosa nitiŋɛ ba naa nyɛn Kɔrint ni. Domi ma wa Yesu 

Kristo ya nibɛgimnɛ, lalaknɔ Koosa dɔ ma. Koosa titi funɛ yir ma di ma wa o wati a 

wa burgi o bisa. O gbanko funɛ yir ba naa nyɛn bawu maga ni a sumi un di o yisi ba a 

li ba tum tagna ni. Yesu ya ya kunyana awa ba kunyana. 

3Ya kunyan Koosa awa ya kunyan Yesu Kristo zi suŋi mau aa nyɛ ma bara sɔɔna. 

Koosa Funɛ Kpa O Siim Weri Papaha Maga A Nyɛ Ya 

4Mu pɛgi Koosa saha maga ma daha. Waa la suŋi ma di ma tiŋ un Yesu Kristo daha. 

5Ma wa un ya nibɛgimnɛ. Chendaha Koosa fun kpa o siim weri papaha a nyɛ ma, chen 

ni ma koti a sɛm nɛnɛ aa zim nɛnɛ. 

6Chenani ma fun nu Yesu Kristo wɛ chen zu ma bambe niu nɛnɛ, 

7domi Koosa funɛ kpa o siim weri ti papaha maga a nyɛ ma, a biksi di ma funɛ la unu. 

Maa pɔ ya kunyan Yesu Kristo bur waali. 

8Waa la zi kpa o kpok a nyɛ ma maa tiŋ un nɛnɛ, chen ni o wa bur wa, o wa zi bu na 

ma galimsa. 

9Koosa ya wuti tiina. O funɛ yir ma chen di o nyɛ ma wa o be Yesu Kristo ya 

chɛnsiwa. 

Ma Titi Burgi Aa Di Dɔŋa Wa Amɔrɛ 

10Mu niinbisa, mu sumi mau ya kunyan Yesu Kristo sɔn daha ma maga kiya nɔ 

bɛgim. Ma ta waligi ma titi, chen ni ma sɛma awa ma lise ni ma zi kpak nɔ bɛgimu. 

11Mu niinbisa, haan naa ba yir Kloi chen, walɛ wau a wa ŋɔ min di ma titi burgi aa di 

dɔŋa wa amɔrɛ. 

12Ma amɔrɛ ti biksi di ma wa tiŋ nyinbaan bɛgim. Ma bɔnɛ ŋɔ di maa tiŋ Pɔɔllɛ, bɔnɛ 

Apɔlɔs, bɔnɛ Sifas, bɔnɛ ka ŋɔ di maa tiŋ Kristore. 

13Ma na, ma purigi Kristo tiu. Minnɛ ba fun kpaasi a mari daakakli ti a nyɛ ma chenn? 

Ba funɛ chaksi ma wa ni nɛ di ma tiŋ minnɛɛ? 

14Mu funɛ nyɛn ma wati, mu fun chaksi Krispus awa Gaiyus duŋduŋnɛ, 

15chen ni ma nidigi wa kiŋɔ di mu chaksi unu ka o tiŋ min. 

16Mu gbanko funɛ chaksi Stɛfanas awa o dam walɛ magau. Mu wa lisi di mu funɛ 

chaksi nandigi a gbaariu. 

17Kristo wa fun tum min di mu wa chaksi narawa. O funɛ tum minu di mu wa biksi 

Koosa laaboor weri ti a nyɛ nara maga ni. O wara daŋni mu sɛm nibinsa zimarɛ. Mu 

kpa chen a biksi Yesu daakakli ti siwi wɛ, chen zi tɔ o daakakli siwi ti kpoku. 

Yesu Kristo Ya Koosa Kpok Awa O Zima 

18Ba naa vɛ Koosa laaboor weri ti Yesu daakakli ti siwi ti wɛ, o wa kpak nyuha ba 

wati. Ba naa la ya chen tiŋ din dam nyinbaannɛ, amaa ya naa vɛ nyuksi aa tiŋ Koosa, 

Yesu daakakli ti siwi ti ya Koosa kpok naa o kpa nyɛ ya. 

19Ba funɛ sɔbiu a li Koosa sɛm tɔn ti ni di o ŋɔ, “Mu zi nyɛ nibin nɛɛgɛ zima wa ya 

yɔriu.” 

20Ba naa la tiŋ tɛɛnɛ nɔ tim maga zima, ba wa zim Koosa. Koosa nyɛ tɛɛnɛ nɔ tim 

maga zima ti ya yɔriu. 

21Ba zima ti wa nyɛ ba zim Koosa. Koosa nyɛ chen ya a li o zimi ni. Amaa o funɛ ŋɔ 

o zi la ba naa se su o laaboor weri tiu ka ya kpa un a biksi nara chen. Ba naa la tiŋ 

nibinsa zima ti lisiu di o laaboor weri ti ya yɔrirɛ. 

22Ju tim ta daŋni ya la biksi ba alaazibu wɛ, ka Girik tima daŋni ya la biksi ba zima ti. 

23Amaa ya wa la biksi ba Yesu daakakli ti siwi ti wɛ duŋduŋ. Chen ya tuzɔgrɛ Ju tim 

ta wati, a vɛɛn ya yɔri a li ba naa maga vɛ ya Ju tim wati. 

24Amaa Ju tim ta maga awa Girik tima ba naa maga Koosa fun yir di ba wa o wati, 

Kristo ya Koosa kpok ti awa o zima ti ba wati. 

25Koosa zima naa nibinsa lisi di o ya yɔrirɛ kaali ba zima ti kinkan. Koosa kpok naa 

nibinsa lisi di o wa kpok kaali ba kpok kinkan. 

26Mu niinbisa, Koosa funɛ yir ma di ma wa o wati, ma lisi chenani ma fun du. Ma 

nara tama funɛ ya nibin nɛɛgɛ a li tɛɛnɛ nɔ tim maga se ni. Tam ka fun ya nibin zene 

tɛɛnɛ nɔ tim maga se ni. Tam ka ya nibin zene bisa. 

27Koosa tutɔ nɛɛ o fun lisi ba naa nibinsa yir womna di ba filimi nibin nɛɛgɛ ta, a lisi 

ba naa nara funɛ ŋɔ di ba wa kpak kpok di ba filimi ba naa kpak kpok. 

28O fun lisi nibinsa ba naa tɛɛnɛ nɔ tim maga zɛɛmi awa ba naa ba ŋɔ di ba ya yɔrirɛ, 

chen ni o zi wa ta kin nawara tɛɛnɛ nɔ tim maga ŋɔ di a ya kibirigewa yɔri. 

29Chendaha nibine wa to a la zi koti a nyɛ o titi jirima Koosa wati, 

30amaa Koosa funɛ nyɛ ma wa Yesu Kristo ya nibɛgim, a nyɛ o zima ti ya ya zima. 

Kristo daha, Koosa wa zi bu na ya galimsa o suwachak ni. Waa dɔ ya a fun la ya 

nyuuna a nyɛ ya. 

31Ba funɛ sɔbiu a li Koosa sɛm tɔn ti ni a ŋɔ, “Ma ta nyɛ ma titi jirima. Ma ka nyɛ 

Koosa jirima.” 

1Kɔr. 2 

Yesu Kristo Fun Sou O Daakakli Ni Ya Daha 

1Mu niinbisa, mu funɛ wa ma wati a sɛm Koosa sɛma a naa funɛ sogli ma wati, mu wa 

fun kpak nɔ lɛma awa nibinsa zima ti a biksi ma. 

2Mu funɛ daŋni mu sɛm mau a li Yesu Kristo siwi daakakli ti daha ni duŋduŋnɛ. 

3Mu funɛ nyɛn ma wati, mu wa fun kpok. Mu funɛ a ɔmu kinkan, ka mu bara vɛɛn a 

jigiri. 

4Biksi ti maga mu fun biksi ma, o wa fun tiŋ nibinsa zimirɛ di o ya ma lɛmlɛm, amaa 

Koosa siim weri ti funɛ ya mu sɛm ta sɛhɛra a nyɛ a kpak kpok. 

5O wa fun ya nibinsa zimarɛ nyɛ ma se su Yesu. Koosa kpok ti ka funɛ nyɛ ma se su 

un. 

Koosa Siim Weri La Biksi Ya Koosa Zima Wɛ 

6Mu yaa vɛɛn a sɛmu zima sɛmau a nyɛ ba naa la tiŋ Koosa ni nɛnɛ. O wa ya tɛɛnɛ nɔ 

tim maga zimarɛ akoo nibin zene zima mu sɛm a nyɛ ba. A nama ya yɔrirɛ a la zi vɛ 

vusi. 

7Ya ka biksi ma Koosa zima ti wɛwa. O funɛ te lisi unu ya jirima daha a zi naami 

tɛɛnɛ nɔ maga. Hali saha nɔ Koosa ha vɛɛna sogli unu a li nibinsi ni. 

8Ba naa maga dɔ tɛɛnɛ nɔ maga wa fun zim zima nɔ wɛ. Ba fu zimɛɛ, ba fu wa zi kpu 

ya kunyan ti o daakakli ti ni. 

9Ba funɛ sɔbiu a li Koosa sɛm tɔn ti ni a ŋɔ, “Koosa funɛ kpa wu werewa a chiksi ba 

naa la daŋni un. Nibinsa se ha wa na a, akoo nibinsa diŋsa ha wa nu a wɛ. Nibinsa wa 

lisi di o zi wa ya chenu.” 

10Amaa lalaknɔ Koosa funɛ nyɛ o siim weri ti biksi ya kin nama wɛ. O siim weri ti 

nyini kina maga a zim Koosa wu sogle gbanko. 

11Nibine siima zim o titi tuha lisi. Koosa siim weri ti duŋduŋ zim Koosa tuha lisi 

gbanko. 

12Ya wara tiŋ nibinsa zimirɛ. Koosa funɛ zer o siim weri ti a du ya bambe ni, chen ni 

ya zi kotiu a zim o siim weri papaha naa o fun kpa nyɛ ya. 

13Ya wara sɛm sɛma a li nibinsa zima ti ni. Koosa siim weri ti la biksi ya chenani ya 

zi sɛm. O sɛmwa ya kpa la biksi ma. 

14Nibine naa vɛ kpak siim weri ti o nyɛn un ni, o vɛ Koosa siim weri ti kinawa. A ya 

yɔrirɛ o wati ka o vɛ zim a muna. 

15Koosa siim weri ti nyɛn nibine ni, waa la zi koti a zim kina maga nyinbaan. Koosa 

siim weri ti ka vɛ nyɛn nibine ni, o wa kikoti a zim naa kpak Koosa siim weri ti. 

16Ba funɛ sɔbiu a li Koosa sɛm tɔn ti ni a pɛɛsi, “Anti zim chenani Koosa lisi du? Anti 

fun biksi un kundɔŋ?” Amaa ya kpak Kristo lisiu. 

1Kɔr. 3 

Apɔlɔs Awa Min Ya Koosa Tumtumsa 

1Mu niinbisa, mu wa fun koti a biksi ma a chi chenani mu funɛ biksi ba naa tiŋ Koosa 

siim weri ti nɛnɛ. O chi maa tiŋ tɛɛnɛ nɔ tim maga nyinbaannɛ. Chendaha mu sɛm ma 

a chi bichɛsa ba naa nyɛ ba se su Yesu. 

2O funɛ chi illɛ mu kpa aa dɛɛsi ma domi ma ha wa mak ku diili. Ma ha wa mak ku 

diili, 

3domi ma ha vɛɛna tiŋu a chi tɛɛnɛ nɔ tim maga. Chenani maa di handɔta awa dɔŋa a 

la di amɔrɛ wa dɔŋ ni biksi di ma wara tiŋ Koosa siim weri ti nyinbaan. Ma ka tiŋ 

tɛɛnɛ nɔ tim maga nyinbaannɛ. 

4Ma bɔnɛ sɛm di ma tiŋ Pɔɔllɛ, bɔnɛ ka ŋɔ di ma tiŋ Apɔlɔsrɛ. Chenani ma ya chen 

biksi ma tuma. 

5Apɔlɔs wa Pɔɔl ya nibin zenewa maa tiŋ baa? Aai. Ya waa ya Koosa tumtumsa a nyɛ 

ma nyinbaan di ma se su un. Waa funɛ nyɛ ya nara balɛ na tuma yaa tum. 

6O chi mu waa, Pɔɔl, funɛ te wa chɔɔsi bugil. Doone Apɔlɔs ka yaa kpa ni a wa du, 

amaa Koosa duŋduŋ nyɛ bugil ti nyu a la zini. 

7Naa chɔɔsɛ awa naa la du ni, ba wa ya kundɔŋ, amaa Koosa duŋduŋ nyɛ bugil ti zini. 

8Naa chɔɔse awa naa la du ni, ba maga ya nibɛgimnɛ. Koosa la zi bɔ ba ba chim. 

9Chenani Koosa dɔ ya chen, nyɛ ya wa un tum tuma. Waa dɔ ma gbanko. Ma chi o 

ŋmaharɛ oo kɔɔri, a chi o dɛ oo sa. 

10Koosa nyɛ min o kpok ti mu ya tɛsal weri a baŋ o dɛ ti sɛchik a nyɛ un. Nandigi wa 

wa sa zɔŋ o daha. Ba naa maga sa Koosa dɛɛna, ba doso a ya tɛsal were. 

11Koosa piin nyɛ Yesu Kristo ya o dɛ ti sɛchik. Nandigi wa to a zi koti a ya dɛ ti 

sɛchik ti see Yesu duŋduŋ. 

12Bɔnɛ kpa salma awa aniita wa buŋkula were a naa kpak malɛ kinkan, a wa sa zɔŋ dɛ 

ti sɛchik ti ni. Bɔnɛ ka kpa daasa awa kɔsa awa kɔlɛ a wa sa zɔŋ dɛ ti sɛchik ti ni. 

13Saha naa Kristo wa bur wa, o zi wa kpa dinu a zaamsi chenani nara maga tuma duu. 

Chen la zi wa biksi a kiwere koo a wa wer. 

14Din ti wa bu kaa vɛ koti a chɔk nar tuma, Koosa zi wa bɔ tum nawara o fun tumu. 

15Amaa din ti wa di o tum ta, o wa zi na bɔta. Koosa zi wa yisi unu, amaa o zi wa chi 

nibine naa ba lisi un o dɛ ni ka din di o kina maga chenu. 

16Ma wa zim di ma tusa ya Koosa bar nyɛnirɛɛ? O siim weri ti nyɛn ma niu. 

17Nibine naa la chɔk Koosa bar nyɛni ti, Koosa zi chɔk o gbankou, domi o bar nyɛni ti 

ya bar birigirɛ o wati. Ma titi tusa ya Koosa bar nyɛnirɛ. 

18Ma ta nyɛ nandigi wa mur o titi. O lisi di o kpak tɛɛnɛ nɔ tim maga zima, o kpa o 

zima ti a yo ta ka burgi wom, chen ni o zi kpak Koosa zimau. 

19Tɛɛnɛ nɔ tim maga zima ti ya yɔrirɛ Koosa wati. Ba funɛ sɔbiu a li Koosa sɛm tɔn ti 

ni a ŋɔ, “O wa nyaŋi ba naa yaa kpa tɛɛnɛ nɔ tim maga zima ti aa tum tum tagna.” 

20Ba funɛ vɛɛn sɔbiu a li Koosa sɛm tɔn ti ni a ŋɔ, “Koosa zim di tɛɛnɛ nɔ tim maga 

zima ti lisi ya yɔrirɛ.” 

21Adaha ma ta daŋni sɔn domi chenani tɛɛnɛ nɔ tim maga zima ti zi koti yau. Ma kpak 

kina magau. 

22Pɔɔl, Apɔlɔs, Pita, tɛɛnɛ nɔ maga, miisa awa sou, a naa maga nyɛn lalaknɔ awa a naa 

vɛɛn kaa wa, ma kpak a magau. 

23Yesu Kristo dɔ ma, ka Koosa ka dɔ Kristo. 

1Kɔr. 4 

Ya Naa Ya Koosa Nitumɛ Tiŋ Gantɛl 

1O weru di ma la yir ya Yesu tumtumsi chen. Koosa funɛ kpa o wu sogle a du ya nisa 

ni. Ya ka kpa a aa biksi nara. 

2Tumtum naa la tum nɛnɛ a nyɛ o kunyan ni, chen weru. O kunyan ti zi wa ŋɔ di o ya 

wuti tiinnɛ. 

3Mu bak wa to chenani ma wa nibinsa sɛm mu wɛ a la di min sɛria. Mu gbannɛ wa zi 

di mu titi sɛria. 

4Hali mu ŋɔ di mu tuha chaanu di mu funɛ tum nɛnɛu, chen wa zi biksi di mu zi wa 

liu. Kristo ya naa la zi wa di min sɛria. 

5Ma ta di sɛria ti lalaknɔ. Ma nyɛ Yesu wa bur wa. O wa wa, o zi kpa nibinsa wu 

sogle a li gbampulimu a biksi ba muna. O wa ya chen, o zi wa nyɛ ba jirimau a li ba 

tum were ni. 

6Mu niinbisa, mu kpa mu tuma awa Apɔlɔs tuma di mu biksi ma ma se lɛli ma tiŋ 

chenani Koosa sɛm tɔn ti biksi ya chen. Maa tiŋ chen, ma wa zi lisi nibin digi a zer un 

a kaali digi. 

7Anti ŋɔ ma di ma kaali ma dɔŋtima? Koosa funɛ nyɛ ma kin naa maga ma kpak. A 

maga li Koosa watɛɛ, ka yɛrɛ maa daŋni sɔn di ma titi kpokre ma kpak a nan? 

8Ma lisi di ma piin kpak kin naa maga ma daŋniu a ya kin tima a burgi a chi koorsa. 

Chenani maa lisi, chen wa ya wuti. Ya fu daŋni ya wa ma burgi a chi koorsiwa. 

9Mu wati Koosa nyɛ o nitumɛ ta tiŋ gantɛl, a chi ba naa ba funɛ di ba sou sɛria. Tɛɛnɛ 

nɔ tim maga awa Koosa malaikasa nyini ya a chi ya ya nibin tagniwa. 

10Ya ya womniwa a li nibinsa wati Kristo daha, amaa ma waa ya o nibin nɛɛgɛwa. Ya 

waa ya o nibin ba naa vɛ kpak kpok a li nibinsa wati, amaa ma waa ya o nibin 

kpokwa. Nara la filimi ya, amaa ba waa la nyɛ ma jirima. 

11Lɔsa awa nyɔksa yaa funɛ kpak yau hali wa zinan ni. Ya yaa laari kizɛrgɛwa. Nara 

yaa funɛ tuk yau. Ya wa fun kpak bar nyɛni a nyɛn aa go. 

12Ya bara wilim nɛɛ ya funɛ di. Nara yaa pini yau, amaa ya yaa sumi Koosau di o suŋi 

ba. Ba yaa muksi yau kinkan, amaa ya yaa kpak kanyitau ba wati. 

13Ba yaa chɔk ya sɔnau, amaa ya yaa fun sɛm sɛm wereu aa nyɛ ba. Ya yaa fun chi 

chaasiwa tɛɛnɛ nɔ tim maga wati hali wa zinan. 

14Mu wa sɔbi nannɛ a nyɛ ma di mu nyɛ hiisa kpak ma, amaa mu daŋni mu dɛɛsi mau 

a chi mu titi bisa. 

15Ma kpak nibinsa ba naa la zi biksi ma Kristo wɛ, nidamatau, amaa nibin bɛgim 

duŋduŋ ya ma nyana. Mu funɛ te biksi ma Koosa laaboor weri ti wɛu ma nu un a nyɛ 

ma se su Yesu Kristo. Chendaha mu ya ma nyana. 

16Adaha mu sumi mau, maa tiŋ chenani muu tiŋ. 

17Mu zi kpa Timotiu a tum ma wati di o wa biksi ma nyinbaan naa ma zi tiŋ wɛ. Waa 

ya mu bi daŋni a li Kristo ni a ya wuti tiina. Waa la zi wa lisi ma chenani muu tiŋ aa 

tum tuma Yesu Kristo wati. Chen nyinbaannɛ mu fun kpa biksi Yesu nitiŋɛ ba naa 

nyɛn bawu maga ni. 

18Ma bɔnɛ zer ma titi kinkan, domi ma lisi di mu wa zi bur wa ma wati, 

19amaa mu zi wau. Koosa la nɔɔni, mu zi wau lalaga a zim ba naa la zer ba titi chen. 

Anti la sɛm nan ni? Ba kpak kpok akoo ba wa kpak kpok, mu daŋni mu zim chen. 

20Koosa koor ti wa ya nɔ sɛmi wɛwa. O ya o kpok ti wɛ wa. 

21Ma biksi min chenani mu zi wa ma wati. Mu wa ma wati awa da ni a wa tuk ma 

akoo mu wa ma wati balimm a wa biksi ma chenani mu daŋni maa? 

1Kɔr. 5 

Ma Nidigi La Tum Chɔkumsi Kinkan 

1Mu nuu ka ba ŋɔ min di maa tum chɔkumsi tumiwa. Ma nidigi funɛ kpa o nyan haan 

a la chɔ. Hali ba naa vɛ zim Koosa chi chenu. 

2Baŋnɛ ma zer ma titi nan? O fu lawa ma tusa chɔku kinkan, ka ma lisi baal naa ya 

chen a li ma lagmi ti ni. 

3Mu wa ma bol dɔŋ niu, amaa mu waa piin di baal ti sɛriau ya kunyan Yesu sɔn daha 

a chi mu nyɛn ma wati. 

4Chendaha mu ŋɔ mau ma yir ma titi a lagmi dɔŋ ni wa ya kunyan Yesu kpok ti ni. 

Ma wa lagmi, o zi chi mu gbanko nyɛn ma wati. 

5Ma kpa un a du sintana nin ni o muksi un a chɔk o bara, chen ni a wuzu naa ya 

kunyan ti wa bur wa, Koosa zi wa yisi o miisau. 

6Ma sɔn daŋni ti wa wer. Ma wa zim di luri tama yaa nyɛn boroboro sau ni, o yaa nyɛ 

sau ti maga fɔɔsiu chenn? 

7Ma lisi nibin tagin nɔ a li ma ni, chen ni o wu tagin wa zi bu ma. Doone ma zi chi 

boroboro naa vɛ kpak luri a chi a naa Ju tim ta yaa di wuzu zen naa ba yir val la gali. 

Chen wuzu zen tirɛ ba yaa kpu piisibisau a nyɛ Koosa ni. Ju tim ta funɛ kpak Yesu 

Kristo a kpu chen, o funɛ chi ya wuzu zen piisibere. 

8Yaa tiŋ Yesu, o wa werwa ya bur a tum ya titi tum bunɛ a lisi lise tagna a kitum tum 

tagna. Ma nyɛ ya kpa a nama maga a ta. A waa chi luri ti. Ma nyɛ ya sɛm wuti duŋduŋ 

a nyɛ ya tusa chaani nɛnɛ. A waa chi boroboro naa vɛ kpak luri ti. 

9Mu funɛ te sɔbi tɔnu a nyɛ ma a ŋɔ di ma ta nyɛ ma wa ba naa la tum chɔkumsa tuma 

kilagmi. 

10Mu wa ŋɔ ma di ma wa ba naa vɛ tiŋ Yesu a la tum nan kilagmi dɔŋ ni. Ba naa la 

daŋni nihaana yɔri yɔri a la daŋni malɛ a burgi ba kina a la ŋmɛ a la jɛɛmi vuga, ba 

waa nyɛn bawu maga ni. 

11Amaa mu funɛ sɔbiu a nyɛ ma a ŋɔ di nibine daŋni nihaana yɔri yɔri a daŋni malɛ a 

burgi o kina a jɛɛmi vuga a chɔk nara sɔna a nyɔ sin a dɛɛsi a ŋmɛ a la yir o titi Yesu 

nitiŋi a la ya nan, ma ta nyɛ ma wa n lagmi hali a di diwe. 

12Ba naa vɛ ya Yesu nitiŋɛ ta, mu laata kaa wa di ba sɛria. Koosa kaa wa di ba sɛria, 

13amaa ba naa ya Yesu nitiŋɛ, ma waa dɔ ba di ma wa di ba sɛria. “Adaha ma yisi 

chen nibin tagin tiina a li ma ni.” 

1Kɔr. 6 

O Lawa Ma Titirɛ Di Ma Kina Sɛria 

1Ma naa ya Yesu nitiŋɛ nan ka ma wa ma dɔŋtima kpak dɔŋa, baŋnɛ maa yaa vɛ kpa la 

Yesu nitiŋɛ ta wati ba la di ma sɛria? Amaa ma yaa la ba naa vɛ tiŋ Yesure. Chen 

deŋluu? 

2Ma wa zim di wuzu digi Yesu nitiŋɛ ta zi wa di tɛɛnɛ nɔ tim maga sɛriauu? Ma kaa 

wa ya chen wuzu digi, yɛrɛ ma vɛ koti a di wu wisa sɛria lalaknɔ? 

3Ma wa zim di wuzu digi Yesu nitiŋɛ ta zi wa di malaika tagna sɛriauu? Ma kaa wa ya 

chen wuzu digi, yɛrɛ ma vɛ koti a di ma nyɛni kina sɛria? 

4Ma wa ma dɔŋtima kpak dɔŋa, ma yaa la ba naa vɛ ya Koosa nara di ba di ma sɛria. 

5Chen deŋluu? Hiisa wa kpak ma. Ma wa kpak nibin nɛɛgɛ ba naa la zi koti a kɔɔri ma 

wu wisa a li ma nii? 

6Ma naa ya Yesu nitiŋɛ ta yaa kpa dɔŋa a la sɛria bar diili dɛ di ba naa vɛ tiŋ Yesu di 

ma sɛria. 

7Chenani maa kpa dɔŋa a la sɛria bar diili dɛ ti nan, biksi di ma galimu. Ma wa ma 

dɔŋtima kpak wu digi, hali ba ŋmɛ ma kundɔŋ, ma gil un a nyɛ ba la. Waa bɔɛɛ wa ma 

kpa dɔŋa a la sɛria bar diili dɛ ti. 

8Ma tum tum tagniwa a du dɔŋ ni a la ŋmɛ dɔŋa kina. Chene maa ya a nyɛ ma dɔŋtima 

ta ni. 

9Ma wa zim di nibin tagna wa kizu Koosa koor tii? Ma mur ma titirɛ. Ba naa la tum 

chɔkumsa tuma a la nyɛ vursa jirima, a la daŋni nihaana yɔri yɔri, 

10a la ŋmɛ, a kpa malɛ a burgi ba kina, a la nyɔ sin a dɛɛsi, a la chɔk nara sɔna a la 

fuksi nara a la kpaksi nara kina kpok ni, ba nidigi wa kikoti a zu Koosa koor ti. 

11Ma bɔnɛ funɛ ya chene, amaa lalaknɔ Koosa funɛ chaksi ma tum tagnau a li ma ni. 

Koosa dɔ ma. Ma wa bu kpak galimsa o wati Yesu Kristo awa Koosa siim weri ti tum 

daha. 

Ma Kpa Ma Bara Aa Nyɛ Koosa Jirima 

12Ma bɔnɛ yaa ŋɔ dɔŋ ni, “Ya kpak nyinbaanu ya ya kina maga ya daŋniu.” Amaa mu 

ŋɔ ma di kina maga la ta wer wa ya. Ya wa zi la nɔɔni a nyɛ kin nama dɔ ya. 

13Ma bɔnɛ gbanko sɛm dɔŋ ni, “Lo daha diwe nyɛn. Diili daha lo gbanko nyɛn.” 

Amaa wuzu digi Koosa zi wa chɔk a magau. Ya bara wa nyɛn chɔkumsa tuma daharɛ. 

Ya kunyan daharɛ a nyɛn. Ya kunyan ti gbanko dɔ ya bara di ya kpa a aa tum a nyɛ 

un. 

14Koosa funɛ lɛli ya kunyan ti a li o sou ni. Chene o zi wa kpa o kpok ti a wa lɛli ya 

gbanko. 

15Ma wa zim di ma bara ta ya Kristo bara luk pɛksiwaa? Mu kpa Kristo bara luk 

pɛkha a la lagmi a chɔ nihaan sakaal, chen weruu? Aai. 

16Ma wa zim di nar wa sakaal chɔ, ba bara ya nibɛgimnɛɛ? Koosa sɛm tɔn ti biksi ya 

nan wɛ, a ŋɔ, “Nara balɛ lagmi dɔŋ ni a chɔ, a burgi nibɛgim.” 

17Amaa ba naa wa ya kunyan ti ya nibɛgim, ba siimsa gbanko ya kibɛgimnɛ. 

18Adaha ma chɔ li doonani chɔkumsi nyɛn. Wu tagin maga naa nara tum, a wa ya ba 

barawa baa ya chen. Amaa nibine naa la daŋni nihaana yɔri yɔri, o chɔk o titi barawa. 

19Ma wa zim di ma bara ya Koosa siim weri ti bar nyɛnirɛɛ? Koosa funɛ kpa o siim 

weri ti a nyɛ ma. 

20Ma wa dɔ ma titi, domi Koosa yau ma o titi. Ma yawi funɛ iiu kinkan. Adaha ma 

doso a kpa ma bara ta aa nyɛ un jirima. 

1Kɔr. 7 

Chenani Nihaana Awa Ba Baalasa Nyɛn 

1Ma funɛ sɔbi tɔnnɛ a pɛɛsi min di nibaal vɛ kpa haan, chen weruu? 

2O weru. Amaa chɔkumsi kinkan daha, o deŋlu di nibaal kpak o titi haanu. Nihaan 

gbanko kpak o titi baal. 

3O wa lawa nibaal ŋɔ di o wa o haan wa zi lagmi chɔ. Nihaan gbanko ta ŋɔ di o wa o 

baal wa zi lagmi chɔ. 

4Nihaan wa dɔ o bara. O baal ti dɔ o bara. Chen vɛɛna, o baal ti wa dɔ o titi bara. O 

haan ti dɔ o bara. 

5Adaha ma ta vɛ dɔŋa. Nibaal awa o haan vɔwɛɛ a ŋɔ di ba ha gil dɔŋa wuzu bilɛ, 

chen ni ba zi sumi Koosau awa tu kibɛgim ni a bu wa lagmi dɔŋ ni, chen weree. Amaa 

o vɛ ya chene, ma ta waligi dɔŋ ni, chen ni sintana wa zi koti a zaamsi ma, domi ma 

wa kikoti a kpak ma titi nɛnɛ. 

6O wa ya Koosa chiksi kpokre di nibaal kpa haan, 

7amaa mu wati, nibaala maga fun ya bazooma a chi mu ya bazoom nan, chen fu zi bɔ 

wa ba kpak nihaana. Amaa o wa ya di nara maga nɛɛ Koosa nyɛ ba chen papaha ti di o 

nyɛn a ta kpak haan. Koosa papaha naa o kpa nyɛ nara ni, a kuurgu. 

8Mu daŋni mu ŋɔ bazooma, luhaana awa butoosa watɛɛ. Ma fu tiŋ min a vɛ deu 

haanasa awa baalasa yuuli, chen bɔɛɛ. 

9Amaa ma vɛ koti a kpak ma titi, ma kpa haanasa aa yu baalasa. Chen bɔɛɛ ma vɛ koti 

a kpak ma titi. 

10Mu daŋni mu ŋɔ nihaana ba naa piin kpak baalasa ba ta vɛ ba baalasi ta. A wa ya mu 

titi sɛmwa. A ya Koosa sɛmwa. 

11Amaa o vɛ o baal, o ta bu yu baal digi. O zim di o zi bur wa o baal buni ti watiu ba 

bu ya nɔ bɛgim, o bur kila o wati. Nibaal gbanko ta wa duŋni o haan. 

12Mu ŋɔ nannɛ a nyɛ mu dɔŋtim ta ni. Nibaal naa ya Yesu nitiŋi aa kpak haan naa vɛ 

ya Yesu nitiŋi, ka ba lagmi nyɛn wa dɔŋ ni ka chen wer wa haan ti ni, o baal ti ta 

duŋni un taali. Mu titi zima nɛɛ mu ŋɔ nan. Ya kunyan ti laata ŋɔ. 

13Nihaan gbanko ya Yesu nitiŋi ka o baal vɛ ya Yesu nitiŋi, ka ba lagmi nyɛn wa dɔŋ 

ni ka chen wer wa baal ti, o haan ti ta wa vɛ un. 

14Nibaal naa vɛ ya Yesu nitiŋi a kpak haan naa la tiŋ Yesu, Koosa zi suŋi unu, domi o 

wa o haan ti ya nibɛgimnɛ. Nihaan naa gbanko vɛ tiŋ Yesu ka o baal ya Yesu nitiŋi, 

Koosa zi suŋi o haan tiu domi o wa o baal ti ya nibɛgimnɛ. O fu vɛ ya chen, Koosa fu 

wa zi suŋi ba bisa. Amaa ba nibɛgim ya Yesu nitiŋi daha, Koosa zi suŋi ba bisau. 

15Amaa nibaal koo nihaan ba naa vɛ ya Yesu nitiŋɛ, daŋni o vɛ nihaan koo nibaal ba 

naa ya Yesu nitiŋɛ, ma ta tɔ ba nyinbaan. Naa vɛ ya Yesu nitiŋɛ daŋni o ya chen, Yesu 

nitiŋɛ ta la nɔɔni a nyɛ un. Koosa funɛ yir ma di ma wa o wati a wa kpak bara sɔɔna. 

16Ma nihaana, ma wa zim di Koosa zi kotiu a yisi ma baalasa a li ba tum tagna ni ma 

dahaa? Ma nibaala, ma wa zim di Koosa zi kotiu a yisi ma haanasa a li ba tum tagna 

ni ma dahaa? 

Ma Ta Chɛrgi A Li Ma Nyɛni Ni 

17Adaha nara maga kitum aa di a chi chenani o fun piinsa tum aa di hali Koosa fun yir 

un. Chene Koosa daŋni nara maga kitum aa di. Mu biksi Koosa nitiŋɛ ta bawu maga 

ni a chi chen. 

18Ba te teŋ nar ka Koosa zi yir un, o ta kpak o bara kiyaali a duuti ba wa teŋ un. Ba vɛ 

te teŋ nar ka Koosa zi yir un, o ta bu nyɛ ba teŋ un. 

19Ba teŋ un o ya yɔrirɛ. Ba vɛ teŋ un, chen gbanko ya yɔrirɛ. Amaa Koosa nɔ tiŋi ya 

wu birigi. 

20Adaha ma tum aa di a chi chenani ma fun piinsa tum aa di hali Koosa fun yir ma. 

21I funɛ ya yoma ka Koosa yir hin, ta nyɛ chen muksi hin. Amaa ba daŋni ba lisi hinu 

a chausi, i la nɔɔni. 

22Domi nibine naa ya yoma ka ya kunyan ti yir un, o ya nibine naa dɔ o titirɛ o wati. 

Nibine naa dɔ o titi ka ya kunyan ti yir un, o ya Kristo yomne. 

23Waa funɛ yau ma. Ma yawi funɛ iiu kinkan. Adaha ma ta lisi di maa tum a nyɛ 

nibinsi nee. 

24Mu niinbisa, chenani ma fun nyɛn ka Koosa yir ma chen, ma vɛɛn nyɛn chen o wati. 

Chenani Hazoma, Baalzoma Awa Luhaana Nyɛn 

25Ma funɛ sɔbi tɔnnɛ a pɛɛsi min ba naa vɛ kpak baalasa awa ba naa vɛ kpak haanasa 

wɛ. Ya kunyan ti wa nyɛ min chen chiksi, amaa mu zi sɛm ma chenani mu yaa funɛ 

lisiu. Waa funɛ ɔm min siki, chen ni mu ya o wuti tiina. 

26Wu namsɛ zi wa pu yau lalaga. Chendaha o weru mu wati chenani nibine nyɛn nan, 

o kut kpak chen. 

27I kpak haan, ta vɛ un. I ka vɛ kpak haan, ta dɛu haan. 

28I kaa kpa haan, o wa ya di i tum galimsau. I kaa yu baal, o wa ya di i tum galimsau. 

Ba naa kpak baalasa awa haanasa, ba waa la na namsi a kaali ba naa vɛ kpak baalasa 

awa haanasa. Mu wara daŋni ma namsi a chi ba. 

29Mu niinbisa, wu namsɛ saha duglɛu. Nan daha ma naa kpak haanasa, ma nyɛn a chi 

ba wa kpak haanasa. 

30Ma naa la wi nan, ma nyɛn a chi ma tusa sɔɔnɛu. Ma naa kpak tu sɔɔna, ma nyɛn a 

chi ma tusa wa sɔɔni. Ma naa la yausi kina gbanko, ma nyɛn a chi kin ta wa ya ma 

kina. 

31Ma naa kpa ma bambe maga a du tɛɛnɛ nɔ maga kina ni, ma nyɛn a chi ma se wa 

sɛri a ni, domi o wa zi vusi ka tɛɛnɛ nɔ maga wa chɔk. 

32Mu wara daŋni tɛɛnɛ nɔ maga kina kimuksi ma tusa kinkan. Nibaal naa vɛ kpak 

haan, o nyɛ o si sɛri a du ya kunyan ti tum ni, chen ni o tuha zi sɔɔniu. 

33Amaa nibaal naa kpak haan, o si yaa sɛri a du tɛɛnɛ nɔ maga kina ni, chen ni o zi 

sɔɔni o haan ti tuhau. O yaa vɛɛn a daŋni di o si sɛri a du ya kunyan ti tum ni, chen ni 

o tuha zi sɔɔniu. 

34Nihaan naa vɛ yu baal, o si yaa sɛri a li ya kunyan ti tum ni, chen ni o zi dɔ o bara 

awa o siimau. Nihaan naa yu baal, o si yaa sɛri a li tɛɛnɛ nɔ maga kina ni, chen ni o zi 

sɔɔni o baal ti tuhau. 

35Mu la sɛm ma nan, mu daŋni mu suŋi mau. Mu wara daŋni mu tɔ ma nyinbaan. Mu 

daŋni ma ya wi naa deŋlee ka nyɛ ma si sɛri aa kitum ya kunyan ti tuma duŋduŋ. 

36Nibaal naa kpak butowe a vɔu di o wa kpa un ka o bambi chɛrgi di chen wa deŋli 

wa o kpa un, amaa o bambi nyɛn un ni kinkan, o kpa un. Chen wa ya wu tagin, 

37amaa o lisee nɛnɛ di chen wa deŋli wa o kpa un, kundɔŋ wara muksi un. O kpak o 

titi nɛnɛ. O bambi nyɛn un ni di o ta kpa un, o ya nɛnɛu. 

38Adaha nibaal kpa butowe naa o vɔu di o kpa, o ya nɛnɛu. Amaa o vɛ kpa un, chen 

bɔɛɛ. 

39Nihaan naa kpak baal, o wa bu kpak nyinbaan wa o gil o baal ti a la yu baal digi. 

Amaa o baal ti sowɛɛ, o kpak nyinbaanu wa o yu baal naa o daŋniu. Chen tiina lawa o 

ya Yesu nitiŋirɛ. 

40Mu wati, o gil baal yuuli, o tuha zi sɔɔniu a kaali o yu baal. Mu la sɛm nan, mu lisu 

di Koosa siim weri ti biksi min. 

1Kɔr. 8 

Ma Ta Di Vursa Diwe 

1Ma funɛ sɔbi tɔnnɛ a pɛɛsi min sela a naa ba yaa kɔrigi a nyɛ vursi ni chen wɛ. Mu 

zim di ya maga kpak Koosa zima ti a chi chenani ma sɛm, amaa zima nyɛ nara zer ba 

titi. Amaa yaa daŋni dɔŋa, chen la zi suŋi ya. 

2Nar lisi di o nɛɛgɛu, o wa zim kundɔŋ a chi chenani o fu zi zim, 

3amaa nar la daŋni Koosa, warɛ Koosa zim. 

4Ma nyɛ ya bur gantɛl a la sela a naa ba yaa kɔrigi a nyɛ vursi ni. Ya zimu di vursa wa 

to tɛɛnɛ nɔ maga ni a kpak miisa. Ya zimu di Koosa bɛgim duŋduŋ nyɛnɛɛ. 

5Kin nawara nibinsa yir ba vursa awa ba kunyama, a iiu kinkan. Ba sɛm di a nyɛn 

buudaha ni awa tɛɛnɛ nɔ maga ni. 

6Amaa ya wati, Koosa bɛgim nyɛnɛɛ. Waa ya ya kunyan ti a fun naami kina maga. Ya 

ya o bisiwa. Ya kunyana Yesu Kristo gban ya nibɛgimnɛ. Koosa funɛ nyɛ o naami 

kina maga a nyɛ ya miisa. 

7Amaa nara nidamata laata zim di nan ya wutiu. Nibinsa ba naa funɛ nyɛ vursa jirima 

kinkan, bɔnɛ wa se vursa nɛmɛ, ba yaa lisi di ba jɛɛmi vursi tawa. O fun muksi ba di 

nɛmɛ naa ba se chen, zi nyɛ ba doŋu. 

8Diwe wa kikoti a kpa ya la Koosa wati. Ya di a koo ya chi, a mak ya kibɛgimnɛ. 

9Amaa ma doso. Ma vɛ chi a a la se vursa namsa, ma ta nyɛ ma yaali ti mur ba naa ŋɔ 

di namsi ta zi nyɛ ma dɔŋu, a wa chel. 

10Ma nibɛgim zim wuti nɔ a la doonani ba kɔɔri vursa a la se namsa ka i dɔŋtiina naa 

vɛ zim wuti nɔ nɛnɛ, na hin dooni, o gbanko zi kpak bambiu a la zu dooni a se namsi 

ta. O wa se peti, o tuha zi chɔku kinkan namsi ta daha. 

11Kristo funɛ wa sou i dɔŋtiin ti daharɛ, amaa ma chɔk unu ma zima ti daha. 

12I ya i dɔŋtima nan ni, ba tusa zi chɔku, domi ba wa fun zim wuti nɔ nɛnɛ. Chenani 

ma tum tum tagna a du ba ni nyɛ ma tum chen a du Kristo gbanko ni. 

13Adaha nɛmɛ mu zi se bur mu dɔŋtima gantɛl, mu wa zi bu se un, chen ni mu dɔŋtim 

ta wa zi wa chel. 

1Kɔr. 9 

Nitumɛ Kpak Nyinbaan A La Zi Tum Tum Damata 

1Mu wati, mu wa dɔ mu titii? Mu wa ya Yesu Kristo nitumɛ ta digirɛɛ? Mu wa fun na 

ya kunyan Yesuu? Ma waa tiŋ Yesu domi mu funɛ wa ma wati a biksi ma Koosa 

laaboor weri ti wɛɛ? 

2Bɔnɛ wara la nɔɔni di mu ya Kristo nitumirɛ. Yɛrɛ ma lisi? Chenani maa tiŋ ya 

kunyan ti biksi nara di mu ya o nitumirɛ. 

3Bɔnɛ beeliu di mu wa ya o nitumi ti, nannɛ mu ya ŋɔ ba. 

4Kristo nitumɛ ta kpak nyinbaan di nara nyɛ ba diwe awa kinyɔɔli ba tum daha. Mu 

wa kpak chen nyinbaan? 

5Kristo nitumɛ ta, ya kunyan ti niinbisa awa Pita, ba maga funɛ kpak haanasiwa. Ba 

wa ba haanasi ta la tiŋ dɔŋa a gba, mu gbanko wa kpak chen nyinbaan? 

6Mu wa Barnabas duŋduŋ kaa tum aa di ya bar wilim nii? 

7I ya lanjima a li la laal ni, o wa ya i kunyan malɛwa i kaa la dii? I par i ŋmaha, i wa zi 

di o diwee? I gbaŋ nuhɛ, i wa zi nyɔ nuhɛ ta nuill? 

8O wa ya nibinsa duŋ wɛ la biksi chen. Koosa sɛm tɔn ti funɛ biksi chene. 

9Mosis funɛ sɔbiu a ŋɔ, “Ma ta vɔu nuha naa la sɔrgi niŋmɛna di o chɛri a, nɔ.” Koosa 

funɛ daŋni nuhɛ ta duŋduŋ suŋirɛ daha o fun nyɛ Mosis sɔbi nan nii? 

10Akoo o funɛ kaa suŋi nibinsiwa a fun nyɛ o sɔbi nann? Wuti ni o chi ya daharɛ o fun 

sɔbi chen, chen ni ya zi zimu di ba naa la par ba ŋmaha ba kipar wa bambi bɛgim, ka 

ba naa la kum, ba kikum wa bambi bɛgim. 

11Chenani ya fun a biksi ma Koosa wɛ nan, o wa deŋli di ya la diwe ma watii? 

12Ma nyɛ bɔnɛ ni chene. Ba kpak chen nyinbaan a la diwe ma wati, ya waa wa kpak 

chen nyinbaan a kaali baa? Ya ha wa ŋɔ ma di ma ya chen a nyɛ ya. Ya kpak 

kanyitarɛ kina maga ni, chen ni ya wa zi tɔ Kristo laaboor weri ti nyinbaan. 

13Ma zimu di ba naa la tum Koosa bar jɛɛmi dam ti ni a li Jɛrusalɛm ni di a li ba tum 

nɛɛ. Ba naa la kɔɔri kɔɔra, baa di kɔɔri ti bar digirɛ. 

14Chene ya kunyan ti fun sɛm a nyɛ ba naa la biksi nara Koosa laaboor weri ti wɛ di 

ba di a li ba tum ta ni. 

15Mu kpak nyinbaan naa mu zi tum a nama magau, amaa mu wa tiŋ chen. Mu wa sɔbi 

tɔn nɔ a nyɛ ma di ma ya chen a nyɛ min. Mu daŋni mu te biksi ma Koosa laaboor 

weri tiu a sou wa lɔsa a zi ŋɔ ma ma nyɛ min diwe. 

16O wa deŋli wa muu daŋni sɔn domi mu la biksi nara Koosa laaboor weri ti wɛ daha. 

O funɛ kpak minu a ŋɔ min mu ya chen. Mu vɛ biksi o laaboor weri ti, yɛrɛ o zi du 

min ni? 

17O fu ya mu titi tutɔrɛ mu biksi nan, o fu deŋlu wa mu la nyɔɔra a niu. Amaa Koosa 

funɛ kpa o laaboor weri ti a du mu nin ni a ŋɔ di mu kpa un aa nyɛ nara ni. Adaha mu 

laata kpa mu titi aa tum nan ni. 

18Mu tum ta nyɔɔra ya baŋa? Mu nyɔɔra ya mu kpa Koosa laaboor weri ti a nyɛ nara 

ni a ta la kundɔŋ. Saha maga mu wara tiŋ nyinbaan naa mu kpak, domi mu ya Yesu 

Kristo nitiŋɛ ta digirɛ. 

19Nandigi wa dɔ min, amaa mu funɛ kpa mu titirɛ a burgi yoma a tum a nyɛ nara 

maga ni, chen ni mu zi kotiu a la ba nidamata a nyɛ Koosa ni. 

20Mu wa Ju tim ta lagmi nyɛn, mu yaa kpa mu titiu a burgi ba, chen ni mu zi la ba 

bɔnɛu a nyɛ Koosa ni. Mu wa ba naa tiŋ Ju tim ta chiksɛ ta wa lagmi, mu gbanko yaa 

tiŋ ba chiksɛ tawa, chen ni mu zi la ba bɔnɛu a nyɛ Koosa ni. 

21Mu wa ba naa vɛ ya Ju tima a vɛ tiŋ Ju tim chiksɛ ta, wa lagmi, mu yaa kpa mu titiu 

a burgi ba, chen ni mu gbanko zi la ba bɔnɛu a nyɛ Koosa ni. Mu kpa mu titi a burgi 

nara nama, mu ha vɛɛn tiŋ Koosa nɔrɛ. Muu tiŋ chenani Yesu fun biksi ya di yaa 

tiŋnɛ. 

22Mu wa ba naa se vɛ su Yesu nɛnɛ, wa lagmi, mu yaa burgi ba warɛ, chen ni mu zi 

suŋi bau di ba tiŋ un nɛnɛ. Chenani nibinsa du, mu gbanko du chene, chen ni mu zi la 

ba bɔnɛu a nyɛ Koosa ni. 

23Mu ya chene o laaboor weri ti daha, chen ni mu zi wa na kiwere a naa Koosa fun 

vɔu di o nyɛ ya chenu. 

24Ma zim di nara yaa chɔ chɔchɔha di ba la di chen, nara kinkan yaa chɔ a la, amaa 

nibɛgim yaa la di. Ma Yesu tiŋi chi chɔchɔharɛ. Maa chɔ nɛnɛ, chen ni ma zi wa diu. 

25Nar la buksi chɔchɔha, o yaa kpak o titirɛ a li kina maga ni. O yaa chɔu di o la di 

nyuchik naa ba yaa kpa a chik o nyuha. Nara yaa chɔu a la di ba la di papaha. Chen 

papaha ti wara vusi a la chɔk, amaa ya waa chɔu di ya la di papaha naa la zi vɛ wa 

chɔki. 

26Chendaha mu yaa chɔu a deŋli a la tel o bɔ. Mu gban chi nara nitukirɛ. Mu wa mou 

a kru. 

27Mu yaa muksi mu barawa aa kpak mu titi nɛnɛ, chen ni mu titi wa zi wa nyuksi 

laaboor weri ti papaha naa mu kpa biksi nara chen. 

1Kɔr. 10 

O Wa Lawa Ma Jɛɛmi Vursa 

1Mu niinbisa, mu daŋni ma lisiu di Koosa dobaal funɛ kok Ju tim nawaalsa ba naa 

maga funɛ tiŋ Mosis saha digi. Ba maga funɛ val a gali ni sɛm ti niu a kaali. 

2O chi ba funɛ chaksi bau a li dobaal ti ni awa ni ti ni ka ba fun a tiŋ Mosis. 

3Koosa funɛ tum alaazibu tuma a kpa diwe a nyɛ ba di ba di, 

4a kpa ni a nyɛ ba di ba nyɔ. Ba fun na ka Mosis nyɛ ni li gbɛntɛl ni. Kristo chi gbɛntɛl 

tirɛ a tiŋ ba aa la, 

5amaa Koosa tuha wa fun sɔɔni a li ba nidamata ni, ka o fun chɔk ba nyabaan ni di ba 

siti. 

6Chenani ba funɛ siti chen biksi ya di ya doso a ta tum tum tagna a chi ba. 

7Ya ta nyɛ vursa wa jirima a chi chenani ba bɔnɛ ya. Ba funɛ sɔbiu a li Koosa sɛm tɔn 

ti ni a ŋɔ, “Nara kanɛɛ a di kikɔrigɛ ta a nyɔ sin kpoka a si a gɔ.” 

8Ya ta tum chɔkumsa tuma a chi chenani ba bɔnɛ funɛ tum chɔkumsa tum chen. 

Koosa fun kpu ba nara tusugsa fumlɛ datura wuzu bɛgim. 

9Ya ta zaamsɛ ya kunyan ti a chi chenani ba bɔnɛ funɛ zaamsi un chen. O fun nyɛ 

duma dusi ba ba siti. 

10Ya ta zulimi a du Koosa ni a chi chenani ba bɔnɛ funɛ zulimi a du un ni chen. O fun 

nyɛ malaika naa funɛ kpu nara chen, wa kpu ba. 

11Kin na funɛ ya bau di a biksi ya. Ba fun sɔbi chenani funɛ ya di o biksi ya naa nyɛn 

tɛɛnɛ nɔ maga peti saha, di ya fiɛŋ ya wa tiŋ a chi chenani ba funɛ tiŋ. 

12Chendaha naa lisɛɛ di o chiŋɛ nɛnɛu, o doso a ta wa cheli a chi ba. 

13Sintana zaamsi nibine magau di ba tum tum tagna. Chenani o zaamsi ba, o zaamsi 

ma gbankou. Amaa Koosa ya wuti tiina. O wa zi nyɛ wu zaamsɛ a naa kaali ma kpok, 

wa pu ma, chen ni ma wa zi wa chel. O zi nyɛ ma kpoku ma kpak kanyita wa wu 

zaamsɛ ni a yisi ma a li a ni. 

14Mu bi daŋnɛ, ma gil vursa jirima nyɛɛli. 

15Ma ya nibin nɛɛgɛwa. Adaha ma nu chenani mu ŋɔ ma nan nɛnɛ. 

16Ya wa lagmi di ya lisi ya kunyan ti siwi we, kinyɔɔli naa ya sumi Koosa a du a kpa 

nyɔ chen, ya wa yaa lisi o chɛl naa funɛ li a suŋi ya chenee? Boroboro naa ya yaa kpa 

se chen, ya wa yaa lisi o bara naa funɛ sou a suŋi ya chenee? 

17Ya maga ya nibɛgim boroboro bɛgim ti daha. 

18Ma lisi Ju tim wɛ. Ba naa la di kikɔɔrɛ a naa ba kɔɔri a nyɛ Koosa ni chen, bɔnɛ ba 

wa a ya kibɛgimnɛɛ? 

19Chenani mu daŋni mu ŋɔ ma ya di vursi ta kidigi wa ya kundɔŋ, akoo kikɔɔrɛ ta ba 

kɔɔri aa nyɛ a chen, a wa ya kundɔŋ. 

20Mu ŋɔ mau di ba naa vɛ ya Ju tima, ba yaa kɔɔri kɔɔrɛ a nyɛ alizin tagna nɛɛ. O wa 

ya Koosarɛ ba kɔɔri aa nyɛ. Mu wara daŋni ma wa alizin tagni ta ya kibɛgim. 

21Ma wa kilagmi a nyɔ ya kunyan kinyɔɔli ti a bu la nyɔ alizin tagna kinyɔɔlɛ. Ma wa 

kilagmi a se ya kunyan boroboro ti a bu la se alizin tagna namsa. 

22Ya daŋni ya kunyan ti na paannɛ a du ya nii? Ya waa kpok a kaali unn? 

23Ma bɔnɛ yaa ŋɔ dɔŋ ni, “Ya kpak nyinbaanu wa yaa ya kina maga ya daŋniu.” Amaa 

kina maga laata la suŋi ya di ya tiŋ Koosa aa gbaari. 

24O wa werwa nibine kidaŋni o duŋduŋ suŋi, amaa o lawa o daŋni o dɔŋtima suŋi 

gbankou. 

25Ma kpak nyinbaan wa ma se nɛmɛ a naa maga ba yogli a li yau ni, a ta beeli a pɛɛsi 

doonani o liili. 

26Ba funɛ sɔbiu a li Koosa sɛm tɔn ti ni a ŋɔ, “Ya kunyan ti dɔ tɛɛnɛ nɔ maga awa kin 

naa maga nyɛn un ni.” 

27Ba naa se vɛ su Koosa digi yir ma di ma wa un lagmi dɔŋ ni a di ka ma vɔu di ma la, 

ma di diwe naa o kpa nyɛ ma chen, a ta beeli a pɛɛsi doonani o liili. 

28Amaa nandigi ŋɔ ma di ba kɔɔri vurrɛ, ma ta diili, domi ma daŋni ma suŋi ma 

dɔŋtimwa. 

29O wa ya ma lisi daharɛ, amaa ma dɔŋtim ta lise daha. Chendaha mu ŋɔ ma di ma ta 

diili. Ma nidigi zi ŋɔ minu, “Mu vɛ chi chen, baŋnɛ mu kaa kpak mu titi mu dɔŋtim ta 

lisi daha? 

30Mu zaami Koosa a la di, yɛrɛ nandigi kaa galimi min diwe naa mu sumi Koosa a du 

a la di ni?” 

31Amaa kina maga maa ya a la di koo a nyɔ, maa ya a maga a kinyɛ Koosa wa jirima. 

32Ma doso ma ta wa ya wu digi naa la zi chɔk ma dɔŋtim ta lisi aa muksi ba. Ju tim ta 

akoo ba naa vɛ ya Ju tima koo ba naa ya Yesu nitiŋɛ, ma ta wa ya chen a nyɛ nandigi 

ni. 

33Maa tiŋ chenani muu tiŋ chen. Kina maga mu ya, mu yaa kpaŋiu di mu sɔɔni nara 

maga tusa. Mu wara lisi mu duŋduŋ nyɔɔra naali, amaa nidamata nyɔɔra naalirɛ muu 

lisi, chen ni mu zi kotiu a la ba a nyɛ Koosa ni. 

1Kɔr. 11 

1Adaha maa tiŋ min a chi chenani mu ya Yesu nitiŋi a la tiŋ un nan. 

O Lawa Nihaana Tɔ Ba Nyuunau A Kijɛɛmi Koosa 

2Mu pɛgi mau domi maa tiŋ biksi naa maga Koosa fun biksi min chen ka mu kpa un a 

biksi ma. 

3Mu daŋni ma zimu di Kristo ya nibaal nyuhu tiina ka nibaal ka ya o haan nyuhu tiina. 

Koosa gbanko ka ya Kristo nyuhu tiina. 

4Ma wa lagmi dɔŋ ni, nibaal naa la sumi Koosa akoo a kpa o siim weri ti kpok a sɛm 

sɛma a kpa kundɔŋ a tɔ o nyuha, o du Kristo wa hiisau. 

5Nihaan naa la sumi Koosa akoo a kpa o siim weri ti kpok ti a sɛm sɛma a ka vɛ kpa 

kundɔŋ a tɔ o nyuha, o du o baal wa hiisau. O haan ti chi nibine naa yaa funi o 

nyuhurɛ. 

6Nihaan vɛ kpa kundɔŋ a tɔ o nyuha, o vaan funi o nyuksi ta a ta. Chenani o ya hiisa 

wa nihaan funi o nyuha, o werwa o kpa kundɔŋu aa tɔ o nyuha. 

7O wa werwa nibaal tɔ o nyuha, domi o ya Koosa chɛmsarɛ a biksi chenani o kpok ti 

jirima du. Nihaan ya o baal chɛmsarɛ a biksi chenani o kpok ti jirima du. 

8Koosa wa fun naami nibaal a li nihaan wati, amaa o funɛ naami nihaan a li nibaal 

watɛɛ. 

9Koosa wa fun naami nibaal nihaan daharɛ, amaa o funɛ naami nihaan nibaal daharɛ. 

10Chendaha o lawa nihaan yaa zer kundɔŋu a tɔ o nyuha. Chen la zi biksi di nibaal dɔ 

un. Koosa malaikasa la nyini ma, adaha maa ya chen. 

11Chenani ya tiŋ ya kunyan ti nan, nibaala awa nihaana ya nibɛgimnɛ o wati. 

12Saha digi nihaan funɛ li nibaal watɛɛ, amaa lalaknɔ nihaan la lul nibaal. Kina maga 

li Koosa watɛɛ. 

13Maa lisi nɛnɛ a ŋɔ min. O werwa nihaan kisumi Koosa ka kundɔŋ vɛ tɔ o nyuhauu? 

14Ma nyɛni ni o biksi ma di nibaal nyuksa wa i kinkan, o wa wer. Chen yaa ya un 

hiisarɛ. 

15Amaa nihaan nyuksa nyu aa ziŋ, chen weru. Chen la zi nyɛ o wer. Koosa nyɛ un 

chen di o tɔ o titi. 

16Amaa nandigi daŋni o di amɔrɛ, chene ya wa Yesu nitiŋɛ ba naa nyɛn bawu maga 

ni, yaa tiŋ. 

Chenani Ma Zi Di Ya Kunyana Diwe Wa Wuti Ni 

(Mat. 26.26-29; Maak 14.22-25; Luk 22.14-20) 

17Kin namawa mu daŋni mu biksi ma maa tiŋ a. Mu wa zi pɛgi ma kin ta daha. Ma wa 

lagmi dɔŋ ni chen wara suŋi ma, amaa o ya tau barigi mau a kaali kiwere. 

18Nara funɛ ŋɔ min ma wɛu di ma wa lagmi dɔŋ ni a sumi Koosa, ma wara kpak nɔ 

bɛgim. Mu lisi di a bɔnɛ ya wutirɛ ba sɛm. 

19O wa kpak beeli waligi nyɛn ma ni, chen ni ma zi kotiu a na ba naa la tiŋ wuti ti. 

20Ma yaa lagmi di ma di ya kunyana Yesu diwe, ma wara di wa o nyinbaan ni. 

21Domi ma bɔnɛ yaa di ma titi diwewa lalaga. Lɔsa yaa kpak bɔnɛ. Bɔnɛ ka yaa nyɔu 

hali a dɛɛsi. 

22Yɛrɛ? Ma wa kpak damsa doonani ma zi di aa kinyɔɔ? Ma wara zɛɛmi Yesu nitiŋɛ 

taa? Ma wara du Yesu nitiŋɛ ba naa ya fara tim ta wa hiisarɛɛ? Yɛrɛ ma bur a daŋni 

mu ŋɔ ma? Mu pɛgi maa? Aai. Mu wara pɛgi ma. 

23Nannɛ ya kunyan Yesu fun biksi min mu fun kpa un a nyɛ ma. Dusum nɛ Judas fun 

li ya kunyan Yesu gantɛl, o wa o gantɛl tiŋsi ta fun lagmi a di diwe. O fun kpa 

boroboro, 

24a sumi Koosa a du a chɔksi a ŋɔ, “Mu bara nɛɛnɛ mu kpa a nyɛ ma. Maa ya chen a 

kilisi mu wɛ.” 

25Ba funɛ di diwe ta peti, o zer gbakme a ŋɔ, “Kinyɔɔli naa chi mu chɛl nan, biksi ya 

wu fali bɛgimnɛ di ya wa Koosa ya nɔ bɛgimnɛ. Maa nyɔ un a kilisi mu wɛ.” 

26Saha naa maga ma wa se boroboro ti a la nyɔ kinyɔɔli ti, nara zi lisi chenani ya 

kunyan ti sowu. Maa ya chen hali a wuzu naa o kaa wa bur wa. 

27Nandigi wa se boroboro naa nyɛ ma lisi chenani o fun sou wɛ a vɛ tiŋ o nyinbaan, o 

wara nyɛ ya kunyan ti bara wa jirima. Nandigi wa nyɔ kinyɔɔli naa nyɛ ma lisi 

chenani o fun sou wɛ a vɛ tiŋ o nyinbaan ti, o wara nyɛ ya kunyan ti chɛl ti wa jirima. 

28Adaha o lawa nibine maga te zaamsi o titiu nɛnɛ a zi se boroboro ti aa nyɔ kinyɔɔli 

ti. 

29O vɛ ya chen ka nibine se a la nyɔ a, o nyɛ Koosarɛ na paan a du un ni, domi o wa te 

zaamsi o titi nɛnɛ a lisi di o ya ya kunyan ti barawa awa o chɛllɛ. 

30Chendaha ma nidamata wi a vɛ kpak kpok ka ma bɔnɛ fun siti. 

31Ya fu te zaamsi ya tusa, Koosa fu wa zi di ya sɛria a kimuksi ya. 

32Wuzu digi ya kunyan ti zi wa bur wau a na tɛɛnɛ nɔ tim maga galimsa a ta ba yɔri. 

Chendaha o di ya sɛria a lɛrgi ya diŋsa lalaknɔ, chen ni ya wa zi gbaari ba ni. 

33Mu niinbisa, ma yaa lagmi dɔŋ ni di ma di ya kunyan ti diwe ta, ma yaa kipɔ dɔŋa. 

Ma ta yaa kitaŋsi a kidiili. 

34Lɔsa kpak ma nidigi, o yaa di o dam ni a zi wa. Ma ta di diwe naa vɛ kpak nyinbaan 

wa ma diili, chen ni Koosa wa zi na paan a du ma ni. Mu wa bur wa ma wati, mu zi 

biksi ma wɛ naa kaɛɛ. 

1Kɔr. 12 

Koosa Siim Weri Papaha Wɛ 

1Mu niinbisa, ma gbanko funɛ sɔbi tɔnnɛ a pɛɛsi min papaha a naa Koosa funɛ nyɛ ma 

a li o siim weri ti ni chen wɛ. Mu daŋni ma zim a wutirɛ. 

2Ma zimu di saha naa ma ha fun vɛ zim Koosa chen, vursa a naa vɛ kpak miisa chen, 

funɛ dɔ ma a nyɛ ma nyuksi. 

3Adaha mu daŋni ma zimu di nibine naa Koosa siim weri ti nyɛn, o wa zi koti a ŋɔ nɔ 

a nyɛ Yesu ni. Nibine wa to a la zi koti a sɛm nara ni di Yesu ya o kunyannɛ, see 

Koosa siim weri ti nyɛn un ni. 

4Koosa siim weri papaha a naa o kpa nyɛ ya chen, kurgu. Amaa siim weri bɛgim ti, 

waa nyɛ a. 

5Tum ta ya kunyan ti bɔni ya chen kurgu. Amaa ya maga tum ya kunyan bɛgim ti 

watɛɛ. 

6Kpok naa maga Koosa bɔni ya chen, a maga kurgu, amaa Koosa bɛgim ti waa nyɛ ya 

kpok ti maga. 

7Koosa siim weri ti funɛ kpa o papaha a nyɛ ma nibɛgim bɛgim ni di maa suŋi dɔŋa. 

8Koosa bɛgim siim weri ti funɛ nyɛ bɔnɛ wa nɛha sɛma a nyɛ bɔnɛ kpak zima. 

9Waa nyɛ bɔnɛ se suuli a nyɛ bɔnɛ kpak kpok a koti a tiibi nara, 

10a nyɛ bɔnɛ kpok di baa tum alaazibu tuma. Bɔnɛ koti aa sɛm Koosa wɛ a li o kpok ti 

ni, ka bɔnɛ koti aa zim papaha a naa li Koosa wati awa papaha a naa vɛ li o wati. Bɔnɛ 

sɛm sɛm kurgɛ, ka bɔnɛ koti a biksi a muna aa nyɛ nara ni. 

11Amaa Koosa bɛgim siim weri ti kpa papaha nama maga a nyɛ ya. O tutɔ nɛɛ, o nyɛ 

ya papaha a kurgi. 

Ya Bara Luk Pɛksa Iiu 

12Ma nyini chenani ya bara du. O ya kibɛgimnɛ amaa o luk pɛksa iiu. Amaa o luk 

pɛksa kurgɛ ta lagmi dɔŋ ni a burgi bara bɛgim. Chene Kristo du. 

13Ya bɔnɛ ya Ju timwa. Ya bɔnɛ ka wa ya Ju tima. Ya bɔnɛ ya yosa ka ya bɔnɛ ka dɔ 

ya titi. Amaa Koosa funɛ kpa o siim weri tiu a du ya maga ni ya burgi nibɛgim. 

14Nibine bara luk pɛkha duŋduŋ laata ya bara, amaa a iiu. 

15Nibine naŋgeri ŋɔɛɛ di o wa ya nin, chendaha o wa to o bara ni, o sunu. O wa ya 

nin, amaa o gbanko nyɛn a bara nɛɛ. 

16Nibine diŋna gban ŋɔɛɛ di o wa ya si, chendaha o wa to o bara ni, o sunu. O wa ya 

si, amaa o gbanko nyɛn o bara nɛɛ. 

17Bara fu kpak se duŋduŋ a vɛ kpak diŋsa, yɛrɛ o fu kaa ya aa nu? Bara fu kpak diŋ 

duŋduŋ a vɛ kpak misa, yɛrɛ o fu kaa ya aa nu sɔɔra? 

18Amaa chen laata Koosa fun naami ya. O funɛ kpa ya bara luk pɛksiwa a lagmi a chi 

chenani o daŋni. 

19Bara fu ya luk pɛk bɛgim duŋduŋ, bara fu wa zi nyɛn. 

20Amaa bara luk pɛksa iiu. A maga ka ya kibɛgimnɛ. 

21Se wa kikoti a ŋɔ nin ni di o wara daŋni un. Nyuha gbanko wa kikoti a ŋɔ naŋgere ni 

di o wara daŋni un. 

22Aai. Bara luk pɛksa a naa vɛ kpoki, a ya kibirige kinkan. 

23A naa vɛ kpak jirima, a waa ya a naa ya daŋni aa la nyɛ jirima kinkan. Bara luk 

pɛksa a naa vɛ weri nan, ya waa la nyini a. 

24Amaa a naa weree, ya ta bu nyini a kinkan. Chendaha Koosa fun kpa ya bara luk 

pɛksa a lagmi dɔŋ ni, chen ni ya zi nyɛ a naa vɛ kpak jirima chen, wa jirimau. 

25Adaha waligi wa to bara titi ni, amaa o luk pɛksa a naa kurgɛ chen, a maga baga 

nyɛn dɔŋ niu. 

26Bara luk pɛkha vɛ kpak alaafɛ, o bara maga la wi chen. Nara pɛgi bara luk pɛkha 

digi, ba pɛgi bara magawa. 

27Ma maga ya Kristo barawa. Ma maga nibɛgim bɛgim ya o bara luk pɛksiwa. 

28Koosa nyɛ ma nibɛgim bɛgim tum naa ma zi tum. Koosa nitumɛ ta ya ba naa funɛ te 

ma suwachak. O witinsa ba naa la mɔɔli o laaboor weri ti, tiŋ o nitumɛ tawa. Koosa 

nibiksɛ ta gbanko tiŋ ba warɛ. Ba naa la tum alaazibu tuma gbanko tiŋ Koosa nibiksɛ 

tawa. Ba naa la tiibi nara awa ba naa la suŋi nara, ba gbanko tiŋ ba warɛ. Ba naa ya ba 

nihɛɛta aa kpami nara ka ba naa la sɛm sɛm kurgɛ gbanko tiŋ ba warɛ. 

29Ma maga wa ya Koosa nitumɛ ta. Ma maga wa ya o witinsi ta. Ma maga wa ya o 

nibiksɛ ta. Ma maga wara tum alaazibu tum ta. 

30Ma maga wara tiibi nara akoo a sɛm sɛm kurgɛ, koo a biksi sɛm kurgɛ ta muna, 

31amaa ma nyɛ ma se sɛri Koosa papaha birige ta ni. Ma nyɛ mu biksi ma kinkin naa 

kaali a nama maga. 

1Kɔr. 13 

Chenani Ya Daŋni Dɔŋa Ya Kibirigi A Kaali A Maga 

1Mu koti a sɛm sɛm kurgɛ hali awa malaikasa sɛma a vɛ daŋni nara, mu chɛɛmiu a chi 

nibine naa ba yaa mo luŋa ka o vɛ zim o mun. 



1724 

 

© 1999,  Wycliffe Bible Translators, Inc. 
 

 
 

 

2Mu koti a biksi nara Koosa wɛ nɛnɛ o kpok ti ni, a nɛɛgi kinkan a zim Koosa kisogle 

a kpak kpok a zi koti a ŋɔ bi ni di o si o bar chiŋi ti ni aa la bar digi. Mu koti aa tum 

nan maga a vɛ daŋni nara, o ya yɔrirɛ. 

3Mu kpa mu kina maga a nyɛ fara tim ni a kpa mu titi a la du din ni a sou Koosa daha 

a vɛ daŋni nara, o nyɔɔra ya baŋa? 

4Nibine naa la daŋni nara, o yaa kpak kanyitarɛ wa nara maga ni aa la ɔm ba siki saha 

maga. O wa zi kpak handɔta akoo a zer o titi a daŋni sɔn. 

5O wa zi sɛm wu yɔrisa a nyɛ nara ni. O wa zi ya si tiina koo paan tiina. O wa zi lisi 

wu tagna naa nara tum a nyɛ un. 

6Nara tum tum tagna, nibine naa la daŋni ba, tuha wa zi sɔɔni. Nara ka tum tum were, 

o tuha zi sɔɔniu. 

7Nibine naa la daŋni nara wa na namsi, o wa zi gil nara daŋni a vɛɛn tiŋ Koosa. Kina 

maga yɛɛ, o yaa lisi wu werewa a nyɛ ba, a kpak bambi bɛgim wa ba ni. 

8Sɛm naa ba yaa sɛm a li Koosa kpok ti ni a nyɛ nara ni, a zi wa kpak bɔu wuzu digi. 

Sɛm kurgɛ ta ba yaa sɛm a li Koosa kpok ti ni, a zi wa gilu wuzu digi. Zima naa nara 

kpak, o gbanko zi wa gilu wuzu digi. Amaa daŋni wa kpak peti. 

9Lalaknɔ ya wa zim kina maga a vɛ koti a sɛm sɛma a li Koosa kpok ti ni nɛnɛ. 

10Yesu wa bur wa, ya zi wa ya kina maga petiu. 

11Mu funɛ ya bichɛla, mu funɛ sɛmu aa la lisi bichɛl lise. Amaa mu funɛ wa bi a burgi 

nihɛɛ, mu funɛ gil bichɛsi yaaliu. 

12Kin nawara ya yaa na nan, a chi chenani ya yaa nyini diga buni ni chene. Amaa 

wuzu digi ya zi wa na kina magau nɛnɛ. Zima zen naa ha nyɛn gantɛl ni aa wa nan, 

kaali zima naa maga ya kpak nanu. Saha wa tel, mu zi wa zim kina magau nɛnɛ a chi 

chenani Koosa zim min nan. 

13Adaha kina tora nyɛnɛɛ a ya wu birige. A waanɛ, si suuli, bambi bɛgim kpaki, awa 

daŋni. Amaa daŋni kaali a maga. 

1Kɔr. 14 

Koosa Siim Weri Papaha Kinkan Wɛ 

1Ma nyɛ ma se sɛri awa nara daŋni ni. Ma gbanko nyɛ ma se sɛri wa papaha a naa 

Koosa siim weri ti kpa nyɛ ma ni. Papaha naa nyɛ yaa sɛm Koosa sɛma a li o kpok ti 

ni, waa kaali a maga. 

2Nibine naa la sɛm sɛm kurgɛ, o wa ya di nar nɛɛ o sɛm aa nyɛ, amaa Koosa nɛɛ o sɛm 

aa nyɛ. A ya wu soglewa o sɛm a li Koosa siim weri ti kpok ti ni, amaa nara wa zim a 

muna. 

3Amaa naa la sɛm a nyɛ nara ni a li Koosa kpok ti ni, waa la suŋi ba di ba zim Koosa 

wɛ a la kpami ba a la belimi ba. 

4Nibine naa la sɛm sɛm kurgɛ, o suŋi o titirɛ, amaa naa la sɛm a li Koosa kpok ti ni, 

waa la suŋi Yesu nitiŋɛ ta maga. 

5Ma maga kote aa sɛm sɛm kurgɛ, mu fu daŋni chenu. Amaa ma kote aa sɛm a li 

Koosa kpok ti ni, chen zi sɔɔni mu tuhau kinkan. Nibine naa la sɛm a li Koosa kpok ti 

ni, waa bɔ wa naa la sɛm sɛm kurgɛ, see o koti a biksi a muna a suŋi Yesu nitiŋɛ ta. 

6Mu niinbisa, mu wa wa ma wati a la sɛm sɛm kurgɛ, yɛrɛ mu kaa ya suŋi ma? Mu ya 

chen ni, mu wa kikoti a sɛm ma chenani Koosa fun biksi min akoo biksi ma zima koo 

a sɛm ma a li Koosa kpok ti ni koo a nyɛ ma zim Koosa nyinbaan wɛ. 

7Kina nawara vɛ kpak miisa, a waa la biksi ma kin nama. Ba hu lewa akoo ba mo luŋa 

amaa a kuuli wara li nɛnɛ, yɛrɛ nara tima kaa yaa nu a kuuli ti? 

8Ba wa hu laal kaabul nara zi nuu aa saksi a la laal ni, amaa ba vɛ hu un nɛnɛ, anti la 

zi koti a zim aa saksi? 

9Chen ya ma gbanko ma sɛm sɛma a naa ba zi vɛ koti a nuuli, yɛrɛ ba kaa ya zim a 

muna? O ya di chene, ma chɛɛmi aa du ba nɛɛ. 

10Tɛɛnɛ nɔ maga sɛma iiu kinkan, amaa a kidigi wa to a vɛ kpak mun. 

11Amaa mu vɛ nu nandigi sɛma, o duuti mu ya womne o wati ka o gbanko duuti o ya 

womne mu wati. 

12Chenani ma se sɛri wa ma kpak papaha a naa Koosa siim weri ti nyɛ ma, o lawa ma 

daŋni a naa la zi suŋi Yesu nitiŋɛ ta ba tum tum were a gbaari. 

13Adaha naa la sɛm sɛm kurgɛ, o lawa o sumi Koosau o nyɛ un papaha naa la zi biksi 

un a muna. 

14Mu sumi Koosa wa sɛm kurgɛ ni, mu siima ya naa la sumi chen, amaa mu bambi wa 

zim chenani mu sumi chen. 

15Yɛrɛ mu kaa ya? Mu zi sumiu awa mu siim ti ni a sumi awa mu bambi gbanko ni. 

Mu zi lɔ boolau awa mu siim ti ni, a lɔ wa mu bambi gbanko ni. 

16Ma vɛ ya chen, a la zaami Koosa awa ma siima duŋduŋ ni, yɛrɛ nara kaa ya a la 

nɔɔni a ŋɔ ami. Ba wa zim chenani maa zaami chen. 

17Ma zaami nɛnɛ, amaa ba bambe wa to ma wati. 

18Mu zaami Koosau di o nyɛ mu gbanko sɛm sɛm kurgɛ a kaali chenani ma maga sɛm 

nan. 

19Amaa mu wa Yesu nitiŋɛ ta wa lagmi di ya jɛɛmi Koosa, mu yaa daŋni mu sɛm ba 

sɛm tama naa la zi suŋi bau. Chen bɔ wa mu sɛm ba sɛm damata a naa vɛ kpak suŋi. 

20Mu niinbisa, ma wa lagmi dɔŋ ni, ma ta chi bichɛsa ba naa vɛ kpak nɛsa. Ma ka lisi 

nihɛɛta lise. Amaa maa daŋni a chi bichɛsa, ba naa vɛ koti a tum tum tagna kinkan. 

21Ba funɛ sɔbiu Koosa sɛm tɔn ti ni di o ŋɔ, “Mu zi nyɛ hɔɔra ba naa la sɛm sɛm 

kurgɛ, sɛm mu tuma wɛu a nyɛ nara nama ni, amaa ba wa zi nu mu wati.” 

22Koosa funɛ nyɛ nara sɛm sɛm kurgɛ di ba biksi ba naa se vɛ su un di o sɛm ta ya 

wutiu, amaa o funɛ nyɛ nara sɛm a li o kpok ti ni di ba biksi ba naa se su un di o sɛm 

ta ya wutiu. 

23Adaha ma Yesu nitiŋɛ ta wa lagmi dɔŋ ni ka ma maga sɛm sɛm kurgɛ, ba naa vɛ nu 

ba sɛm ta chen awa ba naa se vɛ su Koosa wa zu, ba wa zi ŋɔ di ma zu galɛŋwaa? 

24Amaa ma maga sɛm a li Koosa kpok ti ni, ba naa se vɛ su Koosa awa ba naa maga 

vɛ zim sɛm kurgɛ ta wa zu, ba zi nuu a la nɔɔni di ba ya tum tagna nitumɛwa. Ma sɛm 

maga zi zu ba bambeu. 

25Ba tuha maga wu sogle zi liu ka ba zi gbiri Koosa suwachak ni a sumi un aa kiŋɔ 

nara ni di wuti Koosa nyɛn ma watiu. 

O Lawa Ya Lagmi, Yaa Vɛ Kpak Chɛɛmau 

26Mu niinbisa, yɛrɛ mu zi bu a chiksi ma maa zim? Ma wa lagmi dɔŋ ni, ma nibɛgim 

yaa lisi Koosa pɛgi boola maa lɔ, digi biksi ma, digi ka biksi sɛm sogle naa Koosa 

biksi un, muna, digi ka sɛm sɛm kurgɛ, ka digi ka biksi a muna. Ma nyɛ a nama maga 

maa ya chen kisuŋi dɔŋa. 

27Ba naa la sɛm sɛm kurgɛ, ma nyɛ ba ya nara balɛ akoo nara batora duŋduŋ a nyɛ ba 

nibɛgim bɛgima nyinbaan ba sɛm, aa nyɛ nibɛgim kibiksi a muna. 

28Ma wa lagmi dɔŋ ni, nandigi vɛ nyɛn dooni a la zi koti a biksi a muna, ma nyɛ ba 

gil, amaa ma nyɛ ba sɛm ba bambe ni a nyɛ Koosa ni. 

29Koosa witinsa ba naa la zi sɛm a li Koosa kpok ti ni, ma nyɛ ba ya nara balɛ akoo 

nara batora duŋduŋ nyɛ ba dɔŋtima kani a nu ba sɛm tima nɛnɛ aa kilisi a maga wɛ. 

30Nandigi kanɛɛ ka Koosa biksi un kundɔŋ di o wa sɛm, naa la sɛm chen gil a nyɛ 

nikani ti si sɛm. 

31Ma maga kisɛm a li Koosa kpok ti ni bu bɛgim bɛgima, chen ni ma maga zi buksi 

dɔŋ watiu a na kpami. 

32Ba naa la sɛm a li o kpok ti ni, o lawa ba kpak ba titiu nɛnɛ. 

33Koosa ha wa yir ya di ya ya diŋ vɛ nuusawa, amaa di ya du balimmnɛ. 

34Doonani maga Yesu nitiŋɛ ta wa lagmi, o lawa nihaana gil sɛmau. O wa deŋli di ba 

ya kisɛm dooni. Koosa chiksɛ naa o fun kpa nyɛ Ju tim ta ni chen biksi di nihaana tiŋ 

nibaala nɔɔna. 

35Nihaani ta kpak wu digi di ba pɛɛsi, ba yaa la ba damsa ba pɛɛsi ba baalasa. Yesu 

nitiŋɛ ta yaa lagmi dɔŋ ni di ba sumi Koosa, nihaana sɛm sɛma dooni, ba zi na hiisau. 

36Ma watɛɛ Koosa wɛ piilii? Ma duŋduŋ daharɛ nara fun wa biksi ma o wɛɛ? 

37Ma naa la sɛm di maa sɛmu a li Koosa kpok ti ni, akoo ma kpak o siim weri ti 

papaha tirɛ, o lawa ma gbanko zimu di chenani mu sɔbi a nyɛ ma nan ya ya kunyan ti 

chiksirɛ. 

38Ma bɔnɛ vɛ daŋni ma nu mu sɛm nama, ma naa kaɛɛ ta nu ba sɛma. 

39Mu niinbisa, ma nyɛ ma se sɛri a kisɛm Koosa sɛma a li o kpok ti ni. Amaa ma ta tɔ 

ba naa la sɛm sɛm kurgɛ chen nyinbaan. 

40O lawa ma kiya kin maga balimmnɛ. 

1Kɔr. 15 

Yesu Kristo Sou Siili Wɛ 

1Mu niinbisa, ma nyɛ mu lisi ma Koosa laaboor weri naa mu fun kpa nyɛ ma chen wɛ. 

Ma funɛ la nɔɔniu ka ma ha vɛɛn kpak un nɛnɛ. 

2Ma nu laaboor weri ti, Koosa zi wa yisi mau a li ma tum tagna ni hali o wa peti. Ma 

se vɛ su un wuti, o wa zi wa ya chen a nyɛ ma. 

3Wu birigi zen naa mu fun la Koosa wati chen, mu funɛ kpa biksi mau. Waa nɛɛnɛ. 

Yesu funɛ sou ya tum tagna daharɛ a chi chenani Koosa sɛm tɔn ti fun sɛm di o zi wa 

tumu saha digi chen. 

4Ba funɛ sogli unu, amaa o funɛ si o sou niu wuzu butora wuzu a chi chenani Koosa 

sɛm tɔn ti fun sɛm saha digi chen. 

5Pita fun bu te na un. Doone o nitumɛ fidalɛ ta fun bu na un. 

6Chen saha ti o nitiŋɛ tusugsa nyuu gbanko funɛ lagmi a na un. Ba nidamata ha vɛɛn 

nyɛn dooni, amaa bɔnɛ situ. 

7Jems gbanko fun bu na un. Doone o nitumɛ ta maga gbanko fun bukoo na un. 

8Min tiŋ gantɛl a na un. O funɛ duuti ba tiŋ gantɛllɛ a lul min mu na un. 

9Min tiŋ gantɛl a li Yesu nitumɛ ta ni. O wa deŋli di ba yir min o nitumi, domi min 

funɛ muksi Yesu nitiŋɛ ta kinkan chen. 

10Amaa Koosa funɛ ɔm min sikiu a suŋi min. O funɛ suŋi min chen daha, mu koti a du 

chenani mu du nan. Amaa chenani o fun suŋi min, mu wa kpa a a ta. Mu funɛ siu aa 

tum o tuma kinkan hali a kaali ba maga. Mu wara tum o tuma a li mu titi kpok ni, 

amaa Koosa la suŋi min. 

11Chenani mu biksi awa chenani ba biksi, a maga ya kibɛgimnɛ. Chendaha ma se fun 

su un. 

Chenani Yesu Zi Wa Lɛli Ya A Li Ya Sou Ni 

12Ya funɛ biksi ma Kristo wɛ di Koosa funɛ lɛli unu a li o sou ni, yɛrɛ ma bɔnɛ sɛm di 

Koosa wa kilɛli nara a li ba sou ni? 

13Koosa vɛ wa koti a lɛli nara a li ba sou ni, o wa fun lɛli Kristo a li o sou ni. 

14Koosa vɛ lɛli Kristo a li o sou ni, ya biksi ti ya yɔrirɛ awa ma Yesu se suuli ti gban 

ya yɔri. 

15Chen sir ya wuti, ya suni Koosa nɔ nɛɛ. Nibinsa vɛ wa si ba sou ni, Koosa wa fun 

lɛli Yesu a li o sou ni. Ya fun ŋɔ ma di Koosa funɛ lɛli unu a li o sou ni. 

16Nara vɛ wa si ba sou ni, Koosa wa fun lɛli un a li o sou ni. 

17Koosa vɛ lɛli Kristo o sou ni, ma Yesu se suuli ti ya yɔrirɛ, ka ma tum tagna ha vɛɛn 

nyɛn ma ni. 

18Ba naa se funɛ su Kristo gbanko ka ba siti chen, ta yɔriu. 

19Ya nyɛni nɔ duŋduŋ ya kpak bambi bɛgim wa Kristo niu, o lawa nara kiɔm ya sikiu 

kinkan a kaali tɛɛnɛ nɔ tim maga. 

20Amaa wuti Koosa funɛ te lɛli Kristo a li o sou ni. Chendaha Koosa zi wa lɛli ba naa 

funɛ siti chen gbankou a li ba sou ni. 

21Nibin bɛgim daha sou wa. Nibin bɛgim daha sou siili nyɛn. 

22Domi ya wa Adam ya nibɛgimnɛ, chendaha yaa siti. Ya naa wa Kristo ya nibɛgim 

nan, ya ka zi wa si ya sou niu a kpak miisa. 

23Amaa ya kaa wa si ya sou ni nibɛgim bɛgimwa. Yesu funɛ ya naa funɛ te si. O wa 

bur wa, ba naa o dɔ chen gbanko zi wa siu. 

24Tɛɛnɛ nɔ maga siili saha zi wa tel, Kristo zi wa nyaŋi o dɔma ba naa maga dɔ ba 

nara kpok. O ya chen, o zi kpa o koor tiu a nyɛ o kunyana Koosa ni. 

25Kristo zi dɔ kina magau, hali Koosa wa nyaŋi o dɔma maga. 

26O gantɛl dɔm naa o zi nyaŋi ya sou. 

27Ba funɛ sɔbiu a li Koosa sɛm tɔn ti ni a ŋɔ, “Koosa zi wa nyɛ Kristo dɔ kina 

magau.” Chen wa ya di o zi dɔ Koosau. 

28Koosa wa nyɛ Kristo naa ya o be, wa dɔ kina maga a peti, o gbanko zi la nɔɔniu di 

Koosa dɔ un, chen ni Koosa duŋduŋ la zi dɔ Kristo awa kina maga. 

29Nibin bɔnɛ yaa chiŋi siwɛ bar chiŋi nɛɛ aa ŋɔ di nara kichaksi ba wa ni ni ba daha. 

Yɛrɛ ba yaa ya chen? Nara nama ŋɔɛɛ di nisitɛ vɛ si ba sou ni, yɛrɛ ba yaa ya chen a 

nyɛ ba? 

30Nisitɛ ta vɛ si ba sou ni, yɛrɛ ya gbanko nyɛn bar tagna ni saha maga? 

31Mu niinbisa, mu hɛɛsɛ ma naa la tiŋ ya kunyan Yesu Kristo a ya mu jirima nara, 

muu zu sou bar nyɛni nɛɛ wuzu kam. 

32O duuti mu wa sel zene funɛ yo dɔŋa a li Ɛfɛsus ni. O ya di tɛɛnɛ nɔ maga kina 

duŋduŋ daha mu wa a funɛ yo dɔŋa, baŋ nyɔɔra mu na? Nisitɛ vɛ si ba sou ni, ma nyɛ 

yaa di diwe aa kinyɔ kinyɔɔlɛ domi ya wa zim chɛ. 

33Ma ta mur ma titi. Ma lagmi nibin tagna ni, ba zi chɛrgi ma bambe were tau a tagini. 

34Ma bur wa ma nɛha ni a gil ma tum tagna. Ma bɔnɛ wa fun zim Koosa nɛnɛ. O wa 

kpak ma hiisaa? 



1729 

 

© 1999,  Wycliffe Bible Translators, Inc. 
 

 
 

 

Yesu Zi Kpa Bara Falɛu A Nyɛ Ya 

35Ma nidigi zi wa pɛɛsi minu, “Yɛrɛ nisitɛ ta kaa ya si ba sou ni? Baŋ barawa ba 

kpak?” 

36Ma ya womniwa kinkan. Kiduha naa ma du chen yaa nyu tɛɛnɛ niu a zini, ka kibuni 

ti pɔ. 

37Ma kpa mɛ a du chen, kiduhu titi wara zini. Kiduha naa ma du chen laata ma kum a 

di. 

38Koosa kpa kiduha a nyɛ a be chi chenani o daŋni, ka o nyɛ a maga kurgɛ dɔŋ ni. 

39Bara maga wa ya kibɛgim. A maga kurgu. Nibinsa bara nyɛn doon a kurgi sela bara 

ni. Nyinsa gbanko bara kurgu zimebisa bara niu. 

40Buudaha kina nyɛn doon ka tɛɛnɛ nɔ maga kina gbanko nyɛn. Buudaha kina bunɔɔta 

kurgi tɛɛnɛ nɔ maga kina bunɔɔta niu. 

41Nha bunɔɔta kur pɛna bunɔɔta niu. Wula bunɔɔta kurgi nha awa pɛna bunɔɔta niu. 

Wula gbanko chaaniu a kaali dɔŋa. 

42Chene nara zi si ba sou ni. Ba wa siti, bara naa ba kpak chen zi wa pɔu. Ba wa si ba 

sou ni, ba bara falɛ ta wa zi kut pɔ. 

43Ba kpa siwi a sogli, o wa kpak jirima koo kpok. Siwi ti wa si o sou ni, o bara falɛ ta 

zi kpak jirima awa kpoku. 

44Bara naa ba sogli, o ya bara titirɛ, amaa bara fali ti ya siim barawa. Bara titi nyɛnu 

ka siim bara ka nyɛn. 

45Ba funɛ sɔbiu a li Koosa sɛm tɔn ti ni a ŋɔ, “Koosa funɛ te naami nibine naa ba funɛ 

yir Adam ka o kpak miisa.” Amaa Adam naa funɛ tiŋ gantɛl chen, waa ya siim naa la 

nyɛ nara miisa. Waa ya Kristo. 

46Ma zimu di ya wa fun te kpak siim bara. Ya funɛ te kpak bara titirɛ a zi wa kpak 

siim bara. 

47Koosa funɛ te kpa hɛɛra a naami Adam, amaa Adam naa tiŋ gantɛl chen, Koosa funɛ 

tum un a li o tɔhɔn ti nɛɛ. 

48Ba naa nyɛn tɛɛnɛ nɔ maga ni, ba chi Adam naa Koosa fun kpa hɛɛra a naamirɛ. Ba 

naa nyɛn Koosa tɔhɔn ti ni, ba chi Adam naa funɛ li Koosa tɔhɔn ti ni chene. 

49Lalaknɔ ya chi Adam naa Koosa fun kpa hɛɛra a naamirɛ, amaa ya zi wa chi Kristo 

naa funɛ li Koosa tɔhɔn ti ni chenu. 

50Mu niinbisa, ma nyɛ mu ŋɔ ma nan. Ya bara titi wa kikoti a zu Koosa koor ti ni. 

Kinkin naa la zi wa pɔ wa kikoti a wa nyɛn doonani kin naa vɛ pɔɔli ni. 

51Maa nu. Mu zi biksi ma Koosa wu bɛgim sogli wɛu. Ya maga laata kaa sou. Amaa 

ya sitɛɛ akoo ya wa siti, wuzu digi Koosa zi wa chɛrgi ya maga barau bu bɛgim. 



1730 

 

© 1999,  Wycliffe Bible Translators, Inc. 
 

 
 

 

52Saha naa Koosa kaabul naa wa tiŋ gantɛl, wa hu, o zi lɛli nisitɛ tau a li ba sou ni. 

Lalaga a chi se kamsɛɛ, o zi wa chɛrgi ya bara titiu a nyɛ ya bara falɛ a naa vɛ pɔɔli. 

53O deŋlu di bara a naa la zi wa pɔ chɛrgi bara a naa la zi wa vɛ pɔɔliu. Bara a naa la 

zi wa sou zi chɛrgi bara a naa la zi vɛ sitiu. 

54Koosa wa chɛrgi bara a burgi a naa la zi vɛ pɔɔli awa a naa la zi vɛ wa siti, kin naa 

ba fun sɔbi a li Koosa sɛm tɔn ti ni zi wa ya wutiu. Ba funɛ sɔbiu a ŋɔ, “Koosa fun kpa 

o kpok ti a nyaŋi sou.” 

55Ba fun bu sɔbi a li o sɛm tɔn ti ni a ŋɔ, “Sou, leene i kpok ti ka? Yɛrɛ i kaa bu ya a 

muksi ya?” 

56Tum tagna daharɛ sou koti aa muksi ya. Koosa chiksɛ daha, ya daŋni ya tum tum 

tagna kinkan. 

57Ya kunyana Yesu Kristo funɛ nyaŋi sou. Chendaha ya zaami Koosa. 

58Mu bi daŋnɛ, ma kpak nɛnɛ aa tum ya kunyan ti tuma kinkan. Ma zim di chenani 

maa tum tuma a nyɛ un, a wa zi wa ya yɔri. 

1Kɔr. 16 

Malɛ Naa Ma Daŋni Ma La Nyɛ Ma Dɔŋtima Wɛ 

1Ma funɛ sɔbi tɔnnɛ a pɛɛsi min malɛ naa mu daŋni ma la a nyɛ Koosa nara ba naa 

nyɛn Judia pulum ni chen wɛ. Maa tum chenani mu fun ŋɔ Yesu nitiŋɛ ba naa nyɛn 

Galesia pulum ni, di baa tum chen. 

2Aleedi wuzu kam, ma maga yaa zer kinkin naa maa daŋni ma la a li kinkin naa 

Koosa nyɛ ma chen aa dau. Maa ya chen, mu wa wa ma zi la petiu. 

3Mu wa wa, mu zi sɔbi tɔnau a nyɛ ba naa ma se su a li ma wati ba kpa a awa ma 

papaha a la Jɛrusalɛm. 

4O deŋlu wa mu la dooni, mu wa ba zi lagmi dɔŋ ni a lau. 

Chenani Pɔɔl Funɛ Lisi Doonani O Zi La 

5Mu daŋni mu la Masɛdonia pulumnɛ. Mu wa li dooni, mu zi wa nyɛn ma watiu wuzu 

bilɛ. 

6Ami mu zi nyɛn ma watiu hali wa saha wa gali. Mu saha wa tel di mu la, ma zi kotiu 

a suŋi min mu la doonani maga mu kaa la. 

7Mu wara daŋni mu wa gali ma wati lalaga. Mu kunyan ti fu la nɔɔni, mu fu zi daŋni 

mu nyɛn ma watiu a vusi. 

8Amaa mu zi nyɛn Ɛfɛsus niu hali Ju tim ta wuzu zen naa ba yir Pɛntɛkɔst chen wa tel. 

9Mu kpak nyinbaanu bar nɔ a zi koti a tum Koosa tuma kinkan a na nyɔɔra. Amaa ba 

naa la daŋni ba tɔ mu tum nyinbaan, ba iiu. 

10Timoti wa wa ma wati, ma la un a du nɛnɛ, chen ni o wa zi ɔm, domi o gbanko tum 

Koosa tumwa a chi min. 

11Ma ta lisi di o ya bichɛllɛ, amaa ma suŋi un o koti a li nyinbaan ti awa bar sɔɔni ni a 

bur wa mu wati. Mu nyini o wa Yesu nitiŋɛ ta nyinbaan niu. 

12Mu funɛ sumi Apɔlɔs kinkan di o tiŋ ya dɔŋtim ta a la ma wati, amaa o wara daŋni o 

la doon ni lalaknɔ. O wa na nyinbaan, o zi wau. 

Pɔɔl Mak O Tɔn Nɔ Bar Nɔwa 

13Ma se su Yesu. Chendaha ma il a kpak ma titi nɛnɛ awa bambi kpok ni. 

14Maa tum ma tum maga aa nyɛ nara ni awa daŋni ni. 

15Ma zimu di Stɛfanas awa o dam walɛ funɛ te nyɛ ba se su Yesu a li Girik tim pulum 

ni a fun piinsa tum si sɛm tuma a nyɛ Koosa nara ni. 

16Mu niinbisa, mu sumi mau maa tiŋ ba naa maga wa un la tum nɔ. 

17Stɛfanas, Fortunatus awa Akaikus funɛ wa sɔɔni mu tuhau kinkan, domi ba waa 

funɛ wa chiŋi ma bar chiŋi ni. 

18Ba waa kpami min kinkan a chi chenani ba fun kpami ma chen. Maa nyɛ nara nama 

wa jirima. 

19Yesu nitiŋɛ ba naa nyɛn Azia pulum ni zaami mau. Akwila, Prisila awa Yesu nitiŋɛ 

ba naa yaa lagmi ba dam ni, ba gbanko zaami mau kinkan ya kunyan Yesu daha. 

20Ya niinbisa maga zaami mau. Ma zaami dɔŋa nɛnɛ. 

21Mu kpa mu ninne a sɔbi a zaami ma gbanko nan. 

22Nibine naa vɛ daŋni ya kunyan ti, Koosa zi ŋɔ nɔu a nyɛ un. Ya kunyana, kuwa. 

23Ya kunyana Yesu la zi suŋi ma. 

24Mu kpa mu daŋniu a nyɛ ma maga Yesu Kristo sɔn daha. 

2 Kɔr 

2 Kɔr. 1 

1Min waa, Pɔɔl, naa Koosa fun a lisi di mu ya Yesu Kristo nitumi, awa ya niinbe, 

Timoti, zaami mau. Min, Pɔɔl, la sɔbi tɔn nɔ a nyɛ ma naa Koosa fun lisi di ma tiŋ un 

a li Kɔrint ni awa ba naa maga ya o nara a nyɛn Girik pulum ni. 

2Ya kunyan Koosa awa ya kunyan Yesu Kristo kisuŋi ma a kinyɛ ma bara sɔɔna. 

Pɔɔl Fun Zaami Koosa Chenani O Suŋi Ya 

3Ma nyɛ ya pɛgi Koosa naa ya ya kunyan Yesu Kristo nyana. Waa ya siki tiina awa 

belimi tiina. 

4O yaa belimi yau a li ya namsi maga ni. Domi o yaa suŋi ya chene, ya koti a chiŋi ya 

dɔŋtima gantɛl ni a li ba namsi ni. 

5Ya namsi awa Kristo namsi ya kibɛgimnɛ. Ya namsi gbaari, o yaa belimi yau a 

gbaari. 

6Mu wa Timoti funɛ namsi di Koosa koti a suŋi ma a yisi ma a li ma tum tagna ni ma 

tiŋ un. Ma namsi awa ya namsi ti ya kibɛgimnɛ. Domi Koosa belimi ya, ya gbanko 

koti a belimi ma a la kpami ma, chen ni ma zi si ma namsiu wa kanyita ni. 

7Ya se su di ma zi kpaku a kpok. Ya zimu di ma namsi ti awa ya namsi ya kibɛgimnɛ. 

Chendaha Koosa belimi ma awa ya. 

8Mu niinbisa, mu daŋni maa lisi chenani ba naa nyɛn Azia pulum ni, fun nyɛ ya na 

namsiu kinkan. Chen saha ti ya namsi funɛ zenu a kaali a maga. Hali ya fun lisi di ya 

zi sitiu. 

9O chi ba funɛ di ya sou sɛriau. Koosa funɛ nyɛ kin nama ya yau, chen ni o zi biksi 

yau di ya ta nyini ya titi se ni, amaa ya nyini o waa naa lɛlɛ nara a li ba sou ni se ni 

saha maga. 

10Chen saha ti, Koosa fun a yisi ya a li sou ni. Ya se su di o zi yisi yau a li wɛ niu. 

11Maa sumi un ya daha. Koosa bu wa yisi ya a li ya namsi ni kinkan, ma wa nidamata 

kipɛgi un chen daha. 

Kin Naa Nyɛ Pɔɔl Vɛ La Zaami Ba 

12Ya tusa sɔɔniu domi ya zimu di ya ha wa tiŋ tɛɛnɛ nɔ tim maga zima. Koosa ka suŋi 

ya di ya nyɛn wa tu chaana awa tu bɛgim ni nara maga suwachak ni. Ya wa ma funɛ 

nyɛn chen, ya fun doso a kaali chenani ya fun nyɛn. 

13Chenani mu sɔbi a nyɛ ma, o wa bɔm wa ma zim. 

14Ma ha wa zim min nɛnɛ, amaa mu daŋni ma zim min nɛnɛ, chen ni mu zi ya ma 

jirima naru. Ya kunyan Yesu wa bur wa, ma zi kut ya mu jirima narau. 

15-16Kin nama daha, mu funɛ daŋni mu wa gali ma ni a la Masɛdonia pulum a bur wa 

na ma, chen ni ma zi suŋi minu a li Judia pulum nyinbaan ni. Mu fu ya chen, mu fu zi 

suŋi mau bilɛ. 

17Mu funɛ te daŋni mu wa ma watiu a bu vɛ daŋni, nan nyɛ mu burgi a chi naa chɛrgi 

o bambi saha magaa? Mu kpak sire a te daŋni mu wa ma wati a bu vɛ daŋnii? 

18Koosa ya mu sɛhɛra tiina di mu wa ya chen tiina. Mu ya nibine naa ya wuti tiinnɛ. 

19Min, Sailas awa Timoti funɛ nyɛn ma wati chen, ya fun a biksi ma Yesu Kristo naa 

ya Koosa be, wɛ. Yesu wara vɔu a nyɛ ma wa o nyina ni. O ka tum o tum magawa wa 

tu bɛgim ni. 

20Koosa funɛ tum Yesu di o nyɛ vɔwɛ naa maga Koosa fun kpa nyɛ nara ni a li o piili 

ti ni, chen ya wuti. Ya zaami Koosau a la nyɛ un jirima kinkan kin nama daha. 

21Waa nyɛ ya wa ma kpak nɛnɛ di Kristo nyɛn ya nɛɛ. O titi funɛ lisi ya, 

22a zer o dani a du ya ni. O gbanko funɛ kpa o siim weri ti a du ya bambe niu. Waa ya 

o purigiri bɔɔli kin naa maga o zi kpa a nyɛ ya. 

23Mu daŋni Koosarɛ ya mu sɛhɛra tiina ma zim di mu sɛm ta ya wutiu. Mu wa fun wa 

di mu wa na ma, chen ni ma wa zi nu mu sɛm kpoka. 

24Ya wara daŋni ya wa gbaari chenani ma se su Yesu Kristo. Ma se piin su unu nɛnɛ. 

Ya ka daŋni ya wa suŋi mau ma tum were la suwachak ka ma tusa sɔɔni a gbaari. 

2 Kɔr. 2 

1Mu wara daŋni di mu sɛm kpok ta nyɛ ma tusa bu wa chɔk. Chendaha mu vɛ wa ma 

wati. 

2Mu fu wa ma wati ka mu sɛma nyɛ ma tusa wa chɔk, anti fu zi nyɛn a kpami min? 

Ma nawara tusa chɔk chen fu wa zi ya chen. 

3Chendaha mu fun te sɔbi tɔn a nyɛ ma. Chen saha ti mu wa fun wa di mu wa na ma, 

domi ma naa fu zi nyɛ mu tuha sɔɔni, ma waa nyɛ o chɔk. Mu zim mu bambi niu di 

kinkin naa la sɔɔni mu tuha, waa la sɔɔni ma gbanko tusa. 

4Mu funɛ sɔbi a nyɛ ma, o funɛ muksi minu kinkan ma daha. Mu tuha funɛ chɔku 

kinkan mu wi. Amaa mu wa funɛ daŋni mu tɔn ti sɛma chɔk ma tusa. Mu funɛ daŋni 

mu biksi mau chenani muu daŋni mau. 

Ma Ta Bu Lɛrgi Tum Tagna Nitumɛ Diŋsa 

5-6Ma lisi baal naa wɛ mu sɔbi a du mu tɔn ti ni, awa chenani o funɛ burgi ma. Waa 

funɛ nyɛ ma tusa chɔk a kaali chenani o chɔk min. Chenani ma tusa fun chɔk chen wa 

li o duŋduŋ ni. Mu tɔn ti sɛm ta funɛ gbaari ma tu chɔk ti ni. Chen saha tirɛ ma 

nidamata fun lɛrgi chen tiina diŋna. Ma petiu lalaknɔ. 

7Ma gil a nyɛ un a la kpami un, chen ni o tu chɔk ti wa zi nyɛ un gbaŋchɛlyɛla. 

8Mu sumi mau di ma ŋɔ un di maa daŋni unu kinkan. 

9Chendaha mu fun sɔbi tɔn ti a nyɛ ma. Mu funɛ daŋni mu zimu di ma zi tiŋ mu nɔu a 

li kina maga ni. Mu daŋni mu zaamsi mau. 

10Ma gil a nyɛ nar ni, mu zi chiŋi ma gantɛl niu. Mu daŋni mu suŋi mau. Chendaha 

ma ya chen. O chi Kristo nyini chenani mu yarɛ. 

11Ya zim chenani sintana tumu saha maga. Chendaha ma zer chen nyinbaan o wa 

kikoti a nyaŋi ma. 

Kin Naa Muksi Pɔɔl Bambi Troas Ni 

12Mu funɛ wa tel Troas, ya kunyan ti fun a nyɛ min nyinbaan kinkan di mu biksi nara 

Yesu Kristo laaboor weri ti wɛ. 

13Amaa o funɛ muksi minu kinkan mu vɛ koti a dɛu Taitus dooni. Chendaha mu vɛ 

nyɛn Troas tima wati a vusi a kaali Masɛdonia pulum. 

Koosa Funɛ Nyɛ Pɔɔl Biksi Nara Ba Zim Kristo 

14Ma nyɛ ya pɛgi Koosa kinkan. Waa funɛ nyɛ ya wa Kristo ya nibɛgim. Lalaknɔ waa 

dɔ ya. Saha maga waa nyɛ ya gba a biksi nara, chen ni ba zi na nyinbaanu a zim un. 

15Ya nara biksi nɔ sɔɔni Koosa tuha kinkan. Ba naa nu o laaboor weri ti Kristo wɛ, 

Koosa la yisi ba a li ba tum tagna ni ba tiŋ un. Ba naa vɛ nu un, Koosa zi na ba 

galimsau a ta ba yɔri. 

16Doon naa maga ya wa tel, ya chi sɔɔr taginnɛ a li ba naa Koosa zi wa ta yɔri wati. 

Ya ka chi sɔɔr lɛmnɛ a li ba naa wa zim Kristo. Anti ya nikpok a la zi tum tum na a 

nyɛ Koosa ni? 

17Nidamata biksi nara Koosa laaboor weri ti wɛ wa ba nyina nɛɛ, chen ni ba zi na 

nyɔɔrau a nyɛ ba titi ni. Ya waa wa chi chen tima. Koosa funɛ tum ya di ya wa biksi 

nara o wɛ wa tu bɛgim ni. O chi Koosa la nyini ya. Ya chiŋɛ o bar chiŋi nɛɛ a biksi 

nara a li kpok naa Kristo kpa nyɛ ya chen. 

2 Kɔr. 3 

Koosa Wa Ya Fun Bu Ya Nɔ Bɛgim 

1Ya bu a zer ya titirɛ ma suwachak nii? Nibiksɛ ba naa na nyɔɔra a li ba biksi ni kpa 

tɔnawa a nyɛ ma, chen ni ma zi zim chenani ba duu. Ba wa li, ba zi bukoo la tɔnau ma 

wati a kaali bar digi. Ya chi ba warɛɛ? 

2Aai. Ya wara daŋni ya kpa tɔna a nyɛ ma. Chenani maa zim a tiŋ Koosa mu biksi 

daha biksi nara maga di Koosa sir tum min. 

3Koosa naa nyɛnɛɛ funɛ kpa o siim weri ti a du ma ni. Chendaha ma chi Kristo tɔn naa 

ya fun sɔbi chene. Chenani Koosa ya nyɛ ma kaali chenani o fun sɔbi o chiksɛ ta a sak 

buŋkula ni a nyɛ Mosis saha digi chen. 

4Ya se su Koosa Kristo daha. Chendaha ya ŋɔ ma nan ni. 

5Ya wa kikoti a kpa ya kpok a tum tuma a nyɛ Koosa ni. Waa kpa o kpok ti a nyɛ ya 

ya tum tuma a nyɛ un. 

6Waa la suŋi ya di ya ŋɔ nara ni chenani o wa ba fun bu ya nɔ bɛgim chen a la daŋni o 

siim weri ti wa nyɛn ba ni. Chenani o ya chen a nyɛ ba ya kibirigi a kaali o chiksɛ naa 

o fun kpa nyɛ Mosis ni saha digi chen. Nara tiŋ o chiksɛ ta a la tel a bɔ, ba ya sowu. 

Koosa siim weri ti nyɛn ba bambe ni, ba ka zi kpak miisa naa vɛ kpak bɔu. 

7Koosa funɛ kpa o chiksɛ ta a nyɛ Mosis ni saha digi, Koosa fun sɔbi a a sak buŋkula 

daha ni. Mosis fun na Koosa jirima awa o chaani kinkan, chen ni o gbanko se fun 

chaani kinkan. Mosis funɛ bur a la chem Ju tim ta, o se ta chaani ti wa fun bu hi, amaa 

ba wa fun koti a nyini a. Koosa fun kpa o jirima awa o chaani kinkan a du o chiksɛ 

naa nyɛ nara siti ni, 

8amaa o funɛ kpa o jirima awa o chaani kinkan naa kaali chenu a du o siim weri naa 

nyɛ nara kpak miisa naa vɛ kpak bɔ ni. 

9O chiksɛ naa nyɛ Koosa na nara galimsa a ta ba yɔri, dɔ Koosa jirima awa o chaani 

kinkan. Amaa o siim weri naa nyɛ nibinsa deŋli Koosa suwachak ni, dɔ o jirima awa o 

chaani kinkan kaali o te tel ti. 

10Jirima awa o chaani naa Koosa kpa nyɛ o siim weri ti ni nyɛ jirima awa o chaani naa 

o fun kpa nyɛ o chiksɛ ta ni saha digi chen, chi yɔrirɛ. 

11Koosa chiksɛ naa funɛ dɔ o jirima awa o chaani kinkan wa fun vusi. O siim weri ti 

ka nyɛnu hali saha naa vɛ kpak bɔ. Chendaha o jirima awa o chaani kaali Koosa 

chiksɛ ta jirima awa chaani kinkan. 

12Kin nama daha, ya kpak bambe kpok a biksi nara chenani Koosa fun tum nyɛ ba. 

13Ya wa chi Mosis naa funɛ kpa gar a tɔ o se, chen ni Ju tim ta wa zi koti a na Koosa 

chaani kinkan a li o se ni. 

14-15Amaa Ju tim ta ka chi un. Chen saha ti hali wa zinan, ba yaa funɛ karimi Koosa 

chiksɛ ta a li o sɛm tɔn ti ni. A chi gar tɔ ba lise. Ba bambe gbanko chi bambe sitɛwa. 

Nyinbaan bɛgim duŋduŋ nyɛ ba wa zim Koosa. O lawa ba se su Yesu Kristou. 

16Nara maga nyɛ ba se su ya kunyan ti, ba bambe sitɛ zi wa zim Koosau. 

17Ya kunyan ti awa Koosa siim weri naa wa nyɛn ba ni chen ya nibɛgimnɛ. Ba waa 

lisɛ ba. 

18Ya naa ya Yesu nitiŋɛ ta, ya se wa tɔ. A chi diga naa la nyiksirɛ ya kunyan ti jirima 

awa o chaani kinkan. O siim weri ti tum ya bambe nee a chɛrgi ya di ya chi un a 

gbaari. 

2 Kɔr. 4 

Ya Chi Choha Tempilsiwa Koosa Wati 

1Koosa naa funɛ kpak ya siki chen, funɛ lisi yau di yaa biksi nara kin nama wɛ. Ya wa 

zi bur gantɛl a li tum naa o kpa nyɛ ya nan. 

2Ya wa fun tum tum tagna a sogli di ya na hiisa. Ya wa fun la mur nara. Ya wa fun 

kpa ya titi biksirɛ a gbaari chenani Koosa fun biksi ya ni. Yaa ka biksi nara o wuti a li 

gbampulim nɛɛ saha maga, chen ni nara maga zi la nɔɔniu ba bambe ni di ya waa ya 

Koosa nitiŋɛ ta. 

3Nidamata wara nu Koosa laaboor weri naa ya kpa biksi ba. Koosa zi wa na ba 

galimsau a ta ba yɔri. 

4Ba wa koti a nyɛ ba se su o laaboor weri ti. O chi nharɛ a chaani nara bambe ni, amaa 

sintana naa dɔ tɛɛnɛ nɔ tim maga, tɔ ba lise. Koosa laaboor weri ti ya Kristo wɛ. O 

bambi chi Koosa bambire. Koosa awa un bɔnɛ o jirima awa o chaani ti kinkan. 

5Ya wara biksi narawa ya titi wɛ. Ya ka biksi ba Yesu Kristo naa ya ya kunyan ti 

wɛwa. O daha ya wa ya ma tumtumsa. 

6Koosa funɛ naami tɛɛnɛ nɔ maga saha digi, o fun ŋɔ, “Ma nyɛ birsa burgi nha.” O be 

Yesu Kristo funɛ kpa Koosa jirima awa o chaani ti kinkan a biksi ya. Nan chi fitina a 

chaani ya bambe ni. 

7Amaa Koosa funɛ naami ya naa kpak o fitin birigi nɔ kinkan a chi choha tempile, 

chen ni o zi kotiu a biksi nara di o kpok kinkan nɔ wa li ya ni. O li un nɛɛ. 

8Yaa namsi kinkan saha maga, amaa ya kote a di au. Ya wa fun zim nyinbaan naa ya 

zi tiŋ, amaa chen wa fun muksi ya. 

9Dɔma la dɛu ya, amaa Koosa wara daŋni ya chel ba nin ni. Hali nara mosi yau di ya 

chel, amaa ba wa kpu ya. 

10Yesu funɛ namsiu a sou ya daha. Chendaha ya saksi wuzu kam di ya sou a nyɛ un. 

Chenani o il ya biksi nara di o nyɛn ya nɛɛ. 

11Saha maga ya nyɛn sou bar nyɛni nɛɛ Yesu daha, chen ni nara zi zimu di o miisa naa 

nyɛn ya ni kok ya dooni. 

12Domi ya nyɛn sou bar nyɛni nɛɛ a chi nan saha maga, ma waa ka nyɛn Koosa miisa 

naa vɛ kpak bɔ bar nyɛni nɛɛ. 

13Ba funɛ sɔbiu a li Koosa sɛm tɔn ti ni a ŋɔ, “Min funɛ ŋɔ Koosa ni domi mu si su 

un.” O siim weri ti funɛ nyɛ ya se su un, chen ni ya zi biksi narau o wɛ. 

14Ya zimu di Koosa naa funɛ lɛli ya kunyana Yesu a li o sou ni chen, o gbanko zi lɛli 

yau a li ya sou ni a chi Yesu, a nyɛ ya wa ma lagmi o suwachak ni. 

15Yaa di namsiu a chi nan ma Yesu nitiŋɛ ta daha. Chenani Koosa suŋi nidamata ba 

wa zim un a gbaari, ma zaami awa ma Koosa pɛgi zi lagmiu a gbaari. 

Ya Bara Chi Lɛuwa A Zi Wa Chɔk 

16Kin nama daha, ya wa zi bur gantɛl a li tum naa Koosa kpa nyɛ ya nan. Ya bara 

hɛɛsiu aa gbaari, amaa wuzu kam Koosa waa ka gbaari o miisa naa o nyɛ ya chenu. 

17Ya namsi naa ya namsi nan, a wa zi vusi. A wa peti, Koosa zi zeru a li o jirima 

zenzen naa vɛ kpak bɔ ni, a nyɛ ya. O jirima zenzen nɔ kaali ya lalaknɔ namsi kinkan. 

18Ya baga wa to tɛɛnɛ nɔ maga kin nawara vɛ vusi ni. Ya baga ka nyɛnu a li kin 

nawara Koosa zi wa kpa nyɛ ya wuzu digi ni. A waa la zi nyɛn hali saha naa vɛ kpak 

bɔ. 

2 Kɔr. 5 

1Ya bara chi lɛwa naa nibinsa kɔɔrirɛ. A wa chɔk, Koosa zi kpa ya kaali o tɔhɔn tiu a 

la nyɛ ya bara falɛ naa o titi naami chenu. Ya zi kpak au hali saha naa vɛ kpak bɔ. 

2Lalaknɔ ya wiu a la daŋni Koosa zer ya kinkan a la o tɔhɔn ti a la nyɛ ya o bar falɛ ta 

dooni. 

3O wa ya chen, ya siimsa wa zi pɔɔgi bara. 

4Ya lalaknɔ bara naa chi lɛwa chen, a nyɛ ya na namsirɛ. Ya wara daŋni ya ta ya 

lalaknɔ bara lalaga, amaa ya kpak unu ya bambe ni di Koosa zi kpa o bara falɛ tau a 

nyɛ ya a chiŋi a bar chiŋɛ ni. O ya chen, ya lalaknɔ bara a naa sitɛɛ, zi burgi o bara 

falɛu. A waa kpak miisa naa vɛ kpak bɔ. 

5Koosa fun naami ya di ya la o bara falɛ na. O funɛ kpa o siim weri ti a nyɛ ya di o ya 

o purigiri bɔɔli di o sir zi ya chenu. 

6Chendaha ya kpak tu sɔɔna saha maga. Ya zimu di ya nyɛn lalaknɔ nan, ya ha wa 

kikoti a chiŋi ya kunyan ti suwachak ni. 

7Ya wa na ya se ni chenani Koosa zi tum, amaa ya se su di chenani o ŋɔ chen, zi wa 

ya wutiu. 

8Ya tusa sɔɔnɛu kinkan. Ya wa kpak hansura di ya sou. Chen yɛɛ, ya zi la dugli ya 

kunyan tiu. 

9Ya nyɛn bar nɔ koo ya duglɛ un a li Koosa tɔhɔn ti ni, o lawa ya kpak unu ya bambe 

ni o ya Koosa wa tu sɔɔna. 

10Ya wa siti, ya maga zi la Kristo suwachaku di o di ya sɛria. Chenani ya fun a tum 

tum were koo tum tagna a li ya lalaknɔ bara ni, chene o zi wa bɔ ya chim. 

Koosa Daŋni O Wa Nara Maga Bu Ya Nɔ Bɛgim 

11Domi ya ɔm ya kunyan tiu, chendaha muu daŋni mu biksi ma di yaa tum Koosa 

tuma wa wutirɛ. Waa zim di ya tum o tuma wutirɛ. Mu si su di ma gbanko zi tum 

chenu. 

12Ya wa bur a daŋni sɔna a nyɛ ya titi ni. Ya waa ka la nyɛ ma nyinbaan di ya ya ma 

jirima tima, chen ni ma zi kotiu a sɛm ba naa la nyini nibinsa se ni a vɛ nyini ba 

bambe ni. 

13Ya la sɛm nan, ma bɔnɛ baa di yaa zu galɛŋwaa? Ya zuɛɛ, ya daŋni ya nyɛ Koosa 

wa jirimarɛ daha. Ma bɔnɛ baa di ya kpak alaafɛuu? Ya kpakɛɛ, o ya ma daharɛ. 

14Yesu Kristo daŋni yau kinkan. Ya zimu di waa chiŋɛ nara maga bar chiŋɛ ni a sou 

ba daha. O la daŋni ya chen daha, ya se sɛrɛu di ya tum o tuma. 

15O funɛ sou chene, chen ni ba naa la o mi fali ti wa zi bu tiŋ ba titi tutɔ, amaa ba zi 

tiŋ unu naa funɛ sou a si o sou ni ba daha. 

16Chendaha ya wara bur a di nibinsa sɛria a chi tɛɛnɛ nɔ tim maga. Ya funɛ di Kristo 

sɛria chene, amaa lalaknɔ ya wa bur a di un. 

17Nara burgi tiŋ Yesu Kristo, Koosa ya chɛrgi ba bambe a ya kifalɛ. Ba gantɛl tu kina 

wɛ wa bu toli. 

18Kin nama magawa Koosa fun ya nyɛ ya. Yesu Kristo siwi daha, Koosa wa ya fun bu 

ya nɔ bɛgim a daŋni ya la ŋɔ nara ni o wɛ, chen ni o wa ba gbanko zi bu ya nɔ bɛgimu. 

19Kristo siwi ti daha, Koosa fun na nyinbaan a nyɛ o wa nara maga bu ya nɔ bɛgim, 

chen ni o wa zi bu lisi ba tum tagna wɛ. Laaboor weri nɔwa o fun kpa du ya nisa ni di 

ya biksi nara. 

20Yesu Kristo funɛ tum ya ma wati, chen ni Koosa zi kotiu a sɛm sɛma a nyɛ ma. Ya 

sumi mau Yesu Kristo daha di ma wa Koosa ya nɔ bɛgim a peti. 

21Yesu Kristo funɛ nyɛn tɛɛnɛ nɔ maga ni, o wa fun tum tum tagna hali tama, amaa 

Koosa funɛ kpa ya tum tagnau a du o nin ni. Domi ya wa Yesu Kristo ya nibɛgimnɛ 

lalaknɔ, Koosa wa zi bu na ya galimsa o wati. 

2 Kɔr. 6 

1Min, Timoti awa Koosa lagmi a tum o tuma. Chendaha ya sumi ma di ma kpa 

chenani Koosa fun suŋi ma a tum tuma a nyɛ un. 

2Ba funɛ sɔbiu a li o sɛm tɔn ti ni saha digi di o ŋɔ, “Mu saha werire ma fun kpa wa 

mu wati di mu nu ma ta. Mu funɛ na nyinbaan di mu yisi ma a li ma tum tagna ni, mu 

funɛ suŋi mau.” Ma cheŋi ma diŋsa a nu chenani ya kaa sɛm ma. Koosa saha weri ti 

nyɛnu lalaknɔ. O pɔu di o yisi nara a li ba tum tagna ni ba tiŋ un. 

3Ya wara daŋni nandigi nyini ya tuma a na ya galimsa. Chendaha ya doso di ya ta wa 

tum wu digi a tɔ nara nyinbaanasa. 

4Ya tum maga yaa biksi nara di ya ya Koosa tumtumsiwa. Ba namsi yau kinkan, amaa 

ya di ya namsiu wa kanyita ni. 

5Ba yaa fun tuksi yau a tɔ ya dɛ. Tɔhɔn dami yaa funɛ li ya nɛɛ. Ya yaa funɛ tumu hali 

a wa gbarigi a gil ya diwe awa ya do. 

6Chenani ya ya bambi chaanɛ tima a zim Koosa nɛnɛ a kpak kanyita wa nara ni a ya 

jɛrgɛ tima, a kpak o siim weri ti a li ya bambe ni a la daŋni ya dɔŋtima wa tu bɛgim ni, 

7a la biksi nara wa wuti a li Koosa kpok ti ni, a nama maga biksi nara di ya ya o 

tumtumsiwa. Ya chi lanjimasiwa. Koosa nyɛ ya tum tum were a nyɛ un, chen ni ya zi 

koti a yo ya dɔmau a kok ya titi. 

8Nara nyɛ ya jirimarɛ aa nyɛ ya na hiisa. Ba pɛgi yau a la pini ya zoma. Ya sɛm sɛm 

wutɛu, amaa ba ŋɔ di ya ya nusun timwa. 

9Ya wa ya nibin zene, amaa nara maga zim ya wɛu. Ya chi nibin sitɛwa, amaa ya ka 

ha vɛɛn kpak miisau. Ba nyɛ ya na namsiu kinkan, amaa ba ha wa kpu ya. 

10Ya tusa yaa chɔku a bu sɔɔni kinkan. Ya ya fara timwa, amaa ya suŋi nidamatau 

kinkan di ba wa zim Koosa. Nibinsa lisi di ya wa kpak kundɔŋ, amaa ya waa ka dɔ 

kina maga. 

11Ma Kɔrint tima, wu digi wa ka mu vɛ sɔbi a du tɔn nɔ ni. Ya chasi ya tusau a nyɛ 

ma. 

12Ma ka wa chasi ma tusa a nyɛ ya. 

13Ya daŋni ya ŋɔ mau lalaknɔ a chi ma ya ya bisa. Ma biksi ya di maa daŋni yau a chi 

chenani yaa daŋni ma. Ma gbanko ka chasi ma tusa a nyɛ ya. 

Ma Ta Nyɛ Ma Wa Ba Naa Yaa Jɛɛmi Vursa Lagmi 

14Ma wa ba naa se vɛ su Koosa, ta lagmi a tum tuma. Tum tagna awa tum were wa 

kilagmi dɔŋ ni. Dusum wa nha wa kilagmi dɔŋ ni. 

15Kristo awa sintana kikoti a ya nɔ bɛgimuu? Nara se su Koosa awa nara se vɛ su 

Koosa kikoti a ya nɔ bɛgimuu? 

16Ya chi Koosa naa nyɛn, damnɛ. Ya chi chen, yɛrɛ ya wa vursa kaa ya nyɛn? Ba funɛ 

sɔbiu a li Koosa sɛm tɔn ti ni di o ŋɔ, “Mu wa mu nara zi nyɛnu a lagmi aa val. Min la 

zi ya ba Koosa.” 

17O gbanko fun ŋɔ, “Ma waligi ma titi a li ba naa la jɛɛmi vursa ni, chen ni ma wa zi 

bu gbaŋsi a kina. Ma ya chen, mu titi zi la ma a duu. 

18Mu zi ya ma nyanau, ka ma kiya mu bisa. Mu waa, Koosa, naa kpak kina maga 

kpok, ŋɔ nan.” 

2 Kɔr. 7 

1Mu bi daŋnɛ, sɛm nama ya vɔwi naa o fun vɔu a nyɛ ya. Ma nyɛ ya chaksi ya titi, 

chen ni ya zi yisi doŋau a li ya bara awa ya bambe ni a ta. Ma nyɛ ya kpaŋi saha maga 

hali a wa peti a ya tu chaan tima, domi ya nyɛ Koosa wa jirima. 

Ma Nyɛ Mu Tuha Sɔɔni A La Gali Saha Maga 

2Ma chasi ma tusa a nyɛ ya. Ya ha wa tum tum tagna a nyɛ nandigi ni. Ya ha wa di 

nandigi koo a mur ba. 

3Ya wara sɛm nannɛ a nyɛ ma di ya na ma galimsa. Ya funɛ piin ŋɔ mau di ya daŋni 

mau kinkan. Ya nyɛnɛɛ koo ya sitɛɛ, ma zi vɛɛn nyɛn ya bambe niu. 

4Ya se su ma kinkan, domi ma waa ya ya jirima nara. Ma kpami ya a li ya namsi maga 

ni, chen ni ya tusa zi sɔɔniu a la gali saha maga. 

5Ya funɛ wa tel Masɛdonia pulum, ya wa fun koti a hiisi. Doonani maga ya yaa fun 

burgi, ya yaa na namsiu. Nidamata yaa funɛ muksi yau kinkan. Chendaha tu chɔk yaa 

fun su ya tusau, 

6amaa Koosa naa la belimi ninamsɛ chen, waa funɛ tum Taitus di o wa kpami ya. 

7Ya tusa funɛ sɔɔniu ya na un chen a nu o laaboor chenani ma fun a kpami un. O fun 

ŋɔ ya di maa daŋni ma na minu kinkan, awa chenani ma tusa chɔk domi muksi naa ma 

kpa du min chen daha. O gbanko funɛ ŋɔ yau di lalaknɔ ma se sɛrɛu di ma tiŋ ya biksi 

ti. O funɛ ŋɔ ya o laaboor ti peti, ya tusa fun sɔɔni kinkan a kaali o te tel ti ni. 

8Mu tuha funɛ chɔk kinkan a li tɔn naa mu fun te sɔbi a nyɛ ma chen ni, amaa mu funɛ 

nu di ma tusa wa chɔk vusi, chen fun bu ya min tu sɔɔna. 

9Chenani mu fun chɔk ma tusa wa fun nyɛ mu tuha sɔɔni, amaa chenani ma gil ma 

tum tagna a bur a tiŋ Koosa nyɛ o sɔɔniu. Chenani ma tusa fun chɔk sɔɔni Koosa tuha 

gbankou. 

10Chenani ma tusa fun chɔk nyɛ ma gil ma tum tagna a bur a tiŋ un. Ya ya chen, wuzu 

digi o zi kotiu a yisi ya a li ya tum tagna ni hali a wa peti. O wa ya kin naa ya zi vɛ. 

Naa vɛ nyɛ Koosa chɔk o tuha, wuzu digi Koosa zi wa na o galimsau a ta un yɔri. 

11Domi ma waa funɛ nyɛ Koosa chɔk ma tusa, ma se sɛrɛu di ma kɔɔri ma sɔna a bu 

kɔɔri wi naa kaɛɛ. Ma daŋni di ma bu na ya kinkan a kpak un ma bambe ni di ma lɛrgi 

naa la tum tum tagin diŋna. Tum naa maga ma fun tum, ya wa na ma galimsa. 

12Ya funɛ sɔbi tɔn tiu di ya suŋi naa funɛ tum tum tagin ti awa naa funɛ la tum tagin ti. 

Ya gbanko funɛ sɔbi chen ni di Koosa biksi ma chenani ma daŋni ya. Nan kaali kin 

naa balɛ na maga. 

13Ma waa funɛ kpami ya kinkan a sɔɔni ya tusa. Taitus funɛ ŋɔ ya chenani ma kpami 

un, ya tusa fun sɔɔni a kaali chenani a fun te sɔɔni. 

14Taitus funɛ li bar nɔ di o wa ma wati, ya funɛ ŋɔ unu di ma ya ya jirima narawa. Ma 

wa fun nyɛ ya na hiisa. Ya ha vɛɛn a sɛm sɛm wutɛwa a nyɛ ma. Chen vɛɛna, chenani 

ya fun ŋɔ Taitus ni, chen ya wutirɛ. 

15O lisi chenani ma fun la un a du a kpa ma titi a nyɛ un a saksi di ma tiŋ o nɔ. 

Lalaknɔ oo daŋni mau a gbaari chen daha. 

16Mu tuha sɔɔnɛu kinkan di mu se su ma a chi nan. 

2 Kɔr. 8 

Ma Lisi A Li Ma Kidamata Ni A Nyɛ Ma Dɔŋtim Ni 

1Mu niinbisa, ya daŋni ma zimu chenani Koosa fun a suŋi Yesu nitiŋɛ ba naa nyɛn 

Masɛdonia pulum ni. 

2Ba funɛ na namsi kinkan, amaa chenani ba funɛ na namsi, chene ba fun vɛɛn a na tu 

sɔɔna kinkan. Ba ya fara timwa kinkan, amaa ba funɛ lisiu a li ba kina tam ni a wa nyɛ 

nara ni. 

3Min ya ba sɛhɛra tiina hali ba funɛ kpa ba kina a nyɛu ka a bu vɛ tel ba. Nandigi wa 

fun muksi ba di ba ya chen. 

4Ba fun sumi ya di ya la ba papaha, chen ni ya zi kotiu a suŋi Koosa nara ba naa nyɛn 

bar dumsi ni. 

5Ba papaha ti funɛ kaali chenani ya lisi. Ba fun te kpa ba titi a nyɛ ya kunyan ti ni a tiŋ 

Koosa nɔ a lisi ba kin ta a nyɛ ya. 

6Chendaha yaa sumi Taitus naa piin piili di o la ma papaha ti, di o suŋi ma a kpa o 

maga a nyɛ un. Mu zimu di maa ya nannɛ, domi maa daŋni ma suŋi ma dɔŋtimwa 

kinkan. 

7Koosa wa fun lisi a li o kidamata nɛɛ a nyɛ maa? Ma se su un kinkan ka ma koti a 

sɛm o sɛma a nyɛ nara ni nɛnɛ a kpak zima kinkan. Ma kpak un ma bambe ni di maa 

suŋi dɔŋa ka maa daŋni ya kinkan. Ma nyɛ ya gbaari bɔnɛ a li kin nama ni. Ma biksi 

ya chenani ma zi lisi a li ma kin ta ni a nyɛ nara nama ni a kaali chenani ma fu zi nyɛ. 

8Mu wara daŋni mu ŋɔ ma chenani ma zi ya, amaa mu piin ŋɔ mau chenani ba naa 

nyɛn Masɛdonia pulum ni fun kpak un ba bambe ni ba suŋi ba dɔŋtima kinkan. Mu 

daŋni mu zaamsi mau a na ma daŋni ma dɔŋtim tau a chi chenani ba daŋni ba. 

9Ma zimu chenani ya kunyan Yesu Kristo funɛ daŋni ya a la suŋi ya kinkan. O funɛ 

kpa o kidamatiwa a ta, a fun a ya fara tiina ma daha, chen ni ma zi lau a li o kidamati 

ta ni. 

10Ta lɛm nɛɛ mu ŋɔ ma kin nama wɛ. Bunaani ma kpak un ma bambe ni a piili a pa 

ma kin ta a nyɛ Taitus ni. Lalaknɔ ma pa a petiu. Ma waa funɛ ya nitele a lisi a vɛɛn 

piili. 

11Ma la a la peti chenani ma fun piili. Ma funɛ piili wa si sɛm nɛ. Ma vɛɛn peti un wa 

si sɛm ni a nyɛ chenani ma zi koti. 

12Ma daŋni kinkan di ma lisi a li ma kin ta ni a nyɛ nara ni, Koosa zi la ma papahau. 

O bak wa to kin naa ma vɛ koti a nyɛ ba. O baga nyɛnu di ma kpa nyɛ ba chenani ma 

koti. 

13Mu wara daŋni mu nyɛ o bɔm ma wati, a vɛ bɔm ba naa ma suŋi chen wati. 

14Lalaknɔ ma kpak kidamatau. Chendaha o weru di ma lisi a li a ni a suŋi ba naa la 

daŋni a. Ba kpak kidamata ka ma wa daŋni a, ba zi suŋi mau. Nan ni ma wa chel a li 

kundɔŋ ni. 

15Ba funɛ sɔbiu a li Koosa sɛm tɔn ti ni chenani o fun kpa diwe a nyɛ o nara ni a li 

nyabaan ni a ŋɔ, “Nibine naa funɛ na diwe kinkan funɛ bɔni a nyɛ naa na tam nɛɛ. Ba 

maga fun ya kibɛgim.” 

16Ya pɛgi Koosau di Taitus fun kpak un o bambi ni a suŋi ma a chi chenani ya kpak 

un a li ya bambe ni nan. 

17Mu funɛ ŋɔ Taitus ni di o bu wa zaami ma, o tuha funɛ sɔɔniu kinkan. O daŋniu 

kinkan di o bu na ma hali o wara daŋni mu ŋɔ un. 

18Ya funɛ tum ya niinbe digirɛ awa un di ba wa ma wati. Yesu nitiŋɛ ta maga nyɛ un 

jirima kinkan, domi o funɛ biksi nidamatiwa Koosa laaboor weri ti wɛ. 

19Ba funɛ lisi unu di o wa ya kpa ma papaha ti a la nyɛ Yesu nitiŋɛ ba naa nyɛn Judia 

pulum ni. Nan la zi nyɛ ya kunyan ti wa jirima a biksi nara di yaa daŋni ya suŋi bau. 

20Ya daŋni ya dosou a li ya tum nama ni di nandigi wa zi koti a na ya galimsa a daha. 

Chendaha o wa ya kaa gba. 

21Ya daŋni ya ya chenani deŋli ya kunyan ti awa nara maga suwachak niu. 

22Ya gbanko tum nara balɛ tiina di o wa ma wati. O wa ba lagmi a kaali. Ya funɛ 

zaamsi unu bu damata a zim di o kpak unu o bambi ni di o suŋi ya a li ya tum ni. O 

zimu di mu si su mau kinkan. Chendaha o kpak un o bambi ni a gbaari di o wa suŋi 

ma kinkan. 

23Nandigi wa pɛɛsi ma nara nama wɛ, ŋɔ ba di mu wa Taitus la tum tum bɛgim. Ma 

bu ŋɔ ba di Yesu nitiŋɛ ba naa nyɛn bar kurgɛ ni, funɛ lisi nara balɛ ta di ba wa chiŋi 

ba bar chiŋɛ ni. Ba tuma la nyɛ Yesu Kristo wa jirima kinkan. 

24Ba wa tel, ma la ba a du a nyɛ ba zim di maa daŋni bau. Ma ya chen, Yesu nitiŋɛ ba 

naa funɛ tum ba, zi la nɔɔniu di ma waa ya ya jirima nara. 

2 Kɔr. 9 

Ba Naa La Nyɛ Awa Nin Fuŋsɛ Sɔɔni Koosa Tuha 

1O wa lawa mu bu sɔbi a nyɛ ma di ma suŋi Koosa nara. 

2Mu zim di ma daŋni ma suŋi bau. Mu funɛ ŋɔ Yesu nitiŋɛ ba naa nyɛn Masɛdonia 

pulum ni, di ba niinbisa ba naa nyɛn Girik tim pulum ni, funɛ piiliu a saksi ba papaha 

ti bunaani. Ba funɛ nu chenani ma kpak un ma bambe ni di ma tum nan, ba nidamata 

fun saksi ba papaha gbanko. 

3Lalaknɔwa mu tum ya niinbisa na ma wati, chen ni ma zi lagmi ma papaha tiu a peti. 

Mu funɛ ŋɔ bau di ma zi ya chenu. Ma ta du min hiisa. 

4Mu wa Masɛdonia nara tima bɔnɛ wa na di ma ha wa ya wu digi, chenani ya se su a li 

ma ni zi burgi hiisau. Ma gbanko zi na hiisau kinkan. 

5Chendaha mu fun te tum ya niinbisa na ya suwachak ni, chen ni ba zi wa suŋi mau 

ma saksi papaha naa ma fun vɔu di ma nyɛ ya chen a chiŋsiu. Ya wa pu ma, a zi vaan 

chiŋiu a pɔ ya. Chen la zi biksi ya di ma nisa wa zuk, amaa ma nisa ka fuŋsɛu wa ma 

nyɛ ya. 

6Ma zimu di niparɛ du kin tama, o zi kum tamau, amaa o du kidamata, o zi kum 

kinkanu. 

7Ma maga kpa chenani ma lisi di ma nyɛ ya. Ma ta nyɛ ma nisa zugi a li ma papaha ti 

nyɛɛli ni. Ba naa la nyɛ awa nin fuŋsɛ ni yaa sɔɔni Koosa tuha kinkan. 

8Ma ya chen, Koosa zi bu gbaari mau a i a kaali chen, chen ni saha maga ma zi kpaku 

a mak ma titi ka ma nyɛ nara ni. 

9Ba funɛ sɔbiu a li o sɛm tɔn ti ni a ŋɔ, “Naa tiŋ Koosa tutɔ, o lisi a li o kin ni a nyɛ 

fara tim ni a kaali chenani o fu zi nyɛ. O tum were zi nyɛnu hali saha naa vɛ kpak bɔ.” 

10Koosa kpa kiduha aa nyɛ niparɛ ni di ba du, chen ni a zi nyɛ ba diweu. Chen vɛɛna, 

o yaa lisiu a li o kin ni a nyɛ ma a gbaari, chen ni ma zi kotiu a suŋi ma dɔŋtima. 

11O yaa daŋni ma lisi a li kidamata a naa o fun nyɛ ma ni di ma suŋi ma dɔŋtima. Ya 

kpa ma papaha ti a nyɛ ba naa la daŋni un ni, ba zi pɛgi Koosau ma daha. 

12Kina lɛ wa liɛɛ a li chenani ma tum ni. Ma suŋi bau a li ba wu muksi ni ka ba pɛgi 

Koosa kinkan. 

13Ma suŋi ba kinkan chen ni, ma biksi narawa di maa tiŋ Koosa laaboor weri ti Yesu 

Kristo wɛ nɛnɛ. Ba zi nyɛ Koosa jirimau, domi ma waa la suŋi ba awa nara maga 

kinkan. 

14Ba zi daŋni mau a sumi Koosa a nyɛ ma, domi o suŋi mau kinkan di ma suŋi ba. 

15Koosa funɛ kpa o beu a nyɛ ya. Wuti waa kaali a maga kinkan. Chendaha ma nyɛ 

yaa zaami un. 

2 Kɔr. 10 

Koosa Fun Kpa O Kpok A Nyɛ Pɔɔl Ni 

1Ma bɔnɛ ŋɔ dɔŋ ni di mu funɛ nyɛn ma wati mu funɛ ya jɛrgɛrɛ, amaa mu funɛ bol, 

mu funɛ sɔbi sɛm kpokwa a nyɛ ma. Yesu Kristo daŋni mu ya jɛrgirɛ ma wati. 

Chendaha mu waa, Pɔɔl, sumi ma lalaknɔ, 

2mu wa wa ma wati, ma ta wa muksi min mu sɛm sɛm kpoka a nyɛ ma. Mu wa pu ba 

naa la ŋɔ di yaa tiŋ ya tutɔ daŋnɛrɛ, mu zi sɛm sɛm kpokau a nyɛ ba. 

3O ya wutirɛ di ya nyɛn tɛɛnɛ nɔ maga ni, amaa ya wara tiŋ ya tutɔ daŋnɛ a chi 

chenani tɛɛnɛ nɔ tim maga tiŋ a. 

4Ya wara nyini ya titi kpok se nee, amaa Koosa kpa o kpok ti a nyɛ ya, chen ni ya zi 

chiŋiu a du nibiksɛ ba naa vɛ nu Koosa laaboor weri ti, biksi ni, 

5a lisi chenani nara zer ba titi a vɛ zim Koosa a ta. Ya kpa o kpokre a biksi ba, chen ni 

ba zi burgi a tiŋ Yesu Kristo nɔu awa ba bambe ni. 

6Ya se su di ya wa wa ma wati, ma maga zi tiŋ Yesu Kristou nɛnɛ. Ya ka wa na ka ma 

bɔnɛ vɛ tiŋ un nɛnɛ, ya zi lɛrgi ba diŋsau. 

7Ma bɔnɛ nyini ya se nee, a vɛ nyini ya bambe ni. Ma bɔnɛ lisi di Yesu Kristo dɔ 

maa? Ma lisi di waa dɔ ya gbanko a chi o dɔ ma chen. 

8Ya kunyan ti kpa o kpok ti a nyɛ ya di yaa suŋi ma a ta lɛrgi ma diŋsa. Ya fa sɔbi nan 

kinkan, hiisa wa zi kpak ya. 

9Ya wara daŋni ya tɔn nama kpak ma hansura. 

10Mu funɛ piin sɔbiu di ma bɔnɛ ŋɔ di mu funɛ nyɛn ma wati, mu funɛ ya jɛrgɛrɛ ka 

mu sɛma ya yɔri. Mu funɛ bol a sɔbi ma, tɔni ta maga funɛ suu wa sɛm kpoka ni. 

11Nara nama ba naa la sɛm nan, mu daŋni ba zimu di mu wa wa ma wati mu zi kpa 

mu tɔn ta sɛm kpokau a sɛm ma. 

12Nara nama ya womniwa kinkan. Ba lisiu di ba ya nibin zenewa. Ba wara daŋni ba 

kpa ba titi a lagmi ya ni. Ba funɛ naami ba titi chiksɛ a la tiŋ a. 

13Ya wara daŋni sɔna a kaali chenani Koosa fun lisi ya di ya tum o tuma. Chenani ya 

suŋi ma ya tum ta bar digirɛ. 

14Ya funɛ te wa biksi ma Koosa laaboor weri naa ya Yesu Kristo wɛ chen. Chendaha 

ya kpak nyinbaan di yaa suŋi ma. 

15Ya wara daŋni nyɔɔra a li chenani nara biksi ma a li Koosa laaboor weri ti ni. Ya 

kpak bambi bɛgimu di ma se zi su unu ka ya wa ma tuma pisi a gbaari. 

16Ma maga tiŋ chen, ya wa ma zi lagmiu a te biksi Koosa laaboor weri ti a nyɛ tɔsi 

naa go ma ni. Ya ya chen, nandigi wa zi ŋɔ di ya daŋni nyɔɔrrɛ a li nara tum ni. 

17Ba fun a sɔbi a li Koosa sɛm tɔn ti ni a ŋɔ, “Ma ta daŋni sɔn a li ma titi tum ni. Ma 

ka daŋni sɔn a li chenani ya kunyan ti tum ni.” 

18Ma pi ma titi, chen wa deŋli. Ya kunyan ti ka pi ma, chen deŋlee kinkan. 

2 Kɔr. 11 

Chenani Ma Bɔnɛ Vɛ Tiŋ Mu Wuti Biksi Yesu Wɛ 

1Lalaknɔ mu daŋni mu sɔbi mu wɛwa a li tɔn nɔ ni. Ma bɔnɛ zi lisiu di mu sɛma wa 

kpak nyuha. Ma ya min kanyita tama. 

2Muu daŋni ma kinkannɛ a chi chenani Koosa daŋni ma. Ma chi nihabichɛllɛ mu fun a 

vɔu di mu nyɛ baal naa sɔn ya Yesu Kristo chen. 

3O muksi minu kinkan ma daha. Ma bɔnɛ nyɛ nara burgi ma bambeu a li chenani ma 

fun te tiŋ Yesu Kristo a li tu bɛgim ni. Ma burgi nɔ chi chenani sintana fun nɛɛgi a 

mur Iif saha digi chen. 

4Ma bɔnɛ la nu ba naa vɛ tiŋ ya wuti biksi Yesu wɛ. Ba funɛ chɛrgi Koosa laaboor 

weri tiu a biksi ma siim naa vɛ ya Koosa siim weri ti wɛ. Ma funɛ la nɔɔniu ka o vɛ 

bɔm ma wati. 

5Ma lisu di nibiksɛ nama ya nibirigewa a kaali min. Mu wa la nɔɔni a nyɛ ma. 

6O ya wutirɛ mu vɛ koti a sɛm sɛma nɛnɛ nara suwachak ni, amaa mu zima wa pɔɔgi 

min. Mu yaa biksi mau di nan ya wutirɛ. 

7Mu funɛ te nyɛn ma wati a biksi ma Koosa laaboor weri ti wɛ, mu wa funɛ daŋni 

bɔta. Mu funɛ bur mu titirɛ gantɛl di ma zer ma nyuuna buudaha. Chen wa fun deŋlii? 

8Ma nyɛ mu ŋɔ ma chenani o fun du. Mu funɛ nyɛn ma wati, Koosa nitiŋɛ ba naa nyɛn 

tɔ bar boli ni, bɔnɛ funɛ kpa papaharɛ a nyɛ min, chen ni mu zi kotiu a suŋi ma yɔri. 

9Wuzu digi mu malɛ fun wa peti, amaa mu wa fun wa pɛɛsi ma di ma suŋi min. Mu 

niinbisa ba naa nyɛn Masɛdonia pulum ni, funɛ zer kin naa maga mu daŋniu a wa nyɛ 

min. Mu yaa fun dosou di mu wa zi nyini ma se ni a li kundɔŋ ni. Chene o kaa nyɛn 

kpa la saha wa wa. 

10Mu sɛm ta ya wutirɛ domi Yesu Kristo nyɛn min ni. Ba naa maga nyɛn Girik tim 

pulum ni zi nuu di mu wara nyini ma se ni a li kundɔŋ ni. 

11Ma lisi di mu la tum nan, mu wara daŋni maa? Koosa zimu di mu daŋni mau 

kinkan. 

12Mu wa zi chɛrgi chenani mu tum nan, chen ni nibiksɛ nama wa zi na nyinbaan a ŋɔ 

di ba tuma awa mu tuma ya kibɛgimnɛ. 

13Ba wa ya Koosa wuti nitumɛ. Ba ka ya nusun timwa, domi ba mur mau di ba biksi 

awa ya biksi ti ya kibɛgimnɛ. Ba fun chɛrgi ba titi di ma lisi di Yesu Kristo funɛ tum 

ba ma wati. 

14Hali sintana gbanko koti a chɛrgi o titi, chen ni nara zi lisiu di o ya Koosa malaikasi 

ta nichaani digirɛ. 

15Sintana koti a tum chen, o wa bɔm wa o tumtumsa chɛrgi ba titi, chen ni ma zi lisiu 

di ba ya Koosa tumtumsiwa. Koosa wa di ba sɛria, o zi na ba galimsau a ta ba yɔri. 

Chenani Pɔɔl Fun Namsi A Biksi Nara Koosa Wɛ 

16Mu piin sɔbiu di ma bɔnɛ zi lisiu di mu sɛm ta wa kpak nyuha. Mu bur a sumi mau 

di ma kpak min kanyita. Lalaknɔ ma nyɛ mu daŋni sɔn tama. 

17Ya kunyan ti wa fun biksi ya di ya daŋni sɔna. Womna la daŋni chen duŋduŋ. 

18Nibiksɛ nama la tiŋ ba titi daŋnɛ aa daŋni sɔna a du ba titi ni. Chendaha mu gbanko 

daŋni sɔn. 

19Ma lisu di ma kpak zima kinkannɛ, amaa ma wa vusi a nu womsi biksi nɔ. 

20Ba wa kpa tuha sa a du ma ni a dɛɛsi ma a chi bichɛsa, a nyɛ ma chɔk ma malɛ awa 

diwe kinkan a pini ma aa gbaari. Ma la kin nama maga. 

21Ya wa ma funɛ nyɛn, Koosa wa fun nyɛ ya bambi kpoka di ya ya chen a nyɛ ma. 

Baa daŋni sɔna, mu gbanko zi ya womu a tum chen. 

22Ba ya Ju timwaa? Mu gbanko ya Ju timwa. Ba ya Abraham bi lulɛwaa? Mu gbanko 

ya ba warɛ. 

23Ba ŋɔ ma di ba ya Yesu Kristo tumtumsiwaa? Ma zi ŋɔ di mu zu galɛŋwa, amaa mu 

daŋni mu ŋɔ ma di mu ya o tumtumnɛ a kaali ba kinkan. Mu funɛ tum tumwa kinkan a 

nyɛ un. Ba fun a tɔ min dɛ bu damata a kpa vurmsa a tuk min. Mu fun wa dugli siwi 

bu damata. Mu kaali bau a li kina maga ni kinkan. 

24Ju tim ta fun a kpa vurmsa a tuk min fumnaasi di kibɛgim wa to. Ba funɛ ya chene 

naval bunyuu. 

25Nara fun kpa daasa a tuk min naval butora. Nara fun kpa buŋkula a yaksi min bu 

bɛgim. Mu funɛ nyɛn arŋ zen nee, peha fun wa mo un a la zini gbɛntɛla o pɛksi. O 

funɛ ya chene naval butora. Mu funɛ nyɛn teku ni ti nee aa di nha wa dusum maga bu 

bɛgim. 

26Mu yaa si bar digi niu a gba hali a la li bar tagna ni kinkan. Mu funɛ ji mɔɔga jibaŋ 

naa ni fun su a pisi chen. Nara funɛ muksi min kinkan a daŋni ba fuksi mu kina. Ju 

tim ta awa ba naa vɛ ya Ju tima fun nyɛ min na namsi kinkan. Hali ba naa mu fun lisi 

di ba ya mu chɛnsiwa, ba fun bur a ka min. Mu funɛ gbau a la li tɔsa awa nyabaan wa 

teku, a maga funɛ ya bar tagniwa. 

27Mu funɛ tumu a la gali a gil mu do bu damata. Nyɔksa awa lɔsa fun a kpak min. Mu 

kilaarɛ wa fun mak min ka mu vɛ kpak bar chɔɔli wuzu kama. 

28Kin nawara nyɛnɛɛ mu ha vɛ sɛm ma a wɛ. Mu baga nyɛnu kinkan saha maga di 

Yesu nitiŋɛ ta maga zi tiŋ unu nɛnɛ. 

29Nar vɛ tiŋ un nɛnɛ, o muksi minu. Nar ka tum tum tagna, mu tuha zi chɔku kinkan a 

daha. 

30Mu funɛ piin ŋɔ mau di mu ya womnɛ a la daŋni sɔn. Kinkin naa mu lisi mu ŋɔ ma 

biksɛɛ di mu wa kpak kpok kinkan. 

31Koosa naa ya ya kunyan Yesu nyana, zimu di mu wa ya nusun tiina. Ma nyɛ ya pɛgi 

un hali saha naa vɛ kpak bɔ. 

32Mu funɛ nyɛn Damaskus nɛɛ, gɔbnati nyuhu tiina naa ba funɛ yir Aretas, fun tum o 

lanjimasa di ba la il tɔhɔn ti nɔɔna a kpak min. 

33Amaa mu chɛnsa funɛ kpa min a du chenchise ni a kpa ŋmɛn a vɔu chenchise ti, a 

kpa min a dau chechepure ziŋi naa ba fun sa a go tɔhɔn ti chen, mun ni. Mu funɛ wa 

pu tɛɛnɛ, mu fun chɔ a li o nin ni. 

2 Kɔr. 12 

Pɔɔl Fun Na Ya Kunyana A Chi O Deesi 

1Ma nyɛ mu ŋɔ ma tama a gbaari mu titi wɛ ni. Chenani mu zi ŋɔ ma wa zi suŋi ma 

kinkan, amaa nyinbaan wa to mu zi vɛ sɛm ma. Wuzu digirɛ Koosa fun suŋi min di 

mu na ya kunyan ti. 

2Bun fidanaasi gantɛl ni, Koosa fun lisi min a zini a zu o tɔhɔn ti. Mu wa zim di o 

funɛ ya nan koo o chi mu funɛ deesiu. O duŋduŋ zim chen. 

3Ma nyɛ mu bukoo ŋɔ ma. Koosa funɛ lisi min a zini a zu bar weri kinkan. O duŋduŋ 

zim di o funɛ ya nan koo o chi mu funɛ deesiu. 

4Mu funɛ zu dooni, mu funɛ nu sɛmau a naa mu vɛ koti a sɛm ma. 

5Mu fu zi daŋni sɔnu a daha, amaa mu wa zi bu daŋni sɔn. Mu ka daŋni mu biksi mau 

di mu titi kpok ti ya yɔrirɛ. 

6Mu fu ŋɔ ma chenani mu du, ma fu wa zi ŋɔ di mu sɛma wa kpak nyuha. Mu fu zi ŋɔ 

ma wutiu. Mu wara daŋni nara zim di mu ya nibin zenne a kaali ba, domi chenani 

Koosa fun ya a nyɛ min daha. Mu daŋni ba ka di min sɛriarɛ mu tuma awa mu sɛma 

daha. 

7Koosa wa funɛ daŋni mu zer mu titi, domi o funɛ nyɛ mu nu alaazibu sɛmau. 

Chendaha o fun kpa wichɔɔrta a nyɛ min o wi mu bara ni saha maga. O chi Koosa nyɛ 

sintana tuksi minu saha maga. 

8Mu funɛ sumi ya kunyan ti kin nɔ wɛ butora a ŋɔ un di o kpa un a ta. 

9O fun vɛ la nɔɔni a ŋɔ min, “Mu zi nyɛ hin mu kpok tiu i di un. Nibine kpok bur 

gantɛlu, kpok naa mu kpa du un ni chen la gbaari.” Chendaha mu tuha sɔɔni ka mu 

daŋni sɔn di mu titi kpok ti ya yɔrirɛ, chen ni Yesu Kristo kpok ti zi nyɛn min niu 

kinkan. 

10Nara pini min a nyɛ mu na namsi a la muksi min kinkan Yesu Kristo daha ka mu vɛ 

koti a nyini mu titi kpok se ni, mu tuha sɔɔnɛu. 

Pɔɔl Baga Funɛ Nyɛn Ba Ni 

11Ma muksi minu di mu sɔbi a nyɛ ma a chi mu ya wom. Yɛrɛ ma bɔnɛ vɛ nyɛ min 

jirima? Mu titi kpok ti ya yɔrirɛ, amaa mu wara tiŋ nusun nibiksɛ ba naa ma lisi di ba 

wa ya nibirige, gantɛl. 

12Mu funɛ nyɛn ma wati, ma wa funɛ beeli di mu ya Koosa nitumirɛ wuti. Waa funɛ 

suŋi min di mu tum tum zene a kitum alaazibu tuma awa kanyita kinkan ni a nyɛ ma. 

13Chenani mu fun a biksi ma awa chenani mu fun a biksi Koosa nitiŋɛ ba naa nyɛn bar 

kurgɛ ni, ya kibɛgimnɛ, amaa kibɛgim funɛ ka. Mu wa fun pɛɛsi ma di ma suŋi min 

wa diwe ni. Mu vɛ nyɛ ma tusa sɔɔni diwe na daha, ma gil nyɛ min. 

14Mu funɛ piin a wa ma watiu bilɛ. Lalaknɔ mu bur a saksiu di mu wa. Mu wa pu ma, 

mu wara daŋni ma wa lisi kundɔŋ a li ma kin ni a nyɛ min. Mu daŋni ma kpa ma titirɛ 

a ka nyɛ min. Ma chi mu bisiwa. Bichɛsa wara dɛɛsi ba nyama awa ba numa, amaa ba 

nyama awa ba numa ka la dɛɛsi ba. 

15Mu daŋni mu kpu mu titirɛ a nyɛ ma, chen ni mu zi suŋi mau. Chenani mu daŋni ma 

la suwachak, ma daŋni zi bur gantɛluu? 

16Ma zimu nɛnɛ di mu funɛ nyɛn ma wati, mu wa funɛ nyini ma diwe se ni. Ma bɔnɛ 

zi buru a ŋɔ dɔŋ ni di mu sɛm ta ya wutirɛ amaa mu nɛɛgiu a mur ma. 

17Yɛrɛ mu nɛɛgi a la mur ma? Ba naa mu fun tum ma wati chen, ba funɛ di mauu? 

18Mu funɛ sumi Taitusu di o la ma wati. O fun la nɔɔni, mu fun tum o wa ya niinbe 

digi ma wati. Taitus funɛ di mauu? Ma wa zim di chenani mu wa Taitus bambe lisi 

awa chenani yaa tum, ya kibɛgimnɛɛ? 

19Ma lisi di ya kɔɔri ya sɔniwa ma wati a li tɔn nɔ nii? Chen wa ya wuti. Koosa dɔ ya 

ya sɔbi sɛm naa Yesu Kristo fun kpa nyɛ ya. Mu bi daŋnɛ, ya tum tagna la zi suŋi ma. 

20O muksi minu mu wa wa ma wati, ma bɔnɛ wa zi tiŋ chenani mu daŋni maa tiŋ. Ma 

zi wa di dɔŋa wa amɔrɛu a kpak dɔŋa handɔta a na paan a du dɔŋ ni a ya se tima a 

kichɔk dɔŋ sɔna a kilɔ dɔŋ gantɛla a zer ma titi a vɛ tiŋ ma nihɛɛta nɔɔna. O du chen, 

ma wa zi daŋni chenani mu wa ma zi nyɛn. 

21O muksi minu mu wa wa ma wati, Koosa zi nyɛ mu na hiisau ma daha. Mu tuha zi 

chɔku kinkan domi ma nidamata wa zi gil ma chɔkumsa tuma awa ma sakaal tuma 

awa ma tum doŋa kinkan a bur wa tiŋ Koosa. 

2 Kɔr. 13 

Pɔɔl Mak O Tɔn Nɔ Bar Nɔwa 

1Mu funɛ piin wa ma watiu bilɛ. Lalaknɔ mu bur a saksiu di mu wa. Maa lisi chenani 

ba fun sɔbi a li Koosa sɛm tɔn ti ni. Ba funɛ ŋɔ, “Ma daŋni ma fiksi nandigi, ma kpak 

nara alɛ akoo nara batora ba ya ma sɛhɛra tima.” 

2Mu funɛ nyɛn ma wati bilɛ tiin chen, mu funɛ tɛ ma naa la tum tum tagna chen ninu. 

Lalaknɔ mu bol ma niu, mu ha vɛɛn a tɛ ma awa ba naa ka, ninu. Mu saksiu di mu wa 

lɛrgi ma diŋsa kinkan. 

3Yesu Kristo kpak kpok kinkan. Mu wa pu ma, ma zi zim di o kpok ti nyɛn min niu. 

4Ba funɛ wa kpa un a la kpaasi a mari o daakakli ti ni o sou, o wa fun kpak kpok. 

Amaa lalaknɔ o bu nyɛn Koosa kpok naa funɛ lɛli un a li o sou ni, daharɛ. Chen vɛɛna, 

mu funɛ nyɛn ma wati saha digi, mu funɛ ya jɛrgirɛ ma wati. Mu wa kaa bur wa, mu 

wa Koosa kpok kinkan zi bur wau. 

5Maa zaamsi ma titi di ma se su Yesu Kristo nɛnɛ. Ma zim di o nyɛn ma bambe niu 

akoo ma higliu di ma tiŋ unuu? 

6Ma zimu di ya wara higli. Ya kpak unu nɛnɛ. 

7Yaa sumi Koosau di ma bur a li ma tum tagna ni, chen ni mu wa zi wa lɛrgi ma 

diŋsa. Ma bur a tum tum were, chen bɔɛɛ di mu biksi ma chenani Yesu Kristo kpok ti 

nyɛn min ni. 

8Ya yaa kpami mau di ma tum were a nyɛ Koosa ni a tiŋ o wuti nyinbaan. 

9Ya vɛ kpak kpok ka ma wa kpak kpok, ya tusa zi sɔɔniu. Chendaha ya yaa sumi 

Koosau di kin naa nyɛn ma wati maga kɔɔri. 

10Mu sɔbi tɔn nɔwa a te nyɛ ma di ma kɔɔri kin nama, chen ni ka mu wa wa ma wati, 

mu wa zi bu kpa kpok naa ya kunyan ti fun kpa nyɛ min chen a lɛrgi ma diŋsa. O funɛ 

kpa unu a nyɛ min di mu suŋi ma ma zim un a gbaari. 

11Ya niinbisa, lalaknɔ ya daŋni ya mak tɔn nɔ sɔbi bar nɔwa. Ma nu chenani mu sɛm 

ma chen a kɔɔri kin nawara vɛ deŋli maga. Ma kpak nɔ bɛgim wa dɔŋ ni a kpak bara 

sɔɔna awa dɔŋ ni. Koosa naa la daŋni ma a la nyɛ ma bara sɔɔna, o zi suŋi mau a chi 

nan. 

12Ma zaami dɔŋa nɛnɛ. 

13Koosa nara maga zaami mau. 

14Koosa naa la daŋni ma, awa ya kunyan Yesu Kristo naa la suŋi ma, awa Koosa siim 

weri naa nyɛ ma ya nɔ bɛgim wa dɔŋ ni, ba maga zi nyɛn ma niu. 

Gal 

Gal. 1 

1Min waa, Pɔɔl, la sɔbi tɔn nɔ a nyɛ ma. Nara wa fun lisi min di mu ya nitumi, amaa 

Yesu Kristo awa ya kunyana Koosa naa lɛli un a li o sou ni, funɛ lisi min. 

2Mu wa ya niinbisa ba naa maga nyɛn bar nɔ, zaami ya dɔŋtima ma naa maga lagmi 

dooni aa jɛɛmi Koosa a li Galesia pulum ni. 

3Ya kunyan Koosa awa ya kunyan Yesu Kristo kisuŋi ma aa kinyɛ ma bara sɔɔna. 

4Kristo funɛ tiŋ ya kunyan Koosa tutɔrɛ a sou ya daha, chen ni o zi kotiu a yisi ya a li 

lalaknɔ wu tagna saha ni. 

5Ma nyɛ ya pɛgi Koosa naa kpak jirima kinkan hali saha naa vɛ kpak bɔ, chen daha. 

Ami. 

Koosa Laaboor Weri Ya Kibɛgim Duŋduŋnɛ 

6Mu funɛ nuu di ma wa tiŋ Koosa naa funɛ yir ma, awa Kristo naa suŋi ma, a vusi. Ma 

buru a tiŋ biksi digi lalaga. O jɛri minu kinkan. 

7Nara bɔnɛ funɛ chɛrgi Koosa laaboor weri tiu Kristo wɛ a wa muksi ma saha maga. O 

laaboor weri ti ya kibɛgim duŋduŋnɛ. Digi wa bu toli. 

8Koosa malaikasi ta digi zi wa li o tɔhɔn tiu koo min wa biksi ma laaboor weri naa 

kurgɛɛ a li Koosa laaboor weri naa ya piin biksi ma chen, Koosa zi na ya galimsau a ta 

ya yɔri. 

9Mu funɛ te ŋɔ ma nanu. Lalaknɔ mu bur a ŋɔ mau. Nandigi biksi laaboor weri ti ka o 

kur a li Koosa laaboor weri naa ma fun a la nɔɔni di o ya wutirɛ, Koosa zi na o 

galimsau a ta un yɔri. 

10Ma lisu di muu daŋni mu ya nara lɛmlɛmnɛɛ? Aai. Mu daŋni mu sɔɔni Koosa 

duŋduŋ tuharɛ. Mu daŋni mu ya nara lɛmlɛm, mu wa ya Kristo tumtumna. 

Chenani Koosa Fun Lisi Pɔɔl O Ya O Nitumi 

11Mu niinbisa, mu daŋni mu ŋɔ ma wu digirɛ. Nibinsa wa fun naami laaboor weri naa 

mu fun biksi ma chen. 

12Nandigi wa fun a biksi min hali tama. Yesu Kristo titi funɛ kpa un a biksi min 

gbampulim ni. 

13Ma zimu di saha digi mu funɛ tiŋ Koosau a chi Ju tim ta, mu fun a muksi Yesu 

nitiŋɛ ta kinkan. Mu wa fun a kpak ba siki a la daŋni mu chɔk ba maga. 

14Mu funɛ tiŋ chenani Ju tim ta tiŋu nɛnɛ a kaali ba naa nyuuna mak dɔŋa. Mu se funɛ 

sɛriu kinkan di mu wa tiŋ mu nawaalsi ta nyinbaan. 

15Amaa Koosa funɛ te lisi min di mu ya o tumtumna ka ba zi lul min. O funɛ te yir a 

suŋi min, 

16a nyɛ mu wa zim o be Yesu ti gbampulim ni, chen ni mu zi la biksi ba naa vɛ ya Ju 

timau o laaboor weri ti wɛ. Mu wa fun lagmi nandigi ni di o ŋɔ min chenani mu zi 

tum, 

17amaa mu fun vaan kaali Arabia pulum. Mu wa fun la di mu la na ba naa funɛ piin ya 

Yesu nitumɛ ta a li Jɛrusalɛm ni. Mu funɛ nyɛn Arabia ni peti, mu fun bur a kaali 

Damaskus. 

18Bunsa tora gantɛl ni, mu fun kaali Jɛrusalɛm di mu la na Pita, a nyɛn o wati wuzu 

fidanyuu, 

19Yesu nitumɛ ta maga ni, mu funɛ pu Jems naa ya ya kunyan ti niinbe, duŋduŋnɛ. 

20Chenani mu sɔbi nan ya wutirɛ. Koosa ya mu sɛhɛra tiina mu wara suni wɛ. 

21Mu funɛ li Jɛrusalɛm ni, mu fun gba Siiriya pulum awa Silisia pulum. 

22Chen saha ti maga, Yesu nitiŋɛ ba naa nyɛn Judia pulum ni, wa fun pu min. 

23Ba funɛ nu di mu ya naa funɛ nyɛ ba namsi kinkan a la daŋni mu dusi Koosa laaboor 

weri ti a ta, ba fun ŋɔ dɔŋ ni, “Baŋa ya baal nɔ burgi a suŋi ya nan?” 

24Ba fun a pɛgi Koosa mu daha. 

Gal. 2 

Pɔɔl Awa Nitumɛ Fun Bɔni Koosa Tuma 

1Bun fidanaasi gantɛl ni, min, Barnabas awa Taitus fun bur a kaali Jɛrusalɛm. 

2Koosa titi funɛ biksi min di ya la dooni. Ya wa Yesu nitiŋɛ ba naa nyɛn dooni, 

nihɛɛta fun wa lagmi dɔŋ ni ya duŋduŋ. Mu fun ŋɔ ba chenani mu fun biksi ba naa vɛ 

ya Ju tima Koosa laaboor weri ti wɛ. Mu wara daŋni ba lisi di tum naa mu tum a nyɛ 

Koosa ni chen ya yɔrirɛ. 

3Taitus naa funɛ nyɛn mu wati, funɛ ya Girik timwa, amaa ba wa fun muksi un di ba 

teŋ un. 

4Nara ba naa funɛ ŋɔ di ba ya Yesu nitiŋɛwa, bɔnɛ funɛ daŋni di ba teŋ un, amaa ba 

funɛ suniu. Ba fun a sogli a zu di ba na chenani ya tiŋ Yesu a ta nyɛ ba teŋsi ya, domi 

ya wa Yesu Kristo ya nibɛgimnɛ. Ba daŋni ya burgi ba yosiwa. 

5Ya wa ba wa fun la nɔɔni hali tama, chen ni ya zi kotiu a kpak Koosa laaboor weri 

naa ma piin nu wuti. 

6Ba naa funɛ chi nihɛɛti ta dooni fun la nɔɔni di chenani mu biksi ba naa vɛ ya Ju tima 

ya wutirɛ. Ba wa fun kpa biksi digi a gbaari mu biksi ti ni. Mu baga wa fun to di ba 

wa ya nihɛɛti ta koo ba laata. Koosa wara di ya sɛria a li ya bara nɛɛ. 

7Ba funɛ zimu di Koosa funɛ kpa o laaboor weri ti a du mu nin ni a nyɛ ba naa vɛ ya 

Ju tim ni. O gbanko funɛ kpa o laaboor weri ti a du Pita nin ni a nyɛ ba naa ya Ju tim 

ni. 

8Koosa fun kpa o kpok ti a nyɛ Pita ni di o ya o nitumi a la biksi ba naa ya Ju tima. 

Koosa gbanko funɛ kpa o kpok ti a nyɛ min di mu ya o nitumi a la biksi ba naa vɛ ya 

Ju tima. 

9Jems, Pita awa Jɔn ba naa chi nihɛɛti ta, funɛ zimu di Koosa suŋi minu di muu tum o 

tuma chen ni, ba fun la nɔɔni di ya wa ba ya nibɛgimnɛ. Ba wa ya gbanko fun la 

nɔɔniu di ba zi la biksi ba naa ya Ju timau. Ya ka zi la biksi ba naa vɛ ya Ju timau. 

10Ba gbanko fun ŋɔ ya di ya suŋi fara tima ba naa ya Yesu nitiŋɛ ta a nyɛn doon 

pulum ti ni. Mu piin kpak unu mu bambi ni di ya ya chen. Ya wa ba funɛ sɛm peti, ya 

fun li dooni a kaali Antiɔk. 

Pɔɔl Fun Zulimi Pita Antiɔk Ni 

11Wuzu bilɛ Pita fun wa dooni. O funɛ nyɛn doon chene, mu fun a fiksi un gbampulim 

ni di mu na o galimsau. 

12Pita wa o dɔŋtima ba naa vɛ ya Ju tima, bɔnɛ funɛ te lagmi dɔŋ ni di ba di diwe. 

Amaa ba naa Jems fun tum, bɔnɛ funɛ wa, Pita wa ba wa fun bu lagmi dɔŋ ni a di 

diwe. Ba naa Jems fun tum chen la daŋni ba teŋsi Yesu nitiŋɛ ba naa vɛ ya Ju tima 

chen. 

13Ba dɔŋtima ba naa funɛ ka a ya Ju tim ta, funɛ na chenani Pita fun tumu, ba tiŋ un. 

Hali Barnabas wa o dɔŋtima ba naa vɛ ya Ju tima, fun vɛ di o wa ba wa zi lagmi a di 

diwe. 

14Mu funɛ na ka ba vɛ tiŋ chenani Koosa laaboor weri ti biksi ya wuti, mu fun ŋɔ Pita 

ni ba maga suwachak ni, “I ya Ju tima, amaa i nyɛnu a chi ba naa vɛ ya Ju tima. Yɛrɛ 

ii daŋni i muksi ba naa vɛ ya Ju tima di ba nyɛn a chi Ju tim nyɛnɛɛ?” 

Kin Naa Nyɛ Koosa Vɛ Na Nibine Galimsa 

15Ba funɛ lul ya bɔnɛ Ju timwa. Ba wa fun lul ya ba naa vɛ ya Ju tima watɛɛ. Ju tim ta 

yir ba tum tagna nitumɛwa. 

16Ya zimu di nar tiŋ Koosa chiksɛ ta duŋduŋ, chen tiina ha zi vɛɛn kpak galimsau o 

wati, amaa nar nyɛ o si su Yesu Kristo, Koosa wa zi bu na o galimsa. Ya se su Yesu 

Kristo. Ya wara tiŋ Koosa chiksɛ ta duŋduŋ. Chendaha o wa bu na ya galimsa. 

17Lalaknɔ Koosa wa bu na ya galimsa, domi ya wa Kristo ya nibɛgimnɛ, chen biksi 

nara di ya funɛ te kpak galimsau o wati a la tum tum tagna. Chen gbanko biksi di ya 

Ju tim ta funɛ te kpak galimsau Koosa wati a la tum tum tagna, a chi ba naa vɛ ya Ju 

tima. Chen biksi di Kristo nyɛ ya tum tagna nitumɛɛ? Aai. 

18Amaa mu bu biksi di nar tiŋ Koosa chiksɛ ta duŋduŋ di Koosa wa zi bu na o 

galimsa, chen biksi di mu chɔk o chiksɛ tawa. 

19Mu tiŋ o chiksɛ ta duŋduŋ, mu wa kikoti a tiŋ a a peti, a na galimsa o wati. Mu wa 

bu tiŋ chen. Lalaknɔ mu nyɛn a nyɛ Koosa nɛɛ. O chi mu wa Kristo sowɛɛ a li o 

daakakli ti ni, 

20chen ni mu wa zi bu nyɛn, amaa Kristo kinyɛn min ni. Mu si su Koosa be naa la 

daŋni min a fun sou mu daha. Chene muu tiŋ lalaknɔ. 

21Mu wara tɔ Koosa suŋi nyinbaan. Nar ka tiŋ Koosa chiksɛ ta duŋduŋ, chen ni Koosa 

wa zi bu na o galimsa, chen biksi di Kristo sou funɛ ya yɔrirɛ. 

Gal. 3 

Koosa Chiksɛ Awa Ya Yesu Se Suuli Wɛ 

1Ma Galesia tima ya womniwa. Anti kpa o kpok a du ma ni di ma gil Koosa wuti 

nyinbaan? Ya wa fun wa biksi ma gbampulim ni chenani Yesu Kristo fun sou a li o 

daakakli ti nii? Ma wa fun la nɔɔni di ya sɛm ta ya wutirɛɛ? 

2Mu daŋni mu pɛɛsi ma wu digirɛ. Koosa funɛ kpa o siim weri ti a nyɛ ma, ma funɛ 

tiŋ o chiksɛ ta hali a wa petiu koo ma funɛ nu o laaboor weri tiu a nyɛ ma se su unn? 

3Ma ya womniwa kinkan. Ma funɛ te tiŋ a li Koosa siim weri ti kpok ni, amaa lalaknɔ 

maa daŋni ma tiŋu a li ma titi kpok ni hali a wa peti. 

4Ma namsi maga ya yɔrirɛ ma watii? Mu kpak bambi di o wa ya yɔri. 

5Koosa kpa o siim weri ti a tum tum zene a nyɛ ma, o ya chenu domi maa tiŋ o 

chiksɛwa hali a wa peti koo domi ma funɛ nu o laaboor weri ti a nyɛ ma se su unn? 

6Ba fun a sɔbi a li Koosa sɛm tɔn ti ni a ŋɔ Abraham wɛ, “O si funɛ su Koosa. 

Chendaha Koosa wa fun na o galimsa o wati.” 

7O lawa ma wa zimu di ba naa se su Koosa ya Abraham wuti bi lulɛwa. 

8Koosa funɛ te biksi ba naa funɛ sɔbi a li o sɛm tɔn ti ni di o wa zi bu na ba naa vɛ ya 

Ju tima galimsa o suwachak ni, domi ba se zi wa su unu. Abraham funɛ te nu nan 

laaboor weri nɔ di, “Koosa zi suŋi ba naa maga nyɛn tɛɛnɛ nɔ maga niu a chi nan o 

daha.” 

9Abraham si funɛ su Koosa. Chendaha Koosa fun suŋi un chen. Ba naa maga se su 

Koosa, o zi suŋi bau a chi chenani o fun a suŋi Abraham chen. 

10Ba naa la nyini Koosa chiksɛ ta tiŋi se ni aa tiŋ a nɔ, Koosa zi ŋɔ nɔu a nyɛ ba. Ba 

fun a sɔbi a li o sɛm tɔn ti ni a ŋɔ, “Nar tim Koosa chiksɛ hali a wa peti a chel, Koosa 

zi ŋɔ nɔu a nyɛ un.” 

11Ya zimu nɛnɛ di nar tiŋ Koosa chiksɛ ta duŋduŋ, Koosa ha zi vɛɛn na o galimsau. 

Ba fun a bukoo sɔbi a li Koosa sɛm tɔn ti ni, “O wa zi bu na ba naa se su un galimsa, a 

kpa o mi fali ti a nyɛ ba.” 

12Amaa nibine naa la tiŋ Koosa chiksɛ ta, wa nyɛ o si su un. Ba fun bukoo sɔbi a li o 

sɛm tɔn ti ni, “Nibine naa la tiŋ Koosa chiksɛ ta hali a wa peti, Koosa zi kpa o mi fali 

tiu a nyɛ un o tiŋi ti daha.” 

13Kristo funɛ sou, waa funɛ chiŋi doonani Koosa kaa ŋɔ nɔ a nyɛ ya bar chiŋi ni a la 

ya nyuuna a nyɛ ya. Ba fun bukoo sɔbi a li o sɛm tɔn ti ni a ŋɔ, “Koosa zi ŋɔ nɔu a nyɛ 

naa ba yisi a tɛ daakakli ti ni.” 

14Yesu Kristo fun la ya nyuuna a nyɛ ya nan ni, chen ni Koosa wa zi koti a na ba naa 

vɛ ya Ju tima galimsa o suwachak ni o daha. Chene o fun vɔu a nyɛ Abraham ni. Ya 

se su Yesu Kristo. Chendaha Koosa fun kpa o siim weri ti a du ya ni a chi chenani o 

fun vɔu di o nyɛ ya chen. 

Chenani Koosa Fun Vɔu A Nyɛ Abraham Ni 

15Mu niinbisa, mu daŋni mu ŋɔ mau a li ya nyɛni ni. Ma zim di nara balɛ ya nɔ bɛgim 

a la nɔɔni dɔŋ ni, nandigi wa kikoti a chɔk un koo ma gbaari. 

16Ba fun bukoo sɔbi a li Koosa sɛm tɔn ti ni a ŋɔ, “Koosa funɛ kpa o vɔwe a nyɛ 

Abraham awa o be luli ni.” Ba wa fun sɔbi di o kpa a a nyɛ Abraham awa o bi lulɛ ni. 

O mun ya di o funɛ kpa a a nyɛ nibin bɛgim duŋduŋ nɛɛ. Chen tiina ya Kristo. 

17Mu daŋni mu ŋɔ mau di Koosa awa Abraham funɛ ya nɔ bɛgimnɛ, ka Koosa fun vɔu 

di o zi dɛɛsi unu. Bun kɔksa naasi awa fumtora gantɛl ni, Koosa funɛ kpa o chiksɛ ta a 

nyɛ Mosis ni. A wa fun koti a chɔk chenani Koosa wa Abraham fun ya nɔ bɛgim awa 

o vɔwi ti. 

18Nara la chenani Koosa fun vɔu chen domi ba waa la tiŋ o chiksɛ ta duŋduŋ, chen la 

zi chɔk o vɔwi naa o nyɛ Abraham ni a nyɛ o ya yɔri. 

19Yɛrɛ Koosa fun kpa o chiksɛ ta a nyɛ Mosis ni a gbaari o vɔwi naa o fun piin kpa a 

nyɛ Abraham ni? Koosa funɛ ya chene, chen ni nibinsa zi zimu chenani tum tagna 

duu, hali saha naa Abraham be luli naa Koosa fun vɔu di o tum, fun wa. Koosa funɛ 

kpa o chiksɛ ta a nyɛ nara ni, o funɛ te kpa a a nyɛ o malaikasi ta nɛɛ. Ba fun a kpa a a 

nyɛ Mosis ni o ka fun kpa a a nyɛ nara ni. 

20Amaa Koosa funɛ kpa o vɔwi ti a nyɛ Abraham ni, o wa fun te kpa un a nyɛ 

malaikasi ta koo nandigi ni. 

Kin Naa Nyɛ Koosa Fun Nyɛ Nara O Chiksɛ 

21Koosa chiksɛ ta awa o vɔwi ti yo dɔŋwaa? Aai. O chiksɛ ta fu nyɛ o koti a kpa o mi 

fali ti a nyɛ nibinsa ni, o fu wa zi na ba galimsa ba chiksɛ ta tiŋi daha. 

22Ba fun a sɔbi a li Koosa sɛm tɔn ti ni di tɛɛnɛ nɔ tim maga na galimsa ba tum tagna 

daha. Chendaha ba naa se su Yesu Kristo, la Koosa papaha naa o fun vɔu a nyɛ 

Abraham ni chen. 

23O chi Koosa chiksɛ ta funɛ te kpak ya wa tum tagna a tɔ dɛ hali Koosa fun wa biksi 

ya chenani ya se zi su Yesu. 

24Amaa Yesu Kristo funɛ wa, chiksɛ ta wa bur a il ya. Waa funɛ nyɛ ya se su un, chen 

ni Koosa wa zi bu na ya galimsa. 

25Lalaknɔ ya se su Yesu, waa ya ya kunyana. Koosa chiksɛ ta wa bu ya ya kunyana. 

26Chenani ma se su Yesu Kristo nyɛ ma ya Koosa bisa. 

27Lalaknɔ ma wa Yesu Kristo ya nibɛgimnɛ. Ma funɛ burgi chenani o duu. 

28Ma naa ya Ju tima awa ma naa vɛ ya Ju tima, ma naa ya yosa awa ma naa vɛ ya 

yosa, ma nibaala awa ma nihaana, ma maga ya nibɛgimnɛ, domi ma wa Yesu Kristo 

ya nibɛgimnɛ. 

29Kristo dɔ ma. Chendaha ma zi na kin naa maga Koosa fun vɔu a nyɛ Abraham bi 

lulɛ ni chenu. 

Gal. 4 

1Mu daŋni mu ŋɔ mau a gbaari. Bichɛla naa la zi wa dɔ o nyan kina, o nyana yaa fun a 

dɛɛsi unu a chi yoma. 

2O nyan ti zi nyɛ nara kiil unu, hali saha naa o zi wa dɔ o nyan ti kina maga. 

3Chen vɛɛna, wu damata awa chiksɛ funɛ te dɔ ya a nyɛ ya burgi a yosa ka ya zi wa 

zim Yesu Kristo. 

4Amaa o saha funɛ wa tel, Koosa fun tum o titi be tɛɛnɛ nɔ maga ni. Nihaan digi funɛ 

lul o be. O fun bi aa tiŋ Koosa chiksɛ ta. 

5O funɛ ya chene di o la nara ba naa chiksɛ ta dɔ, nyuuna a nyɛ ba, chen ni Koosa zi 

kotiu a kpa ba a burgi o titi bisa. 

6Ma ya o bisiwa. Chendaha Koosa fun kpa o be siim weri ti a du ma bambe ni. Chen 

siim weri ti nyɛ ma yir Koosa ma kunyana. 

7Lalaknɔ ma wa bu ya yosa, amaa ma ya Koosa bisiwa. Chendaha o zi kpa o kin 

nawara maga o fun vɔu chen a nyɛ mau. 

O Fun Muksi Pɔɔl Kinkan Ba Daha 

8Saha digi ma wa fun zim Koosa. Ma waa funɛ zaami a tiŋ kin naa chi a ya Koosarɛ. 

A wa ya Koosa hali tama. 

9Lalaknɔ ma zim Koosa a ya o bisa ka o zim ma, yɛrɛ maa daŋni ma bur aa tiŋ chiina 

awa chiksɛ? Ma bur a daŋni ma ya a yosiwaa? 

10Ma waa funɛ lisi pɛn bɔnɛ awa bun bɔnɛ a di ma wuzu zene a ni. 

11O muksi minu kinkan ma daha. Tum naa mu fun tum a nyɛ ma, chen ya yɔrirɛɛ? 

12Mu niinbisa, mu sumi mau di maa tiŋ a chi chenani muu tiŋ chen. Mu funɛ nyɛn ma 

wati, mu fun burgi a chi chenani ma du. Ma fun la min du nɛnɛ. 

13Ma zimu di mu funɛ te wa biksi ma Koosa laaboor weri ti wɛ, mu bara wa fun lɛm. 

14Mu wichɔɔrta fu zi duŋni mau wati, amaa ma wa fun vɛ min. Ma waa ka funɛ nyini 

min a chi mu ya Koosa malaikasi ta digi. Hali a vɛɛn chi mu ya Yesu Kristo titi. 

15Ma tusa funɛ sɔɔni kinkan. Hali ma kpa ma bambe a nyɛ min. Baŋa ya? 

16Mu funɛ biksi ma wa wuti ni. Chen nyɛ mu ya ma dɔm lalaknɔɔ? 

17Nusun nibiksɛ tima kpak se sɛm di ba purigi ma a li min ni, chen ni ma zi vɛ mu 

biksi tiu aa tiŋ ba. 

18O weru wa nar kpak si sɛmu wa wu were ni saha maga. Mu nyɛn ma wati koo mu 

wa to ma wati, chen ya wutirɛ. 

19Mu bi daŋnɛ, mu chi nihaan naa la daŋni lulirɛ aa la wi ma daha. Mu daŋni kinkan 

di Kristo wa nyɛn ma ni hali o wa peti. 

20Mu gbanko daŋniu kinkan di mu wa nyɛn ma wati, chen ni mu zi kotiu a zim 

chenani mu zi wa nɔ ma. O muksi minu kinkan ma daha. 

Chenani Hega Awa Sara Fun Biksi Ya 

21Ma naa la daŋni di Koosa chiksɛ ta dɔ ma, maa lisi chenani a biksi ma. 

22Ya karimɛu a li Koosa sɛm tɔn ti ni di Abraham funɛ kpak bisa lɛwa. Yoma naa ba 

funɛ yir Hega chen, lul digi. Naa ka funɛ vɛ ya yom chen, lul digi. 

23Koosa funɛ vɔu vɔwiu a nyɛ naa vɛ ya yoma chen di o zi lul beu, amaa o wa fun vɔu 

vɔwi di yom ti zi lulu. 

24Nan la biksi ya wu digi. Saha digi Koosa awa Ju tim ta funɛ te ya nɔ bɛgimnɛ a li bi 

naa ba yir Sainai a li Arabia pulum ni. Nihaan naa funɛ ya yoma, o chi chenani ba fun 

ya dooni chene. Ba naa maga tiŋ chenani Koosa awa o nara fun ya chen wuzu ti, ba 

chi yosiwa. 

25Hega gbanko funɛ chi Ju tima ba naa Koosa chiksɛ ta dɔrɛ. Ba funɛ yir ba tɔ zen 

Jɛrusalɛm. Chendaha ba ya yosa, 

26amaa nihaan naa funɛ vɛ ya yom chen, o chi Jɛrusalɛm naa nyɛn Koosa tɔhɔn ti ni 

chene. Ya waa ya o bisa. 

27Ba funɛ sɔbiu a li Koosa sɛm tɔn ti ni a ŋɔ, “Nihabari naa vɛ na wiili a lul be, nyɛ i 

tuha sɔɔni hali a la gali. Naa baal funɛ duŋni un, waa la zi lul a kaali naa kpak baal.” 

28Mu niinbisa, ma waa ya Koosa bisa a chi chenani o fun vɔu chen. Nihaan naa vɛ ya 

yoma, funɛ lul be Koosa vɔwi ti daha. Ba funɛ yir un Aizik. 

29Chen saha ti yom ti be funɛ muksi naa vɛ ya yom chen be kinkannɛ, domi o funɛ lul 

un Koosa siim weri kpok ti daharɛ. Hali wa zinan, ba naa Koosa chiksɛ ta dɔ muksi ba 

naa la tiŋ Koosa o siim weri kpok ti daharɛ. 

30Ba fun bukoo sɔbi a li Koosa sɛm tɔn ti ni a ŋɔ, “Nihaan yom ti be awa naa vɛ ya 

yom chen be wa zi bɔni ba nyana kina. Chendaha ma duŋni nihaan yom ti awa o be ti 

a ta.” 

31Mu niinbisa, ya zimu di ya wa ya naa vɛ ya yom chen bi lulɛwa. Ya waa ka ya 

nihaan yom ti bi lulɛ. 

Gal. 5 

Kristo Funɛ Yisi Ma A Li Ma Yosi Ni 

1Kristo funɛ lisi yau a li yosi ni. Maa kpak chen nɛnɛ, a ta bu nyɛ nara kpak ma a ya 

yosa. 

2Ma nu mu sɛma. N waa, Pɔɔl, la ŋɔ ma di ma nyɛ nusun nibiksɛ nama teŋsi ma, 

Kristo ya yɔrirɛ ma wati. 

3Mu bukoo ŋɔ mau di nandigi nyɛ ba teŋsi un, o lawa o bur a tiŋ Koosa chiksɛ maga 

hali a wa peti. 

4Ma naa la kpaŋi ma titi di maa tiŋ Koosa chiksɛ ta, chen ni o wa zi bu na ma galimsa, 

ma waa la vɛ Kristo. Chendaha Koosa vɛ koti a suŋi ma hali tama. 

5Ya titi kpak bambi bɛgim di wuzu digi Koosa wa zi bu na ya galimsa hali o wa peti. 

O funɛ kpa o siim weri kpok tiu a du ya ni di ya se su un. Chendaha ya koti a pɔ 

Koosa di o wa ya chen. 

6Domi ya wa Kristo ya nibɛgimnɛ, Koosa baga wa to di nara teŋsi yau koo ba wa 

teŋsi. Amaa o ka daŋni kinkannɛ di ya se su un, chen ni ya zi daŋni dɔŋau. 

7Ma funɛ tiŋ Koosa nyinbaanu nɛnɛ. Lalaknɔ ma nyɛ nusun nibiksɛ nama wa nyɛ ma 

buru a li o wuti ti tiŋi ni. 

8Koosa naa funɛ yir ma, wa ya chen. 

9Nandigi fun ŋɔ di ma kpa luri tama a du boroboro damata ni, o maga zi fuusiu. 

10Domi ya wa ya kunyan ti ya nibɛgimnɛ, mu kpak bambiu di ma zi tiŋ mu sɛmau. 

Mu gbanko kpak bambiu di Koosa zi wa na ba naa la muksi ma galimsau a ta ba yɔri. 

Hali chenani ba mak. 

11Mu niinbisa, mu biksi di o lawa ba teŋsi ba naa la tiŋ Yesu, yɛrɛ Ju tim ta ha vɛɛn a 

muksi min kinkan? Mu biksi nara nan ni, ba wa zi muksi min. Mu zi kotiu a biksi nara 

di Kristo funɛ sou a li o daakakli ti ni a ta na muksi. 

12Hali mu daŋni kinkan di ba naa la muksi ma, zi ya ba titi namugilisau. 

13Mu niinbisa, Koosa funɛ yir ma di ma ta ya yosa. Amaa lalaknɔ o yisɛ mau, ma ta 

bu tiŋ ma titi daŋnɛ. Ma ka daŋni dɔŋa a kisuŋi dɔŋa. 

14Koosa chiksɛ ta digi ya a koora a biksi ya di, “Maa daŋni ma dɔŋtima a chi chenani 

maa daŋni ma titi.” 

15Ma yaa na paan a du dɔŋ ni a la di dɔŋa wa amɔrɛ, ma doso. Wuzu digi ma zi wa 

chɔk dɔŋau. 

Koosa Siim Weri Yo Ya Tutɔ Daŋnɛ 

16Maa nu mu sɛma. Ma ta tiŋ ma titi daŋnɛ ta, amaa ma nyɛ Koosa siim weri ti kpa o 

kpok ti a nyɛ ma ma tiŋ un nɛnɛ. 

17Ma tutɔ la yo chenani Koosa siim weri ti daŋni maa tiŋ. Chenani o siim weri ti daŋni 

ma nyɛn yo ma tutɔ daŋnɛ tau. O siim weri ti awa ma tutɔ daŋnɛ ya dɔmawa. 

Chendaha o bɔm ma wati di ma tum chenani maa daŋni. 

18Koosa siim weri ti ya ma nyuhu tiina, Koosa chiksɛ ta wa bu ya ma nyuhu tiina. 

19Ma zim chenani nara titi daŋnɛ duu. Saha maga baa tum sakaal tumwa awa 

chɔkumsi tuma. 

20Ba yaa nyɛ vursiwa jirimarɛ a la tum hiti tuma. Ba yaa ha dɔŋwa a la di dɔŋa wa 

amɔrɛ a na paan a du dɔŋ ni a kpak handɔta wa dɔŋa a ya se tima. Ba purigi dɔŋwa, 

21a nyɔ sin a dɛɛsi a lagmi a di diwe kinkan a la tum tum tagna kinkan. Mu funɛ te tɛ 

ma ninu kin nama daha. Mu bukoo tɛ ba naa la tum tuma a chi nan ninu di ba wa zi 

wa zu Koosa koor ti. 

22Amaa Koosa siim weri ti ka nyɛn ma ni, o zi nyɛ maa daŋni dɔŋau a kinyɛ ma tu 

sɔɔna awa bara sɔɔna saha maga. O zi nyɛ ma kpak kanyitau a tum tum were a nyɛ 

nara ni a ya nibin were a ya wuti tima, 

23a ya jɛrgɛ tima, aa ya bambe tima. Ma nyɛ o suŋi ma di ma nyɛn nan, nandigi wa 

fun sɔbi chiksɛ di ma gil tum were na maga. 

24Ba naa Yesu Kristo dɔ, ba funɛ kpa ba titi daŋnɛu a ta. 

25Koosa siim weri ti funɛ kpa o mi fali ti a nyɛ ya. Chendaha o lawa ya gbanko nyɛ o 

kpa o kpok tiu a nyɛ ya yaa tiŋ un nɛnɛ. 

26Ya ta daŋni sɔna a daŋni bara bora aa kidi handɔta a du dɔŋ ni. 

Gal. 6 

Maa Suŋi Dɔŋa A Li Ma Tuma Maga Ni 

1Mu niinbisa, ma nidigi tum tum tagin, ma naa la tiŋ ya kunyan ti nɛnɛ ya jɛrgi o wati 

a kpaŋi a burgi o nyuha. Maa doso a ta cheli o chi un. 

2Maa suŋi dɔŋa a li ma tuma maga ni. Ma ya chen, ma zi tiŋ chenani Kristo fun a biksi 

yau. 

3Nar lisee di o ya nibin zenne a vɛ yaali, o mur o titirɛ. 

4Maa zaamsi ma titi chenani maa tiŋ saha maga. Maa tiŋ nɛnɛ, chen weru. Ma ta kpa 

chenani maa tiŋi awa ma dɔŋtima tiŋi a lagmi dɔŋ ni a ŋɔ di maa tiŋu nɛnɛ. 

5Nibine maga dɔ ba titi tumwa Koosa wati. 

6Naa funɛ nu Koosa laaboor weri ti Kristo wɛ, o wa o nibiksɛ bɔni o kina. 

7Ma ta mur ma titi. Nandigi wa kikoti a nyɛ Koosa ya wom. Chenani nibine tum, a zi 

bur wa o watiu. 

8O tiŋ o titi daŋnɛ, a zi bur wa o watiu a chɔk un. O ka tiŋ chenani Koosa siim weri ti 

daŋni, a zi bur wa o watiu. Waa la zi kpa o mi fali naa vɛ kpak bɔ a nyɛ un hali o wa 

peti. 

9Ma ta nyɛ ya tum tum were a kuuli. Ya kpak chen nɛnɛ, Koosa zi bɔ ya ya chimu. 

10Ma nyɛ ya dɛu nyinbaan aa suŋi nara maga. O lawa ya te a suŋi ya dɔŋtima ba naa 

se su ya kunyan tiu. 

Pɔɔl Mak O Tɔn Nɔ Bar Nɔwa 

11Ma na chenani kisɔbɛ naa zene mu titi sɔbi bar nɔ nan. 

12Ba naa la daŋni sɔna nara suwachak ni, ba waa la daŋni ba muksi ma di ba teŋsi ma. 

Ba daŋni ba teŋsi ma chene, chen ni nandigi wa zi nyɛ ba na namsi. Ba wa la nɔɔni di 

chenani ma se su Kristo naa funɛ sou a li o daakakli ti ni, magu. 

13Hali ba naa teŋsee tiŋ Koosa chiksɛ ta a chel. Ba daŋni ba teŋsi ma, chen ni ma waa 

la zi ya ba jirima nara. 

14Mu daha, chenani ya kunyana Yesu Kristo fun sou a li o daakakli ti ni chen, chen ya 

mu jirima kin. Chendaha mu wa fun bukoo tiŋ chenani tɛɛnɛ nɔ tim maga tiŋ. Mu funɛ 

vɛ ba nyinbaanu. 

15Koosa baga wa to di nara teŋsi dɔŋa koo ba wa teŋsi. O baga ka nyɛnu di o kɔɔri ma 

ma ya nibin falɛ. 

16Ba naa maga la lisi nan, Koosa zi kpak ba sikiu a kinyɛ ba bara sɔɔna. Ba waa ya Ju 

tima ba naa Koosa dɔ wuti ni. 

17Mu kpak funfukniwa mu bara ni. A wa biksi nara di mu ya Yesu tumtumnɛ. 

Chendaha nandigi ta bu gbaari mu namsi nɔ ni. 

18Mu niinbisa, ya kunyan Yesu Kristo kisuŋi ma maga. Ami. 

  



1760 

 

© 1999,  Wycliffe Bible Translators, Inc. 
 

 
 

 

Ɛfɛ 

Ɛfɛ. 1 

1Min waa, Pɔɔl, naa Koosa fun lisi di mu ya Yesu Kristo nitumi, mu la sɔbi tɔn nɔ a 

nyɛ Koosa nara ma naa nyɛn Ɛfɛsus ni. Ma gbanko la tiŋ Yesu Kristo nɛnɛ. 

2Ya kunyan Koosa awa ya kunyan Yesu Kristo kisuŋi ma aa kinyɛ ma bara sɔɔna. 

Chenani Koosa Fun Nyɛ Kristo Suŋi Ya 

3Koosa naa ya ya kunyan Yesu Kristo nyana, waa funɛ kpa o papaha a naa nyɛn ya wa 

un bambaan ni a nyɛ ya, domi ya wa Yesu Kristo ya nibɛgimnɛ. Ma nyɛ ya pɛgi 

Koosa chenani o fun tum chen ni. 

4O fun te lisi ya a nyɛ o titi ni Yesu Kristo daha ka o fun a naami tɛɛnɛ nɔ maga, chen 

ni ya zi kotiu a ya bambi chaan tima ba naa o vɛ na ba galimsa o suwachak ni. 

5Domi o la daŋni ya daha, o fun piin ya o tutɔ chen saha ti o nyɛ ya burgi o bisa Yesu 

Kristo daha. Chen nyɛ o tuha sɔɔni kinkan. 

6Koosa funɛ suŋi yau a kaali chenani o daŋni. Ma nyɛ ya pɛgi un o funɛ kpa o be 

daŋni a nyɛ ya yɔri chen. 

7Yesu Kristo funɛ sou ya daharɛ, chen ni o zi kotiu a la ya nyuuna a nyɛ ya a gil ya 

tum tagna a nyɛ ya. Yɛrɛ o zen mak Koosa suŋi ya, 

8a kaali kina maga. A li o zima ni kinkan, 

9o funɛ lisiu saha digi di o zi kpa Yesu Kristou a tum o tuma hali o wa peti. O fun a 

tiŋ o tutɔ ti a biksi ya o wu sogle nama wɛ. 

10Saha naa o fun lisi chen wa tel, o zi lagmi kin nawara maga o fun a naamiu, 

buudaha kina awa tɛɛnɛ nɔ maga kina, a nyɛ Yesu Kristo di a maga koora. 

11Koosa tiŋ o tutɔrɛ a li o tum maga ni. O fun te lisi ya a nyɛ o titi ni, a zi naami tɛɛnɛ 

nɔ maga, chen ni ya wa Yesu Kristo zi ya nibɛgimu. 

12Ma nyɛ ya naa te kpak bambi bɛgim Yesu Kristo ni, pɛgi Koosa naa kpak jirima 

kinkan. 

13Ba funɛ wa biksi ma Koosa laaboor weri naa ya wuti wɛ, ma fun a nu ba biksi ti, ka 

Koosa fun a yisi ma a li ma tum tagna ni ma tiŋ un. Chen saha ti ma se funɛ su Yesu 

Kristo. Chendaha Koosa fun kpa o siim weri naa o fun vɔu di o nyɛ ma a dani ma. 

14Koosa nyɛ o siim weri tirɛ ya o purigiri bɔɔli. Chendaha ya zim di o zi la ya 

nyuunau a nyɛ ya hali o wa peti a chi o funɛ vɔu chen. Ma nyɛ ya pɛgi un nan daha. 

Pɔɔl Fun Sumi Koosa A Nyɛ Ba 

15Mu funɛ nu chenani ma se su ya kunyan Yesu awa chenani maa daŋni Koosa nara 

maga. 

16Mu pɛgi Koosa a yaa sumi un saha maga ma daha, 

17chen ni naa ya ya kunyan Yesu Kristo nyana a kpak jirima kinkan, o zi kpa o zimau 

a nyɛ ma a biksi ma a biksi ma o titi wɛ gbampulim ni, chen ni ma zi zim unu nɛnɛ. 

18Mu sumi unu di ma lise zi la o wutiu, chen ni ma zi kpak bambi bɛgim a li chenani o 

fun yir ma ni a zim di kin nawara o fun vɔu di o kpa nyɛ o nara ni zenu kinkan. 

19Mu gbanko sumi unu di ma zim o kpok naa o fun kpa a nyɛ ya naa se su un ni 

kinkan. Kpok naa ya kpak nan awa kpok kinkan, 

20naa o fun kpa a lɛli Yesu Kristo a li o sou ni a kansi o nihɛɛ bar kani ni a li o tɔhɔn ti 

ni, ya kibɛgimnɛ. 

21Yesu Kristo nyɛn dooni lalaknɔ a dɔ siim kpoka awa kpok maga a naa nyɛn Koosa 

tɔhɔn ti ni awa tɛɛnɛ nɔ maga ni awa tɛɛnɛ nɔ naa la wa nan ni. 

22Koosa funɛ nyɛ o ya kina maga koora awa ba naa tiŋ un nyuhu tiina. 

23Ba waa chi o bara. Waa la su kina maga, amaa see ba wa gbaariu a su a peti. 

Ɛfɛ. 2 

Koosa Piin Nyɛ Ya O Mi Faliu 

1Saha digi ma yaa funɛ tum tum tagniwa a vɛ tiŋ Koosa nɔ. Ma funɛ chi nisitɛwa. 

2Ma yaa funɛ tiŋ tɛɛnɛ nɔ maga nyinbaan taginnɛ awa siim tagna koora. Waa dɔ tɛɛnɛ 

nɔ tima ba naa maga vɛ tiŋ Koosa nɔ. 

3Saha digi ya maga funɛ tiŋ chene. Lise tagna a naa funɛ nyɛn ya bambe ni awa ya titi 

daŋnɛ nyɛ ya yaa funɛ tum tum tagna damata. Chendaha Koosa fun na paan a du ya 

ni. Chenani o funɛ daŋni di o wa lɛrgi ya diŋsa awa tɛɛnɛ nɔ tim maga diŋsa funɛ ya 

kibɛgimnɛ. 

4Amaa Koosa daŋni ya kinkan a kpak ya siki hali a kaali a maga, 

5a fun wa na ya ka ya yaa chi nisitɛ ya tum tagni ta daha. O fun yisi ya a li ya tum 

tagna ni di ya tiŋ un o lɛli ya a li ya sou ni a chi chenani o fun lɛli Yesu Kristo chen. 

Koosa funɛ suŋi yau kinkan a la gali chen ni. 

6O fun a lɛli Yesu Kristo a li o sou ni di o zini a zu Koosa tɔhɔn ti. Domi o funɛ nyɛ 

ya wa Yesu Kristo ya nibɛgimnɛ, o chi ya wa un piin nyɛn dooni. 

7Koosa funɛ ya chen maga a nyɛ ya a biksi ba naa maga nyɛn o tɔhɔn ti ni awa ba naa 

nyɛn tɛɛnɛ nɔ maga ni, chenani o funɛ daŋni ya kinkan a la gali a tum Yesu Kristo di o 

wa suŋi ya. O biksi nɔ nyɛnu hali saha naa vɛ kpak bɔ. 

8Koosa funɛ suŋi ma ma se su un, chen ni o zi yisi mau a li ma tum tagna ni. Ma wa 

kikoti a ya chen a nyɛ ma titi ni. Chenani o tum a nyɛ ma ya o papaha ti. 

9Chendaha ma vɛ kpak nyinbaan a daŋni sɔn. 

10Koosa fun nyɛ ya wa Yesu Kristo ya nibɛgim, chen ni ya zi tum tum wereu a nyɛ 

un. O funɛ lisi yau saha digi di ya tum nan a nyɛ un. 

Ya Wa Kristo Ya Nibɛgimnɛ 

11Ba funɛ lul ma a li ba naa vɛ ya Ju tim nɛɛ. Ju tim ta yir ma ba naa ba vɛ teŋsi. Ba ka 

yir ba titi ba naa ba teŋsi. Ma lisi chenani ma fun nyɛn saha digi. 

12Chen saha ti ma wa Yesu Kristo wa fun ya nibɛgim. Ma funɛ ya hɔɔrawa a vɛ lagmi 

Ju tima ba naa Koosa fun lisi a nyɛ o titi ni. Ba wa fun gur ma lagmi ba naa wa Koosa 

kpak nɔ bɛgim a li o vɔwɛ ta o fun kpa nyɛ ba chen. Chenani ma yaa nyɛn wuzu kam, 

ma wa fun zim Koosa a vɛ koti a kpak bambi bɛgim a li un ni. 

13Ma funɛ nyɛn bar boli nee. Yesu Kristo fun sou di o kpa ma a wa dugli. 

14Ju tima awa ba naa vɛ ya Ju tima wa kpak wu digi wa dɔŋ ni. O chi chechepure 

purige ba dɔŋ ni ba ya dɔma. Yesu Kristo funɛ sou ya daha, o chi o funɛ zak 

chechepure tire a lɔ a nyɛ Ju tima awa ba naa vɛ ya Ju tima ya nɔ bɛgim. 

15O fun nyɛ chiksɛ naa Koosa fun nyɛ Ju tim ta ni chen peti, chen ni o zi lagmi Ju tim 

ta awa ba naa vɛ ya Ju tima ba burgi lul bɛgim o wati. Ba wa zi bu ya dɔma. 

16Yesu Kristo funɛ sou a li o daakakli ti ni, o fun lagmi ba dɔŋ ni a nyɛ ba wa Koosa 

ya nɔ bɛgim. O fun kpa chenani ba fun te ha dɔŋa a yo ta. 

17Yesu Kristo funɛ wa, o fun biksi nara Koosa laaboor weri naa nyɛ nibinsa kpak bara 

sɔɔna wɛ. O fun biksi Ju tima ba naa funɛ piin zim un. Ma naa vɛ ya Ju tima wa fun 

zim Koosa, Yesu Kristo funɛ biksi ma chen gbankou. 

18Yesu Kristo funɛ sou a nyɛ ya chen daha, Koosa fun kpa o siim weri bɛgim a nyɛ ya 

naa ya Ju tima awa ma naa vɛ ya Ju tim ni. Waa nyɛ ya nyinbaan di ya wa ya kunyana 

Koosa suwachak. 

19Ma naa vɛ ya Ju tima, wa bu ya hɔɔra. Ma wa Koosa nara lagmi dɔŋ ni a li Koosa 

walɛ ni. 

20Koosa nara chi dɛrɛ o sa. O witinsa ba naa funɛ nyɛn saha digi, awa o nitumɛ ba naa 

funɛ te biksi ba, ba chi dɛ ti zɛchik piilire. Yesu Kristo titi ya dɛ barmɔgli buŋkul. 

Lalaknɔ ma gbanko ya dɛ ti bar digirɛ. 

21Koosa funɛ kpa ya a gbaari Yesu Kristo ni a sa dɛ ti o wer Koosa wati o nyɛn. 

22Koosa siim weri ti nyɛ ma gbaari ba naa wa Yesu Kristo ya nibɛgim ni a burgi dɛ 

naa Koosa nyɛn chen bar digi. 

Ɛfɛ. 3 

Chenani Pɔɔl Fun Tum A Nyɛ Ba Naa Vɛ Ya Ju Tim Ni 

1Chendaha muu sumi Koosa ma daha. Domi mu funɛ biksi ma naa vɛ ya Ju tima di 

ma tiŋ Koosa, ba fun kpak min a tɔ dɛ. 

2Ma wa fun zim di Koosa funɛ kpa o kina a naa la zi suŋi ma a du mu nin nee? 

3Koosa funɛ te kpa o tutɔ ti a sogli a zi kpa un a li gbampulim a biksi min. Mu funɛ 

piin sɔbi nan wɛu tama a nyɛ ma. 

4Ma bukoo a karimi tɔn naa mu fun sɔbi a nyɛ ma chen, ma zi zim chenani mu zim 

Yesu Kristo wu sogle mun wɛu. 

5Saha digi hali lalaknɔ Koosa wa fun biksi o wu sogle ta mun. Amaa lalaknɔ o kpa au 

a li gbampulim a nyɛ o siim weri ti biksi o witinsi ta awa o nitumɛ ba naa o fun lisi a 

nyɛ o titi ni. 

6Ma nyɛ mu biksi ma a muna. Ba naa vɛ ya Ju tima nyɛ ba se su Koosa laaboor weri 

ti, ba wa Ju tim ta ya nɔ bɛgim a bɔni Koosa papaha naa o fun vɔu di o nyɛ Ju tim ta ni 

chen. Ba wa Yesu Kristo ya nibɛgimnɛ a zi la kin naa maga Koosa fun vɔu di o nyɛ ba 

naa se su Yesu Kristo ni. 

7Koosa funɛ kpa o kpok tiu a nyɛ min di mu burgi o tumtumna a biksi nara o laaboor 

weri ti wɛ. O funɛ suŋi minu kinkan hali a la gali. O funɛ ya o papaharɛ. 

8Min ya bichɛla a kaali o nara maga, amaa o funɛ lisi minnɛ di mu la biksi ba naa vɛ 

ya Ju tima o laaboor weri ti wɛ. O laaboor weri ti biksi ya Yesu Kristo wu were 

damata naa vɛ kpak peti wɛ. 

9Koosa gbanko funɛ lisi min di mu biksi nara maga nyinbaan naa Koosa tutɔ ti tiŋ. 

Waa funɛ naami kina maga, a kpa o tutɔ ti a sogli o piili ni, 

10a kpa a li gbampulim lalaknɔ, chen ni Koosa nitiŋɛ ta zi biksi siim kpoka awa kpok 

a naa maga nyɛn o tɔhɔn ti niu chenani o zima ti tum a kurgi. 

11Koosa funɛ tiŋ o tutɔrɛ a li o piili ti ni a kpa du ya kunyana Yesu Kristo nin ni di o 

tum un. 

12Domi ya se su un ka ya wa un ya nibɛgim, ya kpak bambe a vɛ ɔmi di ya la Koosa 

suwachaku. 

13Mu namsi bar nɔu ma daha, amaa mu wara daŋni ma tusa chɔk chen daha. Ma ka 

nyɛ mu namsi nɔ nyɛ ma jirima a nyɛ ma kpak bambe. 

Chenani Kristo Daŋni Ya Hali A La Gali 

14Kin nama daha muu sumi ya kunyan Koosa ma daha. 

15Ba naa maga nyɛn o tɔhɔn ti ni awa ba naa se su un tɛɛnɛ nɔ maga ni, waa ya ba 

nyana. 

16Koosa kpak jirima awa chaani kinkan. Chendaha muu sumi unu di o nyɛ o siim weri 

ti lisi a li o kpok ti ni a du ma bambe ni, 

17chen ni Yesu Kristo zi nyɛn dooniu a gbaari ma se su un daha. O kpok ti nyɛn ma ni 

nɛnɛ, ma gbanko zi daŋni unu awa dɔŋ ni a gbaari, 

18chen ni ma wa Koosa nara maga zi kotiu a zim chenani Yesu Kristo daŋni ya a kaali 

a maga. 

19Mu daŋni ma wa zim chenani Yesu Kristo daŋni ya chenu. O daŋni yau hali ya vɛ 

koti a zim a la peti, amaa mu daŋni o daŋni ti siu ma ni, chen ni ma zi weru o chi 

Koosa wer chen. 

20Koosa kpok naa nyɛn ya ni kote a nyɛ ya tum tuma a nyɛ un a kaali chenani ya vɛ 

lisi a ŋɔ un di o suŋi ya ya tum. 

21O nitiŋɛ ta wa Yesu Kristo naa ya ba nyuhu tiina, zi nyɛ un jirimau hali saha naa vɛ 

kpak bɔ. Ami. 

Ɛfɛ. 4 

Ya Chi Kristo Barawa 

1Mu waa naa ba fun tɔ dɛ ya kunyan ti daha, mu sumi mau di ma tiŋ chenani deŋlee 

wa ma tiŋ. Koosa funɛ yir ma di ma tiŋ chen. 

2Ma ya jɛrgɛ tima a kpak dɔŋ wa kanyita saha maga. Maa suŋi dɔŋa, chen ni nara zi 

zimu di maa daŋni dɔŋau. 

3Koosa siim weri ti funɛ nyɛ ma ya nɔ bɛgimu wa dɔŋ ni a nyɛ ma bara sɔɔna. Maa 

kpaŋi saha maga a kiya dɔŋa chen. 

4Koosa siim weri ti ya nibɛgimnɛ. Ba naa maga se su Yesu, ba ya nibɛgimnɛ. Koosa 

gbanko funɛ lisi ma di chenani ma kpak bambi bɛgim un ni ya kibɛgimnɛ. 

5Ya kunyan ti ya nibɛgimnɛ ka chenani ya se su un ya kibɛgim. Chenani ba kpa ni a 

chaksi ya, o ya kibɛgimnɛ. 

6Koosa titi naa dɔ ya a nyɛn ya ni a nyɛ ya tum tuma a nyɛ un, o ya nibɛgimnɛ. 

7Yesu Kristo yaa suŋi yau di ya kaa suŋi ya dɔŋtima. 

8Ba funɛ sɔbiu a li Koosa sɛm tɔn ti ni a ŋɔ, “Yesu Kristo funɛ nyaŋi sintana, o wa ba 

naa ba fun tɔ dɛ zini a zu Koosa tɔhɔn ti. O funɛ wa tel dooni, o fun kpa o papaha a 

nyɛ o nitiŋɛ ta ni.” 

9Nyini a na chenani ba fun sɔbi di o zini a zu Koosa tɔhɔn tiu. O mun ya di o funɛ te li 

doonee a tu wa di o wa nyɛn tɛɛnɛ nɔ maga ni. 

10O saha funɛ wa peti tɛɛnɛ nɔ maga ni, o fun bur a zini a kaali Koosa nihɛɛ bar kani 

di o su kin naa maga Koosa fun naami. 

11O funɛ lisi a li o papaha ti ni a nyɛ o nitiŋɛ ta ni, o fun nyɛ ba bɔnɛ ŋɔ nara o wɛ, 

bɔnɛ nyini o nitiŋɛ ta, bɔnɛ ka biksi ba o wɛ, 

12chen ni o nara ba naa maga chi o bara zi zimu chenani ba zi tum ba tumau a nyɛ dɔŋ 

ni, a kpak un nɛnɛ a gbaari. 

13Ya se su Koosa be a gbaari a wa zim un nɛnɛ, ya maga zi kpak nɔ bɛgimu wa dɔŋ ni. 

Ya ya chen, ya zi mak nibaalau a burgi a chi chenani Yesu Kristo wer a peti chen. 

14Saha ti wa tel, ya wa zi bu chi ba naa se vɛ su un nɛnɛ. Ba chi arŋa naa peha viigire. 

Nibiksɛ ba naa vɛ zim Koosa yaa wa mur ba a daŋni ba yisi ba a li wuti tiŋi nyinbaan 

ni. Nibiksɛ ta yaa kpak un ba bambe ni di ba tum tum tagna maga hali a wa na chenani 

ba daŋni. 

15O lawa ya mak nibaalu, chen ni ba wa zi bu muksi ya. Yesu Kristo ya ya nyuhu 

tiina. Ma nyɛ yaa daŋni dɔŋa a kisɛm dɔŋa wa wuti. Ya ya chen a gbaari, ya zi chi 

unu. 

16Ya chi o bara luk pɛksiwa. Waa nyɛ o bara kpok a li boma naa chomse ya ni. Ya 

maga tum nɛnɛ a la daŋni dɔŋa aa tiŋ un nɛnɛ a gbaari, o bara zi na alaafɛu. 

Koosa Daŋni Ya Tum Tum Were A Nyɛ Un 

17Domi ma wa ma kunyan ti ya nibɛgim daha, mu daŋni mu ŋɔ ma di ma ta nyɛni a 

chi ba naa vɛ zim Koosa nyɛni. Chenani ba lisi ya yɔrirɛ, 

18ka ba se fun vɛ lɛli. Ba se kpoka wa fun nyɛ ba zim Koosa. Chendaha o vɛ koti a 

kpa o mi fali ti a nyɛ ba. 

19Saha maga ba yaa tum chɔkumsi tuma awa doŋ tumwa aa ya se tima. Ba galɛ hiisa 

naali niu. 

20Chen laata ba fun biksi ma di maa tiŋ Yesu Kristo. 

21Ba funɛ wa biksi ma o wɛ, ba funɛ ŋɔ o wuti tiu a nyɛ ma. Ma fun nu a la nɔɔni aa 

tiŋ un. 

22Adaha lalaknɔ ma kpa ma gantɛl tuha wɛ a ta. A waa funɛ nyɛ maa tiŋ ma tutɔ 

daŋnɛ a kpa ma du nyinbaan naa ma zi chɔk ni. 

23O lawa ma nyɛ Koosa kpa ma bambe liseu a burgi a kifalɛ a gbaari. 

24Ma suwachak tuha wɛ a naa Koosa fun kpa a nyɛ ma, a waa la zi nyɛ ma wa chi un. 

Koosa ya wuti tiina awa tu chaan tiina a la tum tum were saha maga. 

25O chi ma maga ya Yesu Kristo bara luk pɛksiwa. Chendaha ma ta suni wɛ a nyɛ dɔŋ 

ni. Ma ka sɛm wuti sɛma a nyɛ ma dɔŋtim ni. 

26Ma na paan a du nandigi ni, ma ta kpa chen a du ma tusi ni a vusi. 

27Ma ta nyɛ sintana wa nyinbaan o nyɛ maa tum tum tagna. 

28Ma ya ŋmɛɛrsa, ma gil ŋmɛɛli. Ma la di ma bara wilim ni, chen ni ma zi kotiu a lisi 

ma kina tuhu ni a suŋi fara tima. 

29Ma ta sɛm nɔ tagna a nyɛ dɔŋ ni, amaa ma nyɛ ma sɛm maga suŋi a kpami ba naa 

maga la nu a. 

30Ma vɛ tiŋ chenani mu sɛm nan, ma zi chɔk Koosa siim weri ti tuhau. Waa ya Koosa 

daana ma ni, hali saha naa Koosa zi wa la ma nyuuna a nyɛ ma. 

31Ma kpa ma paan awa ma tu haasa awa chenani ma tɛsi a la zulimi dɔŋa a la chɔk dɔŋ 

sɔna a ta. 

32Ma ka ya jɛrgɛ nara a kpak dɔŋa wa siki saha maga. Yesu Kristo siwi daha, Koosa 

fun gil ma tum tagna a nyɛ ma. Chendaha ma gbanko gil a nyɛ dɔŋ ni. 

Ɛfɛ. 5 

Yaa Tiŋ A Chi Ba Naa Nyɛn Nha Ni Chen Tiŋ 

1Ma ya Koosa bi daŋnɛwa lalaknɔ. Ma kpak unu ma bambe ni di maa chamsi un. 

2Yesu Kristo funɛ sou ya daha, chen chi chenani Ju tim ta fun kpa kin a nawara sɔɔra 

weree awa sela a kɔɔri kɔɔra a nyɛ Koosa ni. Yesu Kristo fun sɔɔni Koosa tuha kinkan 

a biksi ya di o daŋni yau. Ma nyɛ ma nara daŋni te ma suwachak a chi un. 

3Ma ya Koosa narawa lalaknɔ. O wa deŋli wa maa sɛm dɔŋa sakaal tuma awa doŋ 

tuma a daŋni ma ya se tima wɛ. 

4O gbanko wa wer di ma sɛm nɔ tagna awa womsi sɛma a kizɔ wa a ni. Maa ka zaami 

Koosa saha maga. 

5Wuti ba naa maga la tum sakaal tuma awa doŋ tuma a la daŋni ba ya se tima wa zi su 

Koosa awa o be Yesu Kristo koor ti. Se tima chi nibinsa ba naa la nyɛ vursa wa 

jirimarɛ. 

6Ma ta nu nara womsi sɛma a nyɛ ba mur ma. Ba wara tiŋ Koosa nɔ. Chendaha o na 

paan a du ba ni a zi wa lɛrgi ba diŋsa. 

7Ma ta lagmi ba naa la sɛm chen ni. 

8Ma funɛ vɛ te zim Koosa, ma funɛ nyɛn birsi nee, amaa lalaknɔ ma wa Yesu Kristo 

ya nibɛgimnɛ, ma nyɛn nha nɛɛ. Chendaha maa tiŋ a chi ba naa nyɛn nha ni chen tiŋ. 

9Ba naa nyɛn nha ni yaa tum tum werewa a nyɛ Koosa ni saha maga a ya nibin were a 

la sɛm wuti sɛma. 

10Ma kpak un ma bambe ni a zaamsi ma tuma a nee a zi sɔɔni ya kunyan ti tuhau. 

11-12Ma ta lagmi ba naa la tum tum yɔrisa birsi ni. Chenani ba tum a sogli nyɛ ya na 

hiisarɛ. Ma kpa ba tum tagna a li gbampulim, 

13chen ni nha zi chaani a niu ka nara zim chenani ba yaa tum. 

14Doonani nha nyɛn, birsa wa dugli dooni. Nandigi funɛ ŋɔ, “Ma naa la chɔ birsi ni 

nan, ma si a li ma sou ni, chen ni Yesu Kristo zi chaani ma niu.” 

15Maa doso ma nyɛni ni. Ma ta tiŋi a chi womna, amaa maa tiŋ a chi ninɛɛgɛ. 

16Nidamata tum tum tagniwa lalaknɔ. Ma ka nyini nyinbaan a tum tum were saha 

maga. 

17Ma ta chi womna, amaa ma dɛu chenani Koosa daŋni ma tum a nyɛ un. 

18Ma ta nyɛ sin dɔ ma. Ma ka nyɛ Koosa siim weri ti dɔ ma. 

19Maa lɔ boola naa Koosa siim weri ti nyɛ ma aa kipɛgi Koosa ma bambe ni saha 

maga. 

20Ma kunyana Koosa tum tum damatau a nyɛ ma. Chendaha maa zaami un saha maga 

ya kunyan Yesu Kristo sɔn daha. 

Chenani Baalasa Awa Ba Haanasa Zi Lagmi Nyɛn.  

21Ma kpa ma bambe a lagmi dɔŋ ni, chen ni ma zi nyɛ Yesu Kristo wa jirimau. 

22Nihaana, ma la nɔɔni a nyɛ ma baalasi ni a chi chenani ma la nɔɔni a du Koosa ni 

chen. 

23Nibaal ya o haan nyuhu tiina, a chi chenani Yesu Kristo ya o nitiŋɛ ta nyuhu tiin 

chen. O funɛ yisi ba a li ba tum tagna ni chen. Ba waa chi o bara. 

24Yesu Kristo nitiŋɛ ta la nɔɔni a nyɛ un. Chen vɛɛna, o lawa nihaana kpa chenani ba 

tumu a la nɔɔni a nyɛ ba baalasi ni. 

25Nibaala, maa daŋni ma haanasa, a chi chenani Yesu Kristo daŋni ba naa la tiŋ un. 

Hali o fun sou ba daha. 

26O chi o funɛ kpa nire a chaksi ba a fiisi ba wa Koosa sɛm ni, chen ni ba zi kotiu a 

tum tum were a nyɛ un. 

27Yesu Kristo funɛ ya chene, di wuzu digi o zi kpa ba naa kpak o jirimau a ya bambi 

chaan tima a ya niwere a wa Koosa suwachak. O wa zi bu na ba galimsa. 

28Chenani Yesu Kristo daŋni o nitiŋɛ ta, nibaala gbanko kidaŋni ba haanasa chen. 

Nibaal kpa haan, ba yaa burgi nibɛgimnɛ. O daŋni o haan, o yaa duuti o titirɛ o daŋni 

chen. 

29Nandigi wa ha o titi bara. O daŋni un a kidɛɛsi un. Yesu Kristo gbanko daŋni o 

nitiŋɛ tau a la dɛɛsi ba. 

30Ba chi o bara luk pɛksiwa. Chendaha o daŋni ba kinkan chen. 

31Ba fun sɔbi a li Koosa sɛm tɔn ti ni a ŋɔ, “O weru di nibaal gil o nyana awa o niina a 

kpa haan, chen ni o wa haan ti zi ya nibɛgimu.” 

32Mu zimu di nan bɔmu wa ma zim o mun. O biksi ya di Yesu Kristo awa o nitiŋɛ ta 

ya nibɛgimnɛ. 

33O gbanko biksi ya di nibaala kidaŋni ba haanasa a chi chenani baa daŋni ba titi ka 

nihaani ta kinyɛ ba baalasa wa jirima. 

Ɛfɛ. 6 

O Lawa Bichɛsa Tiŋ Ba Nyama Nɔɔnau 

1Bichɛsa, o weru di maa tiŋ ma nyama awa ma numa nɔɔna. 

2Saha digi Koosa funɛ kpa o chiksɛ fidalɛ a nyɛ Ju tim nawaal Mosis ni. A kidigi ya, 

“Maa nyɛ ma nyama awa ma numa wa jirima.” Chiksi nɔwa Koosa fun te a kpa gbaari 

vɔwi ti ni. 

3O vɔwi ti funɛ ŋɔ di, “Ma nyɛ ba jirima chen, ma zi na alaafɛu a kpak miisa ziŋi.” 

4Nyama awa numa, ma ta kpa tu haasa a dɛɛsi ma bisa, chen ni ba zi na paanu a du ma 

ni. Ma dɛɛsi ba a kibiksi ba a chi chenani Yesu Kristo fun biksi ya chen. 

O Lawa Yosa Tiŋ Ba Kunyama Nɔɔnau 

5Yosa, maa nyɛ ma kunyama wa jirima kinkan aa tiŋ ba nɔɔna ma bambe ni, a chi 

chenani maa tiŋ Yesu Kristo. 

6Yosi bɔnɛ yaa tum kinkannɛ a li ba kunyan se ni. O wa kaali, ba gil. Ma ta tum a chi 

ba. Ma lisi di Yesu Kristo dɔ ma lalaknɔ. Ma kpak un ma bambe ni aa tum chenani o 

daŋni maa tum saha maga. 

7Maa tum ma tuma awa tu sɔɔni, domi ma wa tum a nyɛ nibinsa duŋduŋnɛ. Ma tum aa 

nyɛ Yesu Kristo nee. 

8Ma zimu di ma ya nibin hiise akoo ma ya yosa a tum tum were a nyɛ un, o zi wa bɔ 

ma chimu. 

9Kunyama, ma lisi di ma wa ma yosa kpak kunyana bɛgimnɛ ka o nyɛn Koosa tɔhɔn ti 

ni. Chendaha o lawa ma dɛɛsi ba nɛnɛ a ta hɔɔsi ba. Koosa wara daŋni bɔnɛ a kaali 

bɔnɛ. 

Ma Kpa Koosa Kpok A Nyaŋi Sintana 

10Domi ma wa ya kunyan ti ya nibɛgimnɛ, ma waa kotee a na kpok a li o kpok zen ti 

ni. 

11Ma nyini o kpok naa Koosa fun kpa nyɛ ma se ni, sintana wa zi koti a wa mur ma. 

12Ya wara daŋni ya kpa Koosa kpok nɔ a chem nara. Ya ka daŋni un ya la chem siim 

kpoka awa kpok damata a naa la tum tum tagna kinkan awa ba naa maga vɛ zim 

Koosa a nyɛn buudaha ni. 

13Ma kpak Koosa kpok ti nɛnɛ, chen ni sintana wa wa di o wa kpak ma, ma zi koti a 

nyaŋi unu hali o wa peti. 

14Maa il. Maa sɛm dɔŋa awa wuti a kitum tum were, 

15a kisaksi aa ŋɔ nara ni Koosa laaboor weri ti wɛ saha maga. Ba nu un, Koosa zi nyɛ 

ba bara sɔɔnau. 

16Ma nyɛ ma se su Koosa kinkan saha maga, chen ni sintana wa wa, o wa zi koti a 

namsi ma. 

17Koosa funɛ a yisi mau a li ma tum tagna ni maa tiŋ un. Maa kpak chen nɛnɛ, a nyɛ o 

siim weri ti suŋi ma maa sɛm o sɛma. A waa la zi nyɛ ma nyaŋi ma dɔma. 

18Maa sumi Koosa kin nama daha saha maga, chen ni o zi suŋi mau. Ma nyɛ o siim 

weri ti kibiksi ma chenani ma zi sumi Koosa. Ma il nɛnɛ awa kanyita kinkan ni, aa 

kisumi un di o suŋi o nara maga. 

19Ma gbanko kisumi Koosa mu daha, di o nyɛ mu bambi kpok mu biksi nidamata o 

laaboor weri ti wɛ. O laaboor weri nɔwa, o fun kpa sogli hali wa zinan o kpa un a li 

gbampulim ni. 

20Hali ba fun kpak min a tɔ dɛ, mu ha vɛɛn ya Koosa laaboor weri ti nitumirɛ. O deŋlu 

wa mu kpak bambi a biksi ba naa nyɛn bar nɔ o wɛ a ta kpa kundɔŋ a ta gantɛl ni. 

Pɔɔl Mak O Tɔn Nɔ Bar Nɔwa 

21Mu zim di ma daŋni ma nu chenani mu duu. Chendaha mu tum Tikikus ma wati. O 

ya ya niinbe daŋnirɛ a la tum ya kunyan ti tuma wa wuti ni. 

22O zi ŋɔ mau chenani ya naa maga nyɛn bar nɔ duu. O sɛma zi kpami ma bambeu. 

23Ya kunyan Koosa awa ya kunyan Yesu Kristo zi suŋi mau awa ma dɔŋtima maga di 

ma se su ba nɛnɛ, chen ni ma zi kpak nɔ bɛgimu a kidaŋni dɔŋa kinkan. 

24Koosa suŋi ba naa maga la daŋni ya kunyan Yesu Kristo awa daŋni naa vɛ kpak bɔ 

ni. 

Filip. Tima 

Filip. Tima 1 

1Min waa, Pɔɔl, la sɔbi tɔn nɔ a nyɛ ma. Mu wa Timoti ya naa ya Yesu Kristo 

tumtumsa zaami ma naa ya Koosa nara awa ma nihɛɛta awa ma nisuŋɛ a li Filipai ni. 

Ma wa Yesu Kristo ya nibɛgimnɛ. 

2Ya kunyana Koosa awa ya kunyan Yesu Kristo kisuŋi ma a kinyɛ ma bara sɔɔna. 

Pɔɔl Fun Sumi Koosa A Nyɛ Ba 

3Mu yaa lisi ma wɛu a la zaami Koosa ma daha. 

4Muu sumi un ma daha, mu tuha sɔɔniu kinkan. 

5Domi saha naa ma fun nu Koosa laaboor weri ti hali wa zinan, ma yaa suŋi minu di 

mu ŋɔ nara ni o wɛ. 

6Mu kpak bambi di Yesu Kristo wa bur wa, Koosa zi wa peti tum naa o fun piin a tum 

ma niu. 

7Mu daŋni mau kinkan. Chendaha o weru wa mu lisi ma wɛ nan saha maga. Ba kpak 

min a tɔ dɛ koo mu chiŋɛ Koosa laaboor weri ti gantɛl ni a sɛm nara ni di o kpak 

wutiu, Koosa yaa funɛ suŋi minu awa ma maga. 

8Koosa ya mu sɛhɛra tiina di Yesu Kristo kpa o daŋni a nyɛ min mu daŋni ma kinkan. 

9Nannɛ muu sumi Koosa ma daha. Mu sumi unu di ma zi wa zim unu wuti ni a 

kidaŋni dɔŋa kinkan aa gbaari, 

10chen ni saha maga ma zi kotiu a zim a lisi nyinbaan weri. Ma ya chen, Kristo wa bur 

wa, ma zi kotiu a chem un wa tu chaani a ta kpak galimsa. 

11Yesu Kristo zi suŋi mau di ma ya nibin werewa kinkan a chi chen. Nara zi na mau a 

kidaŋni ba pɛgi Koosa a nyɛ un jirima. 

Kristo Ya Pɔɔl Nyɛni Nyuha.  

12Mu niinbisa, mu daŋni mu ŋɔ mau chenani ba fun kpak min a tɔ dɛ chen nyɛ Koosa 

laaboor weri ti pisiu a gbaari. 

13Koor nyuhu tiina Siiza lanjimasa ba naa maga la il min awa nidamata a nyɛn bar nɔ, 

zimu di ba funɛ tɔ min dɛrɛ muu tiŋ Kristo daha. 

14Nan daha, Yesu nitiŋɛ nidamata kpak bambe kpok a gbaari a biksi nara Koosa 

laaboor weri ti wɛ. 

15Nara bɔnɛ ba naa kpak handɔta min ni, ba biksi narawa Kristo wɛ. Bɔnɛ ka biksi o 

wɛ a suŋi min. 

16Ba waa la daŋni min aa zim di Koosa funɛ kpa min a du bar nɔ, chen ni mu zi chiŋi 

o laaboor weri ti gantɛl niu. 

17Ba naa kpak handɔta min ni, ba biksi narawa Kristo wɛ awa ba nyina nɛɛ. Ba ya se 

timwa a daŋni ba gbaari mu namsi ni a li dɛ nɔ ni. 

18Amaa o magu. Bɔnɛ biksi nara Kristo wɛ a li ba bambe nee, bɔnɛ ka biksi ba a li ba 

nyina ni. Kristo wɛwa ba maga biksi. Chendaha mu tuha sɔɔnɛu. 

19Maa sumi Koosarɛ mu daha ka Yesu Kristo siim weri ti kisuŋi min. Chendaha mu 

zimu di ba zi wa yisi minu a li dɛ nɔ ni. Kin nama daha, mu tuha gbanko sɔɔni kinkan 

aa la. 

20Mu kpak miisa koo mu siwɛɛ, mu se sɛrɛu lalaknɔ ka mu kpak bambi bɛgim Kristo 

ni, chen ni mu wa zi na hiisa a kpak bambi kpok kinkan. Mu ya chen, mu zi kpa mu 

barau a nyɛ un jirima kinkan a chi chenani mu ya nyɛ un jirima chen. 

21Mu nyɛni mun ya baŋa? O mun ya Kristo. Mu sowɛɛ, mu wa un zi nyɛnu. Chen 

bɔɛɛ. 

22Amaa mu kpak miisa, mu zi kotiu a tum tum were a gbaari a nyɛ un. Mu wa zim 

chenani mu zi lisi. 

23A muksi minu mu bambi ni kinkan. Mu daŋni kinkan di mu sou a la nyɛn Kristo 

wati. Mu ya chen, waa kaali wa mu nyɛn bar nɔ. 

24O deŋlu kinkan di mu nyɛn bar nɔ ma daha. 

25Mu kpak bambi kin nama wɛ ni. Chendaha mu zim di mu zi nyɛn bar nɔu a koti a 

suŋi ma se su un a gbaari ka ma tusa sɔɔni kinkan. 

26Ma wa min bu wa lagmi dɔŋ ni, min la zi ya ma jirima tiina, chen ni ma zi pɛgi 

Yesu Kristou kinkan mu daha. 

27Ma zim chenani o deŋliu wa maa tiŋ un. Maa tiŋ chen, chen ni mu wa wa ma wati 

lalaga koo mu vusu a nu ma wɛ, mu zi zimu di ma kpak nɔ bɛgimu wa dɔŋ ni a kpak 

nɛnɛ, a kpak un ma bambe ni kinkan di ma biksi nara Koosa laaboor weri naa nyɛ ba 

se su un wɛ. 

28Ma ta ɔm ma dɔma hali tama. Nan la zi biksi ba di Koosa titi zi wa na ba galimsau a 

ta ba yɔri, a biksi ma di o zi yisi mau a li ma tum tagna ni hali o wa peti. 

29Waa nyɛ ma se su Kristo a nyɛ ma gbanko namsi o daha. 

30Mu funɛ nyɛn ma wati, ma funɛ na chenani mu namsiu. Lalaknɔ ma nu chenani mu 

ha vɛɛn a namsiu. Ma titi gbanko namsiu chen ni. 

Filip. Tima 2 

Kristo Ya Nizen A Kaali Kina Maga 

1Ma naa la tiŋ Kristo nan o kpami mauu? Chenani oo daŋni ma belimi mauu? Ma wa 

Koosa siim weri ti ya nɔ bɛgimuu? Maa daŋni dɔŋa a kpak siki wa dɔŋ niuu? 

2Kin nama ya chen, ma nyɛ ma lise ya kibɛgim, chen ni mu tuha zi sɔɔniu hali o wa 

peti. Ma gbanko kpak nɔ bɛgim a kidaŋni dɔŋa saha maga. 

3Ma ta ya se tima a kidaŋni sɔna. Ma ta lisi di ma ya nibin werewa a kaali ma 

dɔŋtima. Ma ka ya jɛrgɛ tima. 

4Ma ta nyini ma titi kina duŋduŋ, amaa ma nyini ma dɔŋtima kina wɛ gbanko. 

5O lawa maa lisi a chi chenani Yesu Kristo funɛ lisi. 

6O du chenani Koosa durɛ saha maga, amaa o wa fun saksi di o kpak un kpok. 

7O fun kpa chenani o du a ta gantɛl ni a kaali a wa burgi chenani nibinsa du. 

8O funɛ ya jɛrgɛ tiinnɛ a la tiŋ Koosa nɔ a sou. Hali o fun sou a li daakakli ni. 

9Chendaha Koosa fun zer un buudaha a nyɛ un sɔn naa zenee a kaali sɔna maga, 

10chen ni ba naa maga Koosa fun naami ka ba nyɛn bawu maga ni zi wa gbiri o 

suwachak niu a nyɛ un jirima. 

11Ba maga zi wa ŋɔ gbampulim niu di Yesu Kristo ya ba kunyan ti. Chen la zi nyɛ o 

nyana Koosa jirimau. 

Ma Tu Chaana Chi Wuliwa A Li Buudaha Ni 

12Mu bi daŋnɛ, mu funɛ nyɛn ma wati, ma funɛ tiŋ mu nɔu. Lalaknɔwa mu vɛ nyɛn 

ma wati, waa ya kibirigi wa ma ha vɛɛn tiŋ mu sɛm ta nɛnɛ. Saha maga maa nyɛ 

Koosa wa jirima kinkan aa kitum chenani deŋlee a chi ba naa Koosa yisi a li ba tum 

tagna ni. 

13Saha maga Koosa yaa tum ma bambe niu, chen ni ma zi zim chenani o daŋni ma 

tumu. 

14Ma tum o tuma a ta zulimi ma dɔŋtima a kidi dɔŋwa amɔrɛ. 

15Ma waa ya o bisa a kpak tu chaana a vɛ kpak galimsa. Ba naa ya nusun tima a la 

tum tum tagna kinkan, nyɛnu a go ma. Ma chaani ba bambaan ni a chi wula chaani 

buudaha ni, 

16aa kibiksi ba chenani Koosa daŋni o kpa o mi fali ti a nyɛ ba. Maa tum nan, ka 

Kristo wa bur wa, ma zi ya mu jirima narau. Mu tum nama maga mu tum a nyɛ ma 

nan, a wa zi ya yɔri. 

17Ma se su Koosa ma tum a nyɛ un chen, chi chenani Ju tim ta fun kpa sela a kɔɔri 

kɔɔra a nyɛ un chene. Ba kpu min, mu tuha zi sɔɔniu. 

18O lawa mu wa ma gbanko tusa sɔɔniu. 

Timoti Awa Ɛpafrodaitus Baga Nyɛn Ma Ni 

19Ya kunyana Yesu Kristo nyɛ min bambi bɛgim mu tum Timoti ma wati lalaga, chen 

ni o wa bur wa, o zi kpami minu wa ma laaboora ni. 

20O duŋduŋ nyɛn mu wati bar nɔ a bɔni chenani mu baga nyɛn ma ni. 

21Ba naa kaɛɛ bar nɔ, ba baga nyɛn ba titi kinnɛɛ. Ba baga wa to Yesu Kristo kina ni. 



1773 

 

© 1999,  Wycliffe Bible Translators, Inc. 
 

 
 

 

22Ma zim chenani Timoti bambi du awa chenani mu wa un fun tum a chi nyana awa o 

be a biksi nara Koosa laaboor weri ti wɛ. 

23Mu wa zim chenani kina zi du min ni, mu zi tum unu ma wati. 

24Ya kunyan ti la nyɛ min bambi bɛgim di mu titi zi kotiu a wa na ma lalaga. 

25Mu lisi di o deŋlu di mu tum ya niinbe Ɛpafrodaitus ma wati lalaknɔ. Ma funɛ tum 

unu di o wa suŋi min. O funɛ kpaŋi o titiu kinkan di o wa min kitum bar nɔ nɛnɛ. 

26O kpak unu o bambi ni kinkan di o wa na ma maga. O baga funɛ nyɛnu di ma nu di 

o bara wa fun lɛm. 

27O ya wutirɛ di o bara wa fun lɛm ka o daŋni o sou, amaa Koosa funɛ kpak un sikiu o 

na alaafɛ. Koosa funɛ kpak min gbanko wa sikiu, domi o fu siwɛɛ, mu tuha fu zi 

chɔku a gbaari. 

28Chendaha mu kpak un mu bambi ni a tum un ma wati lalaga. Ma na un, ma tusa zi 

sɔɔniu ka chenani maa tiŋ wa zi bu muksi min kinkan. 

29O wa pu ma, ma la un a du wa tu sɔɔni ya kunyan ti daha. Ma nyɛ ba naa maga chi 

un wa jirima. 

30Waa chiŋi ma bar chiŋɛ ni a tum tuma a nyɛ Kristo ni a suŋi min. Hali o fun la zu 

bar tagna ni a daŋni o sou. 

Filip. Tima 3 

Lalaknɔ Koosa Wa Bu Na Ya Galimsa O Wati 

1Mu niinbisa, ma nyɛ ma tusa sɔɔni ya kunyan ti daha. Mu daŋni mu ŋɔ ma wu digirɛ. 

Mu funɛ te sɔbiu o wɛu a nyɛ ma a bura sɔbi nan. O zi suŋi mau ma ta cheli. 

Chendaha ma tuha sɔɔni di mu ya chen. 

2Ma doso kinkan ba naa funɛ teŋsi ba titi bara a la tum tum tagna a la daŋni ba teŋsi 

ma gbanko chen. Ba chi vasa a naa ya yɔrirɛ a gba a tum tum tagniwa. 

3Ba teŋsi ti wa ya wuti. Koosa wara daŋni ya teŋsi ya bara, domi o funɛ kpa o siim 

weri tirɛ a nyɛ ya, chen ni ya zi kotiu a jɛɛmi un wa wuti ni. Lalaknɔ Yesu Kristo ya 

ya jirima tiina. Ya wa bu kpak wu digi a li chenani nara tum tuma li ba titi kpok ni. 

4Nandigi kote a kpak wu digi a li chenani nara tum tuma a li ba titi kpok ni, mu zi 

kaali ba magau. 

5Ju tim ta funɛ lul min a li Bɛnjamin lul nɛɛ. Mu ya Ju narrɛ wuti ni. Mu funɛ ya wuzu 

bunɔpɛ, ba fun a teŋ min. Mu fun wa bi a burgi Farisi tim nidigi. Ba waa la tiŋ Koosa 

chiksɛ ta nɛnɛ. 

6Nandigi wa zi koti a ŋɔ di mu funɛ chɔk au. Mu se funɛ sɛriu hali mu muksi ba naa 

tiŋ Yesu kinkan. 

7Saha digi mu funɛ lisiu di kin nama ya mu nyɔɔrrɛ, amaa lalaknɔwa mu zim Kristo, 

mu zimu di a ya yɔrirɛ. 

8Chenani mu fun tiŋ saha digi, lalaknɔ mu lisu di a chi chaasiwa. Nibine zim ya 

kunyana Yesu Kristo, chen kaali a nama maga kinkan. Chendaha muu daŋni mu zim 

di Kristo ya mu nyɔɔra. 

9Mu daŋni di o wa min zi burgi nibɛgimnɛ hali o wa peti. Mu funɛ tiŋ Koosa chiksɛ 

ta, o ha funɛ vɛɛn na mu galimsau. Lalaknɔ mu si su Kristo, Koosa wa bu na mu 

galimsa. 

10-11Mu daŋni mu zim Kristo duŋduŋnɛ nɛnɛ a kpak kpok naa Koosa fun kpa a lɛli 

Kristo a li o sou ni chene. Mu vɛɛna daŋniu mu namsi a sou a chi un, chen ni Koosa zi 

lɛli minu a li mu sou ni mu nyɛn o wati. 

Ma Nyɛ Ya Na Kin Nawara Nyɛn Ya Suwachak Ni 

12Mu wara sɛm di mu piin na kin nama magau. Mu ha wa ya nibin weri a peti. Kristo 

dɔ min lalaknɔ. Chendaha mu kpaŋi mu titiu kinkan di mu zi wa dɔ kin namau. 

13Mu niinbisa, mu ha wa lisi di mu dɔ kin nama. Mu kpa mu bambi a du wu bɛgim 

nɛɛ. Mu suglɛ wuzuna naa kaali chenu aa kpak un mu bambi ni a na kin nawara nyɛn 

mu suwachak ni. 

14Koosa funɛ yir min di mu wa lagmi Yesu Kristo ni a nyɛn o tɔhɔn ti ni wuzu digi. 

Chendaha mu kpaŋi mu titi di mu ya chen. 

15Ya naa maga la tiŋ Kristo aa kpak un nɛnɛ, ya maga kilisi chen. Ma bɔnɛ vɛ la nɔɔni 

chenani mu sɔbi chen, Koosa zi suŋi mau ma zim chenani mu biksi ma. 

16Ma nyɛ yaa tiŋ chenani ya piinsa tiŋ hali wa zinan. 

17Mu niinbisa, o lawa ma zer mu ninu a li chenani mu tiŋ Kristo ni. Ya waa funɛ biksi 

ma nɛnɛ. Maa nyini ba naa la tiŋ ya biksi ti. 

18Mu funɛ ŋɔ mau bu damata di nidamata vɛ Kristo daakakli biksi ti. Lalaknɔ mu bura 

ŋɔ mau awa siini ni. 

19Ba titi daŋnɛ kaali kina maga. Ba zer ba titi a li ba tum tagna naa nyɛ ba na hiisarɛ 

daha. Baa lisi tɛɛnɛ nɔ maga kina duŋduŋnɛ. Kin nama daha, Koosa zi wa chɔk bau. 

20Ya waa ka ya Koosa tɔhɔn ti nara. O nyɛn ya bambe niu di ya pɔ ya kunyan Yesu 

Kristo naa funɛ yisi ya a li ya tum tagna ni ya tiŋ un, o wa bur a li dooni a wa. 

21O wa wa, o zi chɛrgi ya barau a naa vɛ kpoki a kɔɔri a a chi o titi bara naa kpak 

kpok awa chaani kinkan. O kpok nɔ gbanko zi nyɛ o lagmi kina magau a dɔ a. 

Filip. Tima 4 

Chenani Ma Zi Kpak Ya Kunyan Ti Nɛnɛ 

1Mu niinbisa, mu yaa daŋni mau kinkan. Ma waa ya mu jirima nara aa nyɛ mu tuha 

sɔɔni saha maga. Mu bi daŋnɛ, mu daŋni mu ŋɔ mau chenani ma zi tiŋ ya kunyan, 

chen ni ma zi kpak unu nɛnɛ. 

2Mu sumi ya toosau Yuodia awa Sintaiki ba naa la tiŋ ya kunyan ti, di ba la nɔɔni wa 

dɔŋa. 

3Nihaana nama awa Klɛmɛnt wa tumtumsa bɔnɛ wa min, ya waa funɛ tum kinkan di 

ya biksi nara tima Koosa laaboor weri ti wɛ. Mu dɔŋtiin birigi naa wa min la tum 

Kristo tuma, mu sumi hinu di i suŋi ba. Koosa fun sɔbi ba naa la o mi fali ti, sɔna a du 

o tɔn ni. Ba sɔna nyɛn dooni. 

4Ma nyɛ ma tusa sɔɔni saha maga ya kunyan ti daha. Mu zi bukoo nɔ mau, ma nyɛ ma 

tusa sɔɔni. 

5O zi wa bur wa lalagau. Chendaha o lawa ma ya jɛrgɛu nara wati. 

6Ma ta nyɛ wu digi kimuksi ma, amaa maa zaami Koosa a kisumi un di o kpa kin naa 

maga ma daŋni a nyɛ ma. 

7Koosa nyɛ ma bara sɔɔni kinkan. Chen zi nyɛn ma bambe awa ma lise niu domi ma 

wa Yesu Kristo ya nibɛgimnɛ. Chenani o ya chen kaali chenani ya zim. 

8Mu niinbisa, ma nyɛ mu lagmi a nama maga a ŋɔ ma. Ma yaa lisi kin naa ya wuti a 

kpak jirima a deŋli a chaani a wer. Kin nawara nara pɛgi, maa lisi a wɛ. 

9Mu funɛ nyɛn ma wati, ma fun a nu mu biksi ti a na mu tuma. Maa lisi mu biksi ti wɛ 

aa kitum ma tuma a chi min. Ma ya nan, Koosa zi sɔɔni ma barau kinkan a nyɛn ma 

wati. 

Pɔɔl Fun Zaami Ba Ba Papaha Ti Daha 

10Ya kunyan ti funɛ nyɛ mu tuha sɔɔniu kinkan, domi ma funɛ bu biksi minu chenani 

ma baga nyɛn min ni. Saha digi ma funɛ kotiu a suŋi min a chi nan, amaa ma wa bu a 

na nyinbaan a suŋi min hali wa zinan. 

11Mu wara sɛmu di kina pɔɔgi min. Chenani maga mu fun a du, mu funɛ na di kin 

nawara mu kpak chen mak minu. 

12Mu zim chenani a fun pɔɔgi minu awa chenani mu ya kin tiina. Mu zim chenani lɔsa 

fun kpak minu awa chenani mu di diwe a puŋu. Kin naa maga ya min mu zim di a 

mak minu. 

13Kristo kpak o kpok ti a nyɛ min, chen ni mu zi a chem kina magau. 

14O funɛ weru kinkan ma suŋi min a li mu namsi ni a chi nan. 

15Ma Filipai nara, ma zimu nɛnɛ di mu funɛ te a biksi Masɛdonia nara Koosa laaboor 

weri ti wɛ a la saksi di mu kaali, ma duŋduŋ funɛ suŋi min nyinbaan ni. 

16Mu funɛ nyɛn Tɛsalɔnika ni a daŋni kina, wuzu bilɛ bambaan ni ma fun kpa papaha 

a wa nyɛ min. 

17Mu wara daŋni ma papaha duŋduŋnɛ. Mu daŋni chenani ma zi ya a sɔɔni Koosa 

tuharɛ. 

18Ma papaha naa Ɛpafrodaitus fun kpa li ma wati, a mak chenani mu daŋni a kaali. 

Chenani ma fun ya nyɛ Koosa tuha sɔɔni kinkan. O chi Ju tim ta funɛ kpa sela a kɔɔri 

kɔɔra a nyɛ Koosa ni saha digi chene. 

19Ma daŋni kundɔŋ, o zi lisi au a li o kidamata a naa o kpak a li Kristo ni, a suŋi ma. 

20Koosa naa ya ya kunyana, kpak jirima kinkan hali saha naa vɛ kpak bɔ. Ami. 

Pɔɔl Mak Tɔn Nɔ Bar Nɔwa 

21Mu zaami Koosa narau ba naa wa Kristo ya nibɛgimnɛ. Ya dɔŋtima ba naa wa min 

nyɛn bar nɔ, gbanko zaami mau. 

22Koosa nara ba naa nyɛn tɔhɔn nɔ ni, zaami mau. Ba naa maga la tum koorsi ta 

nyuhu tiina Siiza dam zen ni zaami mau kinkan. 

23Ya kunyan Yesu Kristo suŋi ma maga. 

Kɔl 

Kɔl. 1 

1Min, Pɔɔl, naa Koosa fun lisi di mu burgi Yesu Kristo nitumi, la sɔbi tɔn nɔ a nyɛ 

ma. 

2Mu wa ya niinbe, Timoti, zaami ya dɔŋtima ma naa ya Koosa nara a li Kɔlɔsɛ ni aa 

tiŋ Kristo nɛnɛ. Ya kunyan Koosa kisuŋi ma a kinyɛ ma bara sɔɔna. 

Pɔɔl Fun Zaami Koosa Ba Daha 

3Saha maga ya yaa sumi Koosau a nyɛ ma. Waa ya ya kunyan Yesu Kristo ti nyana. 

Saha maga ya yaa zaami unu kinkan. 

4Ya funɛ nuu di ma se su Yesu Kristo a la daŋni Koosa nara nɛnɛ. Chendaha yaa 

zaami un chen. 

5Ma funɛ te nu Koosa laaboor weri naa ya wuti, Ɛpafras fun biksi ma di ma kpak 

bambi bɛgim di wuzu digi Koosa zi wa kpa kiwere naa o fun kpa chiŋsi o tɔhɔn ti ni 

chenu a nyɛ ma. Chendaha ma se su Yesu ka maa daŋni nara kinkan. 

6Koosa laaboor were tirɛ ba kpa a mɔɔli bar damata ni a gbaari. Nara kinkan se funɛ 

su Koosa, ba bur a tum tum were o daha. Saha naa ma se fun te lɛli a zim di Koosa 

funɛ suŋi mau, o gbanko fun nyɛ ma se su un, chen ni ma zi tum tum wereu. 

7Ɛpafras funɛ biksi ma laaboor weri ti. O wa ya waa ya Kristo tumtumsa. Oo tum 

Kristo tumwa wa wuti ni a nyɛ ya. Yaa daŋni unu kinkan. 

8Waa funɛ sɛm ya chenani Koosa siim weri ti suŋi ma di maa daŋni Koosa nara. 

9O funɛ sɛm ya ma wɛ, ya yaa sumi Koosau aa nyɛ ma di o zi nyɛ ma wa zim o wɛu 

nɛnɛ a lɛli ma se di ma zim o tutɔ ti, a kpa o zima a nyɛ ma. 

10Ya daŋni ma zim nannɛ, chen ni ma zi tiŋu a chi chenani ya kunyan ti daŋni a sɔɔni 

o tuha saha maga, a tum tum were nɛnɛ a zim Koosa a gbaari, 

11a kpak kpok kinkan a li o kpok zen ti ni. Ma kpak o kpok ti, ma zi kotiu a kpak 

kanyita wɛ maga ni. Ma wa na namsi, ma zi kotiu a di un wa tu sɔɔn ni, 

12aa kizaami ya kunyana Koosa. Waa nyɛ ya nyinbaan di ya wa zu o tɔha naa la 

chaani, chen ni ya wa o nara zi wa di o kin nawara o fun vɔu di o nyɛ yau. 

13O fun a yisi ya a li sintana naa nyɛn birsi ni, nin awa kpok ni, a kpa ya a la du o be 

daŋni koor ti ni. 

14A li o be daŋni ti ni, Koosa funɛ la ya nyuuna a nyɛ ya a gil ya tum tum tagna a ta. 

Chenani Kristo Bambi Du 

15Kristo bambi chi Koosa naa ya vɛ koti a naali, bambire. O be bɛgim ti zenee a kaali 

kina maga. 

16Koosa fun nyɛ o naami kin nawara maga nyɛn tɛɛnɛ nɔ maga awa buudaha ni, kin 

naa ya na awa a naa ya vɛ naali, siim maga awa kpok maga, a magwa o fun a naami a 

nyɛ o titi ni. 

17Waa funɛ te a nyɛn kina maga ni. O kpok ti daha, a nama maga ha vɛɛn nyɛn hali 

wa zinan. 

18Waa ya ba naa tiŋ un chen, nyuhu tiina. Ba naa tiŋ un chen chi o barawa. Waa nyɛ 

ba o mi fali ti. Koosa funɛ te lɛli un a li o sou ni, chen ni o duŋduŋ la zi te kina maga 

suwachak. 

19Yesu ya Koosa titi. O funɛ ya o tutɔrɛ o wɛ maga fun a nyɛn Yesu ni. 

20Koosa fun a nyɛ o be ti fun sou a li daakakli ti ni di o chɛl li, chen ni kin nawara 

maga nyɛn tɛɛnɛ nɔ maga awa buudaha ni wa Koosa zi kotiu a ya nɔ bɛgim a kpak 

bara sɔɔna. 

21Saha digi ma wa fun a zim Koosa a la tum tum tagna a la lisi lise tagna. Chendaha 

ma fun a ya o dɔma. 

22Amaa lalaknɔ Koosa be ti sou daha, Koosa wa ma fun ya nɔ bɛgim, chen ni wuzu 

digi Kristo zi wa kpa mau a du Koosa suwachak ni, ma wa zi wa kpak galimsa o wati 

a ya tu chaan tima. 

23Amaa o lawa maa tiŋ wa wutiu a nyɛ ma se su un nɛnɛ, chen ni kundɔŋ wa to a la zi 

bur ma gantɛl, a kpak bambi bɛgim a li chenani ma fun te nu Koosa laaboor weri ti 

chen. 

Chenani Pɔɔl Fun Biksi Yesu Nitiŋɛ 

24Min ya o laaboor weri naa ba kpa aa biksi bar damati ni, tumtumna. Mu chiŋɛ ma 

bar chiŋi ni a namsi lalaknɔ ma daha, amaa mu tu sɔɔniu. Kristo funɛ nyɛn tɛɛnɛ nɔ 

maga ni, o fun a namsi kinkan o nitiŋɛ ba naa chi o bara chen daha. Mu namsu a 

gbaari un ni. 

25Koosa nyɛ mu tum a nyɛ o nitiŋɛ ta ni, chen ni mu zi suŋi bau kinkan. Waa funɛ nyɛ 

mu ya chen tumtumna a ŋɔ di muu biksi o laaboor weri ti maga hali a wa peti. 

26O laaboor weri ti funɛ sogliu nara wati saha digi. Amaa lalaknɔ Koosa funɛ kpa unu 

a li gbampulim a nyɛ o nara zim un. 

27O funɛ ya o tutɔrɛ o biksi o wu sogli nɔ mun a nyɛ o nara ni. Waa sir ya wu weri 

kinkan ba naa vɛ ya Ju tim chen wati. Nan ya o wu sogli ti. Kristo ti nyɛn ma ni. 

Chendaha ma kpak bambi bɛgim di wuzu digi Koosa zi wa kpa a li o jirima niu a nyɛ 

ma. 

28Kristo wɛ duŋduŋnɛ ya yaa biksi nara. Yaa kpami nara maga a biksi ba awa zima 

maga, chen ni ba zi wa ya nibin wereu kinkan, domi ba wa Kristo ya nibɛgimnɛ. 

29Chendaha mu si sɛri mu tum ni ka mu kpaŋi kinkan. Kristo la nyɛ min o kpok ti 

kinkan, chen ni mu zi kotiu a tum chen. 

Kɔl. 2 

1Mu daŋni ma zimu chenani mu baga nyɛn ma awa Laodisia tima wa ba naa vɛ zim 

min. 

2Mu kpaŋi mu titiu di mu kpami ma maga, chen ni ma zi ya nibɛgimu domi maa daŋni 

dɔŋau a zim Koosa wu sogli mun nɛnɛ a ta beeli. O wu sogli ti ya Kristo. 

3Koosa zima awa nɛha maga nyɛn Kristo ni. 

4Mu biksi ma nan, chen ni nandigi wa kpa sɛm naa chi wuti a sɛm ma, o wa zi koti a 

mur ma. 

5Mu wa ma bol wa dɔŋau, amaa mu baga nyɛn di ma maga se su Kristo kinkan ka 

maa tiŋ o nyinbaan aa kpak un nɛnɛ. Ma ya chen, mu tuha zi sɔɔniu. 

Kristo Fun Kpa O Mi Fali Ti A Nyɛ Ya 

6Ma fun la nɔɔni di Yesu Kristo ya ma kunyana. Chendaha maa tiŋ un nɛnɛ. 

7Ma nyɛ ma bambe kpak Yesu nɛnɛ a nyɛ ma se su un a gbaari, a chi chenani Ɛpafras 

fun te biksi ma chen. Maa zaami Koosa kinkan saha maga. 

8Biksi bɔnɛ nyɛn doon ba yir zima. Nara bɔnɛ biksi a, amaa a ya yɔrirɛ. O ya nibinsa 

zimarɛ ba la alizin tagna wati. Adaha ma ta nyɛ ba wa kpak ma a muri. A nama wa li 

Kristo wati. 

9Chenani Koosa du nyɛn Kristo bara nɛɛ. 

10Kristo ya kina maga kpok tiina. Ma wa un ya nibɛgimnɛ. Chendaha ma kpak o mi 

fali ti. 

11Ju tima yaa fun teŋsi dɔŋ barau, di ba biksi nara di Koosa dɔ ba. Amaa lalaknɔ ma 

wa Kristo ya nibɛgimnɛ. Waa funɛ yisi ma a li ma tum tagna ni. Nan chi o funɛ teŋsi 

mau. 

12Ba funɛ chaksi ma wa ni ni, chen funɛ chi ma wa Kristo lagmi sou. Ba fun a lagmi 

ma a sogli. Koosa fun a lɛli Kristo o sou ni. Ba funɛ chaksi ma chen gbanko funɛ chi 

Koosa a lagmi a lɛli ma wa Yesu a li ma sou ni. Ma se funɛ su a li chenani o tum a nyɛ 

un ni. Chendaha o fun tum a nyɛ ma chen. 

13Saha digi ma funɛ ya ba naa vɛ ya Ju timwa a vɛ zim Koosa. Ma tum tagna funɛ nyɛ 

ma chi nibin sitɛ. Lalaknɔ Koosa funɛ lɛli mau a li ma sou ni a chi chenani o fun lɛli 

Kristo chen. Waa funɛ gil ya tum tagna maga a nyɛ ya. 

14Chiksɛ naa ya fun chɔk awa tum tagna naa ya fun tum ka Koosa fun sɔbi a a du o 

tɔn ni, o fun duŋni a a ta. O chi o funɛ kpa au a kpaasi mari Kristo daakakli ti ni. 

15Yesu funɛ sou a li o daakakli ti ni, o fun a chɔk alizin tagna maga kpok a fun kpa a a 

li gbampulim, chen ni nara zi wa zimu di a ya yɔrirɛ lalaknɔ. 

16Nandigi ŋɔ di maa di diwe digirɛ a la nyɔ kinyɔɔli digi a vɛ tiŋ wuzu zene awa pɛn 

falɛ wuzu zene awa hiisi wuzuna a na ma galimsa, ma ta nu ba wati. 

17Kin nama wa bu ya kibirige. Kristo kin nawara ya wuti chiŋɛ a bar chiŋi ni lalaknɔ. 

18Ma ta nyɛ nandigi wa ŋɔ di o lawa maa tiŋ a chi chenani oo tiŋu, chen ni ma wa zi 

wa na papaha naa Koosa kaa wa kpa nyɛ ma. O ŋɔ di ma ya nibin jɛɛgɛ a kinyɛ 

malaikasa jirima. O na kinawa a chi o deesi. Chendaha o ŋɔ di o zimu a kaali ma. O 

yir o titi nibin zen, amaa oo tiŋ chenani o gantɛl tuha kina wɛ durɛ. 

19O wara tiŋ Kristo naa ya ya nyuhu tiina. Ya waa ya o bara luk pɛksa a la na kpok 

awa suŋi a li un ni. O wa ya ya nibɛgimnɛ ka yaa bi a chi chenani Koosa daŋni yaa bi. 

O Chi Koosa Funɛ Lɛli Ya A Li Ya Sou Ni 

20O chi ma wa Kristo funɛ sou. Chendaha ma wa tɛɛnɛ nɔ maga zima wa kpak wu digi 

wa dɔŋ ni. Tɔ. Yɛrɛ maa tiŋ tɛɛnɛ nɔ maga zima ti a chi ma wa tɛɛnɛ nɔ tim maga ha 

vɛɛn ya nibɛgim? Yɛrɛ maa tiŋ nibinsa chiina, 

21a la ɔm di ma gbaŋsi kibɔnɛ a lɛmsi bɔnɛ aa di? 

22Chiina awa chiksɛ na nibinsa fun naami ka maa tiŋ a nan, a ya yɔrirɛ. 

23Chenani ba daŋni ba nyɛ malaikasa jirima a kilisi di ba ya nibin jɛɛgɛwa a kimuksi 

ba bara kinkan, nyɛ nara lisi di ba kpak zimau. Kin nama wa zi nyɛ ba gil ba tutɔ 

daŋnɛ. 

Kɔl. 3 

1Koosa funɛ lagmi lɛli ma wa Kristo a li ma sou ni. Chendaha ma nyɛ ma bambe kilisi 

Koosa tɔhɔn ti kina wɛ. Kristo kanɛ Koosa nihɛɛ bar kani ni dooni. 

2Ma kpa ma lise maga a du Koosa tɔhɔn ti kin ta ni. Ma ta kpa ma lise maga a du 

tɛɛnɛ nɔ maga kina ni. 

3O chi ma funɛ sitiu. Lalaknɔ Koosa funɛ tɔ o mi fali naa maa nyɛn Kristo ni a chiŋsi. 

4Saha naa Kristo naa nyɛn ma ni, wa bur wa tɛɛnɛ nɔ maga, ma wa un zi wa lagmi dɔŋ 

niu a bɔni o jirima awa o chaani kinkan. 

Chenani Kristo Mi Fali Nyinbaan Du 

5Ma kpa ma tum tagna a ta. Ma ta kpa ma bara aa tum chɔkumsi tuma, a ta tum sakaal 

tuma koo tum tum tagna ma lisi tagna daha. Ma gbanko ta chi kidɔŋtima. Kidɔŋtim 

maga chi ba naa yaa nyɛ vursa wa jirima chene a ya yɔrirɛ. 

6Koosa na paanu a du ba naa la ya chen tim ni. Wuzu digi o zi wa lɛrgi ba naa vɛ tiŋ o 

nɔ diŋsau. 

7Ma wa ba naa vɛ tiŋ Koosa nɔ funɛ lagmi, ma gbanko funɛ tum tum tagnau a chi a. 

8Amaa lalaknɔ ma gil a magau. Ma ta na paan a du nara ni. Ma ta chɔk ma dɔŋtim 

sɔna a ta pini dɔŋ zoma a ta sɛm sɛm tagna, 

9awa nusuna a nyɛ dɔŋ ni. Ma funɛ piin kpa ma gantɛl tuha kina wɛu a ta. Chendaha 

ma ta tum chen. 

10Lalaknɔwa ma kpak ma suwachak tuhu kin a naa Koosa fun kpa a nyɛ ma. A chi o 

titi kinawa. Waa la kɔɔri a saha maga, chen ni ma zi kotiu a zim un hali o wa peti. 

11Ba naa kpak Koosa suwachak tuhu kina wɛ, ba wara zim di digi ya Ju timwa ka digi 

ka vɛ yaali. Ba wara zim di digi teŋu ka digi ka vɛ teŋi. Ba wara zim di digi ya hɔɔrrɛ 

ka digi ka vɛ yaali. Ba wara zim di digi ya yomne ka digi ka vɛ yaali. Baa zimu di 

Kristo kaali kina maga. Waa nyɛn o nitiŋɛ ta maga wati. 

12Ma ya Koosa narawa. O fun a lisi ma a nyɛ o titi ni a la daŋni ma kinkan. Ma kpak 

dɔŋa awa siki a kikɔɔri dɔŋa sɔna a ya jɛrgɛ tima a kpak kanyita a du nara ni, 

13aa kisuŋi ba. Ma wa ma dɔŋtima vɛ dɔŋa, ma gil a nyɛ ba. Ya kunyan ti funɛ gil ma 

tum tagnau a nyɛ ma. Chendaha ma gbanko gil ma dɔŋtima tum tagna a nyɛ ba. 

14Maa daŋni dɔŋa a kaali kina maga. Maa daŋni dɔŋa, ma zi kotiu a tum kin nama 

maga. 

15Ma nyɛ Kristo nyɛ ma bara sɔɔna a dɔ ma. Koosa fun a yir ma di ma maga kpak o 

bara sɔɔna, chen ni ma wa un zi ya bar bɛgimu. Nan daha maa zaami Koosa saha 

maga. 

16Ma nyɛ Kristo sɛma nyɛn ma bambe ni nɛnɛ a kpa o zima a biksi dɔŋa a kikpami 

dɔŋa a lɔ boola naa Koosa siim weri ti nyɛ ma, a kipɛgi Koosa aa kizaami un kinkan. 

17Kin naa maga maa ya awa chenani maga ma sɛm, ma nyɛ a maga li ya kunyan Yesu 

sɔn ti ni a kizaami ya kunyan Koosa o sɔn ti gbanko daha. 

Chenani Ya Maga Zi Lagmi Nyɛn 

18Nihaana, o deŋlu wa maa tiŋ ma baalasa nɔɔna domi ma ya Yesu nitiŋɛwa. 

19Nibaala, maa daŋni ma haanasa nɛnɛ a ta kpak tu haasa a du ba ni. 

20Bichɛsa, maa tiŋ ma nyama awa ma numa nɔɔna a li kina maga ni, chen ni ma zi 

sɔɔni ya kunyan ti tuhau. 

21Nyama awa numa, ma ta yaa kitɛsi ma bisa chen ni ba tusa zi chɔku. 

22Yosa, maa tiŋ ma kunyama nɔɔna a li kina maga ni. Ma ta tum kinkan a li ba se 

duŋduŋ ni, amaa maa tum ma bambe ni saha maga, domi ma nyɛ ya kunyan Yesu 

jirimarɛ. 

23Ma wa tum a nyɛ nibinsi nɛɛ, amaa ma tum a nyɛ ya kunyan ti nɛɛ. Chendaha ma 

kpak un ma bambe ni a tum nɛnɛ saha maga. 

24Ma tum a nyɛ ya kunyana Yesu Kristo nee. Wuzu digi waa la zi wa bɔ ma ma chim 

a kpa kin nawara o fun kpa chiŋsi a nyɛ ma. 

25Ba naa la tum tum tagna, ba zi wa na bɔ tau a li ba tum tagna tumi ni. Koosa wa zi 

wa bɔ ba naa la tum tum tagna bɔnɛ a ka bɔnɛ. 

Kɔl. 4 

1Ma naa kpak yosa, ma ya nɛnɛ a nyɛ ba. Ma lisi di ma kunyan ti nyɛn a li Koosa 

tɔhɔn ti ni. 

O Lawa Ya Yaa Kisumi Koosau 

2Ma yaa kisumi Koosa a doso di ma zaami un saha maga. 

3Maa sumi Koosa gbanko a nyɛ ya di o nyɛ ya nyinbaan ya sɛm nara ni o laaboor weri 

ti wɛ aa biksi ba o kisogli wɛ. O wu sogli ti ya Kristo. O laaboor weri ti daha ba fun tɔ 

min dɛ. 

4Maa sumi un di mu zi biksi o laaboor weri tiu nɛnɛ a chi chenani deŋli wa mu biksi, 

chen ni ba zi nu mu biksi tiu nɛnɛ. 

5Ma wa ba naa vɛ tiŋ Yesu, lagmi dɔŋ ni, ma lisi chenani ma zi tiŋ wa nɛha a li ba 

wati. Maa biksi ba Koosa nyinbaan saha maga. 

6Maa doso chenani ma sɛm a nyɛ nara ni, chen ni ma sɛm maga zi weru a lɛm. Nar 

pɛɛsi ma wu digi, o lawa ma kotiu a ŋɔ un nɛnɛ. 

Pɔɔl Mak Tɔn Nɔ Bar Nɔwa 

7Tɔ. Ya bi daŋni, Tikikus, naa suŋi ya kinkan, zi ŋɔ ma mu wɛ magau. O wa ya ya ya 

kunyan ti tumtumsa. 

8Chendaha mu fun a tum un ma wati di o ŋɔ ma ya wɛ a kpami ma. 

9O wa Onisimus funɛ lagmi a la. Onisimus naa la suŋi ya kinkan, ya ma digirɛ. Yaa 

daŋni unu kinkan. Nara balɛ na zi ŋɔ mau chen naa maga funɛ ya bar nɔ. 

10Ba fun tɔ min awa baal digi dɛ. O sɔn ya Aristakus. O wa Maak, Barnabas niinbe, 

zaami mau. Mu funɛ te ŋɔ ma Maak wɛu. O wa wa ma wati, ma la un du. 

11Jɔsua naa ba yir Jastus, gbanko zaami mau. Nara batora nama duŋduŋ ya Ju tima ba 

naa se su Yesu ka ba suŋi min kinkan a li Koosa koor ti tum ni a la belimi min. 

12Ɛpafras gbanko ya ma digirɛ a zaami ma. O gbanko tum Yesu Kristo tumwa. O kpak 

unu o bambi ni a sumi Koosa a nyɛ ma saha maga di Koosa zi suŋi mau ma kpak nɛnɛ 

a zim o wɛ nɛnɛ hali o wa peti, chen ni ma wa zi beeli Kristo biksi ti, amaa ma zi koti 

a la nɔɔniu a tiŋ Koosa tutɔ ti maga. 

13Min ya Ɛpafras sɛhɛra tiina di o tum kinkanu a nyɛ ma awa ba naa maga nyɛn 

Laodisia awa Hirapɔlɔs ni. 

14Ya nibin daŋni luri tiina, Luk, awa Dimas gbanko zaami mau. 

15Ma zaami Yesu nitiŋɛ ba naa nyɛn Laodisia awa ya towe Nimfa awa Yesu nitiŋɛ ba 

naa lagmi o dam ni chen a nyɛ ya. 

16Ma wa karimi tɔn nɔ peti, ma kpa un a la nyɛ Yesu nitiŋɛ ba naa nyɛn Laodisia ni 

chen, chen ni ba gbanko zi karimi unu. Ba gbanko zi kpa tɔnu a nyɛ ma. Ma wa la un, 

ma karimi un nɛnɛ. 

17Mu daŋni ma ŋɔ Arkipus ni di o lawa o tum tum naa Koosa fun kpa nyɛ un chenu a 

peti. 

18Mu titi la sɔbi sɛm na bar nɔ a zaami ma. Maa lisi di mu ha vɛɛn tɔ dɛrɛ. Koosa suŋi 

ma. 

1 Tɛs 

1Tɛs. 1 

1Min, Pɔɔl, awa Silvenus wa Timoti zaami ma naa tiŋ ya kunyan Yesu chenu a li 

Tɛsalɔnika ni. Mu waa, Pɔɔl, la sɔbi tɔn nɔ a nyɛ ma. Ya kunyan Yesu Kristo ti awa 

ya kunyan Koosa dɔ ma. Waa la zi suŋi ma a nyɛ ma bara sɔɔna. 

Ma Se Su Koosa Nɛnɛ 

2Yaa zaami Koosau saha maga a la sumi un ma daha. 

3Yaa ŋɔ ya kunyan Koosau chenani maa tum o tuma domi ma se su un. Maa tumu hali 

a wa ku, domi maa daŋni unu kinkan aa tiŋ un wa kanyita ni. 

4Mu niinbisa, ya zimu di Koosa daŋni mau a fun lisi ma a nyɛ o titi ni. 

5Domi ya funɛ te wa biksi ma Koosa laaboor weri ti wɛu, o wa fun ya ya sɛma 

duŋduŋnɛ ya biksi ma. Koosa siim weri ti funɛ kpa o kpok ti a du un ni. Chendaha ma 

nidigi vɛ beeli. Ma funɛ na chenani ya nyɛni maga duu a la biksi ma. Ma daha ya fun 

nyɛn chen, 

6ka ma fun a tiŋ ya awa ya kunyan ti. Domi ma funɛ la nɔɔniu Koosa laaboor weri ti 

ni, nara funɛ muksi ma kinkan, amaa Koosa siim weri ti funɛ nyɛ ma tusa sɔɔniu 

kinkan. 

7Chendaha ba naa maga se su Yesu a nyɛn Masɛdonia pulum awa Girik tim pulum ni, 

funɛ tiŋu a chi chenani maa tiŋ chen. 

8Ma waa funɛ kpa Yesu laaboor weri ti a wa ŋɔ ba o wɛ, ba naa nyɛn bawu maga ni 

funɛ nu ma wɛu di ma se su Koosa. Ya wa bur a daŋni ya sɛm kinkan. 

9Saha naa ya fun wa ma wati chen, ma funɛ la ya a duu a nu ya sɛma. Nara maga ŋɔ 

yau chenani ma gil vuga jirima nyɛɛli a burgi a tiŋ Koosa naa ya wuti tiina awa miisa 

tiina. 

10Lalaknɔ maa tum o tumwa a la pɔ o be Yesu naa kaa wa li Koosa tɔhɔn ti ni a bur 

wa. Koosa funɛ lɛli unu a li o sou ni. Waa ya naa la zi yisi ya a li chenani Koosa zi na 

paan a du ya a lɛrgi ya diŋsa ni. 

1Tɛs. 2 

Chenani Ya Wa Ma Nyɛn Tɛsalɔnika Ni 

1Mu niinbisa, ma titi zimu di ya funɛ nyɛn ma wati, ya tusa funɛ sɔɔni awa chenani ya 

tumu. 

2Ma zim chenani Filipai tima fun te tum tum tagna a du ya ni a la pini ya kinkan ka ya 

zi wa pu ma Tɛsalɔnika ni. Ya funɛ nyɛn ma wati, ba naa funɛ nyɛn dooni ha vɛɛna 

muksi yau kinkan, amaa Koosa funɛ nyɛ ya o kpoku ya kpak bambi a ŋɔ ma o laaboor 

weri ti wɛ. 

3Laaboor weri naa ya funɛ sɛm ma a la sumi ma di ma nu, o maga funɛ ya wutirɛ. Ya 

wara daŋni ya suni wɛ di ya mur ma a kidaŋni nyɔɔra ma daha. 

4Ya sɛm sɛm naa Koosa daŋni ya sɛmnɛ domi waa funɛ lisi ya. Waa funɛ kpa o 

laaboor weri ti a du ya nisi ni, chen ni ya zi kotiu a biksi nara. Ya wara daŋni di 

nibinsa tusiwa sɔɔni, amaa ya daŋni Koosa tuhurɛ sɔɔni. O zim chenani ya bambe lisi 

duu. 

5Ma zim nɛnɛ di ya funɛ biksi ma chen, ya wa funɛ pɛgi ma wa ya nyina nɛɛ a la mur 

ma. Ya wa funɛ mur narawa di ya la kina. Koosa ya ya sɛhɛra tiina kin nama ni. 

6Ya wa funɛ daŋni sɔniwa ma wati koo nandigi wati. 

7Ya fu daŋni ya kpak kpok ma wati, ya fu zi koti a kpak unu domi ya ya Kristo nitumɛ 

tawa. Ya funɛ nyɛn ma wati, ya funɛ kpak kanyitau dɛɛsi ma a chi nihaan yaa dɛɛsi o 

be chen. 

8Domi ya funɛ daŋni mau kinkan, o wa fun ya di Koosa laaboor weri ti duŋduŋnɛ ya 

funɛ daŋni ya kpa a nyɛ ma. Hali ya funɛ daŋni ya kpa ya titi miisarɛ a nyɛ ma. 

9Mu niinbisa, ma lisi chenani ya funɛ tum saha maga hali a wa ku, chen ni ya zi kotiu 

a biksi ma Koosa laaboor weri ti a ta bu muksi ma diwe daha. 

10Ma waa ya ya sɛhɛra tima. Koosa gbanko ya ya sɛhɛra tiina. Ya nyɛni kpa la ma 

wati funɛ deŋliu a wer kinkan. Nandigi wa fun koti a na ya galimsa. 

11Ya funɛ dɛɛsi ma a chi chenani nyama dɛɛsi ba bisa chen. 

12Ya funɛ belimi mau a la kpami ma a ŋɔ ma di ma tum tum naa la zi sɔɔni Koosa 

tuha. Waa ya naa funɛ yir ma di ma wa zu o koor ti. O wa ma zi wa bɔni o jirima awa 

o chaaniu wuzu digi. 

13Ya gbanko yaa zaami Koosau domi ya funɛ a wa ma wati a fun ŋɔ ma Koosa sɛma, 

ma funɛ nuu a la nɔɔni di a ya wutiu. A wa fun ya nibinsa sɛmwa amaa Koosa titi 

sɛmwa. O kpa o sɛma aa du ma naa se su un di aa tum ma ni. 

14Mu niinbisa, kin nawara funɛ ya Koosa nitiŋɛ ba naa funɛ nyɛn Judia pulum ni a tiŋ 

Yesu Kristo chen, chen vɛɛna ya ma doon gbanko chen ni. Ma titi nara funɛ muksi ma 

kinkan a chi Ju tima funɛ muksi Yesu nitiŋɛ ta a li Judia pulum ni. 

15Ju tim ta funɛ kpu ya kunyan Yesu, ka ba bɔnɛ fun kpu Koosa witinsi ta. Ba bɔnɛ 

fun bukoo a namsi ya kinkan a duŋni ya a ta. Nara nama wa fun sɔɔni Koosa tuha. Ba 

ya nara maga dɔmwa. 

16Ba funɛ daŋni ya gil Koosa laaboor weri ti a ta sɛm kinyɛ ba naa vɛ ya Ju tim ni, 

domi ba nuɛɛ, Koosa fu zi koti a yisi bau a li ba tum tagna ni. Chen funɛ ya ba tum 

tagin a kaali ba tum tagna maga. Lalaknɔ Koosa na paanu kinkan a du ba ni a zi wa ta 

ba yɔri. 

Ya Kpak Unu Ya Bambe Ni Di Ya Bu Wa Na Ma 

17Mu niinbisa, ya waa wara, ba funɛ waligi yau a li ma ni, ya wa fun koti a na dɔŋa 

wuzu bilɛ. Amaa ya ha funɛ vɛɛn a lisi ma wɛu. Ma wɛ funɛ nyɛn ya bambe niu ka ya 

funɛ kpaŋi kinkan di ya wa na ma. 

18O wa ya di bu bɛgimnɛ mu waa, Pɔɔl, funɛ kpaŋi di mu bur wa ma wati, amaa 

sintana funɛ tɔ ya nyinbaanu. Ya fun vɛ koti a waali. 

19Amaa ma duŋduŋ ya ya jirima nara a nyɛ ya tusa sɔɔni a nyɛ ya kpak bambi bɛgim, 

domi saha naa ya kunyan Yesu wa bur wa, ya zi wa a di nyusumu o suwachak ni ma 

daha. 

20Wuti ma waa ya ya jirima nara a nyɛ ya tusa sɔɔni kinkan. 

1Tɛs. 3 

1A saha ti mu funɛ pɔu hali a wa ku a vɛ nu ma laaboora, adaha mu fun la nɔɔni di mu 

ha kpalimi Atɛns ni mu duŋduŋ, 

2a fun a tum mu niinbe Timoti ma wati. Mu wa un lagmi aa tum Koosa tuma a la ŋɔ 

nara ni Koosa laaboor weri ti Kristo wɛ. Mu funɛ tum Timoti di o wa kpami ma a suŋi 

ma di ma se su Yesu nɛmɛ. 

3Ma ta bur gantɛl ba la muksi ma daha. Ma zimu di o ya Koosa tutɔrɛ di ba zi namsi 

ba naa tiŋ o nyinbaanu. 

4Saha naa ya fun nyɛn ma wati, ya fun te ŋɔ ma di ba zi wa namsi mau. Chen fun wa 

ya a chi chenani ya fun piin ŋɔ ma chen. 

5Saha naa ma wɛ fun wa muksi min kinkan, mu funɛ tum Timotiu ma wati di o wa na 

chenani ma du, a naa ma se ha vɛɛn su Yesu akoo ma se wa su un. Mu wa zim, ami 

sintana wa zaamsi mau ka ma tiŋ o nɔ ka ya tuma chɔk a ta yɔri. 

6Timoti funɛ wa ma watiu a bur wa ya wati. Laaboor naa o fun wa a wa ŋɔ ya chen 

funɛ ya ya lɛmlɛmu kinkan. O funɛ ŋɔ yau chenani ma se su Yesu ka ma daŋni nara. O 

funɛ ŋɔ ya di ma ha vɛɛn a lisi ya wɛu nɛnɛ, a la daŋni ma na ya a chi chenani yaa 

daŋni ya na ma nan. 

7Mu niinbisa, hali ya nyɛn muksi ni a la namsi nan, ma si suuli nyɛ ya tusa sɔɔniu ma 

daha. 

8Ma kpak kpok a kitiŋ ya kunyan ti nɛnɛ, ya bambe zi kpoku ma daha. 

9Ya wa zim chenani ya zi pɛgi Koosa. Ya waa sɛm ma wɛ o wati, ya tusa yaa sɔɔniu 

kinkan. 

10Yaa sumi Koosau saha maga awa ba bambe ni di o nyɛ ya wa na ma bura, chen ni 

ya zi bukoo gbaari chenani ya fun piin biksi ma chenu a li Yesu nyinbaan tiŋi ti wɛ ni. 

11Ya kunyan Koosa awa ya kunyan Yesu wa nyɛ ya nyinbaan, ya zi wa ma watiu. 

12Ya kunyan ti la zi suŋi ma maa daŋni dɔŋa kinkan awa nara maga a chi chenani yaa 

daŋni ma nan. 

13Maa daŋni dɔŋa chen ni, Koosa zi nyɛ ma bambe kpoku, chen ni ya kunyan Yesu 

awa o walɛ maga a wa, ma zi wa kotiu a chiŋi ya kunyan Koosa suwachak ni awa tu 

chaana ka galimsa ta nyɛn ma ni. 

1Tɛs. 4 

Ya Tum Tum Were, Ya Zi Sɔɔni Koosa Tuhau 

1Mu niinbisa, ya funɛ biksi mau chenani ma zi tiŋ Koosa di o tu kisɔɔniu. Chene maa 

tiŋ chen. Amaa ya sumi mau Yesu sɔn daha di ma bukoo tiŋ chen a gbaari. 

2Ma zimu di ya kunyan Yesu kpok nyɛn chenani ya fun biksi ma chen ni. 

3Koosa daŋni maa tum tum were duŋduŋnɛ a gil chɔkumsi tuma maga hali o wa peti. 

4Ma nibaal maga, maa zim ma titi kpaki nɛnɛ a kilisi lisi were a kpa haan wa o 

nyinbaan. 

5Ma ta daŋni nihaana yɔri yɔri a chi ba naa vɛ zim Koosa. 

6Nandigi ta daŋni o dɔŋtiin haan, akoo fuksi un. Nar la ya nan, o tum tum taginnɛ a 

nyɛ un. Ya funɛ piin ŋɔ mau kin na wɛu a tɛ ma nin kinkan di ba naa la tum tum tagna 

nan, Koosa zi wa lɛrgi ba diŋsau a ta ba yɔri. 

7Koosa wa fun lisi ya di ya tum chɔkumsa tuma, amaa o funɛ lisi yau di ya tum tum 

were. 

8Adaha ba naa wa vɛ ya biksi nɔ, o wa vɛ chenani nibinsa fun biksi, amaa o vɛ 

chenani Koosa funɛ biksirɛ. Waa funɛ kpa o siim weri ti a du ma ni. 

9O wara daŋni mu sɔbi ma chenani ma zi daŋni dɔŋa, domi Koosa titi funɛ piin biksi 

ma nanu. 

10Ya zimu di maa daŋni Yesu nitiŋɛ ba naa maga nyɛn Masɛdonia pulum ni. Adaha ya 

sumi mau ma ha vɛɛn kitum chen a gbaari. 

11Ma kpaŋi ma titi aa tum ma tuma balimm. Ma ta zu ma dɔŋtima wɛ ni. Ma gbanko 

kidi ma bara wilim ni a chi chenani ya fun piin a biksi ma chen. 

12Maa tiŋ nan ni, ba naa funɛ vɛ di se wa zi su Yesu chen, ba zi nyɛ ma jirimau. Ma 

wa zi nyini nandigi se ni di o nyɛ ma kundɔŋ. 

Ya Kunyana Zi Bur Wau Lalaga 

13Mu niinbisa, ya daŋni maa zim wutirɛ ba naa funɛ siti chen wɛ, chen ni ma tusa wa 

zi wa chɔk a chi ba naa vɛ kpak bambi bɛgim a li Yesu ni chen. 

14Ya se su di Yesu funɛ sou ka Koosa lɛli un a li o sou ni. Chendaha ya se su di Koosa 

zi wa lɛli ba naa se funɛ su unu a sou a chi o funɛ lɛli Yesu chen. Saha naa o wa wa, o 

wa ba zi wa bur wau. 

15Ya waa la biksi ma chenani ya kunyan ti fun a biksi ya. Wuzu digi ya kunyan ti zi 

wa bur wau. O wa wa, ya naa kpak miisa bɔnɛ wa zi wa te la a ka ba naa sowɛɛ. 

16Wuzu digi nara zi wa nu ya kunyan ti tau awa Koosa malaikasa nyuhu tiin ta wa o 

kaabul kuuli. Ba zi na ya kunyan ti titi ka o li Koosa tɔhɔn ti a tu wa tɛɛnɛ. O zi te a 

lɛli ba naa maga se funɛ su unu a li ba sou ni. 

17O zi vaan lagmi ya naa kaɛɛ a kpak miisa, chen ni ya maga zi siu a la zini dobaala ni 

a la pu ya kunyan ti dooni a nyɛn o wati hali saha naa vɛ kpak bɔ. 

18Ma ŋɔ laaboor weri nɔ a nyɛ dɔŋ ni aa kibelimi dɔŋa. 

1Tɛs. 5 

Ma Saksi A Pɔ O Bur Waali 

1Mu niinbisa, o wara daŋni mu bu sɔbi saha naa kin nama zi wa ya wɛ a nyɛ ma. 

2Ma titi yaa zim di a wuzu naa ya kunyan ti kaa wa bur wa, o waa chi chenani ŋmɛɛr 

yaa wa dusum chene. 

3A saha naa nara yaa sɛm di alaafɛ nyɛnu ka ba vɛ ɔm kundɔŋ, muksi kinkan ya vaan 

wa pu ba lalaga. Ba nidigi wa zi li muksi ti ni. O zi jɛri bau a chi nihaan naa kpak lo. 

O wa kaa lul, wiili ti yaa jɛri unu. 

4Mu niinbisa, ma zim a wuzu naa Yesu zi wa bur wau. Chendaha o wa zi jɛri ma a chi 

ŋmɛɛr. 

5Ma maga chi fitin timwa aa tum gbampulim ni. Ya wa chi birsa tima a sogli aa tum. 

6O wa werwa ya chɔ do a chi ba naa vɛ zim Yesu la chɔ do chen. Ma nyɛ ya si a si 

chiŋi a ta zɔɔli a chi ba naa nyɔ sin aa dɛɛsi. 

7Dusum nɛ nara nyɔ sin aa dɛɛsi a la chɔ do. 

8Ya chi fitin tima, ma ta nyɛ ya dɛɛsi chen. Ma nyɛ ya se suuli a kidaŋni nara a kpak 

bambi bɛgim di Koosa zi yisi yau a li ya tum tagna ni hali a wa peti. Ya ya chen ni, 

sintana wa zi nyaŋi ya. 

9Koosa wa fun lisi ya di o na paan a du ya ni a ta ya yɔri, amaa o funɛ lisi yau di o yisi 

ya a li ya tum tagna ni hali a wa peti ya kunyan Yesu Kristo daha. 

10O funɛ sou ya daharɛ chen ni o wa bur wa, ka ya maga ha vɛɛn nyɛn akoo a siti, ya 

zi wa kpak miisau a nyɛn o wati. 

11Nan daha, ma kpami dɔŋa aa kisuŋi dɔŋa a chi chenani ma piinsa ya. 

Pɔɔl Mak Tɔn Nɔ Bar Nɔwa 

12Mu niinbisa, yaa sumi mau di ma nyɛ ba naa ya kunyan ti fun lisi di ba ya ma 

nihɛɛta chen, wa jirima. Ba waa la tum o tuma kinkan ma wati a la nyini ma. 

13Ma nyɛ ba jirima kinkan aa kidaŋni ba, domi tum naa baa tum nan daha. Ma la 

nɔɔni dɔŋ ni. 

14Mu niinbisa, ya ŋɔ mau wuti ni, ma ŋɔ nibin yarɛ ni a kikpami ba, a kisuŋi ba naa la 

ɔm wa ba kpak bambi, a kisuŋi ba naa se suuli gbarɛgɛɛ, aa kpak nara maga wa 

kanyita. 

15Ma ta tum tum tagin a bɔ tum tagin. Maa kpaŋi a tum tum were duŋduŋ aa nyɛ dɔŋ 

ni awa nara maga ni. 

16Ma kut kpak tu sɔɔna kinkan, 

17a kisumi Koosa saha maga, 

18aa pɛgi un a li kin naa maga ya ma ni. Chene Koosa daŋni ma tum aa kitiŋ Yesu 

Kristo. 

19Ma ta tɔ Koosa siim weri ti tuma. 

20Ma ta sɛm sɛm tagna a nyɛ laaboor naa Koosa witinsa ta sɛm a li o kpok ti ni chen. 

21Ma nyini ba sɛma maga a nɛɛ a weru. A were ma kpak a. 

22Koosa siim weri ti kpok vɛ nyɛn ba sɛm ta ni, ma vɛ a. 

23Koosa naa la nyɛ ma bara sɔɔna, zi nyɛ maa tum tum wereu a gbaari. O zi kok ma 

awa ma lisi wa ma siimau a li wu tagna ni, chen ni a zi weru hali saha naa ya kunyan 

Yesu Kristo wa bur wa. 

24O waa naa funɛ yir ma di ma wa o wati, ya wuti tiina. Chendaha o zi kok ma. 

25Mu niinbisa, maa sumi Koosa a nyɛ ya gbanko ni, 

26a kizaami ya niinbisa maga nɛnɛ. 

27Mu kpak ya kunyan ti kpoku di mu ŋɔ ma ma karimi tɔn nɔ a nyɛ Yesu nitiŋɛ ba naa 

maga nyɛn dooni. 

28Ya kunyan Yesu Kristo kisuŋi ma. 

2 Tɛs 

2 Tɛs. 1 

1Mu waa, Pɔɔl, awa Sailas wa Timoti zaami mau. Min, Pɔɔl, la sɔbi tɔn nɔ a nyɛ ma 

naa tiŋ Yesu a li Tɛsalɔnika ni. Ya kunyan Koosa awa ya kunyan Yesu Kristo dɔ ma. 

2Ba suŋi ma a kinyɛ ma bara sɔɔna. 

Ya Kunyana Wa Wa, O Zi Di Nara Sɛriau 

3Mu niinbisa, ya yaa zaami Koosau ma daha saha maga. O weru di yaa zaami un 

chen, domi ma se suuli gbaariu kinkan ka maa daŋni dɔŋa. 

4Chendaha ya yaa ŋɔ Yesu nitiŋɛ doonani maga ya nyɛn di ma ya ya jirima narawa. 

Hali nara namsi ma kinkan, ma se ha vɛɛn su Koosau kinkan ka maa di ma namsi. 

5Koosa wa wa di o wa di tɛɛnɛ nɔ tim maga sɛria wa wuti, o zi wa ŋɔ di ma wa zu o 

koor ti, domi namsi naa ma namsi nan daha. 

6-7Koosa ya wuti tiina. Ya kunyan Yesu awa o malaikasa ba naa chi di a kpak kpok, 

wa li Koosa tɔhɔn ti a wa, o zi nyɛ ma namsi ti awa ya namsi petiu a kpa namsi ti a du 

ba naa la namsi ma chen ni. 

8Ba naa vɛ zim Koosa awa ba naa se vɛ su o laaboor weri ti ya kunyan Yesu wɛ, 

Koosa zi wa lɛrgi ba diŋsau a ta ba yɔri. 

9Koosa wa yisi ba a li o bar nyɛni awa o jirima zen ti ni, ba zi wa namsiu a ta yɔri hali 

saha naa vɛ kpak bɔ. 

10A wuzu naa ya kunyan ti kaa wa bur wa, ba naa maga se su un zi nyɛ un jirimau 

kinkan. Ma gbanko zi wa nyɛn dooniu a ya chen, domi ma se funɛ su Koosa laaboor 

weri naa ya fun wa biksi ma chen. 

11Chendaha ya yaa sumi un ma daha. Waa funɛ lisi ma di ma la o mi fali ti. Yaa sumi 

unu di o nyɛ ma o kpok ti yaa tiŋ o mi fali ti nɛnɛ. Ya vɛɛn a sumi unu di o suŋi ma 

ma kitum tum were a naa maga ma daŋni ma tum hali a wa peti, domi ma se su un. 

12Ma tiŋ chen nɛnɛ, ya kunyan Yesu sɔn ti zi na jirimau ma daha, ka ma gbanko kaa 

na jirima, domi ma wa un ya nibɛgimnɛ. Ya Koosa awa ya kunyan Yesu Kristo kisuŋi 

ma ma nyɛn chen. 

2 Tɛs. 2 

Tum Tagna Tiina Naa La Zi Wa Wɛ 

1Mu daŋni mu bu ŋɔ mau lalaknɔ saha naa ya kunyan Yesu wa bur wa ka ya wa un wa 

lagmi wɛ. Mu niinbisa, mu sumi mau di, 

2nara ŋɔ ma di ya kunyan ti piin bur wau, ma ta nyɛ o jɛri ma a li ma lise ni a ta nyɛ ba 

sɛma kimuksi ma. Nara nama ŋɔ ma di ba ya Koosa witinsiwa akoo ba karimɛ tɔnnɛ a 

ŋɔ di min sɔbɛɛ, ma ta nu ba sɛm ta. 

3Ma fiɛŋ ma nyɛ nara kimur ma, domi tum tagna tiina la zi wa te a wa. Tɛɛnɛ nɔ tima 

ba naa vɛ zim Koosa hali a wuzu ti, zi wa siu aa tiŋ tum tagna tiin ti. O saha wa peti, 

Koosa zi kpa unu a du din dam ni. 

4Tum tagna tiin nɔ zi wa ŋɔu di kinkin naa nibinsa jɛɛmi ya yɔrirɛ, a ŋɔ di o ya nibin 

zenne a kaali ba maga. Hali o zi la zu Koosa bar jɛɛmi damau a kani a ŋɔ di o ya 

Koosarɛ. 

5Ma wa lisi saha naa mu fun nyɛn ma wati chenn? Mu funɛ ŋɔ ma a nama maga wɛu. 

6Lalaknɔ wu digi nyɛ a vɛ yaali, ka ma zim chen kin ti. Koosa wa lisi wu digi ti, tum 

tagna tiin ti zi wau. 

7Nibinsa piin sogli a vɛ Koosa. Chen kin ti tɔ ba nyinbaan di ba vɛ Koosa gbampulim 

ni chen, hali o saha wa tel o kaali. 

8Doone tum tagin tiin ti zi na nyinbaan a wa. Ya kunyan Yesu wa bur wa, o zi wa kpa 

o kpoku awa o jirima wa o hiisa a hiisa a du un niu o sou. 

9Tum tagin tiin ti wa wa, o zi kpa sintana kpoku a tum tum zene awa alaazibu tuma 

kinkan, 

10di o mur nara ba naa Koosa zi wa na ba galimsa a ta ba yɔri. O zi wa na ba galimsa 

chenu, domi ba wara daŋni wuti ti, chen ni o fu zi kotiu a yisi ba a li ba tum tagna ni 

ba tiŋ un. 

11Chendaha Koosa zi nyɛ sintana kpa o kpok tiu a tum tum tagna, chen ni ba se zi su 

kinkin naa ya nusunau. 

12Ba naa maga vɛ nyɛ ba se su wuti ti amaa a ka nyɛ ba tusa sɔɔni tum tagna tumi ni, 

Koosa zi di ba sɛriau a na ba galimsa. 

Koosa Funɛ Lisi Ya A Nyɛ O Titi Ni 

13Mu niinbisa, ya yaa zaami Koosau ma naa o daŋni nan daha. Ma se funɛ su o wuti 

ti. Chendaha o fun te kpa o siim weri kpok ti a yisi ma a li ma tum tagna ni a nyɛ o titi 

ni. 

14Ya funɛ wa biksi ma Koosa laaboor weri ti wɛ, o fun a yir ma, chen ni wuzu digi ma 

zi wa bɔni ya kunyan Yesu Kristo jirima awa o chaaniu kinkan. 

15Mu niinbisa, chen daha, maa kpak nɛnɛ aa tiŋ wuti biksi naa ya fun biksi ma saha 

naa ya fun nyɛn ma wati awa chenani ya fun sɔbi tɔn ni a nyɛ ma. 

16Ya kunyana Koosa la daŋni ya a fun suŋi ya, a kpami ya ya kpak bambi bɛgim un 

ni. 

17O wa ya kunyan Yesu Kristo la kpami ma di ma tum tum were a kisɛm wu were 

duŋduŋ. 

2 Tɛs. 3 

Tɛɛnɛ Nɔ Maga Siili Saha Wɛ 

1Mu niinbisa, maa sumi Koosa a nyɛ ya di ya koti a mɔɔli Koosa laaboor weri ti bawu 

maga ni, chen ni nidamata se zi su unu a chi chenani maa ya chen. 

2Ma vɛɛn kisumi un di o yisi ya a li ba naa la tum tum tagna nisa ni, domi nara kinkan 

se wa su laaboor weri ti. 

3Amaa ya kunyan ti ya wuti tiina. O zi kpa o kpoku a nyɛ ma a yisi ma a li tum tagna 

naa sintana tum a du ma ni. 

4Ya kunyan ti nyɛ ya se su ma di ma zi tiŋ kin naa maga ya fun biksi mau a chi ma la 

tiŋ lalaknɔ nan. 

5O suŋi ma ma daŋni Koosa nɛnɛ a kpa o kpok ti a nyɛ ma, chen ni ma zi kotiu a di 

ma namsi. 

Ma Nyɛ Ma Se Sɛri Ya Kunyan Tum Ni 

6Mu niinbisa, ya kunyan Yesu Kristo ŋɔ ya di ya ŋɔ ma kin nama wɛ. Ma ta nyɛ ma 

wa ba naa kpak zanyɛrka lagmi, domi ba wara tiŋ ya biksi ti. 

7Ma titi zimu nɛnɛ chenani ya nyɛni fun du ma watiu. Ma gbanko kinyɛn chen. Ya wa 

ma funɛ nyɛn, ya wa fun kpak zanyɛrka. 

8Ya ka funɛ tum nha wa dusumu kinkan, chen ni ya zi diu a li ya bara wilim ni. Ya wa 

fun a daŋni di ma suŋi ya wa diwe ni. Kin naa maga ma yaa fun a nyɛ ya, ya yaa bɔ a 

nyuuniu. 

9O funɛ deŋliu wa ya ŋɔ ma di ma suŋi ya wa diwe ni, amaa ya bara wilim nee yaa di 

a la biksi ma chenani ma zi tiŋ. 

10Ya funɛ nyɛn ma wati, ya yaa fun a ŋɔ mau di nara vɛ daŋni tum tumi, o wa lawa ba 

di diwe. 

11Ya funɛ nu di ma bɔnɛ ya zanyɛrka timwa a la zu ba dɔŋtima wɛ ni. Chendaha ya 

sɔbi nan a nyɛ ma. 

12Ya ŋɔ bau ya kunyana Yesu Kristo sɔn daha ba nyɛ ba se sɛrɛ ka ba di ba titi bara 

wilim aa kitum ba tuma balimm. 

13Mu niinbisa, ma ta wa ku wa tum were tumi ni. 

14Nandigi nyɛn dooni a vɛ daŋni o tiŋ chenani ya sɔbi tɔn nɔ nan, ma ta nyɛ o lagmi 

ma ni, chen ni o zi na hiisau. 

15Ma ta ya un a chi o ya ma dɔmnɛ, amaa ma kpaŋi a burgi o nyuha o tiŋ nyinbaan ti a 

chi ma niinbe. 

Pɔɔl Mak Tɔn Nɔ Bar Nɔwa 

16Ya kunyana naa ya bara sɔɔn tiina, waa la zi nyɛ ma bara sɔɔna saha maga, a nyɛn 

ma wati. 

17Min, Pɔɔl, zaami mau. Mu titi la sɔbi sɛm na. Mu tɔna maga ni nannɛ mu yaa sɔbi 

mu sɔn. 

18Ya kunyana Yesu Kristo suŋi ma maga. 

  



1794 

 

© 1999,  Wycliffe Bible Translators, Inc. 
 

 
 

 

1 Tim 

1Tim. 1 

1Min waa, Pɔɔl, la sɔbi tɔn nɔ. Koosa naa funɛ yisi ya a li ya tum tagna ni di yaa tiŋ 

un, awa Yesu Kristo naa nyɛ ya kpak bambi bɛgim un ni, ba funɛ ŋɔu di mu ya Yesu 

Kristo nitumi. 

2Mu la sɔbi tɔn nɔ a nyɛ Timoti naa si funɛ su Yesu wuti ni a li mu biksi ni. Ya 

kunyana Koosa awa ya kunyan Yesu Kristo kpak hin siki a kisuŋi hin a nyɛ hin bara 

sɔɔna. 

Doso Ba Naa La Biksi Chenani Vɛ Ya Wuti 

3Mu daŋni i kpalimi Ɛfɛsus nɛɛ a chi chenani mu fun ŋɔ hin saha naa mu wa hin fun 

nyɛn ka mu gali Masɛdonia pulum ni chen. Nara ba naa nyɛn Ɛfɛsus ni, bɔnɛ biksi 

chenani vɛ ya wutirɛ. La ŋɔ ba di ba gil chen biksi. 

4Ŋɔ ba di ba kpa ba mura awa ba nawaalsa sɔn biksi a ta, domi a wa nyɛ nara di dɔŋa 

amɔrɛ saha maga. Chenani baa tum wa nyɛ nara se su Koosa awa o wuti biksi ti. 

5Mu ŋɔ hin nannɛ, chen ni ya tusa zi chaaniu ka ya kpak tuha bɛgim wa Koosa ni ka 

ya se su un wuti ya daŋni nara maga. 

6Nibiksɛ nama funɛ bur wuti biksi ti niu a nyuksi ba nyinbaan. Saha maga baa di dɔŋa 

wa amɔrɛ yɔri yɔri. 

7Ba kpak unu ba bambi ni a biksi nara Koosa chiksɛ wɛ, amaa ba wa fun zim sɛm naa 

ba biksi chen mun. 

8Ya zimu di Koosa chiksɛ ta weru, amaa o lawa nara zim a wuti munu. 

9Koosa wa fun nyɛ o chiksɛ ta nibin were daharɛ. O fun kpa a a nyɛ ba naa vɛ tiŋ a, a 

vɛ tiŋ Koosa nɔ a vɛ daŋni ba zim un a la tum tum tagna a kpu nara hali ba nyama awa 

ba numa, 

10a la tum chɔkumsi tuma a daŋni ba wa ba dɔŋtima nibaala kichɔ, a kpaksi nara a la 

yogli a la sɛm nusun sɛma a la chɔk nara sɔna a la tum tum naa vɛ tiŋ wuti nyinbaan 

biksi ti. 

11Koosa naa zen kinkan a wer hali o wa peti, funɛ kpa o wuti biksi nɔ a du mu nin nee 

di mu kpa nyɛ nara ni. Waa ya o laaboor weri ti. 

Pɔɔl Fun Zaami Koosa Di O Kpak Un Siki 

12Mu zaami ya kunyan Yesu Kristo, domi o funɛ lisi minu di mu ya o tumtumna a kpa 

o kpok ti a nyɛ min di muu tum o tuma. 

13Saha digi mu fun zim un a la chɔk o sɔn a la pini o zoma a la muksi o nitiŋɛ ta 

kinkan. Mu si wa fun su un. Chendaha mu wa fun zim chenani mu tum. Amaa Koosa 

funɛ kpak min sikiu, 

14a suŋi min hali o vɛ kpak bɔ di mu si su un, chen ni mu zi kotiu a daŋni nara. Ba naa 

maga wa Yesu Kristo ya nibɛgim, o suŋi ya nan. 

15Chenani mu kaa ŋɔ nan ya wuti sɛma a naa ya maga zi la nɔɔni. Yesu Kristo funɛ 

wa tɛɛnɛ nɔ maga di o wa yisi nara a li ba tum tagna ni baa tiŋ Koosa. Min funɛ tum 

tum tagna a kaali nara maga. 

16Chendaha Koosa fun a kpak min siki ka muu tum tum tagna a kaali nara maga ka 

Yesu Kristo fun kpak kanyita kinkan min ni. Chenani ba fun ya a nyɛ min biksi ba naa 

la zi wa a nyɛ ba se su un, chenani ba zi wa la o mi fali naa vɛ kpak bɔ. 

17Ma nyɛ ya yaa kipɛgi Koosa a kinyɛ un jirima kinkan. Waa ya ya koora naa nyɛnɛɛ 

hali saha naa vɛ kpak bɔ, a ya nibɛgim duŋduŋ. Nandigi wa koti a na un. Ami. 

18Mu be, Timoti, mu kpa sɛm nama a du i nin nee. Saha digi nara bɔnɛ funɛ sɛm i wɛ 

a li Koosa kpok ni. Nyɛ ba sɛm ta kpami hin i tum i tuma nɛnɛ a nyɛ Koosa ni, 

19a kpak nɛnɛ aa tiŋ un wa tuha bɛgim ni. Bɔnɛ ka wa fun tiŋ wa tuha bɛgim a bur a 

chɔk ba se suuli kinkan. 

20Nara balɛ naa ba yir Haiminius awa Alɛzanda, nyɛn ba ni. Mu fun lisi ba a du 

sintana nin ni, chen ni ba zi buksiu a ta chɔk Koosa sɔn. 

1Tim. 2 

Chenani Yesu Nitiŋɛ Zi Lagmi A Jɛɛmi Koosa 

1-2Mu daŋni mu kpami hinu i sumi Koosa a kizaami un ba naa ya koorsa awa ba naa 

maga dɔ ya daha. Kisumi un di o suŋi ba, chen ni ya maga zi nyɛn wa bara sɔɔnau a 

tiŋ Koosa nɛnɛ aa nyɛ un jirima. 

3Ya tum chen maga, o zi sɔɔni Koosa tuhau, 

4domi o daŋni o yisi nara magwa a li ba tum tagna ni baa tiŋ un a wa zim o wuti ti. 

5Koosa ya nibɛgimnɛ. Yesu Kristo gbanko ya nibɛgimnɛ a fun wa tɛɛnɛ nɔ maga a wa 

ya nibine, chen ni o zi la mo ninu Koosa wati a nyɛ ya. 

6Kristo funɛ sou ya daharɛ, chen ni o zi kotiu a la nibinsa nyuuna a nyɛ ba. Saha nɔwa 

Koosa fun lisi di ya la biksi nara kin nama wɛ. 

7Chendaha o fun nyɛ mu ya o nitumi a tum min di mu la biksi ba naa vɛ ya Ju tima di 

ba se su un ka ba wa zim wuti ti. Mu sɛma ya wutirɛ. Mu wa ya nusun tiina. 

8Chendaha mu daŋni nibaala ba naa maga tiŋ Koosa nɛnɛ a nyɛn bawu maga ni ba 

sumi un. Ba ta na paan a kidi dɔŋ wa amɔrɛ. 

9Mu gbanko daŋni nihaana ba ta niŋi gata a chi sakaalsa a kiniŋi wa nɛha ni. Ba ta kpa 

malɛ damata a vɔti ba nyuksa a ta laari salma kina awa buŋkul were awa gar were. 

10O ka bɔu di baa tum tum were domi baa tiŋ Koosarɛ. 

11O lawa nihaana ya jɛrgɛu a moori aa kibuksi. 

12Mu wa la nɔɔni di nihaana kibiksi koo a dɔ nibaala. O lawa ba mooriu. 

13Koosa funɛ te naami Adam awa Iif. 

14Sintana wa fun mur Adam, amaa nihaan tirɛ sintana fun mur o chɔk Koosa chiksɛ ta. 

15Amaa nihaana ba naa la dɛɛsi bisa, ba kpak nɛnɛ a nyɛ ba se su Koosa kinkan a 

daŋni dɔŋa aa ya bambi tima, wuzu digi Koosa zi yisi bau a li ba tum tagna ni hali o 

wa peti. 

1Tim. 3 

Ba Naa I Zi Lisi Ba Ya Yesu Nitiŋɛ Nihɛɛta Wɛ 

1Mu sɛm wutirɛ. Nar kpak un o bambi ni di o ya Yesu nitiŋɛ nyuhu tiina, o daŋni 

kiwerere. 

2O lawa o kpak sɔn weriu nara wati a kpak nihaan bɛgim duŋduŋ a kpak o titi nɛnɛ a 

ya bambi tiina a tiŋ nɛnɛ a la hɔɔra a du o dam ni a koti aa biksi nara. 

3O wa lawa o nyɔ sin a dɛɛsi a kpak nara wa tuha sa a kidaŋni o ya malɛ tiina. O lawa 

o ka ya jɛrgiu a kpak bara sɔɔna saha maga, 

4a koti a nyini o walɛ nɛnɛ a nyɛ o bisa tiŋ o nɔ aa nyɛ un jirima. 

5Nar vɛ koti a nyini o walɛ nɛnɛ, yɛrɛ o kaa ya a koti a nyini ba naa tiŋ Koosa? 

6O si su Koosa tama, o wa kiya Yesu nitiŋɛ nyuhu tiina. O ya nyuhu tiina lalaga, o zi 

zer o titiu ka Koosa zi na o galimsa a chi o funɛ na sintana galimsa chen. 

7O lawa ba naa vɛ zim Koosa, kinyɛ un jirimau, chen ni sintana wa zi wa mo o lo o di 

hiisa. 

Ba Naa I Zi Lisi Ba Ya Yesu Nitiŋɛ Nisuŋɛ 

8O lawa Yesu nitiŋɛ nisuŋɛ kpak nara jirimau a tum ba tuma a li ba bambe ni. Ba 

gbanko ta nyɔ sin a dɛɛsi a kidaŋni ba ya malɛ tima. 

9Amaa o lawa ba kpak wuti naa funɛ sogli ka Koosa kpa un li gbampulim chenu a 

kpak tu bɛgim wa Koosa ni. 

10O lawa Yesu nitiŋɛ ta te a zaamsi ba, chen ni ka ba di, ba zi ya ba nisuŋɛu. 

11Nisuŋi naa ya nihaan, o lawa o kpak nara jirimau a kpak o titi nɛnɛ a ya wuti tiina a 

li kina maga ni. O ta lɔ nara gantɛl. 

12Nisuŋi lawa o kpak nihaan bɛgim duŋduŋnɛ a kinyini o bisa awa o walɛ nɛnɛ. 

13Ba naa la suŋi nɛnɛ, zi na jirimau a koti a kpak bambi aa ŋɔ nara ni chenani ya se su 

Yesu Kristo domi ya wa un ya nibɛgimnɛ. 

Yɛrɛ Yesu Kristo Zen Mak 

14Mu lisu di o wa zi vusi ka mu wa i wati. 

15Mu vusɛɛ, tɔn nɔ zi biksi hinu chenani ya zi nyɛn wa dɔŋ niu. Ya naa la tiŋ Koosa 

naa nyɛnɛɛ, ya waa ya o wuti niilɛ. 

16Wuti naa funɛ sogli ka Koosa lisi un a li gbampulim, yɛrɛ o zen mak. Yesu Kristo 

fun wa burgi nibine, ka Koosa siim weri ti fun biksi nara tima di chenani o ŋɔ o titi wɛ 

chen ya wutirɛ. Koosa malaikasa funɛ nyini un ka Koosa wa lɛli un a li o sou ni a zini 

o tɔhɔn ti. O nitiŋɛ ta fun a mɔɔli o laaboor weri ti bar damata ni ka nara se su un. 

1Tim. 4 

Chenani Nara Bɔnɛ Daŋni Ba Mur Nara 

1Koosa siim weri ti biksi nyɛn gbampulim ni di saha kurgɛ wau, nibin bɔnɛ zi wa buru 

a tiŋ Koosa. Ba ka zi wa nu alizin tagna biksiu a kitiŋ ba naa la mur ba nɔ. 

2Biksi nɔ li nusun tima ba naa la daŋni ba mur nara nɛɛ. O bak ka wu bu to wu were 

koo wa tagna ni. 

3Nara nama la biksi di nara kichi diwe bɔnɛ ka nibaala ta kpa haanasa. Amaa Koosa 

daŋni ba naa se su un a zim wuti ti di ba kpa diwe naa maga o fun naami chen a sumi 

un aa di. 

4Kin nawara maga Koosa fun naami weru. O wara daŋni ya chi diwe bɔnɛ, amaa o 

daŋni ya kpa diwe magwa a sumi un aa kidi. 

5Ya ya chen, Koosa zi kpa o ninu a sak diwe ta ni ka ya di. 

Pɔɔl Daŋni Timotiu O Ya Yesu Tumtum Weri 

6I yaa lisi Koosa wuti biksi naa i fun la aa tiŋ, a kpa a biksi Yesu nitiŋɛ ta, i ya Yesu 

Kristo tumtum werire. 

7Ta lagmi ba naa la biksi mura a naa vɛ ya Koosa wɛ, a nyɛ nara ni. Ba mur ta ya 

yɔrirɛ. Kpaŋi i titi kinkan Koosa wuti biksi ti nyɛn i bambi ni. 

8I kpa i bara a tum di o kpok, chen weru, amaa ii tiŋ Koosa nɛnɛ, waa bɔɛɛ kinkan, 

chen ni i zi tum o tumau lalaknɔ awa saha naa wa wa. 

9A waa ya wuti sɛma a naa ya maga zi la nɔɔni kinkan. 

10Chendaha yaa tum ya tuma kinkan a nyɛ Koosa ni, domi ya kpak bambi bɛgimu un 

ni. O nyɛnu a daŋni o yisi nara maga a li ba tum tagna ni baa tiŋ un. O piin ya chenu a 

nyɛ ya naa se su un ni. 

11Kiŋɔ a kibiksi kin nama a nyɛ nara ni. 

12Nyɛ i sɛma awa i nyɛni wa chenani i daŋni nara wa chenani i si su wa i tum were, 

biksi Yesu nitiŋɛ ta chenani ba zi tiŋ Koosa. I ya chen, nandigi wa zi ŋɔ di i ya 

bichɛllɛ. 

13Hali mu wa wa i wati, kpak si sɛm a karimi Koosa sɛm tɔn ti nara suwachak ni a 

kibiksi ba Koosa wɛ. 

14Ta suglɛ papaha naa Koosa fun nyɛ hin saha naa o wa yir hin di i ya o tumtumna a 

nyɛ o witiina sɛm a li o kpok ni ka Yesu nitiŋɛ nihɛɛti ta kpa ba nisa a sak hin ni. 

15Nyɛ kin nama nyɛn i bambi ni i tiŋ a, chen ni nara maga zi na chenani i tum tum 

were a gbaariu. 

16Kidoso i nyɛni ni awa chenani i biksi nara. I kpak kin nama nɛnɛ, wuzu digi Koosa 

zi wa yisi i wa ba naa la nu i nɔu a li ma tum tagna ni hali a wa peti. 

1Tim. 5 

Chenani Timoti Zi Nyini Yesu Nitiŋɛ 

1Ta zulimi nihɛɛ, amaa sumi un a chi o ya i nyana. Kisɛm sɛma bunɔɔna wati a chi ba 

ya i niinbisa, 

2awa nihaana a chi ba ya i niina, awa butoosa a chi ba ya i toosa. Kilisi chenani weree 

aa nyɛ ba. 

3Kinyɛ luhaana ba naa vɛ kpak nara ba nyini ba, wa jirima. 

4Amaa luhaan kpak niisisa akoo bisa, ba nyini un a bɔ chenani ba nyana awa ba niina 

fun ya nyɛ ba. Chene ba zi tiŋ Koosau ba dam ni a sɔɔni o tuha. 

5Luhaan vɛ kpak nandigi o nyini un ka o kpak bambi bɛgim Koosa ni a la sumi un di o 

suŋi un nha awa dusum, o ya luhaan wutirɛ. 

6Amaa luhaan naa ka tiŋ o titi daŋni, o nyɛnu a chi o wa zim Koosa. 

7Kibiksi kin nama a nyɛ i nara ni, chen ni nandigi wa zi koti a nyɛ ba sɔn tagin. 

8Nandigi vɛ nyini o titi walɛ, o wa tiŋ Koosa nɛnɛ. O tum tagna a kaali ba naa vɛ zim 

Koosa, domi ba waa koti a nyini ba walɛ. 

9-10Luhaan bunsa kaali bun fumnɔra, ka o fun kpak baal bɛgim duŋduŋ a dɛɛsi o bisa 

nɛnɛ a la Koosa nara awa hɔɔra a du o dam ni a la suŋi ba naa nyɛn muksi ni a kpak 

un o bambi ni di o tum tum werewa, Yesu nitiŋɛ ta zi nyini unu. 

11Luhaana vɛ tel bun fumnɔra, ta nyɛ Yesu nitiŋɛ ta kinyini ba. Ba zi daŋni ba yu baal 

falɛu, ba wa zi bu kpak un ba bambi ni di ba tum Kristo tuma. 

12Ba ya chen, ba zi chɔk ba vɔwiu di ba zi tum Kristo tumau duŋduŋ. Chendaha 

Koosa zi wa na ba galimsau. 

13Luhaan butoosa gbanko zi kpak zanyɛrkau a gba nara damsa a zu ba wɛ ni aa lɔ nara 

gantɛl. 

14Mu daŋni luhaan butoosa kiyu baalasau a lul bisa a kinyini ba dama, chen ni ya 

dɔma wa zi na nyinbaan a chɔk ya sɔn. 

15Luhaan butoosi ta bɔnɛ piin bur Koosa nyinbaan tiŋi niu di ba tiŋ sintana. 

16Nihaan naa tiŋ Kristo a kpak luhaana o walɛ ni, o lawa o nyini bau. Yesu nitiŋɛ ta ka 

nyini luhaana ba naa vɛ kpak nara. 

17Yesu nitiŋɛ nihɛɛta ba naa la nyini ba nara nɛnɛ a kpak si sɛm aa biksi nara Koosa 

wɛ kinkan, o lawa ba na jirima bilɛu. 

18Ba fun a sɔbi a li Koosa sɛm tɔn ti ni a ŋɔ, “Ma ta vɔu nuha naa la sɔrgi niŋmɛna di 

o chɛri a, nɔ.” Ba fun bukoo sɔbi, “Tumtumna kila o bɔta.” 

19Nandigi daŋni o fiksi Yesu nitiŋɛ nihɛɛ, nyɛ o kpa nara balɛ koo nara batora ba wa a 

ya sɛhɛra tima, chen ni i zi nu ba sɛmau. O vɛ ya chen, ta nu o wati. 

20Ba naa la tum tum tagna, kpaŋi a burgi ba nyuuna nara suwachak ni, chen ni ba naa 

nuɛɛ zi ɔmu. 

21Mu chiŋi Koosa awa Yesu Kristo awa o malaikasa naa o lisi suwachak ni, mu ŋɔ 

hinu di ii tiŋ mu biksi ŋɔ. Ta nyini digi a kaali digi. 

22Ta kpa i nisa a saksi nara ni lalaga di ba ya ya kunyan ti tumtumsa. Ta lagmi ba naa 

la tum tum tagna wati, amaa i kpak i titi wa tu chaan ni saha maga. 

23Ta nyɔ ni duŋduŋ, amaa i yaa kinyɔ sin tama, domi i lo wi yɔri yɔri. O zi suŋi hinu. 

24Bɔnɛ tum ba tum tagna gbampulim nɛɛ, chen ni ya zi zim a wɛu. Bɔnɛ ka tum ba 

tum tagna a sogli, chen ni ya wa zi zim a wɛ. Amaa wuzu digi Koosa zi wa di ba maga 

sɛriau. 

25Ya zim tum were naa nibinsa tumu wɛ, hali a naa sogli wɛ, domi a zi wa li 

gbampulimu. 

1Tim. 6 

1O lawa yosa kinyɛ ba kunyama awa jirimau, chen ni nandigi wa zi koti a chɔk Koosa 

sɔn a kisɛm di ya biksi ti ya yɔrirɛ. 

2Ba kunyam ta ya Yesu nitiŋɛ, ba ta vɛ ba jirima nyɛɛli, domi ba ya ba dɔŋtima daha. 

Ba tum tuma kinkan a gbaari, domi ba dɔŋtim ta ba daŋni chen la zi na nyɔɔra a li ba 

tum ta ni. Kibiksi kin nama a nyɛ i nara ni. 

Nusun Nibiksɛ Daŋni Ba Na Nyɔɔrrɛ A Li Ba Biksi Ni 

3Ba naa maga vɛ la nɔɔni ya kunyana Yesu Kristo wuti sɛma a naa nyɛ ya tiŋ un nɛnɛ, 

amaa a kpak ba titi biksi a nyɛ nara ni, 

4ba zer ba titi a vɛ zim kundɔŋ. Saha maga ba yaa daŋni ba di amɔrɛrɛ kinkan a 

kidaŋni tɛl sɛma, chen ni ba naa la nu ba sɛm ta ya handɔta timawa a waligi dɔŋ ni a la 

chɔk dɔŋ sɔna a ya beeli tima. 

5Nibiksɛ nama ya ba naa vɛ zim wuti ti, ka ba lisi lisi tagna saha maga. Ba yaa daŋni 

bara borare a du dɔŋ ni, a la lisi di ba naa tiŋ ba biksi ti chen zi wa ya malɛ timau. 

6O ya wutirɛ di ba naa tiŋ Koosa wuti biksi ti zi na nyɔɔrau kinkan, amaa ba kpak tu 

sɔɔna awa kin naa ba kpak chen ni. 

7Ba funɛ lul ya, ya wa fun koti a kpa kundɔŋ a wa. Ya wa sou, ya wa zi vɛɛn koti a 

kpa kundɔŋ aa la. 

8Ya kpak diwe a di a kpak kilaarɛ a laari, chen la zi puŋ ya. 

9Amaa ba naa la daŋni ba ya malɛ tima, sintana zi wa zaamsi bau a mo ba lo a li ba 

womsa awa ba tum tagna daŋni ni, chen ni ba zi wa chɔku kinkan. 

10Domi tum tagna damata li malɛ daŋni nɛɛ. Bɔnɛ kpak a ba bambe nee kinkan di ba 

na malɛ a la bur Koosa nyinbaan ni. Chen nyɛ ba tusa chɔk kinkan. 

O Lawa Timoti Tiŋ Pɔɔl Biksiu 

11Amaa i waa naa la tiŋ Koosa, ta tum tum tagna chen ni. Nyɛ i si sɛri wa tum were 

tumi ni ka i tiŋ Koosa nɛnɛ. Nyɛ i si su un kinkan a ya jɛrgi a kidi i namsi a kidaŋni 

nara maga. 

12I funɛ gil i tum tagna a chiŋi Koosa sɛhɛra tima nidamata suwachak ni, o fun kpa o 

mi fali naa vɛ kpak bɔ a nyɛ hin. Kpak un nɛnɛ. Nyɛ i si su un kinkan saha maga, chen 

ni i zi tiŋ unu nɛnɛ. 

13Mu chiŋi Koosa naa funɛ naami kina maga, awa Yesu Kristo naa funɛ sɛm a kok o 

titi nɛnɛ a nyɛ Pɔntius Pailɔt ni a li ba suwachak ni, mu ŋɔ hinu di, 

14ii tiŋ chenani mu fun biksi hin. Nyɛ i tuha kichaani, chen ni nandigi wa zi koti a 

chɔk i sɔn, hali ya kunyan Yesu Kristo wa bur wa. 

15Koosa naa zenee a dɔ kina maga a ya koorsa maga kaŋkoora, waa la zi tum un saha 

naa o daŋni. 

16Koosa duŋduŋ nyɛnɛɛ saha maga a li chaani naa nandigi zi vɛ koti a zuuli. Nandigi 

ha wa na un koo zi koti a na un. O kpok zen awa o jirima zi nyɛnu hali saha naa vɛ 

kpak bɔ. 

17Kibiksi ba naa kpak kidamata di ba ta daŋni sɔn a daha. Ba ta kpak bambi bɛgim a li 

ba kin naa la zi wa chɔk ni, amaa ba ka kpak bambi bɛgim Koosa naa la nyɛ ya kina 

maga di ya tusa sɔɔni ni. 

18Kibiksi ba baa tum tum were nɛnɛ a kidaŋni ba bɔni ba kina a nyɛ ba dɔŋtima ni. 

19Ba ya chen, ba zi kotiu a chiŋsi ba kina saha naa la wa nan a koti a kpak Koosa wuti 

miisa naa o zi kpa nyɛ ba. 

20Timoti, kiil kin tima mu fun kpa a du i nin ni chen. Ta lagmi ba naa la sɛm di ba 

biksi nara chenani ba zi wa zim Koosa. Ba biksi ti ya yɔrirɛ. Saha maga nara nama di 

ba titi womsi amɔrɛrɛ a la sɛm sɛm tagna. 

21Bɔnɛ funɛ tiŋ ba a bur a tiŋ Koosa wuti nyinbaan. O suŋi ma maga. 

2 Tim 

2 Tim. 1 

1Mu waa, Pɔɔl, naa Koosa fun lisi di mu ya Yesu Kristo nitumi a tum di mu la ŋɔ nara 

ni o miisa naa o piin kpa nyɛ ya wɛ, domi ya wa Yesu Kristo ya nibɛgimnɛ. 

2Mu la sɔbi tɔn nɔ a nyɛ mu be daŋni Timoti naa si funɛ su Yesu a li mu biksi ni. Ya 

kunyana Koosa awa ya kunyan Yesu Kristo suŋi hin a kpak hin siki aa nyɛ hin bara 

sɔɔna. 

Pɔɔl Fun Zaami Koosa Timoti Daha 

3Min la tum Koosa tuma awa tuha bɛgim ni a chi chenani mu nawaalsa fun tum chen. 

Mu yaa sumi Koosa a la zaami un i daha nha awa dusum. 

4Mu lisu chenani i fun li mu watiu ka i tuha chɔku kinkan. Mu daŋni mu bu na hinu 

kinkan, chen ni i zi nyɛ mu tuha sɔɔniu hali a la gali. 

5Mu lisu di i niina, Yunis, awa i naha, Lois se su Yesu wuti ni. Mu zimu di i gbanko si 

su unu a chi ba. 

6Chendaha mu daŋni i lisi saha naa mu fun wa kpa mu nisa a sak hin ni, ka Koosa kpa 

o papaha a nyɛ hin chen. Ta tɔ un, amaa kitum un nɛnɛ. 

7Siim weri naa Koosa fun kpa nyɛ ya chen, o wa nyɛ ya ɔm wa bambi kpaki ni, amaa 

o nyɛ ya o kpok ti, chen ni ya zi kotiu a daŋni nara a ya bambi tima. 

8Ta nyɛ hiisa kpak hin a li chenani i ŋɔ nara ni ya kunyan ti wɛ. Ta nyɛ hiisa gbanko 

kpak hin a li chenani ba tɔ min dɛ Kristo wɛ daha. Kpa kpok naa Koosa nyɛ hin aa 

saksi a na namsi o laaboor weri ti daha. 

9Koosa funɛ yir ya di ya ya o titi nara a fun yisi ya a li ya tum tagna ni yaa tiŋ un. O 

wa fun ya chen di ya ya nibin werewa daha. Ya wa Yesu Kristo ya nibɛgimnɛ. 

Chendaha o funɛ ya Koosa tutɔrɛ a li o piili ni o suŋi ya chen. 

10Doone o fun tum o be Yesu Kristo di o wa lisi ya a li ya tum tagna ni yaa tiŋ un. 

Nan biksi ya di o ya Koosa tutɔrɛ o suŋi ya. Kristo funɛ sou a li o daakakli ti ni, o fun 

a nyaŋi sou. Waa funɛ kpa Koosa laaboor weri naa funɛ sogli chen a biksi ya o mi fali 

naa vɛ kpak bɔ, wɛ. 

11Koosa fun lisi min di mu ya o nitumi a la biksi nara o laaboor weri ti wɛ. 

12Chendaha ba fun kpak min a la tɔ dɛ ka mu namsi nan. Amaa mu ha vɛɛn kpak 

bambi kpoku, domi mu zim naa mu si suu. Mu zimu di o zi il o kin nawara o fun kpa a 

du mu nin ni hali saha naa o wa bur wa. 

13I funɛ nyɛn mu wati, mu fun a biksi hin Koosa wuti wɛ di ii tiŋ un. Lalaknɔ kpak mu 

wuti biksi nɔ nɛnɛ. Nyɛ i si yaa su Yesu Kristo aa kidaŋni nara nɛnɛ, domi o wa ya ya 

nibɛgimnɛ. 

14Koosa siim weri naa nyɛn ya ni nan, zi kpa o kpoku a nyɛ hin di i kpak Koosa 

papaha naa o fun kpa a du i nin ni chen nɛnɛ. 

15I zimu di ba naa maga funɛ nyɛn mu wati a li Azia pulum ni kaalu a ka min. Hali 

nara balɛ naa ba yir Figɛlus awa Hɛmɔjɛnis, ba gbanko funɛ kaaliu. 

16Ɔnɛsifɔrɔs funɛ kpami minu bu damata. Chendaha mu sumi ya kunyan ti di o kpak o 

walɛ siki. O wa kpak hiisa a du min ni domi ba funɛ kpak min a tɔ dɛrɛ daha. 

17O funɛ wa tel Room, o fun vaan piili a dɛu mu bar nyɛni hali a wa na min. 

18I gbanko zimu nɛnɛ a li chenani o fun suŋi min kinkan a li Ɛfɛsus ni. Ya kunyan ti 

wa bur wa, o zi kpak un sikiu kinkan. 

2 Tim. 2 

Timoti Chi Yesu Kristo Lanjimarɛ 

1Mu be, ya wa Yesu Kristo ya nibɛgimnɛ. Chendaha Koosa la zi suŋi hin i kpak kpok. 

2I funɛ nu ka muu biksi nara bu damata. I gbanko tiŋ mu nɔ sɛma aa kibiksi ba naa ya 

wuti tima ba zi kotiu a la biksi ba dɔŋtima. 

3I chi Yesu Kristo lanjimarɛ. Adaha i saksi a na namsi o daha. 

4Lanjima la laal ni, o yaa gil o kina magau a ta gantɛl ni. O yaa daŋni o tuma sɔɔni o 

nyuhu tiina tuhau. 

5Nar awa o dɔŋtima chɔ chɔchɔha a daŋni o di, o lawa o tiŋ ba nihɛɛti nɔu. 

6Niparɛ naa la tum kinkan a li o ŋmaha ni, o zi na kiparɛ naa ba te kum chenu. 

7Kilisi chenani mu sɛm hin nan. Koosa zi suŋi hinu ii zim mu sɛm ta muna. 

8Kilisi Yesu Kristo naa funɛ ya koor Devid lul be, a si a li o sou ni. Mu yaa ŋɔ nara 

niu Koosa laaboor weri ti wɛ, o wɛwa mu yaa ŋɔ ba. 

9Koosa laaboor weri ti daha ba fun kpak min a la tɔ dɛ di mu namsi a chi tum tagna 

nitumi. Amaa ba wa koti a kpa o laaboor weri ti a tɔ dɛ. 

10Chendaha mu di mu namsi maga, chen ni Koosa zi wa yisi ba naa o fun lisiu a li ba 

tum tagna a kpa o jirima zen naa vɛ kpak bɔ a nyɛ ba. Ya wa Yesu Kristo ya 

nibɛgimnɛ. Chendaha Koosa koti a ya chen. 

11Ba funɛ sɛm wutirɛ, “Ya wa un siwɛɛ, wuzu digi ya wa un zi nyɛnu. 

12Ya di ya namsi maga, wuzu digi ya wa un zi wa ya koorsau. Ya vɛ un, o gbanko zi 

vɛ yau. 

13Ya vɛ ya wuti tima, o waa ya wuti tiinnɛ saha maga. O wa koti a vɛ o titi.” 

Kpaŋi I Titi A Kitum Koosa Tuma Nɛnɛ.  

14Kibiksi kin nama a nyɛ Yesu nitiŋɛ ta ni aa kitɛ ba nin Koosa suwachak ni di ba ta 

di dɔŋa wa amɔrɛ yɔri yɔri. Ba naa la di amɔrɛ chen ni, ba sɛma zi nyɛ ba naa la nu a 

chen bur Koosa tiŋi niu. 

15Kpak un i bambi ni aa kitum Koosa tuma nɛnɛ, chen ni o wa zaamsi hin a peti, o zi 

ŋɔ di i kpaŋi i titiu. I biksi Koosa laaboor weri ti a nyɛ nara ni wa wuti ni, i wa zi wa 

na hiisa. 

16Ta lagmi ba naa yaa biksi womsi mura a naa vɛ ya Koosa wɛ, a nyɛ nara ni. Ba naa 

la biksi chen ni, duŋni narawa a li Koosa wati a gbaari. 

17Chenani ba yaa biksi nara chi chɔ naa la di nibine barawa. Nara balɛ naa ba yir 

Haiminius awa Failitus, nyɛn ba ni. 

18Nara balɛ na funɛ gil Koosa wuti nyinbaanu a nyɛ ba naa se su Kristo bɔnɛ bur o tiŋi 

ni, domi ba biksiu di ya piin siu a li ya sou ni. 

19Amaa Koosa laaboor weri ti chi dam zɛchikrɛ. O kpoku kinkan. Chendaha nandigi 

wa kiziigi un. O funɛ sɔbiu a sak zɛchik ti ni, “Ya kunyan ti zim ba naa o dɔu.” O 

gbanko funɛ sɔbiu a sak, O gbanko funɛ sɔbiu a sak, “Ba naa maga ŋɔɛɛ di ya kunyan 

ti dɔ ba, ba gil ba tum tagna aa tiŋ un.” 

20Kidamata nyɛn sal zen ni. Ba kpa aniita awa salmasiwa a kɔɔri bɔnɛ a kpa daasa 

awa choha a kɔɔri bɔnɛ. Ba kpa aniita awa salma kin tau a chiŋsi a pɔ wuzu zene 

wuzu. Ba ka kpa daasa awa choha kin tau a tum tuma wuzu kam. 

21Ba naa maga gil ba tum tagna, ba chi aniita awa salma kin nawara ba kpa chiŋsi a pɔ 

wuzu zene chene. Ba saksi ba titiu di ba tum tum were a nyɛ un. 

22Ta tiŋ i titi daŋni a chi ba naa ya bunɔɔna, amaa kpak un i bambi ni a tum tum were 

kinkan a nyɛ i si su Yesu aa kidaŋni nara awa bara sɔɔni ni. Kilagmi ba naa kpak 

bambi chaanɛ a la sumi Koosa di o suŋi ba. 

23Ta lagmi nibin womni ba naa yaa di dɔŋa wa amɔrɛ kin nawara ba vɛ zimi wɛ. I 

zimu di ba yaa di amɔrɛu hali o wa peti dɔŋ yooli ni. 

24Ya kunyan ti tumtumna fiɛŋ o daŋni yo. O lawa o ya jɛrgiu a koti a biksi nara nɛnɛ 

awa kanyita ni. 

25Saha naa o wa burgi womna nibiksɛ na nyuuna, o ta na paan a du ba ni. Ami Koosa 

zi nyɛ ba nyinbaanu di ba gil ba tum tagna a bur tiŋ un a wa zim o wuti ti. 

26Ba ya chen, ba zi bur wa ba nɛsa niu a koti a chɔ a li sintana naa funɛ kpak ba a mo 

ba lo di ba tiŋ o nɔ ni. 

2 Tim. 3 

Tɛɛnɛ Nɔ Maga Siili Saha Wɛ 

1Kinu mu sɛma. Tɛɛnɛ nɔ maga saha wa dugli o peti, o zi wa bɔmu kinkan nara wati. 

2Nara zi wa nyɛn dooniu a kpak si a kidaŋni malɛ a zer ba titi aa ya diŋ vɛ nuulisi 

tima. Ba zi wa pini nara zomau a kivɛ ba nyama awa ba numa nɔɔna a ta zaami nara 

aa vɛ tiŋ Koosa. 

3Ba zi vɛ ba dɔŋtimau a ya bambi kpok tima a ya tuha sa tima a chɔk ba sɔna a kitum 

chi garaŋzur tuma aa du ba ni. Ba zi ha tum wereu, 

4a li nara gantɛl a ya wu zene tima aa lisi di ba ya nibin zenewa. Ba zi ya kidaŋni ba 

titi daŋnɛu a kaali chenani ba fu zi daŋni Koosa. 

5Ba zi jɛɛmi Koosa wa ba nyina niu aa vɛ kpak o kpok ti. Ta lagmi ba naa la tum chen 

ni. 

6Ba bɔnɛ la zu damsa a mur nihaana ba naa vɛ kpak nɛha. Ba banchisa la yaali ba tum 

tagna daha. Hali ba titi daŋnɛ la lɛrgi ba di ba ya chen. 

7Nihaan nama yaa kpaŋi di ba buksi wu digi, amaa ba ka wa fun koti a zim un nɛnɛ. 

8Nibiksɛ nama burgi ba gantɛlwa a chak Koosa wuti ti a chi nara balɛ naa ba funɛ yir 

Janis awa Jambrɛs, burgi ba gantɛlwa a chak Mosis saha digi. Nibiksɛ nama ya lise 

tagin timwa a nyuksi Koosa nyinbaan. 

9Ba wa zi wa na nyɔɔra kinkan a li ba tum ni. Nara maga zi wa zimu di nibiksɛ na 

gbanko ya womniwa a chi ba funɛ zim di Janis awa Jambrɛs ya womniwa saha digi. 

Ta Bur Gantɛl A Li Koosa Wuti Nyinbaan Ni 

10Amaa i chau chenani muu biksi nara nɛɛ awa chenani mu nyɛni du wa chenani mu 

kpak un a li mu bambi ni di muu tiŋ Koosa. I gbanko zimu di mu si yaa su Koosau ka 

mu daŋni mu dɔŋtima awa kanyita ni wa chenani mu di mu namsi. 

11I gban zimu chenani mu dɔma muksi minu kinkan a li tɔsi a naa ba yir Antiɔk, 

Ikonium awa Listira ni, ka mu di namsi dooni. Amaa Koosa funɛ bu wa lisi minu a li 

mu namsi maga ni. 

12Nibinsa zi yaa wa muksi ba naa la daŋni ba tiŋ Koosa nɛnɛ, domi ba wa Yesu Kristo 

ya nibɛgim. 

13Amaa nimurɛ ba naa la tum tum tagna zi wa tumu aa gbaari. Ba wa la mur nara awa 

ba titi. 

14Amaa ii ka tiŋ Koosa nyinbaan wuti ti. I zimu nɛnɛ ba naa funɛ te biksi hin o wɛ 

chen, di i si su un kinkan. 

15I gban funɛ zim Koosa sɛm tɔn tiu a li i bichɛsi ni. Waa funɛ koti a nyɛ i si su Yesu 

Kristo, chen ni o zi yisi hinu a li i tum tagna ni. 

16Koosa titi fun nyɛ ba naa funɛ sɔbi a li o sɛm tɔn ti ni saha digi chen di ba sɛm ta ya 

wutiu. O nitiŋɛ ta koti a kpa o sɛm tɔn ti a biksi nara o wuti ti wɛ. Ba gbanko koti a 

biksi ba chenani baa tum tum tagna awa chenani ba zi gil a a kitum tum were, 

17chen ni o tumtumsa zi saksiu di ba tum tum were maga. 

2 Tim. 4 

1Mu chiŋe Koosa awa Yesu Kristo naa la zi wa di miisa tima awa nisitɛ sɛria a di o 

koor ti suwachak ni, 

2Mu ŋɔ hinu di o lawa i biksi Koosa laaboor weri ti wɛ aa nyɛ nara ba naa la nu awa 

ba naa vɛ nuuli ni. I yaa la burgi ba naa la tum tum tagna nyuuna, aa kikpami ba a bur 

tiŋ Koosa nyinbaan. Saha maga ii biksi ba wa kanyita kinkan ni. 

3Saha wau nibinsa zi vɛ wa nu Koosa wuti biksi ti, amaa ba zi wa tiŋ ba titi daŋnɛu a 

lagmi ba naa la zi wa biksi ba chenani ba daŋni aa gbaari. 

4Ba zi wa buru a li Koosa wuti biksi ti ni, a kidaŋni baa nu mura. 

5Amaa ii kpak o wuti ti nɛnɛ saha maga. I di namsi aa kibiksi Koosa laaboor weri ti 

wɛ a nyɛ nara ni aa kitum i tuma nɛnɛ a nyɛ un. 

6Mu waa wara, saha naa mu zi wa sou duglɛu. 

7Mu miisa chi chɔchɔharɛ. Mu kpaŋu a chɔ peti ka mu si ha vɛɛn su Koosa. 

8Ya kunyan ti wa bur wa di o di ya sɛria wa wuti, o zi bɔ min mu chimu, domi mu 

tum tum werewa a nyɛ un. O zi wa ya chenu a nyɛ ba naa maga la daŋni un a la pɔ un 

di o bur wa. 

Ta Vusi A Wa Kpami Min 

9Kpaŋi i titi a bur wa mu wati lalaga. 

10Dimas naa la daŋni tɛɛnɛ nɔ maga kina, funɛ gil minu a kaali Tɛsalɔnika. Krɛsɛns 

funɛ a gbau a kaali Galesia pulum. Taitus ka kaali Dalmesia pulum. 

11-12Mu gbanko tum Tikikus Ɛfɛsus ni. Luk duŋduŋ nyɛn mu wati. I wa Maak kuwa 

mu wati, domi waa kote a suŋi min a li mu tum ni. 

13I wa wa, i zer mu kuntu naa mu kpa ta Karpus wati a li Troas ni a kpa un kuwa, a pa 

mu tɔna gbanko. Doso a naa ya sela tɔna chen ni. 

14Machɛrɛ naa ba yir Alɛzanda chen funɛ muksi min kinkan. Ya kunyan ti zi wa di o 

tum tagna sɛriau. 

15Doso kinyini un, domi ya funɛ nyɛn dooni, o yaa fun vɛ ya biksiu wa kpok ni. 

16Mu funɛ kok mu titi a li sɛria bar diili dɛ ti ni, nandigi wa fun chiŋi mu gantɛl ni. 

Mu si su di Koosa wa zi wa lisi chenani ba fun gil min. 

17Amaa ya kunyan ti funɛ nyɛn mu watiu a kpa o kpok ti a nyɛ min, a fun nyɛ mu koti 

a sɛm Koosa laaboor weri ti wɛ a nyɛ ba naa vɛ ya Ju tim ni a lisi min a li bar tagin 

kinkan ni. 

18O gbanko zi lisi minu a li tum tagin naa maga nibinsa zi wa tum a du min ni a nyɛ 

mu zu o koor naa nyɛn Koosa tɔhɔn ti ni. O la jirima kinkan hali saha naa vɛ kpak bɔ. 

Ami. 

Pɔɔl Mak Tɔn Nɔ Bar Nɔwa 

19Mu zaami Akwila awa Prisila. Mu gbanko zaami Ɔnɛsifɔrɔs walɛ. 

20Ɛrastus fun kpalimi Kɔrint ni ka mu fun gil Trofimus a li Mailitus ni, domi o wa fun 

kpak alaafɛ. 

21Kpaŋi i titi a wa ka wa saha wa tel. Yubulus, Pudɛns, Linus, ya towe Klɔdia, awa ya 

dɔŋtima ba naa maga nyɛn bar nɔ, zaami hinu. 

22Ya kunyan ti zi nyɛn i watiu. Koosa kisuŋi ma maga. 

Tait 

Tait. 1 

1Mu waa, Pɔɔl, naa ya Koosa tumtumna awa Yesu Kristo nitumi, min la sɔbi tɔn nɔ. 

Koosa funɛ lisi min a tum di mu wa kpami ba naa Koosa fun lisi di ba se su un a wa 

zim o wuti, chen ni ba zi tiŋ unu nɛnɛ. 

2Wuti biksi nɔ daha, ya kpak bambi bɛgim di o zi wa kpa o mi fali naa vɛ kpak bɔu a 

nyɛ ya. Koosa naa ya wuti tiina, funɛ te vɔu di o kpa o mi fali nɔ a nyɛ ya a zi naami 

tɛɛnɛ nɔ maga. 

3O biksi ti funɛ sogliu. Saha naa o fun lisi, Koosa fun kpa un a li gbampulim a nyɛ o 

ya o laaboor weri ti. Koosa naa la yisi nara a li ba tum tagna ni, o funɛ kpa unu a du 

min di mu biksi nara o wɛ. 

4Min la sɔbi tɔn nɔ a nyɛ mu be Taitus naa si funɛ su Koosa wuti ti a li mu biksi ni. I 

wa min la tiŋ Koosa nyinbaan. Ya kunyan Koosa awa Yesu Kristo naa funɛ yisi ya a li 

ya tum tagna ni, zi suŋi hinu a nyɛ hin bara sɔɔna. 

Chenani Taitus Zi Tum A Li Krit Pulum Ni 

5Mu funɛ gil hin Krit ni, i kpalimi dooni a kɔɔri Yesu nitiŋɛ kina a lisi nihɛɛta a li 

doonani maga baa lagmi. Lisi chenani mu fun ŋɔ hin. 

6O lawa nihɛɛ kpak sɔn weri wa nara niu a kpak nihaan bɛgim duŋduŋ a kpak bisa ba 

naa se su Koosa. Ba ta chɔk o malɛ aa kitiŋ o nɔ. 

7Chenani o ya Yesu nitiŋɛ nyuhu tiina aa tum Koosa tuma nan, o lawa o kpak sɔn weri 

wa nara niu. O ta ya diŋ vɛ nuuli tiina a ta na paan lalaga a du nara ni, a ta nyɔ sin 

kinkan a dɛɛsi, a ta kpak nara wa tuha sa, a ta daŋni o ya malɛ tiina. 

8O lawa o la nara a du o dam niu aa kidaŋni o tum tum were saha maga. O lawa o ya 

nɛha tiinau a ya nibin weri naa tiŋ Koosa nɛnɛ a ya bambi tiina. 

9O lawa o kpak Koosa laaboor weri naa ba fun te biksi unu nɛnɛ. Waa ya wuti tiina. O 

kpak chen nɛnɛ, o zi kotiu a kpa un a biksi nara a kpami ba, aa koti a burgi ba naa vɛ 

un nyuunau. 

10Nibin damata vɛ tiŋ Koosa nɔ a kpa ba sɛm yɔrisa a la mur ba dɔŋtima. Ju tima ba 

naa ŋɔ di ba se su Yesu, bɔnɛ la ya chen a kaali ba maga. 

11Ba biksi tagna a naa lawa ba ta biksi, waligi narawa awa ba walɛ a ta a li Koosa 

nyinbaan wuti ti ni. Chendaha i ŋɔ ba di ba gil ba muri. Ba gbanko biksi chene di ba 

na malɛ. 

12Ba sɛmbiri witinsi ta digi a li Krit ni funɛ ŋɔ saha digi, “Krit tima ya nusun timwa 

saha maga. Ba chi sel tagna a naa ya pumpo tima a kpak zanyɛrkarɛ.” 

13O sɛm ta ya wutirɛ. I lawa i burgi Yesu nitiŋɛ ta nyuunau wa kpok ni, chen ni ba zi 

kpak Koosa wuti tiu nɛnɛ. 

14Ba ta nu Ju tim ta mura awa chenani nibinsa ba naa vɛ wuti ti, ŋɔ ba. 

15Kina maga weru a li ba naa tusa Koosa fun chaksi ni. Amaa ba naa tusa o fun vɛ 

chaksi ka ba se vɛ su un, kina maga ya doŋwa ba wati, domi ba lise awa ba tusa ya 

kitagniwa. 

16Nibiksɛ na la ŋɔ di ba zim Koosau, amaa ba tuma biksɛɛ di ba wa zim un. Ba vɛ o 

nɔ a vɛ koti aa tum tum were. Chendaha ba chi kipɔtiwa o wati. 

Tait. 2 

Kpa Koosa Wuti Biksi Aa Biksi Nara 

1Amaa o lawa i kpa Koosa wuti biksi tiu aa biksi nara. 

2Kibiksi nibaal hɛɛta di ba ta nyɔ sin aa dɛɛsi. O lawa ba ya nɛha timau awa bambe 

tima, chen ni nara zi nyɛ ba jirimau. Kibiksi ba di ba se su Yesu kinkan a kidaŋni nara 

maga a kidi ba namsi. 

3Kibiksi nihahɛɛta gbanko di baa tum tum were, chen ni ba dɔŋtima zi nyɛ ba jirimau. 

Biksi ba ba ta chɔk ba dɔŋtim sɔna a ta nyɔ sin aa dɛɛsi. O lawa nihahɛɛti ta biksi 

nihaana baa tum tum wereu, 

4chen ni ba se zi sɛriu ka baa daŋni ba baalasa awa ba bisa, 

5a ya nɛha tima awa tu chaan tima a ya dam nihaan birige a ya jɛrgɛ tima aa tiŋ ba 

baalasa nɔɔna, chen ni ba naa vɛ tiŋ Kristo wa zi chɔk Koosa laaboor weri ti sɔn. 

6O lawa i gbanko biksi bunɔɔnau ba ya nɛha tima. 

7I titi kitum tum were. I ya chen a li kina maga ni, chen la zi biksi ba chenani ba 

gbanko zi tum tum were. Kibiksi ba a li i bambi ni, chen ni ba zi nyɛ hin jirimau a li i 

biksi ti ni. 

8Kpa wuti sɛma aa biksi ba, chen ni i dɔma wa zi koti a ŋɔ di i tum galimsau. I sɛm 

chen, hiisa zi kpak bau. 

9O lawa yosa tiŋ ba kunyama nɔɔnau saha maga aa nyɛ ba tusa kisɔɔni kina maga ni. 

Yosa ta lɛusi ba kunyama, 

10akoo a ŋmɛ ba kina. O lawa baa tum tum wereu a nyɛ ba a ya wuti tima, chen ni ya 

Koosa naa funɛ yisi ya a li ya wu tagna ni, biksi ti zi kpak sɔn weriu. 

11Koosa daŋni o suŋi nibinsa magawa a yisi ba a li ba tum tagna ni baa tiŋ un. 

Chendaha o fun tum o be o wa tɛɛnɛ nɔ maga ni. 

12Nan biksi ya di ya ta tum tum tagna a kidaŋni ya titi daŋnɛ a chi ba naa vɛ zim un. 

Lalaknɔ o daŋni ya ya bambi timwa awa wuti tima aa kitum tuma a naa la zi sɔɔni 

Koosa tuha. 

13O lawa ya ya chenu a kpak bambi bɛgim aa pɔ a wuzu naa Yesu Kristo naa ya 

Koosa zen awa naa funɛ yisi ya a li ya tum tagna ni yaa tiŋ un, zi wa bur wa tɛɛnɛ nɔ 

maga awa o jirima awa o chaani kinkan ni. O wa bur wa, ya tusa zi sɔɔniu kinkan. 

14O funɛ sou a daakakli ti nɛɛ a nyɛ ya, chen ni o zi la ya nyuunau a nyɛ ya a chaksi 

ya a dɔ ya a nyɛ ya se sɛm di ya tum tum were a nyɛ un. 

15Kibiksi kin nama a nyɛ nara ni. Kpa Koosa kpok naa o nyɛ hin chen a kpami ba naa 

la nu i biksi ti. Ba vɛ nu i nɔ, i kpaŋi i titi a ŋɔ ba di ba burgi ba nyuuna. Kpa Koosa 

kpok ti, chen ni nandigi wa zi koti a nyini hin di i ya bichɛllɛ. 

Tait. 3 

Chenani I Nara Zi Tiŋ Yesu Nɛnɛ 

1Kilisi nara di baa kpa ba bambe a du ba koora awa ba nyuhu tim ni a tiŋ ba nɔɔna a 

kisaksi ba titi aa tum tum were saha maga. 

2Kibiksi ba di ba fiɛŋ ba chɔk nibinsa sɔna, amaa o lawa ba ya nibin wereu awa nibin 

jɛrgɛ a kpak bara sɔɔna nara maga wati. 

3Ya ha wa fun zim Koosa a ya womna saha digi. Ya funɛ tiŋ ya titi nyinbaannɛ a vɛ 

tiŋ o nɔ. Saha maga ya yaa daŋni ya titi daŋnɛwa ka ya tusa sɔɔni. Ya yaa chɔk ya 

dɔŋtima sɔniwa a di handɔta a du ba ni. Nidamata fun ha ya. Ya gbanko ka fun ha ba. 

4Koosa naa weree a la daŋni ya, fun wa pu ya, 

5o fun yisi ya a li ya tum tagna ni yaa tiŋ un. O wa fun ya chen ya titi tum were 

daharɛ, amaa o ka funɛ ɔm ya sikirɛ. O fun kpa o siim weri a du ya ni, di o chaksi ya 

tum tagna a li ya ni a kpa o mi fali ti a nyɛ ya. 

6Yesu Kristo funɛ sou ya daharɛ. Chendaha Koosa fun koti a kpa o siim weri ti a du 

ya ni a kaali chenani o daŋni. 

7O fun a suŋi ya di ya wa bu kpak galimsa o wati a nyɛ ya kpak bambi bɛgim di ya la 

o mi fali naa vɛ kpak bɔ. 

8Chenani mu ŋɔ hin, nan ya wutirɛ. Mu daŋni i yaa kibiksi narawa kin nama wɛ 

kinkan, chen ni ba naa se su Koosa se zi sɛri tum were tumi niu. Ba tum chen, ba zi 

wa na nyɔɔrau. 

9Amaa ta di amɔrɛ wa ba naa la biksi ba nawaalsa sɔna wɛ a la yo dɔŋa Koosa chiksɛ 

daha. Kin nama ya yɔrirɛ a wa kpak nyɔɔra. 

10Nar daŋni o purigi ba naa la tiŋ Yesu di ba tiŋ un, i tɛ un nin bilɛ. O vɛ di o wa zi nu 

i sɛma, i wa un wa bu kpak wu digi wa dɔŋ ni. 

11Nibine naa la tum chen, biksi nara magawa di o tum tum tagniwa a bur tiŋ Koosa 

nyinbaan ti. 

Pɔɔl Mak Tɔn Nɔ Bar Nɔwa 

12Mu zi tum Artimas koo Tikikus i watiu. Ba nidigi wa pu hin, i gil un a kuwa mu 

wati Nikɔpɔlis ni. Mu daŋni mu nyɛn doonee hali wa saha wa peti. 

13Kpaŋi i titi a kisuŋi Zinas naa ya sɛria nidiili, awa Apɔlɔs ba saksi a pɔ ba val ti. Kpa 

kina maga baa daŋni a nyɛ ba. 

14Kibiksi i nara ba se sɛri baa tum tum were, chen ni ba zi koti a suŋi ba naa la daŋni 

suŋi wuti niu. Ba ta ya nibin yɔrisa. 

15Ba naa maga nyɛn mu wati zaami hinu. Ya gbanko zaami ba naa maga tiŋ Yesu a la 

daŋni ya a nyɛn i watiu. Koosa la zi suŋi ma maga. 

Faili 

Faili. 1 

1Mu waa, Pɔɔl, naa ba fun tɔ dɛ domi mu ya Yesu Kristo sɛhɛra tiinnɛ, awa ya dɔŋtiin, 

Timoti, zaami hinu. Min, Pɔɔl, la sɔbi tɔn nɔ a nyɛ i waa hin Failimɔn ni. I wa ya tum 

Yesu Kristo tumwa. 

2Ya gbanko zaami ya towe Afia, Arkipus awa ba naa la tiŋ Kristo a lagmi i dam ni 

chen. Arkipus gbanko tum Yesu Kristo tumwa kinkan. 

3Ya kunyana Koosa awa ya kunyan Yesu Kristo suŋi ma maga a kinyɛ ma bara sɔɔna. 

Failimɔn Funɛ Daŋni Koosa Nara Maga Kinkan 

4Mu niinbe, Failimɔn, mu yaa sumi Koosau a la zaami un i daha. 

5Nibinsa yaa ŋɔ minu di i si su ya kunyan Yesu kinkan ka ii daŋni ba naa maga tiŋ 

Koosa nyinbaan. Chendaha mu ya chen. 

6Muu sumi Koosau di o nyɛ i wa zim kiwere a naa maga o fun kpa nyɛ ya chen wɛ a 

gbaari, chen ni i wa ba naa tiŋ Yesu zi kpak nɔ bɛgim dɔŋ niu hali o wa peti. I ya chen 

ni, i zi nyɛ Yesu jirimau. 

7Mu niinbe daŋni, hin la kpami min a la nyɛ mu tuha sɔɔni kinkan, domi ii daŋni ba 

naa maga la tiŋ Koosa nyinbaannɛ a la kpami ba. 

Pɔɔl Fun Sumi Failimɔn Di O Suŋi Un 

8Domi Kristo dɔ min nan, mu zi kpak bambi kpoku a ŋɔ hin chenani i zi ya. 

9Muu daŋni hinu. Chendaha mu sumi hin di i suŋi min. Kilisi di mu ya nibaalhɛɛrɛ ka 

ba fun kpa min la tɔ dɛ domi mu ya Yesu Kristo sɛhɛra tiinnɛ. 

10Mu sumi hinu i yoma Onisimus daha. O chi mu bere mu wati, domi o si funɛ su 

Kristore a li mu biksi ti ni dɛ bar tɔɔli nɔ ni. 

11Saha naa Onisimus naa sɔn mun ya ‘nisuŋi’, fun nyɛn i wati, o funɛ ya yɔrirɛ. 

Lalaknɔwa o kaa tum chenani o sɔn ti mun du a nyɛ mu wa hin ni. 

12Min la tum un di o bur la i wati. O chi mu tum mu titirɛ. 

13Mu daŋni o nyɛn mu watɛɛ dɛ nɔ ni a chiŋi i bar chiŋi ni a suŋi min. 

14Mu wara daŋni o nyɛn mu wati ka i vɛ nyɛ un nyinbaan. Mu wara daŋni mu muksi 

hin i suŋi min, amaa kitum i tutɔ. 

15Kilisi chenani o chɔ a ka hin nan. I wa un wa fun nyɛn a ya tama. O wa bur wa, i wa 

hin zi lagmi nyɛnu hali saha naa vɛ kpak bɔ. 

16Lalaknɔ o wa bu ya yoma kinkan. O ya ya niinbe daŋnirɛ. Mu daŋni unu kinkan. 

Lalaknɔ i zi daŋni unu a kaali min domi o ya i yomne ka o si su ya kunyana. 

17I wa min lagmɛɛ a tum Koosa tuma. Chendaha i la un a du a chi chenani i la min 

chen. 

18O chɔk i kundɔŋ akoo o pɛŋ i malɛ, ŋɔ min mu bɔ hin. 

19Mu titi la sɔbi nan a nyɛ hin. O pɛŋ i malɛ, mu vɔu di mu zi bɔ hinu. Mu biksi ti funɛ 

nyɛ i si su Yesu Kristo. Chendaha o chi min dɔ hin. 

20Adaha, mu niinbe, kisuŋi min a chi chen aa kikpami min, domi ya maga tiŋ ya 

kunyana Kristore. 

21Mu zim di i zi tumu a kaali chenani mu sumi hin chen. 

22Onisimus wa tel i wati, i kɔɔri dɛ a chiksi min. Mu kpak bambi bɛgimu di mu zi koti 

a wa ma watiu domi ma sumi Koosau a nyɛ min. 

Pɔɔl Mak Tɔn Nɔ Bar Nɔwa 

23Ɛpafras naa nyɛn mu wati dɛ nɔ ni domi o si su Yesu Kristo, o zaami hinu. 

24Maak, Aristakus, Dimas awa Luk gbanko zaami hinu. Ba wa min la tum Koosa 

tuma. 

25Ya kunyan Yesu Kristo kisuŋi ma. 

Ju 

Ju 1 

Yesu Kristo Fun Biksi Ya Koosa Wɛ 

1Saha digi Koosa fun nyɛ o witinsa biksi ya nawaalsa o tutɔ wɛ. Nyinbaan damatiwa o 

fun kpa a biksi ba a gbaari tamtama. 

2Amaa bunsa nama nɛɛ o fun nyɛ o be Yesu Kristo biksi ya o wɛ. Koosa funɛ nyɛ o 

naami tɛɛnɛ nɔ maga awa buudaha, a fun lisi un di tɛɛnɛ nɔ maga awa buudaha siili 

saha wa tel, o zi wa dɔ kina magau. 

3Koosa funɛ kpa o jirima awa o chaani kinkan a nyɛ un. O bɔni chenani Koosa du, a 

kpa o kpok kinkan a sɛm a kpak tɛɛnɛ nɔ maga awa buudaha a lagmi dɔŋ ni. O funɛ 

sou, chen ni Koosa zi koti a chaksi nibinsa tum tagnau a li ba bambe ni baa tiŋ un. O 

funɛ si o sou ni a zini a zu Koosa tɔha, a fun la kani Koosa naa kpak kpok kinkan a 

kaali a maga, nihɛɛta bar kani ni. 

Yesu Ya Nizen A Kaali Koosa Malaikasa 

4Chenani o fun ya nan biksi ya di waa zenee a kaali Koosa malaikasa. Sɔn naa Koosa 

fun kpa nyɛ un chen, zenee a kaali a sɔna kinkan. 

5Ba funɛ sɔbi a li Koosa sɛm tɔn ti ni di o ŋɔ, “Zinan mu fa biksi narau gbampulim ni 

di mu ya i nyana.” Ba gbanko fun sɔbi di o ŋɔ, “Mu zi ya o nyanau ka o kaa ya mu 

be.” Koosa wa fun ŋɔ nan o malaikasi ta digi daharɛ. O ka funɛ ŋɔ nan o be ti daharɛ. 

6Koosa funɛ tum o be bɛgim tɛɛnɛ nɔ maga ni, a fun ŋɔ o wɛ, “Nyɛ mu malaikasi ta 

maga kijɛɛmi un.” 

7Ba gbanko fun sɔbi a li o sɛm tɔn ti ni di o funɛ sɛm o malaikasi ta wɛwa, “A chi 

peha awa dinne a saksi di a tum chenani mu daŋni lalaga.” 

8Amaa Koosa funɛ ŋɔ o be ti wɛwa, “I waa naa ya Koosa, i koor ti zi nyɛnu hali saha 

naa vɛ kpak bɔ. I dɔɔli maga deŋlu. 

9I si yaa sɛriu di i tum tum were a vɛ kpak wu digi wa tum tagna ni. Chendaha mu 

waa naa ya i Koosa, funɛ lisi hin di i kpak jirima kinkan awa tu sɔɔna a kaali kina 

maga.” 

10Ba gbanko fun a sɔbi di Koosa funɛ ŋɔ o be ti wɛwa, “I waa naa zen kaali kina 

maga, min funɛ nyɛ i naami tɛɛnɛ nɔ maga a li o piili ni. Hali min nyɛ i kpa i nisa a 

naami buudaha gbanko. 

11Wuzu digi a maga zi wa chɔku, amaa i zi nyɛnu hali saha naa vɛ kpak bɔ. A maga 

chi takta naa vusɛɛ a la kusirɛ. 

12Wuzu digi i zi wa guti unu a ta a kpa digi a chiŋsi o bar chiŋi ni. I ka wa zi kut 

chɛrgi a nyɛn hali saha naa vɛ kpak bɔ.” 

13Ba gbanko fun sɔbi di Koosa ŋɔ, “Kuwa a wa kani mu nihɛɛta bar kani ni, ka mu 

nyɛ i dɔma burgi i yosa.” Koosa wa fun ŋɔ nan o malaikasi ta digi daharɛ. O ka funɛ 

ŋɔ nan o be ti daharɛ. 

14Baŋnɛ Koosa malaikasi ta ya? A maga ya siimsa a naa ya Koosa tumtumsa. O tum 

au di a wa suŋi ya, chen ni wuzu digi o zi wa lisi yau a li ya tum tagna ni hali a wa 

peti. 

Ju 2 

Koosa Daŋni O Yisi Yau A Li Ya Tum Tagna Ni 

1Chendaha o lawa ya kpaku nɛnɛ a li wuti biksi naa ya fun a nu a gbaari ni. Ya ya 

chen, ya wa zi a bur Koosa wuti nyinbaan ti ni. 

2Ma zim chenani Koosa malaikasi ta fun a kpa o wuti chiksɛ a nyɛ Mosis ni saha digi. 

Ba naa maga tum tum tagna a vɛ tiŋ o nɔ, Koosa fun na ba galimsa a lɛrgi ba diŋsa. O 

funɛ deŋliu di o ya chen. 

3Ya kunyan Yesu titi funɛ te biksi nara chenani Koosa daŋni o yisi ba a li ba tum 

tagna ni baa tiŋ un. Ba naa funɛ nu o biksi ti, ba waa funɛ wa ŋɔ ya di o ya wutirɛ. Ya 

vɛ o wuti biksi naa ya kibirigi nan, yɛrɛ ya kaa ya a chɔɔli chenani Koosa zi na ya 

galimsa a lɛrgi ya diŋsa? 

4Koosa funɛ nyɛ ba tum tum zene awa alaazibu tuma a tiŋ o tutɔ a kpa o siim weri ti 

papaha a nyɛ ba di o biksi nara di o sɛm ta ya wutiu. 

Chenani Yesu Sou Nyɛ O Burgi Ya Nyuhu Tiina 

5Lalaknɔ tɛɛnɛ nɔ maga wa chɔk ka Koosa kɔɔri kifali, o wa zi nyɛ o malaikasi ta dɔ 

un. 

6Ba funɛ sɔbi a li o sɛm tɔn ti ni di ba biksi ya di sɛm na ya wutiu. Ba fun ŋɔ, “Koosa, 

hin funɛ naami nibinsa a nyɛ ba kpok tama, amaa i baga nyɛn ba niu ka i nyini ba. 

7Saha naa la zi vɛ vusi, i funɛ nyɛ i malaikasi ta zenu a kaali ba, a kpa jirima awa 

chaani a nyɛ ba. 

8Hali i funɛ nyɛ ba dɔ kin naa maga i naamiu.” Ba funɛ sɔbi di nibinsa dɔ kina maga, 

o mun ya Koosa wa kpa kundɔŋ a ta. Amaa ya zimu di chenani Koosa sɛm chen ha wa 

ya, 

9amaa ma lisi Yesu wɛ. Koosa funɛ tum unu tɛɛnɛ nɔ maga ni a nyɛ o malaikasi ta zen 

a kaali un wuzu bilɛ, a nyɛ o sou nara maga daha, chen ni Koosa zi kotiu a suŋi ba. O 

funɛ sou chene, Koosa fun lɛli un a li o sou ni a nyɛ un o jirima awa o chaani kinkan. 

10O funɛ deŋliu di Koosa naa funɛ naami kina maga di a nyɛ un jirima, nyɛ o be Yesu 

namsi a sou a peti o tuma a chi chen, chen ni Koosa zi koti a yisi nidamatau a li ba 

tum tagna ni a nyɛ ba burgi o bisa ba naa wa Yesu la zi wa bɔni o jirima awa o chaani 

kinkan. Chenani Yesu sou funɛ nyɛ o burgi ba nyuhu tiina birigi. 

11Naa funɛ nyɛ Koosa yisi ya a li ya tum tagna ni, o nyana awa ya nyana ya nibɛgimnɛ 

lalaknɔ. Chendaha Yesu vɛ kpak hiisa di o yir ya o niinbisa. 

12Ba fun sɔbi a li Koosa sɛm tɔn ti ni di o ŋɔ, “O Koosa, mu zi biksi mu niinbisau i 

wɛ. Mu wa ba zi lagmi dɔŋ niu a lɔ boola a pɛgi hin.” 

13Ba fun bukoo sɔbi di o ŋɔ, “Mu zi nyɛ mu si su Koosau.” Ba fun bukoo sɔbi butora 

tiina di o ŋɔ, “Mu wa bisa naa Koosa fun kpa a nyɛ min, nyɛn bar nɔ.” 

14Ba naa o funɛ yir Koosa bisa, ba waa ya nibinsa. Chendaha Yesu fun burgi nibine 

naa kpok purɛɛ a chi ya, chen ni o zi sou a kpa sintana awa o sou kpoku a ta, 

15a yisi ba naa la ɔm sou a li un ni nidamatau a ta. Ba funɛ chi yosiwa ba ɔmi ti daha. 

16Yesu wa fun burgi Koosa malaikasi ta digi di o suŋi ba. O ka funɛ burgi Ju tima ba 

naa ya Abraham bi lulɛ, digirɛ. 

17Ju tim ta bɔnɛ funɛ ya Koosa dam kɔkɔɔrsa ba naa yaa kɔɔri kɔɔra a nyɛ Koosa ni, 

chen ni o zi lisi o nara tum tagnau a li ba ni. Yesu fun burgi a chi ya naa ya o niinbisa, 

chen ni o zi ya ya Koosa dam kɔkɔɔrau a kpak ya siki a nyɛ ya wa Koosa ya nɔ bɛgim. 

O wa fun bur gantɛl a li chenani Koosa funɛ daŋni o tum ni. 

18Sintana fun a zaamsi Yesu a nyɛ o na namsi kinkan. Chendaha o koti a suŋi ba naa 

sintana zaamsi lalaknɔ. 

Ju 3 

Yesu Ya Nizen A Kaali Mosis 

1Mu niinbisa, Koosa funɛ yir ma a lisi a nyɛ o titi ni. Ma lisi Yesu naa ya se su wɛ. 

Koosa funɛ tum un di o wa ya ya Koosa dam kɔkɔɔra. 

2Saha digi Mosis wa fun bur gantɛl di o suŋi Ju tima ba naa ya Koosa narau, nɛnɛ. 

Chen vɛɛna, Yesu naa Koosa fun lisi di o suŋi ya, wa fun bur gantɛl a li ya suŋi ni 

nɛnɛ. 

3Ju tim ta chi damnɛ. Mosis funɛ ya dam ti bar digi, amaa Yesu funɛ ya naa sa un. 

Chendaha o jirima kaali Mosis jirima kinkan. 

4Damsi maga kpak a nisalɛwa, amaa Koosa duŋduŋ funɛ naami kina maga. 

5Mosis funɛ nyini Koosa dam walɛ nɛnɛ, amaa o funɛ ya Koosa tumtumnɛ. O fun te 

biksi ba chenani Koosa zi wa tum wuzu digi. 

6Amaa Kristo naa ya Koosa be, waa ya dam ti tiina. Ya kpak un nɛnɛ a nyɛ chenani ya 

kpak bambi bɛgim un ni ya ya jirima kin, ya ya o dam walɛwa. 

Koosa Fun Vɔu Di Ya Zi La Zu O Bar Hiisiu 

7Ba fun sɔbi a li Koosa sɛm tɔn ti ni di o siim weri ti funɛ ŋɔ, “Koosa sɛm sɛma ma 

wati zinan, 

8ma ta nyɛ ma se kpoki a chi ya nawaalsa ba naa funɛ nyɛn nyabaan ni saha digi. 

Chen saha ti ba funɛ zulimi un kinkan a zaamsi un. 

9Hali o fun nyini ba dooni bun fumnaasi, ka ba ha fun vɛɛna muksi un kinkan. 

10Chendaha o fun a na paan a du ba ni a ŋɔ, ‘Ba yaa tum tum tagniwa saha maga, a vɛ 

tiŋ mu wuti nyinbaan. 

11Mu funɛ na paanu a ŋɔ nɔ a nyɛ ba a ŋɔ, ba wa zi wa zu mu bar hiisi.’ ” 

12Mu niinbisa, ma doso. Ma ta nyɛ ma se suuli bur gantɛl ka ma tum tum tagna, a bur 

tiŋ Koosa naa nyɛnɛɛ, nyinbaan. 

13Chendaha maa kpami dɔŋa wuzu kama, chen ni ma nidigi wa zi nyɛ sintana nyɛ ma 

se kpok a kimur ma maa tum tum tagna. Koosa koti a suŋi ya lalaknɔ, amaa wuzu digi 

o wuzu suŋi ti wa peti. 

14Ma lisi chenani ma se fun te su Kristo, ka ma fun wa zim un. Ma kpak un chen nɛnɛ 

hali ma nyɛni maga wa peti, ma zi wa bɔni o kinau wuzu digi. 

15Ba fun sɔbi a li Koosa sɛm tɔn ti ni a ŋɔ, “Koosa sɛm sɛma ma wati zinan, ma ta nyɛ 

ma se kpoki a chi ma nawaalsa ba naa funɛ nyɛn nyabaan ni chen. Chen saha ti ba 

funɛ vɛ unu kinkan.” 

16Anti watɛɛ Koosa fun sɛm sɛma saha digi ka ba vɛ un chen? O funɛ sɛm sɛmwa a 

nyɛ ba naa maga Mosis fun kpa li Ijipt pulum ni. Ba waa ya ba naa funɛ vɛ un. 

17Yɛrɛ Koosa fun na paan a du ba ni bun fumnaasi? O funɛ ya chene, domi ba funɛ 

tum tum tagniwa saha maga. O fun a na ba galimsa a nyɛ ba siti a li nyabaan ti ni. 

18Yɛrɛ o fun ŋɔ nɔ a nyɛ ba a ŋɔ di ba wa zi wa zu o bar hiisi? Ba funɛ vɛ unu. 

Chendaha o fun ŋɔ nɔ a nyɛ ba a chi chen. 

19Yɛrɛ Koosa fun ŋɔ di ba wa zi zu o bar hiisi ti? O fun ŋɔ ba chene domi ba se wa 

fun su un. 

Ju 4 

1Chenani Koosa fun vɔu di ya zi wa zu o bar hiisi ti ha vɛɛn chiŋiu. Ma nyɛ ya doso a 

ta nyɛ ya se suuli bur gantɛl, chen ni Koosa zi nyɛ ya zu dooniu. 

2Ba funɛ wa biksi ya Koosa laaboor weri ti wɛ a chi chenani Mosis gbanko fun biksi 

ba chen. Amaa ba wa fun na nyɔɔra a li un ni, domi ba se wa fun su un. 

3Ba fun a sɔbi a li Koosa sɛm tɔn ti ni di o ŋɔ, “Mu funɛ na paanu a ŋɔ nɔ a nyɛ ba a 

ŋɔ ba wa zi wa zu mu bar hiisi ti.” O funɛ naami tɛɛnɛ nɔ maga peti, Koosa fun zu 

doon. Saha ti kpa la, o funɛ pɔ ba naa se su un di ba wa gbaari un ni dooni. 

4Ba fun a sɔbi a li o sɛm tɔn ti ni a ŋɔ, “Wuzu bunɔpɛ wuzure Koosa fun naami tɛɛnɛ 

nɔ maga a peti a zu o bar hiisi ti.” Chendaha ya zim di o pɔ nannɛ. 

5Amaa ba funɛ sɔbiu di o ŋɔ, “Ba wa zi wa zu mu bar hiisi ti.” 

6Mosis funɛ biksi Ju tim ta Koosa laaboor weri ti wɛ a li nyabaan ti ni saha digi, ba se 

wa fun su un. Chendaha ba fun vɛ zu o bar hiisi ti. Nara bɔnɛ zu doon, domi Koosa 

vɔwi ti ha vɛɛn chiŋiu. 

7Hali o chiŋɛu zinan. Saha naa Mosis awa Ju tim ta fun nyɛn nyabaan ti ni ka Koosa 

vɔu koor Devid di o ya Ju tim koora, chen vusu kinkan. Ba funɛ sɔbiu a li Koosa sɛm 

tɔn ti ni di Devid ŋɔ, “Koosa sɛm sɛma ma wati zinan, ma ta nyɛ ma se kpoki ka ma 

vɛ a.” 

8Jɔsua funɛ chiŋi Mosis bar chiŋi ni a kpa ba a zu pulum naa Koosa fun vɔu di o kpa 

nyɛ ba chen, doon laata fun ya Koosa bar hiisi ti. O fu nyɛn dooni, o vɔu ti fu wa zi 

chiŋi zinan a chi chenani Devid fun sɔbi chen. 

9Wuzu bunɔpɛ wuzurɛ Koosa fun naami tɛɛnɛ nɔ maga a peti a zu o bar hiisi ti. 

Doonee ba naa maga se su un zi zu. 

10Ba naa zu dooni zi hiisiu a li ba tum ni, a chi chenani Koosa gbanko fun a hiisi a li o 

tum ni chen. 

11Ma nyɛ ya kpak un a li ya bambe ni di ya zu dooni. Ma ta nyɛ ya vɛ o nɔ a chi ba 

naa funɛ tiŋ Mosis chen, chen ni Koosa wa zi wa nyɛ ya zu dooni. 

12Koosa kpak miisa awa kpok kinkan. Chendaha o sɛm maga tum. A diu a kaali chi 

nɔsa lɛ a zu nara bambe ni a zim chenani ba lise maga du. 

13Kin naa maga Koosa fun naami chen, puku a li gbampulim ni Koosa se ni. Wuzu 

digi o zi wa pɛɛsi ya magau chenani ya tumu. 

Yesu Ya Ya Koosa Dam Kɔkɔɔra Nizen 

14Ya kpak naa ya Koosa dam kɔkɔɔra nizenu. O ya Koosa be, Yesu ti. O fun bur a zini 

a zu Koosa suwachak ni ya daha. Nan daha, o lawa ya kpak chenani ya se su unu 

nɛnɛ. 

15Ya Koosa dam kɔkɔɔra ti zim chenani sintana ya wa zaamsi yau awa chenani ya vɛ 

kpak kpok a la daŋni ya chel. O funɛ nyɛn tɛɛnɛ nɔ maga ni, sintana fun zaamsi un a 

chi chenani maga o zaamsi ya lalaknɔ, amaa o wa fun chel hali tama. Chendaha o zim 

nan. 

16Domi ya Koosa dam kɔkɔɔr ti chiŋɛ ya bar chiŋi ni Koosa suwachak ni, ma nyɛ ya 

kpak bambi. Koosa zi wa kpak ya sikiu a kisuŋi ya saha naa maga ya daŋni un. 

Ju 5 

1Saha digi Koosa fun a lisi o dam kɔkɔɔra a li Ju tim ta ni di o chiŋi ba bar chiŋi ni o 

suwachak ni. O fun kpa ba papaha a kɔɔri kɔɔra a nyɛ Koosa ni ba tum tagna daha. 

2Ju tima Koosa dam kɔkɔɔra titi wa fun kpak kpok di o tum tum were saha maga. 

Chendaha o ya jɛrgɛ wa ba naa la tum tum tagna a vɛ koti a tiŋ Koosa chiksɛ ta nɛnɛ. 

3Domi o titi wa fun kpak kpok, o kɔɔri kɔɔra a nyɛ Koosa ni o tum tagna daha a gbaari 

nara kɔɔra ni. 

4Nandigi wa fun lisi o titi di o ya Koosa dam kɔkɔɔra, chen ni nibinsa zi nyɛ un 

jirimau. Koosa duŋduŋ lisi un, a chi chenani o fun te lisi Ɛrɔn saha digi chen. 

5Chen vɛɛna, Kristo wa fun lisi o titi di o ya ya Koosa dam kɔkɔɔra, chen ni ya zi nyɛ 

un jirimau. Ba fun a sɔbi a li Koosa sɛm tɔn ti ni di o ŋɔ un, “Zinan mu fa biksi narau 

gbampulim ni di mu ya i nyana.” 

6Ba fun bukoo sɔbi di o ŋɔ un, “Hin la zi ya mu dam kɔkɔɔra hali saha naa vɛ kpak bɔ, 

a chi Mɛlkizidɛk.” 

7Yesu funɛ nyɛn tɛɛnɛ nɔ maga ni a wa dugli siwi, o fun a sumi Koosa naa kpak kpok 

di o lisi un a li o sou ni. Koosa funɛ nu o sumiu, domi Yesu funɛ ya nibin jɛrgɛrɛ a la 

nyɛ un jirima. 

8Yesu ya Koosa bere, amaa Koosa funɛ biksi unu di o tiŋ o nɔ a li o namsi ni. 

9O funɛ biksi Koosa di o yaa kitiŋ o nɔ a li kina maga ni, Koosa fun koti a yisi ba naa 

maga tiŋ o nɔ a li ba tum tagna ni. Chenani o ya a nyɛ ba zi nyɛnu hali saha naa vɛ 

kpak bɔ. 

10Ma lisi di Koosa piin lisi un di o ya ba Koosa dam kɔkɔɔra a chi Mɛlkizidɛk. 

Ba Naa Bur A Li Koosa Wuti Nyinbaan Ni Wɛ 

11Mu daŋni mu ŋɔ ma wu damatiwa a gbaari chenani mu ŋɔ ma nan ni, amaa o bɔmu 

wa mu biksi ma, domi ma sɔɔnɛu wa ma zim. 

12Ma ya Yesu nitiŋɛu a vusi, o fu lawa ma titirɛ kibiksi nara kin nama wɛ. Amaa ma 

ha vɛɛn a daŋni narawa kibiksi ma Koosa laaboor weri te tel kin timau. Ma chi 

bichɛsa ba naa la ɔsirɛ. Ma ha wa mak ku diili. 

13Yesu nitiŋɛ chi bichɛsa ba naa la ɔsirɛ, ba zim Koosa wuti biksi ti tamnɛ. 

14Yesu nitiŋɛ ba naa zim Koosa wuti biksi ti nɛnɛ, ba waa zim kiwere awa kitagna. Ba 

waa chi ba naa biee a di ku chen. 

Ju 6 

1Ma nyɛ ya kpa Koosa laaboor weri te tel ti a chiŋsi a kidaŋni ya zim o laaboor weri ti 

maga a peti. O wa lawa ya sɛm dɔŋ ni chenani ya zi kpa ya tuma a naa ya yɔri a ta a 

nyɛ ya se su Koosa nɛnɛ, 

2awa chenani nibinsa kpa ni a chaksi ba nara aa kurge awa chenani ya kpa ya nisa a 

saksi dɔŋ ni. O wa lawa ya sɛm dɔŋ ni chenani Koosa zi wa lɛli nisitɛ a li ba sou ni 

wuzu digi a di nibinsa maga sɛria. 

3O ya Koosa tutɔrɛ, ma nyɛ ya kpa te tel biksi ti a chiŋsi a buksi kifalɛ. 

4Ba naa funɛ bur a li Koosa wuti nyinbaan ti ni, ba wa koti a bur tiŋ un. Ba se funɛ su 

Koosa ka ba zim un ka o fun kpa o siim weri ti a du ba ni. 

5Ba fun a nu Koosa sɛma a zim di a ya wutiu. O fun kpa o kpok ti a du ba ni di o saksi 

a nyɛ ba nyɛn hali saha naa vɛ kpak bɔ. 

6O funɛ ya nan magwa a nyɛ ba ka ba bur o tiŋi ni. O chi ba funɛ kpaasi Koosa be ti a 

mari o daakakli ti chene a nyɛ nara bu na o hiisa gbampulim ni. Chendaha ba vɛ koti a 

gil ba tum tagna bilɛ tiina. 

7Ya chi Koosa ŋmaharɛ. Doon mi ya ni ka kiparɛ bi nɛnɛ, chen ni ba zi wa kumu a di, 

Koosa nyɛ ya nyusum. 

8Kɔha awa sɔta duŋduŋ nyu ya ni, ya ya yɔrirɛ. O wa zi vusi ka Koosa ŋɔ nɔ a nyɛ ya 

a kpa din a chɔk ya. 

9Mu bi daŋnɛ, ya wara lisi di ma chi kɔha awa sɔta bar nyɛni tirɛ. Ya se su di ma kpak 

chenani Koosa fun yisi ma a li ma tum tagna niu nɛnɛ a tum tum were a nyɛ un. 

10O ya wuti tiinnɛ. O wa zi sugli ma tum were naa ma fun tum a nyɛ un awa chenani 

ma fun biksi di ma daŋni unu a li ma dɔŋtima suŋi ni. Hali ma ha vɛɛna suŋi ba chene. 

11Ya daŋni kinkan di ma kpak un ma bambe ni di maa suŋi ba hali ma nyɛni saha wa 

peti. Maa ya chen, chen ni ma bambi bɛgim naa ma kpak Koosa ni chen, zi ya wutiu. 

12Ma ta ya zanyɛrka tima. Ma ka tiŋ ba naa nyɛ ba se su Koosa nɛnɛ a kpak kanyita a 

li ba tiŋi ni. Ma ya chen, wuzu digi Koosa zi wa lisiu a li o kin ni a nyɛ ma, a chi o 

funɛ vɔu. 

Koosa Vɔu Vɔwe, A Ya Ya Wutirɛ 

13Koosa funɛ vɔu vɔwi a nyɛ Abraham ni, o fun hɛɛsi o titi sɔn di o zi nyɛ o ya wutiu. 

O sɔn ti kaali kina maga. Chendaha o fun hɛɛsi un chen. 

14Koosa fun vɔu di o zi nyɛ un nyusumu kinkan a nyɛ un bi lulɛ damata. 

15Abraham funɛ kpak kanyitau. Chendaha o fun na chenani Koosa fun vɔu a nyɛ un. 

16Nibine vɔu wu digi, o yaa hɛɛsi sɔn naa kaali o sɔnnɛ di o biksi nara di o zi nyɛ o ya 

wutiu. Chenani o hɛɛsi chen kok un a li amɔrɛ diili ni. 

17Koosa fun kpa o sɔn a gbaari o vɔu ti ni di o biksi ba naa kaa wa la un di o wa zi 

chɔk un. 

18Koosa ya wuti tiina a vɛ chɛrgi o bambi. Chenani o fun kpa o sɔn ti a gbaari o vɔu ti 

ni kpami ya kinkan. Ya naa funɛ chɔ la Koosa wati di o suŋi ya koti a kpak nɛnɛ a li 

chenani ya kpak bambi bɛgim ni di o zi wa kpa o kinau a nyɛ ya wuzu digi. 

19Ya bambi bɛgim nɔ chiŋɛu. O wa zi chɛrgi. O chi nyinbaannɛ yaa tiŋ a la di ya la zu 

Koosa bar nyɛni naa o fun lisi a nyɛ o titi ni a li o tɔhɔn ti ni. 

20Yesu ya ya Koosa dam kɔkɔɔra a chi Mɛlkizidɛk hali saha naa vɛ kpak bɔ. Waa funɛ 

te ya suwachak a la zu dooni ya daha. 

Ju 7 

Mɛlkizidɛk Funɛ Ya Koosa Dam Kɔkɔɔra Nizen 

1Mɛlkizidɛk funɛ ya Koosa naa zenee, dam kɔkɔɔra a nyɛn saha digi. O funɛ ya tɔhɔn 

naa ba yir Selɛm, koorre. Wuzu digi Abraham fun la chem laal a kpu koorsa. O funɛ 

nyɛn nyinbaan ni a la dama chen, Mɛlkizidɛk fun la chem un a sumi Koosa a du un ni. 

2Abraham fun purigi o kina maga fi fi a lisi a digi a nyɛ un. Mɛlkizidɛk sɔn, o mun ya, 

‘koor naa tum o tuma a deŋli’. O gbanko funɛ ya Selɛm tim koorre. Sɔn ti mun ya, 

‘koor naa kpak bara sɔɔna awa nara ni’. 

3Nandigi wa zim doonani o nyan awa o niina akoo o nawaalsa nyɛn. Nandigi wa zim 

saha naa ba fun lul un akoo saha naa o fun sou. Waa ya Koosa dam kɔkɔɔra hali saha 

naa vɛ kpak bɔ, a chi Yesu naa ya Koosa be chen. 

4Ma na chenani nibine zen mak. Abraham funɛ la chem laal a kpu koorsi ta a pa ba 

kina a bur wa, hali o fun a purigi au fi fi a lisi a digi a nyɛ un. 

5Koosa funɛ kpa o chiksɛ ta a nyɛ Mosis ni, o fun ŋɔ di Ju tim ta purigi ba kina fi fi a 

lisi a digi a nyɛ Koosa dam kɔkɔɔrsa ba naa ya Livai bi lulɛ ni. Hali ba wa nara tima 

maga funɛ ya Abraham bi lulɛwa, Koosa funɛ ŋɔ ba di ba ya chen. 

6Mɛlkizidɛk wa fun ya Livai bi lulɛ digi, amaa Abraham funɛ purigi o kina maga fi fi 

a lisi a digi a nyɛ un. Doone Mɛlkizidɛk fun sumi Koosa a du Abraham naa funɛ la 

chenani Koosa fun vɔu di o nyɛ un ni. 

7Naa sumi Koosa a du nara ni, waa zen a kaali ba naa o sumi a du chen ni. 

8Ju tim ta funɛ purigi ba kina fi fi a lisi a digi a nyɛ Koosa dam kɔkɔɔrsa, ba fun kpa 

un a nyɛ ba naa funɛ siti ni. Abraham funɛ lisi a li o kin ta ni a nyɛ Mɛlkizidɛk ni, o 

fun kpa a nyɛ naa ha vɛɛn nyɛn ni a chi chenani ba fun sɔbi a li Koosa sɔn tɔn ti ni 

chen. 

9Abraham funɛ lisi a li o kin ta ni a nyɛ Mɛlkizidɛk ni, o chi Livai gbanko funɛ lisi a 

nyɛ un. 

10Abraham be luli ha wa fun lul Livai, amaa o funɛ chi o ha nyɛn Abraham bara nɛɛ 

chen saha ti. 

11Koosa chiksɛ ta awa Ju tim ta Koosa dam kɔkɔɔrsa funɛ lagmi dɔŋ ni. Ba wa fun 

koti a yisi Ju tima a li ba tum tagna ni hali a wa peti. Chendaha Koosa fun tum Yesu 

Kristo. O wa fun ya Ɛrɔn bi lulɛ digi. O ka funɛ ya Koosa dam kɔkɔɔrrɛ a chi 

Mɛlkizidɛk. 

12Yesu funɛ wa di o wa chiŋi Ju tima Koosa dam kɔkɔɔrsa bar chiŋi ni, Koosa fun 

chɛrgi o chiksɛ a naa o fun kpa a nyɛ Mosis ni chen. 

13-14Ya zimu di Yesu wa fun ya ba naa Koosa fun lisi ba ya o dam kɔkɔɔrsa bi lulɛ 

digi. O ka funɛ ya Juda bi lulɛ digirɛ. Mosis wa fun ŋɔ di Koosa lisɛ Juda walɛ di ba 

ya Koosa dam kɔkɔɔrsa. Chen saha ti hali wa zinan, Juda bi lulɛ digi wa toli a tum 

chen tuma. 

Yesu Ya Koosa Dam Kɔkɔɔra Nifali 

15Lalaknɔwa ya piili a zim kin nama wɛ tama. Koosa dam kɔkɔɔra nifali a chi 

Mɛlkizidɛk funɛ wa ya wati. 

16Nibinsa wa fun lisi un di o ya Koosa dam kɔkɔɔra. Kpok naa li o miisa naa vɛ kpak 

bɔ ni nyɛ o du chen. 

17Ba fun a sɔbi a li Koosa sɛm tɔn ti ni di o ŋɔ Yesu ni, “Hin la zi ya mu dam kɔkɔɔra 

hali saha naa vɛ kpak bɔ a chi Mɛlkizidɛk”. 

18Lalaknɔ Koosa dam kɔkɔɔra nifali ti chiŋɛ Ju tima Koosa dam kɔkɔɔrsa bar chiŋi ni. 

Chenani ba fun tum wa kpak kpok a ya yɔri. 

19Chenani ya fun tiŋ Ju tim ta chiksɛ wa fun nyɛ Koosa bu vɛ na ya galimsa. Amaa 

lalaknɔ ya kpak bambi bɛgim a li naa nyɛ ya wa dugli Koosa. 

20Ju tim ta funɛ lisi ba Koosa dam kɔkɔɔrsa, o wa fun hɛɛsi di chenani ba ya chen 

chiŋi. 

21Koosa funɛ nyɛ Yesu burgi ya Koosa dam kɔkɔɔra, o fun hɛɛsi di chenani o ya chen 

chiŋi. Ba fun sɔbi a li o sɛm tɔn ti ni di o ŋɔ un, “Hin ya mu dam kɔkɔɔra fali hali saha 

naa vɛ kpak bɔ. Mu fun hɛɛsi di mu wa zi chɛrgi mu bambi.” 

22Nan daha, ya zimu di chenani Yesu nyɛ ya wa Koosa ya nɔ bɛgim kaali chenani Ju 

tim ta wa un fun ya nɔ bɛgim. 

23Ju tim dam kɔkɔɔrsi ta funɛ iiu, domi nihɛɛta funɛ sitiu ka bɔnɛ chiŋi ba bar chiŋɛ ni. 

24Yesu ka ya ya Koosa dam kɔkɔɔra hali saha naa vɛ kpak bɔ. Nandigi wa kuwa chiŋi 

o bar chiŋi ni. 

25Chendaha o koti a yisi ba naa maga se su un di ba wa Koosa wati, a li ba tum tagna 

ni hali a wa peti. O nyɛnu hali saha naa vɛ kpak bɔ a la sumi Koosa saha maga ba 

daha. 

26Yesu ya Koosa dam kɔkɔɔra naa ya daŋni. Waa ya tu chaan tiina, a vɛ tum tum 

tagna hali tama. Koosa funɛ waligi unu a li nibinsa ba naa la tum tum tagna ni a kpa 

un a zini o zu Koosa tɔha di o kani o jirima bar kani ni. 

27O wa Ju tima Koosa dam kɔkɔɔrsi ta wa ya nibɛgim. Ba waa yaa fun te kɔɔri kɔɔra a 

nyɛ Koosa ni di a chiŋi ba tum tagna bar chiŋi ni, a zi kɔɔri kɔɔra a nyɛ Koosa ni di a 

chiŋi nara tum tagna bar chiŋi ni. Yesu wa zi daŋni o ya chen. O funɛ sou chen, o fun 

kpa o titi a kɔɔri kɔɔra a nyɛ Koosa ni bu bɛgim duŋduŋ. 

28Ju tim ta yaa funɛ tiŋ Koosa chiksɛu a la lisi ba Koosa dam kɔkɔɔrsa ba naa vɛ kpak 

kpok. Koosa ka fun lisi o be ti di o ya ya Koosa dam kɔkɔɔra a hɛɛsi di o wa zi wa 

chɔk chenani o lisi chen. O funɛ biksi Koosa di o yaa kitiŋ o nɔ a li kina maga ni a 

nyɛn hali saha naa vɛ kpak bɔ. 

Ju 8 

Yesu Ya Ya Koosa Dam Kɔkɔɔra 

1Nan wu birigirɛ ya daŋni ya ŋɔ ma. Yesu naa ya ya Koosa dam kɔkɔɔra, kani Koosa 

naa zene a kaali kina maga, nihɛɛ bar kani ni a li o tɔhɔn ti ni. 

2Saha digi Mosis funɛ du lɛurɛ nyabaan ni a purigi un bilɛ, chen ni Koosa zi wa nyɛn 

dɛ mun niu. Lalaknɔ ya Koosa dam kɔkɔɔra nyɛn wuti lɛu naa Koosa fun du o tɔhɔn ti 

ni a tum o tuma a li dɛ mun ti ni ya daha. 

3Ju tim ta fun lisi ba Koosa dam kɔkɔɔrsi ta di ba kpa ba papaha awa ba sela a kɔɔri 

kɔɔra a nyɛ Koosa ni. Chendaha o lawa ya Koosa dam kɔkɔɔra kpa kundɔŋu a nyɛ 

Koosa ni. 

4O ha fu vɛɛn nyɛn tɛɛnɛ nɔ maga ni, o fu wa zi ya ya Koosa dam kɔkɔɔra. Ju tim ta 

piin kpak ba Koosa dam kɔkɔɔrsa ba naa tiŋ ba chiksɛ tau a kpa nara tima papaha a 

nyɛ Koosa ni. 

5Tum naa Ju tim Koosa dam kɔkɔɔrsi ta tum, ya chamsirɛ a li chenani Yesu tum a li 

Koosa tɔhɔn ti ni ya daha. Mosis funɛ saksi di o du Koosa lɛu ti nyabaan ni saha digi, 

Koosa funɛ ŋɔ unu, “Doso a du un a chi chenani mu fun biksi hin bi naa ba yir Sainai 

ni chen”. 

6Tum naa Koosa fun kpa a nyɛ Yesu ni di oo tum o tɔhɔn ti ni, waa zenee a kaali 

chenani Ju tim Koosa dam kɔkɔɔrsi ta tum, kinkan. Chenani Yesu fun nyɛ Koosa wa 

ya ya nɔ bɛgim kaali chenani Koosa wa Ju tim ta fun te ya nɔ bɛgim saha digi, domi o 

nyɛ Koosa wa nyinbaannɛ di o suŋi ya kinkan. Chenani o fun vɔu di o suŋi ya zenee a 

kaali chenani o vɔu di o suŋi ba. 

7Chenani Koosa wa Ju tim ta fun te ya nɔ bɛgim wa fun suŋi ba a peti. Chendaha 

Yesu fun nyɛ Koosa wa ya ya nɔ bɛgim di o chiŋi o bar chiŋi ni. 

8Koosa funɛ na Ju tim ta galimsau saha digi. Ba fun sɔbi a li o sɛm tɔn ti ni di o ŋɔ, 

“Wuzu digi mu wa Ju tima ba naa ya Juda bi lulɛ, zi bu ya nɔ bɛgimu. 

9O wa zi wa chi chenani mu fun te ba nawaalsi ta suwachak ba li Ijipt pulum ni, ka 

mu wa ba zi ya nɔ bɛgim. Ba fun chɔk chenani ba ŋɔ di ba zi tumu. Chendaha mu fun 

chɔk chen a ta. 

10A wuzu ti wa tel, nannɛ mu wa Ju tim ta zi bu ya nɔ bɛgimu. Mu zi wa kpa mu 

chiksɛ tau a du ba bambe ni, chen ni ba zi tiŋ a nɔu saha maga. Min la zi wa ya ba 

Koosa. Ba zi wa ya mu narau. 

11Nandigi wa zi wa biksi o niinbe chenani mu bambi du wɛ, domi ba naa ya nibirige 

awa ba naa vɛ ya nibirige maga zi zim minu. 

12Mu zi kpak ba sikiu a gil ba tum tagna a nyɛ ba. Mu gbanko wa zi lisi a wɛ”. 

13Koosa funɛ ŋɔ di o wa o nara zi bu ya nɔ bɛgimu, o biksi ya di chenani o wa ba fun 

te tum fun burgi kibuni. Kin naa maga la burgi kibunɛ a gbaari zi ya yɔriu lalaga. 

Ju 9 

Chenani Ju Tima Funɛ Jɛɛmi Koosa Saha Digi 

1Koosa wa Ju tim ta funɛ te ya nɔ bɛgim, o fun a biksi ba chenani ba zi jɛɛmi un, awa 

chenani ba zi du lɛu a la jɛɛmi un dooni. 

2Ba fun a kpa gar a purigi lɛu ti bilɛ. Ba fun kpa fitina, tebul awa boroboro naa ba fun 

kpa a dau Koosa suwachak ni a du zɔɔnɔ dɛ ni a yir un Koosa bar lisi. 

3Ba funɛ yir lɛu ti dɛ mun dɛ doonani Koosa fun lisi kinkan, 

4a fun kpa salma a tɔ biŋbiŋa awa adaga zenzen a dau dooni. Bu bɛgim bun kam ba 

dam kɔkɔɔrsa nihɛɛ fun kpa poora naa sɔɔra weree a fu biŋbiŋ ti ni a nyɛ Koosa ni. Ba 

fun kpa diwe ta tama naa Koosa fun kpa nyɛ ba a li nyabaan ti ni ka ba yir un ‘mana’ 

a du salma gbaŋ ni. Gbaŋ nɔ awa Ɛrɔn da naa funɛ tasi o kpachaga chen awa Koosa 

chiksɛ naa o fun sɔbi a sak gbɛntɛl sulsi daha ni a nyɛ Mosis ni, a maga funɛ nyɛn 

adaga zenzen ti ni. 

5Ba gbanko funɛ kpa kina balɛwa a chi Koosa malaikasa a dau adaga ti nyuhu ni. A 

waa funɛ biksi nara tima di Koosa naa kpak jirima kinkan awa chaani, nyɛn dooni. Ba 

chɛnɛ funɛ tɔ adaga ti doonani Ju tim dam kɔkɔɔrsa nihɛɛ ti fun pisi kɔɔri ti chɛl a ta, 

chen ni Koosa zi yisi nara timau a li ba tum tagna ni. Mu wara daŋni mu sɔbi a gbaari 

chenani mu piin sɔbi nan. 

6Ju tim ta funɛ kɔɔri lɛu ti peti, wuzu kam ba Koosa dam kɔkɔɔrsi ta yaa fun si a la zu 

zɔɔnɔ dɛ ti di ba tum ba tuma dooni. 

7Ba Koosa dam kɔkɔɔrsi ta nihɛɛ ti duŋduŋ yaa fun si a la zu dɛ mun dɛ ti bun kam bu 

bɛgim. O fun kpa kɔɔri ti chɛl a nyɛ Koosa ni o tum tagna awa tum tagna naa nara 

tima vɛ zim di ba tumu daha. 

8Koosa siim weri ti biksi ya a li kin nama ni di lɛu ti zɔɔnɔ dɛ ti funɛ tɔ nara tima 

nyinbaan, chen ni ba wa zi koti a zu doonani Koosa fun lisi kinkan. 

9Chenani o fun du saha digi, o ha vɛɛn du chene hali wa zinan. Ju tima Koosa dam 

kɔkɔɔrsi ta fun kpa nara tima papaha a kɔɔri kɔɔra a nyɛ Koosa ni di a chiŋi ba tum 

tagna bar chiŋi ni. Chenani ba ya wa chaksi ba tum tagna a li ba bambe ni. 

10Ju tim ta waa baga nyɛn kin nawara ba na gbampulim nɛɛ. Diwe bɔnɛ awa kinyɔɔlɛ 

bɔnɛ funɛ ya kichiilewa, ka nyinbaanasa naa ba sɔ ni kurgɛ. Yesu funɛ wa nyɛ Koosa 

wa ya ya nɔ bɛgim, o fun biksi ya di kin nama wa bu ya kibirigi. 

11Kristo naa ya ya Koosa dam kɔkɔɔra, nyinbaan ya kibirigi a kaali nyinbaan buni ti. 

Waa tum o tuma a nyɛ Koosa ni a li lɛu naa Koosa fun du o tɔhɔn ti ni. O waa zenee a 

kaali lɛu naa Ju tim ta fun du a li nyabaan ti ni saha digi chen. 

12Kristo funɛ la zu lɛu naa Koosa fun du o tɔhɔn ti ni chen tuha a kaali doonani Koosa 

fun lisi kinkan a kpalimi dooni, o wa fun kpa buuna awa nupɔla chɛllɛ a nyɛ un dooni. 

O ka fun kpa o titi chɛl a nyɛ un, chen ni o zi kotiu a yisi ya a li ya tum tagna ni ya tiŋ 

un hali saha naa vɛ kpak bɔ. 

13Ju tim ta Koosa dam kɔkɔɔrsi ta yaa fun kpa buuna awa nuwala chɛl a nyɛ Koosa ni 

a kpa nupɔl a fu o bara a kpa tɔ ti a zaasi ba naa chɔk ba chi ti, chen ni ba chaksi ba 

gbampulim ni. 

14Kristo chɛl tum kinkan a kaali chen. Waa la chaksi ya tum tagna a li ya bambe ni, 

chen ni ya zi kotiu a tum tum were a nyɛ Koosa naa nyɛnɛɛ, ni. Ya tum tagna fu 

kpalimi ya ni, Koosa fu zi wa na ya galimsau a ta ya yɔri. Koosa siim weri naa nyɛn 

hali saha naa vɛ kpak bɔ, fun suŋi Kristo di o sou a nyɛ ya. O wa fun tum tum tagin 

hali tama. 

15Chendaha Kristo fun nyɛ nara awa Koosa bu ya nɔ bɛgim, chen ni ba naa o fun yir 

zi la kiwere naa o fun vɔu di o nyɛ bau. Kin tima zi nyɛnu a hali saha naa vɛ kpak bɔ. 

Saha naa Koosa awa Ju tim ta fun te ya nɔ bɛgim chen duŋduŋ funɛ chiŋi, Kristo fun 

sou a nyɛ ya, chen ni Koosa zi la ya nyuunau a nyɛ ya a yisi ya a li ya tum tagna ni ya 

tiŋ un. 

16-17Nar ŋɔ a chiŋsi ka o ha vɛ siwi, o nara wa zi pa o kina. Ba wa kitiŋ chenani o ŋɔ a 

chiŋi chen see ba biksi di o sir sou. 

18Chendaha Koosa wa Ju tim ta funɛ te ya nɔ bɛgim, o fun biksi ba di ba kpu sela a 

lisi a chɛl a nyɛ un, chen ni o zi chiŋiu. 

19Chen saha ti Mosis fun a biksi Ju tim ta chiksɛ naa maga Koosa fun kpa a nyɛ ba. O 

fun kpa nupɔla awa buuna a lisi a chɛl a lagmi ni ni. O fun kpa kiduha naa ba yir 

‘hisɔp’, awa piisi pusa naa ba kpa tau kisɛm ni, a kpa lagmi dɔŋ ni a vɔu a tau ni wa 

chɛl ti ni a misi du Koosa chiksɛ tɔn awa nara tima maga ni. 

20O fun ŋɔ ba, “Chɛl nɔ naa mu kpa a misi ma nan, o nyɛ chenani Koosa wa ma ya nɔ 

bɛgim chene chiŋi. O ŋɔ ma di ma tiŋ chenani o sɛm chen”. 

21Mosis gbanko fun kpa ni wa chɛl ti a misi Koosa lɛu naa ba du nyabaan ti ni awa kin 

naa maga ba kpa a jɛɛmi un. 

22Ju tim chiksɛ ta biksi ba di ba kpa sela chɛl a chaksi ba kina Koosa suwachak ni. O 

wa fun koti a yisi ba a li ba tum tagna ni, see ba te yoli sela chɛl ti a dau o suwachak 

ni. 

Yesu Fun Wa Sou Ya Daha Bu Bɛgim 

23Koosa lɛu ti awa kin naa maga nyɛn un ni funɛ ya Koosa tɔhɔn ti kina chamsirɛ. 

Chendaha Koosa fun ŋɔ ba di ba chaksi a chen. Chenani Yesu fun sou a chaksi Koosa 

tɔhɔn ti kina kaali sela chɛl ti kinkan. 

24Kristo funɛ si o sou ni, o wa fun la zu Koosa lɛu naa nibinsa fun du chen, ka o fun 

ya Koosa tɔhɔn ti kin chamsa. O ka fun zini a zu Koosa wuti lɛu naa nyɛn o tɔhɔn ti 

ni. Lalaknɔ waa kpalimi a kani ya bar kani ni a li Koosa suwachak ni. 

25Bun kam bu bɛgim Ju tim ta dam kɔkɔɔrsa nihɛɛ ti yaa fun kpa sela chɛlu a zu 

Koosa lɛu dɛ mun dɛ a nyɛ un di o chiŋi ba tum tagna bar chiŋi ni. Kristo wa fun zini 

a zu Koosa tɔhɔn ti lɛu ti a kpa o titi a nyɛ Koosa ni bu damata. 

26O fu ya chen ni, saha naa Koosa fun naami tɛɛnɛ nɔ maga hali wa zinan, o fu zi 

namsi bu damatau a sou. Tɛɛnɛ nɔ maga siili saha funɛ wa dugli, o fun wa sou ya daha 

bu bɛgim a lisi tum tagna kpok a ta. 

27Nibinsa maga zi sou bu bɛgim. Ba wa siti, Koosa zi wa di ba sɛriau. 

28Chen vɛɛna, Kristo funɛ sou bu bɛgimnɛ a kpa o titi a nyɛ Koosa ni, chen ni o zi 

kotiu a yisi nidamata a li ba tum tagna ni baa tiŋ un. Kristo wa bur wa, o wa bu sou a 

chiŋi ya tum tagna bar chiŋi ni. O zi yisi ba naa la pɔ unu, a li ba tum tagna ni hali a 

wa peti. 

Ju 10 

1Koosa chiksɛ naa nyɛ Ju tim ta yaa fun kɔɔri kɔɔra a nyɛ Koosa ni bun kam, wa koti 

a yisi ba naa wa o wati, a li ba tum tagna ni hali a wa peti. Chendaha a waa ya kibirige 

naa Kristo zi ya nyɛ ya simsimsa duŋduŋ. 

2Ju tim chiksɛ ta fu kote a yisi ba naa la jɛɛmi Koosa a li ba tum tagna ni hali a wa 

peti, yɛrɛ ba ha vɛɛn zim di ba galimsa nyɛn ba ni? Ba chiksɛ ta fu lisi ba galimsa, ba 

fu zi gil di ba kɔɔri kɔɔrau a nyɛ Koosa ni. 

3Amaa bun kam bu bɛgim ba Koosa dam kɔkɔɔrsa nihɛɛ ti yaa fun kɔɔri kɔɔrau a kpa 

nyɛ Koosa ni, chenani o yaa fun tum nyɛ ba lisi ba tum tagna wɛ. 

4Wutirɛ nuwal awa buun chɛl wa kikoti a chiŋi nibinsa tum tagna bar chiŋi ni. 

5Chendaha Kristo funɛ saksi di o wa tɛɛnɛ nɔ maga, o fun a ŋɔ Koosa ni, “Mu zimu di 

i wara daŋni nara kpa ba sela a kɔɔri kɔɔrsa a nyɛ hin. Chendaha i fun saksi bara di i 

nyɛ min di mu la chiŋi a bar chiŋi ni a sou. 

6Chenani ba yaa kpa ba sela a fu a li biŋbiŋ daha ni a kɔɔri kɔɔra a nyɛ hin, chen ni i zi 

yisi ba tum tagnau a li ba ni, o wara sɔɔni i tuha.” 

7O fun ŋɔ un dooni, “O Koosa, min nyɛn bar nɔ di mu tum chenani i daŋni, a chi 

chenani ba fun sɔbi mu wɛ a li i sɛm tɔn ti ni chen.” 

8Ma lisi chenani o sɛm bar nɔ chen wɛ. O fun ŋɔ Koosa ni, “I wara daŋni nara kpa ba 

sela a fu a li biŋbiŋ daha ni a kɔɔri kɔɔra a nyɛ hin, chen ni i zi yisi ba tum tagnau a li 

ba ni. Chenani ba ya chen wara sɔɔni i tuha.” Amaa chiksɛ naa Koosa fun kpa nyɛ 

Mosis ni chen, funɛ biksi ba di ba ya chen. 

9Kristo fun bukoo ŋɔ, “O Koosa, min nyɛn bar nɔ di mu tum chenani i daŋni.” Nan 

biksi ya di Koosa funɛ lisi Ju tim ta kɔɔra bunɛ tau a ta a kpa chenani Kristo fun sou a 

nyɛ ya a chiŋsi a bar chiŋi ni. 

10Domi Yesu Kristo funɛ tiŋ Koosa tutɔrɛ a wa sou bu bɛgim duŋduŋ ya daha, Koosa 

dɔ ya lalaknɔ. 

11Wuzu kam Ju tima dam kɔkɔɔrsi ta yaa kɔɔri nara tima koorsau a nyɛ Koosa ni, 

amaa a wa nyɛ o yisi ba a li ba tum tagna ni hali a wa peti. 

12Kristo funɛ sou ya daha, o fun a burgi ya kɔɔra a chiŋi ya tum tagna bar chiŋi ni bu 

bɛgim. O funɛ wa si o sou ni, o fun zini a zu Koosa tɔhɔn ti a la kani Koosa nihɛɛ bar 

kani ni. O kɔɔri nɔ zi chiŋiu hali saha naa vɛ kpak bɔ. 

13O pɔ dooni hali wuzu naa Koosa zi nyɛ o dɔma wa burgi o yosa. 

14O kɔɔri bɛgim ti daha, wuzu digi Koosa zi yisi ba naa maga o dɔu a li ba tum tagna 

ni hali a wa peti. Chenani o zi ya zi nyɛnu hali saha naa vɛ kpak bɔ. 

15Koosa siim weri ti ya kin nama sɛhɛra. Ba fun sɔbi a li Koosa sɛm tɔn ti ni di o ŋɔ, 

16“Nannɛ mu wa Ju tim ta zi bu ya nɔ bɛgimu. Mu zi wa kpa mu chiksɛ tau a du ba 

bambe ni, chen ni ba zi tiŋ a nɔu saha maga.” 

17Ba fun bukoo sɔbi di o ŋɔ, “Mu wa zi bu lisi ba tum tagna wɛ.” 

18Koosa yisɛ ya tum tagna a li ya ni. Ya kɔɔri kɔɔra a gbaari chenani o ya chen, a ya 

yɔrirɛ. 

Lalaknɔ Ya Na Nyinbaan Di Ya Zu Koosa Lɛu 

19Mu niinbisa, domi Yesu funɛ sou a nyɛ ya, ya na nyinbaanu lalaknɔ di ya zu lɛu ti 

dɛ mun dɛ ti doonani Koosa nyɛn. 

20O chi gar naa ba fun kpa a purigi Koosa lɛu ti bilɛ ya Kristo barawa. Saha naa o fun 

sou chen, o fun puk nyinbaan fali di ya tiŋ un a la pu Koosa a la o mi fali ti. 

21Yesu naa ya ya Koosa dam kɔkɔɔra zen ya naa la nyini ba naa maga la tiŋ un. 

22Ma nyɛ ya la zu doonani Koosa nyɛn. Ya se su un nɛnɛ ka ya kpak tu bɛgim, o zi la 

ya duu. O chi o funɛ kpa Kristo chɛllɛ a misi ya di o chaksi ya bambe, chen ni ya wa 

zi bu kpak galimsa o suwachak ni. O gbanko chi o kpa ni a sɔ ya bara. 

23Ya se su di chenani o fun vɔu a nyɛ ya chen, zi ya wutiu. Ma nyɛ ya kpak chenani 

ya ŋɔ nara ni di ya kpak bambi bɛgim un niu nɛnɛ. 

24Ma nyɛ ya kpami ya dɔŋtima di ya maga kidaŋni dɔŋa a kitum tum were a nyɛ dɔŋ 

ni. 

25Ya bɔnɛ wara lagmi dɔŋ ni a chi chenani ya fu zi du. Ma ta nyɛ ya tiŋ chenani ba 

tiŋi. Ya kunyan ti zi bur wa lalaga. Chendaha o lawa yaa kpami dɔŋau kinkan a 

gbaari. 

26Ya funɛ nu Koosa wuti sɛmau a kpa ya nyuuna a vɔu tum tagna tumi, kɔɔri digi wa 

to a la zi nyɛ Koosa yisi ya a li a ni. 

27Ya tiŋ chen nyinbaan, ya zi ɔmu kinkan chenani Koosa zi kpa ya a gbaari ba naa 

maga vɛ un ni a na ya galimsa a ta ya yɔri. Chenani o zi na paan a du ya ni zi chi 

chenani din yaa di kina chene. 

28Koosa chiksɛ naa o fun kpa a nyɛ Mosis ni, funɛ biksi Ju tim ta di ba nidigi vɛ kpak 

wu digi wa chiksɛ ta ni, ba yir sɛhɛra tima nara balɛ akoo nara batora. Ba na o 

galimsa, ba ta kpak un siki a kpa un a kpu. 

29Nan funɛ du Ju tim ta ni chen saha digi, yɛrɛ o fu zi du ba naa kpa Koosa be a dau 

gbampulim ni a nɔsi? Ba kpa o chɛl naa chaksi ba bambe a nyɛ Koosa wa ba ya nɔ 

bɛgim a ŋɔ di o ya yɔrirɛ a pini Koosa siim weri naa la suŋi ba, zoma, ma wa lisi di 

Koosa zi wa lɛrgi ba diŋsau a kaali chenani Ju tim ta fun lɛrgi ba naa funɛ vɛ kpak wu 

digi wa Koosa chiksɛ saha digi chen diŋsauu? 

30Ya zim chenani Koosa bambi du awa chenani ba fun sɔbi a li o sɛm tɔn ti ni di o ŋɔ, 

“Mu zi bɔ ba naa la tum tum tagnau.” Ba fun bukoo sɔbi di o ŋɔ, “Mu titi zi wa di mu 

nara sɛriau.” 

31Ba naa wa zu Koosa naa nyɛnɛɛ, nin ni, yɛrɛ hansura zi kpak ba a mak. 

32Maa lisi chenani ma se fun te su Koosa ka ma tiŋ un nɛnɛ. Ma funɛ na namsiu 

kinkan, amaa ma tiŋi wa fun chɛrgi. 

33Nara fun a pini ma zoma a nyɛ ma bara bora bu damata a li gbampulim ni. Ma na ka 

ma dɔŋtima namsi, ma gbanko ya namsi a nyɛ ba. 

34Ma baga funɛ nyɛn ba naa ba fun tɔ dɛ chenu. Ba funɛ wa fuksi ma kina maga a li 

ma wati, ma tusa ha funɛ vɛɛn sɔɔniu, domi ma funɛ zimu di ma dɔ kin nawara kaali 

au a li Koosa tɔhɔn ti ni. Kin ta nyɛn hali saha naa vɛ kpak bɔ. 

35Maa tiŋ nɛnɛ a chi chenani ma fun a tiŋ saha digi chen a ta bur gantɛl. Ma ya chen, 

Koosa zi wa bɔ ma ma chimu kinkan. 

36Maa tiŋ o tutɔ wa kanyita ni, chen ni ma zi na kin nawara o vɔu di o nyɛ ma chenu. 

37Ba fun sɔbi a li Koosa sɛm tɔn ti ni a ŋɔ, “O wa zi vusi ka naa kaa wa chen wa. 

38Nara se su Koosa, o wa zi bu na ba galimsa o wati a kpa o mi fali a nyɛ ba. O tuha 

wa zi sɔɔni a li ba naa bur ba se suuli ni.” 

39Ya wa ya chen tima. Ya waa wa zi bur gantɛl a li Koosa ni o na ya galimsa a ta ya 

yɔri. Ya waa se ka zi su unu a la, chen ni wuzu digi o zi wa yisi yau a li ya tum tagna 

ni hali a wa peti. 

Ju 11 

Chenani Ju Tim Nawaalsa Se Fun Su Koosa 

1Ya naa se su Koosa, ya zimu di wuzu digi o zi wa lisiu a li o kina ni a nyɛ ya. Ya 

kpak bambi bɛgimu kin nama ya ha vɛ naaliu. 

2Nidamata ba naa funɛ nyɛn saha digi, nyɛ ba se su Koosa a sɔɔni o tuha. 

3Koosa funɛ sɛm a naami tɛɛnɛ nɔ maga, o fun kpa kin nawara ya vɛ koti a naali, a 

naami kin naa ya koti a na. Chenani ya se su di Koosa funɛ ya nan, biksi ya di o ya 

wutirɛ. 

4Baal digirɛ ba funɛ yir Abɛl, o se fun su Koosa. Chendaha o kɔɔra naa o fun kpa nyɛ 

Koosa ni zen a kaali o niinbe Keen kɔɔra. Koosa fun a la o papaha a bu vɛ na o 

galimsa domi o se su un. Abɛl fun sou, amaa o tuma ha vɛɛn a biksi yau. 

5Baal digirɛ ba funɛ yir Inɔk, o se fun su Koosa. Chendaha Koosa wa fun nyɛ o sou. 

Wuzu digi Koosa fun wa kpa un a zini a zu o tɔhɔn ti. Nandigi wa fun koti a na un. Ba 

fun a sɔbi a li Koosa sɛm tɔn ti ni, di Inɔk funɛ nyɛn, o yaa fun sɔɔni Koosa tuhau 

kinkan. 

6Nibine si vɛ su Koosa, o wa zi sɔɔni Koosa tuha. Naa la daŋni o zim Koosa, o lawa o 

nyɛ o si su di o nyɛnu a wa bɔ ba naa dɛu un. 

7Baal digirɛ ba funɛ yir Nowa, o si fun su Koosa. Chendaha o fun koti a nu ka Koosa 

ŋɔ un di o kaa kpa nire a su tɛɛnɛ nɔ maga. Nowa fun tiŋ Koosa nɔ a koori arŋa. O 

funɛ kɔɔri un peti, o wa o walɛ fun zu o tuha ka Koosa yisi ba a li ni ti ni. Tɛɛnɛ nɔ 

tim maga fun siti, domi ba se wa fun su Koosa. Amaa Nowa si funɛ su unu. Chendaha 

Koosa bu vɛ na o galimsa. 

8Baal digirɛ ba funɛ yir Abraham, o si fun su Koosa. Koosa funɛ yir un, o fun a tiŋ o 

nɔ a gba a la pulum naa Koosa fun vɔu di o nyɛ un chen. O funɛ li o titi tɔhɔn ti ni, o 

wa fun zim doonani Koosa kpa un a la. 

9O funɛ la tel pulum naa Koosa fun vɔu di o nyɛ un chen, o funɛ ya hɔɔrrɛ dooni. O 

wa o bisa, Aizik awa Jakɔb, funɛ nyɛn lɛwa nɛɛ. Ba gbanko fun a bɔni chenani Koosa 

fun vɔu a nyɛ Abraham ni chen. 

10Amaa Abraham funɛ pɔu di o na tɔhɔn naa Koosa titi fun sa. O tɔhɔn ti kpak zɛchik 

weri a nyɛn hali saha naa vɛ kpak bɔ. 

11Abraham haan, Sara, funɛ hɛɛsiu a vɛ koti a lul be. Amaa o si funɛ su di Koosa zi 

kpa o kpoku a nyɛ un o lul a tum chenani o fun vɔu chen. 

12Hali Abraham funɛ dugli siwi, bi damata funɛ li un ni. Ba iiu a chi wula naa nyɛn 

buudaha ni awa hɛchɛ naa nyɛn mɔɔga nɔ ni, ka nara vɛ koti a guri. 

13Nara tima maga funɛ siti, ba se ha funɛ vɛɛn su Koosau. Ba funɛ nyɛn, ba wa fun 

koti a la kin nawara Koosa fun vɔu di o nyɛ ba chen. O chi ba funɛ na a a li bar boli 

nee a kpak bambe di ba la a. Ba funɛ nyɛn tɛɛnɛ nɔ maga ni, ba funɛ biksi narau di ba 

ya hɔɔrawa dooni. 

14Ba naa funɛ biksi nara chen, funɛ nyini ba bar nyɛni. 

15Ba wa fun bura lisi pulum naa ba li chen wɛ. Ba funɛ lisi o wɛ, ba fu zi na 

nyinbaanu a bur la dooni. 

16Amaa ba funɛ daŋni ba zu tɔhɔn naa Koosa titi fun sarɛ. Tɔhɔn ti zen kaali pulum 

naa ba li chen ni kinkan. Koosa tuha sɔɔni di ba yir un ba Koosa. Chendaha o fun 

saksi ba bar nyɛni a li o tɔhɔn ti ni a nyɛ ba. 

17A gantɛl nɛɛ Koosa fun tiŋ chenani o fun vɔu a nyɛ Abraham ni a nyɛ o lul be, a du 

un Aizik, o fun zaamsi un a ŋɔ un di o kpa o be a la kɔɔri kɔɔra a nyɛ un. Abraham 

funɛ saksi di o kpu o be ti, o si ha fun vɛɛn su Koosa. 

18Ba fun a sɔbi a li Koosa sɛm tɔn ti ni di o funɛ ŋɔ Abraham ni, “Aizik daha i zi na be 

damatau.” 

19Abraham funɛ zimu di Koosa funɛ kotiu a lɛli Aizik a li o sou ni. Hali o fun wa 

dugli sou kinkan, o chi Koosa funɛ lɛli un a li o sou ni. 

20Aizik gbanko si funɛ su Koosa. Chendaha o fun kpa o bisa, Jakɔb awa Isɔ, a du 

Koosa nin ni di oo suŋi ba. 

21Jakɔb si funɛ su Koosa. Chendaha o funɛ wa dugli siwi o fun kpa Josɛf bisa a du 

Koosa nin ni di oo suŋi ba. Chen saha ti o fun a huuni o daŋkpal ni a jɛɛmi Koosa. 

22Josɛf si funɛ su Koosa. Chendaha o funɛ wa dugli siwi, o fun a ŋɔ Ju tim ta ni 

chenani Koosa zi lisi ba a li Ijipt pulum ni. O gbanko fun a ŋɔ ba doonani ba zi sogli 

un. 

23Mosis nyana awa o niina se funɛ su Koosa. Chendaha ba funɛ lul un, ba fun a kpa 

un a sogli bar digi ni pɛnsa tora. Ba funɛ na di be ti weru, a vɛ tiŋ chenani Ijipt pulum 

koor fun sɛm. Ba wa funɛ ɔm un. 

24Mosis si funɛ su Koosa. Chendaha o funɛ wa bi, o wa fun la nɔɔni di nara tima yir 

un Ijipt pulum koor be. 

25O funɛ daŋni di o wa Koosa nara lagmi a namsi a kaali chenani o funɛ daŋni o tum 

tum tagna wuzu bilɛ a na tu sɔɔna. 

26O funɛ zimu di wuzu digi Koosa zi wa bɔ un o chimu. Chendaha o fun lisi di Ijipt 

tima pini o zoma a nyɛ o na namsi naa Koosa zi wa tum wuzu digi daha, chen fu bɔɛɛ 

wa o dɔ Ijipt tim wu were maga. 

27Chenani o si fun su Koosa nyɛ o vɛ ɔm Ijipt tim koora a yisi Ju tim ta a li dooni. O 

wa fun a bur nyinbaan ti ni. O funɛ chi o na Koosa naa nandigi vɛ koti a naalirɛ. 

28Chenani o si fun su Koosa nyɛ o tiŋ Koosa nɔ a ŋɔ Ju tim ta ni di ba kpu sela a kpa a 

chɛl a misi ba dɛ zɔɔnɔsa ni, chen ni o malaika naa kpa sou a wa chen, o zi wa valu a 

gali ba bichɛsa ba naa ba te lul chen niu. 

29Chenani o si fun su Koosa nyɛ o purigi ni naa ba yir ni sɛm chen, bilɛ, chen ni Ju 

tim ta zi koti a ji jibaŋ kinkin tiu. Ijipt tim lanjimasa fun tiŋ ba a la tu ni ti, ka o wa tɔ 

ba a di ba maga. 

30Ju tim ta funɛ wa tel tɔhɔn naa ba yir Jɛriko chen, ba fun na di Jɛriko tim ta sa 

chechepure ziŋziŋirɛ a go tɔhɔn ti maga. Koosa fun ŋɔ Ju tim ta ni di ba valɛɛ a go 

tɔhɔn ti wuzu bunɔpɛ, o zi chelu. Ba se fun su o sɛm ti. Chendaha tɔhɔn ti chechepure 

ti fun chel wuzu bunɔpɛ wuzu ti. 

31Sakaal tiin digirɛ ba funɛ yir Rehab, funɛ nyɛn dooni. Ju tim nihɛɛ fun tum nara di 

ba la sogli a nyini tɔhɔn ti ni a bur wa, Rehab fun a la ba du. O si fun su Koosa. 

Chendaha Ju tim ta fun vɛ kpa un a gbaari Jɛriko tim ba naa funɛ vɛ Koosa nɔ, a kpu. 

32Mu wa koti a sɔbi a ŋɔ ma lalaknɔ Gidiɔn, Berak, Jɛfta, Devid, Samuɛl, awa Koosa 

witinsa ba naa maga se su Koosa, wɛ. 

33Ba fun la chem laal a nyaŋi koor zene. Ba yaa funɛ tum tum werewa a la kin nawara 

Koosa fun vɔu di o nyɛ ba. Nara fun kpa ba a du doonani gbogumtisa nyɛn, 

34awa doonani din pɔ di o di ba, ka a vɛ ya ba kundɔŋ. Nara fun kpa chisi zene di ba 

kpu ba, amaa ba funɛ li ba nisi niu. Ba wa fun kpak kpok, amaa Koosa funɛ kpa o 

kpoku a nyɛ ba. Ba funɛ ya lanjima kpokwa a li laal ni a nyaŋi lanjimasa ba naa funɛ 

ya hɔɔra. 

35Koosa funɛ lɛli nihaana ba naa se su un, nisitɛ a li ba sou ni. Ba fun kpaksi bɔnɛ a ŋɔ 

ba di ba vɛ Koosa, ba zi na nyinbaanu a chɔ li. Ba ka funɛ na namsiu kinkan a sou, 

chen ni Koosa zi lɛli bau a du nyɛni naa weri a kaali chenani ba fun te nyɛn ni. 

36Ba fun a mɔmsi bɔnɛ a kpa vurmsa a tuksi ba. Ba ka fun kpaksi bɔnɛ a vɔti ba a la tɔ 

dɛ. 

37Ba fun kpa buŋkula a ka yaksi bɔnɛ a kpu. Ba gbanko fun kpa chisi zene a ka kpu 

bɔnɛ. Hali ba ka fun teŋsi a purigi ba bɔnɛ bara bilɛ a ta. Ba fun duŋni bɔnɛ a ka li ba 

damsi ni di ba kpa piisi awa buun tɔna a laari aa gba. Nara funɛ muksi ba kinkan a nyɛ 

ba na namsi a nyɛ ba buuri kɔha ni yɔri. 

38Ba funɛ ya nibirigewa, amaa tɛɛnɛ nɔ tim maga baga wa fun to di ba nyɛ ba jirima. 

Ba yaa funɛ gba nyabaan awa kuŋkule nyuuna bar nyɛni ni a nyɛn gbɛntɛl bɔsa awa 

sela bar chɔɔli ni. 

39Koosa la biksi ya a li o sɛm tɔn ti ni di chenani ba se su un sɔɔni o tuha kinkan. Hali 

ba fun a namsi a kaali nara maga, amaa ba wa fun la kin naa maga Koosa fun vɔu di o 

nyɛ ba. 

40O funɛ ya o tutɔrɛ di ba pɔ hali ba wa lagmi ya ni ka o zi yisi ya maga a li ya tum 

tagna ni hali a wa peti. 

Ju 12 

Koosa Buksi Ya Naa Ya O Bisa 

1Ba naa maga se funɛ su Koosa ka ba vɛ bur gantɛl, iiu kinkan. O chiu di ba baga nyɛn 

ya ni ka ba go ya. Chendaha o lawa ya kpa tum tagna a naa bɔm wa ya gil a ta. Ya 

nyɛni chi chɔchɔharɛ. Ma nyɛ ya chɔ a tiŋ nyinbaan naa Koosa fun kpa nyɛ ya wa 

kanyita ni. 

2Yesu duŋduŋ si funɛ su Koosa hali o wa peti. Chendaha o lawa ya nyini o se niu a 

kpaŋi ya titi a tiŋ chenani o tiŋ saha maga. Domi o funɛ zim di o tiŋ Koosa tutɔ ka o 

tuha wa sɔɔni kinkan, o fun nyɛ ba kpaasi un a mari daakakli ti ni a sou a na hiisa 

kinkan. Lalaknɔwa o kani Koosa nihɛɛ bar kani ni a li o tɔhɔn ti ni. 

3Ma kuɛɛ a daŋni ma bur gantɛl, ma lisi chenani tum tagna tima fun ha un awa 

chenani o fun di o namsi. 

4Ma funɛ kpak unu a li ma bambe ni di ma vɛ tum tagna, amaa hali wa zinan nandigi 

wara daŋni o kpu ma chen daha. 

5Ma nyɛ mu lisi ma chenani ba fun a sɔbi a li Koosa sɛm tɔn ti ni di o kpami ma naa 

ya o bisa. O fun ŋɔ, “Mu be, mu wa buksi hin, i nu mu sɛma nɛnɛ. Mu zulimi hin, ta 

nyɛ i tuha chɔki. 

6Mu biksi ba naa maga mu daŋnirɛ a la zulimi ba naa maga ya mu bisa.” 

7Ma tiŋ chenani o buksi ma chen, domi o wa o bisa kpak dɔŋa. Nyama wara buksi ba 

bisaa? 

8Koosa wara buksi ma a chi chenani bisa nyama yaa buksi ba chen, ma wa ya o bisa. 

9Ya titi nyama funɛ buksi ya ka ya nyɛ ba jirima. Koosa naa ya ya nyana gbanko a kpa 

o mi fali ti a nyɛ ya, buksi ya, o lawa ya nyɛ un jirimau a kaali chenani ya nyɛ ya 

nyama wa jirimau. 

10Ya nyama funɛ buksi ya tama, a tiŋ ba titi tutɔ. Chenani Koosa buksi ya a la suŋi ya 

kaali chen, chen ni wuzu digi ya zi wa burgi tu chaan timau a chi un. 

11Ya nyama funɛ buksi ya akoo Koosa la buksi ya, chen nyɛ ya tusa chɔku tama. O wa 

peti, ya zimu di o funɛ wer a nyɛ yau, domi o funɛ nyɛ ya tum tum werewa a kpak 

bara sɔɔna aa gbaari. 

Ma Doso A Kinu Chenani Koosa Sɛm Ma 

12Kin nama daha, ma kpak bambe a tum tum naa kaɛɛ. 

13Maa tiŋ Koosa wuti nyinbaan naa weree a chaani, chen ni ma dɔŋtima ba naa vɛ 

kpak kpok kinkan a tiŋ ma gantɛl, wa zi chel. 

14Maa kpak un ma bambe ni a kpak bara sɔɔna awa dɔŋ ni, a ya tu chaan tima. Tu 

chaan tima duŋduŋ la zi wa na ya kunyana. 

15Koosa la suŋi ma di ma ya tu chaan tima aa gbaari. Ma doso ma ta nyɛ ma nandigi 

wa tɔ o nyinbaan. O bambe vɛ nyɛn un ni, chenani o lisi zi bu ma magau. Chen yɛɛ, 

yɛrɛ o zi wa du ma ni? 

16Ma doso ma ta tum chɔkumsa tuma akoo a tiŋ a chi Isɔ funɛ tiŋ saha digi chen. Waa 

funɛ ya o nyan bi hɛɛ a vɛ zim Koosa a yogli o nyan kin naa maga a kpa malɛ a la yau 

diwe bɛgim. 

17O nyana funɛ wa dugli siwi, Isɔ funɛ daŋni o sumi Koosa a kpa un a du Koosa nin 

ni. Amaa o nyana wa fun koti a ya chen, domi o funɛ yogli o nyan ti kina magawa. 

Hali o fun a wi kinkan, o wa fun koti a chɛrgi chenani o tum. 

18Ma wa chi Ju tima ba naa funɛ dugli bi naa ba yir Sainai saha digi. Doonee ba fun 

na kina awa ba se ni a fun koti a kpa ba nisa a gbaŋsi a. Ba waa funɛ na din zen awa 

birsa awa dobaal zen, 

19-20a fun nu kaabul chɛɛma ka Koosa ta fun a ŋɔ ba. Ta ti fun ŋɔ ba, “Doonani mu 

chiŋi nan chiu. Nibine akoo sel nɔsi bi nɔ ni, ma kpa buŋkula a yaksi un a kpu.” 

Hansura fun kpak ba kinkan, ka ba fun sumi un di ta ti ta bu sɛm gbaari. 

21Chenani ba na wa fun ya nyini hali tama. Mosis bara fun jigiri ka o ŋɔ, “Hansura fun 

kpak min hali a vɛ weri.” 

22Ma wa chi ba. Ma funɛ dugli bi naa ba yir Zaiyɔn ka o nyɛn Koosa tɔhɔn ti ni. 

Doonee Koosa naa nyɛnɛɛ, awa o malaika damata ka ba vɛ koti a gur a, nyɛn. Ba funɛ 

yir dooni Jɛrusalɛm titi. 

23Ma funɛ dugli Koosa nara ba naa lagmi dooni ka ba sɔbi ba sɔna a du Koosa tɔn naa 

nyɛn dooni. Waa bu vɛ na ba galimsa a yisi ba a li ba tum tagna ni hali a wa peti. O 

gbanko zi di nara maga sɛriau. 

24Ma funɛ wa zim Yesu naa funɛ nyɛ Koosa wa nibinsa bukoo ya nɔ bɛgim. O chi o 

kpa o chɛl tirɛ a misi ma bambe ni di o chaksi a. O chɛl ti zenee a kaali Abɛl naa o 

maana Keen fun kpu, chɛl. 

25Ma doso a kinu chenani Koosa sɛm ma. O funɛ sɛm Ju tim ta ni a li bi Sainai ni, ka 

ba vɛ un, ba wa fun koti a chɔ a li o nin ni. Ya vɛ di ya wa zi nu chenani o sɛm a li o 

tɔhɔn ti ni, chenani o zi lɛrgi ya diŋsa zi kaali chenani o ya bau. 

26Koosa funɛ sɛm a li bi Sainai ni, o ta ti fun nyɛ tɛɛnɛ nɔ maga zigsi. Ba fun a sɔbi a 

li o sɛm tɔn ti ni di o funɛ vɔu a ŋɔ, “Wuzu digi mu zi bu wa nyɛ tɛɛnɛ nɔ maga zigsiu 

a wa peti. Mu zi wa zigsi buudaha gbankou a wa peti.” 

27O fun ŋɔ di o zi bu wa nyɛ tɛɛnɛ nɔ maga zigsiu. Chen biksi ya di o zi wa zigsi kin 

nawara o fun naamiu a ta a yɔri. Kin nawara o zi vɛ wa zigsi, zi nyɛnu. 

28Ya waa le la o koor naa kundɔŋ vɛ nyɛni a la zi zigsi un. Ma nyɛ ya pɛgi un chen 

daha. Ma nyɛ ya gbanko yaa kiɔm un a kinyɛ un jirima aa kijɛɛmi un, chen ni o tuha zi 

sɔɔniu. 

29Wuti ya Koosa chi din naa koti a wa kpa kina maga a ta a yɔri. 

Ju 13 

Chenani Ya Zi Sɔɔni Koosa Tuha 

1Ma maga ya niinbisawa. Chendaha o lawa maa daŋniu saha maga. 

2Ma ta suglɛ di ma la hɔɔra aa du ma damsi ni. Bɔnɛ funɛ ya chene saha digi, ba wa 

fun zim di ba la Koosa malaikasiwa a du. 

3Maa lisi ba naa ba fun kpa la tɔ dɛ a chi ma nyɛn ba watɛɛ dooni wɛ. Maa gbanko 

kilisi ba naa la na namsi a chi ma titi la na namsi wɛ. 

4Nibaala awa ba haanasa kinyɛ dɔŋa awa jirima saha maga. Ba naa la daŋni nihaana 

yɔri yɔri a la tum chɔkumsa tuma, Koosa zi wa na ba galimsau. 

5Ma ta daŋni ma ya malɛ tima. Ma nyɛ kin naa ma kpak sɔɔni ma tusa. Ba fun a sɔbi a 

li Koosa sɛm tɔn ti ni di o ŋɔ, “Mu wa zi kut gil ma a ta.” 

6Chendaha ya kpak bambi di ya sɛm, “Koosa zi suŋi yau. Ya wa zi ɔm chenani 

nibinsa zi ya a du ya ni.” 

7Maa lisi ba naa funɛ te wa biksi Koosa laaboor weri ti a nyɛ ma, a siti. Ma zim 

chenani ba funɛ tiŋ un nɛnɛu. Ma nyɛ ma se su Koosa a chi chenani ba se fu su un. 

8Yesu Kristo naa funɛ nyɛn ba ni a nyɛn ya ni, ya nibɛgimnɛ. O wa zi chɛrgi hali saha 

naa vɛ kpak bɔ. 

9Nara wa biksi ma a kurgɛ a li chenani ma nihɛɛta fun te biksi ma, ma ta bur wuti 

nyinbaan ti ni a tiŋ ba. Chiksɛ naa la biksi ma diwe diili wɛ, a wa suŋi ba. Chendaha a 

vɛ suŋi ma. Chenani Koosa kpa o kpok a nyɛ ma a la suŋi ma, chen kaali ba chiksɛ ta 

maga kinkan. 

10Ju tim dam kɔkɔɔrsa ba naa la tum Koosa lɛu tuma saha digi, ba waa funɛ kpak 

nyinbaan di ba di kɔɔrisi ta a li biŋbiŋnɛɛ. Daakakli naa Yesu fun sou chi ya biŋbiŋnɛ. 

Ba wa kpak nyinbaan di ba di a li un ni. 

11Ju tim dam kɔkɔɔrsi ta nihɛɛ funɛ kpu sela a kpa a chɛl a la zu doonani Koosa fun 

lisi kinkan a nyɛ un di a chiŋi nibinsa tum tagna bar chiŋi ni. O funɛ nyɛ ba kpa sel 

timau a li ba bar nyɛni ti ni a li fu. 

12Chendaha Yesu gbanko fun namsi kinkan a li Jɛrusalɛm gantɛl ni, chen ni o chɛl ti 

zi chiŋi ya tum tagna bar chiŋi niu. 

13Ma nyɛ ya la pu un dooni ya wa un bɔni o hiisa. 

14Ya wa kpak bar nyɛni a la zi nyɛn tɛɛnɛ nɔ maga ni a vusi. Ya pɔ Koosarɛ di o wa 

kpa ya a la zu o tɔhɔn ti. 

15Yesu yaa suŋi ya yaa pɛgi Koosa a la ŋɔ nara o wɛ. Chenani ya ya chen chi kɔɔrrɛ 

ya kpa a nyɛ un. 

16Ma ta suglɛ di ma tum tum were a kisuŋi dɔŋa saha maga. Chenani ya ya chen 

gbanko kɔɔr naa sɔɔni Koosa tuha kinkan. 

17Maa tiŋ ma nihɛɛti ta nɔɔna saha maga. Wuzu digi Koosa zi wa daŋni ba wa ŋɔ un 

chenani ba fun tum a nyɛ unu. Chendaha ba vɛ koti a hiisi a la nyini ma. Ma tiŋ ba 

nɔɔna, ba zi tum ba tuma wa tu sɔɔniu. Ma vɛ tiŋ ba nɔɔna, ma zi chɔk ba tusau ka o 

vɛ suŋi ma. 

18Maa sumi Koosa ya daha saha maga. Ya zimu di ya tiŋ unu wa tu bɛgim ni. Ma 

Koosa sumi ti zi nyɛ ya kotiu a tum chenani o daŋni ya tum saha maga. 

19Amaa nɔnɔ ya kibirigi a kaali chen. Maa sumi Koosa o nyɛ min nyinbaan mu bur 

wa ma wati lalaga. 

Sɛm Ta Mak Bar Nɔwa 

20Koosa funɛ lɛli ya kunyan Yesu a li o sou ni. Ya chi o piisisiwa ka o ka ya ya 

nigbaŋi. O funɛ sou, o fun nyɛ Koosa wa nara bukoo ya nɔ bɛgim. Chenani o fun tum 

zi nyɛnu hali saha naa vɛ kpak bɔ. 

21Koosa naa ya bara sɔɔna tiina, zi yisi kin naa maga ma daŋniu a nyɛ ma, chen ni ma 

zi kotiu a tiŋ o tutɔ nɛnɛ. Yesu Kristo la suŋi ya di ya tum tum were a sɔɔni Koosa 

tuha. Ma nyɛ ya nyɛ Yesu wa jirima kinkan hali saha naa vɛ kpak bɔ. Ami. 

22Mu niinbisa, mu tɔn naa sɔbi a nyɛ ma nan, o wa ziŋ. Mu sumi mau di ma nu mu 

sɛma a naa la zi kpami ma, wa kanyita ni. 

23Ma zimu di ba funɛ kpa Timotiu a tɔ dɛ. Ma nu laaboor weriu di ba lisi unu a li 

dooni. O wa mu wati lalaga, o wa min zi wa lagmi a wa ma watiu. 

24Ma zaami ma nihɛɛta awa Koosa nara ba naa maga nyɛn ma ni, a nyɛ ya. Ma 

niinbisa ba naa nyɛn Itali pulum ni, ba gbanko zaami mau. 

25Koosa suŋi ma maga. 

Jems 

Jems 1 

1Mu waa, Jems, naa ya Koosa awa ya kunyana Yesu Kristo tumtumna, zaami ma naa 

tiŋ Yesu a pisi bawu maga niu. 

O Lawa Ma Kpak Koosau Nɛnɛ 

2Mu niinbisa, ma wa na zaamsi, ma nyɛ ma tusa sɔɔni kinkan. 

3Ma zimu di ma Yesu se suuli chiŋɛ zaamsi ti ni, ma zi koti a diu. 

4Maa di hali a wa peti, ma zi ya nibin wereu a chi chenani Koosa daŋni ma du. 

5Zima pɔɔgi ma bɔnɛ, ma sumi Koosa o kpa o zima ti a nyɛ ma. Waa kpa kina a nyɛ 

nara maga ni a kaali chenani o daŋni a vɛ zɛɛmi ba. 

6Ma sumi Koosa, ma nyɛ ma se su un a ta beeli. Nibin beeli chi chenani peha yaa mo 

ni a la suwachak awa gantɛl chene. 

7-8Nara du chen, ba ya tuhu bilɛ timwa. Ba ta lisi di ba zi na kundɔŋu a li Koosa wati. 

Malɛ Tima Chi Bugilfita A Naa Vɛ Vusirɛ 

9Ma naa ya fara tima, Koosa wa zer ma buudaha, ma nyɛ ma tusa sɔɔni. 

10Ma naa ya malɛ tima, saha naa Koosa wa bur ma gantɛl, ma gbanko nyɛ ma tusa 

sɔɔni, domi ma chi chenani bugilfita yaa vɛ vusi chene. 

11Nha wa yɛli a num kinkan. Bugilfita ta yaa zaksiu a chɛsi a bu vɛ weri wa nyini. 

Chen vɛɛna, malɛ tima wa nyɛn ba kpiŋi ni, ba gbanko zi wa sitiu. 

Koosa Zi Wa Na Tum Tagna Nitumɛ Galimsau 

12Tu sɔɔn nyɛn nibine naa yaa di o zaamsi nɛɛ. O zaamsi saha wa peti, Koosa zi wa 

kpa o mi fali naa o fun vɔu, a nyɛ ba naa la daŋni un nɛɛ. 

13Ya na zaamsi, o wa deŋli di ya ŋɔ di Koosa la zaamsi ya di ya tum tum tagna. Koosa 

titi wara zaamsi nandigi di o tum tum tagna. Wu tagna gbanko wa kizaamsi un. 

14Amaa ya bambe kidaŋnɛ la lɛrgi ya a la mo ya loona a nyɛ ya na zaamsi di ya tum 

tum tagna. 

15Ya tiŋ ya bambe kidaŋnɛ, ya zi tum tum tagnau. Ya tum tagna nyinbaan wa peti, 

Koosa zi wa na ya galimsau a ta ya yɔri. 

16Mu bi daŋnɛ, ma ta mur ma titi. 

17Kiwere naa maga yaa kpak nan a li Koosa naa nyɛn o tɔhɔn ni watɛɛ. Waa funɛ 

naami wula maga a du buudaha ni di aa chaani. O wara chɛrgi a chi barsɔn chɛrgi. 

18O tutɔ nɛɛ o fun nyɛ ya burgi o bisa a li o wuti sɛm nuuli ni, chen ni waa dɔ ya a kpa 

ya a chiŋsi kin nawara maga o fun naami suwachak ni. 

Maa Tum Chenani Koosa Ŋɔ Ma 



1836 

 

© 1999,  Wycliffe Bible Translators, Inc. 
 

 
 

 

19Mu bi daŋnɛ, ma lisi nan. Ma num wa Koosa sɛm nuuli ni, amaa ma ta num wa sɛmi 

ni aa ta na paan a du nara ni. 

20Koosa daŋni yaa tum tum werewa a nyɛ un. Ya na paan, ya wa zi tiŋ chenani o 

daŋni. 

21Chendaha o lawa ma kpa ma tum tagna magau a yo ta. Ma kpa ma bambe a nyɛ 

Koosa ni aa la o laaboor weri naa koti a yisi ma a li ma tum tagna ni hali a wa peti. O 

piin kpa unu a du ma bambi ni. 

22Ma nu Koosa sɛma a vɛ tiŋ a, ma ya mur ma titirɛ. 

23Nar nu Koosa sɛma a vɛ tiŋ a, o chi nibine naa yaa nyini diga ni chene. 

24O yaa na o titi diga ti ni aa kaali. O wa bu lisi chenani o fa du. 

25Diga ti biksi ya chenani Koosa chiksɛ ta du. A weru hali a wa peti a biksi ya chenani 

ya zi gil ya tum tagna. Nibine nu Koosa chiksɛ ta a yaa lisi a naa la zi koti a yisi nara a 

li ba tum tagna ni wɛ a la tiŋ a a vɛ sugli, Koosa zi wa nyɛ un tu sɔɔnau a li tum naa o 

tum chen ni. 

26Nar ŋɔ di oo tiŋ Koosa a vɛ doso wa o sɛm ni, o mur o titirɛ. O Koosa tiŋi ti ya 

yɔrirɛ. 

27Ya kunyana Koosa daŋni yaa tiŋ un wa wuti nɛɛ. O lawa yaa suŋi sunsa awa 

luhaana ba naa la namsi, aa gil tɛɛnɛ nɔ tim maga tum tagna a ta. 

Jems 2 

Maa Daŋni Ma Dɔŋtima A Chi Ma Titi 

1Mu niinbisa, ma naa se su ya kunyan Yesu Kristo naa ya jirima tiina kinkan, o wa 

lawa ma suŋi bɔnɛ a gil bɔnɛ. 

2Ma wa lagmi dɔŋ ni di ma jɛɛmi Koosa ka malɛ tiina laari kiweri a du salma gbina a 

wa zu, ka fara tiina gbanko laari kizɛrgɛ a wa zu, 

3ma nyɛ naa laari kiweri chen jirima kinkan a ŋɔ un, “Kila a la kani bar weri ni,” amaa 

ma ŋɔ fara tiin ti ni, “Chiŋi akoo kani tɛɛnɛ ti ni dooni.” 

4Ma suŋi bɔnɛ aa gil bɔnɛ. Ma wa di ba sɛria ka o vɛ deŋli. 

5Mu bi daŋnɛ, maa nu. Koosa funɛ lisi fara tima a li tɛɛnɛ nɔ maga ni di ba se su un 

kinkan a wa dɔ o koor naa o fun vɔu di o kpa nyɛ ba, domi ba waa la daŋni un. 

Chendaha ba ya kin tima Koosa suwachak ni. 

6Amaa ma wa zɛɛmi fara tima a la nyɛ malɛ tima ba naa kpak tuha sa a nyɛ ma namsi 

a lɛrgi ma a la sɛria nidiile tim suwachak, wa jirima ni. 

7Ba waa la sɛm wu tagna a nyɛ sɔn weri naa Koosa fun kpa nyɛ ma chen. 

8Maa tiŋ Koosa koor chiksɛ naa ba fun sɔbi a li o sɛm tɔn ti ni chen, nɛnɛ di ma daŋni 

dɔŋa a chi ma titi, chen weru. 

9Amaa ma nyɛ bɔnɛ jirima aa gil bɔnɛ, ma galimu. Koosa ŋɔ di ma chɔk o chiksi tiu. 

10Nar tiŋ o chiksɛ ta maga a chɔk kibɛgim, o chɔk a magawa. Chen tiina galimu 

Koosa wati. 

11Koosa ŋɔ di ma ta tum chɔkumsi tima. O ka vɛɛn ŋɔ di ma ta kpu niinbisa. Ma vɛ 

tum chɔkumsi tima a la kpu nibine, wuti ma chɔk Koosa chiksɛ ta magawa. 

12Wuzu digi Koosa zi wa kpa o chiksɛ naa biksi ya chenani ya zi gil ya tum tagnau a 

wa di ya sɛria. Adaha maa tiŋ aa kisɛm chenani la zi sɔɔni o tuha. 

13Saha naa Koosa wa kaa di ya sɛria, nar vɛ ɔm o dɔŋtiin siki, Koosa wa zi wa ɔm un 

siki. Chenani o kpak ya siki la zi nyɛ o ta na ya galimsa a ta ya yɔri. 

Ma Nyɛ Ma Se Suuli Awa Ma Yaali Ya Kibɛgim 

14Mu niinbisa, nar ŋɔ di o si su Yesu ka o vɛ tum tum were a nyɛ nara ni, o si suuli wa 

zi yisi un a li chenani Koosa zi ŋɔ di o galimu. 

15Yesu nitiŋɛ vɛ kpak kilaarɛ wa zinan diwe, 

16ka ma ŋɔ ba di ba nyɛ ba tusa sɔɔni domi Koosa zi nyɛ ba kilaarɛ awa diweu, chen 

nyɔɔra ya baŋa ba wati? 

17Nara se su Yesu duŋduŋ ka ba vɛ tum tum were a suŋi nara, ba se suuli ti ya yɔrirɛ. 

18Amaa ma nidigi zi ŋɔ o dɔŋtiin niu, “Mu si su Yesu ka i tum tum were.” Mu zi ŋɔ 

unu, “Biksi min chenani nar si su Yesu ka o vɛ tum tum were. Chenani mu tum tum 

were biksi nara di mu si su Yesu.” 

19Ma la nɔɔni di Koosa bɛgim nyɛnɛɛ. Chen deŋlu. Alizin tagna gbanko la nɔɔni di 

Koosa bɛgim nyɛnɛɛ. Chendaha ba ɔm a la jigiri. 

20Ma ya womniwa kinkan. Mu ŋɔ ma di nar si su Yesu ka o vɛ tum tum were, o zi 

suuli ti ya yɔrirɛ. 

21Ma lisi ya nawaal Abraham wɛ. Koosa funɛ ŋɔ un di o kpa o be a kɔɔri kɔɔra a li 

biŋbiŋ daha a nyɛ un ni chen. Abraham funɛ daŋni o tiŋ o nɔ. Koosa fun ŋɔ di o wa zi 

bu na o galimsa a li o yaali ni. 

22Abraham si suuli awa o yaali funɛ ya kibɛgimne. O chen yaali ti la biksi ya di o si 

funɛ sir su Koosau. 

23Sɛm naa ba fun sɔbi a li o sɛm tɔn ti ni chen, funɛ ya wutirɛ. Ba fun sɔbi di Abraham 

si su Koosa. Chendaha Koosa fun nyɛ o nyinbaan deŋli o suwachak ni. Koosa gbanko 

fun a yir un o chɛna. 

24Chenani nibine si su Koosa awa chenani o tum tum were gbanko nyɛ Koosa bu vɛ 

na o galimsa. 

25Chene nihaan naa ba funɛ yir Rehab fun nyɛn saha digi. O funɛ ya sakaallɛ a funɛ la 

Ju tima ba naa Jɔsua fun tum chen a du o dam ni. Ba liili saha funɛ wa tel, o fun biksi 

ba nyinbaan digi ba tiŋ kaali a fun a fosi. O funɛ ya chen daha, Koosa wa fun bu na o 

galimsa. 

26Nibine bara vɛ kpak siima, o ya yɔrirɛ. Nibine si su Koosa a vɛ tum tum were, o si 

suuli ti gbanko ya yɔrirɛ. 

Jems 3 

Nibine Wa To A Koti A Nyaŋi O Zulum 

1Mu niinbisa, ma zim di Koosa zi wa di ya naa ya nibiksɛ sɛria a kaali ya dɔŋtima. 

Chendaha o wa lawa ma i a ya nibiksɛ. 

2Ya maga yaa butiu kinkan. Nar vɛ buti o sɛm ni, o ya nibin werire kinkan a koti a 

kpak o titi nɛnɛ. 

3Ya yaa kpa kabarikarɛ a du zaaga nɔ ni di o koti a tiŋ ya nɔ a tiŋ doonani ya daŋni o 

la. 

4Ma gbanko kilisi arŋ zen wɛ. Pe zen yaa zer arŋ ti di o val lalaga. Arŋ ti niduse zi 

kotiu a kpa kiwewe naa yaa nyɛ arŋ ti deŋli aa val, chen ni ba zi nyɛ arŋ zen ti kila 

doonani ba daŋni o lau. 

5Chene nibine zulum ya kiwewe aa la sɛm wu zene. Din wewe yaa kotiu a di kɔ 

zenzen. 

6Nibine zulum chi dinne. Ya zuluma kote a sɛm sɛm tagna a naa kurgɛɛ kinkan a la 

chɔk chenani ya bambe du. Hali o chi din naa yaa li sintana ni aa chɔk kina maga ya 

daŋni yaa tum. 

7Nara kote a nyaŋi sel zene awa zimebisa wa duma wa ni kina maga. 

8Nibine wa to a la zi koti a nyaŋi o zulum. Ya zuluma tagnɛ kinkan. Ya wa koti a 

kpak a. O chi dum naa kpa o huun aa kpu nibinsiwa. 

9Ya kpa ya zulimiwa a sɛm sɛma a la pɛgi ya kunyana Koosa, ka vɛɛn a ŋɔ nɔɔsa a 

nyɛ ba naa Koosa fun naami a chi o titi. 

10Nɔ bɛgim tirɛ ya kpa a pɛgi Koosa. Warɛ ya vɛɛn kpa ŋɔ nɔɔsa a nyɛ nara ni. Mu 

niinbisa, chen wa deŋli. 

11Ma zim di bugul bɛgim wa kibul ni were awa ni tagin. 

12Mu niinbisa, ma ha na ka soom nɔn sul nɔnau, akoo a na maŋgo ka o nɔn gɔnda 

nɔnauu? Adaha teku ni naa kpak yisa wa kikoti a burgi pul ni. 

Zima Naa Li Koosa Wati, Tum Tum Werewa 

13Nandigi kpak nɛha awa zima a li ma niuu? O nyɛ o nyɛni awa o tum were kibiksi 

nara di o kpak nɛha awa zima a ya jɛrgi. 

14Amaa ma kpak handɔta awa tuha sa a ya se tima, ma ta daŋni sɔn a kisuni di ma 

kpak wuti zimau. 

15Nan zima nɔ wa li Koosa wati. O ya tɛɛnɛ nɔ tim maga kinnɛ awa alizin tagna kin. 

16Doonani nara kpak handɔta a ya se tima, ba yaa di dɔŋa wa amɔrɛ kpokwa a la tum 

tum tagna a naa kurgɛɛ, kinkan. 

17Nibine naa kpak wuti zima naa li Koosa wati, waa kpak tu chaana a kpak bara sɔɔna 

nara wati a du balimm a ya jɛrgi a kpak ba siki kinkan a tum tum were aa nyɛ ba. O 

wara daŋni bɔnɛ a gil bɔnɛ, a vɛ ya nimuri tiina. 

18Bara sɔɔn tima nyɛ nara kpak bara sɔɔna wa dɔŋ ni a nyɛn nyɛn weri. 

Jems 4 

Ba Naa Ya Koosa Dɔma Wɛ 

1Yɛrɛ maa yo dɔŋa aa la muksi dɔŋa saha maga? Ma titi daŋni nɛɛ maa yo dɔŋa. 

2Ma daŋni kinawa, amaa ma ka wara na a. Chendaha ma saksi di ma yaa kpu nara aa 

dɔ a. Ma bambe nyɛn a ni, amaa ma ka wara na a. Chendaha maa yo dɔŋa. Ma wara 

sumi Koosa di o nyɛ ma. Chendaha ma vɛ na a. 

3Maa sumi Koosa di o kpa kina a nyɛ ma, chenani ma bambi lise du wa deŋli. Ma 

duŋduŋ daŋni daha maa sumi Koosa. Chendaha o vɛ kpa a a nyɛ ma. 

4Ma naa vɛ tiŋ wuti ti nan, ma wa zim di ma wa tɛɛnɛ nɔ tim maga ya chɛnsa, ma ya 

Koosa dɔmwaa? Nara la daŋni ba wa tɛɛnɛ nɔ tim maga ya chɛnsa, ba waa ya Koosa 

dɔma. 

5Ma ta lisi di sɛmsɛm naa ba fun a sɔbi a du Koosa sɛm tɔn ti ni, ya yɔrirɛ. Ba funɛ 

sɔbiu a ŋɔ, “Siim naa Koosa fun kpa a du ya ni chen, o yaa kpak handɔtirɛ a li o titi 

daŋni ni.” 

6Amaa suŋi naa Koosa kpa a nyɛ ya, kpok kaali siim naa o kpa du ya ni chen. Ba funɛ 

sɔbiu a li Koosa sɛm tɔn ti ni di, “O suŋi ba naa ya jɛrgɛwa, amaa o burgi o gantɛllɛ a 

chak sɔn dɔŋtima.” 

7Adaha ma kpa ma bambe a du Koosa ni. Maa vɛ sintana, ka o zi chɔ a li ma ni. 

8Ma wa dugli Koosa, o gbanko zi wa dugli mau. Ma naa la tum tum tagna, ma sɛm ma 

nisa a li ma tum tagna ni. Ma bambi bilɛlɛ tima, ma chaksi ma bambe a li ma lisi bilɛlɛ 

ta ni. 

9Maa nyɛ ma tusa chɔk ka ma wi. Ma nyɛ ma mɔmsi burgi wiila awa ma tu sɔɔna ya 

tu chɔk. 

10Ma zer ma titi a bur Koosa gantɛl ni, ka o zer ma buudaha. 

Ma Ta Di Ma Dɔŋtima Sɛria 

11Mu niinbisa, ma ta sɛm wu tagna a nyɛ dɔŋ ni. Ba naa la sɛm sɛm tagna a nyɛ ba 

niinbisa ni a la di ba sɛria, chen tima sɛm sɛm tagna a nyɛ Koosa chiksɛ ta ni a la di o 

sɛria. Maa di Koosa chiksɛ ta sɛria ti, ma wara tiŋ a. 

12Koosa duŋduŋ la nyɛ chiksɛ a la di nara sɛria. O duŋduŋ la zi koti a yisi ya a li ya 

tum tagna ni hali a wa peti akoo a na ya galimsa a ta ya yɔri. Ma di ma dɔŋtima sɛria, 

yɛrɛ ma lisi di ma yau? 

Ma Wa Zim Chenani Ma Nyɛni Zi Du Chɛ 

13Ma bɔnɛ yaa ŋɔ, “Zinan akoo chɛ ya zi gbau a la tɔ digi a la nyɛn dooni buna a kpiŋi 

a na nyɔɔra.” Maa nu mu wati. 

14Ma wa zim chenani ma nyɛni zi du chɛ. Ma chi burrɛ naa ma na nan. Ma bu nyini, 

ma wa zi bu na un. 

15Ma nyɛ mu ŋɔ ma chenani ma zi sɛm. Maa sɛm di Koosa la nɔɔni, ya zi koti a nyɛnu 

aa tum ya tuma nan. 

16Amaa lalaknɔ maa kpak ma bambi ni a ŋɔ di ma zi kpiŋiu a na nyɔɔra. Chenani maa 

sɛm chen ya yɔrirɛ. 

17Nar zim wu were a vɛ di o wara tum a, o galimu. 

Jems 5 

Chenani Malɛ Tima Zi Wa Namsi Kinkan 

1Malɛ tima, maa nu mu wati. Ma zi wa namsiu kinkan. Chendaha maa fɔuli a kiwi. 

2Kidamata naa ma kpak chen, a chɔku ka chau piin di ma kilaarɛ. 

3Ma malɛ tima kɔu. Kɔɔli ti la zi wa ya sɛhɛra a du ma ni a nyɛ Koosa na ma galimsa 

a ta ba yɔri. Tɛɛnɛ nɔ maga siili saha duglɛu ka ma kpa ma kidamata a chiŋsi chen. 

4Ma fun a mur tumtumsa ba naa la tum ma ŋmaha ni a vɛ bɔ ba. Ma wara nu ba fɔulii? 

Koosa naa kpak kina maga kpok, o nu ba naa la kum ma ŋmaha ti kiparɛ chen wiilau. 

5Tɛɛnɛ nɔ maga ni ma kpak malɛ kinkan ka la ya ma tutɔ. Ma di diwe a zen a chi nuhɛ 

naa ba yaa chamsi di ba la kɔrigi chen. 

6Ma funɛ di ba naa nisa vɛ nyɛni sɛriau a kpu ba, amaa ba wa fun lɛli ba nɔ. 

Ma Kpak Kanyita Hali Ya Kunyana Wa Bur Wa 

7Mu niinbisa, ma kpak kanyita hali ya kunyan ti wa bur wa. Nipari kpak kanyitarɛ a 

pɔ doon bumi awa doon naa tiŋ gantɛl ka o zi kum kiparɛ. 

8Ma gbanko kpak kanyita. Ma nyɛ ma bambe chiŋi bar bɛgim, domi wuzu naa ya 

kunyan ti zi wa bur wa, chen duglɛu. 

9Mu niinbisa, ma ta zulimi dɔŋa, chen ni Koosa wa zi wa di ma sɛria. O zi wa di ma 

sɛriau lalaga. 

10Mu niinbisa, ma lisi Koosa witinsa ba naa funɛ nyɛn saha digi, a sɛm Koosa sɛm ta 

chen. Ma lisi chenani ba fun kpak kanyita a li ba namsi ni. Ma gbanko kpak chen 

kanyita. 

11Ba tusa sɔɔnɛu lalaknɔ, domi ba funɛ di ba namsiu. Ma lisi chenani Jop fun di o 

namsi saha digi. Ma zimu di Koosa funɛ nyɛ o namsi chen, di o ɔm un siki a suŋi un. 

12Mu niinbisa, a naa kaali a nama maga, o wa werwa ma hɛɛsi Koosa tɔha akoo tɛɛnɛ 

nɔ maga koo kundɔŋ maga. Ma la nɔɔni akoo ma wa la nɔɔni, a ta hɛɛsi, chen ni ma 

wa zi zu Koosa sɛria bar diili dɛ. 

13Nandigi nyɛn ma ni a namsiuu? O sumi Koosa. Nandigi nyɛn ma ni a kpak tu 

sɔɔnauu? O lɔ boola a pɛgi Koosa. 

14Nandigi nyɛn ma ni a wiuu? O yir Yesu nitiŋɛ ta nihɛɛta di ba wa ya nu a biti a du 

un ni a sumi Koosa a nyɛ un. 

15Ba ya chen, ka ba se su di Koosa zi nyɛ wichɔɔrti tiina na alaafɛu, o zi na alaafɛu. 

Tum tagna naa o tum, Koosa zi gil a nyɛ unu. 

16Adaha ma ŋɔ dɔŋ ni ma tum tagna wɛ ka ma sumi Koosa a nyɛ dɔŋ ni, chen ni 

wichɔɔrta wa kpak ma, Koosa zi tiibi mau. Nibin weri sumi Koosa, o sumi ti kpak 

kpoku kinkan. 

17Saha digi Koosa witiina Ɛlaija funɛ ya nibinere a chi ya. O si fun sɛri o sumi Koosa 

di doon ta miili. Bunsa tora awa pɛnsa nɔra doon wa fun mi. 

18A gantɛl ni o fun bu sumi Koosa di doon mi. Doon fun mi kinkan. Ba fun du kina aa 

kum. 

19Mu niinbisa, ma nidigi wa nyuksi wuti nyinbaan ti ka ma nidigi bu kpa un a bur wa, 

20o lawa o zimu di nara wa yisi tum tagna nitumi a li o tum tagna nyinbaan ni, Koosa 

zi gil o tum tagna damatau a nyɛ un a ta bu na o galimsa a ta un yɔri. Ma zaami ba naa 

maga nyɛn ma wati a nyɛ min. 

1 Pita 

1Pita 1 

1Mu waa, Pita, naa ya Yesu Kristo nitumi, la sɔbi tɔn nɔ a nyɛ ma naa nyɛn Pɔntus, 

Galesia, Kapadosia, Azia awa Baitinia pulumsi ni. Ma ya hɔɔrawa tɛɛnɛ nɔ maga ni. 

Koosa funɛ lisi ma a nyɛ o titi ni. 

2O funɛ ya ya kunyana Koosa tutɔrɛ saha digi o fun lisi ma chen. O siim weri ti waligi 

ma di ma burgi o nibin were, chen ni ma zi tiŋ Yesu Kristo nɔu. O sou chɛl ti la zi 

chaksi ma tum tagnau a li ma ni. Koosa suŋi ma a nyɛ ma bara sɔɔna aa gbaari. 

Ma Kpak Bambi Bɛgim A Li Kin Naa Koosa Zi Nyɛ Ma Ni.  

3Koosa naa ya ya kunyan Yesu Kristo nyana, funɛ ɔm ya siki kinkan. Chendaha ma 

nyɛ ya pɛgi un saha maga. O funɛ lɛli Yesu Kristo a li o sou ni, a kpa o mi fali ti a nyɛ 

ya. Chendaha ya kpak bambi bɛgim, 

4di wuzu digi ya zi la kiwere naa o fun kpa a chiŋsi o dɛ niu a li o tɔhɔn ni. A wa zi 

kut chɔk dooni. 

5Koosa kpa o kpok a nyini ma naa se su un. O funɛ piin saksiu di o yisi ma a li ma 

tum tagna ni hali a wa peti. Tɛɛnɛ nɔ maga siili saha wa tel, o zi wa ya chenu 

gbampulim ni. 

6Ma nyɛ ma tusa sɔɔni kin nama daha. Lalaknɔ sintana la zaamsi ma a li wu kurgɛ ni, 

chen ni ma tusa zi chɔku wuzu bilɛ. 

7Nibinsa yaa kpa salmau a du din ni di o burgi kiweri. Chen vɛɛna, Koosa nyɛ sintana 

zaamsi ma, chen ni o zi biksi di ma se suuli naa ma kpak un ni, chen ya wutirɛ. Ma se 

suuli ti Koosa wati, o kaali salma naa la zi wa chɔku. Saha naa Yesu Kristo wa bur wa 

nara suwachak ni, Koosa tuha zi sɔɔniu wa ya ni ka o zi nyɛ ya o jirima awa o chaani 

kinkan. 

8Ma ha wa na un, amaa maa daŋni unu ka ma se su un. Chendaha Koosa piin nyɛ ma 

tu sɔɔna hali a la gali. 

9Ma se un daha, o zi wa yisi mau a li ma tum tagna ni hali a wa peti. 

10Saha digi Koosa witinsa funɛ biksi nara chenani o zi suŋi ma a ya chen. 

11Koosa siim weri naa funɛ nyɛn ba ni, fun a biksi ba di wuzu digi Kristo zi wa 

namsiu a sou a si a li o sou ni a na jirima kinkan a li Koosa wati. Ba funɛ lisi kin nama 

wɛ a kpaŋi a dɛu saha naa Kristo zi wa wa. 

12Koosa siim weri ti gbanko wa fun biksi o witinsi ta di ba wa tum a nyɛ ba titi nɛɛ, 

amaa ba tum a nyɛ ma nɛɛ. Koosa fun a tum o siim weri ti a li o tɔhɔn ti ni di o kpa o 

kpok ti a nyɛ ba naa funɛ wa biksi ma Koosa laaboor weri ti wɛ. O witinsi ta funɛ sɛm 

o laaboor weri ti wɛu a daŋni ma zim un. Hali Koosa malaikasa daŋni ba zim o 

laaboor weri ti munu. 

Ma Kpak Tu Chaana A Li Ma Tuma Maga Ni 

13Adaha ma saksi chenani ma lisi a ya bambe tima a kpak bambi bɛgim a li chenani 

Koosa zi wa suŋi ma. O be Yesu Kristo wa bur wa nara suwachak ni, Koosa zi ya 

chenu. 

14Saha naa ma fun zɛ zim un, ma funɛ tiŋ ma tutɔ daŋnirɛ. Ma ta tiŋ chen lalaknɔ, 

amaa maa tiŋ Koosa nɔ nɛnɛ. 

15Waa ya tu chaan tiina. Chendaha o fun a lisi ma gbanko di ma kpak tu chaana a li 

ma tum maga ni a nyɛ un. 

16Ba fun a sɔbi a li Koosa sɛm tɔn ti ni di o ŋɔ, “Mu ya tu chaan tiinnɛ. Chendaha ma 

kpak tu chaana.” 

17Maa sumi Koosa, ma yir un mu nyana. Wuzu digi o zi wa di nibinsa maga sɛriau a li 

ba tuma ni. O wara daŋni bɔnɛ aa gil bɔnɛ. Chendaha wuzuna a naa kaɛɛ nan, ma nyɛ 

un jirima kinkan. 

18-19Ma lisi saha naa ma funɛ tiŋ ma nawaalsa nyinbaan naa funɛ ya yɔri chen, Koosa 

wa fun kpa salma akoo aniita a naa la zi wa chɔk, a la ma nyuuna a nyɛ ma di ma 

burgi aa tiŋ un. O ka fun a tum Kristo tɛɛnɛ nɔ maga ni di o wa sou o chɛl li. Koosa 

fun kpa chɛl weri ti a la ma nyuuna a nyɛ ma. Kristo funɛ chi piisibe werire naa Ju 

tima yaa fun kpa a la kɔrigi chene. 

20O funɛ te lisi Kristore a zi naami tɛɛnɛ nɔ maga. Tɛɛnɛ nɔ maga siili saha wa dugli, 

Koosa fun tum un di waa tum nan a nyɛ ma. 

21Kristo funɛ sou a li o daakakli ti ni, Koosa fun lɛli un a li o sou ni a kpa o jirima awa 

o chaani kinkan a du un ni. O daha ma se su Koosau ka ma kpak bambi bɛgim un ni. 

22Ma funɛ nu Koosa laaboor weri naa ya wuti chen, ma fun a chaksi ma tusa a li ma 

tum tagna ni a tiŋ un, chen ni ma fun piili a daŋni ma dɔŋtima a li bambe ni. Maa 

daŋni ba kinkan ma bambe ni. 

23Koosa sɛma nyɛnu hali saha naa vɛ kpak bɔ. A wa zi kut chɔk. Koosa fun a kpa o mi 

fali ti a nyɛ ma a daha. 

24Ba fun a sɔbi a li Koosa sɛm tɔn ti ni a ŋɔ, “Nibinsa maga chi kɔsawa a kpak 

bunɔɔta a chi kɔsa yeligisa. Yeligisa yaa looriu. Kɔsa ka hul. 

25Amaa Koosa sɛma zi nyɛnu hali saha naa vɛ kpak bɔ.” Kin nama ya o laaboor weri 

naa ba fun wa biksi ma chen. 

1Pita 2 

Yesu Kristo Chi Koosa Buŋkullɛ 

1Kin nama daha, ma kpa ma tum tagna maga a ta. Ma ta suni wɛ a nyɛ dɔŋ ni a ta 

kpak handɔta a du dɔŋ ni a ta pini dɔŋ zoma. 

2O lawa ma chi bichɛl pilimsa ba naa la daŋni ba numa ilwa. Saha maga o lawa maa 

daŋni Koosa biksiu, chen ni o zi kotiu a suŋi ma ma bi. O lawa ma biu, chen ni wuzu 

digi Koosa zi wa yisi mau a li ma tum tagna ni hali a wa peti. 

3Ma zimu di Koosa funɛ suŋi ma. 

4Ma wa dugli ya kunyan ti wati. O chi buŋkul naa Koosa fun lisi di o ya kizen a li o 

dam ni, amaa nisalɛ funɛ vɛ unu a ta. O kpa o mi fali ti a nyɛ ma. 

5Ma naa kpak o mi fali ti, chi buŋkula a naa Koosa kpa sa o dam ti, chen ni o zi kotiu 

a nyɛn dooni. Ma chi ba naa funɛ ya o kɔkɔɔrsa saha digi, a kpa ma titi a nyɛ Koosa ni 

Yesu Kristo daha. 

6Ba fun a sɔbi a li Koosa sɛm tɔn ti ni di o ŋɔ, “Mu funɛ lisi buŋkul zenu naa mu kpa 

sa dɛ koŋa ni a li Jɛrusalɛm ni. Ba naa maga se su Kristo, o wa zi buti ba.” 

7Waa ya nizen kinkan a li ba naa se su un ni. Amaa ba funɛ sɔbi ba naa vɛ un chen 

wɛu a li Koosa sɛm tɔn ti ni a ŋɔ, “Buŋkul naa nisalɛ vɛ a ŋɔ di o ya yɔrirɛ, waa ya 

buŋkul zen a kaali a maga. 

8Buŋkul nɔ la zi mo nibinsi naŋgere ba chel,” domi ba vɛu di ba wa zi nu Koosa 

laaboor weri ti. Koosa tutɔ funɛ ya chen. 

9Amaa Koosa funɛ lisi mau a li birsi ni a wa di o titi bar chaani kinkan ni. Ma chi o 

koorsiwa awa o kɔkɔɔrsi tawa. O funɛ lisi mau a nyɛ o titi ni di ma ŋɔ nara ni o 

alaazibu tuma wɛ. 

10Saha digi o wa fun dɔ ma, amaa lalaknɔ o dɔ mau. O wa fun a ɔm ma siki saha digi, 

amaa ma la unu lalaknɔ. 

Ma Nyɛ Koosa Awa Kaŋkoorsa Awa Nara Maga Jirima 

11Mu bi daŋnɛ, ma naa ya hɔɔra a li tɛɛnɛ nɔ maga ni, mu sumi mau di ma kpa ma tutɔ 

daŋnɛ a ta. Ya tutɔ daŋnɛ awa chenani Koosa daŋni yaa tiŋ, a chɔ aa du dɔŋ nɛɛ. 

12O lawa ma kpak sɔn were ba naa vɛ zim Koosa watiu, chen ni ba wa fiksi ma di ma 

tum tum tagna, ba zi wa na ma tum were duŋduŋu. Koosa wa wa di o wa di tɛɛnɛ nɔ 

tim maga sɛria, nifiksi nama zi pɛgi unu ma daha. 

13-14Ma kpak ya kunyan ti sɔn. Chendaha maa tiŋ kaŋkoorsa awa koorsa ba naa maga 

tiŋ ba gantɛl, nɔ. O vɔti bau di ba lɛrgi ba naa la tum tum tagna diŋsa a kipɛgi ba naa 

la tum tum were. 

15O ya Koosa tutɔrɛ ma kpa ma tum were aa tɔ womna ba naa vɛ zim chenani ma tiŋi 

nɔ sɛma. 

16Ma ya nibin hiisewa, amaa ma gbanko ya Koosa yosiwa. Ma ta tum tum tagna aa 

sogli domi ma ya nihiise daha. 

17Maa daŋni ma dɔŋtima ba naa se su Yesu, a kinyɛ Koosa awa koorsi ta nyuhu tiina 

Siiza awa nara maga jirima. 

Chenani Kristo Fun Namsi Ma Daha 

18Ma tumtumsa, ma nyɛ ma kunyama wa jirima kinkan aa tiŋ ba nɔɔna. Ma kunyama 

ya jɛrgɛ akoo ba ya tu haasa timwa, ma nyɛ ba jirima aa kitiŋ ba chen ni. 

19Ba kpak tu haasa a nyɛ ma na namsi, ma di un ka Koosa sɔɔni ma tusa. 

20Ma tum galimsa awa tum tagna ka nara wa tuksi ma a daha ka ma di a, ba zi pɛgi 

mauu? Ma ka na namsi ma tum were daha ka ma di a, Koosa zi sɔɔni ma tusau. 

21Koosa funɛ yir mau di ma ya chen. Kristo titi funɛ namsiu ma daha a biksi ma 

chenani ma zi tum a chi o funɛ tum chen. 

22O wa fun kut a tum tum tagin. O wa fun suni wɛ a nyɛ nara ni. 

23Ba funɛ pini o zoma a vɛ weri, o wa fun bur a pini ba zoma. Ba funɛ nyɛ o namsi, o 

wa fun a hɔɔsi ba, amaa o funɛ kpa o titu a du Koosa naa la di nara maga sɛria wa 

wuti ni nin ni. 

24Kristo funɛ sou a li o daakakli ti ni, o fun kpa ya tum tagna a du o titi ni, chen ni ya 

wa zi bu tum tum tagna, amaa ya zi tum tum wereu. O chɔɔra funɛ nyɛ ma na alaafɛu. 

25Ma funɛ chi piisi nyuksɛwa. Lalaknɔ ma funɛ burgiu a wa Kristo naa chi ma 

nigbaŋi, wati. Waa la nyini ma siimsa. 

1Pita 3 

Chenani Nibaala Awa Ba Haanasa Zi Lagmi Nyɛn 

1Nihaana, ma gbanko kitiŋ ma baalasa nɔɔna, chen ni ba bɔnɛ se vɛ su Koosa laaboor 

weri ti, ba zi daŋni ba burgiu a tiŋ un chenani maa tum daha. Ba wa zi burgi a tiŋ un 

ma sɛm daha, 

2amaa ma tu chaana awa chenani ma nyɛ un jirima daha. 

3Ma ta daŋni ma vɔti ma nyuksa a kilaari salma kina awa gar were di ma di tula. 

4Chenani ma bambe du kaali kin nama maga. Chendaha maa ya nihaan jɛrgɛ. Wuzu 

digi ma salma kin ta awa ma gar were ta zi wa chɔku, amaa ma ka ya jɛrgɛ, o wa zi 

chɔk. Chenani maga ma du Koosa wati kaali kin naa maga ma kpak. 

5Nihaana ba naa funɛ nyɛn saha digi chen, bɔnɛ fun tiŋ Koosa nyinbaan a kpak bambi 

bɛgim un ni a tiŋ ba baalasa nɔɔna. Chendaha ba fun a di tula o suwachak ni. 

6Nihaan digi funɛ nyɛn doon. Ba yir un Sara. Waa funɛ di tula chen ni. O fun a tiŋ o 

baal Abraham nɔ aa yir un o kunyana. Maa tum tum were a vɛ ɔm wu digi, ma waa 

chi o lul bisa. 

7Nibaala, ma wa ma haanasa lagmi nyɛn nɛha ni. Ma kpok kaali ba kpok. Chendaha 

maa nyɛ ba jirima. Ma wa ba piin la Koosa mi fali ti. Ma vɛ ya chen, ma sumi zi tɔu. 

Ma Zi Namsiu Ma Tum Were Daha 

8Ma nyɛ mu lagmi a nama a ŋɔ ma. Maa kpak nɔ bɛgim wa dɔŋ ni a li kina maga ni. 

Ma ya niinbisiwa. Chendaha maa daŋni dɔŋa kinkan a ya jɛrgɛ aa kpak dɔŋa wa siki. 



1846 

 

© 1999,  Wycliffe Bible Translators, Inc. 
 

 
 

 

9Nara tum tum tagna a nyɛ ma, ma ta bur tum tum tagna a nyɛ ba. Ba pini ma zoma a 

vɛ weri, ma ka ta bur pini ba zoma. Ma ŋɔ ba di Koosa la zi suŋi ma. Koosa funɛ lisi 

ma a nyɛ o titi ni, o fun a vɔu di ma ya chen, o zi suŋi mau. 

10Ba fun a sɔbi a li Koosa sɛm tɔn ti ni a ŋɔ, “Naa maga la daŋni o nyɛn wa tu sɔɔna, o 

ta sɛm sɛm tagna a ta suni wɛ a nyɛ nara ni, 

11a gil o tum tagna aa kitum tum were, chen ni o kpak un o bambi ni a kpak nɔ bɛgim 

awa nara ni saha maga. 

12Koosa la nyini ba naa la tum tum were a la nu ba sumi, amaa o yaa burgi o gantɛlu a 

chak ba naa la tum tum tagna.” 

13Ma yaa kpak un ma bambe ni a tum tum were kinkan, anti la zi muksi ma? 

14Hali maa namsɛɛ di ma tum were daha, yɛrɛ ma tusa kaa wa sɔɔni? Chenani nibinsa 

zi wa ya ma, ma ta nyɛ hansura akoo muksi wa kpak ma. 

15Ma nyɛ ma kunyan Kristo naa nyɛn ma ni, jirima. Waa ya tu chaan tiina. Nara pɛɛsi 

ma chenani ma kpak bambi bɛgim un ni, ma saksi a ŋɔ ba saha maga. 

16Amaa ma doso a nyɛ ba jirima a ya jɛrgɛ ba wati. Ma kpak tuha kibɛgim awa Koosa 

ni, chen ni nara pini ma tum were a naa maa tum a nyɛ Kristo ni, zoma, hiisa zi kpak 

ba naa sɛm chenu. 

17O ya Koosa tutɔrɛ ma namsi ma tum were daha, waa bɔɛɛ wa ma namsi ma tum 

tagna daha. 

18Kristo titi funɛ sou bu bɛgimnɛ ma tum tagna daha, chen ni o zi kpa mau a la Koosa 

wati. Naa funɛ ya tum were nitumi, waa funɛ chiŋi ya naa ya tum tagna nitumɛ bar 

chiŋi ni. Ba funɛ kpu o barawa, amaa Koosa siim weri ti funɛ lɛli unu a li o sou ni, 

19a nyɛ o fun sɛm siimsi naa ba fun tɔ dɛ chen. 

20Siimsi nama wa fun tiŋ Koosa nɔ. Ba funɛ nyɛnu saha naa Nowa fun kɔɔri o arŋa 

saha digi chen. Chen saha ti Koosa kpak ba kanyita, amaa ni funɛ wa su, o fun a yisi 

nara mɛnasa duŋduŋ ni ti ni. 

21Ni naa funɛ wa su Nowa saha ti chen chi chenani nara kpa nire a chaksi ma. Ba 

wara chaksi ma bara dɔŋwa, amaa maa sumi Koosa wa tu bɛgim, waa la zi yisi ma a li 

ma tum tagna ni maa tiŋ un. Koosa lɛlɛ Kristo a li o sou ni. Chendaha o koti a ya chen. 

22O fun lɛli Kristo a zini kaali o tɔhɔn ti a nyɛ o kani o nihɛɛ bar kani ni a dɔ o 

malaikasi ta maga awa o kpok tima. 

1Pita 4 

Ma Funɛ Bur Tum Tagna Nyinbaan Niu Di Ma Tiŋ Koosa 

1Kristo funɛ nyɛn tɛɛnɛ nɔ maga ni, o funɛ namsiu kinkan. Chendaha ma gbanko 

kisaksi ma lise ma zi namsiu. Chenani ma namsi zi suŋi mau ma gil ma tum tagna awa 

ma titi daŋnɛ, 

2a kitiŋ Koosa tutɔ wuzuna naa kaɛɛ ni. 

3Saha digi ma wa ba naa funɛ vɛ zim Koosa, funɛ lagmi dɔŋ ni. Chenani ma funɛ tum 

tuma a chi ba, chen saha ti funɛ magu. Ma funɛ tum chɔkumsi tuma a la daŋni ma titi 

daŋnɛ ka ma wa ma chɛnsa lagmi a di diwe a la nyɔ sin di ma dɛɛsi aa la nyɛ vursa wa 

jirima yɔri yɔri. 

4O jɛri ba naa vɛ zim Koosau lalaknɔ di ma wa ba wa lagmi a tum ba tum tagna 

kinkan. Chendaha baa pini ma zoma. 

5Koosa wa wa di o wa di ba naa kpak miisa awa ba naa sitɛɛ sɛria, o zi pɛɛsi ba 

chenani ba tumu. 

6Chendaha Koosa fun nyɛ nara kpa o laaboor weri ti a nyɛ ma ni. Waa la di nara maga 

sɛria. Chendaha ba siti. Ma bɔnɛ fun siti, amaa ba siimsa kpak miisau a chi Koosa. 

Ma Kpak Un Ma Bambe Ni Di Ma Tiŋ Koosa Nɛnɛ 

7Tɛɛnɛ nɔ maga siili saha duglɛu. O lawa ma ya bambe timau, chen ni ma zi koti a 

sumi Koosa wa nɛha niu. 

8O ya wu birigirɛ di ma kpak si sɛm a daŋni dɔŋa kinkan. Yaa daŋni dɔŋa kinkan ka 

ya dɔŋtima tum tum tagna a du ya ni, o wa zi muksi ya. 

9Ma la dɔŋa aa du dɔŋ damsi ni a ta zulimi. 

10Koosa funɛ kpa o papaha kurgɛu a nyɛ ba naa la tiŋ un ni. Ma dɛu kinkin naa o fun 

nyɛ ma chen a kpa un aa suŋi ma dɔŋtima. Ma maga ya chen, Koosa zi suŋi mau wu 

damata ni. 

11Naa kpak Koosa papaha ti a kaa ŋɔ nara ni o wɛ, ma nyɛ o sɛm sɛm ta wa si sɛm ni. 

Naa kpak Koosa papaha ti a kaa tum a nyɛ o dɔŋtima ni, ma nyɛ o kpa Koosa kpok ti a 

tum nɛnɛ a nyɛ ba. Ya ya chen, Koosa zi na pɛgiu a li ya tum maga ni Yesu Kristo sɔn 

daha. Koosa zi kpak kpoku awa jirima kinkan hali saha naa vɛ kpak bɔu. Ami. 

Chenani Nibinsa Zi Namsi Ma Yesu Daha 

12Mu bi daŋnɛ, ma ta nyɛ o jɛri ma di ma namsi kinkannɛ lalaknɔ. 

13Ma waa la namsi a chi Kristo funɛ namsi. Chendaha ma nyɛ ma tusa sɔɔni. O wa bur 

wa, ka nara na o jirima awa o chaani kinkan, ma tusa zi wa sɔɔniu hali a la gali. 

14Nara pini ma zoma maa tiŋ Kristo daha, ma gbanko nyɛ ma tusa sɔɔni. Nan biksi ma 

di Koosa funɛ kpa o siim weri naa kpak o jirima kinkan a du ma bambe ni. 

15Ma zimu di ma ta kpu nara a ta ŋmɛɛli a ta tum tum tagna a ta zu nara wɛ ni. O wa 

ya Koosa tutɔrɛ maa namsi kin nama daha. 

16Amaa ma ya Yesu Kristo nitiŋɛ. Maa ka saksi ma namsi o daha a ta nyɛ hiisa kpak 

ma. Maa zaami Koosa di maa tiŋ Kristore. 

17Koosa saksi di o di tɛɛnɛ nɔ tim maga sɛriau lalaknɔ. O wa wa, o zi te di ba naa o dɔ 

chen sɛriau a zi di ba naa se vɛ su o laaboor weri ti chen. O piili ya ni, yɛrɛ o kaa du 

ba ni? 

18Ba fun a sɔbi a li Koosa sɛm tɔn ti ni, “O bɔmɛɛ di Koosa yisi nibin were, yɛrɛ o zi 

du tum tagna nitumɛ ba naa vɛ zim un?” 

19Chendaha ba naa tiŋ Koosa tutɔ a la na namsi lalaknɔ, o lawa baa tum tum were a 

kpa ba titi a du Koosa naa funɛ naami kina maga, nin niu. Waa ya wuti tiina. 

1Pita 5 

Ma Ya Jɛrgɛ Wa Dɔŋ Ni A Nyaŋi Sintana 

1Mu daŋni mu sumi ma naa ya Yesu nitiŋɛ nihɛɛtau. Mu gbanko ya nihɛɛrɛ, a ya 

Kristo namsi sɛhɛra tiina. O wa bur wa, mu wa ma zi bɔni o jirima awa o chaani 

kinkanu. 

2Ba naa la tiŋ Koosa chi o piisisiwa. Waa nyɛ ma ya ba nigbaŋɛ. Maa nyini ba nɛnɛ. 

Ma ta nyini ma na nyɔɔra a li ma tum ni, amaa maa kpak un ma bambe ni di ma tum 

tuma a nyɛ ba kinkan. O wa ya muksirɛ ma tum chen. Ma tutɔrɛ maa tum. Chene 

Koosa daŋni. 

3Ma ta dɔ ba naa Koosa fun kpa a nyɛ ma aa biksi ba kpok, amaa ma titi tum o tuma a 

biksi ba chenani ba zi tum. 

4Chen ni Kristo naa ya ya nigbaŋi nihɛɛ, wa bur wa, o zi wa bɔ ma chimu ka o zi wa 

kpa jirima naa vɛ chɔki a nyɛ ma. 

5Nibaala, chen vɛɛna maa tiŋ ma nihɛɛta nɔɔna a ya jɛrgɛ tima. Ba fun a sɔbi a li 

Koosa sɛm tɔn ti ni, “Koosa vɛ ba naa la zer ba titi, amaa o suŋi ba naa ya jɛrgɛu.” 

6Ma ya nibin jɛrgɛ a kpa ma bambe a du Koosa naa kpak kpok kinkan ni, chen ni o 

saha wa tel, o zi zer ma buudahau. 

7Waa la nyini ma. Chendaha ma kpa ma muksi maga a du un ni. 

8Ma dɔm sintana chi gbogumta naa la gba a la wire. O yaa dɛu nandigirɛ di o kpak a 

se. Chendaha ma ya bambi tima a kidoso aa il. 

9Maa vɛ sintana. Maa nyɛ ma se ka su Koosa kinkan aa chiŋi wa bambi kpok ni. Ma 

zimu di ma niinbisa ba naa maga se su Koosa aa nyɛn bar damati ni, gbanko namsiu a 

chi ma. 

10Ma namsi tama wa peti, Koosa naa la suŋi ma kina maga ni, zi kɔɔri ma kpoku 

kinkan. O funɛ yir mau di ma wa un bɔni o jirima naa vɛ kpak bɔ kinkan, domi ma wa 

Kristo ya nibɛgimnɛ. 

11O kpok ti zi nyɛnu hali saha naa vɛ kpak bɔ. Ami. 

Pita Mak Tɔn Nɔ Bar Nɔwa 

12Silvenus naa ya mu dɔŋtiin wuti tiina, waa suŋi min mu sɔbi tɔn we nɔ a nyɛ ma. 

Mu tɔn nɔ ni, mu daŋni mu biksi mau a kpami ma di chenani Koosa suŋi ma, o ya 

wutirɛ. Ma kpak chenani o suŋi ma chen nɛnɛ. 

13Yesu nitiŋɛ ba naa Koosa fun lisi a nyɛ o titi ni a li Room ni, zaami mau. Mu niinbe, 

Maak, gbanko zaami mau. 

14Maa zaami dɔŋa nɛnɛ. Koosa nyɛ ma maga bara sɔɔna domi ma wa Kristo ya 

nibɛgimnɛ. 

2 Pita 

2 Pita 1 

1Mu waa, Simɔn Pita, naa ya Yesu Kristo tumtumna awa o nitumi, min la sɔbi tɔn nɔ 

a nyɛ ba naa se su Yesu Kristo a chi ya se su un chen. Ya se suuli ti kaalɛɛ. Waa ya 

wuti tiina. Chendaha ya se suuli ti awa ma se suuli naa ma kpak un ya kibɛgim. O 

gbanko ya Koosa a fun yisi ya a li ya tum tagna ni. 

2Lalaknɔ ma zim Koosa awa ya kunyan Yesu. Chendaha Koosa zi suŋi ma a kinyɛ ma 

bara sɔɔna aa gbaari. 

Koosa Funɛ Lisi Ma A Nyɛ O Titi Ni 

3Waa funɛ yir ya di o wa ya bɔni o jirima awa o chaani kinkan awa chenani o bambi 

du a fun kpa o kpok awa kin naa maga ya daŋni a nyɛ ya, chen ni ya zi kotiu a tum 

tum were a tiŋ un nɛnɛ. O ya chene a li chenani ya zim un ni. 

4O vɔwɛ zenu kinkan a kaali kina maga. Ya wa la o kin naa o fun a vɔu di o nyɛ ya 

chen, ma zi kotiu a chɔ li ma titi daŋnɛ a naa la chɔk tɛɛnɛ nɔ tim maga, a wa bɔni 

chenani Koosa duu. 

5Kin nama daha, ma nyɛ ma se sɛri a gbaari chenani ma se su Koosa. Ma ya nibin 

were a zim o tutɔ, 

6a ya bambe tima a kidi ma namsi, a tiŋ un nɛnɛ, 

7a ya nibin were ma dɔŋtima wati a kidaŋni ba. 

8Ma tum tum were nama a gbaari, a zi nyɛ chenani ma zim ya kunyan Yesu Kristo 

bukoo zenu a gbaari. 

9Amaa nara vɛ tum chen, ba chi nyulumiwa ba naa vɛ na nyinbaannɛ a vɛ koti a tiŋ 

nɛnɛ. O funɛ sugli chenani Koosa fun gil o tum tagna a nyɛ unu. 

10Mu niinbisa, Koosa fun lisi ma a yir ma. Chendaha ma nyɛ ma se sɛri a gbaari, chen 

ni ma zi a kpaku nɛnɛ. Ma kpak chen nɛnɛ, ma wa zi kut nyuksi o nyinbaan ti, 

11ka ya kunyan Yesu Kristo zi la ma du koor naa nyɛnɛɛ hali saha naa vɛ kpak bɔ, ni. 

Waa funɛ yisi ma a li ma tum tagna ni maa tiŋ un. 

12Mu zimu di ma piin zim kin nama wɛu ka ma kpak o wuti naa ma la chen ma bambe 

ni nɛnɛ, amaa mu daŋni ma lisi a wɛu. 

13Amaa mu ha vɛɛn nyɛn bar nɔ nan, o deŋlu di mu sɔbi tɔn nɔ a nyɛ ma, chen ni ma 

zi bukoo kilisi a wɛu. 

14Mu zimu di o wa zi vusi ka mu sou a chi chenani ya kunyan Yesu Kristo fun ŋɔ min 

chen. 

15Mu wa sou, mu tɔn nɔ zi nyɛ ma nyinbaanu maa lisi kin nama maga wɛ. 

Mu Funɛ Na Kristo Jirima Kinkan Wa Mu Se Ni 

16Ya funɛ biksi ma chenani ya kunyan Yesu Kristo zi wa bur wa wa o kpok ni, ya wa 

fun a ŋɔ mura naa kpak nɛharɛ a nyɛ ma. Ya funɛ ŋɔ ma chenani ya fun na o zenu awa 

o kpok ti kinkanu wa ya se ni. 

17Ya wa un funɛ nyɛn bi nyuha ni, ya kunyana Koosa fun nyɛ un jirima awa chaani 

kinkan a nyɛ ta li o bar chaani a ŋɔ, “Mu be daŋni nɛɛnɛ. Waa ya min lɛmlɛm kinkan.” 

18Ya wa un funɛ nyɛn dooni, ya fun nu ta ti ka o li buudaha ni. 

19Adaha sɛm naa Koosa witinsa fun sɛm saha digi, a ya wuti sɛmwa. O lawa maa nu 

au nɛnɛ. Ba sɛma chi fitina naa la chaani birsa nɛɛ hali Yesu Kristo wa bur wa. O fitin 

ti zi wa chiŋi a bar chiŋi niu a nyɛn ma bambe ni. 

20O lawa ma zimu nɛnɛ di chenani Koosa witinsi ta fun sɔbi a li Koosa sɛm tɔn ti ni 

wa fun li ba titi nɛɛ. 

21Koosa witinsi ta sɛma wa fun li nibinsa watɛɛ, amaa Koosa siim weri ti funɛ kpa o 

sɛma a nyɛ ba di ba kpa a biksi nara. 

2 Pita 2 

Chenani Nara Bɔnɛ Daŋni Ba Mur Ma 
(Juud 4-13) 

1Witinsa ba naa funɛ vɛ zim Koosa, fun wa biksi Ju tima saha digi. Nibiksɛ ba naa vɛ 

zim un gbanko zi lagmi ma niu a sogli a biksi ma. Ba biksi naa vɛ ya wuti a la chɔk, 

wa tɔ ya kunyana naa siwɛɛ ba daha. Chendaha Koosa zi wa chɔk bau lalaga. 

2Nidamata zi wa tiŋ bau aa tum chɔkumsi tuma, chen ni nara zi chɔk Koosa wuti 

nyinbaan ti sɔnu. 

3Nibiksɛ ba naa ya se tima, zi biksi ba titi murau a nyɛ ma, a na nyɔɔra a li ma ni. 

Amaa Koosa wa zi vusi a wa di ba sɛria a na ba galimsa a ta ba yɔri. 

4O funɛ kpa o malaikasa ba naa funɛ tum tum tagna, bɔnɛ a du din dam ni. Waa funɛ 

nyɛ ba kpa ba a ta birsa bar nyɛni ni hali saha naa Koosa wa wa di o di tɛɛnɛ nɔ tim 

maga sɛria. 

5Tɛɛnɛ nɔ tima ba naa funɛ nyɛn saha digi aa tum tum tagna kinkan, o fun a kpa ni a 

su tɛɛnɛ nɔ maga ba siti. O fun a yisi Nowa di o ŋɔ nara tima ni di ba bur aa tum tum 

were. Ni ti funɛ wa su, o wa nara banɔpɛ duŋduŋ funɛ nyaŋi a fosi. 

6Koosa fun kpa din a du Sɔdɔm awa Gamɔra nara ba naa funɛ tum tum tagna kinkan 

saha digi, ni di ba maga siti. O funɛ daŋni o biksi ba naa la tum tum tagniwa chenani o 

zi wa ya a nyɛ ba. 

7Baal digi funɛ nyɛn doon ba yir un Lɔt. Nara tima chɔkumsi tuma fun a muksi un 

kinkan, domi o funɛ ya nibin werire. Chendaha Koosa fun yisi un a li ba wati. 

8Wuzu kam o yaa fun a nau a la nu nara tima tum tagna a naa nyɛ o bambi wi kinkan, 

wɛ. 

9Koosa zim chenani o yisi ba naa la tiŋ un nɛnɛ a li ba namsi niu. O gbanko zimu 

chenani o chiŋsi ba naa la tum tum tagna hali saha naa o wa wa di o di tɛɛnɛ nɔ tim 

maga sɛria a lɛrgi ba diŋsa. 

10O zi lɛrgi ba naa la tiŋ ba titi daŋnɛ aa vɛ tiŋ o nɔ, diŋsau hali a vɛ weri. Nibiksɛ na 

kpak ba bambewa a zer ba titi. Ba wara nyɛ o malaikasi ta wa jirima, amaa ba ka pini 

ba zomwa. 

11Koosa malaikasa ba naa kpak kpok kinkan a kaali nibiksɛ ta kpok, ba wara fiksi 

akoo a pini ba Koosa suwachak ni. 

12Amaa nara nama chi sela zenewa a naa nyɛn dooni nara zi kpaksi a kpu. A wara lisi 

a chi nibinsa. Kin nawara ba vɛ zim a munwa, ba pini. Chendaha Koosa gbanko zi 

chɔk bau a chi sel na chɔk chen. 

13Ba funɛ nyɛ nidamata namsiu. Chendaha Koosa zi nyɛ ba na namsiu. Ba tusa sɔɔniu 

baa tum tum tagna a su chenani ba bara daŋni nara maga suwachak ni. Ma wa ba 

lagmɛɛ a di diwe, ba yaa ya chene a nyɛ hiisa kpak ma. 

14Saha maga ba dɛu nihaana a daŋni ba, chen ni ba wa ba zi tum chɔkumsi tumau. Baa 

tum tum tagniwa a vɛ puŋi. Ba kpa ba naa vɛ kpak kpok a mo ba lo. Ba ya se timwa 

kinkan. Chendaha Koosa fun ŋɔ nɔ a nyɛ ba. 

15Ba vɛu di ba wa zi tiŋ Koosa wuti nyinbaan ti a vɛ zim doonani ba laali. Ba chi 

Belam, Bɔsɔ be, naa funɛ nyɛn saha digirɛ, a la daŋni malɛ naa o na a li o tum tagna 

daha. 

16Amaa kokum fun wa ŋɔ un a chi nibine ta a burgi o nyuha di o gil o galɛŋ tuma. 

17Nibiksɛ nama chi bugul hulɛwa awa dobaala nawara vɛ kpak dooni. Koosa zi wa 

kpa bau a du birsa bar nyɛni naa o kpa chiŋsi ba kinkan, niu. 

18Ba sɛma la biksi ya di ba ya womniwa a la daŋni sɔna. Saha maga ba yaa sɛm sɛm 

lɛmawa a nyɛ nara ni a mur ba di baa tum chɔkumsi tuma. Nara nama piili di ba tiŋ 

Koosa nyinbaan ti a gil ba naa la tum tum tagna. 

19Nibiksɛ ta la biksi nara di ba naa nuɛɛ a tiŋ ba, ba lisi ba a ta, amaa ba titi ya tum 

tagna a naa la chɔk ba, yosiwa. Kinkin naa nyaŋi nibine, nyɛ o burgi kin ti yoma. 

20Nara wa zim ya kunyan Yesu Kristo a nyɛ o yisi ba a li tɛɛnɛ nɔ tim maga tiŋi ni ka 

ba burgi a zu tɛɛnɛ nɔ tim tum tagna ni a nyaŋi ba, chenani ba nyɛn taginɛɛ a kaali 

chenani ba fun nyɛn. 

21Ba funɛ te wa zim Koosa wuti nyinbaan ti a vɛ Koosa chiksɛ ta a li a gantɛl ni. Ba fu 

vɛ wa zim o wuti nyinbaan ti, chen fu bɔɛɛ. 

22Chenani ba fun tum biksi ya di jɛɛgɛ ta ya wutirɛ. Ya ŋɔ, “Vaha yaa ok, a bur la di 

un. Kurchu naa ba sɔ ni, yaa bur a la chɔ vɛrɛ ni.” 

2 Pita 3 

Ya Kunyana Funɛ Vɔwu Di O Bur Wa 

1Mu bi daŋnɛ, nɔnɔ ya tɔn bilɛ tiina mu sɔbi a nyɛ ma. Tɔna lɛ na tuha, mu daŋni maa 

lisi tu chaan kina wɛwa. 

2Mu daŋni maa lisi sɛm naa Koosa witinsi ta fun sɛm saha digi wɛwa awa chenani ya 

kunyana naa funɛ yisi ya a li ya tum tagna ni yaa tiŋ un, fun a biksi o nitumɛ. Ba fun 

kpa chenani ba nu a wa biksi ma. 

3O lawa ma zimu di tɛɛnɛ nɔ maga siili saha wa dugli, nibinsa ba naa yaa tiŋ ba tutɔ 

daŋnɛ, zi wau. Ba zi wa mɔmsi mau, 

4a ŋɔ, “Ma kunyan ti wa fun vɔu di o zi bur wauu? Leene o ka? Saha naa Koosa fun 

naami tɛɛnɛ nɔ maga hali wa zinan, wu digi ha wa chɛrgi.” 

5Ba vɛu di ba wa zi zim di saha digi Koosa funɛ sɛm sɛmwa a naami buudaha awa 

tɛɛnɛ nɔ maga. O fun nyɛ tɛɛnɛ si nii ni, 

6a fun bu kpa ni ti a su tɛɛnɛ maga o chɔk. 

7Lalaknɔ Koosa chiŋɛ buudaha awa tɛɛnɛ nɔ maga hali a wuzu naa o kaa di ba naa la 

tum tum tagna sɛria. O sɛria diili wa peti, o zi kpa dinu a chɔk a maga. 

8Mu bi daŋnɛ, ma ta sugli di Koosa na wuzu bɛgimnɛ o chi bun tusuk bɛgimnɛ. O ka 

na bun tusuga o chi wuzu bɛgim. 

9Nara bɔnɛ lisi di ya kunyan ti vusiu a vɛ tum chenani o fun vɔwi. O daŋni ma gil ma 

tum tagniwa aa tiŋ un, chen ni o wa zi wa chɔk ma. Chendaha o kpak ma kanyita. 

10Ya kunyan ti wa wa, o kaa wa chi chenani ŋmɛɛr ya wa chene. Chen wuzu ti wa tel, 

o zi jimu a chi dinful. Buudaha zi wa nyigmiu ka din wa di tɛɛnɛ maga. 

11Wuzu digi buudaha awa tɛɛnɛ nɔ maga zi wa chɔku a chi chen, nibin baŋwa ma kaa 

wa chi? Ma ya tu chaan tima a kitiŋ Koosa nɛnɛ, 

12a pɔ di ma na Koosa waali tɛɛnɛ nɔ maga sɛria diili a kpak un ma bambe ni di o wa 

lalaga. Chen wuzu ti din zi wa chɔk buudahau. 

13Amaa Koosa funɛ vɔu di o zi naami buudaha fali awa tɛɛnɛu. Ba naa maga nyɛn a ni 

wa zi bu koti a tum tum tagna. Ya kpak un ya bambe ni di ya pɔ un o ya. 

14Mu bi daŋnɛ, chenani ma ya chen, o lawa ma kpak se sɛmu awa tu chaan tima a 

kpak sɔn weri Koosa suwachak ni ka ma wa un kpak nɔ bɛgim. 

15Ma lisi chenani ya kunyan ti nyɛ narawa nyinbaan lalaknɔ di ba gil ba tum tagna aa 

tiŋ un. Koosa funɛ kpa o zimarɛ a nyɛ ya niinbe daŋni Pɔɔl ni o fun sɔbi chen wɛ a nyɛ 

ma. 

16O sɔbi kin nama wɛu a li o tɔna maga ni a nyɛ nara ni. O bɔmu di nara zim Pɔɔl 

biksi ti bɔnɛ mun. Chendaha ba naa vɛ zim Koosa a ya bambi bilɛ tima, bɔnɛ kpa un a 

chɛrgi o vɛ ya wuti ba biksi nara. Ba gbanko kpa Koosa sɛm tɔn ti a chɛrgi a biksi 

nara. Koosa zi wa chɔk bau. 

17Amaa, mu bi daŋnɛ, ma piin zim kin nama wɛu. Maa il a ta nyɛ nibiksɛ ba naa la 

chɔk Koosa laaboor weri ti, wa mur ma a burgi ma Koosa wuti tiŋi ni ma chel ma bar 

kpok ni. 

18Ma ka nyɛ ya kunyan Yesu Kristo suŋi ma ma wa zim un nɛnɛ aa gbaari. Ma nyɛ ya 

nyɛ naa funɛ yisi ya a li ya tum tagna ni, jirima kinkan hali saha naa vɛ kpak bɔ. Ami. 

1 Jɔn 

1Jɔn 1 

Yesu Kristo Ya Miisa Maga Tiina 

1Min waa, Jɔn, la sɔbi tɔn nɔ a biksi ma nandigi wɛ. Waa funɛ nyɛn dooni a li piili ti 

ni, a ya miisa maga tiina. Ya funɛ koti a nu o tau a na un awa ya se ni a nyini un a kpa 

ya nisa a gbaŋsi un. O funɛ biksi ya Koosa wɛu. 

2Koosa funɛ kpa miisa maga tiin ti a tum tɛɛnɛ nɔ maga ni. Ya funɛ na unu, a ya o 

sɛhɛra tima a la ŋɔ ma Koosa mi fali naa vɛ kpak bɔ wɛ. Waa funɛ nyɛn Koosa ni saha 

maga, ka o fun kpa un a biksi ya. 

3Ya daŋni ya biksi ma kin naa maga o yarɛ ya fun na a nu, chen ni ya wa ma zi lagmiu 

a li sɛm nan ni. Ya wa Koosa awa o be Yesu Kristo ya maga kpak nɔ bɛgimnɛ. 

4Ya daŋni ma tu sɔɔniu kinkan. Chendaha ya sɔbi nan wɛ a nyɛ ma. 

Koosa Chi Fitinne Aa Chaani 

5Nannɛ Yesu fun biksi ya o titi wɛ ka ya gbanko biksi ma. Koosa chi fitinne aa chaani. 

Birsa tama wa to un ni. 

6Ya ŋɔɛɛ di ya wa un ya nibɛgimnɛ ka ya tum birsa tuma, ya suni wɛwa. Ya wa tiŋ 

wuti nyinbaan. 

7Amaa ya nyɛ ya tusa chaani a chi chenani Koosa tuha chaani chen, ya wa ya dɔŋtima 

zi kpak nɔ bɛgimu ka Koosa be Yesu chɛl zi yisi ya doŋ magau a li ya ni. 

8Ya sɛmɛɛ di ya wara tum tum tagna, yaa mur ya titirɛ. Ya wa kpak wuti. 

9Amaa ya la nɔɔni di ya tum tum tagniwa, Koosa zi gil au a nyɛ ya a yisi ya doŋ maga 

a li ya ni. Ya zimu di o zi ya chenu a nyɛ ya domi o ya wuti tiinnɛ ka o tum maga 

gbanko deŋli. 

10Ya sɛmɛɛ di ya ha wa tum tum tagna, ya yir Koosa nusun tiinnɛ. Ya wa zim o chiksɛ 

ta. 

1Jɔn 2 

Chenani Yesu Kristo Suŋi Ya Kinkan 

1Mu bisa, mu sɔbi nannɛ a nyɛ ma, chen ni ma zi ɔm ma tum tagnau. Amaa ya nandigi 

tum tum tagna, ya kpak naa la zi sumi ya kunyana Koosa a nyɛ yau. Waa ya Yesu 

Kristo naa ya tu chaan tiin ti. 

2O funɛ sou ya tum tagna daharɛ, chen ni o zi koti a yisi yau a li Koosa paan ni. O wa 

fun sou ya tum tagna duŋduŋ daharɛ. O funɛ sou tɛɛnɛ nɔ tim maga tum tagna gbanko 

daharɛ. 

3Yaa tiŋ Koosa nɔ sɛma maga, ya sir zim di ya zim unu. 

4Nar ŋɔɛɛ di o zim Koosau, amaa o wa tiŋ o nɔ sɛma, o suni wɛwa. O wa kpak wuti. 

5Nar tiŋ o nɔ, waa sir a daŋni un nɛnɛ. Yaa tiŋ chen, ya sir zi zimu di ya wa un ya 

nibɛgimnɛ. 

6Nar ŋɔ di o nyɛn Koosa nɛɛ, o tiŋ un a chi o be Yesu funɛ tiŋ un chen. 

O Lawa Yaa Tiŋ Koosa Chiksi Faliu 

7Mu bi daŋnɛ, o wa ya chiksi falirɛ mu sɔbi a nyɛ ma nan. O ha vɛɛn ya kibuni naa ma 

fun nu a li o piili ti ni chene. 

8Amaa o vɛɛn ya chiksi falirɛ, domi lalaknɔ birsa saha kaalu, ka chaani saha ka wa di 

o wa chiŋi o bar chiŋi ni. Yesu wa ma tiŋ chiksi fali nɔwa. 

9Nar ŋɔɛɛ di o nyɛn bar chaani nɛɛ a ha o dɔŋtima, o ha vɛɛn nyɛn birsa nɛɛ. 

10Amaa naa la daŋni o dɔŋtima, o waa nyɛn bar chaani ti nɛɛ. Kundɔŋ wa to dooni a la 

zi nyɛ o chel. 

11Naa ha o dɔŋtima, o nyɛn birsa nɛɛ. O wa zim doonani oo la. Birsa ti tɔ o sewa ka o 

burgi nyulum. 

12Bichɛsa, mu sɔbi nannɛ a nyɛ ma, domi Koosa funɛ gil ma tum tagna a nyɛ mau 

Yesu daha. 

13Nibahɛɛta, mu sɔbi nannɛ a nyɛ ma domi ma waa piin zim naa funɛ nyɛn dooni a li 

piili ti niu. Bunɔɔna, mu sɔbi nannɛ a nyɛ ma domi ma funɛ nyaŋi sintanau. 

14Nibahɛɛta, ma waa piin zim naa funɛ nyɛn dooni a li piili ti niu. Bunɔɔna, mu sɔbi 

nannɛ a nyɛ ma domi ma kpak kpoku a vɛɛn kpak Koosa sɛma ma bambe gbanko ni. 

Chendaha ma fun nyaŋi sintana. 

15Ma ta daŋni di ma tiŋ chenani tɛɛnɛ nɔ tim maga tiŋ. Maa daŋni tɛɛnɛ nɔ tim maga 

kina, ya kunyana Koosa daŋni ti wa to ma bambe ni. 

16Kin nawara nibinsa bara daŋni awa kin nawara ba se daŋni awa kin nawara ba daŋni 

ba kpak a na sɔn, a nama wa ya ya kunyana Koosa kina. A ya tɛɛnɛ nɔ tim maga 

kinawa. 

17Tɛɛnɛ nɔ maga awa kin nawara nara daŋni, a maga wa zi vusi, amaa naa tiŋ Koosa 

tutɔ, waa la zi wa na o mi fali naa vɛ kpak bɔ. 

Yesu Dɔm Zen Wɛ.  

18Mu bisa, tɛɛnɛ nɔ maga siili saha duglɛu. Ma funɛ nu di Yesu dɔm zen zi wa wau 

chen saha ti. Amaa Yesu dɔm damata piin liu a wa. Chendaha ya zim di tɛɛnɛ nɔ maga 

siili saha ti duglɛu. 

19Ba bɔnɛ funɛ nyɛn ya wati, amaa ba wa fun ya ya walɛ. Ba fu funɛ ya ya walɛ, ba fu 

zi nyɛn ya watiu. Amaa chenani ba chɔ a li ya wati chen, biksi di ba wa ya ya walɛ. 

20Amaa Koosa funɛ kpa o siim weri ti a du ma bambe niu ka ma maga kpak zima. 

21Mu sɔbi tɔn nɔwa a nyɛ ma, o wa ya di ma wa zim wuti ti. Ma zim wuti ti nɛnɛ, ma 

zi zim di nusuna wara li un ni. 

22Naa vɛ la nɔɔni di Yesu ya Kristo naa Koosa fun tum chen, o ya nusun tiinnɛ. Naa 

vɛ Koosa awa o be Yesu, o ya Kristo dɔmnɛ. 

23Naa vɛ la nɔɔni di Yesu ya Koosa be, o gban vɛ Koosau. Naa la nɔɔni wa Koosa be 

wɛ, o vɛɛn zim o kunyana Koosau. 

24Ma ta suglɛ biksi naa ma fun te nu chen. Ma nyɛ chen nyɛn ma bambe ni, ma wa ya 

kunyana Koosa awa o be Yesu zi ya nibɛgimu. 

25Ya kunyan ti fun vɔu di o zi nyɛ ya o mi fali naa vɛ kpak bɔu. 

26Mu sɔbi tɔn nɔwa a nyɛ ma a ŋɔ ma ba naa la daŋni ba mur ma ma li Yesu wɛ ni. 

27Koosa funɛ kpa o siim weri ti a du ma bambe ni. Chendaha nara wa biksi ma a 

gbaari o biksi ti ni, o ya yɔrirɛ. Koosa siim weri ti ya naa la zi biksi ma kina maga 

nyinbaan. O biksi maga ya wutirɛ. Nusuna wa to un ni. Adaha ma nyɛ ma wa Yesu ya 

nibɛgim a chi chenani Koosa siim weri ti fun a biksi ma chen. 

28Mu bisa, maa ya chen. Yesu wa bur wa, hansura wa zi wa kpak ya. Hiisa gbanko wa 

zi wa kpak ya, chen ni ya wa zi wa chɔ li o wati chen saha ti. 

29Ya zimu di Yesu wɛ maga deŋlu. Chendaha ya zim di ba naa maga tuma deŋlee, ba 

ya Koosa bisiwa. 

1Jɔn 3 

Koosa Yir Ya O Bisa 

1Ma lisi chenani ya kunyana Koosa daŋni ya kinkan. Hali o yir ya o bisa. Ba naa la tiŋ 

tɛɛnɛ nɔ tim maga nyinbaan, wa zim un. Chendaha ba vɛ zim ya. 

2Mu bi daŋnɛ, ya ya Koosa bisawa lalaknɔ. Chenani ya zi wa du wuzu digi, Koosa ha 

wa biksi ya. Amaa Yesu wa bur wa, ya zi wa du a chi unu. Ya se zi wa na unu wuzu 

digi a chi chenani o du chen. 

3Adaha ba naa maga kpak chen bambi bɛgim, ba zi kpak unu ba bambe ni di ba ya tu 

chaan tima a chi chenani Yesu ya tu chaan tiin chen. 

4Ba naa maga la tum tum tagna, ba chɔk Koosa chire. Tum tagna maga ya Koosa 

chire. 

5Ma zimu di Yesu funɛ wau di o wa yisi nara tum tagna maga a ta. O wa tum tum 

tagin hali tama. 

6Ba naa maga wa Yesu ya nibɛgim, ba tum tum tagin, ba tusa wa yaa sɔɔni tum tagin 

ti daha. Ba naa maga yaa tum tum tagna, ba tum chene domi ba wa zim un. 

7Mu bisa, ma ta nyɛ nandigi mur ma. Ba naa maga la tum tum were, ba ya tu chaan 

timawa a chi Yesu. 

8Ba naa maga la tum tum tagna, ba ya sintana bisiwa. Sintana funɛ tum tum tagnau a 

li piili ti ni hali wa zinan. Chendaha Koosa fun nyɛ o be wa tɛɛnɛ nɔ maga a wa chɔk 

sintana tuma. 

9Ba naa maga ya Koosa bisa, ba tum tum tagin, ba tusa wa yaa sɔɔni tum tagin ti daha. 

Koosa fun kpa o mi fali ti a du ba ni di ba ya o bisa. Chendaha ba tusa wara sɔɔni. 

10Chene ma zi zim ba naa ya Koosa bisa awa ba naa ya sintana bisa. Ba naa vɛ tum 

tum were awa ba naa vɛ daŋni ba dɔŋtima, ba wa ya Koosa bisa. 

O Lawa Yaa Daŋni Ya Dɔŋ Timau 

11Ya te lagmi Koosa laaboor weri naa ma fun nu dɔŋ ni, o wu birigi ya di yaa daŋni ya 

dɔŋtima. 

12Ma ta wa chi Keen naa funɛ ya sintana be chen a kpu o niinbe. Ma zim kinkin naa 

nyuhu ni o fun kpu o niinbe tiuu? O funɛ tum tum tagniwa ka o niinbe ti ka tum tum 

were. Chendaha o fun kpu un. 

13Mu niinbisa, ba naa la tiŋ tɛɛnɛ nɔ tim maga nyinbaan ha ma, ma ta nyɛ chen jɛri 

ma. 

14Chenani yaa daŋni dɔŋa biksi ya di Koosa funɛ lisi ya a li sintana nin ni a nyɛ ya o 

mi fali ti. Ba naa maga vɛ daŋni ba dɔŋtima, sintana ha vɛɛn dɔ ba. 

15Ba naa ha ba dɔŋtima, o chi ba ya nara nikpuulɛwa. Ma zimu di nara nikpuuli wa 

kpak Koosa mi fali naa vɛ kpak bɔ, ti. 

16Chenani Yesu fun sou ya daha biksi ya wuti daŋni. O weru wa yaa daŋni ya dɔŋtima 

chenu, hali a sou ba daha. 

17Ma ya kin tima a na ma dɔŋtima ka ba namsi ka ma vɛ di ma wa zi suŋi ba, yɛrɛ 

Koosa daŋni ti kaa nyɛn ma ni? 

18Mu bisa, ya ta daŋni ya dɔŋtima wa ya sɛma duŋduŋ ni. Ma nyɛ yaa daŋni ba wa 

wuti ni a tum tum were a nyɛ ba. 

Koosa Daŋni Ya kpak Bambeu O Suwachak Ni 

19-20Yaa ya chen, ya zimu di yaa tiŋ chenani Koosa daŋni ya tiŋnɛ. Chenani yaa tiŋ un 

nyɛ ya tusa chɔk, o zi zim ya bambe niu domi o zenu a kaali ya a zim kina maga. 

21Mu bi daŋnɛ, ya zimu di yaa tiŋ chenani o daŋni ya tiŋi, ya zi kpak bambi kpokau o 

suwachak ni. 

22Ya sumi un kundɔŋ, o zi nyɛ yau, domi yaa tiŋ o nɔ sɛmwa a la tum tum naa la sɔɔni 

o tuha. 

23Nannɛ ya zi tum a sɔɔni o tuha. O lawa ya nyɛ ya se su o be Yesu Kristou a kidaŋni 

dɔŋa a chi chenani o fun ŋɔ ya chen. 

24Ba naa maga tiŋ Koosa nɔ sɛma, nyɛn un ni ka o ka nyɛn ba ni. Ya zimu di nan ya 

wutirɛ, domi waa funɛ kpa o siim weri ti a du ya ni. 

1Jɔn 4 

Chenani Ya Zim Di Koosa Siim Weri Nyɛn Nara Ni 

1Mu chɛn daŋnɛ, nara ŋɔɛɛ di ba ya Koosa witinsiwa a sɛm wa o kpok ni, ma ta nyɛ 

ma se su ba lalaga. Witinsa ba naa ya nusun tima, kinkan piin pisiu a kaali bawu maga 

ni. Chendaha maa doso ba ni. 

2Nannɛ ma zi ya a zim Koosa witinsa ba naa kpak Koosa siim weri ti. Naa la nɔɔni di 

Yesu ya Kristo a la nɔɔni di o funɛ wa tɛɛnɛ nɔ maga a chi nibine, chen tiina kpak 

Koosa siim weri tiu. 

3Naa vɛ la nɔɔni Yesu wɛ nan ni, Koosa siim weri ti wa to un ni. O ya Kristo dɔmnɛ. 

Ma funɛ nu di chen tima zi wa tɛɛnɛ nɔ magau. Ba piin wau. 

4Mu bisa, Koosa dɔ ma a fun kpa o siim weri ti a nyɛ ma. O kpok naa nyɛn ma ni 

chen, waa kpok kaali Kristo dɔm kpok naa nyɛn ba ni. 

5Witinsa ba naa ya nusun tima awa tɛɛnɛ nɔ tim maga ya nibɛgimnɛ. Chendaha ba nu 

ba sɛma, 

6amaa Koosa ka dɔ ya. Ba naa maga zim un, ba waa la nu ya sɛma. Ba naa maga vɛ 

zim Koosa, ba wa zi nu ya sɛma. Chendaha ya zi zim ba naa ya wuti tima awa nusuna. 

Koosa Ya Daŋni Tiina 

7Mu chɛn daŋnɛ, ma nyɛ yaa daŋni dɔŋa. Daŋni li Koosa watɛɛ. Naa la daŋni o 

dɔŋtiina, waa ya Koosa be aa zim un. 

8Koosa ya daŋni tiina. Chendaha naa vɛ daŋni o dɔŋtiina, o wa zim un. 

9Koosa funɛ tum o be bɛgim tɛɛnɛ nɔ maga ni, chen ni ya zi kotiu a la o mi fali ti. 

Chen biksi ya chenani Koosa daŋni ya. 

10Ya laata te a daŋni Koosa, amaa waa te o daŋni ya. O funɛ tum o beu di o wa sou a 

lisi ya a li Koosa paan ni. Chen biksi ya o wuti daŋni. 

11Mu chɛn daŋnɛ, Koosa daŋni ya nan, o weru di ya gbanko kidaŋni dɔŋa. 

12Nandigi ha wa zin na Koosa. Amaa yaa daŋni dɔŋa, Koosa nyɛn ya watiu a la suŋi 

ya, chen ni ya zi daŋni unu aa gbaari. 

13Ya zimu di o nyɛn ya watiu ka ya gbanko nyɛn un ni, domi o siim weri naa o fun 

kpa a nyɛ ya, waa kut nyɛn ya wati. 

14Ya ya Koosa sɛhɛra timwa, domi ya funɛ na o be naa o fun tum a li tɛɛnɛ nɔ maga ni 

di o wa yisi ya a li ya tum tagna ni yaa tiŋ un. 

15Naa la nɔɔni di Yesu ya Koosa bere, Koosa nyɛn tiin watiu ka o gbanko nyɛn Koosa 

ni. 

16Ya zimu nɛnɛ di oo daŋni yau ka ya se su di waa ya daŋni tiina. Naa la daŋni o 

dɔŋtiina nyɛn Koosa wati ka Koosa nyɛn un ni. 

17Ya wa Yesu Kristo lagmi nyɛn ka o suŋi ya, chen ni ya zi daŋni unu hali o wa peti. 

O ya chene, chen ni ya wa zi wa kpak hansura a wuzu naa Koosa zi wa di tɛɛnɛ nɔ tim 

maga sɛria. 

18Nandigi daŋni ya hali o wa peti, ya wa zi ɔm chenani o zi wa ya ya. Ya ɔm un, chen 

biksi di ya se wa su di o daŋni yau hali o wa peti. 

19Ya daŋni unu domi waa te a biksi ya di o daŋni yau. 

20Nandigi ŋɔ di o daŋni Koosau a ha o dɔŋtiina, o ya nusun tiinnɛ. O vɛ koti a daŋni o 

dɔŋtiina naa oo na, yɛrɛ o kaa ya a daŋni Koosa naa o vɛ naali? 

21Nannɛ Kristo fun biksi ya. Naa la daŋni Koosa, o lawa o daŋni o dɔŋtima gbankou. 

1Jɔn 5 

Ya Kote A Nyaŋi Ya Tutɔ Daŋnɛu 

1Naa si su di Yesu ya Kristo naa Koosa fun tum chen, chen tiina ya Koosa bisi ta 

digirɛ. Ma daŋni nibine, ma zi daŋni o be ti gbankou. 

2Ya daŋni Koosa aa tiŋ o nɔ, ya zimu di ya zi daŋni o bisi ta gbankou. 

3Naa la daŋni Koosa zi tiŋ o nɔu. Chenani o daŋni ya tum wa bɔm. 

4Ba naa maga ya Koosa bisa ka ba se su un nɛnɛ zi nyaŋi ba tutɔ daŋnɛu. 

5Ba naa se su di Yesu ya Koosa bere duŋduŋ la zi ya chen. 

Chenani Yesu Kristo Sɛhɛrasa Tora Sɛm 

6Yesu Kristo funɛ wa tɛɛnɛ nɔ maga, ba wa fun chaksi un wa ni duŋduŋnɛ. Ba funɛ 

vɛɛn a kpu unu a gbaari ka o chɛl li. Koosa siim weri naa ya wuti tiina, waa ya sɛhɛra 

a li o chaksi awa o kpuuli ti ni. 

7Adaha sɛhɛrasa tora nyɛnɛɛ, 

8siim weri ti, Yesu chaksi ti awa o chɛl ti. Sɛhɛrasa tora nama ya kibɛgimnɛ. 

9Ya piinsa nu nara sɛhɛrau. Amaa Koosa be sɛhɛra ti ya kizenzen a kaali nibinsa 

sɛhɛra kinkan. 

10Naa si su Koosa be ti, o be ti sɛhɛra nyɛn un ni, ka o zim o be ti wɛ nɛnɛ. Naa si vɛ 

su Koosa, waa la ŋɔ di Koosa ya nusun tiinnɛ, domi o wa la nɔɔni a du Koosa sɛhɛra 

awa o be ti wɛ ni. 

11Koosa sɛhɛra ti nɛɛnɛ. Waa funɛ kpa o mi fali naa vɛ kpak bɔ a nyɛ ya. Nan mi fali 

nɔ nyɛn o be ti nin ni. 

12Naa wa Koosa be ti ya nibɛgim, waa kpak chen mi fali ti. Naa wa Koosa be ti vɛ ya 

nibɛgim, o wa kpak chen mi fali ti. 

Koosa Funɛ Kpa O Mi Fali A Nyɛ Ya 

13Mu sɔbi tɔn nɔ a nyɛ ma di ma naa se su Koosa be ti zi zimu di ma kpak Koosa mi 

fali naa vɛ kpak bɔu. 

14Ya kpak bambe kpok di ya sumi un kin naa nyɛ o tuha sɔɔni, o zi nu ya watiu. 

15Ya zim di o piin nu ya sɛmau, kin nawara ya sumi o wati, o zi nyɛ yau. 

16Ma na ma dɔŋtima ka ba tum tum tagna naa Koosa zi vɛ lɛrgi ba diŋsau ba siti, ma 

sumi un ba gil ba tum tagna ka o kpa o mi fali ti a nyɛ ba. Ba duŋduŋnɛ mu ŋɔ ma, di 

ma sumi Koosa a nyɛ ba chen. Nara tum tum tagna naa Koosa zi wa lɛrgi ba diŋsau ba 

siti, ma ta sumi Koosa a nyɛ ba. 

17Kin nawara vɛ deŋli ya wu tagniwa, amaa ma tum tum tagna bɔnɛ, Koosa zi lɛrgi 

ma diŋsau ma siti. 

18Ya zimu di ba naa ya Koosa bisa chen, tum tum tagna, ba tusa wa zi sɔɔni. Koosa be 

ti la suŋi ba, chen ni sintana wa kikoti a la ba kpok. 

19Ya zimu di ya ya Koosa bisiwa. Ba naa maga vɛ ya Koosa bisa, ba waa nyɛn sintana 

nin ni. 

20Ya zimu di Koosa be Yesu ti funɛ wa tɛɛnɛ nɔ maga di o wa lɛli ya sewa, chen ni ya 

zi zim naa ya wuti tiinau. Ya wa o be Yesu Kristo ti ya nibɛgimnɛ. Waa ya Koosa 

wuti. Waa la nyɛ ya o mi fali naa vɛ kpak bɔ. 

21Mu bisa, ma doso ma ta nyɛ kundɔŋ wa lisi ma a li Koosa tiŋi ni. 

2 Jɔn 

2 Jɔn 1 

1Mu waa, nihɛɛ, la sɔbi tɔn nɔ a nyɛ nihaan naa Koosa fun lisi a nyɛ o titi ni awa o 

bisa ba naa mu daŋni kinkan. Mu duŋduŋ laata la daŋni ma chen, amaa ba naa maga 

zim Koosa wuti, ba daŋni ma chene, 

2domi wuti naa nyɛn ya maga bambe ni. Wuti ti zi kut nyɛnu hali a vɛ peti. 

3Mu zaami mau. Ya kunyana Koosa awa o be Yesu Kristo zi suŋi ya magau a kiɔm ya 

siki a nyɛ ya bara sɔɔna, chen ni ya zi tiŋ wuti tiu nɛnɛ aa kidaŋni dɔŋa. 

O Lawa Ya Tiŋ Koosa Wuti Biksiu A Kidaŋni Dɔŋa 

4Mu tuha sɔɔnɛu kinkan domi mu funɛ na ka i bisi ta bɔnɛ tiŋ wuti ti a chi chenani ya 

kunyana Koosa fun ŋɔ di ya tiŋ chen. 

5Adaha mu sumi hinu ii tiŋ Koosa chiksɛ naa ya fun nu a li o piili ti ni chen. O wa ya 

chiksi falirɛ. O ŋɔ di o weru wa yaa daŋni dɔŋau, 

6aa kitiŋ o nɔ. O chiksi naa ŋɔ ya di o lawa yaa daŋni dɔŋau, ma gbanko funɛ nu o wɛu 

a li o piili ti ni. 

7Lalaknɔ nusun tima kinkan nyɛnɛɛ. Ba wa la nɔɔni di Yesu Kristo funɛ wa tɛɛnɛ nɔ 

maga a wa burgi nibine. Ba naa vɛ la nɔɔni chen, ba ya nusun timwa a ya o dɔma. 

8Ma nyini ma titi nɛnɛ, chen ni ma wa zi wa chel a chɔk ya tuma. Ma ya chen, ma zi 

wa na papaha naa Koosa kaa wa kpa nyɛ ma wuzu digiu. 

9Nandigi kpa wu digi a gbaari chenani ya fun biksi ma Kristo wɛ chen, Koosa wa to 

chen tiin ni. Ma kpak chenani ya funɛ biksi ma Kristo wɛ chen, Koosa awa o be Yesu 

zi nyɛn ma niu. 

10Nandigi wa ma wati a wa gbaari chenani ya fun biksi ma Kristo wɛ chen, ma ta la 

un amaa ma ŋɔ un di o la. Ma ta tiŋ un li ta nyinbaan ni. 

11Ba naa nyɛ un jirima, chen tima gbanko ya tum tagin nitumɛwa a chi un. 

Jɔn Mak Tɔn Nɔ Bar Nɔwa 

12Mu kpak wu damatiwa a kaa ŋɔ ma, amaa mu wa zi sɔbi a a dau lalaknɔ. Mu daŋni 

mu wa ma watɛɛ, chen ni ya zi koti a na dɔŋau a sɛm a wɛ. Doone ya maga tusa zi 

sɔɔni hali a wa peti. 

13Ma towe bisa naa Koosa fun lisi a nyɛ o titi ni chen, ba zaami mau. 

3 Jɔn 

3 Jɔn 1 

1Mu waa, nihɛɛ, la sɔbi tɔn nɔ a nyɛ mu chɛn, Gaiyus, naa mu daŋni wuti. 

2Mu chɛna, mu sumi Koosau di i na alaafɛ, chen ni i tuma zi weru. Mu zimu di ii tiŋ 

Koosa nɛnɛ, 

3domi Yesu nitiŋɛ ta bɔnɛ funɛ wa a wa sɛm min di maa tiŋ wuti nyinbaanu awa ma 

bambi maga ni. Mu funɛ nu chen, mu tuha fun sɔɔni kinkan. 

4Saha naa mu yaa nu di mu bisa tiŋ Koosa wuti nyinbaannɛ, o yaa sɔɔni mu tuhau 

kinkan a kaali kina maga. 

Jɔn Fun Pɛgi Gaiyus 

5Mu chɛna, o weru di i yaa kila Yesu nitiŋɛ ta a du aa kisuŋi ba. Ma wa zim ba bɔnɛ, 

amaa ma yaa la bau a la suŋi ba. Chenani maa tum nan, ma sir tiŋ Koosa nyinbaanu 

nɛnɛ. 

6Ba funɛ sɛm i wɛu a nyɛ Yesu nitiŋɛ ba naa nyɛn bar nɔ ni. Ba funɛ pɛgi hinu a li 

chenani ii daŋni ba ni. Ba wa saksi di ba li, i suŋi ba ba li nyinbaan ti ni nɛnɛ, chen ni i 

zi sɔɔni Koosa tuhau kinkan. 

7Yesu daha baa gba tɔsa nan. Ba wara daŋni ba naa vɛ zim Koosa nyɛ ba kundɔŋ. 

8Chendaha o weru wa yaa suŋi nara timau. Yaa suŋi dɔŋa chen ni, ya wa ba la biksi 

nara Koosa wɛ. 

Diɔtrifis Awa Dimitrius Wɛ 

9Min funɛ sɔbi tɔn a nyɛ Yesu nitiŋɛ ba naa funɛ nyɛn i tɔhɔn ni, amaa Diɔtrifis wa 

fun la nɔɔni di o tiŋ mu nɔ. O daŋni o burgi ma nihɛɛrɛ. 

10Mu wa wa, mu wa ma zi sɛm chenani o yaa fun a yo o nɔu a la sɛm sɛm tagna a du 

min ni. Amaa chen duŋduŋ laata ya wu tagna oo tum. O wa zi la Yesu nitiŋɛ ba naa 

yaa val a la wa o wati. Hali o wa zi nyɛ o chɛnsa bɔnɛ la ba du. Ba la ba, o yaa daŋni o 

duŋni ba a li Yesu nitiŋɛ ta wati. 

11Mu chɛna, ta tiŋ chenani o tiŋi. Kitum tum were nyinbaan. Naa la tum tum were, 

Koosa dɔ un. Amaa naa ka la tum tum tagna, Koosa wa dɔ un. 

12Dimitrius ya nibin werire. Nara maga zimu di oo tiŋ Koosa wuti nyinbaannɛ nɛnɛ. 

Mu titi ŋɔɛɛ di o ya nibin werire ka i zim di mu sɛm ya wutirɛ. 

Jɔn Mak Tɔn Nɔ Bar Nɔwa 

13Mu kpak wu damatiwa a kaa ŋɔ hin, amaa mu wa zi sɔbi a a dau lalaknɔ. 

14Mu kpak bambiu di mu wa na hin lalaga. Mu wa pu hin, ya zi sɛm kin nama wɛu. 

15Koosa la zi nyɛ hin bara sɔɔna. I chɛnsa ba naa nyɛn bar nɔ, zaami hinu. Zaami ya 

chɛnsa gbanko a nyɛ ya. 

Juud 

Juud 1 

1Mu waa, Juud, naa ya Yesu Kristo tumtumna awa Jems niinbe, min la sɔbi tɔn nɔ a 

nyɛ ma. Ya kunyana Koosa fun lisi ma a la daŋni ma ka Yesu Kristo kok ma. 

2Koosa zi kpak ma sikiu a kidaŋni ma a nyɛ ma bara sɔɔna aa gbaari. 

Chenani Nara Bɔnɛ Daŋni Ba Mur Nara 
(2 Pita 2.1-17) 

3Mu bi daŋnɛ, mu funɛ daŋni mu sɔbi a sɛm ma chenani Koosa fun a yisi ma awa ya a 

li ya tum tagna ni yaa tiŋ un. Lalaknɔ o lawa mu sɔbiu a kpami ma ma kpak laaboor 

weri naa ya fun biksi ma Koosa wɛ chen nɛnɛ. Waa funɛ kpa o wuti nɔ a nyɛ o nara ni 

bu bɛgim. 

4Amaa ba naa vɛ tiŋ Koosa, bɔnɛ fun sogli a wa gbaari ma ni. Ba funɛ chɛrgi Koosa 

laaboor weri naa biksi ya chenani Koosa fun a suŋi ya, a vɛ Yesu Kristo naa ya ya 

kunyana bɛgim. Ba funɛ ya chene di ba tum chɔkumsa tuma. Ba fun sɔbi a li Koosa 

sɛm tɔn ti ni saha digi di Koosa zi wa di ba sɛriau a na ba galimsa. 

5Ma piin zim kin nama wɛu nɛnɛ. Mu daŋni mu lisi mau saha naa Koosa fun a lisi Ju 

tima a li Ijipt pulum ni saha digi. A gantɛl nɛɛ o fun a kpu ba naa se vɛ su un. 

6Koosa malaikasa ba naa funɛ vɛ o nɔ a li ba bar nyɛni ni, Koosa fun kpak ba a vɔu 

birsi bar nyɛni ni wa kpok ni hali wuzu zen naa o zi wa di ba sɛria. 

7Ma gbanko lisi tɔsi naa ba yir Sɔdɔm awa Gamɔra awa tɔsi naa go a saha digi. Ba naa 

funɛ nyɛn dooni yau a chi Koosa malaikasi ta yaali. Ba fun a tum chɔkumsi tuma ka 

nibaala daŋni nibaala. Koosa fun kpa din naa vɛ kpak bɔ a kpa ba du a lɛrgi ba diŋsa 

kinkan. Nan la biksi ya di ya ta tiŋ chenani ba tiŋi. 

8Chen vɛɛna, nara nama la na kina a naa nyɛ ba tum tum tagna a du ba titi bara ni a 

chi ba deesi. Baa tiŋ ba tutɔrɛ a la pini Koosa malaikasa zoma. 

9Hali Koosa malaikasa nyuhu tiina naa ba yir Maikil, wa tun nan. O wa sintana funɛ 

di amɔrɛ di anti maa wa dɔ Mosis bara, o titi wa fun pini sintana zoma a di un sɛria, 

amaa o funɛ ŋɔ di Koosa la zi zulimi un. 

10Amaa nara nama pini kin nawara ba vɛ zimi zomwa. Tum naa baa tum a wa kpak 

nɛha a chi sela, a zi chɔk bau. 

11Yɛrɛ o kaa wa du ba ni? Ba tiŋ chenani Keen fun tiŋ saha digirɛ. Ba waa la tum tum 

tagna di ba na nyɔɔra a chi Beelim funɛ tum saha digi chen. Ba zi sowu a chi chenani 

Kɔɔra fun sou chen, domi o funɛ burgi o gantɛlu a chak Mosis saha digi. 

12Ba wa ma lagmɛɛ di ma di diwe, ba nyini ba duŋduŋnɛ a la di a la nyɔ kinkan. Chen 

la chɔk ma lagmi ti. Ba chi dobaala naa peha ya a vɛ mi doone. Ba chi bugili naa vɛ 

koti a nɔɔnirɛ, chen ni nara wa hur a luta a chɛsi a siti. 

13Ba chi chenani peha yaa wa mo ni chene ka ba tum tagna naa nyɛ ba na hiisa a chi 

ni fukla. Ba chi wula naa nyɛn buudaha ni a gba chene. Koosa zi kpa au a du birsi ni 

hali saha naa vɛ kpak bɔ. 

14Baal digi funɛ nyɛn doon ba yir un Inɔk. O funɛ ya Adam bi lulɛ nidigirɛ a sɛm ba 

wɛ saha digi a ŋɔ, “Kina, Koosa wa o malaika damata wa wa, 

15ba zi wa di nara maga sɛriau. Ba naa maga la tum tum tagna a sɛm sɛm tagna aa du 

Koosa ni, o zi na ba galimsau a ta ba yɔri.” 

16Nara nama yaa zulimi a la na nara galimsa saha maga. Ba yaa tiŋ ba titi daŋnirɛ a la 

daŋni sɔna a la pɛgi nara wa ba nyina ni di ba tiŋ ba a nyɛ ba malɛ. 

Maa Tiŋ Koosa Nɛnɛ Aa Gbaari 

17Mu bi daŋnɛ, ma lisi chenani ya kunyan Yesu Kristo nitumɛ fun te biksi ma, 

18a ŋɔ, “Tɛɛnɛ nɔ maga siili saha wa dugli, ba naa la tiŋ ba titi daŋnɛ, zi wa mɔm mau 

a li ma Koosa nyinbaan tiŋi ni.” 

19Nara nama wara tiŋ Koosa siim weri ti nyinbaan, amaa baa ka tiŋ tɛɛnɛ nɔ tim maga 

nyinbaannɛ. Chendaha ba nyɛ nara purigi dɔŋ ni. 

20Amaa, mu bi daŋnɛ, maa tiŋ Koosa nɛnɛ a gbaari, domi ma se su un. Ma nyɛ o siim 

weri ti suŋi ma maa sumi Koosa. 

21Koosa daŋni mau. Chendaha maa tiŋ un nɛnɛ a ta gil o nyinbaan. Maa pɔ ya kunyan 

ti Yesu Kristo. O wa bur wa, o zi kpak ma sikiu a nyɛ ma o mi fali naa vɛ kpak bɔ. 

22Maa kpak ba naa la beeli wa siki, 

23a yisi ba a li bar tagin ni. Ma gbanko kpak ba naa bur Koosa nyinbaan tiŋi ti ni siki. 

Amaa ma doso wa ba tum tagna ni a ha a. 

Ma Nyɛ Ya Pɛgi Koosa Naa Kpak Jirima Kinkan 

24Koosa kote a kpak ma di ma ta bur gantɛl. Wuzu digi o zi nyɛ ma tu chaanau awa tu 

sɔɔna hali a wa peti a kpa ma a du o suwachak ni. 

25Waa funɛ tum ya kunyana Yesu Kristo di o wa yisi ya a li ya tum tagna ni. Koosa 

naa ya nibɛgim duŋduŋ kpak jirima kinkan awa kpok a kaali kina maga a li o piili ni a 

wa zinan kpa la hali saha naa vɛ kpak bɔ. Ami. Ma zaami ba naa maga nyɛn ma wati a 

nyɛ min. 

Jɔnn Deesi 

Jɔnn Deesi 1 

1Min waa, Jɔn, la sɔbi tɔn nɔ a nyɛ Koosa tumtumsi ni di mu biksi ba chenani la zi ya 

lalaga. Koosa funɛ te kpa kin nama maga a sogli a zi kpa a a li gbampulim a nyɛ Yesu 

Kristo ni. Waa funɛ kpa a a nyɛ mu waa naa ya Yesu tumtum ni. 

2Mu funɛ kpa Koosa sɛmau, chenani Yesu Kristo biksi ya o titi wɛ awa kin naa maga 

mu fun na a nu a sɔbi a dau bar nɔ. 

3Ba naa karimi tɔn nɔ a ŋɔ ba dɔŋtim ni awa ba naa nu chenani la zi wa ya ka ba tiŋ 

mu sɛma, ba tusa zi sɔɔniu kinkan. Saha naa kin nama kaa wa ya duglɛu. 

Jɔn Funɛ Sɔbi A Nyɛ Yesu Nitiŋɛ Naa Purige Bunɔpɛ 

4Min waa, Jɔn, la sɔbi tɔn nɔ bar digi a nyɛ Yesu nitiŋɛ ba naa purige bunɔpɛ a li Azia 

pulum ni. Koosa naa funɛ nyɛn a ha vɛɛn nyɛn, o zi nyɛnu. O wa siimsa nɔpɛ a naa 

nyɛn o suwachak ni a li o tɔhɔn ni, 

5wa Yesu Kristo naa funɛ biksi ya Koosa wuti ti ka o te lɛli un a li o sou ni ya maga 

suwachak ni, ba maga zi suŋi mau a kinyɛ ma bara sɔɔna. Yesu ya koor zen a kaali 

tɛɛnɛ nɔ maga koorsa. Waa funɛ daŋni ya a kpa o chɛl a chaksi ya tum tagna a li ya 

bambe ni, 

6a vɔti ya koorsa a lisi ya di ya ya Koosa dam kɔkɔɔrsa di ya tum tuma a nyɛ o nyan 

Koosa ni. Yesu kpak jirima awa chaani wa kpok kinkan hali saha naa vɛ kpak bɔ. 

Ami. 

7Maa il. O zi wa li dobaala tuhu niu di ba naa nyɛ ba kpa tim a tau o lɔgum hɛna a li o 

daakakli ti ni chen awa nara maga zi na unu. O wa bur wa, nibin kurgɛ maga zi wiu 

kinkan. O wa zi vusi. Ami. 

8Koosa funɛ nyɛn a ha vɛɛn nyɛn, o zi nyɛnu. O waa naa kpak kina maga kpok, ŋɔ, 

“Mu vɛ kpak piili a nyɛn a vɛ kpak peti.” 

Jɔn Fun Na Yesu A Chi O Deesi 

9Mu waa, Jɔn, ya ma niinbe. Mu wa ma la namsi Yesu daha, amaa o suŋi yau ya di 

un, chen ni ya zi la zu o koor tiu wuzu digi. Ba fun kpa min a la nyɛ mu nyɛn pulum 

we naa ba yir Patmɔs ka ni go un. Ba funɛ ya chene, domi mu funɛ mɔɔli Koosa 

laaboor weri ti a ŋɔ nara wuti naa Yesu fun biksi ya a li gbampulim ni chen wɛ. 

10Aleedi wuzu digi Koosa siim weri ti fun wa si min ni a nyɛ mu na kin bɔnɛ a chi mu 

deesi. Mu fun nu ta zaŋa a chi kaabul, 

11ka o ŋɔ min, “Sɔbi chenani i kaa na a du tɔn ni a nyɛ Yesu nitiŋɛ ba naa nyɛn Ɛfɛsus, 

Sumana, Pɛgamum, Tiataya, Sardis, Filadɛlfia, awa Laodisia a li Azia pulum ni.” 

12Mu fun burgi di mu na naa la sɛm chen a na fitinsa bar chiŋe kina nɔpɛ ka ba kpa 

salmasa a kɔɔri a. 

13Mu funɛ vɛɛn nau ka Yesu naa la yir o titi nibine be, chiŋi a bambaan ni. O funɛ 

laari takta ziŋnirɛ a kpa salma gar wi a kirisi o bambi. 

14O nyuha awa o nyuksa funɛ pilimiu kinkan a chi gar pilim ka o se sɛri a chi din a la 

chɛr nara se. 

15O naŋgere sɛri ti funɛ chi sulminne ba kpa kɔɔri kina a lili kinkan. O ta ti funɛ ku a 

chi ni bar chuuri kinkan. 

16O funɛ kpak wula nɔpɛwa o nindil ni a kpak chisi nɔsa lɛ o li o nɔ ni. O se funɛ 

chɛru a chi nha biee. 

17Mu funɛ na un, mu fun chel tɛɛnɛ ni a chi mu siwɛɛ. O fun wa pu min a kpa o nindil 

a gbaŋsi min a ŋɔ, “Ta ɔmi. Mu vɛ kpak piili a nyɛn a vɛ kpak peti. 

18Mu ya naa nyɛnɛɛ. Mu funɛ sou, amaa lalaknɔ mu zi nyɛnu hali saha naa vɛ kpak 

bɔ. Min dɔ sou awa ba naa sitɛɛ bar nyɛni. 

19Sɔbi kin nawara i na nan a dau. A bɔnɛ ya zinan kiniwa. Bɔnɛ ka zi wa yau. 

20Wula nɔpɛ a naa nyɛn mu nindil ni nan awa fitinsa bar chiŋɛ nɔpɛ ka ba fun kpa 

salma a kɔɔri a, a muna funɛ sogliu. Lalaknɔ a li gbampulimu mu zi kpa a munau a 

biksi hin. Wula nɔpɛ ta ya Koosa malaikasa nɔpɛ a naa la nyini Yesu nitiŋɛ ka ba 

purigi bunɔpɛ a li Azia pulum ni. Fitinsa bar chiŋɛ kina nɔpɛ ta ya Yesu nitiŋɛ ba naa 

purige bunɔpɛ dooni chen.” 

Jɔnn Deesi 2 

Chenani Yesu Fun Sɛm A Nyɛ Ɛfɛsus Tim Ni 

1“Sɔbi kin nama a la nyɛ naa la nyini Yesu nitiŋɛ ta a li Ɛfɛsus ni. Mu waa naa 

kpak wula nɔpɛ mu nindil ni a val a go fitinsa bar chiŋɛ nɔpɛ ka ba fun kpa salma a 

kɔɔri a bambaan ni, ma nu chenani mu kaa ŋɔ ma. 

2Mu zim chenani ma bambe duu awa chenani ma kpak un ma bambe ni di ma tum 

ma tuma wa kanyita ni a ta kuuli. Mu zimu di ma wa kpak wu digi wa ba naa la 

tum tum tagna ni a zaamsi ba naa ŋɔ di ba ya Koosa wuti nibiksɛwa a na di ba ya 

nusun timwa. 

3Ma di ma namsiu a wa kanyita ni mu daha a vɛ bur mu tiŋi ni, 

4amaa wu digirɛ ma vɛ seen a yaali. Ma wara daŋni min a chi chenani ma fun te 

daŋni min chen. 

5Ma lisi chenani o fun te du a bur kuwa mu wati. Ma vɛ di ma wa zi bur wa, mu zi 

bur wa ma watiu lalaga a wa zer ma fitin bar chiŋsi a chɔk un. 

6Ma waa la ha tum tagna a naa Nikolaitan tima tum a chi chenani mu ha a. Chen 

weru. 

7“Ma cheŋi ma diŋsa a nu chenani Koosa siim weri ti sɛm a nyɛ Yesu nitiŋɛ ba naa 

nyɛn Azia pulum ni. Ba naa maga vɛ bur mu tiŋi ni, mu zi nyɛ ba nyinbaanu ba di 

Koosa mi fali bugil nɔnau. O bi Koosa tɔhɔn naa weri nee. Ba naa maga nyɛn 

dooni, ba tusa sɔɔnɛu kinkan.” 

Chenani Yesu Fun Sɛm A Nyɛ Sumana Tim Ni 

8“Sɔbi kin nama a la nyɛ naa la nyini Yesu nitiŋɛ ta a li Sumana ni. “Mu vɛ kpak 

piili a nyɛn a vɛ kpak peti. Mu funɛ sou, amaa lalaknɔ mu zi nyɛnu hali saha naa vɛ 

kpak bɔ. 

9Mu zim chenani ma namsiu kinkan a ya fara tima, amaa ma ta suglɛ di ma funɛ 

kpa kidamatiwa a chiŋsi a li Koosa tɔhɔn ti ni. Bɔnɛ nyɛn ma ni aa chɔk ma sɔna. 

Sintana dɔ ba, domi ba ŋɔ di ba ya Ju timwa a vɛ yaali. 

10Ma ta ɔm chenani ma namsi zi wa gbaari. Sintana zi wa nyɛ ba kpak ma bɔnɛu a 

tɔ dɛ di o zaamsi ma a nyɛ ma namsi kinkan wuzu fi. Ba daŋni ba kpu ma, ma kpak 

nɛnɛ ka mu zi kpa Koosa mi fali ti a nyɛ ma. 

11“Ma cheŋi ma diŋsa a nu chenani Koosa siim weri ti sɛm a nyɛ Yesu nitiŋɛ ba 

naa nyɛn Azia pulum ni. Ba naa kpak nɛnɛ hali a la tel o bɔ, Koosa wa zi kpa ba a 

gbaari ba naa o zi wa na ba galimsa a ta ba yɔri.” 

Chenani Yesu Fun Sɛm A Nyɛ Pɛgamum Tim Ni 

12“Sɔbi kin nama a la nyɛ naa la nyini Yesu nitiŋɛ ta a li Pɛgamum ni. “Mu waa 

naa kpak chisi nɔsa lɛ ti o li mu nɔ ni, ma nu chenani mu kaa ŋɔ ma. 

13Mu zimu di doonani ma nyɛn nan, sintana dɔ nidamata. Hali o nitiŋɛ funɛ kpu 

naa ba yir Antipas domi o funɛ biksi nara mu wɛ, ma wa fun bur a li mu tiŋi ni. 

14Amaa wu bɔnɛwa ma vɛ seen a yaali. Bɔnɛ nyɛn ma ni a tiŋ naa ba yir Beelam 

chen biksi. O funɛ nyɛn saha digi a biksi baal naa ba yir Belak di o la biksi Ju tima 

chenani ba zi di vursa diwe a tum chɔkumsa tuma. 

15Bɔnɛ ka nyɛn ma ni a tiŋ Nikolaitan tima biksi. 

16Ma duŋni ba a ta. Ma vɛ duŋni ba, mu zi bur wa ma watiu lalaga a wa lisi chisi 

naa la li mu nɔ ni a chem ba. 

17“Ma cheŋi ma diŋsa a nu chenani Koosa siim weri ti sɛm a nyɛ Yesu nitiŋɛ ba 

naa nyɛn Azia pulum ni. Ba naa kpak nɛnɛ hali a la tel o bɔ, mu zi kpa diwe naa ba 

yir ‘mana’ ka o sogliu, a nyɛ ba ba di. Mu zi sɔbi sɔn falɛu a sak buŋkul pilimi ni a 

kpa nyɛ ba. Ba naa la a chen duŋduŋ la zi zim chenani sɔbi sak o kin ni.” 

Chenani Yesu Fun Sɛm A Nyɛ Tiataya Tim Ni 

18“Sɔbi kin nama a la nyɛ naa la nyini Yesu nitiŋɛ ta a li Tiataya ni. “Mu waa naa 

Koosa be ka mu se sɛri a chi din a la chɛr nara se ka mu naŋgere sɛri ti funɛ chi 

sulminne ba kpa kɔɔri kina a lili kinkan, ma nu chenani mu kaa ŋɔ ma. 

19Mu zim chenani ma bambe duu awa chenani ma daŋni Koosa awa dɔŋa awa 

chenani ma se su un nɛnɛ. Mu gbanko zim di tum were naa maa tum wa kanyita ni 

lalaknɔ nan kaali te tel tum ta. 

20Amaa wu digirɛ ma vɛ seen a yaali. Nihaan digi nyɛn ma ni ba yir un Jɛzɛbɛl. O 

ŋɔ di waa ya Koosa nitumɛ ta digi, amaa o biksi ma di ma bur a tum chɔkumsi 

tuma a kidi vursa diwe. Ma waa la nɔɔni o nyɛn ma wati. 

21Saha naa mu fun ŋɔ un di o gil o tum tagni chen galɛu. O wara daŋni o bur a li o 

chɔkumsi tum ta ni. 

22Ma nu mu wati. O wa ba naa lagmi dɔŋ ni a tum chɔkumsi tum chen vɛ gil a, mu 

zi nyɛ wichɔɔrta kpak bau ba chɔ tɛɛnɛ ni a namsi kinkan. 

23Mu zi nyɛ o bisa sitiu, chen ni Yesu nitiŋɛ ta maga zi zimu di min ya naa zim 

chenani nibinsa bambe du. Mu zi bɔ ma magau a li chenani ma tum ni. 

24-25“Ma naa nyɛn Tiataya ni a vɛ tiŋ sintana wu sogle naa o biksi nara, mu daŋni 

ma duŋduŋnɛ kpak mu wuti biksi ti hali mu wa bur wa. Mu wa ŋɔ ma di ma bu ya 

wu digi. 

26Ma kpak nɛnɛ a sɔɔni mu tuha hali a la tel o bɔ, mu zi vɔti ma mu koorsau ma dɔ 

tɛɛnɛ nɔ tim maga. 

27Mu nyana funɛ kpa o kpok a nyɛ min di mu zi dɔ bau wa kpok ni. Ma zimu 

chenani tempile nikɔɔri yaa kpa o lugɛ da a chɛɛgi o tempilsa naa vɛ were. Ma zi 

dɔ ba chenu. 

28Mu jirima awa mu chaani a naa mu zi kpa a nyɛ ma, a zi chaaniu a chi chau wul. 

29“Ma cheŋi ma diŋsa a nu chenani Koosa siim weri ti sɛm a nyɛ Yesu nitiŋɛ ba 

naa nyɛn Azia pulum ni.” 

Jɔnn Deesi 3 

Chenani Yesu Fun Sɛm A Nyɛ Sardis Tim Ni 

1“Sɔbi kin nama a la nyɛ naa la nyini Yesu nitiŋɛ ta a li Sardis ni. “Mu waa kpak 

Koosa siimsa nɔpɛ awa wula nɔpɛ. Ma nu chenani mu kaa ŋɔ ma. Mu zim chenani 

maa tumu awa chenani nara sɛm di ma tiŋ minu nɛnɛ amaa ma wa tiŋ nɛnɛ. 

2Ma kaa tiŋ chen, o wa zi vusi ka ma bur mu tiŋi ni. Ma si chiŋi a kpak si sɛm a tiŋ 

nɛnɛ, chen ni ma zi peti tum naa Koosa fun kpa nyɛ ma di ma tumu. 

3Ma lisi chenani ma fun te nu Koosa laaboor weri ti a nyɛ ma se su un. Ma kpak un 

nɛnɛ a gil chenani ma vɛ tiŋ min nɛnɛ. Ma vɛ si chiŋi a kpak si sɛm a tiŋ min nɛnɛ, 

mu zi wa wa ma watiu ka ma vɛ zim mu wɛ. Mu waali ti zi chi chenani ŋmɛɛr ya 

wa ŋmɛ kina chen. 

4Ma naa nyɛn Sardis ni, bɔnɛ ha wa tum tum tagna naa nyɛ ma tusa doŋ. Mu zi nyɛ 

ma kipilimau ma laari a nyɛ ma wa min lagmi dɔŋ ni chenani ma ya chen daha. 

5Mu zi nyɛ ba naa kpak nɛnɛu hali a la tel o bɔ laari kipilimau ka mu zi nyɛ ba 

sɔna naa ba fun sɔbi aa du Koosa mi fali tɔn ti ni kpalimi dooni. Mu si sɛm mu 

nyana awa o malaikasi ta gbampulim niu a li ba suwachak ni di min dɔ ba. 

6“Ma cheŋi ma diŋsa a nu chenani Koosa siim weri ti sɛm a nyɛ Yesu nitiŋɛ ba naa 

nyɛn Azia pulum ni.” 

Chenani Yesu Fun Sɛm A Nyɛ Filadɛlfia Tim Ni 

7“Sɔbi kin nama a la nyɛ naa la nyini Yesu nitiŋɛ ta a li Filadɛlfia ni. “Mu waa naa 

ya tu chaan tiina awa wuti tiina a kpak koor Devid dam safibe. Mu kpa un a puti 

mu koor ti bulzɔɔnɔ, nandigi wa kikoti a far un. Mu kpa safibe ti a pur bulzɔɔnɔ ti, 

nandigi wa kikoti a puti un. 

8Mu zim chenani maa tumu awa chenani ma vɛ kpak kpoku, amaa ma tiŋ mu biksi 

ti a vɛ li mu gantɛl nara bambaan ni. Chendaha mu fun puk mu koor ti bulzɔɔnɔ di 

ma zu. Nandigi wa to a la zi tɔ un. 

9Ma nu mu wati. Ba naa ŋɔ ma di ba ya Ju timwa a ya nusun tima, sintana dɔ ba. 

Mu zi nyɛ ba wa gbiri ma suwachak niu a nyɛ ma jirima, domi ba zimu di mu 

daŋni mau. 

10Saha naa ba naa maga nyɛn tɛɛnɛ nɔ maga ni zi wa namsi kinkan, ka mu zi 

zaamsi ba, duglɛu. Ma funɛ tum ma tumau wa kanyita ni a chi chenani mu fun 

biksi ma. Chendaha mu zi wa lisi mau a li namsi ti saha ni. 

11Mu zi bur wau lalaga. Ma kpak chenani ma tiŋ min nɛnɛ, chen ni nandigi wa zi 

lisi Koosa mi fali naa mu zi kpa a nyɛ ma, a li ma ni. 

12Ba naa kpak nɛnɛ hali a la tel o bɔ, mu zi nyɛ ba burgiu a chi zantɔglsa a li 

Koosa bar jɛɛmi dam ni hali saha naa vɛ kpak bɔ. Mu zi sɔbi Koosa sɔn awa o 

tɔhɔn ti sɔnu a sak ba ni. O tɔhɔn ti ya Jɛrusalɛm fali naa Koosa zi nyɛ o wa nyɛn 

tɛɛnɛ nɔ maga ni wuzu digi. Mu gbanko zi sɔbi mu sɔn faliu a sak ba ni. 

13“Ma cheŋi ma diŋsa a nu chenani Koosa siim weri ti sɛm a nyɛ Yesu nitiŋɛ ba 

naa nyɛn Azia pulum ni.” 

Chenani Yesu Fun Sɛm A Nyɛ Laodisia Tim Ni 

14“Sɔbi kin nama a la nyɛ naa la nyini Yesu nitiŋɛ ta a li Laodisia ni. “Mu waa naa 

ba ya yir Ami ka mu biksi nara Koosa wuti wɛ. Waa funɛ nyɛ mu naami kina maga 

a li o piili ti ni. 

15Mu zim chenani maa tum. Ma se wa sɛri a li chenani ma daŋni ma tum mu tuma, 

amaa ma wa bur a li mu tiŋi ni. Mu fu daŋni mu zim di ma se sɛriu akoo ma zi gil 

mu tiŋirɛ. 

16Domi ma se wa sɛri wa mu tiŋi ni, ma nyɛ sɛsirɛ kpak min. Ma nyɛ mu daŋni mu 

wa chɔk ma. 

17Ma ŋɔ ma titi ni, ‘Ya ya kin timawa kinkan a vɛ daŋni kundɔŋ.’ Mu zi ŋɔ ma 

chenani ma duu wuti. Ma ya fara timwa kinkan a chi nyuluma ba naa laari kizɛrgɛ. 

Ba naa maga na ma, ma wɛ zi ya ba sikiu. 

18Ma wa mu wati a wa yau salma naa ba fun kpa du din ni a chaksi di ma ya kin 

tima wuti awa gar pilima naa ma laari, chen ni ma wa zi bu na hiisa. Ma wa yau se 

luri a du ma se ni, chen ni ma zi bukoo kinau. 

19Mu zulimi ba naa maga mu daŋni a biksi ba ba tum tagna. Ma gil chenani ma 

funɛ tum a kpak si sɛm awa mu tiŋi ni. 

20Ma nu mu wati. Saha maga mu yaa chiŋi bulzɔɔnɔ nɛɛ a mo a la yir. Ba naa nu 

mu ta a puk bulzɔɔnɔ ti, mu zi zuu, chen ni ba wa min zi lagmiu a di diwe. 

21Ba naa kpak nɛnɛ hali a la tel o bɔ, mu zi nyɛ ba bɔni mu jirima bar nyɛniu 

Koosa chakpal ni. Mu funɛ kpak nɛnɛ hali a fun la tel o bɔ. Chendaha o nyɛ mu 

kani dooni. 

22“Ma cheŋi ma diŋsa a nu chenani Koosa siim weri ti sɛm a nyɛ Yesu nitiŋɛ ba 

naa nyɛn Azia pulum ni.” O fun sɛm chen peti a kaali. 

Jɔnn Deesi 4 

Chenani Koosa Tɔhɔn Tima Funɛ Jɛɛmi Un 

1A gantɛl ni mu fun bu nyini a na kundɔŋ a chi mu deesi. Koosa tɔhɔn ti bulzɔɔnɔ funɛ 

puku, ka ta zaŋa naa mu fun te nu chen chi kaabul fun ŋɔ min, “Zini kuwa bar nɔ ka 

mu biksi hin chenani la zi wa ya.” 

2Koosa siim weri ti fun vaan te mu suwachak a nyɛ mu zini a zu. Mu fun nyini a na 

Koosa jirima bar nyɛni ka nandigi kani dooni. 

3O se funɛ liliu a chi buŋkul were a naa sɛrɛ a chaani, ka doonkagla naa chi suwasi ni 

go un. 

4Bar kanɛ fumlɛ danaasi funɛ go un. Nihɛɛta nara fumlɛ danaasi funɛ kani doonma ni. 

Ba maga funɛ laari kipilimiwa a chik salma nyuchigsa. 

5Din fun nyiksi awa nasɛha a li Koosa jirima bar kani ti. Fitin hɛmsɛ abanɔpɛ funɛ 

nyɛn o suwachak ni. A waa funɛ ya Koosa siimsa nɔpɛ. 

6Bɛɛŋa naa funɛ pɛn a lili a chi diga gbanko funɛ nyɛn o suwachak ni. Sela naasi funɛ 

chiŋi a go un a gbaari. A maga se funɛ iiu a nyɛn a se awa a naŋkporsi ni. 

7Sel digi funɛ chi gbogumtirɛ, digi chi nupɔl, digi ka kpak nyuha a chi nibine, digi ka 

kpak nyuha a chi tiisi naa pisi o chɛnɛ. 

8A maga funɛ kpak chɛnɛ anɔnɔrawa ka se ta su a bara maga. Ba yaa funɛ lɔ boola a 

vɛ hiisi a ŋɔ, “Ya kunyana Koosa naa ya tu chaan tiina a kpak kina maga kpok, i vɛ 

kpak piili a nyɛn a vɛ kpak peti.” 

9Sela naasi ta funɛ lɔ a booliwa a pɛgi naa funɛ kanɛ Koosa jirima bar kani ni, domi o 

kpak jirima awa chaani kinkanu a nyɛn hali saha naa vɛ kpak bɔ. 

10A funɛ lɔ a bool ta chene, nihɛɛta nara fumlɛ danaasi ta yaa fun siu a pimi tɛɛne ni a 

jɛɛmi naa funɛ kanɛ Koosa jirima bar kani a nyɛn hali saha naa vɛ kpak bɔ, ni. Ba yaa 

fun bini ba salma nyuchigsau a dau a li o suwachak ni a kpa aa chiksi a ŋɔ, 

11“Ya kunyana awa ya Koosa, hin naami kina maga. O ya i tutɔrɛ a nyɛn. Chendaha o 

deŋli wa ya jɛɛmi hin, domi i kpak jirima awa chaani wa kpok kinkan a kaali a maga.” 

Jɔnn Deesi 5 

Tɔn Awa Piisi Be Wɛ 

1Mu fun nyini a na ka naa kanɛ Koosa jirima bar kani ni chen, funɛ kpak tɔnnɛ o 

nindil ni. Ba fun sɔbi a sak o suwachak awa o gantɛl ni a guti un a tɔ un tɔɔli bunɔpɛ. 

2Malaika digi funɛ kpak ta kpok a nyɛn dooni. Waa funɛ mɔɔli a ŋɔ, “Anti ya nizen a 

la zi wa kasi kitɔɔli nama a puk tɔn nɔ?” 

3Nandigi wa ta ba naa nyɛn Koosa tɔhɔn ti ni akoo tɛɛnɛ nɔ maga ni koo nisitɛ bar 

nyɛni ni a ya nizen di ba wa puk un a nyini o tuha ni. 

4Mu funɛ na di nandigi wa to a ya nizen a la zi la puk tɔn ti a nyini o tuha ni, sini fun 

li mu se ni kinkan. 

5Nihɛɛti ta digi fun bur a ŋɔ min, “Ta nyɛ i sini kilili. Naa ba yir gbogumti chen a li 

Juda buuri ni, waa ya koor Devid bi luli. O funɛ kpaku hali o bɔ a nyaŋi o dɔma a koti 

a kasi kitɔɔlisa nɔpɛ ta a puk tɔn ti. Kina, waa nɛɛnɛ.” 

6Mu fun nyini a na ka piisi be nyɛn doon. O chi ba funɛ kɔrigi unu. O fun chiŋi a dugli 

Koosa jirima bar kani ti ka sela naasi ta awa nihɛɛta nara fumlɛ danaasi ta go dooni. 

Piisi be ti funɛ kpak nyindaasa anɔpɛ awa se nɔpɛwa. O se nɔpɛ ta funɛ ya Koosa 

siimsa nɔpɛ naa Koosa fun tum tɛɛnɛ nɔ maga ni. 

7Piisi be ti fun la la tɔn ti a li naa kanɛ Koosa jirima ba kanɛ nindil ni. 

8Piisi be ti funɛ la, sela naasi ta awa nihɛɛta nara fumlɛ danaasi ta fun si a pimi tɛɛnɛ 

ni o suwachak ni. Nihɛɛti ta maga funɛ kpak gɔnjisiwa awa salma gbaŋsa a kpa kin 

naa sɔɔra weree a du a tuha ni. Kin naa sɔɔra weree chen funɛ ya Koosa nara sumi. 

9Ba fun lɔ bool fali a ŋɔ, “I ya nizenu wa i la tɔn ti a kasi kitɔɔli ta a puk un. Ba funɛ 

kpu hin, i fun kpa i chɛl a la nidamata nyuuna a nyɛ Koosa ni. I funɛ lisi bau a li 

pulumsa awa buurisa maga ni ka ba maga sɛm sɛm kurgɛ. 

10I funɛ vɔti ba koorsa a lisi ba di ba ya Koosa dam kɔkɔɔrsa a tum tuma a nyɛ ya 

Koosa ni. Ba zi dɔ tɛɛnɛ nɔ tim magau.” 

11Mu fun bukoo nyini a na ka Koosa malaikasa nyɛn dooni. Ba funɛ iiu a vɛ kpak guri 

a chiŋi a go doon maga. Mu funɛ nu a, 

12ka a lɔ bool wa ta zaŋa ni a ŋɔ, “Piisa be naa ba fun kɔrigi chen, o deŋlu wa ya jɛɛmi 

hin, domi i dɔ kina maga a kpak zima awa kpok wa jirima wa chaani kinkan wa tu 

sɔɔni.” 

13Doone mu fun nu kin naa maga funɛ nyɛn Koosa tɔhɔn ti awa tɛɛnɛ nɔ maga wa 

nisitɛ bar nyɛni wa teku ni ka a fun lɔ bool a ŋɔ, “Ma nyɛ ya pɛgi naa kanɛ Koosa 

jirima bar kani ni awa piisi be ti, domi ba kpak jirima awa chaani wa kpok kinkan hali 

saha naa vɛ kpak bɔ.” 

14A funɛ lɔ a bool ti peti, sela naasi ta fun ŋɔ, “Ami,” ka nihɛɛti ta fun si a pimi tɛɛnɛ 

ni a jɛɛmi ba. 

Jɔnn Deesi 6 

Piisi Be Fun Kasi Tɔn Kitɔɔlɛ Abanɔra 

1Piisi be ti funɛ la tɔn ti, o fun kasi kitɔɔli naa te chen a puk tɔn ti bar digi. Sela naasi 

ta digi fun ŋɔ min a chi nasɛha, “Kuwa a wa na.” 

2Mu fun la nyini a na zaag pilim ka o nyɛn dooni. Naa funɛ zini zaag ti chen funɛ 

kpak toha awa hɛmwa ka ba fun kpa salma nyuchiga a chik o nyuha. O fun la chem 

laal a nyaŋi o dɔm damata. 

3Doone piisi be ti fun kasi kitɔɔli alɛ tiina a bu puk tɔn ti tama a gbaari. Sel naa funɛ 

chi nupɔl chen, fun ŋɔ min, “Kina.” 

4Mu fun nyini a na zaag sɛm ka o nyɛn dooni. Ba funɛ kpa chisi zen a nyɛ naa funɛ 

zini zaag ti chen. Ba gbanko funɛ kpa kpokre di o la a la nyɛ tɛɛnɛ nɔ tim maga la 

chem laal a kpu dɔŋa a nyɛ un. 

5Doone piisi be ti fun kasi kitɔɔli atora tiina a bu puk tɔn ti tama a gbaari. Sel naa 

kpak nyuha a chi nibine chen, fun ŋɔ min, “Kina.” Mu fun nyini a na zaag bilim ka o 

nyɛn dooni. Naa funɛ zini zaag ti chen funɛ kpak kina kizaamsirɛ o nin ni. 

6Mu fun nu ta a li sela naasi ta bambaan ni ka o ŋɔ, “Kila a la bɔ ba naa tum wuzu 

bɛgim chen wa poge gbaŋpuluma akoo mɛ gbaŋpulumsa tora, amaa doso a ta chɔk nu 

ti akoo sin.” 

7Doone piisi be ti fun kasi kitɔɔli anaasi tiina a bu puk tɔn ti tama a gbaari. Sel naa 

kpak nyuha a chi tiisi naa pisi o chɛnɛ, fun ŋɔ min, “Kina, 

8mu fun nyini a na zaaga ka o chi suwasi ni ka o nyɛn dooni. Naa funɛ zini zaag ti 

chen, sɔn funɛ ya ‘sou’. Nidigi sɔn funɛ ya ‘nisitɛ bar nyɛni’ fun tiŋ o gantɛl. Ba fun 

purigi tɛɛnɛ nɔ maga bunaasi a lisi bar digi a nyɛ ba di ba kpa nyinbaan kurgɛ a kpu ba 

naa maga nyɛn dooni. Nara balɛ ta fun kaali a nyɛ lɔsa awa wichɔɔrta chel dooni. Ba 

gbanko fun kpa chisi zene awa sel zene a kpu ba. 

9Doone piisi be ti fun kasi kitɔɔli anyuun tiina a bu puk tɔn ti tama a gbaari. Mu fun 

nyini a na ka biŋbiŋa nyɛn dooni. Ba naa tɛɛnɛ nɔ tim maga fun kpu domi ba funɛ 

biksi ba Koosa laaboor weri ti wɛ a vɛ bur gantɛl a li ba biksi ni, ba funɛ nyɛn biŋbiŋ 

ti mun nɛɛ. 

10Ba fun tɛsi ta zaŋa a ŋɔ, “Ya kunyana, hin ya tu chaan tiina awa wuti tiina a kpak 

kina maga kpok. Yɛrɛ o zi vusi ka i di tɛɛnɛ nɔ tim maga sɛria a lɛrgi ba diŋsa chenani 

ba fun kpu ya chen daha?” 

11Ba naa funɛ nyɛn Koosa jirima bar kani ti ni a go, bɔnɛ fun kpa takta ziŋɛ pilima a 

nyɛ ba a ŋɔ ba di ba hiisi tama, hali tɛɛnɛ nɔ tim maga wa kpu ba niinbisa a chi ba 

funɛ kpu ba a gbaari peti. 

12Doone mu fun nyini a na ka piisi be ti fun kasi kitɔɔli anɔra tiina a bu puk tɔn ti 

tama a gbaari. Tɛɛnɛ nɔ maga fun vaan zigsi kinkan ka nha fun biri a chi dinhala. Pɛna 

fun burgi kisɛm a chi chɛl, 

13ka wula fun li buudaha a wa tu tɛɛnɛ nɔ maga a chi chenani peha yaa ya soom galsa 

chesi chen. 

14Buudaha funɛ gutiu a chi ba guti kichɔɔli a nyuksi, ka bɛ awa pulumsi naa ni go 

chen maga fun tur a bar nyɛnɛ ni. 

15Tɛɛnɛ nɔ tim maga koorsa, nibirige ta, kin tima, lanjimasa nyuhu tima, ba naa funɛ 

ya yosa awa ba naa funɛ ya nihiise, ba maga fun chɔ la zu gbɛntɛl bɔsa awa bɛ 

bambaanisi ni. 

16Ba funɛ sumi di bɛ ta chesi ba ni, chen ni naa kanɛ Koosa jirima bar kani ni wa zi na 

ba, ka piisi be ti wa zi kpa o paan a du ba ni a na ba galimsa a ta ba yɔri. 

17Ba fun ŋɔ dɔŋ ni, “Wuzu zen naa Koosa kaa wa na paan a lɛrgi ya diŋsa, telu. Anti 

la zi koti a chem un?” 

Jɔnn Deesi 7 

Nara Tusuk Kɔk Di Fumnaasi Danaasiwa Wɛ 

1A gantɛl ni mu fun nyini a na ka Koosa malaikasa naasi chiŋi tɛɛnɛ nɔ maga koŋsa 

naasi ta ni. Ba fun tɔ tɛɛnɛ nɔ maga peha bar lilɛ anabaasi, chen ni peha ti wa kikoti a 

ya tɛɛnɛ ni akoo ni ni koo a viigi bugila. 

2Koosa funɛ nyɛ a kpok di a chɔk tɛɛnɛ awa ni. Doone mu fun na malaika digi fun li 

nha bar yɛli ka o kpak kin naa o kpa dani nara a nyɛ Koosa ni o nin ni. O fun yir 

kinkan awa ta zaŋ ni a ŋɔ malaikasa naasi ta ni, 

3“Ma nyɛ mu te dani Koosa tumtumsa a li ba tilsa ni ka ma zi chɔk tɛɛnɛ awa ni wa 

bugila.” 

4Nandigi fun ŋɔ min chenani Koosa malaika ti zi dani Koosa tumtumsa a mak. O funɛ 

dani tusuk kɔk di fumnaasi danaasiwa a li Ju tim buuri fidalɛ ni. 

5O funɛ dani tusuk fidalɛwa a li Juda awa Rubɛn wa Gad a li ba maga buurisi ta ni. 

6O funɛ dani tusuk fidalɛwa a li Asa awa Naftalai wa Manasɛ a li ba maga buurisi ta 

ni. 

7O funɛ dani tusuk fidalɛwa a li Simɛɔn awa Livai wa Isaka a li ba maga buurisi ta ni. 

8O funɛ dani tusuk fidalɛwa a li Zɛbulun awa Josɛf wa Bɛnjamin a li ba maga buurisi 

ta ni. 

Jɔn Fun Na Zɛmɛ Kinkan A Li Koosa Tɔhɔn Ni 

9A gantɛl ni mu fun nyini a na ka zɛmɛ kinkan nyɛn dooni. Nandigi wa fun koti a gur 

ba. Ba funɛ li tɛɛnɛ nɔ maga pulumsa awa buurisa maga ni ka ba maga sɛm sɛm kurgɛ. 

Ba fun laari takta ziŋɛ pilima a kpak bone kpachaga ba nisa ni a chiŋi Koosa jirima 

bar kani awa piisi be ti suwachak ni. 

10Ba fun tɛsi wa ta zaŋ ni a ŋɔ, “Koosa naa la kani o jirima bar kani ni awa piisi be ti, 

ba maga funɛ yisi ya a li ya tum tagna ni hali a wa peti a kpa ya wa bar nɔ.” 

11Sela naasi ta awa nihɛɛti ta awa malaikasa a naa maga fun si a pimi tɛɛnɛ ni Koosa 

jirima bar kani suwachak ni a jɛɛmi un, 

12a ŋɔ, “Ami. Ya pɛgi a zaami hin, domi i kpak zima awa jirima wa chaani wa kpok 

kinkan hali saha naa vɛ kpak bɔ. Ami.” 

13Nihɛɛti ta digi fun bur a pɛɛsi min, “Ba naa laari takta ziŋɛ pilima nan, anti ya ba? 

Leene ba li?” 

14Mu fun ŋɔ un, “Mu wa zim ba, ŋɔ min.” O fun ŋɔ min, “Ba fun val a wa li namsi 

kinkan saha a kpa piisi be ti chɛl a chaksi ba kilaarɛ di a ta kpak doŋa. 

15Chendaha ba nyɛn Koosa jirima bar kani suwachak ni a la tum o tuma saha maga a 

li Koosa tɔhɔn nɔ ni. Koosa titi zi kpalimi ba watiu. 

16Lɔsa awa nyɔksa wa zi bu kpak ba. Nha awa nunum gbanko wa zi pu ba. 

17Piisi be naa duglɛ Koosa jirima bar kani zi ya ba nigbaŋiu a zi te ba suwachak a dɛu 

ni pali di ba nyɔ. Hali Koosa titi zi fisi siniu a ta a li ba se ni.” 

Jɔnn Deesi 8 

Piisi Be Fun Kasi Kitɔɔli Nɔpɛ Tiina 

1Doone piisi be ti fun kasi kitɔɔli anɔpɛ tiina a puk tɔn ti maga. Doon funɛ duu 

balimm kinkan hali a wa tel minti fumtora. 

2Chen saha ti funɛ wa kaali, ba fun kpa kaabulsa nɔpɛ a nyɛ malaikasa nɔpɛ ta ni. A 

waa yaa chiŋi Koosa suwachak ni. 

3Salma biŋbiŋa funɛ nyɛn Koosa jirima bar kani suwachak nɛɛ. Malaikasi ta digi fun 

kpak salma gbaŋa a kpa kin naa sɔɔra weree a du un ni a wa chiŋi o suwachak ni. Kin 

naa sɔɔra weree chen funɛ ya Koosa nara sumi. Ba fun kpa kin naa sɔɔra weree kinkan 

a gbaari un di malaika ti kpa fu a nyɛ Koosa ni. 

4Kin naa sɔɔra weree nyɔɔsa awa Koosa nara sumi fun zini buudaha a li doonani 

malaika ti chiŋi Koosa suwachak ni chen. 

5O funɛ fu kin naa sɔɔra weree chen a peti, o fun zer din ti a biti du salma gbaŋ ti tuha 

ni a zer a maga a yo ta tɛɛnɛ nɔ maga ni. Tɛɛnɛ fun zigsi kinkan ka nasɛha nyiksi a jim 

kinkan. 

Malaikasa Nɔra Fun Hu A Kaabulsa 

6Doone malaikasa nɔpɛ ta fun saksi di a hu a kaabulsa. 

7Malaikasi ta te tel tiina fun hu o kaabul. Doonbe naa funɛ sɛri a chi chɛl vaan chesi 

tɛɛnɛ nɔ maga ni ka nasɛha nyiksi a du un ni. O fun purigi tɛɛnɛ nɔ maga butora a lisi 

bar digi a fu tɛɛnɛ ti awa bugila wa kɔsa a naa nyɛn un ni. 

8Alɛ tiin di fun hu o kaabul. Ba fun kpa kundɔŋ a chi bi zen ka din di un a yo du ni ni. 

O fun purigi ni ti butora a lisi bar digi a chɛrgi un o burgi chɛl, 

9chen ni kinyine awa arŋsa a naa maga nyɛn un ni, funɛ chɔku. 

10Atora tiin ti fun hu o kaabul. Wul zen naa funɛ chaani kinkan, fun li buudaha a wa 

chel tɛɛnɛ nɔ maga ni. Malaika ti fun purigi pula awa nise butora a lisi bar digi a nyɛ 

wul ti chɔk a. 

11Wul ti sɔn funɛ ya ‘Haasa’. Nise awa ni ti fun haasi ka nidamata fun nyɔ un a siti. 

12Anaasi tiin ti fun hu o kaabul. Ba fun purigi nha awa pɛna wa wula butora a lisi a 

chaani bar digi a ta. Ba gbanko fun purigi dusum awa nha a lisi a chaani bar digi a ta. 

13Mu fun nyini a na ka tiisi nyɛn dooni a za buudaha bar boli ni. O fun ŋɔ wa ta zaŋ 

ni, “Malaikasa tora a naa kaɛɛ nan wa hu a kaabulsa, yɛrɛ o kaa wa du ba naa nyɛn 

tɛɛnɛ nɔ maga ni?” 

Jɔnn Deesi 9 

1Anyuun tiin ti fun hu o kaabul. Mu fun na wul naa li buudaha a wa chel tɛɛnɛ nɔ 

maga ni. O fun kpak kpok a puk bɔ naa vɛ kpak bar peti, bulzɔɔnɔ. 

2O fun puk bɔ ti bulzɔɔnɔ ka nyɔɔsa kinkan fun wa li bɔ ti ni a chi din zenzen nyɔɔsa. 

Nyɔɔsi ta fun du kuum buudaha ni. 

3Hɔɔna fun li nyɔɔsi ta ni a tu tɛɛnɛ ka a fun kpok a chi numsa. 

4Ba fun ŋɔ a di a ta se kpachaga koo kɔsa, amaa a la dusi ba naa malaika ti vɛ dani ba 

tilsa duŋduŋ. 

5Hɔɔni ta wa kpak nyinbaan di a kpu ba, amaa a namsi ba pɛnsa nyuun. Chenani numa 

wi awa chenani a namsi ba ya kibɛgimnɛ. 

6Pɛnsa nyuun ta tuhu ni, nara tima zi daŋni ba kpu ba titiu, amaa ba wa kikoti. O chi 

sou chɔ a ka ba. 

7Hɔɔni ta funɛ chi zaagna a naa ba saksi a di a la chem laal. A se funɛ chi nibinsa 

sewa ka ba fun chiksi salma nyuchigsa. 

8A nyuksa funɛ chi nihaana nyuksiwa ka a nyina fun chi gbogumta nyina. 

9Ba fun kpa lugɛ lɛusɛ a tɔ a bambe ka a chɛnɛ ta fewi funɛ chɛɛmi a chi zaag damata 

chɔ. 

10A munzuuna funɛ chi num munzuhurɛ. Chenani a kpa a munzuuni tima a dusi nara 

funɛ ya a kpok a koti a namsi ba pɛnsa nyuun. 

11Malaikasi ta digi funɛ nyɛn doon ba yir un a li Ju tim sɛm ni, Abadɔn. Ba funɛ yir un 

a li Girik tim sɛm ni, Apɔliyɔn. O mun ya, ‘naa la chɔk kina’. Waa funɛ ya hɔɔni ta 

koora a il bɔ naa vɛ kpak bar peti. 

12Ba fun ŋɔ min chenani nibinsa zi wa te namsi peti. Ba fun ŋɔ min chenani ba zi 

namsi bilɛ tiina a gbaari. 

13Doone malaikasa nɔra tiin ti fun hu o kaabul. Mu fun nu ta a li salma biŋbiŋ naa 

nyɛn Koosa suwachak bambaan ni. 

14Ta ti fun ŋɔ malaika ti ni, “Lisi malaikasa naasi naa ba fun vɔti a du mɔɔga naa ba 

yir Yufretis nɔ ni a ta.” 

15Malaikasa naasi ta fun li mɔɔga ti ni a purigi tɛɛnɛ nɔ maga nara butora a lisi ba digi 

di a kpu ba. Ba fun kpa a a chiŋsi hali a wuzu naa Koosa fun ŋɔ di a tum chen. 

16Lanjimasa ba naa funɛ zini zaagna a la laal bar chemi fun tiŋ malaikasa naasi ta 

gantɛl. Ba fun ŋɔ min di ba iiu nara vɛ koti a gur ba. 

17Nannɛ mu fun na zaagna nizinɛ ta a chi mu deesi. Ba funɛ laari lugɛ lɛusɛwa ba 

suwachak ni. A funɛ sɛriu a chi din a vɛɛn sɛri a chi sumin. Zaagni ta nyuuna funɛ chi 

gbogumta nyuuniwa ka nyɔɔsa naa ya kibilim a chi sumin awa din funɛ li a nɔni ni. 

18Nyɔɔsa naa ya kibilim a chi sumin awa din a naa funɛ li zaagni ta nɔɔni ni fun kpu 

tɛɛnɛ nɔ tima ba naa maga malaikasa naasi ta fun purigi butora a lisi bar digi chen. 

19Zaagni ta munzuuna funɛ kpak dum nyuuniwa a munzuuna bar peti ta ni. A fun kpa 

a a nyɛ nara namsi a gbaari chenani ba nɔɔna kpu ba chen. 

20Tɛɛnɛ nɔ tima ba naa maga malaikasa naasi ta ha fun vɛ lisi di a kpu ba, wa fun gil 

ba tum tagna a bur tiŋ Koosa. Ba yaa funɛ jɛɛmi alizin tagniwa a kpa salma, aniita, 

lugɛ naa sɛrɛ a chi sumin, buŋkula awa daasa a kɔɔri vursa a naa vɛ naali akoo a nu 

sɛma koo a val, a jɛɛmi a. 

21Ba yaa funɛ kpu nara a tum luri bilim tuma a daŋni nihaana yɔri yɔri a la ŋmɛ. Tum 

tagna naa maga ba yaa funɛ tum, ba wa fun gil a a bur tiŋ Koosa. 

Jɔnn Deesi 10 

Malaika Awa Tɔn Wewe Wɛ 

1Doone mu fun nyini a na ka malaika zenzen digi nyɛn dooni, a fun li Koosa tɔhɔn ti. 

Dobaal funɛ go un ka doonkagla fun go o nyuha. O se funɛ chaaniu a chi nha ka o 

naŋgere nyiksi a chi din. 

2O funɛ kpak tɔn wewe o nin ni ka o puk. O fun tu wa tɛɛnɛ nɔ maga a kpa o naŋgeri 

dil a du teku ni ni a kpa naŋgeri gal a chiŋsi jibaŋ ni. 

3O fun kaasi a chi gbogumta wi, ka nasɛhasa nɔpɛ a naa funɛ nyɛn doon, tɛsi a bur a 

nyɛ un. 

4A funɛ tɛsi a peti, mu funɛ daŋni mu sɔbi chenani yɛɛ, amaa ta funɛ ŋɔ min a li Koosa 

tɔhɔn ti ni a ŋɔ, “Ta sɔbi chenani nasɛhasa nɔpɛ ta sɛmi a dawi. Mu daŋni a sogliu.” 

5Malaika naa naŋgeri dil funɛ nyɛn ni ni ka o naŋgeri gal ka chiŋi jibaŋ ni chen, o fun 

zer o nindil buudaha ni, 

6a hɛɛsi Koosa naa nyɛnɛɛ hali saha naa vɛ kpak bɔ. Waa ya naa funɛ naami buudaha 

awa tɛɛnɛ wa teku ni wa kin naa maga nyɛn a ni. Malaika ti fun hɛɛsi a ŋɔ, “Ma ta nyɛ 

ya sɔɔni. 

7Malaikasa nɔpɛ tiin ti funɛ wa hu o kaabul, Koosa naa funɛ te kpa chenani o funɛ lisi 

a sogli a zi kpa a a li gbampulim a biksi o witinsa ba naa funɛ ya o tumtumsa, o zi tum 

chenani o daŋni o ya saha digiu.” 

8Doone ta naa funɛ ŋɔ min a li Koosa tɔhɔn ti ni fun bu ŋɔ min, “La zer tɔn we naa 

funɛ puk chen a li malaika naa naŋgeri nyɛn ni ni awa jibaŋ ni chen nin ni.” 

9Mu fun la ŋɔ malaika ti ni di o nyɛ min tɔn we ti. O fun ŋɔ min, “Kpa un a se. O zi 

lɛmu a chi toon a li i nɔ ni, amaa o zu i tuha, o zi haasiu.” 

10Mu fun la tɔn we ti a li o nin ni a se un. Chenani o fun sɛm chen sir ya. O funɛ lɛm a 

chi toon a li mu nɔ niu amaa o funɛ haasiu mu tuhu ni. 

11Mu funɛ se un peti, o fun bu ŋɔ min, “Mu daŋni i la biksi chenani Koosa fun sɛm 

pulum damata awa ba naa la sɛm sɛm kurgɛ awa ba koorsa wɛu.” 

Jɔnn Deesi 11 

Koosa Fun Tum Nara Balɛ Di Ba Biksi Nara O Sɛma 

1Doone ba fun kpa da naa ba yaa kpa maksi kina a nyɛ min a ŋɔ, “Si a la maksi Koosa 

bar jɛɛmi dama awa biŋbiŋa naa nyɛn un ni chen. I gbanko la gur ba naa la jɛɛmi un 

dooni. 

2Ta maksɛ Koosa bar jɛɛmi dam sali ta, domi ba naa vɛ zim Koosa chen, zi wa zu 

dooniu a chɔk tɔhɔn naa o fun lisi a nyɛ o titi ni, a val o daha ni pɛn fumnaasi dalɛ ni. 

3Chen saha ti mu zi nyɛ nara balɛ laari taktasa a naa la lɔk barau a biksi nara tima 

Koosa sɛma wɛ wuzu tusuga awa kɔksa lɛ di fumnɔra.” 

4Ba waa ya bugila lɛ ba yir ‘ɔlif’ awa fitinsa bar chiŋse kina balɛ. A waa nyɛn Koosa 

naa dɔ tɛɛnɛ nɔ maga, suwachak ni. 

5Ba naa maga funɛ daŋni ba hɔɔsi a, din fun wa li ba nɔɔniu a kpu ba. Nannɛ ba yaa 

funɛ kpu ba dɔma. 

6Saha naa ba funɛ biksi nara Koosa sɛm wɛ chen, ba funɛ kpak kpoku a nyɛ doon ta 

miili a nyɛ pulse sɛri a chi chɛl. Ba gbanko funɛ kpak kpoku a nyɛ wichɔɔrta kinkan 

wa kpaksi nara a chi chenani ba daŋni. 

7Ba funɛ biksi Koosa sɛma a peti, sel zen naa kpak kpok kinkan funɛ wa li bɔ naa vɛ 

kpak bar peti chenu a chem ba yo niu. O fun nyaŋi ba a kpu ba maga, 

8a nyɛ ba bara chɔ tɔhɔn zen naa ba fun kpaasi ba kunyana a mari daakakli ti, 

nyinbaan ni. Ba gbanko funɛ yir tɔhɔn ti Sɔdɔm akoo Ijipt. 

9Ba naa funɛ li pulum maga awa buuri a la sɛm sɛm kurgɛ, fun na ba bara ka ba chɔ 

dooni a ta nyɛ nara la sogli ba. Ba zi ya chenu wuzu butora awa wuzu bore. 

10Sel zen ti wa kpu nara balɛ ta, tɛɛnɛ nɔ tim maga tusa funɛ sɔɔniu, domi ba nyɛ ba 

na namsiu kinkan. Ba funɛ zɔ zɔɔlɛu a kpa dɔŋa wa kina. 

11Wuzu butora awa wuzu bore gantɛl ni, Koosa fun tum o siim weri ti di o lɛli ba a li 

ba sou ni. Nara funɛ na ba ka ba bu chiŋi, hansura fun kpak ba kinkan. 

12Doone nara balɛ ta fun nu ta kpok a li Koosa tɔhɔn ti ni ka o ŋɔ ba, “Ma zini kuwa 

bar nɔ.” Ba fun zini a kaali buudaha ka dobaal tɔ ba ka ba dɔma nyini ba. 

13Tɛɛnɛ ti fun vaan zigsi kinkan a kpu ba nara tusugsa nɔpɛ a purigi tɔhɔn ti bufi a lisi 

bar digi a chɔk. Ba naa funɛ ka, hansura fun kpak ba hali a la gali ka ba nyɛ Koosa naa 

nyɛn o tɔhɔn ti ni wa jirima kinkan. 

14Namsi bilɛ tiin ti funɛ wa peti, amaa o wa fun vusi ka naa ya butora tiin chen, wa ya. 

Malaikasa Nɔpɛ Tiina Fun Hu O Kaabul 

15Doone malaikasa nɔpɛ tiina fun hu o kaabul. Mu fun nu ta kpoka a li Koosa tɔhɔn ti 

ni ka a ŋɔ, “Ya kunyana awa Kristo naa o fun lisi a nyɛ o titi ni kpak kpok a dɔ tɛɛnɛ 

nɔ maga. Waa la zi dɔ un hali saha naa vɛ kpak bɔ.” 

16Nihɛɛta nara fi danaasi ba naa funɛ kani a go Koosa chen, fun si pimi tɛɛnɛ ni a 

jɛɛmi un a ŋɔ, 

17“Ya kunyan Koosa naa kpak kina maga kpok, i wa kpak piili aa nyɛn. Ya zaami 

hinu di i funɛ kpa i kpok zenu a piili a dɔ tɛɛnɛ nɔ tim maga. 

18Saha telu di i na paan a lɛrgi ba diŋsa a di ba naa sitɛɛ, sɛria. Chendaha ba naa vɛ 

zim hin, fun na paan kinkan a du hin ni. Saha telu di i bɔ i witinsa ba naa ya i 

tumtumsa, awa i nara ba naa maga ya nizene awa niwisa a la nyɛ hin jirima, chem. 

Saha telu di i kpa ba naa funɛ chɔk tɛɛnɛ nɔ kina maga a ta ba yɔri.” 

19Nihɛɛti ta funɛ sɛm peti, ba fun puk Koosa bar jɛɛmi dam naa nyɛn o tɔhɔn ti ni, 

bulzɔɔnɔ, ka tɛɛnɛ nɔ tim maga fun na o tuha. Doonee ba fun na adaka awa doonani 

ba fun sɔbi di Koosa wa nara funɛ ya nɔ bɛgim. Nasɛha fun nyiksi a tɛsi. Tɛɛnɛ fun 

zigsi ka doonbe chesi kinkan. 

Jɔnn Deesi 12 

Nihaan Awa Sel Zen Sɛm Wɛ 

1Doone dana zenzen fun nyɛn buudaha ni. Haan digi funɛ nyɛn doon. O wa o kilaarɛ 

fun chaani a chi nha, ka o naŋgere zɔŋ pɛn daha ni. Wula fidalɛ funɛ nyɛn nyuchik naa 

o fun chik chen ni. 

2O funɛ wa duuri a daŋni o lul a la wi. 

3Dana zen digi funɛ gbaari un ni a li buudaha ni. Sel zen sɛm funɛ nyɛn doon. O funɛ 

kpak nyuuna nɔpɛ awa nyindaasa fire a chiksi koorsa nyuchigsa nɔpɛ. 

4Sel zen ti fun purigi buudaha butora a lisi bar digi a kpa o munzuha a chaasi wula a ta 

tɛɛnɛ nɔ maga ni. Sel zen ti fun chiŋi nihaan naa la duuri chen suwachak ni, chen ni o 

lulɛɛ, o zi se be tiu. 

5O fun lul nibabichɛla naa la zi wa bi a dɔ tɛɛnɛ nɔ nara maga wa kpok kinkannɛ. Ba 

fun wa fuksi be ti bu bɛgim a nyɛ Koosa naa kanɛ o jirima bar kani ni a li o tɔhɔn ti ni. 

6Nihaan ti fun chɔ kaali nyabaan. Koosa funɛ kɔɔri bar nyɛni a nyɛ un dooni di o nyɛn 

ba nyini un wuzu tusuga awa kɔksa lɛ di fumnɔra. 

7Doone Koosa malaikasa awa a nihɛɛ naa ba yir Maikil, fun lagmi dɔŋ ni di a la chem 

sel zen ti awa o malaikasa laal ni a li Koosa tɔhɔn ti ni. 

8Koosa malaikasi ta fun nyaŋi sel zen ti wa o walɛ a fun vɛ nyɛ a bu nyɛn dooni. 

9A fun duŋni a a ta tɛɛnɛ nɔ maga ni di a nyɛn dooni. Sel zen ti awa sintana ya 

kibɛgimnɛ. Waa ya naa ba yir dum ti a nyɛn a vusi a ya alizin tagna koora. Saha maga 

o yaa mur tɛɛnɛ nɔ tim magau. 

10Doone mu fun nu ta kpok a li Koosa tɔhɔn ti ni ka o ŋɔ, “Ya funɛ nyaŋi naa yaa funɛ 

fiksi ya niinbisa Koosa suwachak niu saha maga a duŋni un a ta. Koosa naa ya ya koor 

wuti, funɛ kpa Kristo kpok a gbaari o kpok ni a lisi naa la muksi ya chen a li ba 

bambaan ni. 

11Chenani Kristo naa ya Koosa piisi be, fun sou awa chenani ya niinbisa fun biksi 

nara o wɛ a fun saksi di ba sou a nyɛ un, kin nama funɛ nyaŋi sintana. 

12Ma nyɛ ya naa maga nyɛn Koosa tɔhɔn ti ni tusa sɔɔni, amaa yɛrɛ o kaa wa du ba 

naa maga nyɛn tɛɛnɛ nɔ maga ni domi sintana wa ma nyɛnɛɛ. O na paanu kinkan, 

domi o zimu di o nyɛni saha wa zi vusi.” 

13Sel zen ti funɛ na di ba duŋni un a ta tɛɛnɛ nɔ maga ni chen, o fun la muksi nihaan 

naa funɛ lul nibabichɛla, kinkan. 

14Ba fun kpa tiisi zen chɛnɛ lɛ a nyɛ haan ti ni di o za a la nyabaan ti, chen ni ba zi 

nyini un dooni a kok un a li sel ta ni bunsa tora awa pɛnsa nɔra. 

15Doon sel zen ti fun nyɛ ni pal kinkan a li o nɔ ni a chi pul, chen ni o zi chuŋi un 

kaaliu. 

16Amaa tɛɛnɛ funɛ puku a nyɔɔsi ni ti maga a suŋi nihaan ti. 

17Sel zen ti funɛ na chenani yɛɛ, a paan fun bu si a du nihaan ti ni a gbaari. O fun bur 

a la chem ba naa maga tiŋ Koosa chiksɛ nɔ a ŋɔ nara ni di Yesu dɔ ba wa laal ni. Ba 

waa ya nihaan ti nibabichɛla bi lulɛ. 

18Chen saha ti sel zen ti fun wa chiŋi teku ni nɔ ni. 

Jɔnn Deesi 13 

Sel Zen Alɛ Fun Gbaari Te Tel Kin Ti Ni 

1Doone mu fun na sel zen digi ka o li ni ni. O funɛ kpak nyuuna nɔpɛ awa nyindaasa 

fire a chiksi koorsa nyuchigsa kin fi o nyindaasi ni. Ba fun sɔbi sɛm nawara la pini 

Koosa zoma a sak o nyuuna nɔpɛ ta ni. 

2Sel zen ti funɛ chi wiibagarɛ ka o naŋgere awa o nɔ chi gbogumta. Sel zen naa funɛ 

chiŋi ni nɔ ni chen, fun kpa o kpok kinkan awa chenani o dɔ tɛɛnɛ nɔ tim maga a kpa 

du o nin ni. 

3Mu funɛ nau ka ba huusi sel zen naa li ni ni chen, nyuhu digi di ba kpu un, amaa bar 

huusi ti funɛ petiu ka o vɛ siwi. Tɛɛnɛ nɔ tim maga funɛ na chenani yɛɛ, alaazibu fun 

kpak ba ka ba tiŋ sel zen ti. 

4Ba fun jɛɛmi un a ŋɔ dɔŋ ni, “Anti zen a tel un akoo a kpak kpok di o wa un yo 

dɔŋa?” Ba gbanko funɛ jɛɛmi sel zen naa funɛ chiŋi ni nɔ ti ni, domi o funɛ kpa o 

kpok magau a nyɛ un. 

5Ba fun nyɛ sel zen naa funɛ li ni ni chen nyinbaan di o pini Koosa zoma kinkan a dɔ 

tɛɛnɛ nɔ tim maga pɛn fumnaasi dalɛ. 

6O fun pini Koosa awa o bar jɛɛmi dama wa ba naa maga nyɛn o tɔhɔn ti ni zoma. 

7Ba fun nyɛ sel zen ti nyinbaan di o la chem Koosa nara wa laal ni a nyaŋi ba a kpa 

kpok a nyɛ un di o dɔ pulumsa awa buure ba naa maga la sɛm sɛm kurgɛ. 

8Koosa funɛ te sɔbi ba naa maga la zi wa la o mi fali ti, sɔna a du o tɔn ti ni a zi naami 

tɛɛnɛ nɔ maga. O piisi be naa ba fun kpu chen, dɔ tɔn ti. Ba naa maga sɔna vɛ nyɛn tɔn 

ti ni, funɛ jɛɛmi sel zen tire. 

9Ma cheŋi ma diŋsa a nu mu sɛm na nɛnɛ. 

10O ya Koosa tutɔrɛ ba zi wa kpaksi ma bɔnɛ a tɔ dɛ a kpa chisi zene a kpu ma bɔnɛ. 

O lawa ma naa ya Koosa nara di ma namsi wa kanyita niu a kpak nɛnɛ hali o bɔ wa 

tel. Kin nama zi sir yau. 

11Doone mu fun na sel zen digi ka o li tɛɛnɛ ni. O funɛ kpak nyindaasa lɛwa a chi piisi 

be a sɛm sɛm zene wa ta zaŋ ni. 

12O funɛ chiŋi sel zen naa nyuha funɛ huusi a peti chen, gantɛl nɛɛ a kpa o kpok a 

muksi ba naa maga nyɛn tɛɛnɛ nɔ maga ni di ba jɛɛmi sel zen nɔ. 

13Sel zen naa funɛ li tɛɛnɛ ni chen, fun tum tum zene damata. Hali o funɛ nyɛ din li 

buudahau a tu wa tɛɛnɛ nara maga suwachak ni. 

14Domi kpok naa sel zen naa nyuha funɛ huusi a peti chen, fun kpa a nyɛ un chen, o 

fun koti a tum tum zene a la mur tɛɛnɛ nɔ tim maga. O fun ŋɔ ba di ba kɔɔri vura o chi 

sel zen naa nyuha funɛ huusi ka o ha vɛɛn kpak miisa chen a jɛɛmi un. 

15Ba funɛ kpa kpok a nyɛ naa funɛ li tɛɛnɛ ni chen di o nyɛ vur ti kinyini a koti a sɛm 

sɛma. Vur ti fun ŋɔ di ba kpaksi ba naa maga vɛ jɛɛmi un, a kpu. 

16O gbanko fun kpa o titi dana a dani nara ba naa maga ya nibirige awa ba naa vɛ 

yaali, kin tima awa fara tima, ba naa ya yosa awa ba naa vɛ yaali a li ba nindilsa awa 

ba tilsa ni. 

17Sel zen ti sɔn awa kɔksa nɔra di fumnɔra danɔra funɛ ya o dani. Nandigi wa fun 

kpak nyinbaan di o kpiŋi see o kpak dani nɔ a li un ni. 

18Ma kpak zima, ma zi zimu di kɔksa nɔra di fumnɔra danɔra chiŋɛ baal digi sɔn bar 

chiŋi nɛɛ. 

Jɔnn Deesi 14 

Koosa Nara Fun Lɔ Bool Fali 

1Doone mu fun nyini a na ka piisi be ti wa kɔk di fumnaasi danaasi tusugsa nara funɛ 

chiŋi bi naa ba yir Zaiyɔn. Ba funɛ sɔbi o sɔn awa o nyana sɔnnɛ a sak ba tilsi ni. 

2Mu fun nu ta kpok a li Koosa tɔhɔn ti ni a chi ni chuuri gbɛntɛl ni awa nasɛha jimi 

kinkan. Ta ta gbanko funɛ chi nidamata la mo gɔnjisa. 

3Ba naa wa piisi be ti funɛ chiŋi, ba se funɛ chem doonani Koosa jirima bar kani awa 

sela naasi ta wa nihɛɛta fumlɛ danaasi ta fun nyɛn, a lɔ bool fali. Kɔk di fumnaasi 

danaasi tusugsa ba naa piisi be ti fun lisi a li tɛɛnɛ nɔ tim maga, ba duŋduŋ funɛ koti a 

lɔ bool fali ti. 

4Ba wa fun kpak haanasa akoo a daŋni nihaana yɔri yɔri a ya tu chaan tima. Piisi be ti 

funɛ lisi bau a li tɛɛnɛ nɔ tim maga ni, chen ni ba wa zi bu waligi dɔŋ ni. Ba waa ya ba 

naa o fun te lisi a nyɛ Koosa ni. 

5O waa funɛ lisi ba a li ba tum tagna hali a wa peti. Nandigi wa kibu koti a fiksi ba. 

Malaikasi Tora Fun Za Buudaha Bar Boli Ni 

6Doone mu fun nyini a na ka malaika funɛ za buudaha bar boli ni. O fun chuŋi Koosa 

laaboor weri ti di o la nyɛ pulumsa awa buure ba naa maga la sɛm sɛm kurgɛ a nyɛn 

tɛɛnɛ nɔ ni. 

7O fun ŋɔ ba ta zaŋa ni, “Ma nyɛ Koosa wa jirima a kipɛgi un o zenzen daha. Waa 

funɛ naami buudaha awa tɛɛnɛ wa teku ni wa nise. Saha telu di o di nara maga sɛria. 

Chendaha o lawa ma jɛɛmi un chenu.” 

8Malaikasa lɛ tiina fun za a tiŋ te tel tiin ti gantɛl a ŋɔ, “Tɔhɔn zen naa ba yir Babilɔn, 

fun chɔk. Chɔkumsi tuma a naa o nara fun tum, chi sin kpokre o fun muksi ba ba 

nyɔ.” 

9Malaikasa tora tiin ti fun za a tiŋ abalɛ ta mun ni a ŋɔ ta zaŋa ni, “Ba naa maga la 

jɛɛmi sel zen naa funɛ li teku ni ni chen akoo o vura a nyɛ o kpa o dana a dani ba 

nindilsa awa ba tilsa, 

10Koosa na paan kinkan a du ba ni a lɛrgi ba diŋsa. O paan kinkan chi sin kpokre ba 

vɛ kpa kundɔŋ a pulsi, naa o muksi ba di ba nyɔ. O zi nyɛ ba kpa bau a du din ni di ba 

namsi kinkan a li piisi be ti awa o malaikasa naa o fun lisi a nyɛ o titi ni suwachak ni. 

11Din naa nyɛ ba namsi, nyɔɔsa zini buudaha hali saha naa vɛ kpak bɔ. Ba naa funɛ 

jɛɛmi sel zen ti awa o vur ti a nyɛ o kpa o sɔn a dani ba, ba waa la namsi a vɛ hiisi.” 

12Chendaha o lawa Koosa nara ba naa la tiŋ Koosa chiksɛ nɔ ka ba vɛ bur Yesu tiŋi ni, 

ba li lalaknɔ namsi wa kanyita niu. 

13Doone mu fun nu ta a li Koosa tɔhɔn ti ni ka o ŋɔ, “Sɔbi chenani mu kaa sɛm nan a 

dau. Ba naa tum tuma aa nyɛ ya kunyan ni a wa siti, ba tusa zi sɔɔniu.” Koosa siim 

weri ti fun ŋɔ a gbaari, “I sɛma ya wutirɛ.” Koosa zi bɔ ba ba chimu a nyɛ ba hiisi a li 

ba tum kpok kinkan ni ka ba tusa sɔɔni. 

Tɛɛnɛ Nɔ Maga Kina Kumi Saha Telu 

14Mu fun nyini a na ka Yesu naa ya nibine be fun kani dobaal pilim daha ni. O funɛ 

chik salma nyuchigrɛ a kpak gorga diili o nin ni. 

15Malaika fun li Koosa bar jɛɛmi dama a sɛm ta zaŋa a ŋɔ un, “Tɛɛnɛ nɔ maga kina 

kumi saha telu. Zer i gorga a la kum.” 

16Doone Yesu naa funɛ kani dobaal ti ni chen fun viigi o gorga a kum tɛɛnɛ nɔ maga 

kina. 

17Malaika digi fun li Koosa bar jɛɛmi dama naa nyɛn o tɔhɔn ti ni. O gbanko funɛ 

kpak gorga diilire. 

18Malaikasa tora tiina naa la nyini din ti, fun li biŋbiŋ ti suwachak a fun tiŋ o gantɛl a 

sɛm ta zaŋa a ŋɔ a nyɛ naa o sak chen ni, “Zer i gorga diili a teŋsi bugil naa maga ba 

yir ‘vain’ ka a nɔna sɛri chen maga.” 

19Malaika ti fun viigi o gorga ti a teŋsi bugil ta nɔna a lagmi a dau doonani ba hɛmsi a 

ni. Dooni awa Koosa paan kinkan ya kibɛgimnɛ. 

20Doonani ba hɛmsi a ni wa Jɛrusalɛm wa bol. Ba funɛ hɛmsi nɔna naa malaika ti fun 

lagmi a dau chen, chɛl kinkan fun li. Chɛl ti maga funɛ li, o fun pal a tɔ tɛɛnɛ maali 

kɔksa lɛ a zini buudaha o wa nibine nyuha mak. 

Jɔnn Deesi 15 

Wichɔɔrtisa Nɔpɛ Naa Malaikasa Fun Kpak Wɛ 

1Doone mu fun nyini a na ka dana zen naa nyɛ alaazibu fun kpak min, fun nyɛn 

buudaha ni. Malaikasa nɔpɛ fun kpak wichɔɔrta a naa kurgɛ, kina nɔpɛ a nyɛn dooni. 

Ba wa kaali a nyɛ wichɔɔrtisi ta kpaksi tɛɛnɛ nɔ tim maga, chenani Koosa na paan a 

du ba ni a lɛrgi ba diŋsa zi wa petiu. 

2Mu fun na Koosa nara ba naa maga vɛ jɛɛmi sel zen ti akoo o vura a vɛ nyɛ o kpa o 

sɔn awa kɔksa nɔra di fumnɔra danɔra a dani ba. Ba fun chiŋi a dugli bɛɛŋa naa funɛ 

pɛn a lili a chi diga ka din nyɛn o daha ni, a kpak gɔnjisa a naa Koosa fun kpa a nyɛ 

ba. 

3Ba funɛ lɔ Mosis naa funɛ ya Koosa tumtumna awa piisi be ti bool a ŋɔ, “Ya kunyana 

Koosa naa kpak kina maga kpok, alaazibu fun kpak ya i tum zene daha. I waa naa ya 

tɛɛnɛ nɔ tim maga koora. Tum naa maga i tum, a ya deŋliu a ya wuti. 

4Ya kunyana, i duŋduŋ ya bambi chaani tiina. Chendaha o deŋlu di nibinsa maga 

kinyɛ hin jirima a ŋɔ ba dɔŋtim ni chenani i zen mak. Tɛɛnɛ nɔ tim maga zi wa chiŋi i 

suwachak niu a jɛɛmi hinu, domi ba zimu di i tuma maga deŋlu.” 

5Ba funɛ lɔ bool ti peti, mu fun na ka doonani Koosa fun lisi kinkan o bar jɛɛmi dam ti 

ni, zɔɔnɔ puk. 

6Malaikasa nɔpɛ naa funɛ kpak wichɔɔrtisa nɔpɛ ta fun li dooni. A fun laari kipilima 

kinkan a wer ka salma gar we kirisi a bambe. 

7Ba fun la chiŋi sela naasi naa chiŋɛ a go Koosa jirima bar kani ti chen digi suwachak 

ni. O fun kpa Koosa naa nyɛn hali saha naa vɛ kpak bɔ, paan kinkan awa chenani o 

lɛrgi tɛɛnɛ nɔ tim maga diŋsa a du salma gbaŋsa nɔpɛ ni a nyɛ malaikasi ta ni. 

8Koosa jirima awa o chaani wa o kpok kinkan funɛ chi nyɔɔsa su o bar jɛɛmi dam ti. 

Hali malaikasi ta nyɛ wichɔɔrsa nɔpɛ ta kpaksi tɛɛnɛ nɔ tim maga a peti, nandigi wa 

kizu dooni. 

Jɔnn Deesi 16 

1Doone mu fun nu ta a li Koosa bar jɛɛmi dam ti ni ka o fun ŋɔ malaikasi ta ni, “Ma 

kpa Koosa paan kinkan awa chenani o lɛrgi tɛɛnɛ nɔ tim maga diŋsa naa nyɛn salma 

gbaŋsi ta ni a la bini a biti du ba ni.” 

2Tel te tiin ti fun te la biti a dau tɛɛnɛ ni. Chɔɔra tagna a naa nyɛ nara namsi kinkan, 

fun nyɛn ba naa sel zen ti fun dani ka ba jɛɛmi o vur ti chen. 

3Malaikasa lɛ tiina fun la biti a du teku ni ni. O fun burgi a chi siwi chɛl di kin naa 

maga nyɛn un ni siti. 

4Atora tiina fun la biti a du pula awa nise ni a maga burgi chɛl. 

5Mu fun nu malaika ti ka o ŋɔ Koosa ni, “I waa naa ya bambi chaani tiina a vɛ kpak 

piili aa nyɛn, chenani i na tɛɛnɛ nɔ tim maga galimsa deŋlu. 

6Ba funɛ kpu i nara awa i witinsa ka ba chɛl li a chɔ tɛɛnɛ ni. O deŋlu wa i nyɛ ba chɛl 

ba nyɔ lalaknɔ.” 

7Doone mu fun nu ta a li biŋbiŋ ti ni ka o ŋɔ, “Ya kunyana Koosa naa kpak kina maga 

kpok, chenani i na ba galimsa deŋlu a ya wuti.” 

8Malaikasa naasi tiina fun la biti a du nha ni, chen ni o nunum kinkan fun na nyinbaan 

a suksi nara. 

9Nha ti funɛ nyɛ o nunum kinkan ti suksi ba, ba fun ŋɔ nɔɔna a nyɛ Koosa ni, domi 

waa funɛ nyɛ wichɔɔrsi ta kpaksi ba. Ba wa fun gil ba tum tagna a bur a nyɛ un jirima. 

10Malaikasa nyuun tiina fun la biti a du kin nawara sel zen naa funɛ li ni ni chen, dɔ. 

O koor ti bar nyɛni fun wa biri ka o nitiŋɛ fun na paan a dusi ba zuluma. 

11Ba fun ŋɔ nɔɔna a nyɛ Koosa naa nyɛn o tɔhɔn ti ni ba chɔɔri ta awa ba namsi 

kinkan daha, amaa ba wa fun gil a li ba tum tagni ta ni. 

12Malaikasa nɔra tiina fun la biti a du mɔɔga zen naa ba yir Yufretis. O maga fun 

hɛɛsi, chen ni koorsa ba naa kaa li nha bar yɛli a wa chen zi na nyinbaanu a wa. 

13Doone mu fun na ka alizin tagna tora a chi sampɔrsa fun wa li sel zen naa duŋni 

nihaan ti awa sel zen naa li ni ni wa witiina naa vɛ zim Koosa, nɔɔni ni. 

14Alizin tagna tora ta funɛ kpak kpok di a tum tum zene damata. Ba fun gba a lagmi 

tɛɛnɛ nɔ tim maga koorsa awa ba walɛ, chen ni Koosa wuzu zen naa o zi wa di ba 

sɛria chen wa tel, ba zi chem unu a li laal ni. 

15Maa nu chenani ya kunyana ŋɔ ma. O ŋɔ, “Mu zi bur wau ka ma vɛ zim mu wɛ a chi 

ŋmɛɛr. Chenani Koosa bu vɛ na ma galimsa chi ma gatiwa. Ma doso a kilaari a saha 

maga, chen ni mu wa wa, ma wa zi kpak bar kpal a chiŋi ma na hiisa nara suwachak 

ni.” 

16Chen saha ti alizin tagni ta fun te koorsa ba naa a fun lagmi dɔŋ ni suwachak a la tel 

doonani ba yir Amagɛdɔn a li Ju tim sɛm ni. 

17Doone malaikasa nɔpɛ tiina fun la biti a du buudaha ni. Mu funɛ nu ta kpoku a li 

Koosa jirima bar nyɛni ni ka o ŋɔ, “Chenani mu di tɛɛnɛ nɔ tim maga sɛria duglɛ 

petiu.” 

18Nasɛha fun nyiksi a jim ka tɛɛnɛ fun zigsi kinkan. Saha naa Koosa fun naami 

nibinsa hali chen saha ti, tɛɛnɛ ha wa zigsi chen. 

19Babilɔn awa tɛɛnɛ nɔ maga tɔ zene fun chesi Koosa fun lisi chenani Babilɔn tima 

fun tum tum tagna damata a kpa o paan kinkan a du ba ni a lɛrgi ba diŋsa. O funɛ chi 

o nyɛ ba sinnɛ di ba nyɔ ba biti o maga a nyɔ. 

20Bɛ maga fun a burgi a chɔ tɛɛnɛ ni awa pulumsi naa maga ni go chen fun nyuksi. 

21Doonbe kinkan fun li buudaha a wa yaksi nara. Doonbe ta yuyuk awa niŋmɛna 

booto yuyuk funɛ ya kibɛgimnɛ. Nara tima fun ŋɔ nɔɔna a nyɛ Koosa ni domi waa 

funɛ nyɛ doonbe ta yuyuk. 

Jɔnn Deesi 17 

Chenani Koosa Fun Lɛrgi Sakaal Tiin Zen Diŋna 

1Doone malaikasa naa funɛ kpak salma gbaŋsa, digi fun wa ŋɔ min, “Sakaal tiin digi 

kanɛ mɔɔga damata bambaan ni. Kuwa a wa na chenani Koosa zi lɛrgi o diŋsa. 

2Tɛɛnɛ nɔ tim maga awa ba koorsa wa un funɛ tum sakaal tuma. Chenani ba wa un 

fun tum chi sinnɛ ba nyɔ a dɛɛsi.” 

3Koosa siim weri ti fun nyɛ malaika ti zer min a la nyabaan. Sel zen sɛm naa funɛ 

kpak nyuuna nɔpɛ awa nyindaasa fi funɛ nyɛn dooni. Ba fun sɔbi sɛm nawara la pini 

Koosa zoma kidamata a du un ni ka sakaal tiin ti fun zini un. 

4O funɛ niŋi kibilima awa kisɛmwa a laari tula kina naa ba kpa salma awa buŋkul lilɛ 

a kɔɔri, kidamata. O funɛ kpak salma gbaŋa a li o nin ni a kpa kidoŋa a li o sakaal tum 

ni a du un ni. 

5Ba fun sɔbi o sɔn naa mun soglee a sak o til ni. Ma nyɛ mu kpa un li gbampulim a ŋɔ 

ma. O mun ya, “min ya Babilɔn naa ya tɔ zen awa sakaal tima wa ba naa maga la tum 

tum doŋa kinkan niina.” 

6Mu funɛ na di nihaan ti nyɔ Koosa nara awa ba naa ba fun kpu domi ba ha vɛ bur 

Yesu gantɛl tiŋi ni, chɛl a dɛɛsi. Alaazibu fun kpak min kinkan o daha. 

7Malaika ti fun ŋɔ min, “Yɛrɛ i nyɛ alaazibu kpak hin chen ni? Nihaan ti awa sel zen 

naa kpak nyuuna nɔpɛ awa nyindaasa fi ka o zini un, o wa un kpak mun naa soglee. 

Mu zi ŋɔ hin chenani o duu. 

8Sel zen naa i fun na chen, wa bu to o miisa ni. O wa zi vusi ka o li bɔ naa vɛ kpak bar 

peti chen ni a kaali din dama. Koosa funɛ te sɔbi ba naa maga la zi wa la o mi fali ti, 

sɔna a du o tɔn ti ni a zi naami tɛɛnɛ nɔ maga. Ba naa kaɛɛ a na ka sel zen naa funɛ 

sou chen bu kpak miisa, alaazibu zi kpak bau kinkan. 

9“Ninɛɛgɛ duŋduŋ la zi zim nan mun. Sel zen ti nyuuna nɔpɛ ta ya kuŋkule nyuuna 

nɔpɛ ka nihaan ti nyɛn a bambaan ni. Sel zen ti nyuuna nɔpɛ ta gbanko ya koorsa 

nɔpɛwa. 

10Koorsi ta nara banyuu wa fun bu dɔ nandigi amaa digi ha vɛɛn dɔu. Ba ha wa vɔu 

nara banɔpɛ tiin ti koora. Ba wa vɔu un, o wa zi dɔ nara a vusi. 

11Sel zen ti funɛ ya koor gbanko. O wa si o sou ni a bu kpak miisa, o zi kpa o titiu a 

gbaari koorsa nɔpɛ ta ni a dɔ. O wa dɔ peti, o zi la zu din dam tiu. 

12“Sel zen ti nyindaasa fi ya nara ba zi wa vɔti ba koorsa. Ba wa vɔti ba, ba wa sel zen 

ti zi dɔ kerifi bɛgimu. 

13Ba fun lagmi a la nɔɔni di sel zen ti zi ya ba kaŋkoorau. 

14Ba wa ba walɛ zi la chem piisi be ti wa o nitiŋɛ ba naa o fun lisi a nyɛ o titi ni ka ba 

vɛ bur a li o tiŋi ni, wa laal ni. Waa la zi nyaŋi koorsi ta, domi waa ya koorsa maga 

kaŋkoora.” 

15Malaika ti fun bu ŋɔ min, “Lisi chenani nihaan sakaal ti fun kani mɔɔg damata 

bambaan ni. A waa ya pulumsa awa buure ba naa maga la sɛm sɛm kurgɛ. 

16Sel zen ti wa o nyindaasa fi a naa ya koorsa zi ha nihaan tiu. O wa ba zi lɛrgi o gar 

were tau a ur o bara ni a kpu un a se a fu un wa din ni. 

17O ya Koosa tutɔrɛ ba zi ya chen. O fun kpa un a du ba nyuuni ni di ba la nɔɔni a kpa 

sel zen ti a ya ba nihɛɛ hali Koosa sɛma wa ya wuti. 

18“Nihaan sakaal tiina naa i na chen, ya Babilɔn tɔ zen ka o dɔ tɛɛnɛ nɔ tim koorsa 

maga.” 

Jɔnn Deesi 18 

Tɛɛnɛ Nɔ Tim Maga Tusa Fun Chɔk Babilɔn Daha 

1A gantɛl ni mu fun na malaika digi ka o li Koosa tɔhɔn ti a tu wa tɛɛnɛ nɔ maga. O 

fun kpak kpok kinkan a nyɛ doon maga chaani. 

2O fun tɛsi wa ta zaŋ ni a ŋɔ, “Tɔhɔn zen naa ba yir Babilɔn, fun chɔk. Alizin tagna 

awa zimebisa a nawara doŋee kinkan duŋduŋ nyɛn dooni. 

3O wa tɛɛnɛ nɔ tim maga funɛ tum sakaal tuma kinkan. O chi o funɛ kpa sin a nyɛ ba 

ba nyɔ. O wa ba koorsa gbanko fun tum sakaal tuma ka nikpiŋɛ ba naa funɛ nyɛn 

bawu maga ni, fun na nyɔɔra kinkan a li un ni.” 

4Doone mu fun nu ta a li Koosa tɔhɔn ti ni ka o ŋɔ, “Ma naa ya mu nara, ma waligi ma 

titi a li un ni. Ma wa un tum tum tagna, mu zi kpa ma a gbaari un niu a lɛrgi ma diŋsa. 

5Mu lisu di o tum tagna iiu kinkan. Nibine zi vɛ koti a guri a. 

6Waa funɛ nyɛ nara tum tum tagna kinkan. Ma nyɛ ba la tum tum tagna bilɛ lalaknɔ a 

nyɛ un. Chenani o wa ba tum sakaal tuma funɛ chi sinnɛ o kpa nyɛ ba. Ma nyɛ ba 

kɔɔri sin bilɛ lalaknɔ a la nyɛ un. 

7O funɛ kpak kin naa maga o daŋniu ka nara fun nyɛ un jirima kinkan. Ma nyɛ ba la 

namsi un lalaknɔ chen ni o tuha zi chɔku. O yaa kpa o titirɛ a ŋɔ, ‘Min ya koor nihaan. 

Mu wa ya luhaan naa tuha chɔkɛɛ.’ 

8Nan daha, wichɔɔrtisa awa lɔsa zi vaan wa kpak unu o tuha chɔk, ka din fu un. Min 

ya naa ya ma kunyan Koosa zenu kinkan a zi di o sɛria.” 

9Tɛɛnɛ nɔ tim maga koorsa ba naa wa un tum sakaal tuma, zi wa na tɔ zen tiu ka o bu 

din, ba zi wiu o daha. 

10Hansura zi kpak bau kinkan o daha. Ba zi lagmi dɔŋ niu a chiŋi bar boli ni a ŋɔ dɔŋ 

ni, “Yɛrɛ o du Babilɔn tɔ zen ti ni? Kerifi bɛgim tuhu nɛɛ Koosa na o galimsa a ta un 

yɔri.” 

11Nikpine ba naa nyɛn bawu maga ni zi wiu o daha, domi nandigi wa bu ka a yau ba 

kina. 

12Ba naa nyɛn dooni wa bura yausi ba salma, aniita, buŋkul lilɛ, buŋkul were, gar 

kurgɛ a naa ya kisɛma awa kibilima, kin nawara ba kpa daasa awa bɔl nyin wa sulmin 

wa lugɛ wa buŋkul zen a kɔɔri ka a malɛ kpok. 

13Ba gbanko wa bura yausi ba ŋmaga, poora naa sɔɔra weree, tulale naa ba yir 

firaŋkinsens awa mɛr, sin, nu, sau, mɛ, nuhɛ, piisisa, zaagna, loori munzuta a naa 

zaagna lɛrgi, awa yosa. 

14Nikpiŋɛ ta zi ŋɔ dɔŋ niu, “Ba naa maga nyɛn doon a la daŋni kinkan di ba yausi ya 

kin nama, situ. Kiwere a naa maga funɛ nyɛn dooni chen, kaalu. A wa zi bu bur wa.” 

15Nikpiŋɛ ba naa funɛ na nyɔɔra kinkan a li nara tima ni chen, zi chiŋi bar boli niu a 

nyini chenani la ya. Hansura zi kpak bau kinkan ba wi o daha. 

16Ba zi ŋɔ dɔŋ niu, “Yɛrɛ o du un ni? Ba naa funɛ nyɛn dooni, fun laari gar kurgɛ a 

naa ya kisɛma awa kibilima a di tula naa ba kpa salma awa buŋkul lilɛ wa buŋkul 

were a kɔɔri. 

17Kerifi bɛgim tuhu nɛɛ, kin nama maga wa bu toli. “Niduse awa ba nihɛɛta wa ba naa 

nyɛn arŋsi ni a gba nidamata, fun lagmi a chiŋi a li bar boli ni, 

18a na tɔ zen ti ka o bu din. Ba funɛ wi o daha a ŋɔ dɔŋ ni, ‘Tɔhɔn nɔ funɛ zen a kaali 

tɔsi ta maga.’ 

19Ba fun zɔk hɛɛra a saksi ba nyuuni ni di ba biksi nara di ba tusa chɔku kinkan, a ŋɔ 

dɔŋ ni, ‘Yɛrɛ o du un ni? Ba naa maga dɔ arŋsa yaa funɛ tum au dooni di ba na nyɔɔra 

a li o kidamati ni. Kerifi bɛgim tuhu nɛɛ, o kina maga wa bu toli.’ ” 

20Doone mu fun nu ta ka o ŋɔ, “Ma naa ya Koosa nitumɛ awa o witinsa wa ba naa 

maga nyɛn o tɔhɔn ti ni, ma nyɛ ma tusa sɔɔni kinkan domi tɔ zen ti chel daha. Waa 

funɛ na o galimsa a ta un yɔri ma daha.” 

21Malaika kpok fun zer buŋkul a chi nam a yo du teku ni ni a ŋɔ, “Nannɛ Koosa fun 

kpa o kpok a chɔk Babilɔn tɔ zen, ka o bu vɛ nyɛni. 

22Ba naa la mo gɔnjisa a la hu gbetelsa awa kaabulsa wa fun bura ya a maga dooni. Ba 

naa kpak ba sɛmbiri tuma awa ba naa la nam sau wa fun bura ya a maga dooni. 

23Nandigi wa zi bu suk fitina dooni akoo a lagmi o chɛnsa di ba wa di diwe o haan fali 

dam ni. Nikpiŋɛ ba naa funɛ nyɛn dooni chen funɛ zim kpiŋi a kaali ba maga. Ba naa 

la tum tu bilima tumi a nyɛn dooni, fun mur nidamata.” 

24Babilɔn tima dɔ ba naa funɛ ya Koosa witinsa awa o nara, sou. Hali ba dɔ ba naa 

maga ba fun kpu tɛɛnɛ nɔ maga ni, sou. Chendaha o fun lɛrgi ba diŋsa a ta ba yɔri. 

Jɔnn Deesi 19 

1A gantɛl ni mu fun nu zɛmɛ kinkan ta zaŋa a li Koosa tɔhɔn ti ni ka ba ŋɔ, “Ma nyɛ 

ya pɛgi Koosa, domi o kpak jirima awa chaani kinkan wa kpok a lisi ya a li ya tum 

tagna ni hali a wa peti. 

2Chenani o di nara sɛria deŋlu a ya wuti. O funɛ na sakaal tiina naa zen chenu galimsa 

a ta un yɔri, domi o funɛ nyɛ tɛɛnɛ nɔ tim maga wa un tum sakaal tumwa. Waa funɛ 

lɛrgi o diŋna domi o funɛ kpu o tumtumsiwa.” 

3Ba fun tɛsi a ŋɔ, “Din naa fu un chen, nyɔɔsa zini buudaha hali saha naa vɛ kpak bɔ. 

Ma nyɛ ya pɛgi Koosa chen daha.” 

4Nihɛɛta nara fumlɛ danaasi ta awa sel zene naasi a naa funɛ go Koosa jirima bar 

nyɛni fun si a pimi o suwachak ni a jɛɛmi un a ŋɔ, “Ami. Ma nyɛ ya maga pɛgi un a 

gbaari.” 

Saha Telu Di Piisi Be Ti Kpa Haan 

5Doone mu fun nu ta a li Koosa jirima bar nyɛni ni ka o ŋɔ, “O deŋlu di ba naa maga 

ya nizene awa ba naa vɛ yaali a ya o tumtumsa a la ɔm un, ba pɛgi un.” 

6Mu fun bu nu zɛmɛ kinkan ta a chi ni chuuri kinkan awa nasɛha tɛsi, ka ba ŋɔ, “Ma 

nyɛ ya pɛgi Koosa. Waa dɔ kina maga a kpak kina maga kpok a ya ya kunyana. 

7Waa ya nizen a kaali kina maga. Chendaha o lawa ya pɛgi unu ka ya tusa sɔɔni 

kinkan. Saha telu di piisi be ti kpa haan naa saksɛ o titi a pɔ. 

8Ba funɛ nyɛ o haan ti nyinbaanu di o laari kichaani weri. A waa ya tum were naa 

Koosa nara fun tumi.” 

9Malaikasi ta digi fun wa ŋɔ min, “Sɔbi chenani mu kaa sɛm nan a dau. Ba naa ba zi 

yir ba wa piisi be ti di diwe a li haan fali dam ti ni, ba tusa zi sɔɔni.” O funɛ sɛm nannɛ 

a peti a bu sɛm tama a gbaari, “Sɛm na ya Koosa wuti sɛmwa.” 

10Mu fun gbiri o suwachak un di mu jɛɛmi un, amaa o funɛ ŋɔ minu, “Ta ya chen, 

domi mu wa hin awa i niinbisa ba naa funɛ ŋɔ nara ni di Yesu dɔ ba, ya o tumtumsa. 

Kijɛɛmi Koosa duŋduŋ.” Chenani Yesu fun biksi nara tima wuti ti awa chenani Koosa 

witinsi ta fun biksi, ya kibɛgimnɛ. 

Jɔn Fun Na Ka Nandigi Zini Zaag Pilim 

11Doone mu fun nyini a na ka Koosa tɔhɔn ti bulzɔɔnɔ puk, ka zaag pilim chiŋi dooni. 

Ba funɛ yir naa la zini un chen, wuti tiina awa naa tiŋ o ŋɔ. O yaa funɛ la laal ni saha 

maga a la di o dɔma sɛria awa chenani deŋlee ni. 

12O se funɛ chi dinfullɛ ka o fun chik salma nyuchik damata o nyuhu ni. Ba fun sɔbi 

sɔn naa nandigi vɛ zim o mun a gbaari un ni, a sak un ni. 

13Takta ziŋi naa o fun laari chen maga fun tɔ wa chɛl ni ka ba yir un ‘Koosa laaboor 

weri ti’. 

14Lanjima damata ba naa nyɛn Koosa tɔhɔn ti ni fun tiŋ o gantɛl a zini zaag pilima a 

laari kipilima were. 

15Ba nyuhu tiina fun kpak chisi nɔsa lɛ o li o nɔ ni naa o zi lisi a nyaŋi tɛɛnɛ nɔ tim 

maga. O zi sɔ bau wa kpok kinkan ni a hɛmsi bugil ta nɔna naa malaika ti teŋsi a 

lagmi a dau, a bar hɛmsi ni. Dooni awa chenani Koosa na paan kinkan a la zi lɛrgi 

tɛɛnɛ nɔ tim maga diŋsa ya kibɛgimnɛ. Waa kpak kpok a kaali kina maga. Chendaha o 

zi koti a ya chen. 

16Ba fun sɔbi sɔn a sak lanjimasa nyuhu tiin ti takta ziŋi awa o naŋgeri ni. O funɛ ya, 

‘Mu ya koorsa maga kaŋkoora.’ 

17Mu fun na malaika ka o chiŋi nha suwachak ni. O fun tɛsi kinkan awa ta zaŋ ni a 

nyɛ zimebisa a naa maga la za buudaha ni a ŋɔ, “Ma wa lagmi a di diwe naa Koosa zi 

nyɛ ma kinkan. 

18O zi kpa koorsa, lanjimasa awa ba nihɛɛta, zaagna awa ba naa zinɛ a, ba naa ya 

nibirige awa ba naa vɛ yaali, ba naa ya yosa awa ba naa vɛ yaali, a wa ba magwa o zi 

kpa nyɛ ma ma di.” 

19Doone mu fun na sel zen naa funɛ li ni ni awa tɛɛnɛ nɔ tim maga koorsa wa ba 

lanjimasa ka ba la di ba la chem naa la zini zaag pilim ti awa o lanjimasa wa laa ni. 

20Koosa tɔhɔn lanjimasi ta fun nyaŋi tɛɛnɛ nɔ tim maga lanjimasi ta a kpaksi sel zen ti 

awa witiina naa vɛ zim Koosa. Witiin ti yaa funɛ tum tum zenewa sel zen ti suwachak 

ni di o mur ba naa sel zen ti fun kpa o sɔn a dani ba a la jɛɛmi o vura. Koosa tɔhɔn 

lanjimasi ta fun kpa sel zen ti awa witiin ti a la yo a du bɛɛŋ naa din bu saha maga ni 

ka ba nyini. 

21Koosa tɔhɔn lanjimasi ta nyuhu tiina naa funɛ zini zaag pilim ti, fun lisi chisi nɔsa lɛ 

ti a li o nɔ ni a kpu tɛɛnɛ nɔ maga lanjimasa ba naa kaɛɛ. Zimebisa fun li buudaha a 

wa di ba puŋ a ka. 

Jɔnn Deesi 20 

Koosa Malaika Fun Vɔu Sintana Bun Tusuga 

1Doone mu fun na malaika ka o li Koosa tɔhɔn ti a tu wa tɛɛnɛ nɔ maga. O fun kpak 

zɔgli yuk awa bɔ naa vɛ kpak bar peti bulzɔɔnɔ saafibe a li o nin ni. 

2O fun kpak sel zen sɛm naa funɛ te duŋni nihaan ti a vɔu un wa zɔgli ti ni hali bun 

tusuga. Waa ya sintana naa ba yir dum ti a nyɛn a vusi a ya alizin tagna koora. 

3Malaika ti fun kpa un a yo du bɔ naa vɛ kpak bar peti chen ni a kpa saafibe ti a pur bɔ 

ti zɔɔnɔ a pɛri. O funɛ ya chene, chen ni o wa zi bu koti a mur tɛɛnɛ nɔ tim maga hali 

bu tusuk ti wa peti. Chen saha ti wa tel, ba zi lisi unu a nyɛ o hiisi tama. 

4Doone mu fun na jirima bar kanɛ dooni. Ba funɛ kpa kpok a nyɛ ba naa kanɛ dooni di 

ba di sɛriasa. Mu gbanko funɛ na ba naa tɛɛnɛ nɔ tim maga fun kpu domi ba funɛ biksi 

ba Yesu wuti wɛu. Ba wa funɛ jɛɛmi sel zen ti akoo o vura, a vɛ nyɛ o kpa o sɔn a dani 

ba tilsa awa ba nisa. Kristo fun lɛli ba a li ba sou ni a nyɛ ba wa un ya koorsa a dɔ bun 

tusuga. 

5Ba warɛ o fun te lɛli a li ba sou ni. O wa fun lɛli ba naa funɛ siti a kpalimi chen hali 

bun tusuga fun wa tel. 

6Ba naa Kristo fun te lisi a lɛli ba a li ba sou ni, ba tusa zi sɔɔniu. Ba zi ya Koosa awa 

Kristo dam kɔkɔɔrsau ka ba wa un dɔ bun tusuga. Saha ti wa peti ka Koosa zi wa na 

ba naa kpalimi chen galimsa a ta ba yɔri, o wa zi wa la nɔɔni di o ya chen a nyɛ ba. 

Koosa Fun Nyaŋi Sintana Awa O Walɛ A Li Laal Ni 

7Bun tusuk ti wa peti, ba zi wa lisi sintanau a li bɔ ti ni. 

8O zi la gbau a mur tɛɛnɛ nɔ nara a lagmi ba wa ba naa ba yir Gɔg awa Megɔg di ba la 

chem Koosa nara wa laal ni. Ba zi wa iiu kinkan a chi mɔɔga hɛchɛ naa nandigi vɛ 

koti a guri. 

9Ba zi wa li bawu maga niu a go Koosa tɔhɔn ka o nara nyɛn dooni. O daŋni dooni bar 

nyɛni kinkan. Koosa zi wa tum dinu o li buudaha a wa chɔk ba naa maga go un. 

10Doone ba zi zer sintana naa gbaɛɛ a mur nara a yo du a gbaari sel zen ti awa witiina 

naa vɛ zim Koosa a li bɛɛŋ naa din di saha maga ni. Doonee ba wa un zi namsi kinkan 

hali saha naa vɛ kpak bɔ. 

Koosa Fun Di Tɛɛnɛ Nɔ Tim Maga Sɛria 

11Doone mu fun na jirima bar kani naa zenee a pilimi a wa na naa kani un ni. Tɛɛnɛ nɔ 

maga awa buudaha vɛ nyɛn o suwachak ni, amaa bar digi wa fun to a zi sogli. 

12Mu fun na tɛɛnɛ nɔ tim maga ba naa funɛ ya nibirige awa ba baa funɛ vɛ yaali ka 

Koosa lɛli ba a li ba sou ni. Ba funɛ chiŋi o jirima bar kani suwachak nɛɛ. Ba fun puk 

Koosa mi fali tɔn ti awa tɔni naa ba fun sɔbi ba tuma a du a tuhu ni. O fun di ba sɛria a 

li chenani ba sɔbi a du tɔni ta ni. 

13Ba naa funɛ siti ka ba sogli ba tɛɛnɛ awa teku ni ni awa ba naa funɛ nyɛn nisitɛ bar 

nyɛni ni, ba maga funɛ chiŋi dooni. O fun di ba sɛria a li tum naa ba tum ni. 

14Ba fun kpa sou kpok awa nisitɛ bar nyɛni a yo du bɛɛŋ naa din nyɛn saha maga ni di 

a wa chɔk. 

15Ba naa ba ha vɛ sɔbi ba sɔna a du Koosa mi fali tɔn ti ni, ba fun kpa ba a yo du bɛɛŋ 

ti gbanko ni. 

Jɔnn Deesi 21 

Koosa Fun Naami Buudaha Awa Tɛɛnɛ Nɔ Maga Kifalɛ 

1Doone mu fun nyini a na ka buudaha awa tɛɛnɛ nɔ maga wa teku ni fun nyuksi. 

Koosa funɛ naami buudaha awa tɛɛnɛ nɔ maga kifalɛ di a chiŋi a bar chiŋi ni. 

2Mu gbanko fun na Koosa tɔhɔn naa o fun lisi a nyɛ o titi ni ka o li o tɔhɔn ti a tu wa 

tɛɛnɛ nɔ maga. Ba funɛ yir un Jɛrusalɛm fali, domi o funɛ naami unu di o chiŋi kibuni 

ti bar chiŋi ni. O funɛ chi chenani nihaan yaa saksi di o yu baal chene. 

3Mu fun nu ta kpok a li Koosa jirima bar kani ni ka o ŋɔ, “Kinu mu wati. Lalaknɔ 

Koosa awa nibinsa zi lagmi nyɛnu. Ba zi ya o narau ka o ka ya ba Koosa. 

4O zi fiisi ba sine magau a ta a li ba se ni. Sou awa namsi wa bara wiha wa zi bu nyɛn. 

Chenani o fun te du wa bu toli.” 

5Doone naa funɛ kanɛ a li Koosa jirima bar kani ni, fun ŋɔ min, “Mu naami kina maga 

kifalɛ.” O fun bu ŋɔ min, “Sɔbi chenani mu kaa ŋɔ hin nan a dau, domi mu sɛma deŋlu 

a ya wuti. 

6Mu tum peteu. Mu vɛ kpak piili a nyɛn a vɛ kpak peti. Mu mi fali naa mu kpa nyɛ 

nara ni chi nisire. Ba naa maga nyɔksa kpak, mu zi nyɛ ba nyɔ dooniu yɔri. 

7Ba naa maga kpak nɛnɛ hali a la tel o bɔ, mu zi nyɛ ba nyɔ dooniu. Mu zi ya ba 

Koosau ka ba ka ya mu bisa. 

8Amaa ba naa bur a li mu tiŋi ni a li nara gantɛl a la tiŋ doŋ tuma a la kpu nara a la 

tum chɔkumsi tuma a la tum tu bilim tuma a la jɛɛmi vursa a ya nusun tima, mu zi na 

ba galimsau a kpa bau a yo du bɛɛŋ naa din nyɛn saha maga ni a ta ba yɔri.” 

Koosa Jɛrusalɛm Fali Wɛ 

9Doone malaikasa naa funɛ kpak salma gbaŋsa a kpa wichɔɔrtisa nɔpɛ a du a ni, digi 

fun wa ŋɔ min, “Kuwa mu biksi hin piisi be ti haan.” 

10Koosa siim weri ti fun nyɛ malaika ti zer min a la zini bi ziŋziŋi nyuha. O fun biksi 

min Jɛrusalɛm fali naa Koosa fun lisi a nyɛ o titi ni ka o li o tɔhɔn ti a tu wa tɛɛnɛ nɔ 

maga. 

11Koosa funɛ kpa o jirima awa o chaani kinkan a du un ni ka tɔhɔn ti funɛ chaani a chi 

buŋkul lilɛ. 

12Ba funɛ sa chechepure mɔgli ziŋirɛ a go un. O funɛ kpak bulzɔɔnɔ fidalɛwa ka 

malaikasa fidalɛ il bulzɔɔnɔsi ta. Ba funɛ sɔbi Ju tim buure nara fidalɛ sɔna a marigi a 

ni. 

13Bulzɔɔnɔsa tora funɛ chem nha bar yɛli. A batora chem pul mun. A batora ka chem 

nha bar cheli. A batora ka chem pul nyuha. 

14Ba fun kpa buŋkul fidalɛ a sɔbi piisi be ti nitumɛ nara fidalɛ sɔna a sak a ni a kpa a 

du chechepure ti zɛchik ni. 

15Malaika naa funɛ sɛm min funɛ kpak da zaamsirɛ a li o nin ni di o zaamsi tɔhɔn ti 

awa o chechepure ti wa o bulzɔɔnɔsi ta. 

16Tɔhɔn ti bar mɔgle ta funɛ mak dɔŋwa. Malaika ti fun zer o da ti a maksi un. O funɛ 

ya tusuga awa kɔksa nyuunwa a go a la kaali a chem a vɛɛn ziŋ buudaha ni chen. 

17O fun maksi chechepure ti biksi di o ya naŋgere kɔksa lɛ di fidanɔrawa. Malaika ti 

funɛ maksi a chi nara maksirɛ. 

18Ba funɛ kpa buŋkul wer naa ba yir ‘jasipa’ a sa chechepure ti a kpa salma naa la lɛli 

a chi diga a sa damsa. 

19Ba funɛ kpa buŋkul were a naa kurgɛ a sa zɛchik ti a saksi dɔŋ ni. Ba funɛ te kpa 

‘jasipa’ a sa a zi kpa buŋkul were naa ba yir ‘safa’ a sak un ni. Ba fun bu kpa atora tiin 

naa ba yir ‘aget’ a sak a bu kpa anaasi tiin naa ba yir ‘ɛmɛral’ a sak. 

20Ba fun bu kpa anyuun tiin naa ba yir ‘ɔniks’ a sak a bu kpa anɔra tiin naa ba yir 

‘kanilian’ a sak. Ba fun bu kpa anɔpɛ tiin naa ba yir ‘kɔɔts’ a sak a bu kpa mɛnasa tiin 

naa ba yir ‘bɛril’ a sak. Ba fun bu kpa dikto tiin naa ba yir ‘topas’ a sak a bu kpa fi tiin 

naa ba yir ‘kalkɛdoni’ a sak. Ba fun bu kpa fi di kibɛgim tiin naa ba yir ‘tɛkuwas’ a 

sak a bu kpa fidalɛ tiin naa ba yir ‘amɛtis’ a teŋ gantɛl a sak. 

21Ba funɛ kpa buŋkul were fidalɛ naa ba yir ‘pil’ a kɔɔri bulzɔɔni fidalɛ ta, a kpa 

salma weri a chi diga a kɔɔri nyinbaanasa. 

22Ba wa fun sa Koosa bar jɛɛmi dama, domi ba naa nyɛn dooni funɛ jɛɛmi ba kunyana 

Koosa naa kpak kpok a kaali kina maga awa piisi be ti bawu maga ni. 

23Ba naa funɛ nyɛn dooni wa funɛ nyini nha awa pɛn se ni di a nyɛ ba chaani. Koosa 

awa piisi be ti jirima awa ba chaani kinkan funɛ nyɛ ba chaani. 

24Tɛɛnɛ nɔ tim maga zi val o chaani ti niu awa ba koorsa zi kpa ba jirima a wa gbaari 

un niu. 

25Ba wa zi far bulzɔɔnɔsi ta, domi dusum wa toli. A yaa puk chene saha maga. 

26Tɛɛnɛ nɔ tim maga zi kpa ba jirima kinkanu a wa gbaari un ni. 

27Tum tagna nitumɛ awa ba naa tum chɔkumsi tuma a la suni wɛ, ba wa zi koti a zu 

dooni. Ba naa ba fun sɔbi ba sɔna a du piisi be ti mi fali tɔn ti ni duŋduŋ la zi zu dooni. 

Jɔnn Deesi 22 

1Malaika ti fun biksi min Koosa mi fali pul naa la chaani a chi diga. O funɛ li Koosa 

awa piisi be ti jirima bar kani nɛɛ, 

2a pal tu la tɔhɔn ti nyinbaan zen bambaan ni. Koosa mi fali bugila funɛ nyu a chiŋi 

pul ti nɔsi ni, a ya fun nɔn nɔni fidalɛwa bun bɛgim. A kpachaga nyɛ tɛɛnɛ nɔ tim 

maga na alaafɛ. 

3Kin nawara Koosa fun ŋɔ nɔ a nyɛ wa zi nyɛn tɔhɔn ti ni. Koosa awa piisi be jirima 

bar kani nyɛn dooni. Chendaha ba tumtumsa duŋduŋ nyɛn dooni a la jɛɛmi ba. 

4Ba na Koosa seu ka o fun sɔbi o sɛn a marigi ba tilsa, 

5a nyɛ ba ya koorsa hali saha naa vɛ kpak bɔ. Dusum wa fun to dooni, domi ba 

kunyan Koosa la nyɛ ba chaani. Ba wara daŋni nha akoo fitinsa nyɛ ba chaani dooni. 

Yesu Fun Ŋɔ Di O Zi Bur Wau Lalaga 

6Doone malaika ti fun ŋɔ min, “Chenani mu kaa ŋɔ hin deŋlu a ya wuti. Ya kunyana 

Koosa naa funɛ kpa o siim weri ti a du o witinsi ta ni, funɛ tum o malaika di o biksi o 

tumtumsa chenani la zi wa ya lalaga.” 

7Yesu ŋɔ ma, “Ma nu mu sɛm na. O wa zi vusi ka mu bur wa. Ba naa maga se su 

chenani mu sɔbi a li tɔn nɔ ni, ba tusa zi sɔɔni.” 

8Min, Jɔn, funɛ nau a nu kin nama maga. Mu funɛ na a nu kin nama peti, mu fun gbiri 

malaika naa funɛ biksi min, suwachak ni di mu jɛɛmi un. 

9Amaa o funɛ ŋɔ minu, “Ta ya chen, domi mu wa hin awa i niinbisa ba naa ya Koosa 

witinsa ka ba tiŋ tɔn nɔ sɛma nɔ, ya Koosa tumtumsiwa. Kijɛɛmi o duŋduŋ.” 

10O fun bu ŋɔ min, “Ta kpa sɛm naa nyɛn tɔn nɔ ni a sogli, domi o wa zi vusi ka a zi 

ya wuti. 

11Chen saha ti wa tel, ba naa la tum tum tagna awa tum doŋa, ba zi tum au a gbaari. 

Ba naa ka la tum tum were, ba zi tum au a gbaari. Ba naa ya tu chaan tima gbanko 

tusa zi chaaniu a gbaari.” 

12Yesu ŋɔ, “Ma nu mu wati. O wa zi vusi ka mu wa bɔ ma chim a li chenani ma tum. 

13Mu vɛ kpak piili a nyɛn a vɛ kpak peti. 

14“Ba naa chaksi ba kilaarɛ di a ta kpak doŋa a kpak nyinbaan di ba zu tɔhɔn ti 

bulzɔɔnɔ a di Koosa mi fali bugili nɔna, ba tusa zi sɔɔniu. 

15Amaa ba naa la tum tum doŋa a la tum tu bilim tuma a la tum chɔkumsi tuma a la 

kpu nara a la jɛɛmi vursa ka ba tusa sɔɔni awa nusun ni, ba maga zi wa kpalimi tɔhɔn 

ti dentil niu. 

16“Min, Yesu, funɛ tum mu malaika di o mɔɔli kin nama maga a nyɛ ba naa maga la 

tiŋ min ni. Min ya koor Devid be luli. Mu chaani kinkan chi chau wul.” 

17Koosa siim weri ti awa piisi be haan ti la ŋɔ, “Ma wa.” Ba naa maga nu ba sɛma zi 

gbaari a ŋɔ, “Ma wa.” Ma naa maga nyɔksa kpak, ma wa nyɔ Koosa mi fali ni yɔri. 

Jɔn Mak Tɔn Nɔ Banɔwa 

18Min, Jɔn, la te ba naa maga nu tɔn nɔ sɛma, nin kinkan. Nandigi wa kpa kundɔŋ a 

gbaari mu sɛm nama ni, Koosa zi kpa wichɔɔrtisa a naa malaikasa nɔpɛ ta kpaku a 

gbaari chenani o kaa lɛrgi o diŋnau. 

19Nandigi lisi kundɔŋ a li tɔn nɔ ni, Koosa wa zi nyɛ o zu o tɔhɔn ti a di o mi fali 

bugili nɔn a naa wɛ mu ŋɔ ma a li tɔn ti ni. 

20Naa chiŋɛ mu sɛm na gantɛl ni ŋɔɛɛ di, “Wuti o wa zi vusi ka mu bur wa.” Nyɛ o ya 

a chi chenani i ŋɔ chen. Ya kunyana, bur kuwa. 

21Ya kunyan Yesu kisuŋi ma maga. 

Esclarecimento 
 
 

Trata-se de iniciativa particular, com os seguintes objetivos: (i) colaborar para 

divulgação dos diversos textos bíblicos disponíveis, e, (ii) facilitar o acesso a esses textos, 

inclusive por meio de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de 

organizações que produzem ou divulgam bíblias, sem acréscimos de notas ou comentários. 

Assim, reconhecendo e respeitando os direitos que possuem sobre seus trabalhos, incumbe a 

todos os que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

Marcel da Glória Pereira 

2021, Vitória/ES - Brasil 

 

 

 

 

 

Capa: Pôr do sol. Trata-se de imagem disponibilizada na internet, dentre as que 
não informam haver restrição ao uso. 

 


